
                  	1

                  	2

                  	3

                  	4

                  	5

                  	6

                  	7

                  	8

                  	9

                  	10

                  	11

                  	12

                  	13

                  	14

                  	15

                  	16

               

            

            	1 KOLƐƐTƖ A ‑NƲA
                  	1

                  	2

                  	3

                  	4

                  	5

                  	6

                  	7

                  	8

                  	9

                  	10

                  	11

                  	12

                  	13

                  	14

                  	15

                  	16

               

            

            	2 KOLƐƐTƖ A ‑NƲA
                  	1

                  	2

                  	3

                  	4

                  	5

                  	6

                  	7

                  	8

                  	9

                  	10

                  	11

                  	12

                  	13

               

            

            	GALATII A ‑NƲA
                  	1

                  	2

                  	3

                  	4

                  	5

                  	6

               

            

            	EFƐƐZƖ A ‑NƲA
                  	1

                  	2

                  	3

                  	4

                  	5

                  	6

               

            

            	FILIIPÖ A ‑NƲA

Zezwii Kliisɩ a dɩba a dɩbawa 'a nglɩɩ(Lwiikö 3.23-38)11 Zezwii Kliisɩ, Ablaamö ‑nyɛ Daviidɩ 'sɔ, 'wa ngëyii 'mö ‑mä ɔ 'bhöönɩɛ. Ɔ dɩba a dɩbawa 'wuë, 'wa nglɩɩ miɛ dɛ'ɛ.2 Ablaamö mɔɔ gwälɩɛ Yizaakö,Yizaakö mɔɔ gwälɩɛ Zakɔɔbö,Zakɔɔbö mɔɔ gwälɩɛ Zwidaa ‑nyɛ ɔ ‑daayuë 'sɔ.3 Zwidaa ‑nyɛ ɔ 'lɛnglɛ Tamaa 'sɔ,mʋa gwälɩɛ Falɛɛsɩ ‑nyɛ Zalaa 'sɔ.Falɛɛsɩ mɔɔ gwälɩɛ Ɛzlɔɔmö,Ezlɔɔmö mɔɔ gwälɩɛ Aghlamö,4 Aghlamö mɔɔ gwälɩɛ Aminadaabö,Aminadaabö mɔɔ gwälɩɛ Naasɔɔ,Naasɔɔ mɔɔ gwälɩɛ Salɩmɔɔ,5 Salɩmɔɔ ‑nyɛ ɔ 'lɛnglɛ Ghlaabö 'sɔ mʋa gwälɩɛ Boozɩ,Boozɩ ‑nyɛ ɔ 'lɛnglɛ Ghlitɩ 'sɔ mʋa gwälɩɛ Obɛɛdɩ,Obɛɛdɩ mɔɔ gwälɩɛ Yizayii.6 Yizayii mɔɔ gwälɩɛ 'bhlɩlowli Daviidɩ.Daviidɩ ‑nyɛ nglɔɔ ɔ ‑sɛɛ Wilii yɔwʋ 'sɔmʋa gwälɩɛ Salomɔɔ.7 Salomɔɔ mɔɔ gwälɩɛ Ghlobʋamö,Ghlobʋamö mɔɔ gwälɩɛ Abia,Abia mɔɔ gwälɩɛ Azaa.8 Azaa mɔɔ gwälɩɛ Zʋzafaatɩ,Zozafaatɩ mɔɔ gwälɩɛ Zolaamö,Zolaamö mɔɔ gwälɩɛ Oziasɩ.9 Oziasɩ mɔɔ gwälɩɛ Zʋataamö,Zʋataamö mɔɔ gwälɩɛ Akaazɩ,Akaazɩ mɔɔ gwälɩɛ Ezekiasɩ,10 Ezekiasɩ mɔɔ gwälɩɛ Manasee,Manasee mɔɔ gwälɩɛ Amɔɔ,Amɔɔ mɔɔ gwälɩɛ Zoziasɩ.11 Dɛ wa gwanɩ a‑a Yizlaɛlɩ 'a ngëyii 'mö a ‑nʋa swɩ nimï 'n wa yuëë ‑mä Babilɔɔnɩ‑bhölɩɩ 'mö kwää, ‑lɛ a 'tɛnyɩ 'la 'mö, ‑lɛ Zoziasɩ gwälɩnɩɛ Zekoniasɩ ‑nyɛ
         ɔ ‑daayuë 'sɔ.12 Yizlaɛlɩ 'a ngëyii ‑wʋ ‑bhlɛ ‑mä Babilɔɔnɩ‑bhölɩɩ 'mö'n Zekoniasɩ yiɛ Salatiɛlɩ gwälɩ.Salatiɛlɩ mɔɔ gwälɩɛ Zolobabɛɛlɩ.13 Zolobabɛɛlɩ mɔɔ gwälɩɛ Abiudɩ,Abiudɩ mɔɔ gwälɩɛ Eliakiimö,Eliakiimö mɔɔ gwälɩɛ Azɔɔ.14 Azɔɔ mɔɔ gwälɩɛ Sadɔɔkö,Sadɔɔkö mɔɔ gwälɩɛ Akiimö.Akiimö mɔɔ gwälɩɛ Eliudɩ.15 Eliudɩ mɔɔ gwälɩɛ Eleazaa,Eleazaa mɔɔ gwälɩɛ Mataa,Mataa mɔɔ gwälɩɛ Zakɔɔbö.16 Zakɔɔbö mɔɔ gwälɩɛ Zezwii Kliisɩa ‑da Malii a 'luwlii Zɩzɛɛfʋ.17 Zaa, yɩ 'wuë 'mö a dɔ'wʋ, tɛɛnɩ ‑mä Ablaamö a 'tɛnyɩ 'mö ‑këë ‑n 'kä Daviidɩ
         a 'tɛnyɩ 'mö ghlɛ, ngäya kʋgbä ‑mʋäna mɩɩ ‑wʋä ‑lɛ jijo'wʋ. Tɛɛnɩ ‑mä Daviidɩ
         a 'tɛnyɩ 'mö ‑këë, 'tɛnyɩɩ wa kwää Yizlaɛlɩ 'a ngëyii 'mö a ‑nʋa ‑mä Babilɔɔnɩ‑bhölɩ
         'mö, ‑n 'kä ‑lɛ ghlɛ, ngäya kʋgbä ‑mʋäna mɩɩ ‑wʋä ‑lɛ. Tɛɛnɩ'ɛ ‑lɛ a 'tɛnyɩ
         'la 'mö ‑këë ‑n 'kä Kliisɩ a gwälɩtɛnyɩ 'mö ghlɛ, ngäya kʋgbä ‑mʋäna mɩɩ
         ‑wʋ'ɛɛ ‑lɛ.Wa yɛ Zezwii Kliisɩ gwälɩ(Lwiikö 2.1-7)18 Sɛ wa gwälɩɛ Zezwii Kliisɩ ‑sɩbhä ma‑a dɛ'ɛ. Ɔ ‑da Malii, Zɩzɛɛfʋ a bhibhenglɔ ɔ glɩnɩ a‑a. ‑Maa wa'aa ‑bhlɛ
         yɔwʋ 'diodionɩ 'n 'Wugɔmʋʋ 'Wlɩlɩ 'a 'mötɛɛnɔɔ yiɛ Malii ‑gömö yi, 'n ɔ yiɛ nɩkplokwë 'plɩ. 19 Zɩzɛɛfʋ, Lagɔ a 'yila 'klʋ a dɔ'wʋ, nɩkpɛ a ‑mɔ zlɔnɩ 'mö, 'mö ɔ glɩnɩɛ. Zaa, ɔ
         'yɩbhä ɔ ‑nyɛ Malii 'sɔ wa 'kä 'wi 'mö 'ylimö ‑sɛnɩ, ɔ tɔa nɩkpabhë a 'yila 'klʋ
         zʋ 'lɩbhanɩ. 20 Ɔ ‑wʋ sa'a dlɩ 'pä dɔ'wʋ, 'n Lagɔzuzukwë ‑bhlʋ yoo 'yɛla 'mö 'ylimö ghlɛ 'n a yoo 'dɩ 'nyɛ, a lɛ naa: «Daviidɩ a 'yu a 'yu Zɩzɛɛfʋ, ‑n 'kä Malii kwä a dɔ'wʋ, tɩ ‑gu, ‑maa nɩkplokwë 'la ɔ ‑gää,
         'Wugɔmʋʋ 'Wlɩlɩ 'a 'mötɛɛnɔɔ mʋʋ yoo ‑gömö 'n ɔ yeaa 'plɩ. 21 Nyɩbhɛlʋyuu ɔ 'kää gwälɩɩ, 'pɔ Zezwii. Ɛ'ɛ ‑bhö nyɩasɛ, ‑maa mɔɔ 'kää 'ɔ ngëyii
         'mö a ‑nʋa puë, miɛ nɩɩ, mɔɔ 'kʋää 'wa 'nyinylolii a gbʋʋ ‑gömö ‑sɛ.»22 Wɛlɩ 'la 'wuë, 'fʋ yɩ'ɩɛ ‑sɩbhä 'wʋ 'plɩ, ‑maa wɛlɩɩ ‑Alowli Lagɔ bhïlanɩ a‑a ɔ
         'möbhïlanɩnyɔ Ezayii 'möö, yɩ 'kä 'yli 'wlʋnɩ a za, nza yɩ 'plɩɛ ‑sɩbhä 'wʋ. 23 Sɛ'ɛ Ezayii gbä a‑a nɩɩ:'Dumöwʋyu a ‑mɔ ‑ɔɔɔ ‑bhlɛ tɛkäsɛ nyɩbhɛlʋ yɩbhlɩnɩɩ, ɔ yi nɩkplokwë 'plɩ,ɔ yi nyɩbhɛlʋyu gwälɩ.Yu 'la, 'mö wa 'kää Emanwiɛlɩ 'pä.+Nglɩ 'la, mɩɩ sɛɛ zɛmö nɩɩ: «Lagɔ ‑wʋnyɩ jijo'wʋ.»24 Zɩzɛɛfʋ gɔlɔɔ, sɛɛ Lagɔzuzukwëa nyɔɔ 'yɛla 'mö 'dɩɩ, ‑sɩbhä ɔ 'zʋä 'klʋkpamö
         'n ɔ yiɛ Malii kwä. 25 ‑Maa ɔ ‑nyɔɔ 'nɩɛ ‑lɛ ‑wʋ, ‑këë 'n Malii yiɛ 'ɔ tɛkäyuu gwälɩ. 'N Zɩzɛɛfʋ yoo
         Zezwii 'pä. 

Lɛgawa yɛ Zezwii bʋbɔɔ yi21 ‑Mä Zwidee‑bhölɩɩ 'mö a ‑glɔ ‑bhlʋ wa laa Betelɛɛmö+, ‑mä wa gwälɩnɩɛ Zezwii. ‑Lɛ a 'tɛnyɩ 'la 'mö, 'bhlɩlowli 'kɔdɔ wa laa Eloodɩ, mɔɔ 'kämanɩ a‑a. Wa gwälɩɛ Zezwii 'wëë, 'bɔgʋyiwa 'kädɩ ‑wa 'cɩɛɛ ‑zɛlɩɩ a
         libhoo, wa 'bhöönɩ mää ylʋʋ 'wlʋnɩɛ glu a pɩɔ 'yli 'n wa yiɛ ‑mä Zeluzalɛɛmö
         yi. 2 'N wa yiɛ nɩkpa nimï 'yɩbhä, wa lɛ naa: «Yuu wa gwälɩɛ 'lili 'wʋ, ‑ɔ glɩnɩɛ Zwiiföwaa
         a 'bhlɩlowli dɛ ɔ ‑wʋ bhä? ‑Zɛleyii ‑ɛ nyɩanyɩɛ 'dɩ nɩɩ wa kɔ gwälɩɩ, mää ylʋʋ
         'wlʋnɩɛ glu a pɩɔ 'yli, ‑mä ‑a 'yɩnɛɛ 'ylɩmö, nza ‑a yiɛ ‑a 'kɔ bʋbɔ.» 3 ‑Maa 'bhlɩlowli Eloodɩ 'nʋä wɛlɩ 'laa, zuzu yɩ ‑sɔɔ ‑gömö ɔ ‑nyɛ Zeluzalɛɛmö a
         ‑nʋa 'wuë 'sɔ. 4 Zaa, Zwiiföwaa 'a Lagɔbʋbɔwaa a 'kifiea 'wuë, wa ‑nyɛ Moyizɩ 'a Gböö a 'cɩawaa 'sɔ, 'n Eloodɩ yuë 'wlu 'yɩbha, ɔ lɛ naa: «Puënyɔɔ Lagɔ ‑sɛɛ ‑lɛ, ‑glɔ ‑mu 'mö wa 'kɔ bhä gwälɩnɩ?» 5 Wa lɛ naa: «‑Mä Zwidee‑bhölɩɩ 'mö a ‑glɔɔ wa laa Betelɛɛmö, ‑mä wa 'kɔɔ gwälɩnɩ.
         Ɛ'ɛ ‑bhö nyɩasɛ, ‑maa, Lagɔ 'a 'möbhïlanɩnyɔɔ, sɛ'ɛ ɔ 'cɛlɩɛ ‑mä 'ɔ Lagɔbɔgʋʋ 'mö nɩɩ, 6 Lagɔ lɛ naa:Betelɛɛmö a nɩkpanyɩ,'a ‑glɔɔ, wʋ yi 'tikëyi glɩnɩ ‑kë, mʋʋ kää dɛsɛ, mʋʋ ziɛ Zwidee‑bhölɩɩ 'mö a ‑gwlɩɩ 'wuë 'wʋ.Ɛ'ɛ ‑bhö nyɩasɛ,‑maa nɩkpɛ 'kɔdɔɔ ‑ɔ 'kää Yizlaɛlɩ'a ngëyii n ‑sɛɛ ‑lɛ 'mö a ‑nʋa'yuku ‑gänɩ ɔ 'kʋä ‑suu,‑mä ɔ 'kää 'wlʋ.»+7 Wa 'nyɛɛ sa'a Eloodɩ 'dɩɩ, 'bɔgʋyiwa 'kädɩ 'la 'n ɔ yuëë 'wi mö wäzɩ, 'n ɔ yuëë
         nimï 'yɩbhä. 'Tɛnyɩɩ wa 'yɩ a‑a yuu a ‑zɛleyii 'mö 'ylɩmö, 'n wa yonyɩɛ sʋlʋnɩ
         ‑kpöö. 8 Wa 'nyɔɔ 'dɩ 'wëë, ɔ lɛ naa: «A nɩ mö ‑mä Betelɛɛmö, yu 'la a wɛlɩɩ, a 'kɩ sasɛ
         nimï 'yɩbhä. A ‑kɔɔ ‑mä ghlɩɩ, a nɩ laa 'dɩ, n 'kä'ɛ na a ‑mä mö n 'kɔ bʋbɔmö.»
         9 'Bɔgʋyiwa 'kädɩ 'la, 'bhlɩlowli 'nyʋää sa'a 'dɩ 'wëë, 'n wa yiɛ mö. Wa ‑wʋ mö
         dɔ'wʋ, ‑zɛleyii wa 'yɩ a‑a tɛkädɔ'wʋ mää ylʋʋ 'wlʋnɩɛ glu a pɩɔ 'yli 'ylɩmöö,
         wa lɛ zʋ a sɛ'ɛ, mɛɛ dɛ'ɛ. Ɛ ‑gënuë 'yuku. ‑Këë ‑mä Betelɛɛmö. ‑Buduu yuu ‑wʋä
         'mö a ‑gömö, 'n ɛ yiɛ ‑mä 'nɩgbö. 10 Wa yee 'ylɩmö ɛ 'nɩgböä ‑mä ‑buduu ‑gömöö, 'n 'mäna yuëë zinɩ. 11 'N wa yiɛ ‑mä ‑budu 'la 'mö 'plɛ. Yuu ‑nyɛ ɔ ‑da Malii 'sɔ 'n wa yuëë 'ylɩmö,
         'n wa yiɛ ‑kokomïladigbï glu 'pä 'n wa yoo bʋbɔ. 'N wa yiɛ 'wa 'gblukuu 'klʋ kälɩ.
         Wa ‑sɛ ‑mä ‑sika, wa ‑sɛ ‑mä 'wlɩ, palɩfɛɛ a 'ke ‑bhlʋ ‑ɛ pää nglɛ a nglɛ wa laa
         miilɩ, 'n wa ye'ɛɛ ‑mä ‑sɛ. 'N wa yoo ‑li 'la yowʋ 'nyɛ. 12 Wa 'bhööä ‑lɛ, 'n Lagɔ yuëë 'yɛla 'mö 'dɩ 'nyɛ nɩɩ, wa nɩ tɩ ‑mä Eloodɩ a mä'a
         ghlɛnɩ, zaa käböyio wa bhliɛ 'n wa yiɛ wa 'bhele mö. Zezwii a ‑lowluwa ‑nyɔɔ yɛ ‑mä Ezipötɩ ‑guë mö13 'Bɔgʋyiwa 'kädɩ 'la möä 'wëë, 'n Lagɔzuzukwë ‑bhlʋ yiɛ 'yɛla 'mö Zɩzɛɛfʋ 'dɩ 'nyɛ. A lɛ naa: «Zɩzɛɛfʋ, ‑sɔ 'wʋ, 'libhï yuu ‑nyɛ
         ɔ ‑da 'sɔ 'wʋ a 'kä ‑mä Ezipötɩ‑bhölɩɩ 'mö ‑guë mö. A nɩ glɩ ‑mä ‑këë, ‑zlɩ
         n ‑kamö'ɛ 'dɩ 'nyɛɛ nɩɩ a nɩ yii, a 'kä yi. Ɛ'ɛ ‑bhö nyɩasɛ, ‑maa Eloodɩ yia yuu sɛ tɛlɩ ɔ 'kɔ 'lɩbhä ɔ 'kä 'ku.» 14 Sabʋ ‑bhʋlʋ ‑kpɔ 'la, 'n Zɩzɛɛfʋ yiɛ yuu ‑nyɛ ɔ ‑da 'sɔ 'wʋ 'libhï, 'n wa yiɛ Ezipötɩ
         ‑guë mö. 15 Wa glɩ ‑mä ‑këë 'n Eloodɩ yiɛ 'ku. ‑Li 'la 'wuë, 'fʋ yɩ'ɩɛ ‑sɩbhä 'wʋ 'plɩ, ‑maa
         Lagɔ 'a 'möbhïlanɩnyɔɔ Ozee, wɛlɩɩ ɔ bhïla a‑a, yɩ 'kä 'yli 'wlʋnɩ a za, nza yɩ 'plɩɛ ‑sɩbhä 'wʋ. Sɛ'ɛ
         ɔ gbä a‑a nɩɩ: Lagɔ lɛ naa: N yɛ 'na yuu wäzɩ, ɔ 'kä ‑mä Ezipötɩ 'bhöö.+Wa yɛ Betelɛɛmö a yuëa jɛ ‑gömö zlʋnɩ16 Eloodɩ yɩbhlɩnɩɛ sɛ nɩɩ, 'Bɔgʋyiwa 'la 'kɔ ylʋ nʋʋ, 'n ɔ yiɛ tenyii 'klɛ 'pä. Ɔ lɛ naa:
         «Tɛɛnɩ ‑mä dɛɛ 'bɔgʋyiwa 'la gbä a‑a wa 'yɩnɩ tɛkädɔ'wʋ yu 'la a ‑zɛleyii 'ylimö
         ‑këë zɩ'ɛ, nyɩbhɛlɩyuëa 'wuë wa gwälɩnɩɛ ‑mä Betelɛɛmö a ‑glɔ 'mö, 'n ‑mä
         a ‑kʋkʋyɔwʋ a ‑gligbï 'wʋʋ, ‑muë 'nɩɛ ‑bhlɛ 'ylʋbö 'sɔ ghlɩ muë, 'n ‑muë ‑kää
         'ylʋbö 'sɔɔ, wa 'wuë wa nɩ ‑duë 'wlu.» 'N wa yuë 'wlu ‑dɩ. 17 Lagɔ a 'möbhïlanɩnyɔ Zelemii, wɛlɩɩ ɔ 'cɛlɩ a‑a ‑mä 'ɔ Lagɔbɔgʋʋ 'möö, sa'a ‑sɩbhä yɩ 'wlʋnɩɛ 'yli.
         Sɛ'ɛ ɔ gbä a‑a nɩɩ:18 ‑Mä Ghlamaa glɔ 'mö,'lɩgbʋgëbë gbä ‑mä.Wa wi ‑mä 'mlɩ a dila.Ghlasɛlɩ mɔɔ wiɛ 'ɔ yuëa a za.Ɔ'ɔɔ 'yɩbhä wa 'kɔ dɛpö.Ɛ'ɛ ‑bhö nyɩasɛ ‑maa, 'ɔ yuëa 'wuë yɛ 'ku 'wë.+Zezwii a ‑lowluwa ‑nyɔɔ yɛ ‑mä Ezipötɩ 'bhöö19 Eloodɩ 'kuä 'wëë, Zɩzɛɛfʋ ‑wʋ ‑bhlɛ ‑mä Ezipötɩ 'n Lagɔzuzukwë ‑bhlʋ yiɛ 'yɛla 'mö yi 'n a yoo 'dɩ 'nyɛ, a lɛ naa: 20 «Zɩzɛɛfʋ, ‑sɔ 'wʋ, 'libhï yuu ‑nyɛ ɔ ‑da 'sɔ 'wʋ, a 'kä ‑mä Yizlaɛlɩ a bhlɩɩ 'mö nimï mö. ‑Maa ‑wa tɛlɩ a‑a sɛ wa 'kä yuu 'lɩbhää, wa yɛ 'ku.» 21 'N Zɩzɛɛfʋ yiɛ 'wʋ ‑sɔ, 'n ɔ yiɛ yuu ‑nyɛ ɔ ‑da 'sɔ 'wʋ 'libhï, 'n wa yiɛ ‑mä Yizlaɛlɩ
         a bhlɩɩ 'mö nimï mö. 22 ‑Maa ɔ 'nʋä nɩɩ, 'bhlɩlowli Eloodɩ a yowli wa laa Akelawisɩ, mɔɔ 'plɩɛ ɔ dɩba a 'bhle
         'mö, mɔɔ 'kämanɩa'aa Zwidee‑bhölɩɩ ‑gömöö, dlɩɩ libhoo ɔ ‑nyɛ yuu 'kä ‑mä
         glɩ a dɔ'wʋ. 'N Lagɔ yoo 'yɛla 'mö 'dɩ 'nyɛ, dɛ ɔ 'kää mö 'n ɔ yoo ‑lɛ sʋlʋnɩ.
         Bhlɩɩ wa laa Galilee, 'n ɔ yiɛ ‑mä mö. 23 ‑Mä a glɔ ‑bhlʋ wa laa Nazalɛɛtɩ, ɔ ‑nyɛ Malii 'sɔ 'n wa ‑nyɛ yuu yiɛ ‑mä glɩɛ mö.
         Sa'a ‑sɩbhä Lagɔ 'a 'möbhïlanɩwaa a wɛlɩɩ 'wlʋnɩɛ 'yli. Sɛ'ɛ wa gbä a‑a nɩɩ: Nazalɛɛtɩ a nɩkpɛɛ wa 'kɔɔ la.
         
            
               	Wa ‑kä Betelɛɛmö nʋʋ, 'bhlɩlowli Daviidɩ a 'bhele ma‑a.

               	Misee 5.1; Ezekiɛlɩ 34.23.

               	Ozee 11.1.

               	Zelemii 31.15.

Zaa Batisɩ 'a Lagɔwɛlɩɩ(Maakö 1.1-8; Lwiikö 3.1-18; Zaa 1.19-28)31 ‑Lɛ a 'tɛnyɩ 'la 'mö, nɩkpɛ ‑bhlʋ wa laa Zaa Batisɩ, mɔɔ 'wlʋnɩɛ ‑mä Zwidee‑bhölɩɩ
         'mö a 'muse 'klʋ 'yli, 'n ɔ nyɛɛ nɩkpa Lagɔwɛlɩ. 2 Sɛ'ɛ ɔ nʋä nɩɩ: «A nɩ ligba, a 'kä 'a ‑lizokuu kɛ'mö ‑sɛ, ɛ'ɛ ‑bhö nyɩasɛ, ‑maa
         'pɩwʋ mää Lagɔ 'kämanɩɛ yɛ 'dio.» 3 Zaa Batisɩ a dɛ Lagɔ a 'möbhïlanɩnyɔ Ezayii 'cɛlɩ a‑a ‑mä 'ɔ Lagɔbɔgʋʋ 'mö nɩɩ:Nɩkpɛ ‑bhlʋ ‑wʋ ‑mä 'muse 'klʋ, ɔ pä wɛlɩ, sɛ'ɛ ɔ nʋä nɩɩ:A nɩ gïganɩ 'ywii 'wuë 'wlu.A nɩ zlɔmanii 'mö,‑maa ‑Alowli Lagɔ ‑wʋ yi dɔ'wʋ.+4 Zaa Batisɩ, nɩmadebïli a ‑bäna ɔ ‑plaa 'mö 'n ɔ ‑bhlɩnɩɛ nɩmɛkubɛtʋ 'mlɩ. ‑Gägö
         ɔ liɛ 'n ɔ mɛnɩɛ lɔgʋkpö. 5 Zaa Batisɩ ‑wʋ Lagɔwɛlɩɩ bhïla dɔ'wʋ, 'n Zeluzalɛɛmö a nɩkpa ‑nyɛ Zwidee‑bhölɩ
         'mö a ‑nʋa 'sɔ yiɛ ‑lɛ ɔ yɔwʋ, 'nyudɔlʋ wa laa Zludɛɛ, ‑mä wʋ ‑kʋkʋyɔwʋ a ‑gwlɩɩ
         'wuë 'mö a ‑nʋa kökä. 6 ‑Lɛ nɩkpa 'wuë a 'yila 'klʋ, ‑wa ‑kä 'wa 'nyinylolii a bïï ‑sɛ 'wëë, ‑mä Zludɛɛ
         'mö 'n ɔ wɔlʋnuë ‑mä 'wlu.7 Zwiiföwaa a ‑zɩkpa ‑bhlʋ wa laa Falizɩɛwaa, wa ‑nyɛ ‑zɩkpa ‑mamaa wa laa Sadwisɩɛwaa 'sɔ, wa gla'mö a ‑mumuë a ‑bɛ, mʋa yimöä ɔ 'kʋä 'wlu wɔlʋmö a za. ‑Maa wa yiɛ, sɛ'ɛ ɔ 'nyʋä 'dɩ nɩɩ: «Abhʋaa ‑nyɛ 'bhʋtɩma+ 'wlʋnɩɛ, ‑ɔ 'nyanyɩ bhä 'dɩ nɩɩ, Lagɔ 'a ‑zijle 'kädaa ‑a ‑wʋä ghlɛ dɔ'wʋʋ, a
         yea ngli 'pʋ? 8 A nɩ tulanɩɛ yɩ ‑mä 'a nʋnʋlii 'mö 'ylimö nɩɩ, a yɛ ligba a 'kä 'a ‑lizokuu kɛ'mö
         ‑sɛ. 9 ‑Maa a nɩ tɩa dlɩ 'pä nɩɩ, Ablaamö a 'yuë a 'yuë a glɩnɩɛ zaa, ‑mi'la 'nanyɩɛ 'wʋ yɩlɩ. Sɛ'ɛ n nyanyɩɛ 'dɩ nɩɩ: Kpɩ
         nɩ a yɩlɩɛ dɛ'ɛ 'wʋʋ, Lagɔ bhɛnɩ ɔ 'kɩ Ablaamö a 'yuë a yuë 'wʋ 'zʋa. 10 Swii 'wuë ‑yɩɩ tlʋä 'bhï a bhïï, glu wa 'kɩɛ 'klɛnɩ, wa 'kɩ sia. Sɛ'ɛ n gbää
         nɩɩ, 'gbïpëa wa 'kɩɛ 'klɛnɩɩ, wa ka suu glɛ 'wë. 11 ‑Maa a 'wuë abhʋa suä dɛ'ɛɛ, abhʋa n nyɛɛ 'dɩ nɩɩ: Nɩkpɛ a ‑mɔɔ 'ghïliɛ tenyii
         ‑ɔ ziiiɛ 'wʋ ɔ yi yi. N ‑nyɔɔ 'nɩɛ ‑bhëgabhëganɩ. N'n‑ä 'ke ‑kä n 'kä 'ɔ 'siikplii
         ‑mä ɔ kplɩ 'mö ‑sɛ, ‑amö na a, 'nyu a 'yize n wɔlʋnanyɩɛ 'wlu. Mɩɩ tulanɩɛ 'ylimö
         nɩɩ a yɛ ligba a 'kä 'a ‑lizoku kɛ'mö ‑sɛ. ‑Maa ɔbhlɩ ɔ ‑kä yii 'Wugɔmʋʋ 'Wlɩlɩ ‑nyɛ ‑kosu 'sɔ, 'mö ɔ 'kanyɩɛ 'wlu wɔlʋnɩ. 12 Ɔ ‑sua 'ɔ ‑bɩtɛɛ, ɔ 'kä 'mö pʋ. Ɔ ‑kä 'mö pʋ 'wëë, yʋʋ 'mö ɔ 'kää ‑mä gbʋ
         'wʋ zʋ. ‑Maa fölɩɩ yɩbhlɩ, ‑kosu a ‑muu 'naa 'kää 'kwädlɩ 'ngïmo 'mö, ‑mä ɔ
         'kɩɛ 'pä.»Zaa Batisɩ yɛ Zezwii 'wlu wɔlʋ(Maakö 1.9-11; Lwiikö 3.21-22)13 ‑Lɛ a 'tɛnyɩ 'la 'mö, Zezwii 'bhöö ‑mä Galilee‑bhölɩɩ 'mö, 'n ɔ yɩɛ ‑mä 'nyudɔlʋ
         'kɔdʋʋ Zludɛɛ yɔwʋ Zaa ghlɩ, Zaa 'kɔ 'wlu wɔlʋ. 14 ‑Maa Zaa Batisɩ lɛ ɔ 'naa nglu. Ɔ lɛ naa: «‑Nmö kää ‑n ‑kaa 'wlu wɔlʋʋ, ‑nmö yi
         n ‑kamö 'wlu wɔlʋ a za.» 15 Zezwii lɛ naa: «Wɔlʋʋ 'wlu, ‑maa 'saa Lagɔ 'yɩbhää, ‑a kä ‑a 'kʋ nʋ.» 'N Zaa yiɛ
         'wʋ nglu 'n ɔ yoo 'wlu wɔlʋ. 16 Ɔ wɔlɔɔɔ 'wlu 'wëë, Zezwii ‑wʋ ‑mä 'nyu 'mö 'wlʋ dɔ'wʋ, ɔ lɛ zʋ a sɛ'ɛ cuu, zlɩ
         yɛ nuë do, 'n Lagɔ 'a 'Wugɔmʋʋ yiɛ sɛ 'sibhë, Zezwii yiloo 'wʋ, ɔ 'kä ‑bhɩɛ ‑kpakʋ, 'n ɔ yoo ‑gömö yi. 17 'N wɛlɩ yiɛ ‑mä zlɩ 'mö 'bhöönɩ, yɩ lɛ naa: «‑Mɔ nɩ 'dɛɛ, mɔɔ glɩnɩɛ 'na dlɩsɛkäyuu,
         mɔɔ ‑bhööä 'mäna 'wʋ.»
         
            
               	Ezayii 40.3.

               	Bhʋtɩmɛ: 'Bhʋtɩmɛ a glʋʋ, sɛ wʋ lɩbhää 'kuu, ‑sɩbhä Zwiiföwaa 'a ‑wʋwʋsaa ‑nyɛ 'wa bhïlabhïlasaa
                     'sɔ 'dianɩɛ nɩkpaa Lagɔ gwë.

Sataa yɛ ‑mä Zezwii 'pä(Maakö 1.12-13; Lwiikö 4.1-13)41 ‑Mi'la 'plɩɛ 'wëë, 'n Lagɔ 'a 'Wugɔmʋʋ ‑nyɛ Zezwii yiɛ ‑mä 'muse 'klʋ mö, nzɩɩ
         Sataa 'kɔ ‑mä 'pä. 2 Zezwii plɛnɩ 'ylɩ a gwlɩ 'sɔ 'mö su. Sabʋ 'n zlɩgä, ɔ'ɔɔ ‑lu li 'lɩlɩlɩ. Yɩ 'plɩɛ
         'wëë 'n ngɔmʋ yoo 'lɩbhä. 3 'N Sataa, ‑mäpänyɔ yoo yɔwʋ 'dio. Ɔ lɛ naa: «N‑n ‑kä ‑tiamö Lagɔ a 'Yu glɩnɩɩ,
         kpɩ nɩ ‑n yɩlɩɛ dɛ'ɛ 'wʋʋ, gbä yɩ 'kä lile 'mö yinɩ.» 4 Ɔ gbää sa'aa, Zezwii lɛ naa: «Sɛ'ɛ yɩ cɛlɩɛ ‑mä Lagɔbɔgʋʋ 'mö nɩɩ:Lilea a 'yize,ma‑a 'nɩɛ 'nglɩ ‑kä, nɩkpɛ 'kä ‑bhölɩ,‑maa wɛlɩɩ ‑yɩ wlʋä ‑mä Lagɔ a nglii,mɩɩ 'nyɛmɔɔ ‑bhölɩbhölɛ.+»5 'N Sataa ‑nyɔɔ yiɛ ‑mä Zeluzalɛɛmö, Lagɔglɔɔ 'mö mö, ‑mä Lagɔbudu 'Kɔdʋʋ a ‑badeyi 'wlu, 'n ɔ yoo ‑mä 'gïla. 6 Ɔ lɛ naa: «N‑n ‑kä ‑tiamö Lagɔ a 'Yu glɩnɩɩ, 'bhöö mä'ä ghäyɩ 'wʋ, ‑n 'kä
         ‑nanyɩ zɛmö 'pä. Ɛ'ɛ ‑bhö nyɩasɛ, ‑maa sɛ'ɛ yɩ cɛlɩɛ ‑mä Lagɔbɔgʋʋ 'mö nɩɩ:Lagɔ yi 'ɔ zuzukuu'dɩ 'nyɛ yɩ ‑kamö 'wʋ ‑kʋ, yi ‑kamö ‑su ‑n tɩa kpiyi a'bhë gozo.+»7 Ɔ gbää sa'aa, Zezwii lɛ naa: «Sɛ'ɛ yɩ cɛlɩ'ɛɛ nɩɩ: Tɩ ‑na ‑Lowli Lagɔ 'mö 'bɩa ɔ ‑käa bhɛnɩ a za.+»8 Zezwii 'nyɔ'ɛɛ sa'a 'dɩɩ, 'n Sataa ‑nyɔɔ yi'ɛɛ ‑gäga 'käda ‑bhlʋ 'wlu mö. Mä'ä
         'pɩwʋ a bhlɩɩ 'wuë, ɛ ‑nyɛ ɛ 'mö a wʋlʋnɔɔ 'wuë 'sɔ, 'n ɔ yonyɩɛ 'ylimö tulanɩ.
         9 Ɔ lɛ naa: «N‑n ‑kä dɛ'ɛ na dlɩ 'mö ‑kokomïladigbï glu 'pä n‑n ‑kaa bʋbɔɔ, ‑li
         'la 'wuë ‑n yɩlɩɛ da'a 'wʋʋ, n ‑yimi 'nyɛ.» 10 Ɔ gbä'ɛɛ sa'aa, Zezwii lɛ naa: «Sataa, 'dionɩɩ gwë! ‑Maa sɛ'ɛ yɩ cɛlɩɛ ‑mä Lagɔbɔgʋʋ
         'mö nɩɩ: ‑Na ‑lowli Lagɔ a 'yize a dlɩ 'mö, ‑lɛ ‑n kää ‑n 'kä ‑kokomïladigbï glu 'pä
            ‑n 'kɔ bʋbɔ.+»11 Zezwii 'nyɔa'aa sa'a 'dɩɩ, 'n Sataa yoa'aa yɔwʋ 'bhöö. 'N Lagɔzuzukuu yiɛ yi, 'n
         yi yoo 'yli ‑wʋ.Zezwii yɛ 'ɔ libhoo ‑mä Galilee‑bhölɩɩ 'mö tɛɛ(Maakö 1.14-15; Lwiikö 4.14-15)12 Zezwii 'nʋä nɩɩ wa yɛ Zaa ‑jie 'mö 'pää, 'n ɔ yiɛ ‑mä Galilee‑bhölɩɩ 'mö a
         ‑glɔɔ wa laa Nazalɛɛtɩ mö. 13 Ɔ möä, ɔ'ɔɔ ‑mä Nazalɛɛtɩ sɛ glɩ. ‑Maa Yizlaɛlɩ a ‑gligbï ‑mimii 'sɔ wa laa Zabilɔɔ
         'n Nɛfötalii, yɩ ‑wʋä ‑lɛ 'nyu 'kɔdʋʋ yɔwʋʋ, 'yɩ bhlɩɩ 'mö a ‑glɔɔ wa laa Kapɛnaɔmö
         ‑mä ɔ möä. 14 Wɛlɩɩ Lagɔ a 'möbhïlanɩnyɔ Ezayii bhïla a‑a, yɩ 'kä 'yli 'wlʋnɩ a za, nza ɔ möä ‑mä glɩɛ. Sɛ'ɛ ɔ gbä a‑a
         nɩɩ:15 Zabilɔɔ a ‑nʋänyɩ,Nɛfötalii a ‑nʋänyɩ, abhʋa glɩɛ ‑mä 'nyu 'kɔdʋʋ a 'yioo yɔwʋʋ,abhʋa glɩɛ ‑mä Zludɛɛ ‑gömöö,abhʋa wa laa Galileewaa ‑waa Lagɔ ‑yii,16 abhʋa glɩɛ ‑mä guylukwëa 'möö,lɩlɛ 'kädɛ yeanyɩ 'wʋ ngäla! Abhʋa glɩɛ ‑mä guylukwëa 'mö, mää 'kwie 'kämanɩɛ,a yi lɩlɛ 'kädɩ ghlɩ.+17 Zezwii ghlɛɛ ‑mä glɔ 'la 'möö, 'n ɔ yiɛ nɩkpabhë a 'yila 'klʋ Lagɔwɛlɩɩ a bhïlabhlu
         tɛɛ, ɔ lɛ naa: «A 'wuë, a nɩ ligba a 'kä 'a ‑lizokuu kɛ'mö ‑sɛ, ɛ'ɛ ‑bhö nyɩasɛ,
         ‑maa 'pɩwʋ mää Lagɔ 'kämanɩɛ yɛ 'dio.»Zezwii yɛ 'ɔ tɛkägänɩwaa wäzɩ(Maakö 1.16-20; Lwiikö 5.1-11)18 'Ylɩ ‑bhlʋ 'mö, Zezwii ‑wʋ ‑mä Galilee a 'nyu 'kɔdʋʋ yɔwʋ nɛmö dɔ'wʋ, 'n ɔ yiɛ
         ‑dɛdapäwa 'sɔ 'ylɩmö, ‑daayuë wa glɩnɩ. ‑Bhlʋ a nglɩɛ Simɔɔ 'mö wa la'ɛɛ Piɛlɩ.
         ‑Mɔ'la a nglɩɛ Adlee. Wa ‑wʋ ‑dɛda 'pä dɔ'wʋ. 19 'N ɔ yuëë wäzɩ, ɔ lɛ naa: «A nɩ yi a ‑kaa ‑gänɩ. Sɛ a sɛɛ zïbhïï 'nyu 'möö,
         n 'kanyɩ ‑sɩbhä na nɩkpa a sɛtɛlɩwa 'wʋ 'zʋa.» 20 Ɔ 'nyʋää sa'a 'dɩ cuu, 'n wa yiɛ 'wa ‑dɛdɩɩ yɔwʋ 'bhöö, 'n wa yoo 'bɩwʋ bhlinɩ.
         21 Ɔ ghlɛɛ 'yukudɛɛ, 'n ɔ yiɛ ‑daayuë ‑mumuë 'sɔ 'ylɩmö, Zaakö, Zebedee a yowli,
         ɔ ‑nyɛ ɔ ‑daayu Zaa 'sɔ. Wa ‑wʋ'ɛ wabhlɩ ‑mä 'wa gɔlʋʋ 'mö, wa ‑nyɛ wa dɩba 'sɔ.
         Wa ‑wʋ 'wa ‑dɛdɩɩ 'wlu gïganɩ dɔ'wʋ, 'n Zezwii yuëë wäzɩ. 22 Ɔ 'nyʋä 'dɩ cuu, wa tɩ ‑mä wa dɩba gɔlʋʋ 'mö 'n wa yoo 'bɩwʋ bhlinɩ.23 ‑Mä Galilee‑bhölɩɩ a ‑gwlɩɩ 'wuë 'mö ‑mä Zezwii 'tʋä 'wʋ. ‑Mä a Zwiiföwaa a Lagɔbïdii 'mö, 'n ɔ 'cɩanɩɛ ‑mä Lagɔwɛlɩɩ. 'Pɩwʋ mää Lagɔ 'kämanɩɛ a 'Mänatɩtɩɩ, 'n ɔ biiɛ saa 'wuë. ‑Waaa ‑yɛɛ, sɛɛ gwii 'lɩbhʋä bhʋlʋbhlʋʋ, 'n
         ɔ yɛmanuë ‑sɩbhä. 24 'N Zezwii a nglɩɩ yiɛ tenyii mö. ‑Mä Silii‑bhölɩɩ 'wuë 'mö, 'n yɩ yiɛ ‑mä ghlɛ.
         Saa 'wuë 'n nɩkpa ‑nyɛ guzuwa 'bhöönɩɛ ‑sɩbhä 'n wa ‑lɛmɔnyɩɛ. ‑Mumuë kä zuzukuzoku ‑gömö, ‑mumuë ‑sukusuku lɩbhʋä, kpälɛkpälɛwa plɛ. Wa 'wuë sɛɛ gwii lɩbhʋä
         sa'a bhʋlʋbhlʋʋ, ‑sɩbhä wa ‑nyʋä yiɛ 'n Zezwii yɛmanuëë. 25 ‑Sɩbhä a za, nɩkpa 'kɔkɔmlɛ 'kɔkɔmlɛ mʋa ‑gänɔɔ. ‑Muë 'bhöönɩ ‑mä Galilee, bhlɩɩ
         wa laa Dɛkapɔɔlɩ, ‑mumuë 'bhöönɩ ‑mä. ‑Mumuë 'bhöönɩ Zeluzalɛɛmö, ‑mumuë
         bhöönɩ ‑mä Zwidee‑bhölɩɩ 'mö, ‑mä Zludɛɛ ‑gömö a bhlɩɩ 'mö, ‑mumuë 'bhöönɩ'ɛ
         ‑mä.
         
            
               	Detlenɔɔmö 8.3. 

               	Soomö 91.11-12.

               	Detlenɔɔmö 6.16.

               	Detlenɔɔmö 6.13. 

               	Ezayii 8.23–9.1.

Zezwii yɛ ‑mä ‑gäga ‑bhlʋ 'wlu Lagɔwɛlɩ 'cɩanɩ51 Zezwii 'yɩɛ nɩkpa a ‑bʋbʋ 'ylɩmöö, 'n ɔ yiɛ ‑gäga ‑bhlʋ 'wlu ‑gbälɛ, 'n ɔ yiɛ
         ‑mä sɛ glɩ. 'N ɔ ‑gänɩwaa yoo yɔwʋ 'dio. 2 'N ɔ yuëë Lagɔwɛlɩɩ 'cɩa.‑Tiamö a ‑jɔlʋʋ(Lwiikö 6.20-23)3 «‑Wa ‑yiɛ sɛ nɩɩ 'pʋäwa wa glɩnɩ Lagɔ a 'yila 'klʋ a dɔ'wʋʋ, 'wa ‑jɔlʋ!Ɛ'ɛ ‑bhö nyɩasɛ, ‑maa 'pɩwʋ mää Lagɔ 'kämanɩɛ, mʋa ‑kälɩɛ ‑mä.4 ‑Wa wiɛ zɩ'ɛ 'mɩɔɔ, 'wa ‑jɔlʋ!Ɛ'ɛ ‑bhö nyɩasɛ, ‑maa Lagɔ yuë 'ylɩ ‑bhlʋ 'mö 'yli yɔwʋ sɩɔ.5 ‑Wa yɔnɩɛ dlɩ 'wʋʋ, 'wa ‑jɔlʋ!Ɛ'ɛ bhö nyɩasɛ, ‑maa dʋdʋkpätaa Lagɔ gbä a‑a ɔ 'kʋä 'nyɛɛ, ɔ yuënyɩ 'nyɛ.6 ‑Wanyɩɩ dilaa 'yɩbhää tenyii nɩɩ, nɩkpa 'wuë nɩ nʋ 'saa nɛnɩɛ Lagɔ dlɩ yɔwʋʋ, 'wa
         ‑jɔlʋ!Ɛ'ɛ ‑bhö nyɩasɛ, ‑maa Lagɔ a 'nglɩ 'mö, wa dilaa yi 'ylɩ ‑bhlʋ 'mö, 'mö yi.7 ‑Wa kää wa 'bhɩa a ngäzɩdlɩɩ, 'wa ‑jɔlʋ!Ɛ'ɛ ‑bhö nyɩasɛ, ‑maa Lagɔ yi wa ngäzɩdlɩ 'pä.8 ‑Wanyɩɩ dilaa 'nɩɛ 'mö ‑dlinɩ Lagɔ a dɛɛ, 'wa ‑jɔlʋ!Ɛ'ɛ ‑bhö nyɩasɛ, ‑maa wa yi Lagɔ 'ylimö 'ylɩmönɩ.9 ‑Wa tɛlɩɛ sɛ nɩkpa 'kä ‑wanɩɩ, 'wa ‑jɔlʋ!Ɛ'ɛ ‑bhö nyɩasɛ, ‑maa Lagɔ yuë ɔ 'yuë la.10 ‑Wa zlɔnɩɛ 'mö Lagɔ a 'yila 'klʋ a dɔ'wʋʋ, wa 'yɩa ‑sɩbhä a za 'klɩɩ, 'wa ‑jɔlʋ!Ɛ'ɛ ‑bhö nyɩasɛ, ‑maa 'pɩwʋ mää Lagɔ 'kämanɩɛ, mʋa 'kää ‑mä mö.11 Wa ‑kaanyɩ wɛlɩzoku bhïlanɩ, wa ‑kaanyɩ 'klɩ 'yɩa, wa ‑kaanyɩ yiodɩ 'wʋ 'libhïnɩ,
         wa ‑kaanyɩ 'kïbhïzoku a kii 'wuë ‑gömö 'zʋ, sɛ a glɩnɩɛ na ‑nʋa a za‑a, 12 'mäna 'käda nɩ 'lɩbhanyɩ! Ɛ'ɛ ‑bhö nyɩasɛ, ‑maa Lagɔ yeanyɩ ‑mä ɔ yɔwʋ ‑li a ‑li
         'kädɩ 'wlu nʋ. Sɛ ‑bhʋlʋ ‑kpɔ 'la, Lagɔ 'a bhla'mö a 'möbhïlanɩwaa ‑wa 'wlʋä a za tɛɛ, ‑sɩbhä wa 'yʋä a‑a 'klɩ.Zezwii yɛ ɔ ‑nʋa gïbhï ‑nyɛ 'napɛ 'sɔ 'wʋ pälɩ(Maakö 9.50; Lwiikö 14.34-35)13 Abhʋa na ‑nʋa, gïbhï a sɛ a ‑wʋä mä'ä 'pɩwʋ. ‑Maa gïbhïï ‑kä 'lʋngli bhɩɛɛ,
         'saa wa 'kɩ bhä 'mö 'zʋ yɩ 'kä 'sɔ mɛnɩmanɩ 'nɩ? Yɩ'ɩa'a dɛsɛ ‑kä. 'Kwlɛ 'mö
         wa 'kɩɛ 'pä nɩkpa 'kɩ ‑gömö nɛmänɩ. 14 Sɛɛ 'napɛ lɩ'ɛ 'n ɛ ngla'ɛ nɩkpa 'wʋʋ, ‑sɩbhä a ‑wʋä mä'ä 'pɩwʋ a nɩkpaa a dɔ'wʋ.
         A'bhï a ‑yi sɛ nɩɩ, ‑gäga 'wlu a glɔ, wʋ'ʋä ziza‑a. 15 Wa'a ‑dɩ 'napɛ 'yi 'wë 'n wa 'kɛ ‑käka 'wlumö ‑gbïli. ‑Maa wa ‑kɛɛ 'yi ‑dɩ 'wëë,
         ghäyɩ wa bizee 'n ɛ ngälaa ‑mä ‑budu 'mö a ‑nʋa 'wuë 'wʋ. 16 Sɛ ‑bhʋlʋ ‑kpɔ 'la, ‑sɩbhä 'a ‑wʋwʋsaa nɩ ngäla 'napɛ a sɛ nɩkpa 'wuë 'wʋ, nzɩɩ
         wa ‑kä 'a ‑li a ‑lii a nʋä 'wʋ yɩlɩɩ, wa 'kä a dɩba Lagɔ ‑ɔ ‑wʋä ‑mä ghäyɩ a
         'nglɩ 'ghlimanɩ.Sɛ'ɛ Zezwii gbää Moyizɩ 'a Gböö a dɔ'wʋ17 A nɩ tɩ ‑tɔnɩ nɩɩ, Moyizɩ 'a Gböö ‑nyɛ Lagɔ 'a 'möbhïlanɩwaa 'sɔ 'a 'cɩawɛlɩɩ, n 'kɩ sɛ ‑sɛ a za nza n yi mä'ä 'pɩwʋ, n'nn, ‑maa n 'kɩ 'klʋ
         yie a za nza n yiɛ. 18 ‑Tiamö n nyanyɩɛ 'dɩ nɩɩ, 'n zlɩɩ ‑nyɛ dʋdʋʋ 'sɔ ‑kä ‑bhlɛ ‑bhölɩɩ, Moyizɩ 'a Gböö
         a gla'mö a 'ylɩlɩyeyike ‑bhlʋ a'bhë 'naa 'kä sɛ ylɛ. ‑Këë yɩ 'wuë 'n yɩ 'kää
         'klʋ yie. 19 Nza n gbää nɩɩ, ‑ɔ ‑kä Moyizɩ 'a Gböö 'wuë gla'mö a 'tikëyi ‑bhlʋ a'bhë 'klʋkpamö
         ‑sɛ, 'n ‑ɔ ‑kä'ɛ ‑sɩbhä nɩkpa 'cɩa wa 'kɔ 'klʋkpamö ‑sɛmö, ‑lɛ a nɩkpɛ 'la, 'pɩwʋ mää Lagɔ 'kämanɩɛ, 'tikëyi wa 'kɔɔ ‑mä la. ‑Maa ‑ɔ ‑kä yɩ 'wuë a dɔ'wʋ Lagɔ 'klʋkpamö zʋ, 'n ɔ
         ‑kä ‑sɩbhä nɩkpa 'cɩa wa 'kä Lagɔ 'klʋkpamö 'zʋmöö, ‑lɛ a nɩkpɛ 'la mɔɔ 'kää
         ‑mä 'pɩwʋ mää Lagɔ 'kämanɩɛ a dɔ'wʋ dɛsɛ ‑kä. 20 'Dɩ n nyanyɩɛ dɛ'ɛ nɩɩ: Sɛɛ Lagɔ yɩbhää, a 'nɩ sasɛ ‑sɩbhä 'klʋkpamö zʋʋ, Moyizɩ 'a Gböö a 'cɩawaa ‑nyɛ Falizɩɛwaa 'sɔ, a 'kä 'wa 'zʋzʋsaa 'wʋ zii, 'pɩwʋ mää Lagɔ 'kämanɩɛ, a 'naa 'kä ‑mä 'bhle
         ghlɩ 'lɩlɩlɩ.Sɛ'ɛ Zezwii gbää 'klɛpäpʋ a dɛ21 Sɛɛ Moyizɩ 'nyɛ a‑a ‑aa dɩbawa a dɩbawaa 'dɩɩ, a'bhï a ‑yi ‑sɩbhä. Sɛ'ɛ ɔ gbä a‑a
         nɩɩ: Tɩ 'ku 'lɩbhä.+ Nɩkpɛ ‑mɔɔ ‑kä 'ku 'lɩbhää, ‑zijlituwaa yo gbʋ köbha. 22 ‑Maa ‑amö na a, sɛ'ɛ n nyanyɩɛ 'dɩ nɩɩ: Nɩkpɛ ‑mɔɔ ‑kä ɔ 'lilɛ 'klɛ yɔwʋ 'pänɩɩ,
         wa kä wa 'kɔ ‑zijle 'nyɛ. ‑Ɔ ‑kä ɔ 'lilɛ 'ylimö yɩlɩ, ‑ɔ ‑kä nɩɩ: ‑Nn 'wlumö
         ‑kä nʋʋ, ‑lɛ a nɩkpɛ 'la, wa kä wa 'kɔ ‑mä ‑zijlituwa 'kädɩɩ a 'yila 'klʋ kwä, wa 'kɔ ‑zijle tu. ‑Ɔ ‑kä'ɛ ɔ 'lilɛ 'ylimö yɩlɩ ‑ɔ ‑kä nɩɩ:
         'Kwlɛ 'mö a nɩmɛ ‑n glɩnɩɛ nʋʋ, 'kïbhë a ‑maa 'kää 'nglɩ ‑kä, ɔ 'kä ‑kosu 'mö
         möö, 'mö ɔ yɛɛ da'a bhïla. 23 Sɛ'ɛ n gbää nɩɩ, ‑n ‑kä ‑n 'kä Lagɔ bʋbɔ ‑n 'kɔ ‑lu 'nyɛ, ‑n yi ‑mä Lagɔbudu
         'mö a dɛ wa bʋbɔnɩɛ Lagɔ ghlɛ 'wë ‑kë, n‑n ‑kä ligba nɩɩ, ‑na 'lilɛ kä ‑na 'kïbhë
         'mlɩɩ, ‑na'a 'saa ‑n yi a‑a Lagɔ 'nyɛɛɛ, 24 'zu ‑bhlɛ ‑lɛ sɛ, ‑n 'kä mö, ‑n ‑nyɛ ‑na 'lilɛ 'la 'sɔ a 'kä wamanɩ 'wë, ‑n 'kä
         bhäla Lagɔ 'nyɛɛ yi. 25 ‑N ‑nyɛ nɩkpɛ 'sɔ, 'n wɛlɩ ‑kaanyɩ jijo'wʋ ‑wʋʋ, bhälɛ wɛlɩ 'la 'nɩɛ ‑bhlɛ ‑zijlitunyɔɔ
         a 'yila 'klʋ ghlɛɛ, bhibhe nɩkpɛ 'la yɔwʋ, a 'kä wamanɩ. Ɛ'ɛ ‑bhö fʋ, ‑maa n‑n 'nɩ
         ‑sɩbhä 'zʋ, 'n yɩ ‑kä ‑zijlitunyɔɔ 'yila 'klʋ ghlɛɛ, ɔ yi gbä 'slʋja ‑yimö 'wʋ
         'libhï, wa ‑yimö ‑jie 'mö 'pä. 26 N nyɩamö 'dɩ nɩɩ, ‑mä ‑jie 'la 'mö a dɔ'wʋ, n‑n 'nɩ monii 'wuë 'pɛnɩ 'wëë, ‑naa
         'kä ‑mä 'wlʋ 'lɩlɩlɩ.Nglʋsɛtɛlɩtɛlɛ ‑nyɛ gbɩsɛtɛlɩtɛlɛ 'sɔ a wɛlɩɩ27 Sɛɛ Moyizɩ gbä a 'yɛɛ, a'bhï a ‑yi ‑sɩbhä. Sɛ'ɛ ɔ gbä a‑a nɩɩ: Tɩ ‑na 'li a 'nglɔ sɛ tɛlɩ, tɩ ‑na 'li a 'luwli sɛ tɛlɩ.+28 ‑Maa ‑amö na a, sɛ'ɛ n nyanyɩɛ 'dɩ nɩɩ: Nɩkpɛ a ‑mɔɔ ‑kä ɔ 'li a 'nglɔ 'wʋ yɩlɩ
         'n ɔ sɛtɛlɩtʋ ‑kɔɔ 'lɩbhää, ɔ kɔ da'a sɛ tɛlɩ 'wë. 29 N nɛ naa: 'N ‑na'a ‑luukɛyilii ‑kämö 'nyinyloli 'mö kwää yii, ‑sɛɛ ‑mä ‑n 'kɛ
         'klwɛ 'mö 'pä. N‑n ‑kä ‑na'a kpökpaa a 'kïbhë ‑bhlʋ tɩɩ, mɩɩ nɛnɩɛ mɩɩ ziɛ a
         'kä 'wʋ ‑tlunɔ, ‑n ‑nyaa 'kä ‑kosu 'mö mö 'wʋ. ‑Kosu 'la, wʋ 'naa 'kä 'kwädlɩ
         'wʋ 'ngïmo. 30 'N ‑na'a luukɛkätɩkpaa ‑kamö'ɛ 'nyinyloli 'mö kwää yii, ‑daa 'wʋ, ‑n 'ka 'kwlɛ
         'mö pä. N‑n ‑kä ‑na'a kpökpaa a 'kïbhë ‑bhlʋ tɩɩ, mɩɩ nɛnɩɛ mɩɩ ziɛ a 'kä 'wʋ
         ‑tlunɔ, ‑n ‑nyaa 'kä ‑kosu 'mö mö 'wʋ. ‑Kosu 'la, wʋ 'naa 'kä 'kwädlɩ 'wʋ 'ngïmo.'Nglɔ ‑nyɛ 'luwli 'sɔ 'kä 'ylimö ‑sɛnɩ a wɛlɩɩ(Matie 19.9; Maakö 10.11-12; Lwiikö 16.18)31 Moyizɩ lɛ naa: Nɩkpɛ ‑kä ɔ 'lɛnglɛ 'suë 'mö ‑sɛɛ, ɔ nɩ 'nyɔ 'suëmösɛbɔgʋ.+32 ‑Maa ‑amö na a, sɛ'ɛ n nyanyɩɛ 'dɩ nɩɩ: Nɩkpɛ ‑mɔɔ ɔnyɩɩ nglɔɔ 'nɩ gbɩ sɛ tɛlɩ 'n
         ɔ ‑kɔɔ 'suë 'mö ‑sɛ, 'n nglɔ 'la ‑kä käböghlɩ möö, ‑ɔ ‑sɔɔɔ da'a 'suë 'mö
         mɔɔ ‑jlinɔɔ gbɩsɛtɛlɩtɛlɛ 'wʋ. Nɩkpɛ a ‑mɔɔ kwää 'nglɔ ɔ 'luwli ‑sɛɛ 'suë 'möö,
         ɔ 'li a 'nglɔ ɔ tɛlɩɛ sɛ.Sɛ'ɛ Zezwii gbää zligozligu a dɛ33 Sɛɛ Moyizɩ 'nyɛ a 'yɛɛ ‑aa dɩbawa a dɩbawaa 'dɩɩ, a'bhï a ‑yi ‑sɩbhä. Sɛ'ɛ ɔ gbä
         a‑a nɩɩ: Tɩ nyɩasɛ Lagɔ 'mö zligonɩ. ‑N ‑kä Lagɔ 'mö zligonɩ 'wëë, 'saa ‑n gbä a‑a ‑n
            'kä nʋ, ‑nn yoo 'mö zligonɩ, tu nimï ‑sɛ, ‑maa nu klɩpaa.+34 ‑Maa ‑amö na a sɛ'ɛ n nyanyɩɛ 'dɩ nɩɩ: Tɩ tɛkäsɛ a'bhë zligo 'lɩlɩlɩ. Tɩ zlɩ 'mö
         zligonɩ. Ɛ'ɛ ‑bhö nyɩasɛ, ‑maa ‑mä zlɩ 'mö, ‑mä Lagɔ ‑wʋä. 35 Tɩ'ɛ dʋdʋkpäta 'mö zligonɩ, ɛ'ɛ ‑bhö nyɩasɛ, ‑maa ‑lɛ a ‑gömö ‑lɛ Lagɔ zʋä 'ɔ
         kplɩɩ. Zeluzalɛɛmö a ‑glɔɔ tu'ɛ 'mö zligonɩ. Ɛ'ɛ ‑bhö nyɩasɛ, ‑maa 'kämanɩnyɔ
         'kɔdɔɔ Lagɔ, mɔɔ ‑këluu'ɛɛ. 36 Tɩ'ɛ ‑na'a 'wukpëlea 'mö zligonɩ. Ɛ'ɛ ‑bhö nyɩasɛ, ‑maa ‑na'a 'wlu a nyukwëa ‑a
         ‑wʋä ‑mä, a gla'mö a 'yeyi ‑bhlʋ a'bhë, ‑nn‑ä bhɛnɩ ‑n 'kɛ buu päla, ‑nn‑ä'ɛ
         bhɛnɩ ‑n 'kɛ ylumanɩ. 37 Nza n gbää nɩɩ, ‑n ‑kä 'mö ‑sɛnɩ, nn ‑n ‑kä nʋä yii, ‑n ‑nɛɛ: Nn. N'nn ‑n ‑kä
         nʋä yii, ‑n ‑nɛɛ: N'nn. Nʋ sa'a ‑n 'kä ‑lɛ 'bhlenɩ. ‑Maa 'saa ‑n 'käa'a ‑lɛ ‑gömö
         'zʋʋ, Sataa 'mö yɩ 'bhöönɩɛ 'mö.Zezwii yɛ kpasɛsʋ a dɛ bhïlaa(Lwiikö 6.29-30)38 A 'nʋ nɩɩ: 'Yli ‑nyɛ 'yli nɩ bhli. Gleyi ‑nyɛ gleyi nɩ bhli.+39 ‑Maa ‑amö na a, sɛ'ɛ n nyanyɩɛ 'dɩ nɩɩ: Nɩkpɛ ‑kamö ‑lizoku 'wlu nʋʋ, tɩ yɩ kpa
         ‑sɛ. Nɩkpɛ ‑kä ‑na'a luukɛyukwli 'mö 'pää, tuloo kɔpɛnɛɛ ɔ 'kɛ 'mö 'pämö. 40 Nɩkpɛ ‑kamö ‑zijle ‑dɩnɩ ɔ 'kä ‑na'a ‑bänaa 'wʋ 'libhï a za‑a, 'nyɛmɔ ‑na'a 'wʋpälekwii
         yowʋ. 41 Nɩkpɛ ‑kamö 'wlumö köbhänɩ, ‑n 'kä ɔ 'gblukwë ‑su ‑këë 'kilo ‑bhlʋ 'wʋʋ, 'gblukwë
         'la, ‑soaa ‑këë, a 'kä 'kwili 'sɔ 'wʋ ghlɛ. 42 Nɩkpɛ ‑kamö ‑lu zɛlaa, 'nyɔnyɩ. ‑Ɔ ‑kamö ‑lu bhʋʋ, tɩ nimï ‑sɛ.A nɩ ‑wa 'a ‑gblɩwaa(Lwiikö 6.27-28,32-36)43 A 'nʋ nɩɩ: ‑Wa na 'lilɛ.+ ‑Maa ‑gblɩ, ‑na'a ‑gblɩnyɔɔ. 44 ‑Maa ‑amö na a, sɛ'ɛ n nyanyɩɛ 'dɩ nɩɩ: ‑A nɩ ‑wa 'a ‑gblɩwaa. ‑Ɔ 'yɩamöä 'klɩɩ,
         bhibhe ɔ 'wlumö Lagɔ. 45 ‑Sɩbhä a dɔ'wʋ, ‑na dɩba Lagɔ ‑ɔ ‑wʋ ‑mä ghäyɩ 'wʋ, ɔ ‑yimö ɔ 'yu 'la. Ɛ'ɛ ‑bhö
         nyɩasɛ, ‑maa Lagɔ, ɔ ‑kä ylʋʋ 'pʋa, ‑n yi dlɩ zɛmö nɛnɩ oo, ‑n 'nɩ dlɩ zɛmö nɛnɩ
         oo, ɔ 'pʋʋ ‑na za. Ɔ ‑kä nyuu lɩbhaa, ‑n yi 'mö zlɔnɩ oo, ‑n 'nɩ 'mö zlɔnɩ oo,
         ɔ lɩbhʋ ‑na za. 46 Zaa, nɩkpaa ‑wa ‑wamöä a 'yize, mö ‑n ‑kä ‑waa, tɩ ‑tɔnɩ nɩɩ Lagɔ ‑yimö yɩ 'ylimö
         a ‑lu 'nyɛ. Ɛ'ɛ ‑bhö nyɩasɛ, ‑maa lapoomoni a 'wʋbhliwaa a'bhï, ‑sɩbhä wa 'zʋmöä.
         47 Wa glɩnɩɛ ‑na ‑daayuë a 'yize, mö ‑n ‑kä bhälɩ, ɛ'ɛ ‑bhö da'a käböli. Ɛ'ɛ bhö
         nyɩasɛ, ‑maa nɩkpaa ‑waaa Lagɔ ‑yi a'bhï, ‑sɩbhä wa 'zʋmöä. 48 ‑Sɩbhä a za n gbää nɩɩ abhʋa na ‑nʋa, sɛɛ a dɩba Lagɔ ‑ɔ ‑wʋ ‑mä ghäyɩ 'wʋ zlɔnɩɛ
         'möö, a nɩ ‑wʋmö ‑sɩbhä.

               	Ɛzoodɩ 20.14; Detlenɔɔmö 5.18. 

Zezwii yɛ 'pʋäwa a 'nyɛnyʋʋ a dɛ bhïla61 A ‑kä ‑li a ‑li nʋä yii, a nɩ 'nɛmanɩ anyɩ 'wʋ, a nɩ tɩ 'yila sɛ tɛlɩ. Ɛ'ɛ ‑bhö
         nyɩasɛ, ‑maa a ‑kä ‑sɩbhä 'zʋ 'n wa ‑kanyɩ 'ylɩmö, wa ‑kä a 'dɩ a dɩ ‑sɛɛ, a dɩba
         Lagɔ ‑ɔ ‑wʋä ‑mä ghäyɩ 'wʋʋ, ɔ 'naa 'kanyɩa'a yɩ 'ylimö a ‑lu 'nyɛ. 2 Zaa, ‑n ‑kä 'pʋanyɔ ‑lu 'nyɛɛ yii, tɩ legïle bhlɩ, sɛɛ 'kwlɩsɔkäwaa zʋä ‑mä Zwiiföwa a Lagɔbïdi 'mö ‑nyɛ ‑mä 'ywii 'wʋ 'sɔɔ, tɩ ‑sɩbhä zʋ. ‑Maa wa ‑kä wabhlɩ sa'a 'zʋʋ, nɩkpa
         'kä wa 'dɩ a dɩ ‑sɛ a za, nza wa zʋä ‑sɩbhä. ‑Tiamö n nyanyɩɛ dɛ'ɛ 'dɩ nɩɩ: Nɩkpa
         ‑kä sa'a wa 'dɩ a dɩ ‑sɛɛ, wa yɛ da'a 'wa 'pɛna ghlɩ 'wë. 3 ‑Maa ‑nmö ‑naa, ‑n ‑kä 'pʋanyɔ ‑lu 'nyɛɛ yii, sɛɛ ‑na'a dlɩ a bheyi a'bhë 'naa
         'kää sɛ ‑yi, 'nyɛ ‑sɩbhä, 4 nzɩɩ yɩ 'kä yɩ 'wuë 'wimö 'wʋ 'plɩ. ‑Sɩbhä a dɔ'wʋ, ‑na dɩba Lagɔ ‑ɔ yɩlɩɛ ‑lii
         'wuë ‑yɩ plɩɛ ‑mä zizolɩ 'mö 'wʋʋ, ɔ ‑yimö yɩ 'ylimö a ‑lu 'nyɛ.Bhibhebhibhiuu(Lwiikö 11.2-4)5 A ‑kä bhibhee yii, 'kwlɩsɔkäwaa a saa, a nɩ tɩ ‑sɩbhä 'zʋ. Wa ‑kä wabhlɩ bhibhee
         yii, ‑mä Zwiiföwa a Lagɔbïdi 'mö ‑nyɛ ‑mä 'ywii 'wʋ 'sɔ, dɛɛ nɩkpa suä, ‑lɛ wa möä 'nɩgböä 'n wa bhibhee,
         nɩkpa 'kʋäa 'ylɩmö a za. Mɩɩ nɛnuëë dlɩ yɔwʋ. ‑Tiamö n nyanyɩɛ dɛ'ɛ 'dɩ nɩɩ:
         Wa yɛ da'a wa 'pɛna ghlɩ 'wë. 6 ‑Maa ‑nmö ‑naa, ‑n ‑kä bhibhee yii, plɛ ‑mä ‑na'a ‑budumlɩ, ‑gba ‑gbëlea, ‑na
         dɩba Lagɔ, dɛɛ ‑bɛ 'nɩɛ 'wʋ yɩlɩ, ‑ɔ ‑pʋnɩmöä ‑lɛ 'yukwlii, ‑n 'kɔ ‑lɛ bhibhenɩ.
         ‑Sɩbhä a dɔ'wʋ, ‑na dɩba Lagɔ ‑ɔ yɩlɩɛ ‑lii 'wuë ‑yɩ plɩɛ ‑mä zizolɩ 'mö 'wʋʋ,
         ɔ ‑yimö yɩ 'ylɩmö a ‑lu 'nyɛ. 7 A ‑kä Lagɔ bhibhee, a nɩ tɩ nyɩasɛ bhïla ‑këkëkë. Nɩkpaa ‑waa Lagɔ ‑yi, a nɩ
         tɩ 'wa saa 'zʋ. Wa ‑tɔnɩ wabhlɩ nɩɩ, wa ‑kä bhïla ‑këkëkë 'n Lagɔ 'kʋä 'yukwli
         ‑pʋnɩ. 8 ‑Maa abhʋa abhlɩ, a dɩba Lagɔ, a 'nɩ ‑bhlɛ gbʋ ‑dɩ a'bhë ‑kë, ɔ ‑yi 'saa ɔ 'kanyɩ
         'nyɛɛ. Zaa, nɩkpa ‑waaa Lagɔ ‑yi, a nɩ tuë manɩ. 9 A ‑kä Lagɔ bhibhee, a nɩ nʋ nɩɩ:‑Aa dɩba Lagɔ ‑ɔ ‑wʋ ‑mä ghäyɩ 'wʋ,nɩkpa 'wuë nɩ 'ghlimanɩ ‑na 'nglɩ.10 ‑Na'a 'kämanɔɔ nɩ ghlɛ glɔ.Sɛ wa zʋä ‑mä ghäyɩ 'wʋ sɛ ‑n 'yɩbhää,gbä wa 'kä ‑sɩbhä mä'ä dʋdʋ 'wʋ 'zʋmö.11 Nyɩanyɩ zɩ'ɛ a lile.12 Sɛ ‑a 'tatinɩ ‑a'bhɩa a 'nyinyloli gbʋ 'yii,‑yaya, 'tatinɩ ‑sibha" ‑a'a 'nyinylolii a gbʋʋ 'yi.13 ‑Tɩnyɩ 'yi 'tatinɩ ‑a nɩ tɩ 'nyinyloli 'mö bhlinɩ,‑maa ‑sanyɩ Sataa a 'mötɛɛnɔɔ ngli.[Dɩba, ‑na 'yize ‑nmö 'kämanɩɛ, ‑nmö 'tɛɛ 'mö,‑nmö 'ghïliɛ 'kwädlɩkwädlɩnɩ. ‑Amɛɛ!]14 Nɩkpa ‑kaanyɩ 'nyinyloli 'wlu nʋ, 'n a ‑kä yɩ gbʋʋ 'yi 'tatinɩɩ, a dɩba Lagɔ ‑ɔ ‑wʋä
         ‑mä ghäyɩ 'wʋʋ, ɔ yi a ‑nɩɩ a gbʋʋ 'yi 'tatinɩmö, 15 ‑maa nɩkpa ‑kaanyɩ 'nyinyloli 'wlu nʋ, 'n a 'nɩ yɩ gbʋʋ 'yi 'tatinɩɩ, a dɩba Lagɔ
         'naa 'kä 'a 'nyinylolii a gbʋʋ 'yi 'tatinɩmö.Sɛ'ɛ Zezwii gbää suplɛplʋ a dɛ16 A ‑kä su 'mö ‑wʋʋ, a nɩ tɩ kwlɩɩ 'mö nyimanyimanɩ 'kwlɩsɔkäwa a saa. Nyɩasɛ n'n‑ä
         ‑sɩbhä gbä, ‑maa wa ‑kä wabhlɩ su plɛɛ, 'wa kwlɩɩ 'mö wa nyimanyimanɩɛ 'mö nzɩɩ
         nɩkpa 'wuë 'käa sɛ ‑yi nɩɩ, su 'mö wa ‑wʋä. 17 ‑Tiamö n nyanyɩɛ dɛ'ɛ 'dɩ nɩɩ, wa yɛ da'a 'wa 'pɛnaa ghlɩ 'wë. ‑Maa ‑n ‑kä ‑naa
         su plɛɛ, bido 'tɩɩ, ‑n 'kä ‑na'a nyukwëa 'mö 'fla. 18 ‑Lɛ a dɔ'wʋ, nɩkpɛ 'naa 'kä sɛ yɩbhlɩnɩ nɩɩ, su 'mö ‑n ‑wʋä. ‑Maa na dɩba Lagɔ,
         dɛɛ ‑bɛ 'nɩɛ 'wʋ yɩlɩ ‑ɔ yɩlɩɛ ‑lɛ 'wʋʋ, ɔ 'yize, mɔɔ 'kää sɛ ‑yi. ‑Sɩbhä a dɔ'wʋ,
         ‑na dɩba Lagɔ, ‑ɔ yɩlɩɛ lii 'wuë ‑yɩ plɩɛ ‑mä zizolɩ 'mö 'wʋʋ, ɔ ‑yimö yɩ 'ylimö
         a ‑lu 'nyɛ.Sɛ'ɛ Zezwii gbää ‑tiamö a lɩɩ a dɛ(Lwiikö 12.33-34)19 Mä'ä 'pɩwʋ a wʋlʋnɔɔ, a nɩ tu 'wlu 'yɩbha. ‑Maa mä'ä 'pɩwʋ a wʋlʋnɔɔ 'wuë wa
         'yɩbhaa 'wluu, ngɔnʋʋ ‑nyɛ gogoliea 'sɔ mɩɩ nyimuä. 'Wiwa dɩ ‑lɛ ‑gbïli, wa ghlu
         'wi. 20 ‑Maa ‑mä Lagɔ yɔwʋ ‑mä a nɩ kwïlanɩ 'a wʋlʋnɔɔ. Ngɔnʋ ‑nyɛ gogolie 'sɔ 'nɩɛ ‑mä
         ‑wʋ, ‑wa 'kää ‑lɛ ‑gbïli ‑dɩ wa 'kʋ 'wi ghlii, wa'aa ‑mä ‑wʋ. 21 Ɛ'ɛ ‑bhö nyɩasɛ, ‑maa dɛɛ ‑na'a wʋlʋnɔɔ ‑wʋä, ‑lɛ ‑na'a dlɩɩ ‑wʋä.Zezwii yɛ nɩkpɛ 'a 'yila 'napɛ 'wʋ pälɩ(Lwiikö 11.34-36)22 Nɩkpɛ a 'yila, yɩ 'kä ‑bhɩɛ 'napɛ. ‑Na'a yilaa ‑kä sasɛ lɩɩ, ‑na 'wuë lɩlɛ mö
         ‑n ‑wʋä. 23 ‑Maa 'n yɩ ‑kä 'klʋ yuluu, ‑na 'wuë, 'yuylukwë mö ‑n ‑wʋä. Lɩlɛ ‑ɛ ‑wʋmöä 'mö
         'n ɛ ‑kä 'wʋ 'ngïma‑a, ‑na 'wuë, guylukwë mö ‑n ‑wʋä.A nɩ tɩ moni a ‑lagɔ 'wʋ 'zʋa(Lwiikö 16.13)24 Nɩkpɛ 'nɩɛ bhɛnɩ ɔ 'kä 'bhidɩbawa 'sɔ 'yli ‑wʋ. ‑Bhlʋ ɔ 'kää ‑wa ɔ 'kä ‑bhlʋ ‑gblɩ.
         ‑Bhlʋ ɔ 'kää 'klʋkpamö 'zʋ, ɔ 'kä ‑bhlʋ 'ylimö fälanɩ. Sɛ ‑bhʋlʋ ‑kpɔ 'la ‑sɩbhä
         a'aa bhɛnɩ a 'kä Lagɔ ‑nyɛ moni 'sɔ 'yli ‑wʋ.A nɩ 'tɛɛnɩ Lagɔ dlɩ(Lwiikö 12.22-31)25 'Saa a 'kää 'kwädlɩ li a 'kä ‑bhölɩɩ, wʋ dlɩ nɩ tanyɩ libho. 'Saa a 'kää 'mö
         ‑pla a dɔ'wʋ, dlɩ nɩ tanyɩ'ɛ libho. Nyɩasɛ n'n‑ä ‑sɩbhä gbä, ‑maa ‑bhölɩbhölɛɛ
         zi lile 'wʋ. Kpökpaa kä'ɛ dɛsɛ, a zi ‑banɩ 'wʋ. Ɛ'ɛ ‑bhö ɔ mi? 26 Zɩɩ ‑yɩ ‑buluä ‑mä ghäyɩ 'wʋ, a yiliiɛ ‑ka 'wʋ. Yɩ'ɩ glʋ. Yɩ'ɩ ‑dɩ. Yɩ'ɩ 'gbɩ ‑kä.
         ‑Sɩbhä yɩ ‑wʋ 'mö, ‑maa a dɩba Lagɔ ‑ɔ ‑wʋä ‑mä ghäyɩ 'wʋ ɔ nyɩ lile 'yize. A'a
         bhä sɛ ‑yi nɩɩ, Lagɔ a dɔ'wʋ a kä dɛsɛ tenyii, a zi zɩɩ 'wʋ ‑a? 27 A gla'mö nɩkpɛɛ ‑mɔ, ‑mä 'ɔ 'yʋyʋayʋyʋʋ 'mö, ‑ɔ bhɛnɩ bhä ylɩɩ ɔ 'kää mä'ä
         'pɩwʋ ‑sɛ ‑gömö, ɔ 'kä ‑lɛ 'ylɩ ‑bhlʋ a'bhë 'zʋ? 28 Zaa, sɛ yɩ ‑wʋ ɔ 'mö, 'n dlɩ libhëanyɩ bhä 'möpälabanɩ a za 'nɩ? ‑Titii ‑yɩnyɩ
         böö nɛnɩɛ 'ylimö tenyii, sɛ yɩ wlʋä, a yɩlɩɛ ‑ka ‑sɩbhä 'wʋ. Yɩ'ɩ nʋ libho, yɩ'ɩ
         'kplɛ yɩnyɩ ‑banɩ 'wʋ. 29 ‑Maa n nyanyɩ 'dɩ nɩɩ, 'bhlɩlowli Salomɔɔ a'bhë, ‑mä 'ɔ wʋlʋnɩbanɩɩ 'wuë gla'mö,
         ‑bäna a ‑maa 'kä 'ylimö nɛnɩ, ‑a 'kä ‑titi 'la a böö a gla'mö a ‑bhlʋ 'wʋ zii,
         a'aa ‑bhölɩ. 30 Zaa, ‑titii ‑yɩ ‑wʋä zɩ'ɛ ‑mä 'lagblɛ 'mö, wa 'kää 'zɩgblɛ sia, 'n Lagɔ ‑kɩɩ
         sa'a 'yli 'zʋnɩɩ, 'saa 'kä bhä 'nglɩ ‑kä, 'n ɔ 'naa 'kanyɩ bhä abhlɩ 'yli 'zʋnɩmö,
         ɔ 'kanyɩ 'wua 'nɩ? 'A Lagɔ a dlɩtɛɛnɩtɛnɛɛ 'nɩɛ ‑zu lɛɛ! 31 Nza n gbää nɩɩ, dlɩ nɩ tanyɩ libho a nɩ tɩ nɩɩ, sɛ ‑a 'kä bhä 'mözʋmözʋmö ‑a
         'kä li, ‑a 'kä 'nɩmä, ‑a 'kä'ɛ 'wua nɩ? 32 Mä'ä 'pɩwʋ a nɩkpaa ‑waaa Lagɔ ‑yii, mʋa zʋä ‑sɩbhä, 'mö ‑li 'la a 'yize a gbʋ
         plɛnɩɛ. ‑Maa abhʋa abhlɩ, ‑li 'la 'wuë a dɔ'wʋ, a dɩba Lagɔ ɔ ‑wʋä ‑mä ghäyɩ 'wʋʋ,
         ɔ ‑yi 'saa ɔ 'kanyɩ 'nyɛ a 'kä ‑bhölɩ. 33 A'bhï, 'pɩwʋ mää Lagɔ 'kämanɩɛ 'n 'saa zlɔnɩɛ ɔ 'yila 'klʋ a dɔ'wʋ 'mö a gbʋʋ, mʋʋ nɩ plɛnanyɩ tɛɛ, ‑lɛ a dɔ'wʋ,
         ɔ'bhë ‑li 'la 'wuë ‑yɩ tʋʋä ‑mä, ɔ yeanyi 'nyɛ. 34 ‑Sɩbhä a za 'zɩgblɛ a dlɩ nɩ tanyɩ nyɩasɛ libho. Zlɩ ‑mɛɛ zɩɛ, mɛɛ ‑suä 'ɛ yɔlɔylʋ.
         
            

         
      

   
      
         7
Tɩ ‑na 'lilɛ ‑zijle tunɩ(Lwiikö 6.37-38,41-42)71 Tɩ ‑na 'lilɛ ‑zijle tunɩ, nzɩɩ Lagɔ ‑tɩmöa ‑zijle tunɩ. 2 Ɛ'ɛ ‑bhö nyɩasɛ, ‑maa sɛɛ ‑n tunɩɛ ‑na 'lilɛ ‑zijlee, ‑sɩbhä Lagɔ ‑kamö ‑zijle
         tunɩmö. Sɛɛ ‑n zʋä ‑na 'bhɩaa, ‑sɩbhä Lagɔ ‑kamöä 'zʋmö. 3 Zaa, ‑mä ‑na 'ylimö sukïbhë ‑kä ‑mä ‑wʋ, 'n a gbʋ ‑nɩmö plɛnɩɩ, sɛɛ ‑na 'lilɛ
         a 'ylimö a klekëyi a gbʋ ‑kamö bhä plɛnɩ 'nɩ? 4 ‑Nmö sukïbhëa ‑wʋä 'ylimö 'n a gbʋ 'nɩ plɛnɩmöä, sɛ ‑n 'kä bhä ‑na 'lilɛ
         'dɩ 'nyɛ nɩɩ: 'Tua, yi n 'kä ‑na 'ylimö a klekëyi ‑mä ‑sɛ 'nɩ? 5 'Kwlɩsɔkänyɔ nɩmä, ‑sɛɛ ‑mä ‑na 'ylimö a sukïbhëa ‑a ‑wʋä ‑mä 'wë, ‑n 'kä
         sɛ yɩlɩ sɛ ‑yi, ‑n 'kä bhäla ‑na 'lilɛ a 'ylimö a klekëyi ‑mä ‑sɛ.6 Lagɔlii, nɩkpa ‑wa 'kä ‑bhɩɩɛ gʋ ‑wa flaniɛ 'ylimöö, a nɩ tuënyɩ 'nyɛ, wa tanyɩa
         gʋ a sɛ 'yi ‑dɩ. A nɩ tɩ 'a 'nglɩmözikpïï kokotie 'yli 'pä, yɩ tia 'wʋ nyɛzɔnyɛzɔnɩ.A nɩ zɛla Lagɔ ‑maa ɔ yeanyɩ 'nyɛ(Lwiikö 11.9-13)7 A nɩ zɛla ‑maa wa yeanyɩ 'nyɛ. A nɩ tɛlɩ sɛ ‑maa a yi ghlɩ. A nɩ bhɔtɔ ‑gbïlii, ‑maa
         a za wa yi ‑lɛ kälɩ. 8 Ɛ'ɛ ‑bhö nyɩasɛ, ‑maa ‑ɔ zɛlaa 'mö wa nyɛɛ, ‑ɔ tɛlɩɛ sɛɛ, mɔɔ ghlɩɛ, ‑ɔ ‑wʋä ‑lɛ
         ngloluë 'wʋ ‑ɔ bhɔtɔɔ, ɔ za wa kälɩɛ ‑lɛ. 9 A gla'mö a ‑nʋ ‑bhlʋ, 'n ɔ 'yu ‑kɔɔ 'fɔlɔbhë zɛlaa, ɔ yo bhä kpiyi 'nyɛ ‑a? 10 ‑Maa zibhiyi ɔ ‑kɔɔ zɛlaa, ɔ yo bhä tɩmɛ 'nyɛ ‑a? N'nn a'a 'zʋ na a ‑sɩbhä. 11 Zaa, abhʋaa glɩnɩɛ abhlɩ 'kpʋkpʋwaa, a ‑yi'ɛ 'a yuëa ‑li a ‑li a 'nyɛsɛɛ, mɛɛ 'kä
         zi'e a Dɩba ‑ɔ ‑wʋ ‑mä ghäyɩ 'wʋ, 'n 'ɔ yuëa ‑kɔɔ ‑li a ‑li zɛlaa, mɔɔ 'naa 'kʋänyɩ
         bhä 'nyɛ ‑a?Sɛ'ɛ nɩkpa 'wuë kää wa 'kä zʋ12 Sɛ a yɩbhää wa nɩ 'zʋanyɩɩ, a nɩ 'zʋmö ‑sɩbhä a 'bhɩa. Moyizɩ 'a Gböö mi, Lagɔ
         'a 'möbhïlanɩwaa a 'cɩawɛlɩɩ mi, sɛ yɩ gbää, ‑sɩbhä ma‑a da'a.Ywii 'sɔɔ a wɛlɩɩ(Lwiikö 13.24)13 A nɩ ghlɛnɩ ‑mä ngloluë 'tikëyi 'mö! Ɛ'ɛ ‑bhö nyɩasɛ, ‑maa 'yioo ‑wʋ möä ‑mä
         ‑kosu 'möö, 'klʋ wʋ 'ghïliɛ, wʋ ngloluëa 'mö a 'ghïliɛ zaa nɩkpaa ‑wa bhïluä
         wa'aa muënɩ. 14 ‑Maa 'yioo ‑wʋ möä ‑mä Lagɔ yɔwʋʋ, wʋ'ʋä 'klʋ 'ghïli, wʋ ngloluëa 'nɩɛ 'mö
         'ghïli, wʋ bhlibhle 'mö ɛ 'tɛɛ. Zaa, nɩkpaa ‑wa bhïluä wa'aa ‑zu.Suu ‑nyɛ 'wʋ bhïï 'sɔ a wɛlɩɩ(Lwiikö 6.43-44)15 Nɩkpa Lagɔ 'nɩɛ tie ‑wa laa wanyɩ Lagɔ a 'möbhïlanɩwaa, a nɩ 'nɛmanuë 'wʋ. Wa ‑kä
         ‑mä a jijo'wʋ yi, ‑n ‑kʋä 'ylɩmöö, wa 'kä ‑bhɩɛ wïlaa 'nɩ yɔwʋ kälɩ. ‑Zɛglɛgbaa
         glanɩma wa glɩnɩɛ.16 'Wa nʋnʋlii 'mö a 'kää 'wʋ yɩlɩ a 'kʋä ‑tiamö yɩbhlɩnɩ. ‑Kpakaklɔkwa 'wlu wa'a
         ‑sɛ ‑mä ‑bidlu. Wa'aa 'yɛ ‑zɩ ‑gbäglɛtɛlɩsu 'yli pɛ ‑sɛ. 17 Su a su, 'bhï a bhï wʋ tlʋä, suzokwë, 'bhïzoku wʋ tlʋä. 18 ‑Maa su a su 'nɩ tlʋ 'bhïzoku, suzokwë 'nɩ tlʋ'ɛ 'bhï a bhï. 19 Swi 'wuë ‑yɩɩ tlʋä 'bhïï, 'klɛ wa 'kɩɛ 'klɛ wa 'kɩ sia. 20 ‑Sɩbhä a za n gbää nɩɩ, nɩkpa 'la Lagɔ 'nɩɛ tiee, 'wa nʋnʋlii 'mö a 'kää 'wʋ
         yɩlɩ, a 'kʋä ‑tiamö yɩbhlɩnɩ.A nɩ nʋ 'saa Lagɔ yɩbhää(Lwiikö 13.25-27)21 Nɩkpaa ‑wa nʋä 'kwädlɩ ‑Alowli, ‑Alowli, 'pɩwʋ mää Lagɔ 'kämanɩɛ, wa 'wuë mʋa 'naa 'kä ‑sɩbhä ‑mä 'bhle ghlɩ. ‑Maa na dɩba Lagɔ ‑ɔ ‑wʋä ‑mä
         ghäyɩ 'wʋ, nɩkpa ‑wa nʋä 'saa ɔ 'yɩbhää, wa 'yize mʋa 'kää ‑mä 'bhle ghlɩ.
         22 Lagɔ 'a ‑zijle 'käda a zlɩɩ ‑kä ghlɛɛ, nɩkpa a ‑bɛ, wa yi nɩɩ ‑Alowli, wɛlɩɩ Lagɔ
         bhïlanɩnyɩɛ 'möö, ‑na 'nglɩ 'mö, ‑a 'nyɩ nɩkpa. ‑Na 'nglɩ 'mö ‑a kpëti zuzukuzoku nɩkpa ‑gömö. ‑A 'pä zɩzɛ a ‑bɛ ‑na 'nglɩ 'mö. 23 ‑Maa sɛ'ɛ n 'kʋää 'dɩ 'nyɛ nɩɩ, abhʋaa nʋä ‑lizokuu, a 'dionɩ gwë. N 'nanyɩɛ ‑yi
         'lɩlɩlɩ.‑Bïdii 'sɔ ‑kpɔ a ninea(Lwiikö 6.47-49)24 ‑Sɩbhä a za, wɛlɩ 'la 'wuë n 'bhööä da'a bhïlaa, ‑ɔ ‑pʋniɛ sasɛ 'yukwli, sɛ
         yɩ gbää ‑ɔ zʋä ‑sɩbhä, ‑mɔ ɔ ‑nyɛ 'wlʋnɩɛ, 'mö n 'kanyɩɛ dɛ'ɛ sʋlʋnɩ. 'Nɛɛnɩnyɔ
         ‑bhlʋ, ‑lɛ kpayi 'klʋ, ‑lɛ ɔ 'sɩbhää 'ɔ ‑buduu. 25 'Nyizakwëa lɩbhää 'ylɩ ‑bhlʋ 'möö, gbisogbisonyu zumanɩɛ tenyii, 'vuu yiɛ wʋ
         'sɛlɩnɩɛ wʋnyɩ ‑buduu 'ylimöö, sɛ wʋ sɩbhää ‑lɛ kpayi 'klʋ a za, wʋ'ʋä bhli.
         ‑Ɔ ‑pʋnɩɛ 'na wɛlɩɩ 'yukwli, sɛ yɩ gbää ‑ɔ zʋä ‑sɩbhä, ‑lɛ a 'nɛɛnɩnyɔ 'la 'mö
         ɔ ‑nyɛɛ 'wlʋnɩɛ. 26-27 ‑Maa nɩkpɛ ‑mɔmɔɔ, ɔ'ɔɔ ɔbhlɩ 'nɛɛ. ‑Mä bʋsɛ 'mö, ‑mä ɔ 'sɩbhää 'ɔ ‑buduu. 'Nyizakwëa
         'käda lɩbhää 'ylɩ ‑bhlʋ 'möö, gbisogbisonyu zumanɩɛ tenyii, 'vuu yiɛ, wʋ 'sɛlɩnɩɛ
         wʋnyɩ ‑budu 'ylimöö, wʋ 'wuë bhli wʋ bhliɛ, wʋ'ʋä glu tʋʋ. Nɩkpɛ a ‑mɔɔ ‑pʋnɩɛ
         'na wɛlɩɩ 'yukwli, sɛ yɩ gbää ‑ɔ 'nɩ 'zʋä ‑sɩbhä, ‑lɛ a ‑ɔɔ'nɛɛnɩnyɔ 'la 'mö
         ɔ ‑nyɛɛ 'wlʋnɩɛ.» 28 Zezwii bhïlaa wɛlɩ 'la 'wëë, nɩkpa 'wuë ‑wa ‑pʋnɔɔɔ 'yukwlii, 'ɔ 'cɩacɩasaa, ‑sɩbhä
         zuzu a ‑sʋää ‑gömö tenyii. 29 Ɛ'ɛ ‑bhö nyɩasɛ, ‑maa sɛɛ Moyizɩ 'a Gböö a 'cɩawaa 'cʋä a‑a 'kwädlɩɩ, ‑sɩbhä ɔ 'nuë 'cɩa, ‑maa nɩkpɛ a ‑mɔ Lagɔ ‑wʋ ‑gömö a sɛ
         ɔ 'cʋää.

Zezwii yɛ 'zlalɩbhänyɔ yɛmanɩ(Maakö 1.40-45; Lwiikö 5.12-16)81 ‑Mä ‑gägaa 'wlu, 'n Zezwii yiɛ ‑mä 'bhöö. Ɔ kwliɛ, 'n nɩkpa 'kɔkɔmlɛ yoo 'bɩwʋ
         bhlinɩ. 2 'N 'zlalɩbhänyɔ ‑bhlʋ yoo yɔwʋ 'dio, 'n ɔ yiɛ ‑lɛ ɔ dlɩ 'mö ‑kokomïladigbï glu
         'pä. Ɔ lɛ naa: «‑Alowli, n bhiamö, ‑n ‑kä 'wʋ ngluu, ‑n mlɩnɩ ‑n ‑kaa yɛmanɩ n
         'kä 'wlɩlɩ plɛ.» 3 Nɩkpɛ nʋä sa'aa, 'n Zezwii yiɛ sɔ 'mö plu 'n ɔ yoo kɛ zɩ, ɔ lɛ naa: «N ngulu 'wʋ,
         zaa yɛmanɩ.» Ɔ gbää sa'a cuu, 'n zlaa yiɛ nɩkpɛ yɔwʋ bhɩɛ 'n ɔ yiɛ 'wlɩlɩ plɛ. 4 'N Zezwii yoo 'dɩ 'nyɛ nɩɩ: «‑Pʋnɩ sasɛ 'yukwli. Tɩa sɛ ‑n yɛmanɩɛ a 'tɩtɩ nɩkpɛ 'nyɛ.
         ‑Maa mö ‑n 'kä ‑nanyɩ Lagɔbʋbɔnyɔɔ 'ylimö tulanɩ, 'wë, bʋbɔnɩlii Moyizɩ gbä a‑a nɩɩ, 'zlalɩbhänyɔ ‑kä yɛmanɩ ɔ
         nɩ bʋbɔnɩ, nzɩɩ ɔ 'kä 'wlɩlɩ plɛ Lagɔ a 'yila 'klʋ a dɔ'wʋʋ, ‑n 'kɩ Lagɔ bʋbɔnɩ,
         yɩ 'kä nɩkpabhë 'ylimö tulanɩ nɩɩ, ‑n yɛ yɛmanɩ.»Zezwii yɛ 'slʋjeyi a libhonʋnyɔ yɛmanɩ(Lwiikö 7.1-10)5 Zezwii plɛɛ ‑mä Kapɛnaɔmö glɔ 'möö, 'n Ghlʋmɛɛwaa a 'slʋja a 'kifi ‑bhlʋ yoo yɔwʋ
         'dio. 6 Ɔ lɛ naa: «‑Atʋ, na libhonʋnyɔ ‑bhlʋ pö ‑mä ‑budu 'mö, ɔ 'wuë, ɔ yɛ 'kɔtɔ, ɔ ‑gbapö
         tenyii.» 7 Zezwii lɛ naa: «‑Amö n 'kɔ yɛmanɩ.» 8 ‑Maa Ghlʋmɛɛwaa a 'slʋja a 'kifii lɛ naa: «‑Atʋ, n'n‑ä ‑na pälapälasɛ ‑wʋ. ‑Maa
         bhïla wɛlɩkïbhë ‑bhlʋ cuu, nzɩɩ 'na libhonʋnyɔɔ 'kä yɛmanɩ. 9 Ɛ'ɛ ‑bhö nyɩasɛ, ‑maa na'bhë, dɛ n glɩɛ dɛ'ɛɛ, ‑mumuë 'kämanɩɩ, 'n n 'kämanɩ'ɛɛ
         na a ‑mumuë. Na ‑nʋa n 'kämanɩɛ, n ‑kä ‑mɔ 'dɩ 'nyɛ nɩɩ: Mö! ‑Sɩkaa mö ɔ möä.
         N ‑kä'ɛ ‑mɔmɔɔ 'dɩ 'nyɛ nɩɩ: Yi! ‑Sɩkaa yi ɔ yiɛ. 'N n ‑kä na libhonʋnyɔ ‑bhlʋ 'dɩ
         'nyɛ nɩɩ: 'Zʋ sɛ'ɛ! ‑Sɩbhä ɔ zʋä.» 10 Zezwii 'nʋä nɩkpɛ 'la a ngli a wɛlɩɩ, 'n ngli yoo tenyii mla. 'N ɔ yiɛ ‑wa ‑gänɔɔ
         'yi gö, ɔ lɛ naa: «‑Tiamö n nyanyɩɛ dɛ'ɛ 'dɩ nɩɩ, ‑ɔ 'tɛɛnɩɛ nɩkpɛ nɩ a saa Lagɔ
         dlɩɩ, tɛɛnɩ ‑mä Yizlaɛlɩ 'a ngëyii 'mö a ‑nʋa gla'mö, n 'nɔɔ ‑bhlɛ tɛkäsɛ ‑mä 'ylɩmö. 11 Nza n gbää nɩɩ, ‑mä mä'a 'yuku mää ylʋʋ 'wlʋnɩɛ glu a pɩɔ 'yli, nɩkpa a ‑bɛ
         yi ‑mä 'bhöönɩ. Mä wʋ bhlinɩɛ a pɩɔ 'yli, nɩkpa a ‑bɛ yi'ɛ mä 'bhöönɩ. Wa 'wuë,
         'pɩwʋ mää Lagɔ 'kämanɩɛ, Ablaamö mɔ, Yizaakö mɔ 'n Zakɔɔbö, wa ‑nyʋä 'sɔ wa yi ‑mä 'wʋ linɩ. 12 ‑Maa Yizlaɛlɩ a nʋa ‑wa sa‑a a‑a wabhlɩ ‑lɛ 'kɩ wa 'kä ‑mä 'bhle ghlɩɩ, ‑mä 'pɩwʋ,
         ‑mä guylukwëa 'mö, ‑mä wa 'kʋä 'pä mä'a ‑mä wa 'kää 'winɩ, wa 'kä 'klʋ
         'slu.» 13 Ɔ gbää sa'a 'wëë, 'n ɔ yia'aa Ghlʋmɛɛwaa 'a 'slʋja a 'kifii 'yi gö nɩɩ: «Mö
         'ligbë 'mö ‑maa sɛ ‑n 'tɛɛnɩ Lagɔ dlɩ a za, 'saa ‑n 'yɩbhänɔɔ da'aa, ɔ ‑kamu 'nyɛ
         'wë.» ‑Lɛ a 'tɛnyɩ 'la ‑bhlʋ ‑kpɔ 'mö 'n Ghlʋmɛɛwaa a 'slʋja 'a 'kifii a libhonʋnyɔɔ
         yiɛ yɛmanɩ. Zezwii yɛ guzuwa a ‑bɛ yɛmanɩ(Maakö 1.29-34; Lwiikö 4.38-41)14 Zezwii 'bhööä ‑lɛ, 'n ɔ yiɛ ‑mä Piɛlɩ a 'ligbë 'mö mö. Ɔ lɛ 'bhöö 'lɛ Piɛlɩ
         a 'wʋtɛnglɛ wëtlokwëë lɩbhɔɔ zaa ɔ pö dʋdʋ 'wʋ. 15 'N Zezwii yiɛ 'ɔ kätɩkpaa kɛ zɩ. 'N wëtlokwëa yoo ku 'mö bhɩɛ 'n ɔ yiɛ 'wʋ ‑sɔ
         'n ɔ yoo 'wʋ pi. 16 ‑Kidosɛ ghlɛɛ, nɩkpa a ‑bɛ ‑wa kää zuzukuzoku ‑gömöö, 'n wa yuëë Zezwii ‑lɛmö, 'n ɔ yuënyɩɛ 'ɔ ngli a wɛlɩɩ 'mö ‑gömö
         kpëtɩnɩ. Nɩkpa 'wuë gwi 'lɩbhää, 'n ɔ yuëë yɛmanɩmö. 17 Lagɔ a 'möbhïlanɩnyɔ Ezayii 'a wɛlɩɩ ɔ bhïla a‑a nɩɩ:Ɔ ‑kanyɩ ‑a'a yɔlɔylʋʋ ‑gömö ‑sɛ.Ɔ ‑kanyɩ ‑a'a 'lɩbhägwii ‑gömö ‑sɛ.+Wɛlɩ 'la mɩɩ 'wlʋnɩɛ da'a 'yli.Sɛ ‑a kää ‑a 'kä Zezwii ‑gänɩɩ(Lwiikö 9.57-62)18 'Ylɩ ‑bhlʋ 'mö, ‑mä Galilee‑bhölɩɩ 'mö a 'nyubäda 'kädaa yɔwʋ, Zezwii ‑wʋ ‑mä.
         Nɩkpaa ‑wa soo yɔwʋʋ, wa'aa muënɩ. Ɔ 'yuëë 'ylɩmöö, 'n ɔ yiɛ 'ɔ ‑gänɩwaa 'dɩ
         'nyɛ nɩɩ: «A‑a nɩ 'plɩnɩ ‑mä nyuu a kïkë ‑mä'la ‑gömö.» 19 'N Moyizɩ 'a Gböö a 'cɩanyɔ ‑bhlʋ yoo yɔwʋ 'dio. Ɔ lɛ naa: «'Cɩanyɔɔ, dɛ ‑n ‑kä mö ‑kë, n ‑yimö ‑gänɩ.»
         20 Zezwii lɛ naa: «‑Gätlɩzlɛya mɩɩ kää 'mögʋʋvïli, 'zɩ mɩɩ kää 'lwɩlwɩ. ‑Maa Nɩkpɛ a 'Yu, dɛ a'bhë ɔ 'kä sɛ'ɛ 'ɔ 'wukpëlea sɛ 'pïlaa, ɔ'ɔɔ ‑lɛ ‑kä.» 21 ‑Mi'la 'plɩɛ 'wëë, ‑wa ‑gänɔɔ a gla'mö a ‑nɔ ‑bhlʋ, 'n ɔ yo'ɛɛ ɔbhlɩ 'dɩ 'nyɛɛ
         mö, ɔ lɛ naa: «‑Alowli, n yɩbhä nyɩasɛ n ‑kamö 'kwädlɩ ‑gänɩ, ‑maa 'nɩgbö 'tikïyie
         'wʋ 'mö n ‑kä na dɩba ziza 'wëë, n 'kä yi.» 22 Zezwii lɛ naa: «'Tatinɩ ‑gäzɩɩ 'yi, yɩ 'kä zizazizanɩ, ‑maa ‑nmö ‑naa, yi ‑n ‑kaa
         ‑gänɩ.»Zezwii yɛ 'vuu 'kɔdʋ 'nigba(Maakö 4.35-41; Lwiikö 8.22-25)23 Zezwii ‑nyɛ 'ɔ ‑gänɩwaa 'sɔ, 'n wa yia'aa gɔlʋ 'wʋ 'libhï 'n wa yiɛ mö. 24 Wa ‑wʋ mö dɔ'wʋ cuu, 'n 'vuu 'kɔdʋ yiɛ yi, 'n nyuu a ‑gbɔkwälɩ bhlinɩɛ ‑mä gɔlʋʋ
         'mö. ‑Maa Zezwii ngämö ɔbhlɩ. 25 'N 'ɔ ‑gänɩwaa yoo yɔwʋ 'dio 'n wa yoo gäla. Wa lɛ naa: «‑Alowli, yiinyɩ 'wʋ, ‑maa
         ‑abhʋa 'kuaa!» 26 Zezwii lɛ naa: «Sɛ yɩ ‑wʋ bhä 'mö 'n a ngänɩ bhä sa'a 'nɩ? 'A Lagɔ a dlɩtɛɛnɩtɛnɛɛ
         'nɩɛ ‑zu.» 'N ɔ yia'aa 'wʋ ‑sɔ 'n ɔ yiɛ 'vuu ‑nyɛ nyuu 'sɔ 'wʋ 'kpanɩ, 'n saa 'wuë
         yiɛ vlɩɩ plɛ. 27 Wa 'wuë 'n wa yiɛ wölɩya ngli 'pä, wa lɛ naa: «'Ɔ! 'Saa‑nɩkpɛ bhä sɛ ‑ma nɩ dɛ'ɛ,
         'n 'vuu a'bhë ‑nyɛ 'nyu 'sɔ zo bhä 'klʋkpamö 'nɩ?»Zezwii yɛ nɩkpa 'sɔ zuzukuzoku ‑gömö kpëti(Maakö 5.1-20; Lwiikö 8.26-39)28 Wa möä, ‑mä nyuu a kïkë ‑mä'la ‑gömö, ‑mä Gadala‑bhölɩɩ 'mö, Zezwii ghlɛɛ
         ‑mä cuu, 'n nɩkpa 'sɔ yoo gbanɩɛ yi, wa 'bhöönɩ ‑mä lesikpï jijo'wʋ. Zuzukuzoku wa kää ‑gömö zaa, yɔwʋ wa kälɩɛ tenyii. ‑Sɩbhä a za, 'yioo wa ‑wʋä 'wʋʋ, ‑bɛ
         'nɩ ghlɛnuu 'wʋ. 29 'N wa yiɛ 'mö 'kpa, wa lɛ naa: «Lagɔ a 'Yu Zezwii sɛ ‑n ‑kanyɩ bhä 'wʋ gbänɩ? ‑N
         ‑kanyɩ 'klɩ 'yɩa a za ‑n yi bhä ‑a? ‑N ‑yi sɛ nɩɩ ‑a'a 'klɩyɩatɛnyɩɩ 'nɩɛ ‑bhlɛ ghlɛ.»
         30 Dɛɛ nɩkpa 'la möä Zezwii gbanɩɛ a 'yukudeyie, ‑lɛ a ‑gäga ‑bhlʋ 'wlu, kokotie a
         ‑zɩkpa 'käda ‑bhlʋ ‑wʋ a ‑lɛ. Yɩ ‑wʋ ‑mä 'wʋ li dɔ'wʋ. 31 Zuzukuzokuu ‑yɩ ‑wʋä nɩkpa 'la ‑gömöö, 'n yɩ yiɛ Zezwii yɔwʋ bhibhe, yɩ lɛ naa: «‑Yayaya,
         ‑n ‑kanyɩ kpëtii, 'tatinɩnyɩ 'yi ‑a 'kä ‑mä kokotie 'la 'mä plɛ.» 32 Ɔ lɛ naa: «A nɩ mö a 'kɩ 'mö plɛ.» 'N yɩ yiɛ nɩkpa 'sɔ ‑kpɔ ‑gömö 'bhöö, 'n
         yɩ yiɛ kokotiea 'mö plɛ. Yɩ plɩɛ 'mö cuu, kokotiea 'wuë, 'n yɩ yiɛ ‑mä ‑gägaa
         'wlu 'bhöö, 'n yɩ yiɛ ‑mä 'nyu 'mö sɛ 'sulo. 'N nyuu yiɛ 'lɩbhä. 33 Yɩ ‑gänɩwaa 'yɩɛ ‑sɩbhä 'ylɩmöö, 'n wa yiɛ futo 'n wa yiɛ ‑mä glɔ 'mö mö. Wa
         ghlɛɛ ‑mä, sɛ yɩ 'plɩɛ 'wʋ, 'n zuzukuzokuu yiɛ nɩkpa 'la 'sɔ ‑kpɔ ‑gömö 'bhöö
         a tɩtɩɩ, 'n wa yiɛ ‑sɩbhä ‑sɛ. 34 Zaa, ‑mä ‑glɔ 'la 'mö a ‑nʋa 'wuë, wa 'nwiɛ, 'n wa yiɛ 'wʋ ‑sɔ, wa 'kä Zezwii
         'ylɩmöä mö. Wa ghïloo ‑mä, 'n wa yoo yɔwʋ bhibhe, wa lɛ naa: «‑Yayaya, 'bhöö
         mä'ä ‑a'a bhlɩɩ 'mö.»

Zezwii yɛ kpälɛkpälɛnyɔ yɛmanɩ(Maakö 2.1-12; Lwiikö 5.17-26)91 Yɩ 'plɩɛ sa'a 'wëë, 'n Zezwii yi'ɛɛ gɔlʋʋ 'wʋ 'libhï, mä ɔ 'bhöönɩ a‑a, 'n ɔ
         yiɛ ‑mä 'bɩwʋ mö, ‑glɔɔ 'mö mä ɔ glɩ a‑a, 'n ɔ yiɛ ‑mä mö. 2 Ɔ ghlɛɛ ‑mä, 'n wa yoo nɩkpɛ ‑bhlʋ ‑lɛmö, ɔ pö ‑sɛpʋ 'mö. Kpälɛ ɔ kpälɛɛ, nɩkpaa
         ‑wa ‑lɛmɔɔ, Zezwii 'yɩɛ sɛ wa 'tɛɛnɔɔ dlɩ 'ylɩmöö, 'n ɔ yiɛ kpälɛkpälɛnyɔɔ 'dɩ
         'nyɛ nɩɩ: «Na 'yu, bhlɩ dlɩ sɛ, ‑maa ‑na'a 'nyinylolii a gbʋʋ yɛ bhɩɛ.» 3 ‑Maa Moyizɩ 'a Gböö a 'cɩawaa, wa gla'mö a ‑mumuë, wa glɩmö a ‑lɛ la. Zezwii gbää sa'aa, wa dila zɛmö a dɔ'wʋ
         wa lɛ naa: «Nɩkpɛ ‑mɔ nɩ, Lagɔ 'a nglɩɩ 'mö ɔ nyimaa.» 4 Zezwii yɩɛ 'wa dlɩpäsaa 'ylɩmöö, 'n ɔ yuëë nimï 'yɩbhä, ɔ lɛ naa: «Sɛ yɩ ‑wʋ
         bhä 'mö 'n 'a dlɩpäsaa ‑wʋ bhä sa'a 'zokwësɛ 'nɩ? 5 N 'kä nɩkpɛ nɩ 'dɩ 'nyɛ nɩɩ, ‑na'a 'nyinylolii a gbʋʋ yɛ bhɩɛ, n 'kɔ'ɛ 'dɩ nyɛ nɩɩ
         ‑sɔ 'wʋ ‑n 'kä nɛmö, yɩ 'sɔɔ a dɔ'wʋ ‑yɩ 'tɛɛ bhä 'mö? 6 ‑Maa n yɩbhä a nɩ yɩbhɩnɩ sɛ nɩɩ, Nɩkpɛ a 'Yu, mɔɔ kää ɔ 'kä mä'ä dʋdʋ 'wʋ nɩkpɛ a 'nyinyloli a gbʋ bhɩa.» Zaa, 'n ɔ yiɛ kpälɛkpälɛnyɔɔ
         'dɩ nyɛ, ɔ lɛ naa: «‑Sɔ 'wʋ, 'libhï ‑na'a ‑sɛpʋʋ 'wʋ, ‑n 'kä 'ligbë 'mö mö!»
         7 Zezwii gbää sa'a cuu, 'n kpälɛkpälɛnyɔɔ yiɛ 'wʋ ‑sɔ, 'n ɔ yiɛ 'ligbë 'mö mö.
         8 Nɩkpa 'wuë ‑wa ‑wʋä a‑a ‑lɛ, wa 'yɩɛ ‑li 'la 'ylɩmöö, nganɔɔ 'lɩbhʋää, 'n wa
         yiɛ Lagɔ a 'nglɩ 'ghlimanɩ, sɛ ɔ 'nyɛɛ nɩkpɛ sa'a a 'mötɛɛnɔ a za.Zezwii yɛ Matie wäzɩ(Maakö 2.13-17; Lwiikö 5.27-32)9 Zezwii 'bhööä da'aa 'n ɔ yiɛ mö. Ɔ ‑wʋ mö dɔ'wʋ, 'n ɔ yiɛ nɩkpɛ ‑bhlʋ 'ylɩmö,
         ɔ glɩ ‑mä lapoopɛnɩbuduu 'mö. Ɔ nglɩɛ Matie, 'n ɔ yoo wäzɩ, ɔ lɛ naa: «Matie, yi
         ‑n ‑kaa ‑gänɩ!» Ɔ gbää ‑sɩbhä cuu, 'n Matie yiɛ 'wʋ ‑sɔ 'n ɔ yoo 'bɩwʋ bhlinɩ.
         10 'Ylɩ ‑bhlʋ 'mö, Zezwii ‑wʋ ‑mä Matie a 'ligbë 'mö li dɔ'wʋ, lapoomoni a 'wʋbhliwa
         a ‑bɛ, nɩkpa ‑mumuë ‑wanyɩ nglɩɩ ‑nyimamö'ɛɛ 'n 'ɔ ‑gänɩwaa kökä, wa 'wuë, wa ‑nyɔɔ ‑wʋ 'wʋ linɩ dɔ'wʋ, 11 'n Falizɩɛwaa 'yuëë 'ylɩmö, 'n wa yiɛ Zezwii 'a ‑gänɩwaa nimï 'yɩbhä nɩɩ: «Sɛ yɩ ‑wʋ ɔ 'mö,
         lapoomoni a 'wʋbhliwaa ‑nyɛ nɩkpaa ‑wanyɩɩ nglɩɩ ‑nyimaa 'sɔ, 'n a 'bhidɩba ‑nyʋä
         linɩ bhä 'wʋ 'nɩ?» 12 Zezwii 'nʋä, 'n ɔ yuëë 'dɩ 'nyɛ, ɔ lɛ naa: «‑Ɔ ‑yɛɛ, ɔ'ɔ tɛlɩ göpögöpönyɔ sɛ,
         ‑maa ‑ɔɔɔ ‑yɛ, mɔɔ tɛlɩɛ göpögöpönyɔ sɛɛ. 13 Miɛ nɩɩ, nɩkpa ‑wa zlɔnɩɛ 'möö, wa za n'n‑ä mä'ä dʋdʋ 'wʋ yi, ‑maa ‑wa glɩnɩɛ
         'nyinylolinʋwaa, wa za n yiɛ, n 'kʋä wäzɩ.» Sɛ'ɛ yɩ cɛlɩɛ ‑mä Lagɔbɔgʋʋ 'mö nɩɩ:
         Nɩma a bʋbɔnɩbʋbɔnɛ mɛ, ngäzɩdlɩkäkʋ mu, yɩ 'sɔ ‑kpɔ a dɔ'wʋ, ngäzɩdlɩkäkʋ 'mö
            n yɩbhää.+A ‑kä möö, wɛlɩkïbhë 'la, sɛ a sɛɛ zɛmöö, a nɩ 'pä sasɛ dlɩ a 'kä ‑sɩbhä
         'mö nʋ.Suplɛplʋʋ a wɛlɩɩ(Maakö 2.18-22; Lwiikö 5.33-39)14 'Ylɩ ‑bhlʋ 'mö, Zaa Batisɩ 'a ‑gänɩwaa mʋa ghlɩɛ ‑mä Zezwii 'n wa yoo nimï 'yɩbhä. Wa lɛ naa: «‑Abhʋa, ‑a ‑nyɛ Falizɩɛwaa 'sɔ ‑a plɛ su. ‑Maa ‑na ‑nʋa ‑naa, wa'a plɛ wabhlɩ su 'lɩlɩlɩ. Zaa sɛ yɩ ‑wʋ ɔ 'mö
         nɩ?» 15 'N Zezwii yuëë 'dɩ 'nyɛ ɔ lɛ naa: «Nɩkpɛ ‑kä 'nglɔ kwä, 'n wa ‑kä nglɔɔ 'wʋ 'bhli
         dɔ'wʋ ‑wʋ, nglʋkwänyɔɔ ‑kä ‑bhlɛ ‑lɛ ‑wʋʋ, nɩkpaa ‑wa yi a‑a 'bhlie, wa yi bhä
         wa 'naa li nʋ ‑a? N'nn! Wa 'naa 'kä ‑sɩbhä nʋ. ‑Maa 'tɛnyɩ ‑mɛmɛɛ yi ghlɛ, dɛ wa
         'kʋä nglʋkwänyɔɔ jijo 'wʋ ‑sɛɛ. ‑Lɛ a 'tɛnyɩ 'la 'mö, wa yi su plɛ.»16 'N ɔ yuë'ɛɛ nine ‑mamaa 'pänɩ, ɔ lɛ naa: «Wa ‑kä ‑lɛ ‑bänagɔgɔ a ‑fële 'mö ‑yʋkʋpɩɔlulu
         'kplɛnɩɩ, yɩ'ɩɛ ‑sɩbhä 'wʋ ‑ngwa. Ɛ'ɛ ‑bhö nyɩasɛ, ‑maa wa ‑kʋʋ ‑lɛ 'kplɛnɩɩ, ‑lɛ
         ghɔlɔ a ghlɔɔ tenyii 'n ‑fëlea 'ghlimanɩɛ 'mö. 17 Wa ‑kä nʋyɔlʋ 'kplabhëgɔgɔ 'mö pälɩɩ, yɩ'ɩɛ'ɛ ‑sɩbhä 'wʋ ‑ngwa. Ɛ'ɛ ‑bhö nyɩasɛ,
         ‑maa wa ‑kʋʋ ‑mä pälɩɩ, 'kplabhëa ghɔlɔ a ghlɔɔ, 'n nʋʋ 'suloo sɛ, yɩ 'sɔɔ 'n yɩ
         nyimonɩɛ 'gämö. ‑Sɩbhä a za wa pälɩɛ nʋyɔlʋ 'kplabhëlele 'mö. ‑Sɩbhä a dɔ'wʋ
         yɩ kii 'sɔ ‑kpɔ 'nɩ nyimoo.»Guzunglɔɔ ‑ɔ zɩɛ Zezwii 'a ‑bänaa kɛ ‑nyɛ yuu ‑ɔ 'ku a‑a Zezwii gälaa 'sɔ a wɛlɩɩ(Maakö 5.21-43)18 Zezwii ‑wʋ ‑bhlɛ bhïla dɔ'wʋ 'n Zwiiföwa a 'kifi ‑bhlʋ yiɛ yi. Nɩkpɛ 'la, ‑lɛ Zezwii
         a dlɩ 'mö 'n ɔ yiɛ ‑lɛ ‑kokomïladigbï glu 'pä. Ɔ lɛ naa: «‑Atʋ, 'na nglʋyuu yɛ
         'ku ‑lɛ 'nɩɛ ‑bhlɛ 'mö gwälɛ. Zaa, ‑yaya, yi ‑n 'kɔ kɛ zɩ, ɔ 'kä gɔlɔ.» 19 'N Zezwii yiɛ 'wʋ ‑sɔ, 'ɔ ‑gänɩwaa kökä, wa ‑gänɩ nɩkpɛɛ 'n wa yiɛ mö. 20 Wa ‑wʋ mö dɔ'wʋ, 'nglɔ ‑bhlʋ, ‑jɛzlɛzlɛɛ kɔɔ ‑bhlɛ 'ylʋbö kʋgbä'sɔ 'lɩbhänɩ 'n
         ɔ yiɛ Zezwii nimï ghlɛnɩ 'n ɔ yiɛ 'ɔ ‑bänaa a kpulu kɛ zɩ. 21 Nglɔ 'la, ɔ dlɩ zɛmö a dɔ'wʋ, ɔ lɛ nɩɩ: «'N n ‑kä 'ɔ ‑bänaa a 'yize kɛ zɩɩ, n yi
         yɛmanɩ.» 22 'N Zezwii yiɛ nimï 'lɛ, 'n ɔ yoo 'ylɩmö. Ɔ lɛ nɩɩ: «Na 'yu, bhlɩ dlɩ sɛ, ‑maa ‑na'a
         dlɩ'wʋkänɔɔ ‑kamö puë.» Zezwii gbää sa'a cuu, 'n nglɔɔ yiɛ yɛmanɩ.23 'N Zezwii yia'aa ‑mä Zwiiföwaa a 'kifii 'la a 'ligbë 'mö ghlɛ. Ɔ lɛ 'bhöö 'lɛ,
         nɩkpa ‑su ‑lɛ. Bhlɩbhlɩwa ‑wʋmö'ɛ ‑lɛ. Nɩkpa nʋ bidibidi, wa wi. Zezwii 'yuëë wa
         'wuë 'ylɩmöö, 24 ɔ lɛ naa: «A 'wuë, a nɩ 'wlʋ ‑mä, ‑maa yuu 'nɩɛ ku‑u, ngämö ɔ ngämöä.» Ɔ gbää
         sa'aa, 'n wa yoo gla pälɩ. 25 Wa 'wälaa ‑mä nɩkpa 'wuë 'wëë, ‑mä ‑budukïbhëa 'mö mää yuu a ‑gäzɛɛ pöä,
         'n Zezwii yiɛ ‑mä plɛ. 'N ɔ yiɛ yuu a ‑gäzɛɛ sɔ köbhänɩ, 'n yuu yiɛ gɔlɔ 'n ɔ
         yiɛ 'wʋ ‑sɔ. 26 Wɛlɩ 'la 'n yɩ yiɛ ‑mä bhlɩɩ 'wuë 'mö gbɔlɔnɩ.Zezwii yɛ 'kukwlekäwa 'sɔ yɛmanɩ27 Zezwii 'bhööä ‑lɛ 'n ɔ yiɛ mö. Ɔ ‑wʋ mö dɔ'wʋ, 'n 'kukwlekäwa 'sɔ yoo 'bɩwʋ
         bhlinɩ. Wa ‑wʋ 'mö 'kpa dɔ'wʋ, wa lɛ: «Daviidɩ a 'yu a 'yu aa, yɩlɩ ‑aa ngäzɩklʋ 'mö aa!» 28 Ɔ ghlɛ ‑mä 'ligbë 'mö, 'kukwlekäwaa ghlɛ ‑lɛ ɔ yɔwʋ, 'n ɔ yuëë nimï 'yɩbhä,
         ɔ lɛ naa: «A kɩ bhä dlɩ 'wʋ nɩɩ n bhɛnɩ n 'kanyɩ yɛmanɩ ‑a?» Wa lɛ: «Nn, ‑Alowli,
         ‑a 'kɩ ‑sɩbhä dlɩ 'wʋ.» 29 'N Zezwii yiɛ 'wa yilaa kɛ zɩ. Ɔ lɛ naa: «Sɛ a kää da'a Lagɔ dlɩ 'wʋ a za, 'a yilaa
         nɩ do.» 30 Ɔ gbää sa'a cuu, 'n wa yilaa yiɛ do. 'N Zezwii yuëë kä'mö 'titli, ɔ lɛ naa:
         «A ‑pʋnɩ 'yukwli, wɛlɩ nɩ a nɩ ti nɩkpɛ 'nyɛ.» 31 ‑Maa ‑sɩbhä yɩ ‑wʋ 'mö, nɩkpa 'la, wa möä, ‑mä bhlɩ 'la 'wuë 'mö, 'n wa yiɛ
         ‑mä Zezwii 'a nglɩɩ mlɩmanɩ.Zezwii yɛ ‑ɔɔwɛlɩkänyɔ yɛmanɩ32 'Kukwlekäwa 'la möä 'wë cuu, 'n wa yiɛ Zezwii nɩkpɛ ‑bhlʋ ‑lɛmö, zuzukwëzokwë ɔ kää ‑gömö. A 'nglɩ 'mö ɔ'ɔ bhïla. 33 'N Zezwii yonyɩɛ ‑gömö kpëti. Cuu, 'n nɩkpɛ yiɛ bhïla. Nɩkpa 'wuë ‑wa ‑wʋä ‑lɛ,
         'n ngli yuëë yɛ, wa lɛ: «'Ɔ! ‑Aaa a ‑bhlɛ tɛkäsɛ sɛ'ɛ a ‑li mä'ä Yizlaɛlɩ‑bhölɩɩ 'mö 'ylɩmö.» 34 ‑Maa Falizɩɛwaa wabhlɩ, wa lɛ naa: «Nɩkpɛ 'la, zuzukuzoku a 'kifi mɔɔ ‑wɔɔ ‑gömö, mɔɔ nyɔɔ 'mötɛɛnɔ 'n ɔ kpëtie zuzukuzoku nɩkpa ‑gömö.»Sɛ'ɛ nɩkpa a ngäzɩ 'lɩbhää Zezwii35 ‑Mä Bhlɩ 'la a ‑gwlɩ 'kädɩɩ ‑nyɛ ‑gwlɩ 'tikïyiea 'wuë 'sɔ 'mö, ‑sɩbhä Zezwii
         'tʋä ‑mä 'wʋ. ‑Mä a Zwiiföwaa a Lagɔbïdii 'mö, 'n ɔ 'cɩanɩɛ ‑mä Lagɔwɛlɩɩ. 'Pɩwʋ mää Lagɔ 'kämanɩɛ a 'Mänatɩtɩɩ, 'n ɔ biiɛ saa 'wuë. Nɩmɛnɛkäwaa ‑nyɛ guzuwaa 'wuë 'sɔ 'n ɔ yɛmanuëë.
         36 Zezwii 'yɩɛ nɩkpaa a ‑bʋbʋʋ 'ylɩmöö, wa ngäzɩɩ lɩbhɔɔ tenyii. Ɛ'ɛ ‑bhö nyɩasɛ,
         ‑maa ɔ ‑yi sɛ nɩɩ, wa yɛ yɔlɔ, swɩ kʋä yɔwʋ 'kunɩ. Wa 'kä ‑bhɩɛ wïla a ‑mii 'nɩ
         'ylizʋnɩnyɔ 'wʋ ‑kä. 37 ‑Sɩbhä a za, 'n ɔ yiɛ 'ɔ ‑gänɩwaa 'dɩ 'nyɛ, ɔ lɛ naa: «Lagɔ 'a 'lagblɛɛ, ɛ 'ghïli tenyii 'n ɛ yɛ zɛlɩ, ‑maa nɩkpa
         ‑wa 'kää ‑mä ɛ 'mö libho nʋʋ, wa'aa ‑zu. 38 Zaa, a nɩ bhibhe 'lagblɛlowlii yɔwʋ, ɔ 'kä libhonʋwa ‑mumuë 'wʋ 'libhï, ɔ 'kʋä
         ‑mä 'ɔ 'lagblɛɛ 'mö kwä.»
         
            
               	Ozee 6.6.

Zezwii 'a tietiewaa kʋgbä'sɔ ‑kpɔ(Maakö 3.13-19; Lwiikö 6.12-26)101 'N Zezwii yiɛ 'ɔ ‑gänɩwaa kʋgbä'sɔ ‑kpɔ wäzɩ 'n ɔ yuëë 'mötɛɛnɔ 'nyɛ, wa 'kä ɔ 'nglɩ 'mö nɩkpa zuzukuzoku
         ‑gömö kpëti. Nɩmɛnɛkäwaa ‑nyɛ ‑muë gwi a kii 'wuë lɩbhää 'sɔ, wa 'kʋä'ɛ yɛmanɩ.
         2 Wa kʋgbä'sɔ ‑kpɔ ɔ laa 'ɔ tietiewaa, wa nglɩɩ miɛ dɛ'ɛ: Simɔɔ, wa la'ɛɛ Piɛlɩ, 'n ɔ ‑daayu Adlee, Zebedee a yowluwa Zaakö
         ‑nyɛ Zaa 'sɔ, 3 Filiipö, Batlemii, Tomaa, Matie ‑ɔ glɩnɩ a 'yɛɛ lapoomoni a 'wʋbhlinyɔ, Alɩfee a
         yowli Zaakö, Tadee, 4 Simɔɔ ‑ɔ ‑wʋmö a‑a ‑mä ‑zɩkpaa wa laa Zɛlɔɔtɩ+ 'mö, 'n Zwidaa Yisikalio ‑ɔ 'kää zɩkö Zezwii plɩɩ.Zezwii yɛ 'ɔ ‑gänɩwaa kʋgbä'sɔ ‑kpɔ tie(Maakö 6.7-13; Lwiikö 9.1-6)5 Nɩkpa 'la kʋgbä'sɔ ‑kpɔ 'mö Zezwii tiee. Wa lɛ 'kää möä yii, sɛ'ɛ ɔ 'zuëë
         'dɩ 'mö, ɔ lɛ naa: «‑Waaa Zwiiföwa glɩnɩ 'a bhlɩɩ 'mö, a nɩ tɩ ‑mä mö, a nɩ tɩ'ɛ
         Samalii‑bhölɩɩ 'mö a glɔ ‑bhlʋ a'bhë 'mö plɛ. 6 ‑Maa Yizlaɛlɩ 'a ngëyii 'mö a ‑nʋa, wa ‑muë ‑bhɩɛɛ wïlaa yɛ tʋʋ, wa bɛyɩ, ‑mä a nɩ mö. 7 A ‑kä mö dɔ'wʋ ‑wʋʋ, a nɩ 'nyɛ nɩkpa Lagɔwɛlɩɩ. A nɩ 'nyʋä 'dɩ nɩɩ: 'Pɩwʋ mää Lagɔ 'kämanɩɛ yɛ 'dio. 8 A nɩ yɛmanɩ guzuwaa 'wuë, a nɩ gäla ‑gäzɩ, a nɩ yɛmanɩ 'zlalɩbhäwa wa 'kä 'wlɩlɩ
         plɛ, a nɩ kpëti zuzukuzoku nɩkpa ‑gömö. 'Mötɛɛnɔ 'la n 'nyanyɩɛ, a ‑nɩɩɛ wʋ 'wlumö 'pɛnɩ zaa, a ‑kä libho
         'la nʋʋ, ‑bɛ nɩ tanyɩ 'pɛnɩ. 9 A ‑kä möä yii, a nɩ tɩ moni ‑su. 10 A nɩ tɩ ‑kotoku ‑su, a nɩ tɩ ‑banɩ 'sɔ 'sɔ ‑su, a nɩ tɩ 'siikpli ‑su, a nɩ tɩ nɛmönɩpeyi
         ‑su. Ɛ'ɛ ‑bhö nyɩasɛ, ‑maa ‑ɔ nʋä libhoo, ɔ kä ɔ 'kä li.11 A ‑kä glɔ 'mö ghlɛ, ɛ yi ‑glɔ 'tikëyi oo, ɛ yi ‑glɔ 'kɔdʋ oo, a nɩ 'yɩbhä nimï,
         nɩkpɛ a ‑mɔɔ yɩbhää ɔ 'kanyɩ päla ‑kä ‑mä ‑wʋ, ɔ 'kanyɩ päla. ‑Ɔ ‑kaanyɩ pälaa,
         a nɩ gʋʋ ‑lɛ 'ɔ 'ligbëa 'mö ‑këë 'a mömötɛnyɩɩ ‑kä ghlɛ a 'kä mö. 12 A ‑kä 'ligbë ‑bhlʋ 'mö ghlɛɛ, a nɩ nʋ nɩɩ, a 'wuë, 'pʋpʋɛ nɩ ghlanyɩ 'wʋ. 13 ‑Lɛ 'ligbë 'la mö a ‑nʋa ‑kaanyɩ pälaa, 'pʋpʋɛ yuë 'wʋ ghlɛ, ‑maa wa 'nanyɩ pälaa,
         ɛ nɩ sɩbhanyɩ 'mö 'wlu. 14 ‑Maa dɛ a ‑kä ghlɛ, ɛ yi glɔ 'mö oo, ɛ yi 'ligbë 'mö oo, 'n ‑mä a ‑nʋa 'nanyɩ
         pälaa, wa 'nanyɩ 'yukwli ‑pʋnɩɩ, a nɩ 'plɩ. ‑Maa a ‑kä möä yii, a nɩ gbɔtɔ 'a
         kplɩzɛmödʋdʋʋ. 15 ‑Tiamö n nyanyɩɛ dɛ'ɛ 'dɩ nɩɩ, Lagɔ 'a ‑zijle 'kädaa a zlɩɩ ‑kä ghlɛɛ, ‑glɔ 'la
         'mo a ‑nʋa 'a nyinylolii a 'pɛna Lagɔ 'kʋä 'nyɛɛ, a yi 'mö 'tɛɛ a yi Sodɔɔmö ‑nyɛ
         Gomɔɔlʋ 'sɔ a ‑nʋa, a ‑naa 'wʋ zi.Sɛ'ɛ Zezwii gbää zwɩɩ ɔ ‑nʋa 'kää zi a dɛ(Maakö 13.9-13; Lwiikö 21.12-17)16 A yɩɛ, sɛ wa pä'ɛ gbï jijo'wʋ wïlaa, ‑sɩbhä n ‑wʋanyɩɛ dɛ'ɛ nɩkpa jijo'wʋ tie
         dɔ'wʋ. Zaa, a ‑kä möö, sɛɛ tɩmɛ 'nɛɛ'ɛ, a nɩ 'nɛɛ ‑sɩbhä. Sɛɛ ‑kpakʋ 'nɩ 'pä'ɛ
         nɩkpɛ 'wʋʋ, a nɩ tɩ ‑sɩbhä nɩkpɛ 'wʋ 'pä. 17 A nɩ 'nɛmanɩa nɩkpaa 'wʋ, ‑maa 'wa ‑zijlituwa 'kädɩɩ a 'yila 'klʋ wa yeanyɩa ‑mä kwä. ‑Mä Zwiiföwaa 'a Lagɔbïdii 'mö, wa yeanyɩa ‑mä kwä, wa 'kanyɩ 'sɛlɩ. 18 Sɛ a glɩnɩɛ na ‑nʋa a za, wa yeanyɩ 'kämanɩwa 'kädɩ ‑nyɛ 'bhlɩlowluwa 'sɔ a 'yila
         'klʋ 'nigba, wa 'kanyɩ ‑zijli tu. ‑Sɩbhä yɩ 'kää 'wʋ 'plɩ, nzɩɩ nɩkpaa ‑waaa Zwiiföwa
         glɩnɩ ‑nyɛ 'wa 'kädɩɩ 'sɔ a 'yila 'klʋ, a 'kä ‑lɛ na dɛ bhïlanɩ. 19 ‑Maa wa ‑kaanyɩ ‑mä ‑zijlituwaa 'yila 'klʋ kwää, 'saa a 'kää ‑mä ‑zijle 'mö
         bhïlanɩ, 'n sɛ a 'kɩɛ 'möbhïlabhïlamö, yɩ dɔ'wʋ, dlɩ nɩ tanyɩ nyɩasɛ libho, ‑maa
         ‑lɛ a 'tɛnyɩ 'la ‑bhʋlʋ ‑kpɔ 'mö, wɛlɩɩ a 'kää bhïlaa, Lagɔ yeanyi ngli 'pä.
         20 Anyɩgäsɛ abhʋa 'nɩɛ a 'kä bhïla, ‑maa a dɩba Lagɔ 'a 'Wugɔmʋʋ mɔɔ 'kanyɩɛ 'mö
         bhïlanɩ. 21 ‑Lɛ a 'tɛnyɩ 'la 'mö, ‑daayu yi ‑daayu tʋ kunɩ wa yo 'lɩbhä ɔ yi 'ku. Dɩbawa yia
         ‑sɩbhä 'wa yuëa 'zʋmö. Yuë ‑mumuë a'bhï, wa yia wa ‑lowluwa 'mö 'bhɛlɔnɩ, wa
         yuë tʋ kunɩ, wa yuë 'lɩbhä wa yi 'ku. 22 Na za, nɩkpaa 'wuë yeanyɩ ‑gblɩ, ‑maa nɩkpɛ ‑mɔɔ 'nɩ 'na wɛlɩɩ kɛ'mö ‑sɛ ‑këë,
         ‑ɔ ‑kä ‑mä 'gbë 'wʋ ghlɛɛ, Lagɔ yo puë. 23 A ‑kä glɔ ‑bhlʋ 'mö 'na wɛlɩɩ biaa mö 'n ‑mä a ‑nʋa ‑kaanyɩ 'klɩ 'yɩaa, a nɩ futo,
         a 'kä ‑glɔ ‑mumuu 'mö mö. ‑Maa ‑tiamö n nyanyɩɛ dɛ'ɛ 'dɩ nɩɩ: A 'naa 'kä ‑bhlɛ
         Yizlaɛlɩ‑bhölɩɩ 'mö a ‑gwlɩɩ 'wuë 'mö 'wʋ 'tʋ, Nɩkpɛ a 'Yu, 'n ɔ 'kää yi. 24 Nɩkpɛ a ‑gänɩnyɔ 'nɩɛ ‑zɩ 'ghïli ɔ 'kä 'bhidɩba 'wʋ zi, nɩkpɛ a libhonʋnyɔ 'nɩɛ'ɛ
         ‑zɩ 'ghïli, ɔ 'kä ɔ 'bhidɩba 'wʋ zi. 25 ‑Maa nɩkpɛ a ‑gänɩnyɔ 'n ɛ ‑kä'ɛ ɔ libhonʋnyɔ, sɛ wa zʋä ɔ 'bhidɩba, wa ‑kɔɔ ‑sɩbhä
         'zʋmöö, yɩ nɩ nɛnɔ dlɩ yɔwʋ. Zaa, 'n wa ‑kä 'ligbëlowlii Bɛzebilɩ laa, sɛ wa 'kä bhäa'a 'ɔ 'ligbëa 'mö a ‑nʋa la 'nɩ?Lagɔ 'mö nɩkpɛ kää ɔ 'kä ‑gu(Lwiikö 12.2-7)26 Zaa, a nɩ tɩ nɩkpa ‑gu. ‑Maa 'saa ziza‑a ‑bhlɛ ‑sɩkaa 'yizee, wʋ kä wʋ 'kä 'ylɩ
         ‑bhlʋ 'mö 'yli 'wlʋnɩ. 'Saa nɩkpa 'nɩɛ ‑bhlɛ ‑yii, wʋ kä wʋ 'kä 'ylɩ ‑bhlʋ 'mö
         zɩkpa bhli. 27 Zaa, wɛlɩɩ 'wuë n 'nyanyɩɛ 'wi 'möö, a nɩ bhïlani nɩkpabhë a 'yila 'klʋ. 'Saa
         wa lɛtɛnanyɩɛ 'yukwli gwëë, a nɩ biii wɛlɩpänyɔ a sɛ. 28 A nɩ tɩ nɩkpa ‑gu. ‑Maa wa ‑kä 'a kpökpaa 'lɩbhä 'wëë, wa'aa bhɛnɩ wa 'kä 'a
         'wugaa ‑lu nʋ. ‑Maa Lagɔ ‑ɔ ‑kä 'a kpökpaa 'lɩbhä 'wë, ‑ɔ bhɛnɩɛ ɔ 'kä 'a 'wugaa
         ‑kosu 'mö kwää, 'mö a nɩ ‑gu. 29 A yɩlɩɛ ‑ka 'bhuluyuëa 'wʋ. A'bhï a ‑yi sɛ nɩɩ, ‑n ‑kä fälɛgïyi ‑bhlʋ ‑kä, ‑n
         yuë 'sɔ pɩa. ‑Maa 'bhuluyuëa ‑waaa sa'a dɛsɛ ‑kää, wa gla'mö a ‑bhlʋ 'nɩɛ ‑zɩ
         dʋdʋ 'wʋ bhli, 'n a dɩba Lagɔ 'nɩɛ 'wʋ nguluu. 30 'A 'wlu a nyukwëa a'bhë, Lagɔ ‑yi ‑zɩmö a yʋʋ ‑bhli. 31 Zaa, a nɩ tɩ ‑gu. ‑Maa Lagɔ a 'yila 'klʋ a dɔ'wʋ, a kä tenyii dɛsɛ, a zi 'bhuluyuëa
         a ‑zɩkpa 'käda 'wʋ.32 ‑Ɔ ‑kä nɩkpabhë a 'yila 'klʋ nɩɩ, na ‑nɔ ɔ glɩnɩɛ nʋʋ, na Dɩba ‑ɔ ‑wʋ ‑mä ghäyɩ
         'wʋ a 'yila 'klʋ, n yi'ɛ na a nɩɩ, na ‑nɔ ɔ glɩnɩɛ nʋ. 33 ‑Maa ‑ɔ ‑kaa ‑lɛ nɩkpabhë a 'yila 'klʋ nimï ‑sɛnɩɩ, ‑amö na a 'yɛ, na Dɩba ‑ɔ ‑wʋ
         ‑mä ghäyɩ 'wʋ a 'yila 'klʋ, n yi nɩɩ ‑mɔ nɩ n 'nɔɔ ‑yi.Zezwii a za nɩkpa yi 'ylimö ‑känɩ(Lwiikö 12.51-53; 14.26-27)34 A nɩ tɩ ‑tɔnɩ nɩɩ, 'na mä'ä dʋdʋ 'wʋ a yiye yi 'nglɩ ‑kä, nɩkpa 'wuë yi ‑wanɩ
         'yize. Ɛ'ɛ ‑bhö sa'a ma, ‑maa ɛ yi 'nglɩ ‑kä, nɩkpa yi 'ylimö ‑sɛnɩ. 35 Nɩkpa 'kä 'ylimö ‑känɩ a za n yiɛ: Nɩkpɛ ‑mɔmɔɔ ‑nyɛ ɔ yowli 'sɔ, wa yi 'ylimö
         ‑känɩ, nglɔ ‑mɔmɔɔ ‑nyɛ ɔ yɛnglɛ 'sɔ, wa yi 'ylimö ‑känɩ, 'yu a 'nglɔ ‑nyɛ ɔ 'luwlida
         'sɔ, wa yi 'ylimö ‑känɩ, 36 'a ‑kosu yɔwʋ a ‑nʋa a'bhï, mʋa 'kää a ‑gblɩwaa glɩnɩ. 37 Nza n gbää nɩɩ, nɩkpɛ, ɛ ‑kä ɔ dɩba, ɛ ‑kä ɔ ‑da, 'mö ɔ ‑kä ‑wa 'n ɔ ‑kaa 'wʋ
         zii, ɔ'ɔɔ na ‑gänɩnyɔ a ‑gba 'mö mlɩnɩ. Nɩkpɛ, ɛ ‑kä'ɛ ɔ yowli, ɛ ‑kä'ɛ ɔ yɛnglɛ,
         'mö ɔ ‑kä ‑wa 'n ɔ ‑kaa 'wʋ zii, ɔ'ɔɔ'ɛ ɔbhlɩ na ‑gänɩnyɔ a ‑gba 'mö mlɩnɩ. 38 ‑Ɔ 'nɩ 'ɔ 'klʋkʋnɩsuu ‑su nzɩɩ ɔ ‑kaa ‑gänɩɩ, ɔ'ɔɔ na ‑gänɩnyɔ a ‑gba 'mö mlɩnɩ. 39 Sɛ'ɛ n gbää nɩɩ, ‑ɔ ‑kä 'ɔ pɩwʋʋ 'wʋ gwɩ, ɔ 'käa 'pʋ a za‑a, mɔɔ 'kää 'yli bhɩɛ.
         ‑Maa ‑ɔ ‑kä ɔnyɩ dlɩ ‑sɛ ɔ 'kä na gbʋ 'mö 'kuu, ɛ nɩkpɛ 'la, mɔɔ 'kää 'pʋ.‑Ɔ ‑kä Zezwii a tietienyɔ pälaa ɔ'bhë 'mö ɔ yɛɛ päla(Maakö 9.41)40 Abhʋa 'na tietiewaa, ‑ɔ ‑kaanyɩ pälaa, ‑amö ɔ yɛɛ pälamö. Sɛ ɔ pälaa da'a a za,
         ‑ɔ tieaaa, 'mö ɔ yɛɛ pälamö. 41 Lagɔ a 'möbhïlanɩnyɔ, sɛ ɔ glɩnɩɛ Lagɔ a 'möbhïlanɩnyɔ a za, ‑ɔ ‑kɔɔ pälaa, Lagɔ yo yɩ 'ylimö a ‑lu
         'nyɛ. Miɛ nɩɩ, 'saa Lagɔ 'kää 'ɔ tietiewaa 'nyɛɛ, ɔ yonyɩ 'nyɛmö. Nɩkpɛ a ‑mɔɔ
         zlɔnɩɛ 'mö Lagɔ a 'yila 'klʋ a dɔ'wʋʋ, ‑ɔ ‑kɔɔ pälaa, Lagɔ yo yɩ 'ylimö a ‑lu 'nyɛ.
         Miɛ nɩɩ, 'saa Lagɔ 'kää 'ɔ nɩkpaa 'nyɛɛ, ɔ yonyɩ 'nyɛmö. 42 ‑Tiamö n nyanyɩɛ dɛ'ɛ 'dɩ nɩɩ, 'na ‑gänɩwaa gla'mö a ‑nʋ ‑ɔɔɔ dɛsɛ ‑kä, sɛ ɔ glɩnɩɛ na ‑nɔ a za, ‑ɔ ‑kɔɔ 'nɩmänɩmänyujieyie
         'nyɛɛ, Lagɔ yo yɩ 'ylimö a ‑lu 'nyɛ.»
         
            
               	Zɛlɔɔtɩ: Mɩɩ sɛɛ zɛmö nɩɩ, ‑ɔ gwɩ 'ɔ bhlɩɩ a 'wlumö.

111 Zezwii 'nyɛɛ 'ɔ ‑gänɩwaa kʋgbä'sɔ ‑kpɔ 'dɩ 'wëë, 'n ɔ yiɛ 'wʋ ‑sɔ, bhlɩ 'la a
         ‑gwlɩɩ 'wuë 'mö, 'n ɔ yiɛ ‑mä nɩkpa Lagɔwɛlɩɩ 'nyɛɛ mö.Zaa Batisɩ yɛ nɩkpa Zezwii 'wʋ tie(Lwiikö 7.18-23)2 ‑Lɛ a 'tɛnyɩ 'la 'mö, Zaa Batisɩ ‑wʋ ‑bhlɛ ‑mä ‑jie 'mö 'n ɔ yiɛ Kliisɩ 'a nʋnʋlii 'wuë a 'dɩ 'nʋ. Zaa 'n ɔ yoo 'ɔ ‑gänɩwaa a gla'mö a ‑mumuë 'wʋ tie, 3 wa 'kɔ nimï 'yɩbhää mö nɩɩ: «Puënyɔɔ ‑a ‑kʋnɩ a‑a, mö ‑n glɩnɩ bhä, ‑maa ‑mɔmɔɔ
         ‑a 'kä bhä ‑kʋnɩ ‑a?» 4 Zezwii lɛ naa: «Wɛlɩɩ a ‑ngöä, 'n ‑lii 'wuë a yɩlɩɛ 'wʋʋ, a nɩ mö a 'kä Zaa yɩ
         'dɩ 'nyɛ. 5 'Kukwlekäwa a yilaa do, kpälɛkpälɛwa nɛmö, 'zlalɩbhäwa yɛmanɩ, 'yukwïlagbögbakäwa
         a yukwïlaa do, ‑wa yɛ a‑a 'ku 'wëë, wa glɔ, ngäzɩwaa 'wuë, wa nyʋä Lagɔ 'a 'Mänatɩtɩɩ.
         6 Yɩ 'wuë 'mö, ‑ɔ 'nɩ na za Lagɔ 'a 'yioo 'wʋ 'bhöö, 'ɔ ‑jɔlʋ!»Sɛ'ɛ Zezwii bhïlaa Zaa Batisɩ a dɛ(Lwiikö 7.24-35)7 Zezwii 'nyɛɛ sa'a Zaa Batisɩ 'a tietiewaa 'dɩ, wa möä 'wëë, nɩkpaa ‑wa soo yɔwʋ,
         wa 'yila 'klʋ 'n ɔ yiɛ Zaa Batisɩ a dɛ bhïla, ɔ lɛ naa: «'Saa a mö a bhä ‑mä 'muse
         'klʋ kie? ‑Bʋbʋkwëyi a ‑mɛ 'vuu ziazianɩ 'mö, 'mö a mö a bhä 'ylɩmöä ‑a? 8 'Saa a mö a bhä ‑mä kie 'nɩ? Nɩkpɛ a ‑mɔɔ ‑suä ‑banɩ a ‑banɩ 'mö, 'mö a mö
         a bhä 'ylɩmöä ‑a? 'Nɩɛ ‑wa ‑suä wʋlʋnɩbanɩ 'mö, wʋlʋnɩbïdi wa glɩ'ɛ 'mö. 9 A nɩ nyɩaaa ‑ka 'dɩ, 'saa a möä bhä ‑mä kie 'nɩ? Lagɔ a 'möbhïlanɩnyɔ a'aa a bhä 'ylɩmöä mö ‑a? Nn miɛ! Lagɔ a 'möbhïlanɩnyɔɔ Zaa glɩnɩ a‑a, ‑maa ɔ'bhë ɔ zi Lagɔ a 'möbhïlanɩnyɔ 'wʋ. 10 Ɛ'ɛ ‑bhö nyɩasɛ, ‑maa ɔ dɛ yɩ cɛlɩ a‑a ‑mä Lagɔbɔgʋʋ 'mö nɩɩ:Yɩɛ, 'na ‑gbäglɛyii 'mö n tiee ‑mä ‑na 'yuku, ɔ 'kä ‑na'a 'yioo ‑sɛ.+11 ‑Tiamö n nyanyɩɛ 'dɩ nɩɩ, mä'ä 'ylʋ zɛmö a nɩkpaa 'wuë gla'mö nɩkpɛ a ‑mɔ 'kää
         'ghïli ‑ɔ 'kää Zaa 'wʋ zi, ɔ'ɔɔ ‑bhlɛ gwëlio. ‑Maa ‑sɩbhä yɩ ‑wʋ 'mö 'pɩwʋ mää Lagɔ 'kämanɩɛ, ‑ɔ glɩnɩɛ ‑mä a 'tikëyii, mɔɔ 'ghïliɛ mɔɔ ziɛ Zaa 'wʋ. 12 Tɛɛnɩ ‑mä 'tɛnyɩ 'mö dɛɛ Zaa Batisɩ bhïla a‑a Lagɔwɛlɩɩ ‑këë zɩ'ɛ, 'pɩwʋ mää
         Lagɔ 'kämanɩɛ a mömɛ, 'mö ɛ 'tɛɛ. Nɩkpa a ‑muë 'tɛmanɩɛ wanyɩ 'yli yɔwʋʋ, mʋa
         möä ‑mä. 13 Moyizɩ ‑nyɛ Lagɔ 'a 'möbhïlanɩwaa 'wuë 'sɔ, wa ‑wʋ 'Pɩwʋʋ mää Lagɔ 'kämanɩɛ
         a dɛ bhïla dɔ'wʋ ‑këë, 'n Zaa Batisɩ yiɛ 'yli 'wlʋ. 14 A ‑kä a 'kɩ 'mö 'nʋ nʋʋ, a nɩ yɩbhlɩsɛnɩ sɛ nɩɩ, Lagɔ 'a 'möbhïlanɩnyɔɔ Elii,
         ‑ɔnyɩ dɛ yɩ cɛlɩɛ ‑mä Lagɔbɔgʋʋ 'mö nɩɩ, ɔ yi 'bɩwʋ yii, 'mö Zaa Batisɩ glɩnɩɛ.
         15 ‑Ɔ ‑kä 'yukwïla 'wlu ‑kä, ɔ nɩ 'nʋa ‑bhlɛ.16 ‑Sɩkaa a nɩkpaa, 'saa n 'kʋa bhä 'wʋ pälɩ 'nɩ? Wa 'kä bhɩɛ 'yuë a ‑muë 'bhlinɩ'ɛ
         'du 'mö, 'n wa pä'ɛ ‑mumuë wɛlɩ 'wʋ nɩɩ:17 ‑A yɛ a za ‑klɩmö bhlɩ,a'aa yɩ.‑A yɛ'ɛ 'lɩgbʋlwɩ bhlɩ,a'aa 'wi.18 Nyɩasɛ n'n‑ä ‑sɩbhä gbä, ‑maa Zaa Batisɩ yiɛ, ɔ'ɔ li, ɔ'ɔ 'nɩmä. Wa lɛ: Nɩkpɛ
         ‑mɔ nɩ, zuzukwëzokwë ɔ kää ‑gömö. 19 Nɩkpɛ a 'Yu ɔbhlɩ, ɔ yiɛ, ɔ li, ɔ nɩmä, ‑maa wa ‑kɔɔ 'wʋ yɩlɩɩ wa lɛ: A yɩɛ, nɩkpɛ ‑mɔ nɩ, ‑ɔ
         kää lililibho ‑nyɛ nʋnɩmälibho 'sɔɔ. Lapoomoni a 'wʋbhliwa ‑nyɛ 'nyinylolinʋwa
         ‑mumuë 'sɔ, ‑ɔ glɩnɩɛ wa bheyii. ‑Maa 'dɩ n nyanyɩɛ dɛ'ɛ nɩɩ, nɩkpɛ 'a nʋnʋlii mɩɩ
         tulanɩɛ 'ylimö nɩɩ 'ɔ wɛlɩɩ, Lagɔ 'a 'nɛɛnɔɔ 'mö ‑mä yɩ 'bhöönɩɛ.»‑Gwlɩ ‑mimii 'nɩɛ 'yɩbhä yɩ 'kä Zezwii dlɩ 'wʋ ‑kä(Lwiikö 10.13-15)20 Zezwii gbää sa'a 'wëë, ‑gwlɩɩ ɔ ‑bhɛnɩɛ zɩzɛli a ‑bɛ 'mö, maanyɩ nɩkpaa 'nɩɛ
         ligba wa 'kä 'wa ‑lizokuu kɛ'mö ‑sɛɛ, 'n ɔ yuëë 'lʋnɩ. Ɔ lɛ naa: 21 «Kolazɛɛ a nɩkpanyɩ, a ‑nyɛ Bɛtɩsayidaa a ‑nʋa 'sɔ, a nɩɩ 'mö yɩ 'kää tenyii 'tɛɛ,
         ɛ'ɛ ‑bhö nyɩasɛ, ‑maa zɩzɛlii n nʋnɩɛ ‑mä 'a mä'aa, ‑mä Tiilɩ glɔ 'mö 'n Sidɔɔ
         glɔ 'mö ‑mä n ‑kɩɩ a nʋnɩɩ, ‑mä a nɩkpa, wa yɛ laa'a ‑pa ligba wa 'kä 'wa ‑lizokuu
         kɛ'mö ‑sɛ. Wa yi a ‑bädɩ dlu, wa yi a nyɛnglɛlekwi 'mö päla, nzɩɩ wa 'kä nɩkpabhë
         'ylimö tulanɩ nɩɩ, wa yɛ 'wa 'nyinylolii yɩbhlɩnɩ. 22 ‑Sɩbhä a za, Lagɔ 'a ‑zijle 'kädaa a zlɩɩ ‑kä ghlɛɛ, Tiilɩ ‑nyɛ Sidɔɔ 'sɔ a ‑nʋa
         ‑waaa Lagɔ ‑yii, wa ‑nyɛ abhʋa 'sɔ a dɔ'wʋ, 'a 'nyinylolii a 'pɛna Lagɔ 'kanyɩɛ 'nyɛɛ,
         a yi 'mö 'tɛɛ, a yi wa ‑naa 'wʋ zi. 23 Zaa, abhʋa abhlɩ, Kapɛnaɔmö a ‑nʋänyɩ, a ‑tɔnɩ bhä nɩɩ, Lagɔ yeanyɩ 'mä ghäyɩ
         'wʋ dɛ a dɛ 'gïla ‑a? Ɛ'ɛ ‑bhö ‑sɩbhä ma. ‑Maa ɔ yeanyɩ dʋdʋ 'wʋ ‑lɛ ‑këë a yi
         ‑mä 'kudu 'wʋ ghlɛ. Ɛ'ɛ ‑bhö nyɩasɛ, ‑maa zɩzɛlii n nʋnɩɛ ‑mä 'a ‑glɔɔ 'möö,
         ‑mä Sodɔɔmö a ‑glɔɔ 'mö, ‑mä n ‑kɩɩ a nʋnɩɩ, 'wa ‑glɔɔ yi a ‑bhlɛ zɩ'ɛ ‑bhölɩ.
         24 ‑Sɩbhä a za n nyanyɩɛ 'dɩ nɩɩ: Lagɔ 'a ‑zijle 'kädaa a zlɩɩ ‑kä ghlɛɛ, Sodɔɔmö
         a ‑nʋa, wa ‑nyɛ abhʋa 'sɔ a dɔ'wʋ, 'a 'nyinylolii a 'pɛna Lagɔ 'kanyɩɛ 'nyɛɛ, a yi
         'mö 'tɛɛ, a yi wa ‑naa 'wʋ zi.»A nɩ yinɩ Zezwii ɔ 'kanyɩ 'tɩɩglɩglɛ 'nyɛ(Lwiikö 10.21-22)25 ‑Lɛ a 'tɛnyɩ 'la ‑bhʋlʋ ‑kpɔ 'mö, 'n Zezwii yiɛ Lagɔ bhälɩ, ɔ lɛ naa: «‑Atʋ, zlɩ
         ‑nyɛ dʋdʋ 'sɔ a ‑lowli, ‑na 'nglɩ nɩ 'ghlimanɩ. Wɛlɩɩ ‑yɩ ziza‑a a‑a, 'nɛɛnɩwaa ‑nyɛ
         'bɔgʋyiwaa 'sɔ 'nɩɛ yɩbhlɩnɩɩ, nyɩasɛnɩkpa ‑waaa dɛsɛ ‑kä nɩkpa a 'yila 'klʋ a dɔ'wʋʋ,
         sɛ ‑n kälɩnuënyɩɛ kɛ 'klʋ a za, n 'ghlimanɩ ‑na 'nglɩ. 26 Nn, ‑Atʋ, ‑sɩbhä ‑n 'yɩbhɩɛ, nza yɩ 'plɩɛ ‑sɩbhä 'wʋ.27 ‑Amö na dɩba Lagɔ 'nyɛɛ ‑lii 'wuë yowʋ. ‑Bɛ 'nɩɛ Yuu ‑yi 'n ɛ 'nɩ ‑bhö Dɩbaa mɔɔ,
         ‑bɛ 'nɩɛ'ɛ Dɩbaa ‑yi 'n ɛ 'nɩ ‑bhö Yuu mɔɔ, 'n ɛ 'nɩ ‑bhö'ɛ nɩkpa ‑muë Yuu yɩbhää
         ɔ 'kä Dɩbaa sʋlʋnɩ muë.28 Zaa, abhʋa yɛɛ yɔlɔ, 'gblukuu a ‑suä 'wlu a za‑a, a nɩ yinɩɩ, a 'kä nyɛpɛ. 29 ‑Amö na a, dlɩ 'wʋ n yɔnɩɛ, n'n‑ä nanyɩ 'kɔdɔsɛ ‑su. Zaa, a nɩ nglu 'wʋ, n 'kä
         a 'cɩanyɔ 'zʋ, 'na Lagɔwɛlɩɩ n 'kanyɩɛ 'cɩaa, yɩ 'kanyɩ ‑su, ‑sɩbhä a dɔ'wʋ a yi
         ‑tiamö nyɛpɛ. 30 'Na Lagɔwɛlɩɩ n 'kanyɩɛ 'cɩaa, yɩ 'klʋkpamözʋzwɛ 'nɩɛ 'mö 'tɛɛ, ɛ'ɛɛ ɛ 'kä a dɛ
         'gblukwë 'käda glɩnɩ.»

Zezwii yɛ Zwiiföwaa 'a ‑gwlɛnɩzlɩɩ a dɛ bhïla(Maakö 2.23-28; Lwiikö 6.1-5)121 ‑Lɛ a 'tɛnyɩ 'la a ‑gwlɛnɩzlɩ ‑bhlʋ 'mö, Zezwii ‑nyɛ 'ɔ ‑gänɩwaa 'sɔ, 'n wa yiɛ ‑nyɔɔ a sɛ a 'lagbïle 'mö ghlɛnɩ. Wa ‑wʋä mö dɔ'wʋʋ, ngɔmʋ a za,
         'n 'ɔ ‑gänɩwaa ‑dɩnɩɛ lilea ghäyɩ 'n wa leaa. 2 Falizɩɛwaa 'yuëë 'ylɩmöö, 'n wa yiɛ Zezwii 'dɩ 'nyɛ, wa lɛ naa: «Yɩɛ ‑mä sɛɛ ‑na'a ‑gänɩwaa
         zʋä, ‑sɩbhä 'nɩɛ nɛnɩ. Sɛɛ ‑a'a gböö gbä a‑a wa nɩ tɩ ‑gwlɛnɩzlɩ 'zʋʋ, ‑sɩbhä
         wa zʋä da'a.» 3 Zezwii lɛ naa: «Lagɔbɔgʋʋ 'mö 'a wɛlɩɩ ‑yɩ cɛlɩɛ ‑mä, ‑yɩ bhïlaa Daviidɩ ‑nyɛ 'ɔ nɩkpaa 'sɔ a dɛ, ngɔmʋ 'lɩbhʋä 'ylɩ ‑bhlʋ 'mö a sɛ wa 'zʋä, a 'ni ɔ ‑zɩ
         'mö zɛlɩ ‑a? 4 Lagɔbʋbɔnɩfɔlɔ ‑wʋ ‑wʋ a‑a ‑mä Lagɔbudu 'mö, ‑a'a gböö a dɔ'wʋ, 'fɔlɔ 'la, Lagɔbʋbɔwaa a 'yize mʋa kää wa 'kʋ li. ‑Maa ‑sɩbhä ‑wʋ 'mö, 'n wa yiɛ ‑mä ‑budu 'mö plɛ,
         'n wa yiɛ 'fɔlɔ 'la 'wʋ 'libhï, 'n wa yuä li.5 A'bhï a ‑yi sɛ nɩɩ, nɩkpɛ ‑kä ‑gwlɛnɩzlɩ libho nʋʋ, ‑gwlɛnɩzlɩ a Gböö 'mö ɔ sɛɛ
         da'a 'klʋkpamö. ‑Sɩbhä yɩ ‑wʋ 'mö, ‑maa Lagɔbʋbɔwaa ‑kä ‑mä Lagɔbudu 'Kɔdʋʋ 'mö ‑libho nʋʋ, ‑bɛ 'naa 'kʋä ‑gwlɛnɩzlɩ a Gböö a 'klʋkpamösɛgbʋ 'nyɛ. Wɛlɩ
         nɩ, ‑mä yɩ cɛlɩɛ Moyizɩ a Gböö a 'bɔgʋʋ 'mö. A 'ni bhä'ɛ ‑bhlɛ 'mö zɛlɩ ‑a?
         6 N nyanyɩ 'dɩ nɩɩ ‑ɔ kää dɛsɛ ‑ɔ ziɛ Lagɔbudu 'Kɔdʋʋ 'wʋʋ, mɔɔ ‑wʋanyɩɛ dɛ'ɛ jijo'wʋ.
         7 Wɛlɩɩ ‑yɩ cɛlɩɛ ‑mä Lagɔbɔgʋʋ 'mö, ‑yɩ nʋä nɩɩ: Nɩma a bʋbɔnɩbʋbɔnɛ mɛ, ngäzɩdlɩkäkʋ mu, yɩ 'sɔ ‑kpɔ a dɔ'wʋ, ngäzɩdlɩkäkʋ 'mö
            n yɩbhää.+ A ‑kä a sɛ yɩ sɛɛ zɛmö 'mö 'nʋʋ, nɩkpa a ‑muë 'nɩɛ ‑lizoku nʋʋ, a 'naa 'kʋä
         a 'fʋ gbʋ köbha. 8 Sɛ'ɛ n gbää nɩɩ, Nɩkpɛ a 'Yu mɔɔ 'kämanɩɛ ‑gwlɛnɩzlɩɩ ‑gömö.»Zezwii yɛ ‑kwätasɩɛkakänyɔ ‑gwlɛnɩzlɩ yɛmanɩ(Maakö 3.1-6; Lwiikö 6.6-11)9 Zezwii 'nyʋää sa'a 'dɩ 'wëë, 'n ɔ yiɛ ‑lɛ 'bhöö, 'n ɔ yiɛ ‑mä 'wa Lagɔbuduu 'mö mö. 10 Nɩkpɛ ‑bhlʋ ‑wʋmö a ‑mä, ‑kwätasɩɛka ɔ kää. Zezwii plɛɛ ‑mä, 'n Falizɩɛwaa yoo
         nimï 'yɩbhä nɩɩ: «Wa ‑kä nɩkpɛ ‑gwlɛnɩzlɩ yɛmanɩ, yɩ nɛnɩ bhä ‑a'a gböö a dɔ'wʋ ‑a?» Nyɩasɛ wa 'nɔɔ ‑sɩbhä nimï 'yɩbhä,
         ‑maa wa yɩbhä wa 'kɔ gbösɛnyɔ 'mö 'yɩ wa 'kɔ ‑zijle 'nyɛ. 11 Wa gbää sa'aa, Zezwii lɛ naa: «A gla'mö a nɩkpɛ, 'ɔ wlii ‑bhlʋ ‑kpɔ ‑kä ‑gwlɛnɩzlɩ
         'bhʋkwa 'käda 'mö bhlinɩ, ɔ 'naa 'kä bhä ‑mä sɛ 'sibhë ɔ 'kɛ ‑mä ‑sɛ ‑a? 12 A ‑yi sɛ nɩɩ, nɩkpɛ kä tenyii dɛsɛ ɔ zi wli 'wʋ, zaa 'n wa ‑kɔɔ ‑gwlɛnɩzlɩ ‑li a
         ‑li 'wlu nʋʋ, yɩ nɛnɩ ‑a'a gböö a dɔ'wʋ.» 13 Zezwii gbää sa'a 'wëë, 'n ɔ yia'aa ‑kwätasɩɛkakänyɔ 'la 'dɩ 'nyɛ, ɔ lɛ naa:
         «Plu ‑na'a sɔɔ 'mö.» 'N nɩkpɛ yiɛ sɔɔ 'mö plu, 'n ɔ ‑kwätaa yiɛ yɛmanɩ. ‑Mä'la
         a saa, 'n a yiɛ ‑sɩbhä 'zʋ. 14 Zezwii 'zʋä ‑sɩbhä cuu, Falizɩɛwaa ‑wa ‑wʋmö a‑a ‑mä, 'n wa yiɛ ‑mä 'wlʋ, 'n wa yiɛ 'wlu 'yɩbhää mö, sɛ wa 'kää
         'mö 'zʋmözʋmö wa 'kä Zezwii 'lɩbhä ɔ 'kä 'kuu, wa 'kä ‑sɩbhä sɛ tɛlɩ.Libhonʋnyɔɔ Lagɔ ‑sɛɛ ‑lɛ(Maakö 3.7-12)15 Zezwii 'nʋä wɛlɩ 'la 'n ɔ yiɛ 'wʋ ‑sɔ 'n ɔ yiɛ mö. 'N nɩkpa a ‑bɛ yoo 'bɩwʋ bhlinɩ
         'n wa yiɛ 'mämö. Wa gla'mö a guzuwaa 'wuë 'n ɔ yuëë yɛmanɩ. 16 ‑Maa wa 'wuë, kä'mö ɔ 'titiluëë tenyii wa tɩa ɔ 'nglɩ bia. 17 Lagɔ a bhla'mö a 'möbhïlanɩnyɔ Ezayii, wɛlɩɩ ɔ bhïla a‑a, sa'a yɩ 'wlʋnɩɛ 'ylɩ. Sɛ'ɛ ɔ gbä a‑a nɩɩ,18 «Lagɔ lɛ naa:Yɩɛ, 'na libhonʋnyɔɔ n ‑sɛɛ ‑lɛɛ, mɔɔ dɛ'ɛ. 'Mö n ‑waa tenyii, mɔɔ glɩnɩɛ 'na 'mäna 'wuë.'Mö n 'kää 'na 'Wugɔmʋʋ ‑gömö 'zʋ.Mɔɔ 'kää 'bhlɩbhëa 'wuë 'yioo ‑wʋ zlɔnɩɛ 'mö a 'dɩ 'nyɛ.19 Ɔ'ɔɔ ɔ ‑nyɛ nɩkpa 'kä 'lʋ, ɔ'ɔɔ ɔ 'kä nyla,‑bɛ 'naa 'kä ɔ ‑gëbë 'du 'mö nʋnɩ.20 ‑Bʋbʋkwëyii ‑ɛ kää ‑jɔlʋ yɔwʋʋ, ɔ'ɔɔ ɔ 'kɛ 'mö ‑dɩ.Ɔ'ɔɔ ɔ 'kä 'napɛɛ ‑ɛnyɩɩ lɩlɛɛ 'nɩɛ 'mö 'tɛɛ 'wʋ 'ngïma.Swɩ 'naa 'kɔ yɔwʋ 'kunɩ, ‑këë 'saa zlɔnɩɛ 'mö Lagɔ a 'yila 'klʋ a dɔ'wʋʋ,'n ɔ 'kää 'nglɩ ‑kä wʋ 'kä 'wlu 'plɩ.21 'Mö 'bhlɩbhëa 'wuë 'kää dlɩ 'tɛɛnɩ.+»Falizɩɛwaa yɛ Zezwii wɛlɩzoku bhïlanɩ(Maakö 3.22-30; Lwiikö 11.14-23)22 'Ylɩ ‑bhlʋ 'mö, nɩkpɛ ‑bhlʋ 'mö wa ‑lɛmöä Zezwii, zuzukwëzokwë ɔ kää ‑gömö. A za, ɔ'ɔɔ sɛ yɩlɩ, ɔ'ɔ ‑dɩ gbʋ 'lɩlɩlɩ. 'N Zezwii yoo yɛmanɩ, 'n
         'ɔ yilaa yiɛ do, 'n ɔ yiɛ bhïla. 23 Nɩkpa 'wuë ‑wa ‑wʋ a‑a ‑lɛ, 'n zuzu yuëë ‑gömö 'bhöö 'n wa 'yɩbhäyɩbhänɩɛ
         nimï 'n wa nʋä «'Ɔ! 'Bhlɩlowli Daviidɩ a 'yu a 'yu, ɛ'ɛ ‑bhö ɔ ‑kamä dɛ'ɛ mɔ ‑a?» 24 Nɩkpaa gbää sa'aa, wa gla'mö a Falizɩɛwaa lɛ naa: «Nɩkpɛ 'la, zuzukuzoku a 'kifi Bɛzebilɩ, mɔɔ ‑wɔɔ ‑gömö, mɔɔ nyɔɔ 'mötɛɛnɔ 'n ɔ kpëtie zuzukuzoku nɩkpa ‑gömö.» 25 ‑Maa Zezwii ‑yi 'wa dlɩpäsaa zaa, 'n ɔ yuëë 'dɩ 'nyɛ nɩɩ: «'Bhlɩ ‑bhlʋ 'mö a nɩkpa
         ‑kä 'ylimö ‑känɩ, wa ‑kä wa 'yize tʋ gwɩɩ, 'yli 'wa bhlɩɩ bhɩɛɛ. Glɔ ‑bhlʋ 'mö
         a ‑nʋä, 'n ɛ ‑kä'ɛ ‑kosu ‑bhlʋ yɔwʋ a ‑nʋä, wa ‑kä'ɛ wa 'yize tʋ gwɩɩ, 'yli wa
         bhɩɛɛ. 26 Zaa, 'n Sataa ‑kä a Sataa kpëtii, 'n ɔ ‑kä a ɔnyɩ tʋ ‑lɛɛ, 'ɔ 'kämanɔɔ 'naa 'kä
         a bhä ‑pa 'yli bhɩɛ ‑a? 27 Zaa, sɛ a nʋä a'bhï da'aa, 'n Bɛzebilɩ mɔɔ ‑kaa 'mötɛɛnɔ 'nyɛ 'n n ‑kä zuzukuzokuu
         kpëtii, a gla'mö a ‑nʋa ‑wa kpëtiɛ, ‑ɔ nyʋä bhäa'a wabhlɩ 'mötɛɛnɔ 'n wa kpëti
         bhä ‑sɩbhä 'nɩ? 'Saa a gla'mö a ‑nʋa nʋä da'aa, yɩ kä a yɩ 'kanyɩ 'dɩ 'nyɛ nɩɩ,
         a'aa zugwë ‑kä. 28 ‑Maa ‑tiamö a dɔ'wʋ, Lagɔ 'a 'Wugɔmʋʋ mɔɔ ‑wʋʋä ‑gömö, nza n kpëtiɛ zuzukuzokuu. Zaa, n ‑kä ‑sɩbhä 'zʋʋ, yɩ nɩ tulananyɩ
         'ylimö nɩɩ, Lagɔ a'bhë, ɔ ‑wʋ mä'ä a jijo'wʋ ɔ 'kanyɩ ‑gömö 'kämanɩ.29 A ‑yi sɛ nɩɩ, nɩkpɛ ‑kä tenyii 'mö 'tɛɛ 'n wa ‑kä wa 'kä 'ɔ ‑buduu 'mö a ‑lii
         'wʋ 'libhï nʋʋ, 'n wa 'nɔɔ gwa 'wëë, wa 'naa 'kɩ 'wʋ 'libhï. ‑Maa wa ‑kɔɔ gwa
         'wëë, ‑lɛ a dɔ'wʋ, wa yi yɩ 'wuë 'wʋ 'libhï. 30 Sɛ'ɛ n gbää nɩɩ, ɔ ‑nɩɩ nimï ‑wʋʋ, 'ylimö ɔ ‑nya'mö ‑känɩɛ. ‑Ɔ ‑nɩɩ kwänɩ ‑a
         'kä 'wlu 'yɩbhaa, gbɔlanɩ ɔ gbɔlanɩɛ. 31 'Dɩ n nyanyɩɛ dɛ'ɛ nɩɩ, nɩkpɛ yi ‑lizoku a kii 'wuë nʋ oo, ɔ yi wɛlɩzoku a kii 'wuë
         Lagɔ a dɛ bhïla oo, Lagɔ yi yɩ gbʋ 'yi 'tatinɩ. ‑Maa nɩkpɛ a ‑mɔɔ ‑kä Lagɔ 'a 'Wugɔmʋʋ
         a dɛ wɛlɩzoku bhïlaa, ‑lɛ a 'nyinyloli 'la a gbʋʋ, Lagɔ 'naa 'kʋ 'yi 'tatinɩ 'lɩlɩlɩ.
         32 Sɛ'ɛ n gbää nɩɩ, nɩkpɛ a 'Yu, nɩkpɛ ‑kɔɔ wɛlɩzoku bhïlanɩɩ, Lagɔ yi yɩ gbʋ 'yi 'tatinɩ. ‑Maa nɩkpɛ a ‑mɔɔ ‑kä
         Lagɔ 'a 'Wugɔmʋʋ a dɛ wɛlɩzoku bhïlaa, ‑lɛ a 'nyinyloli 'la a gbʋʋ, Lagɔ 'naa 'kʋ
         'yi 'tatinɩ. Ɛ yi zɩkpa ‑ma nɩ 'mö ma oo, ɛ yi zɩkpa ‑ma ‑a 'kää yi 'mö ma oo,
         Lagɔ 'naa 'kʋ 'yi 'tatinɩ.Suu ‑nyɛ 'wʋ bhïï 'sɔ(Lwiikö 6.43-45)33 ‑N ‑kä n 'kä subhï a ‑subhï ‑sɛɛ, su a su 'yli ‑n 'kɩɛ ghlɩ. ‑Maa su ‑kä 'zokwë
         'wʋ ‑wʋʋ, 'bhïzoku wʋ tlʋä. Swi a kii 'wuë, 'yɩ bhïï 'mö wa yɩbhlɩniɛ 'mö.
         34 Zaa, abhʋa ‑nyɛ 'bhʋtɩma+ 'wlʋnɩɛ abhlɩɩ, abhʋaa glɩnɩɛ 'zoku a 'yizee, sɛɛ wɛlɩ a ‑wɛlɩ 'kanyɩ bhä ngli ghlɛnɩ
         'nɩ? Sɛ'ɛ n gbää nɩɩ, nɩkpɛ ‑kä bhïlaa, 'saa suä ‑mä ɔ dlɩ zɛmöö, mɩɩ ghlɛnɔɔ
         ngli. 35 Nɩkpɛ ‑kä dlɩzɛmönanɩnyɔ glɩnɩɩ, 'ɔ dlɩ zɛmö a ‑li a ‑lii ‑yɩ ‑wʋä ‑mää, 'mö
         ɔ nʋä. Ɔ ‑kä'ɛ 'zokwë glɩnɩɩ, 'ɔ dlɩ zɛmö a ‑lizokuu ‑yɩ ‑wʋä ‑mää, 'mö ɔ
         nʋä. 36 'Dɩ n nyanyɩɛ dɛ'ɛ nɩɩ, Lagɔ 'a ‑zijle 'käda a zlɩɩ ‑kä ghlɛɛ, nyɩasɛwɛlɩ 'wuë
         ‑yɩɩɛ dɛsɛ ‑kä, nɩkpa bhïlaa mä'ä dʋdʋ 'wʋʋ, Lagɔ yuënyɩ 'wʋ 'yɩbhänɩ. 37 Ɛ'ɛ ‑bhö nyɩasɛ, ‑maa ‑nanyɩ a bhïlawɛlɩɩ, Lagɔ a 'yila 'klʋ a dɔ'wʋ, mɩɩ ‑kamöä
         gbʋ köbha, mɩɩ ‑kamöä gbʋ ‑sɛ.»Falizɩɛwaa lɛ Zezwii nɩ 'pänɩ ‑lɛ wa 'yila 'klʋ zɩzɛɛ(Maakö 8.11-12; Lwiikö 11.29-32)38 Zezwii gbää sa'aa, Moyizɩ 'a Gböö a 'cɩawaa ‑nyɛ Falizɩɛwaa 'sɔ, wa gla'mö a ‑nʋä ‑mumuë, 'n wa yoo 'dɩ 'nyɛ, wa lɛ naa: «‑Atʋ, ‑a yɩbhä
         nɩɩ, 'pänɩ dɛ'ɛ ‑aa 'yila 'klʋ zɩzɛ ‑bhlʋ, nzɩɩ ‑a 'kä sɛ ‑yi nɩɩ, Lagɔ mɔɔ tiamöä.»
         39 Zezwii lɛ naa: «‑Sɩkaa a nɩkpaa, 'kpʋkpʋwa wa glɩnɩɛ. Wa yɛa Lagɔ ‑gömö panɩ 'wë,
         'n wa tɛlɩ'ɛɛ ‑bhlɛ zɩzɛ a ‑mɛɛ 'bhöönɔɔ kä'mö sɛ. Nyɩasɛli wa nʋä! Zɩzɛ ‑mɛmɛɛ
         'nɩɛ ‑bhölɩ, 'n ɛ 'nɩ ‑bhö Lagɔ a bhla'mö a 'möbhïlanɩnyɔ Zonasɩ a ‑nɛɛ mɛ. 40 Sɛ ɔ ‑sɛɛ zibhiyi 'kädɛ 'mlɩ 'ylɩ ta 'n Lagɔ yoo ‑mä ‑sɛɛ, sɛ ‑bhʋlʋ ‑kpɔ 'la, ‑sɩbhä
         Nɩkpɛ a 'Yu 'kää 'ylɩ ta ‑mä glu ‑sɛ. Zɩzɛ ‑bhʋlʋ ‑kpɔ a 'kää 'ylɩmöö, mɛɛ da'a. 41 Lagɔ 'a ‑zijle 'kädaa a zlɩɩ ‑kä ghlɛɛ, a ‑nyɛ Ninivö a ‑glɔ 'mö a ‑nʋa 'sɔ a
         dɔ'wʋ, a ‑nɩɩ 'mö yɩ 'kää tenyii 'tɛɛ. Sa'a sɛ Zonasɩ möä ‑mä 'wa ‑glɔɔ 'mö,
         'n ɔ yuëë Lagɔwɛlɩɩ 'nyɛ, 'n wa yiɛ ligba 'n wa yiɛ 'wa ‑lizokuu kɛ'mö ‑sɛɛ, n
         'nyanyɩɛ Lagɔwɛlɩɩ, a'aa abhlɩ ‑sɩbhä 'zʋ zaa, mɩɩ 'kanyɩɛ gbʋ köbha. Ɛ'ɛ ‑bhö
         nyɩasɛ, ‑maa nɩkpɛ a ‑mɔɔ 'ghïliɛ ‑ɔ ziɛ Zonasɩ 'wʋʋ, mɔɔ ‑wʋanyɩaa dɛ'ɛ 'dɩ 'nyɛ
         dɔ'wʋ. 42 Sɛ'ɛ n gbää nɩɩ, Sebaa a 'bhlɩlɛnglɛ, sɛ ɔ 'bhöö a‑a ‑mä ɔ 'bhele 'yuku 'yuku,
         'n ɔ yiɛ ‑a'a bhla'mö a 'bhlɩlowlii Salomɔɔ Lagɔ 'nyɛɛ tenyii 'nɛɛnɔ ‑mä ghlɩ, ɔ
         'kä 'ɔ 'nɛɛnɩwɛlɩɩ 'yukwli ‑pʋnɩ a za‑a, a ‑yi ‑sɩbhä. ‑Maa sɛɛ nglɔ 'la ‑pʋnɩ a‑a
         Salomɔɔ 'yukwlii, a ‑nɩɩɛ ‑sɩbhä 'yukwli ‑pʋnɩ zaa, Lagɔ 'a ‑zijle 'kädaa a zlɩ
         'mö, mɩɩ 'kanyɩɛ gbʋ köbha. Ɛ'ɛ ‑bhö nyɩasɛ, ‑maa nɩkpɛ a ‑mɔɔ 'ghïliɛ ‑ɔ ziɛ
         Salomɔɔ 'wʋʋ, mɔɔ ‑wʋanyɩaa dɛ'ɛ 'dɩ 'nyɛ dɔ'wʋ.Zuzukwëzokwë ‑kä nɩkpɛ ‑gömö 'bhöö 'wëë a yi 'bɩwʋ(Lwiikö 11.24-26)43 N nɛ naa, zuzukwëzokwë ‑kä nɩkpɛ ‑gömö 'bhöö, ‑mä a möä 'muse 'klʋ, 'n a
         zizinɩɛ ‑mä 'mö, 'n a tɛlɩɛ ‑mä glɩdɛ sɛ. ‑Maa 'n a 'nɩa'a ‑mä glɩdɛ ghlɩɩ, 44 sɛ'ɛ a nʋä nɩɩ: N 'kää 'wlu sɩbhä, dɛ n 'bhöönɩ a‑a, n 'kä ‑lɛ mö. 'N a möä,
         a ‑kä lɛ 'bhöö 'lɛ, nɩkpɛɛ a 'bhöö a‑a ‑gömöö, 'n ɔ ‑kä ‑bhɩɛ ‑budu ‑mu wa
         yɛ 'mö yɩlɩpö 'wë, wa yɛ 'wlu gïganɩ 'tɩɩ ‑wʋʋ nɩkpɛ 'mö ‑kää, 45 'wlu a sɩbhä'ɛɛ, 'n a möä zuzukuzoku ‑mimii ngbi'sɔ ‑yɩ ‑nyuä 'mle 'mö tenyii
         ‑yɩ zea 'wʋ kie. Yɩ 'wuë, 'n yɩ yiɛ nɩkpɛ 'la ‑gömö. ‑Lɛ a dɔ'wʋ, nɩkpɛ 'la a ‑gömögbʋʋ,
         'mö wʋ 'tɛmanɩɛ tenyii, 'n wʋ ziɛ tɛkädɔ'wʋ a saa 'wʋ. ‑Sɩkaa a nɩkpaa ‑wa glɩnɩɛ
         'zoku a 'yize, sa'a ‑sɩbhä yɩ 'kää wa dɔ'wʋ 'wʋ 'plɩ.»‑Muë glɩnɩ bhä Zezwii 'a ‑tiamö a waa?(Maakö 3.31-35; Lwiikö 8.19-21)46 Zezwii ‑wʋ ‑bhlɛ ‑bʋbʋʋ 'dɩ 'nyɛ dɔ'wʋ, cuu, ɔ ‑daayuë ‑nyɛ ɔ ‑da 'sɔ 'n wa yiɛ ‑lɛ
         ghlɛ. Wa 'nɩgbö ‑mä 'pɩwʋ, wa 'yɩbhä wa 'kɔ 'dɩ 'nyɛ, nza wa yiɛ. [47 'N nɩkpɛ ‑bhlʋ yiɛ Zezwii wäzɩɛ mö. Ɔ lɛ naa: «‑Atʋ, ‑kɔfänɩɛ oo, ‑maa ‑na ‑da
         ‑nyɛ ‑na nyɩbhɛlʋdaayuë 'sɔ, wa yɩbhä wa ‑kamö 'dɩ 'nyɛ. Wa ‑kʋnɩmö ‑mä 'pɩwʋ.»]
         48 'N Zezwii yoo nimï 'yɩbhä, ɔ lɛ naa: «‑Mɔ ‑lɛ bhä na ‑da, 'n ‑muë ‑lɛ bhä 'yɛ
         na ‑daayuë 'nɩ?» 49 'N ɔ yiɛ 'ɔ ‑gänɩwaa wïleyi 'wʋ 'pä, ɔ lɛ naa: «‑Muë nɩ 'dɛɛ, mʋa glɩnɩɛ na ‑da ‑nyɛ na ‑daayuë 'sɔ.
         50 Ɛ'ɛ ‑bhö nyɩasɛ, ‑maa ‑ɔ zʋä na dɩba Lagɔ ‑ɔ ‑wʋ ‑mä ghäyɩ 'wʋ 'klʋkpamö, sɛ
         ɔ gbää ‑ɔ zʋä ‑sɩbhä, mɔɔ na nyɩbhɛlʋdaayu, mɔɔ na nglʋdaayu, mɔɔ glɩnɩ'ɛɛ na
         ‑da.»

Glʋglʋnyɔɔ a ninea(Maakö 4.1-9; Lwiikö 8.4-8)131 ‑Lɛ a zlɩ 'la ‑bhʋlʋ ‑kpɔ 'mö, Zezwii 'bhööä ‑mä 'ligbë 'möö, 'n ɔ yiɛ ‑mä
         'nyu 'kɔdʋʋ yɔwʋ mö. ‑Mä 'kïke 'wlu, 'n ɔ yiɛ ‑mä sɛ glɩ, ɔ 'kä nɩkpa Lagɔwɛlɩɩ
         'nyɛ. 2 'N nɩkpa 'kɔkɔmlɛ yoo yɔwʋ 'wlu 'titanɩ pluplu. Nɩkpa a zunɔɔ a za, 'n Zezwii yiɛ
         'gɔlʋ 'mö ‑gbälɛ, 'n ɔ yiɛ ‑mä sɛ glɩ. Ɔ ‑wʋ ‑mä gɔlʋʋ 'mö, ‑lɛ 'nyu 'klʋ, 'n
         nɩkpaa suä ‑lɛ 'nyunuë 'wʋ. 3 'Nini 'mö ɔ 'cɩanuëë Lagɔwɛlɩ a ‑bɛ. Ɔ lɛ naa: «A ‑pʋnɩ 'yukwli. Glʋglʋnyɔ ‑bhlʋ
         mɔɔ möä ‑mä 'ɔ 'lagblɛɛ 'mö lile 'mlɩɛ.+4 Ɔ ‑wʋ 'mlɩ dɔ'wʋ, 'n lileyʋ ‑mumuu yiɛ ‑mä 'lagblɛɛ a 'yioo 'wʋ bhlinɩ. 'N zɩɩ yiɛ
         yi, 'n yɩ yuä li. 5 'N yʋ ‑mumuu yi'ɛɛ ‑lɛ kpayi 'klʋ bhlinɩ, daanyɩ dʋdʋʋ 'nɩɛ 'mö 'tuunɩ, 'n wʋ yiɛ
         ‑pa mi. 6 ‑Maa ylʋʋ 'pʋä cuu, 'n wʋ yiɛ ‑gbɔkwälɩɩ 'wʋ sianɩ, 'n yɩ yiɛ yɛ, yɩ'ɩɛ kpïla glu
         ‑kä a za. 7 'N yʋ ‑mumuu yi'ɛɛ ‑mä ‑dɛglaswi a ‑duvï jijo'wʋ bhlinɩ. ‑Duvïï tɛpɔnɩɛ 'wʋʋ,
         'n yɩ yiɛ lile a ‑gbɔkwälɩɩ 'wlu 'mö ‑gbïli, 'n yɩ yiɛ 'ku. 8 ‑Maa yʋ ‑mumuu bhlinɩ'ɛ ‑lɛ dʋdʋ a ‑dʋdʋ 'wʋ, 'n wʋ yiɛ 'pʋ, 'n wʋ yiɛ fötɩ. 'Gwla
         ‑bhlʋ kä 'yʋ a gwlɩ ngbï 'yli, ‑mämaa kä 'yʋ a gwlɩ ta 'yli, ‑mämaa kä 'yʋ a
         glʋ ‑bhlʋ 'yɛya kʋgbä 'yli. 9 Zaa, ‑ɔ ‑kä 'yukwïla 'wlu ‑kä, ɔ nɩ 'nʋa ‑bhlɛ.» Sɛ yɩ ‑wʋä 'mö 'n Zezwii bhïlanɩɛ 'nini 'möö(Maakö 4.10-12; Lwiikö 8.9-10)10 Zezwii 'pää nine 'la 'wëë, 'n 'ɔ ‑gänɩwaa yoo yɔwʋ 'dio, wa lɛ naa: «‑N ‑kä nɩkpaa Lagɔwɛlɩɩ 'nyɛ dɔ'wʋ ‑wʋʋ, 'nini a 'yize
         ‑n pää, nɩɩ sɛ yɩ ‑wʋ ɔ 'mö 'nɩ?» 11 Ɔ lɛ naa: «Abhʋa abhlɩ, Lagɔ sʋlʋnanyɩ 'ɔ 'pɩwʋ mä ɔ 'kämanɩɛ a wɛlɩɩ ‑yɩ ziza‑a a zɛmö. ‑Maa ‑muë'la wabhlɩ, ɔ 'nuënyɩɛ zɛmö sʋlʋnɩ. 12 Ɛ'ɛ ‑bhö nyɩasɛ, ‑maa wa lɛ naa: ‑Ɔ kää ‑bɛ 'mö wa nyɛɛ, 'n 'ɔ 'saa ɔ kää zumanɩɛ
         tenyii. Ɔ kää 'tikïyiee, 'ɔ 'tikïyie 'la, 'mö wa sɔɔ kä'mö. 13 Nza n 'nyɛnuëë 'nini 'mö 'dɩ. Nɩkpa 'la, 'wa yilaa lɩ, ‑maa wa'aa ‑lu 'wʋ yɩlɩ.
         Wa kä 'yukwïla 'wlu, ‑maa wa'a 'nʋ, wa'a 'nwi 'mö. 14-15 Lagɔ a 'möbhïlanɩnyɔ Ezayii, sɛ'ɛ ɔ gbä a‑a bhla'mö wa dɛ nɩɩ, Lagɔ lɛ naa:A yi ‑ngö ‑kë,a 'naa 'kä 'mö 'nʋ.'A yilaa yi 'fʋ lɩ,maa a 'naa 'kä ‑lu 'ylɩmö.Ɛ'ɛ ‑bhö nyɩasɛ, ‑maa,'na ngëyii n ‑sɛɛ ‑lɛ 'mö a nɩkpa nɩ,wa yɛ 'wa dilaa 'mö 'tumanɩ,'na wɛlɩɩ tuëa dila zɛmö plɛ.Wa yɛ 'yukwïla 'wʋ 'su,wa tɩa 'na wɛlɩɩ 'mö 'nʋ.Wa yɛ 'yila 'wʋ ngämö,wa tɩa ‑lu 'ylɩmö.Wa'aa 'yɩbhä wa 'kä ligba, wa ‑kaa yɩbhlɩnɩ,n tuëa puë a za.+Sɛɛ Ezayii gbä a‑a da'a wa dɛ, ‑sɩbhä ‑maa 'wlʋnɩɛ dɛ'ɛ 'yli. 16 ‑Maa abhʋa abhlɩ, 'a yilaa yɩlɩ sɛ, 'a yukwïlaa ‑ngö zaa, 'a ‑jɔlʋ! 17 Nyɩasɛ n'n‑ä ‑sɩbhä gbä, ‑maa Lagɔ 'a bhla'mö a 'möbhïlanɩwa a ‑bɛ, 'n Lagɔnɩkpa ‑mumuë a ‑bɛ 'yɛ, 'saa a yɩɛ dɛ'ɛ 'ylɩmöö, wa 'yɩbhä a wa
         'kʋ 'ylɩmö, ‑maa wa 'nuä 'ylɩmö. Wɛlɩɩ a nʋä dɛ'ɛ, wa 'yɩbhä a wa 'kɩ 'nʋ, ‑maa
         wa 'niɛ 'nʋ.Glʋglʋnyɔ a ninea sɛ'ɛ a sɛɛ zɛmö(Maakö 4.13-20; Lwiikö 8.11-15)18 Zaa, a ‑pʋnɩ 'yukwli, glʋglʋnyɔɔ a ninea, sɛ a sɛɛ zɛmöö, n 'kanyɩ ‑sɩbhä sʋlʋnɩ.
         19 ‑Wa ‑pʋnɩɛ 'Pɩwʋ mää Lagɔ 'kämanɩɛ a wɛlɩɩ 'yukwli, ‑waa 'nwiɛ 'möö, ‑lɛ 'yio 'wʋ dɛɛ lileyʋʋ bhlinɩɛ, ‑lɛ wa ‑nyɛ
         'wlʋnɩɛ. Wa ‑kä Lagɔwɛlɩɩ 'nʋ 'wëë, 'n Sataa yiɛ, 'n ɔ sʋänyɩɛ dila zɛmö 'lɩlɩlɩ.
         20 Kpayidʋdʋ 'klʋ dɛɛ lileyʋ ‑mumuu bhlinɩɛ 'n wʋ 'nɩɛ 'pʋʋ, ‑mumuë ‑nyɛ ‑lɛ 'wlʋnɩ.
         Wa ‑kä Lagɔwɛlɩɩ 'nʋ cuu, 'mänasɛ wa ngwliɛ 'wʋ, 21 ‑maa wa 'niɛ sasɛ dila zɛmö 'zʋ. Zaa, wa ‑kʋä yɩ za 'klɩ 'yɩa, wa ‑kä'ɛ yɔlɔylʋ
         'mö ‑wʋʋ, yi wa 'tatiniɛ cuu. 22 ‑Mumuë ‑nyɛ dʋdʋ ‑wʋ kää ‑dɛgla 'wʋ 'wlʋnɩ'ɛ wabhlɩ. Wa nʋ Lagɔwɛlɩɩ 'wë, ‑maa
         mä'ä 'pɩwʋ a dlɩpäpʋʋ ‑nyɛ wʋlʋnɔɔ a tʋʋ 'sɔ, mɩɩ 'mänanɩɛ Lagɔwɛlɩɩ wa 'zʋ a‑a
         dlɩ zɛmö 'wlu. ‑Sɩbhä a za yɩ'ɩ tlʋa'a 'bhï. 23 ‑Maa nɩkpa ‑mumuë ‑wʋ ‑lɛ. Mʋa ‑kä Lagɔwɛlɩɩ 'nʋʋ, mʋa ‑pʋniɛ sasɛ 'yukwli 'n wa
         nwiɛ 'mö. ‑Sɩbhä a nɩkpaa, mʋa ‑nyɛ dʋdʋ a ‑dʋdʋʋ 'wlʋnɩɛ, dɛɛ lileyʋʋ bhlinɩɛ 'n
         wʋ yiɛ 'pʋ, 'n 'gwla ‑bhlʋ kää 'yʋ a gwlɩ ngbï 'yli, 'n gwla ‑mämaa kää 'yʋ
         a gwlɩ ta 'yli, 'n ‑mämaa kä'ɛɛ 'yʋ a glʋ ‑bhlʋ 'yʋ kʋgbä 'yli.»‑Putukwëzokwëa a ninea24 'N Zezwii yi'ɛɛ nine ‑mämaa 'pä, ɔ lɛ naa: «Sɛɛ nɩkpɛ glʋ'ɛ ‑mä ɔ 'lagblɛ 'mö
         lileyʋ a ‑lileyʋʋ, ‑sɩbhä 'pɩwʋ mää Lagɔ 'kämanɩɛ ‑wʋä. 25 Sabʋsɛ nɩkpa 'wuë ngämö, 'n 'lagblɛlowlii 'a ‑gblɩnyɔɔ yiɛ ‑mä 'lagblɛ 'mö mö.
         Ɔ ghlɛɛ ‑mä, ‑mä lilea jijo'wʋ, 'n ɔ yiɛ ‑mä ‑putukwëzokwëa glʋ, 'n ɔ yiɛ 'wlu
         sɩbhä. 26 Lilea 'wlʋä, a ‑wʋ fötɩ dɔ'wʋ, 'n ‑putukwëzokwëa yiɛ 'wlʋmö. 27 Lagblɛlowlii a libhonʋwaa 'yɩɛ ‑putukwëzokwëa 'ylɩmöö, 'n wa yoo ‑mä ghlɩ, wa
         lɛ naa: ‑Atʋ, ‑mä ‑na'a 'lagblɛɛ 'mö lileyʋ a ‑lileyʋʋ ‑n glʋ a yɩ ‑mä nɩɩ, sɛ
         yɩ ‑wʋ bhä'ɛ 'mö, 'n ‑putukwëzokwë ‑wʋ ‑mä 'nɩ? 28 Ɔ lɛ naa: 'A! Na ‑gblɩnyɔɔ 'zʋä sa'aa. Wa lɛ: Zaa, ‑n yɩbhä bhä ‑a nɩ mö, ‑a 'kä
         ‑mä ‑putukwëzokwëa sɛ ‑a? 29 Ɔ lɛ naa: N'nn! a ‑kaa ‑sɩkaa ‑mä ‑sɛɛ, lile a'bhë 'mö a 'kää glʋ ‑sɛmö. 30 Zaa, a nɩ 'tatinaa ‑bhlɛ yi, ‑putukwëzokwëa ‑nyɛ lilea 'sɔ 'kä 'gämö 'pʋnɩ. ‑Maa
         ‑dɩdɩtɛnyɩ ‑kä ghlɛɛ, n yi ‑dɩdɩwaa 'dɩ 'nyɛ nɩɩ, wa nɩ ‑dɩ ‑putu gwë wa 'kʋ bhägöbhägö
         'mö sɛ gwa, wa 'kʋ sia 'wë, wa 'kä bhäla lilea ‑dɩ, wa 'ka ‑mä 'na gbʋʋ 'wʋ zʋ.»Suyeyii wa laa mutaadɩ a ninea(Maakö 4.30-34; Lwiikö 13.18-21)31 'N Zezwii yi'ɛɛ nine ‑mämaa 'pä, ɔ lɛ naa: «'Pɩwʋ mää Lagɔ 'kämanɩɛ ‑mä ‑bhɩɛ suyeyikee wa laa mutaadɩ nɩkpɛ glʋ ‑mä ɔ 'lagblɛ 'mö. 32 Suyeyike 'la, ɔ 'tikëtikëyi, ɔ sɛ a 'tikëyi 'nɩɛ ‑bhölɩ. ‑Maa nɩkpɛ ‑kɔɔ 'wʋ 'libhï,
         ɔ ‑kɔɔ ‑mä 'ɔ 'lagblɛɛ 'mö glʋ, ɔ ‑kä 'wlʋʋ, ɔ su 'bhʋɔmanɩ 'wʋ ‑këë, wʋ zi ‑mä
         'lagblɛ 'mö a glʋglʋlii 'wuë 'wʋ. 'N 'zɩ 'sɩbhänuä 'wlu.»Levii a ninea33 'N Zezwii yi'ɛɛ nine ‑mämaa 'pä. Ɔ lɛ naa: «Sɛɛ 'nglɔ zʋ'ɛ falinɩ a ‑bɛ 'bëë 'kädaa
         'mö 'n ɔ pä'ɛ ‑mä levii a 'tikïyiee, ‑sɩbhä 'pɩwʋ mää Lagɔ 'kämanɩɛ ‑wʋä. Ɔ ‑kä levii 'la a 'tikïyie ‑mä falinɩ 'mö zʋ ɔ ‑kɔɔnyɩ plɛtanɩɩ, levii
         'tikïyie 'la a za, falinɩ 'wuë, 'plu ɛ 'kää 'plu.»'Nini 'mö Zezwii 'nyɛnɩɛ 'kwädlɩ nɩkpa a ‑bʋbʋ Lagɔwɛlɩɩ(Maakö 4.33-34)34 Ɔ'ɔ 'nyʋä 'fʋ Lagɔwɛlɩ 'n ɛ 'nɩ ‑bhö nini möö. 35 Nyɩasɛ yɩ'ɩɛ ‑sɩbhä ‑wʋ, ‑maa sɛɛ Lagɔ a bhla'mö a 'möbhïlanɩnyɔɔ gbä a‑a, ‑sɩbhä ma‑a 'wlʋnɩɛ da'a 'yli. Sɛ'ɛ ɔ gbä a‑a nɩɩ:'Nini 'mö n 'kʋää 'dɩ 'nyɛnɩ.Tɛɛnɩ ‑mä 'pɩwʋ a tɛɛnɩdɛ,wɛlɩɩ, ‑yɩ ziza‑a a‑a 'kwädlɩɩ,n 'kʋänyɩ 'kɛ 'klʋ kälɩnɩ.+Zezwii yɛ ‑putukwëzokwëa a ninea zɛmö ‑sɛ36 Zezwii 'pää nini 'la 'wëë, 'n ɔ yiɛ nɩkpa a ‑bʋbʋ yɔwʋ 'bhöö 'n ɔ yiɛ 'ligbë
         'mö mö. Ɔ ghlɛɛ ‑mää, 'n 'ɔ ‑gänɩwaa yoo yɔwʋ 'dio, wa lɛ naa: «‑Atʋ, 'lagblɛ 'mö a ‑putukwëzokwëa a ninea, ‑n 'pä'ɛ
         ‑sɩkaaa, sɛ a sɛ bhä zɛmö 'nɩ?» 37 Ɔ lɛ naa: «Sɛ'ɛ a sɛɛ zɛmö nɩɩ: Nɩkpɛ a 'Yu, mɔɔ lilea a glʋglʋnyɔɔ mɔɔ. 38 Mä'ä 'pɩwʋ ma‑a 'lagblɛɛ mɛ. Nɩkpaa ‑wa ngluä 'wʋ Lagɔ 'kʋä ‑gömö 'kämanɩɩ,
         mʋaa lilea ‑a ‑glʋä ‑mä 'lagblɛ 'mö ma. ‑Muë ngluä 'wʋ 'kpʋkpʋnyɔ Sataa 'kʋä
         ‑gömö 'kämanɩɩ, mʋaa ‑putukwëzokwëa ma. 39 Sataa, mɔɔ 'lagblɛlowlii a ‑gblɩnyɔɔ mɔ, mɔɔ glʋä ‑putukwëzokwëa. 'Pɩwʋ a 'ylibhɩɛzlɩɩ,
         mɛɛ 'lagblɛɛ a ‑dɩdɩtɛnyɩɩ mɛ. Lagɔzuzukuu miɛ lilea a ‑dɩdɩwaa muë. 40 Sa'a sɛ wa ‑kä ‑putukwëzokwëa gwë ‑dɩ 'wë 'n wa siaa, 'pɩwʋ ‑kä 'yli bhɩɛɛ yii,
         ‑sɩbhä yɩ 'kää 'wʋ 'plɩ. 41 Nɩkpɛ a 'Yu, 'ɔ Lagɔzuzukuu 'mö ɔ 'kää tie, nɩkpa 'wuë ‑wa kää 'nglɩ 'n wa 'bhɩa
         nʋä 'nyinylolii, ‑wa nʋ'ɛɛ wa'bhï 'nyinylolii, wa 'wuë, Lagɔzuzukuu 'kʋä ‑mä
         Lagɔ a ‑nʋa jijo'wʋ ‑sɛ, 42 ‑mä ‑kosu 'kɔdʋʋ 'mö, yɩ 'kʋä ‑mä 'pä. ‑Mä wa 'kää 'klʋ 'slunɩ, wa 'kä ‑mä
         'winɩ. 43 ‑Maa nɩkpa 'wuë, Lagɔ a 'yila 'klʋ a dɔ'wʋ ‑wa zlɔnɩɛ 'möö, 'pɩwʋ mää wa dɩba Lagɔ 'kämanɩɛ, mʋa 'kää ‑mä 'ylʋväla a sɛ lɩnɩ. Zaa, ‑ɔ ‑kä 'yukwïla 'wlu ‑kä ɔ nɩ 'nʋa
         ‑bhlɛ.Lɩɩ ‑yɩ ziza‑a a ninea44 Sɛɛ nɩkpɛ vu'ɛ lɩ 'a ‑lokwli ‑ɛ ziza‑a 'lagblɛ 'mö zɛmöö, ‑sɩbhä 'pɩwʋ mää Lagɔ 'kämanɩɛ ‑wʋä. Ɔ ‑kɛɛ zɛmö ‑vuu, käbödɛ ɔ zizee. Ɔ 'wuë 'mäna 'n ɔ 'kää mö, ɔ 'saa
         ɔ kä a‑a 'wuë ɔ 'kʋ 'pɛlʋ 'pä, ɔ 'kä yi ɔ 'käa'a 'lagblɛɛ a'bhë pɩa ɔ kɛ kälɩ.'Nglɩmökpɩɩ a ninea45 Sɛɛ 'pɛlʋpänyɔ tɛlɩ'ɛ 'nglɩmökpɩ sɛ, ‑sɩbhä 'pɩwʋ mää Lagɔ 'kämanɩɛ ‑wʋä. 46 Ɔ ‑kä kpiyi a ‑mɛ nɛnɩɛ, ‑ɛ 'tɛɛ tenyii 'pɛlʋ 'wʋ ghlɩɩ, mö ɔ möä 'n ɔ pää 'ɔ
         'saa ɔ kää 'wuë 'pɛlʋ, ɔ 'kä yi ɔ 'kä 'nglɩmökpiyi 'la pɩa.‑Dɛdaa a ninea47 Sɛ wa pä'ɛ ‑dɛda 'nyu 'mö 'n zibhï a kii 'wuë plɛ'ɛ ‑mä a 'möö, ‑sɩbhä 'pɩwʋ mää Lagɔ 'kämanɩɛ ‑wʋä. 48 ‑Dɛdapäwaa ‑kaa ‑mä 'nyu 'mö 'pä, 'n a ‑kä zibhï 'wʋ yiee, jli wa jilaa 'n wa
         ‑nyaa möä ‑mä 'kïkë 'wlu, 'n wa glɩɛ sɛ, 'n wa gbäzɩɛ zibhï 'mö. ‑Yɩ nɛnɩɛ,
         'n wa zwiɛ 'bïï 'mö 'n wa pää 'zokuu 'klwɛ 'mö. 49 'Pɩwʋ ‑kä 'yli bhɩɛɛ yii, ‑sɩbhä yɩ 'kää 'wʋ 'plɩ. Lagɔzuzukuu mɩɩ 'kää yi yɩ 'kä ‑li a ‑lii a nʋwaa ‑nyɛ 'zoku a nʋwaa 'sɔ 'ylimö ‑sɛnɩ. 50 'Zoku a nʋwaa, ‑mä ‑kosu 'kɔdʋʋ 'mö, yɩ 'kʋä ‑mä 'pä. ‑Mä wa 'kää 'klʋ 'slunɩ,
         wa 'kä ‑mä 'winɩ.»51 Zezwii bhïlaa wɛlɩ 'la 'wuë 'wëë, 'n ɔ yiɛ 'ɔ ‑gänɩwaa nimï 'yɩbhä, ɔ lɛ naa:
         «Wɛlɩ 'la 'wuë n bhïlaa da'a, a 'nwi bhä 'mö?» Wa lɛ naa: «Nn, ‑a 'nwi 'mö.»
         52 Ɔ lɛ naa: «‑Aa! Yɩ ‑gä kɛ, ‑maa Moyizɩ 'a Gböö a 'cɩanyɔɔ ‑ɔ 'cɩɛɛ sasɛ 'pɩwʋ mää Lagɔ 'kämanɩɛ a wɛlɩɩ, ‑ɔ ngwliɛ 'gämö 'wʋʋ, ɔ 'kä
         ‑bhɩɛ ‑gligbë'wʋwʋnyɔ. Ɔ ‑kä ‑mä 'ɔ wʋlʋnɔɔ ‑sɛɛ, ɔ sɛ ‑mä 'gɔgwɩ, ɔ sɛ'ɛ ‑mä
         'lilili.»Nazalɛɛtɩ a ‑nʋa 'nɩɛ Zezwii dlɩ 'wʋ ‑kä(Maakö 6.1-6; Lwiikö 4.16-30)53 Zezwii 'pää nini 'la 'wëë, 'n ɔ yiɛ 'wʋ ‑sɔ 'n ɔ yiɛ mö, 54 ‑mä ɔ 'bhele Nazalɛɛtɩ, 'n ɔ yiɛ ‑mä ghlɛ. ‑Mä a Lagɔbudu 'mö, 'n ɔ yiɛ ‑mä nɩkpa Lagɔwɛlɩɩ 'cɩanɩ. ‑Mä a nɩkpa 'wuë ‑wa ‑pʋnɔɔ 'yukwlii,
         'n ngli yuëë yɛ 'n wa 'yɩbhäyɩbhänɩɛ nimï nɩɩ: «'Ɔɔ! Dɛ ɔ ‑sɛ bhä sa'a 'nɛɛnɔ?
         Zaa, zɩzɛ 'wuë ɔ pää, ‑ɔ nyɔ bhä 'mötɛɛnɔ 'n ɔ pɛ bhä 'nɩ? 55 ‑Maa ɛ'ɛ ‑bhö ɔ da'a switɛlɩnyɔ nɩ a yowli mɔ ‑a? Ɔ ‑da 'mö wa 'nɩɛ bhä'ɛ Malii
         laa? Zaakö mɔ, Zɩzɛɛfʋ+ mɔ, Simɔɔ mɔ 'n Zwiidɩ, mʋa 'nɩɛ bhä'ɛ ɔ ‑daayuë glɩnɩ? 56 Ɔ nglʋdaayuë 'nɩɛ bhä'ɛ mä'ä glɔ 'mö ‑wʋmö. ‑A yoo yɩ 'tɩɩ nɩɩ, dɛ ɔ sɛ bhä
         sa'a ‑lii 'wuë 'nɩ?» 57 Ki 'la 'wuë mɩɩ kää 'nglɩ, nza wa 'nɔɔ dlɩ 'wʋ ‑kä. ‑Sɩbhä a za ɔ 'nyʋää 'dɩ
         nɩɩ: «Lagɔ a 'möbhïlanɩnyɔ, saa 'wuë, wa zo, ‑maa ‑mä ɔ 'bhele a ‑nʋa ‑nyɛ 'ɔ ‑kosuu yɔwʋ a 'sɔ mʋa 'nɩ zoo.»
         58 ‑Maa ‑mä ɔ 'bhele a ‑nʋa, sɛ wa 'nɔɔ dlɩ 'wʋ ‑kä a za, ɔ'ɔɔ ‑mä zɩzɛ a ‑bɛ ‑bhɛnɩ.
         
            
               	‑Mä 'wa mä'a dɔ'wʋ, wa'aa lileyʋʋ glʋ ‑maa 'mlɩ wa mluä.

               	Ezayii 6.9-10.

               	Soomö 78.2.

               	Zɩzɛɛfʋ: 'Mö wa la'ɛɛ Zwiidɩ.

Zaa Batisɩ 'a 'kwiea a wɛlɩɩ(Maakö 6.14-16; Lwiikö 9.7-9)141 ‑Lɛ a 'tɛnyɩ 'la 'mö, Eloodɩ ‑ɔ 'kämanɩɛ Galilee‑bhölɩɩ ‑gömöö, ɔ 'nʋä Zezwii a nʋnʋli a 'dɩɩ, 2 'n ɔ yiɛ 'ɔ nɩkpaa 'dɩ 'nyɛ, ɔ lɛ naa: «Zaa Batisɩ ‑ɔ 'ku a‑a, mɔɔ. Glu ɔ 'wlʋä,
         nza ɔ kää 'mötɛɛnɔ 'n ɔ bhɛɛ sa'a a zɩzɛli.»3-4 Nyɩasɛ Zaa Batisɩ 'nɩɛ 'la 'ku, maa wɛlɩɩ ‑wʋa a‑a ‑lɛ. 'Ylɩ ‑bhlʋ 'mö, Eloodɩ mɔɔ
         sɛ a‑a ɔnyɩ a ‑daayu Filiipö 'nglɔ yɔwʋ. 'Nglɔ 'la, 'mö wa laa Elodiadɩ. Wɛlɩ 'la
         a za, 'n Zaa Batisɩ nyɛ a‑a 'kwädlɩ Eloodɩ 'dɩ nɩɩ: «‑Na ‑daayu 'a nglɔɔ ‑n kwää
         da'aa, yɩ'ɩɛ nɛnɩ ‑n 'kɔ ‑kälɩ.» ‑Sɩbhä a za, Eloodɩ 'nyɛ a‑a 'ɔ nɩkpaa 'dɩ 'n wa
         yiɛ Zaa Batisɩ köbhä, 'n wa yoo gwa, 'n wa yoo ‑jie 'mö 'pä. 5 Eloodɩ yɩbhä a ɔ 'kä Zaa Batisɩ 'lɩbhä ɔ 'kä 'ku. ‑Maa ɔ gu'ɛ mä'ä ‑bʋbʋʋ zaa,
         ɔ 'nɔɔ a 'lɩbhä. Ɛ'ɛ ‑bhö nyɩasɛ, ‑maa Zwiiföwaa a dɔ'wʋ, Zaa Batisɩ, Lagɔ 'a 'möbhïlanɩnyɔɔ ɔ glɩnɩ a‑a. 6 'Ylɩ ‑bhlʋ 'mö, 'n Eloodɩ 'a gwälɩzlɩ a 'wʋbhlizlɩ yiɛ ghlɛ, 'n ɔ yiɛ nɩkpa wäzɩ
         wa 'kä 'bhli. Wa ‑wʋ 'bhli dɔ'wʋ, ‑lɛ nɩkpa 'wuë a 'yila 'klʋ, Elodiadɩ ‑yɛnglɛ
         'n ɔ yiɛ ‑lɛ yɩnɩ. 'N 'ɔ yɩyɩbhʋʋ yiɛ Eloodɩ dlɩ 'mlɩ ‑sɛ. 7 'N ɔ yiɛ nglʋyuu wäzɩ, ɔ lɛ naa: «'Saa ‑n ‑kä ‑waa, 'yɩbhänɩ'mu. ‑Maa n zligo nɩɩ,
         n ‑yimu 'nyɛ.» 8 Ɔ gbää sa'aa, nglʋyuu 'yɩbhää ɔ ‑da nimïï, 'saa ɔ 'kää Eloodɩ 'yɩbhänɩɩ,
         'n ‑daa yonyɩɛ sʋlʋnɩ. 'N nglʋyuu yiɛ Eloodɩ 'dɩ 'nyɛ nɩɩ: «Nyɩaa Zaa Batisɩ 'a 'wukpëlea.
         'Zʋa ‑sɩkaa ‑sɩkaa 'bëë 'mö, ‑n ‑ka'ma yowʋ 'nyɛ.» 9 Ɔ gbää sa'aa, 'n 'bhlɩlowli yiɛ kɔmanɩ, ‑maa sɛ ɔ zligonɩɛ ‑lɛ ɔ 'bhɩa 'yila 'klʋ
         a za, 'n ɔ yiɛ 'wʋ nglu. 10 'N ɔ yiɛ nɩkpɛ ‑mä ‑jiebuduu 'mö tie ɔ 'kä Zaa Batisɩ 'wlu ‑dɩɛ mö. 11 Ɔ ‑doo 'wlu 'wëë, 'n ɔ yiɛ 'ɔ 'wukpëlea 'bëë 'mö 'zʋ, 'n ɔ ‑nyaa yiɛ yi. 'N
         wa yeaa nglʋyu 'la yowʋ 'nyɛ, 'n ɔ yeaa ‑mä ɔ ‑da kwä. 12 Zaa Batisɩ 'a ‑gänɩwaa 'nʋä ɔ 'kukutɩtɩɩ, 'n wa yiɛ ɔ ‑gäzɛɛ kie mö 'n wa yee ziza, 'n wa yia'aa Zezwii
         'dɩ 'nyɛɛ mö.Zezwii yɛ nɩkpa a 'dwi 'sɔ nɩkpa a gwlɩ kʋgbä (5.000) lile 'nyɛ(Maakö 6.30-44; Lwiikö 9.10-17; Zaa 6.1-15)13 Zezwii 'kɩɛ 'nʋʋ, 'n ɔ yiɛ 'wʋ ‑sɔ, 'n ɔ yiɛ 'gɔlʋ 'wʋ 'libhï, dɛ ‑bhlʋ dɛ ɔ 'kää
         ɔ 'yize ‑wʋ, ɔ 'kä ‑lɛ mö. Nɩkpa 'nwiɛ, wa 'bhöönɩ ‑mä ‑gwlɩ 'wuë ‑gömö, wa
         ‑wʋ nyuu tɩtlɩnɩ dɔ'wʋ 'n wa yoo 'bɩwʋ mö. 14 Gɔlʋʋ köbhää kïkëa, Zezwii kwliɛ, nɩkpa su ‑lɛ 'kïke 'wlu. Ɔ 'yuëë 'ylɩmöö,
         'n wa ngäzɩ yoo tenyii 'lɩbhä. Wa gla'mö a guzuwaa, 'n ɔ yuëë yɛmanɩ. 15 Sa'a ‑këë, 'n ‑kidosɛ yiɛ ghlɛ. 'N 'ɔ ‑gänɩwaa yoo yɔwʋ 'dio, wa lɛ naa: «Zlɩ yɛ fäla zaa, 'nyɛ nɩkpaa 'dɩ wa 'kä 'wʋ ‑sɔ. Mä'ä
         a ‑gwlɩɩ 'mö, wa 'käa ‑mä mö, wa 'käa ‑mä wanyɩ a lile pɩa. ‑Maa 'klokwëjijo'wʋ
         ‑a ‑wʋä dɛ'ɛ.» 16 Zezwii lɛ naa: «A'bhï, a nɩ 'nyʋä lile, ‑maa wa nɩ tɩ mö.» 17 Wa lɛ naa: «'Fɔlɔbhï ngbï, 'n zibhïya 'sɔ a 'yize mö ‑a ‑suä cuu.» 18 Ɔ lɛ naa: «‑Aa, a nɩ ‑la'mi!» 19 Wa ‑nyɩɩ yiɛ, 'n ɔ yiɛ nɩkpa 'wuë 'dɩ 'nyɛ, 'n wa yiɛ ‑mä ‑putukwëa ‑gömö sɛ
         glɩ. 'Fɔlɔbhï ngbï ‑kpɔ ‑nyɛ zibhïya 'sɔ ‑kpɔ 'sɔ, 'n ɔ yiɛ 'wʋ 'libhï. 'N ɔ yiɛ
         ghäyɩ yɩlɩ, 'n ɔ yiɛ yɩ za Lagɔ bhälɩ. 'N ɔ yiɛ 'mö ‑dɩdɩnɩ, 'n ɔ yiɛ 'ɔ ‑gänɩwaa
         yowʋ 'nyɛ. 'N wa yiɛ nɩkpa 'wuë dilanɩ. 20 Wa 'wuë 'n wa yiɛ li 'n wa yiɛ lʋ, 'n yɩ yiɛ 'wʋ tʋʋ. 'Fɔlɔkïbhï ‑nyɛ zibhï 'sɔ
         ‑yɩ tʋʋä 'wʋ, wa 'libhiɛ, yɩ yie ‑käkö kʋgbä'sɔ. 21 ‑Maa ‑wa liɛ ‑lɛ a lile 'la, ‑bhli nɩkpa a 'dwi 'sɔ nɩkpa a gwlɩ kʋgbä (5.000). Ngwlɩɩ
         ‑nyɛ yuëa 'sɔ, 'mö wa 'nɩɛ zɛlɩmö.Zezwii yɛ 'nyu 'klʋ nɛmönɩ(Maakö 6.45-52; Zaa 6.15-21)22 Wa bhɩɛ zɛmö 'wë cuu, 'n Zezwii yiɛ 'ɔ ‑gänɩwaa 'dɩ 'nyɛ nɩɩ, wa nɩ ‑gbälɛ ‑mä 'gɔlʋ 'mö, wa 'kä ‑bhlɛ ‑mä nyuu a kïkë ‑mä'la
         ‑gömö 'yuku 'plɩ, ɔ 'kä nɩkpaa bhʋ ‑gömö ‑sɛ. 23 Ɔ ‑sɛɛ nɩkpaa bhʋ ‑gömö 'wëë, 'n ɔ yiɛ ‑gäga ‑bhlʋ 'klʋ mö ɔ 'kä Lagɔ bhibhe.
         Ɔ 'yize, ɔ glɩ ‑mä 'n kätɩkpamlɩ yiɛ ylumanɩ. 24 Gɔlʋʋ 'ɔ ‑gänɩwaa mönɩɛ 'mö yɛ 'yuku ghlɛ 'wë 'n 'vuu yiɛ mää gɔlʋʋ mönɩ a‑a
         'bhöönɩ, zaa 'nyu kɔdʋʋ a ‑gbɔkwälɩɩ a za, wa yia'a 'lu ‑kë, gɔlʋʋ 'nɩɛ ‑mä mö.
         25 Zlɩzɩdɔ'wʋ ɔ ‑sɔɔ 'wʋ, 'n ɔ yuëë 'bɩwʋ mö. Ɔ ‑wʋä mö dɔ'wʋʋ, ‑lɛ ɔ nɛmönɩɛ 'nyu
         'klʋ. 26 ‑Maa wa 'yɩɛ ɔ 'nyuklʋnɛmönɔɔ 'ylɩmöö, zuzuu 'bhuëëë ‑gömö. Wa ‑tɔnɔ ‑zele,
         'n wa yiɛ tenyii 'mö 'kpa nganɔ a za. 27 Wa 'kpaa 'möö, 'n Zezwii yiɛ gbʋ ‑dɩ, ɔ lɛ naa: «A 'zʋ ‑mä dlɩ, nganɔ nɩ tanyɩ
         'lɩbhä, ‑maa ‑amöä.» 28 Ɔ gbää sa'aa 'n Piɛlɩ yiɛ gbʋ ‑dɩ, ɔ lɛ naa: «‑Alowli ‑n ‑kä ‑tiamö nɩɩ ‑nmöä
         nʋʋ, gbä n 'kä'ɛ na a ‑lɛ 'nyu 'klʋ nɛmönɩmö, n ‑kamö yinɩ.» 29 Zezwii lɛ naa: «Yi!» Ɔ gbää sa'a cuu, 'n ɔ yiɛ ‑mä 'gɔlʋʋ 'mö 'wlʋ, ɔ ‑wʋ ‑lɛ
         'nyu 'klʋ nɛmönɩ dɔ'wʋ 'n ɔ yiɛ Zezwii mönɩ. 30 ‑Maa nyuu a ‑gbɔkwälɩɩ 'vuu pää ghäyɩɩ, ɔ 'yiɛ 'ylɩmöö 'n nganɔ yoo 'lɩbhä.
         Ɔ ‑wʋ 'wlu 'mla dɔ'wʋ, 'n ɔ yiɛ tenyii 'mö 'kpa, ɔ lɛ: «‑Alowli, yii 'wʋ!» 31 'N Zezwii yoo sɔ köbhänɩ 'n ɔ yoo ‑mä ‑sɛ, ɔ lɛ naa: «Sɛ yɩ ‑wʋ ɔ 'mö, n‑n gʋgɔ
         bhä 'nɩ? ‑Nn‑ä sasɛ Lagɔ dlɩ 'tɛɛnɩ.» 32 Wa 'sɔ ‑kpɔ, 'n wa yiɛ ‑mä gɔlʋʋ 'mö ‑gbälɛ. 'N 'vuu yiɛ donɩ. 33 ‑Mä 'gɔlʋ 'mö, 'ɔ ‑gänɩwaa 'wuë 'n wa yiɛ ‑lɛ ɔ dlɩ 'mö ‑kokomïladigbï glu
         'pä. Wa lɛ naa: «Lagɔ 'a yuu mö ‑n glɩnɩɛ ‑tiamö.»Zezwii yɛ guzuwa a ‑bɛ ‑mä Zenezalɛɛtɩ‑bhölɩɩ 'mö yɛmanɩ(Maakö 6.53-56)34 Wa 'tʋä nyuu 'wëë, 'n wa yɩɛ ‑mä Zenezalɛɛtɩ‑bhölɩɩ 'mö ghlɛ. 35 Mä a ‑nʋa, wa yɩbhlɩnɩɛ Zezwii cuu, ‑mä a ‑kʋkʋyɔwʋ a ‑gwlɩɩ 'wuë 'mö, 'n wa yiɛ
         ‑mä ɔ yiyitɩtɩ bia. 'N ‑mä a ‑nʋa ‑nyɛ 'wa guzuwaa 'wuë yiɛ yi. 36 'N wa bhibhee Zezwii yɔwʋ nɩɩ: «‑Yayaya, nglu 'wʋ, ‑na'a ‑bäna a klɩ a 'yizea, wa
         'kɛ kɛ zɩ.» Guzuwaa 'wuë ‑wa zee kɛɛ, yɛmanɩ wa yɛmanɩɛ.

Nɩkpaa a 'päpägböö(Maakö 7.1-13; Lwiikö 11.37-41)151 'Ylɩ ‑bhlʋ 'mö, Falizɩɛwa ‑mumuë ‑nyɛ Moyizɩ 'a Gböö a 'cɩawa ‑mumuë 'sɔ, wa 'bhöönɩ Zeluzalɛɛmö, 'n wa yiɛ ‑mä Zezwii ghlɩ, wa 'kɔ nimï
         'yɩbhä, wa lɛ naa: 2 «Sɛ yɩ ‑wʋ ɔ 'mö 'n ‑na'a ‑gänɩwaa 'nɩ 'zʋ bhä ‑aa dɩbawa a dɩbawaa a gböö 'klʋkpamö? Ɛ'ɛ ‑bhö nyɩasɛ, ‑maa wa
         ‑kä wa 'kä lii, sɛɛ gböö gbää wa nɩ wɔlʋ kɛɛ, wa'a wɔlʋ ‑sɩbhä kɛ.» 3 Zezwii lɛ naa: «Abhʋa a 'naa, sɛ yɩ ‑wʋ ɔ 'mö 'n a zʋ bhä anyɩ 'a 'päpägböö
         'klʋkpamö, 'n a sɛ bhä Lagɔ 'a Gböö 'klʋkpamö nɩ? 4 Ɛ'ɛ ‑bhö nyɩasɛ, ‑maa Lagɔ lɛ naa: 'Zʋ ‑na dɩba ‑nyɛ ‑na ‑da 'sɔ 'klʋkpamö.+ Sɛ'ɛ ɔ gbä'ɛ nɩɩ: ‑Ɔ ‑kä ɔ dɩba ‑nyɛ ɔ ‑da 'sɔ a gla'mö a ‑nɔ ‑bhlʋ a dɛ wɛlɩzoku bhïlaa, wa kä
            wa 'kɔ 'lɩbhä ɔ 'kä 'ku.+5 ‑Maa abhʋa abhlɩ, sɛ'ɛ a 'cɩaa nɩkpa nɩɩ, ‑na dɩba ‑nyɛ ‑na ‑da 'sɔ, n‑n ‑kä wa gla'mö
         a ‑nɔ ‑bhlʋ 'dɩ 'nyɛ nɩɩ, 'saa n ‑kamö a‑a 'nyɛ n ‑kamö 'wʋ yii, Lagɔ 'mö n 'kʋa'aa
         'nyɛ, 6 zaa n‑n 'nɔa'a ‑lu 'nyɛɛ, yɩ nɛnɩ. Sa'a ‑sɩbhä a sɛɛ Lagɔ 'a wɛlɩɩ sɛ 'n a zʋä anyɩgäsɛ
         'a 'päpägböö 'klʋkpamö. 7 'Kwlɩsɔkäwanyɩ, Lagɔ a 'möbhïlanɩnyɔ Ezayii, a dɛ ɔ bhïla a‑a nɩɩ: 8 Lagɔ lɛ naa:Nɩkpa nɩ,gla 'klʋ wa 'ghlimanɩɛ na 'nglɩ,‑maa wa dila ‑nɩɩɛ 'wʋ ‑wʋ.9 Zaa, wa ‑yii bʋbɔ ‑kë,yɩ'ɩɛ dɛsɛ ‑kä.Wa ‑kä 'cɩaa,nɩkpa a 'päpägböö 'mö wa 'cɩaa.+»‑Lii ‑yɩ plaa nɩkpɛ fɩ Lagɔ a 'yila 'klʋ a dɔ'wʋʋ(Maakö 7.14-23)10 Zezwii 'nyɛɛ ‑sɩbhä Falizɩɛwaa 'dɩ 'wëë, 'n ɔ yiɛ nɩkpabhë wäzɩ, ɔ 'kʋä 'dɩ
         'nyɛmö. Ɔ lɛ naa: «A ‑pʋnɩ 'yukwli a 'kä sasɛ 'nʋ. N nɛ naa: 11 'Saa nɩkpɛ liɛ, mɩɩ 'nɔɔ fɩ päla Lagɔ a 'yila 'klʋ a dɔ'wʋ. ‑Maa ‑lii ‑yɩ ghlɛnɔɔ
         nglii, mɩɩ plɔɔ fɩ.» 12 Zezwii gbää sa'aa, 'n 'ɔ ‑gänɩwaa yoo yɔwʋ 'dio, wa lɛ naa: «Wɛlɩɩ ‑n bhïlaa da'a Falizɩɛwaa a dɛɛ, ‑n ‑yi bhä sɛ yɩ këluë yɔwʋ ‑a?» 13 Ɔ lɛ naa: «Na dɩba Lagɔ ‑ɔ ‑wʋ ‑mä ghäyɩ 'wʋ, 'saa ɔ'ɔɔ glʋʋ, glu wʋ 'kää 'bhöö.
         14 Zaa, nɩkpa 'la a nɩ 'tatinuë 'yi. ‑Maa wa 'kä bhɩɛ 'kukwlekäwa a ‑muë yɩbhä'ɛ
         wa 'kä wa 'bhɩakukwlekäwa ‑su. A ‑yi sɛ nɩɩ, 'kukwlekänyɔ ‑kä ɔ 'likukwlekänyɔ
         ‑suu, wa 'sɔ ‑kpɔ, 'bhʋkwa 'mö wa 'kää bhlinɩ.» 15 'N Piɛlɩ yiɛ gbʋ ‑dɩ, ɔ lɛ naa: «Ninea ‑n 'pää ‑sɩkaa, ‑sɛnɩnya zɛmö.» 16 Ɔ lɛ naa: «Abhʋa'ɛ abhlɩ, a'a bhä 'nɛɛnɔ ‑kä zaa a 'naa bhä 'mö 'nʋ ‑a? 17 A'a bhä sɛ ‑yi nɩɩ, lilea 'wuë nɩkpɛ liɛ, a'a mɔ dlɩ zɛmö, ‑maa 'mlɩ a gïloo sɛ
         'wë 'n ɔ kwaa bhäla 'kwlɛ yɔwʋ. 18 ‑Maa 'saa ghlɛnɩɛ nɩkpɛ nglii, ‑mä ɔ dlɩ zɛmö, ‑mä yɩ 'bhöönɩɛ. Zaa, mɩɩ bhɛnɩɛ
         yɩ 'kɔ fɩ päla. 19 Ɛ'ɛ ‑bhö nyɩasɛ, ‑maa ‑mä nɩkpɛ a dlɩ zɛmö ‑mä dlɩpäsɛzokwëa 'bhöönɩɛ, ma‑a
         kää 'nglɩ 'n ɔ nʋä 'nyinyloli a kii 'wuë. Ma‑a kää 'nglɩ, 'n ɔ lɩbhää 'ku,
         'n nyɩbhɛlʋ tɛlɩɛ 'ngwlɩ sɛ, 'n 'nglɔ tɛlɩɛ nyɩbhɛlɩ sɛ. Ma‑a kää 'nglɩ 'n nɩkpɛ
         ghliɛ ɔ 'bhɩa a ‑li 'wi. 'N ɔ 'libhïnɩɛ ɔ 'bhɩa widɩ 'wʋ, 'n ɔ nyimaa ɔ 'bhɩa a 'nglɩ.
         20 ‑Lizoku 'la 'wuë, mɩɩ plaa nɩkpɛ fɩ Lagɔ a 'yila 'klʋ a dɔ'wʋ. ‑Maa wa ‑kä wa 'kä
         li, sɛɛ gböö gbää wa nɩ wɔlʋ kɛ, n‑n nɩ ‑sɩbhä kɛ wɔlʋʋ, mɩɩ naa ‑kamö fɩ päla.»Lɛganglɔɔ ‑ɔ 'tɛɛnɩɛ Zezwii dlɩɩ(Maakö 7.24-30)21 Zezwii 'nyʋää sa'a 'dɩ 'wëë, 'n ɔ yiɛ 'wʋ ‑sɔ. ‑Gwlɩɩ wa laa Tiilɩ 'n Sidɔɔ, yɩ
         yɔwʋ a bhlɩɩ 'mö 'n ɔ yiɛ ‑mä mö. 22 Ɔ ghlɛɛ ‑mä, ‑mä a 'nglɔ ‑bhlʋ, mɔɔ yiɛ 'n ɔ yoo 'mö 'winɩ, ɔ lɛ naa: «‑Atʋ, Daviidɩ a 'yu a 'yu, na nglʋyuu, ɔ'ɔɔ tenyii ‑yɛ. Zuzukwëzokwë ɔ 'kää ‑gömö ma‑a zio tenyii 'zwɩ. Zaa, n bhiamö, 'pä na ngäzɩdlɩ ‑n 'kɔ puë.»
         23 Nglɔɔ gbää sa'aa, Zezwii 'nɔɔ ngli pälɩ 'lɩlɩlɩ. Sa'a ‑këë, 'n 'ɔ ‑gänɩwaa yoo 'dɩ 'nyɛ, wa lɛ naa: «‑Atʋ, 'nyɛ nglɔɔ 'dɩ ɔ 'käa yɩ mö ‑maa zaa, yɩɛ sɛ ɔ
         'kpanɩnyɩɛ sa'a nimï 'möö.» 24 ‑Maa Zezwii lɛ naa: «Yizlaɛlɩ 'a ngëyii Lagɔ ‑sɛɛ ‑lɛ 'mö a ‑nʋa ‑wa ‑bhɩɛɛ wïlaa yɛ tʋʋ, wa 'yize 'mö Lagɔ
         tieaaa 'wʋ.» 25 Ɔ gbää sa'aa, 'n nglɔɔ yiɛ ‑lɛ ɔ dlɩ 'mö ‑kokomïladigbï glu 'pä, ɔ lɛ naa: «‑Atʋ
         yiii 'wʋ!» 26 Zezwii lɛ naa: «Wa ‑kä yuëa a lilea 'wʋ 'libhï wa ‑kaa gʋʋ 'nyɛɛ, yɩ'ɩɛ nɛnɩ.»
         27 Nglɔɔ lɛ naa: «‑Atʋ, ‑na wɛlɩ nɛnɩ, ‑maa ‑sɩbhä yɩ ‑wʋ 'mö, gʋʋ ‑yɩ ‑wʋä ‑mä 'tebhlea
         zɛmöö, yɩ ‑lowluwa ‑kä li a lilea ‑a bhliɛ, 'mö yɩ liɛ.» 28 Zezwii lɛ naa: «'Ɔ! 'Nglɔ, 'nyɩɛ ‑n 'tɛɛnɩ Lagɔ dlɩ. ‑Sɩbhä a za, 'saa ‑n 'yɩbhää,
         Lagɔ ‑yimu 'nyɛ.» ‑Lɛ a 'tɛnyɩ 'la ‑bhʋlʋ ‑kpɔ 'mö, 'n nglɔɔ a yuu yiɛ yɛmanɩ.Zezwii yɛ guzuwa a ‑bɛ yɛmanɩ29 Zezwii 'bhööä da'aa, Galilee‑bhölɩɩ 'mö a 'nyu 'kɔdʋʋ yɔwʋ, 'n ɔ yiɛ ‑mä mö.
         ‑Mä a ‑gäga ‑bhlʋ 'wlu, 'n ɔ yiɛ ‑mä sɛ glɩɛ mö. 30 'N nɩkpa 'kɔkɔmlɛ yoo yinɩ. Wa ‑su guzuwa a ‑bɛ: 'Wʋbhlinɩwa plɛ, 'kukwlekäwa plɛ,
         nɩmɛnɛkäwa plɛ, ‑ɔɔwɛlɩkäwa plɛ, 'n guzuwa ‑mumuë a ‑bɛ kökä. Wa 'wuë 'n wa
         yuëë ‑lɛ Zezwii a dlɩ 'mö ‑lɛ, 'n ɔ yuëë ‑sɩbhä yɛmanɩ. 31 ‑Waa a‑a wɛlɩ ‑kä, 'n 'wa wɛlɩɩ yiɛ do, nɩmänɛkäwaa 'n wa yiɛ yɛmanɩ. ‑Wa bhlinɩ
         a‑a 'wʋʋ, 'n wa yiɛ nɛmö, 'kukwlekäwaa 'n wa yilaa yiɛ do. Nɩkpaa 'wuë 'yɩɛ ‑sɩbhä
         'ylɩmöö, 'n zuzu yuëë ‑gömö 'bhöö 'n wa yiɛ Yizlaɛlɩ a Lagɔ a 'nglɩ 'ghlimanɩ. Zezwii yɛ nɩkpa a 'dwi 'sɔ (4.000) lile 'nyɛ(Maakö 8.1-10)32 'N Zezwii yiɛ 'ɔ ‑gänɩwaa wäzɩ, ɔ lɛ naa: «Nɩkpa nɩ, ngäzɩ 'wʋ wa ‑bhööä, sɛ wa ‑kaa dɛ'ɛ 'ylɩ ta yɔwʋ
         ‑sɛ, 'n wa'aa lililu ‑kä a za. Wa 'nɩ ‑lu li, 'n wa ‑kä wa 'bhili möö, 'yio 'wʋ
         wa yiɛ 'kplɛnɩɛ ngɔmʋ a za. Zaa, a‑a 'nuë lile 'nyɛ 'wëë, 'naa 'kʋä 'yi 'tatinɩ
         wa 'kä mö.» 33 Wa lɛ naa: «Miɛ abhlɩ, ‑maa 'klokwëjijo'wʋ ‑a ‑wʋä dɛ'ɛ, dɛ ‑a 'kä bhä nɩkpa a
         ‑bʋbʋ nɩ a lile ghlɩ?» 34 Ɔ lɛ naa: «Yɩ ‑gä kɛ, ‑maa a'bhï, 'fɔlɔbhï ‑zɩmö a ‑su bhä?» Wa lɛ naa: «‑A ‑su
         'fɔlɔbhï ngbi'sɔ 'n zibhïyie 'yɛ.» 35 Wa gbää sa'aa, 'n ɔ yiɛ nɩkpaa 'wuë 'dɩ 'nyɛ nɩɩ: «A nɩ glɩ dʋdʋ 'wʋ sɛ.» 36 Wa glɩɛ sɛ 'wëë, 'fɔlɔbhï ngbi'sɔ ‑kpɔ ‑nyɛ zibhïï 'sɔ, 'n ɔ yiɛ 'wʋ 'libhï,
         'n ɔ yiɛ yɩ za Lagɔ bhälɩ, 'wë, 'n ɔ yiɛ 'mö ‑dɩdɩnɩ, 'n ɔ yiɛ 'ɔ ‑gänɩwaa yowʋ
         'nyɛ 'n wa yiɛ nɩkpaa 'wuë dilanɩ. 37 Nɩkpaa 'wuë, 'n wa yiɛ li 'n wa yiɛ lʋ, 'n yɩ yiɛ 'wʋ tʋʋ. 'Fɔlɔkïbhï ‑nyɛ zibhï
         'sɔ ‑yɩ tʋʋä 'wʋʋ, 'ɔ ‑gänɩwaa 'libhiɛ, yɩ yie ‑käkö ngbi'sɔ 'wʋ. 38 ‑Maa ‑wa liɛ ‑lɛ a lile 'laa, wa ‑bhli nɩkpa a 'dwi kʋgbä (4.000). Ngwlɩɩ ‑nyɛ yuëa
         'sɔ, 'mö wa 'nɩɛ zɛlɩmö. 39 Zezwii 'nyʋää lile 'wëë, 'n ɔ yuëa'aa wa 'wuë 'yi 'tatinɩ 'n wa yiɛ mö. Wa
         möä 'wëë, 'n ɔ yiɛ 'gɔlʋ 'wʋ 'libhï, bhlɩɩ wa laa Magadaa 'n ɔ yiɛ ‑mä mö.
         
            
               	Ɛzoodɩ 20.12; Detlenɔɔmö 5.16.

               	Ɛzoodɩ 21.17; Levitiikö 20.9.

               	Ezayii 29.13.

            

         
      

   
      
         16
Falizɩɛwa ‑nyɛ Sadwisɩɛwa 'sɔ lɛ Zezwii nɩ 'pänɩ ‑lɛ wa 'yila 'klʋ zɩzɛ(Maakö 8.11-13; Lwiikö 12.54-56)161 'Ylɩ ‑bhlʋ 'mö, Falizɩɛwaa ‑nyɛ Sadwisɩɛwaa 'sɔ, wa gla'mö a ‑nʋä ‑mumuë, mʋa ghlɩɛ ‑mä Zezwii. Wa yɩbhä wa 'kɔ ‑mä 'pä
         zaa, wa lɛ naa: «‑N ‑kä ‑tiamö nɩɩ Lagɔ mɔɔ tiamöä nʋʋ, 'pänɩɛ ‑ka dɛ'ɛ ‑aa 'yila
         'klʋ zɩzɛ, ‑a ‑kamö 'ylɩmö.» 2 Zezwii lɛ naa: «[Ylʋʋ ‑kä bhlie mö, zlɩ ‑kä gbɛɛ ‑wʋ, a lɛ zlɩ a ‑zlɩɩ 'kää 'zɩgblɛ
         zɩ. 3 'Zɔkpɔylʋʋ ‑kä zɩla'a 'wlʋʋ, 'n zlɩ ‑kä ‑zɛ 'wë, ɛ ‑kä'ɛ 'klʋ yuluu, a lɛ naa:
         'Nyizakwëë 'kää zɩ'ɛ lɩbhä. A yɩbhlɩnɩ ylʋʋ ‑nyɛ 'nyizakwëa 'sɔ 'a 'tɛnyɩɩ,
         ‑maa ‑lii 'wuë ‑yɩ ‑wʋanyɩɛ 'tɛnyɩ nɩ 'mö 'yila 'klʋ 'plɩnɩ dɔ'wʋʋ, sɛ yɩ sɛɛ zɛmöö,
         a'aa bhɛnɩ a 'kä ‑sɩbhä yɩbhlɩnɩ.] 4 ‑Sɩkaa a nɩkpaa, nyɛlɩklɛwa wa glɩnɩɛ. Wa yɛa Lagɔ ‑gömö panɩ 'wë, 'n wa tɛlɩ'ɛɛ
         ‑bhlɛ zɩzɛ a ‑mɛɛ 'bhöönɔɔ kä'mö sɛ. Nyɩasɛli wa nʋä! Zɩzɛ ‑mɛmɛɛ 'nɩa'a ‑bhölɩ
         wa 'kää 'ylɩmö 'n ɛ 'nɩ ‑bhö Zonasɩ a ‑nɛɛ mɛ.» Sa'a Zezwii 'nyʋää 'dɩ 'wë,
         'n ɔ yuëë ‑gömö panɩ 'n ɔ yiɛ mö.Falizɩɛwaa ‑nyɛ Sadwisɩɛwaa 'sɔ 'a 'cɩawɛlɩɩ(Maakö 8.14-21; Lwiikö 12.1-6)5 Zezwii ‑nyɛ 'ɔ ‑gänɩwaa 'sɔ, wa 'kää gɔlʋʋ 'mö gbälɛɛ yi wa 'kä ‑mä nyuu a kïkë ‑mä'la ‑gömö möö,
         'ɔ ‑gänɩwaa dlʋ wa dlʋä, wa'aa 'fɔlɔ 'wʋ 'libhï. 6 'N Zezwii yuëë 'dɩ 'mö 'zʋ, ɔ lɛ naa: «Falizɩɛwaa ‑nyɛ Sadwisɩɛwaa 'sɔ, a nɩ 'nɛmanɩ 'wa levii 'wʋ.» 7 'Ɔ ‑gänɩwaa, sɛ wa pää dlɩ a dɔ'wʋ, wa'aa 'fɔlɔ ‑su a za Zezwii gbää ‑sɩbhä.
         8 Zezwii yɩbhlɩnɩɛ 'wa dlɩpäsaa, 'n ɔ yuëë nimï 'yɩbhä, ɔ lɛ naa: «'Saa bhä 'n
         a pä bhä dlɩ nɩɩ, a'aa 'fɔlɔ 'wʋ 'libhï a za n gbä sa'aa nɩ? 'A Lagɔ a dlɩtɛɛnɩtɛnɛɛ
         'nɩɛ ‑zu lɛɛ! 9 A'aa ɔ ‑bhlɛ 'mö 'nʋ ‑a? 'Fɔlɔbhï ngbï ‑kpɔ n dilanɩ a‑a nɩkpaa a 'dwi kʋgbä'sɔ,
         nɩkpaa gwlɩ kʋgbä ‑kpɔ (5.000), 'n wa li a‑a 'wë a ‑käkö a yiee 'fɔlɔkïbhï wa
         sɩɛnɩɛ 'wʋʋ, yɩ da, 'a dilaa 'nɩ bhä ‑lɛ pö ‑a? 10 'N 'fɔlɔbhï ngbi'sɔ ‑kpɔ, n dilanɩ a 'yɛɛ nɩkpa a 'dwi kʋgbä ‑kpɔ (4.000), 'n wa
         li a‑a 'wë a ‑käkö a yiee 'fɔlɔkïbhï wa sɩɛnɩɛ 'wʋʋ, a kɩ bhä 'wʋ dlʋ ‑a? 11 Zaa, n 'nyanyɩɛ 'dɩ nɩɩ, Falizɩɛwaa ‑nyɛ Sadwisɩɛwaa 'sɔ a nɩ 'nɛmanɩ 'wa levii 'wʋʋ,
         sɛ yɩ ‑wʋ ɔ 'mö, 'n a 'nɩ bhä sɛ yɩbhlɩnɩ nɩɩ, ‑tiamö a 'fɔlɔ a gbʋ n'n‑ä bhïla
         'nɩ?» 12 Zezwii gbää sa'aa, 'n wa yia'aa sɛ yɩbhlɩmanɩ nɩɩ, ‑tiamö a levii a gbʋ ɔ'ɔɔ bhïla,
         ‑maa Falizɩɛwaa ‑nyɛ Sadwisɩɛwaa 'sɔ, 'wa 'cɩacʋʋ, 'mö ɔ pälɩɛ levii 'wʋ, 'mö ɔ
         gbää wa nɩ 'nɛmanɩ 'wʋ.Piɛlɩ lɛ Zezwii mɔɔ glɩnɩɛ Puënyɔɔ(Maakö 8.27-30; Lwiikö 9.18-21; Zaa 6.67-71)13 Zezwii ‑nyɛ 'ɔ ‑gänɩwaa 'sɔ, wa 'tʋä nyuu 'wëë, bhlɩɩ 'mö mää ‑glɔ wa laa Filipö a Sezalee ‑wʋä,
         'n wa yiɛ ‑mä ghlɛ. Wa ‑wʋ ‑mä, 'n Zezwii yuëë nimï 'yɩbhä, ɔ lɛ naa: «‑Amö
         Nɩkpɛ a 'Yu, nɩkpa lɛ ‑mɔ n glɩnɩ bhä 'nɩ?» 14 Wa lɛ naa: «Nɩkpa ‑mumuë lɛ naa, Zaa Batisɩ mö ‑n glɩnɩɛ. ‑Mumuë lɛ naa, Elii mö
         ‑n glɩnɩɛ, ‑mumuë lɛ naa Zelemii mö ‑n glɩnɩɛ. ‑Mumuë lɛ naa, Lagɔ a bhla'mö a
         'möbhïlanɩwaa a gla'mö a ‑nɔ ‑bhlʋ ‑n glɩnɩɛ.» 15 Zezwii lɛ naa: «Miɛ abhlɩ, ‑maa a'bhï, a dɔ'wʋ ‑mɔ n glɩnɩ bhä 'nɩ?» 16 Ɔ 'yɩbhʋää sa'a nimïï, 'n Simɔɔ Piɛlɩ yiɛ gbʋ ‑dɩ, ɔ lɛ naa: «Kliisɩ, Puënyɔɔ Lagɔ ‑sɛɛ ‑lɛ, Lagɔ ‑ɔ ‑bhölɩ a Yowli, mö ‑n glɩnɩɛ.» 17 Ɔ gbää sa'a, Zezwii lɛ naa: «Zonasɩ ‑yowli Simɔɔ, 'mäna nɩ lɩbhamö. Ɛ'ɛ ‑bhö
         nyɩasɛ, ‑maa wɛlɩɩ ‑n bhïlaa dɛ'ɛɛ, nɩkpɛɛ ‑nɩmiɛ kɛ 'klʋ kälɩnɩ, ‑maa na dɩba ‑ɔ
         ‑wʋä ‑mä zlɩ 'möö, mɔɔ kälɩnɩmiɛ kɛ 'klʋ. 18 Sɛ'ɛ n nyamöä 'dɩ nɩɩ, n laamöä Piɛlɩ, mɩɩ sɛɛ zɛmö nɩɩ kpayi. ‑Nmö kpayi, ‑nmö
         n 'kää na ‑nʋa 'klʋ 'wlu 'titanɩ. 'Kwie a'bhë 'naa 'kʋä ‑gömö bhɛnɩ. 19 'Pɩwʋ mää Lagɔ 'kämanɩɛ a laklɩɩ, ‑nmö Piɛlɩ, ‑nmö n 'kɛ yowʋ 'nyɛ. 'Saa ‑n 'kää mä'ä dʋdʋ'wʋ gwaa,
         wʋ yi ‑mä zlɩ 'mö ‑gwa. 'Saa ‑n 'kää mä'ä dʋdʋ 'wʋ bulonɩɩ, 'wʋ yi ‑mä ghäyɩ
         'wʋ ‑bulonɩ.» 20 Zezwii gbää sa'a 'wëë, 'n ɔ yuëë wa 'wuë 'dɩ 'nyɛ nɩɩ: «Sɛ n glɩnɩɛ Kliisɩ,
         ‑lɛ a wɛlɩɩ, a nɩ ti nɩkpɛ 'nyɛ.»Zezwii yɛ 'ɔ 'kwiea ‑nyɛ 'ɔ gluwlʋwlɛɛ 'sɔ a dɛ bhïla(Maakö 8.31–9.1; Lwiikö 9.22-27)21 'Bhöönɩa'a da'a, Zezwii, 'saa 'kɔɔ ghlɩ a 'dɩ, gbëaa ɔ nyɩa'aa 'ɔ ‑gänɩwaa 'yize, ɔ lɛ naa: «'Saa Lagɔ yɩbhää ‑yɩ ‑kaaa ghlɩɩ miɛ nɩɩ: ‑Mä Zeluzalɛɛmö,
         ‑mä n 'kää mö. Zwiiföwaa 'a 'kädɩ 'wuë, ‑mä wa ‑kaaa 'zwɩ a ‑bɛ zianɩ. 'Wa
         'nɛɛnɩwa 'kädɩɩ muë, 'wa Lagɔbʋbɔwaa a 'kifiea muë, 'n Moyizɩ 'a Gböö a 'cɩawaa, wa 'wuë, wa yi 'nglɩ ‑kä, wa ‑yii 'lɩbhä n yi 'ku. ‑Maa n ‑kä 'ku 'wë a ylɩɩ
         a tanɛɛ 'mö, n yi glu 'wlʋ.» 22 Zezwii gbää sa'aa, Piɛlɩ 'nɩɛ ‑wa, 'n ɔ ‑nyɔɔ yiɛ zigbanɩ, 'n ɔ yoo 'dɩ 'nyɛ nɩɩ:
         «‑Alowli, Lagɔ nɩ 'dianɩmö sa'a a ‑li gwë, yɩ'ɩɛ ‑kä yɩ ‑kamö ghlɩ 'lɩlɩlɩ.» 23 Piɛlɩ gbää sa'aa, 'n Zezwii yoo ‑gömö panɩ, ɔ lɛ naa: «Sataa, 'dionɩɩ gwë! ‑Nmö
         Piɛlɩ, ‑na'a dlɩpäsaa 'nɩɛ Lagɔsɛ ‑wʋ 'lɩlɩlɩ, ‑maa nɩkpɛsɛ ‑n pää dlɩ. Sɛ ‑n gbää
         da'a a dɔ'wʋ, ‑n yɩbhä n nɩ ‑sɛ Lagɔ 'klʋkpamö.»Sɛ ‑a kää ‑a 'kä Zezwii ‑gänɩɩ(Maakö 8.34–9.1; Lwiikö 9.23-27)24 'N Zezwii yiɛ 'ɔ ‑gänɩwaa 'dɩ 'nyɛ nɩɩ: «‑Ɔ ‑kä ɔ ‑kaa ‑gänɩɩ, ɔ nɩ ‑sɛ ɔnyɩ dlɩ. Ɔ nɩ ‑su 'ɔ 'klʋkʋnɩsuu ɔ ‑kaa ‑gänɩ. 25 Ɛ'ɛ ‑bhö nyɩasɛ, ‑maa ‑ɔ ‑kä 'ɔ pɩwʋʋ 'wʋ gwɩ ɔ 'käa 'pʋ a za‑a, mɔɔ 'kää 'yli
         bhɩɛ. ‑Maa ‑ɔ ‑kä ɔnyɩ dlɩ ‑sɛ ɔ 'kä na gbʋ 'mö 'kuu, ɛ nɩkpɛ 'la, mɔɔ 'kää 'pʋ.
         26 Sɛ'ɛ n gbää nɩɩ, ‑n ‑kä mä'ä 'pɩwʋ a ‑lii 'wuë ghlɩ, n‑n ‑käa'a 'ku 'wëë,
         ‑lɛ a ‑li 'la, yɩ'ɩa'a dɛsɛ ‑kä ‑na dɔ'wʋ. 'Saa nɩkpɛ 'kää 'wäla ɔ tɩa 'ku a za‑a,
         wʋ'ʋä ‑bhölɩ. 27 'Dɩ n nyanyɩɛ dɛ'ɛ nɩɩ, zɩla'a ‑kä yii, Nɩkpɛ a 'Yu, ɔ yi ‑mä ɔ dɩba Lagɔ yɔwʋ 'bhöö, ɔ yi mä'ä dʋdʋ 'wʋ yi, ɔ ‑nyɛ 'ɔ Lagɔzuzukuu 'sɔ. ‑Lɛ a dɔ'wʋ, Lagɔ 'a 'ghïlinɔɔ mʋʋ 'kɔɔ ‑gömö ‑wʋ ɔ 'kä yi. ‑Lɛ a zlɩ 'la
         'mö, nɩkpaa 'wuë, bhʋlʋbhlʋ, Lagɔ 'kʋä 'wa 'saa wa nʋä a 'pɛna 'nyɛ. 28 Tiamö n nyanyɩɛ dɛ'ɛ 'dɩ nɩɩ, Nɩkpɛ a 'Yu, 'ɔ 'kämanɔɔ ‑wʋ 'kää 'yli 'wlʋnɩɩ,
         a gla'mö a ‑mumuë ‑wa glɩɛ dɛ'ɛ wa 'naa 'kää ‑bhlɛ 'ku, 'n wa 'nuä 'ylɩmö 'wëë.»
         
            

         
      

   
      
         17
Zezwii a ‑gänɩwa ta yɛ 'ɔ 'ghlinɔɔ 'ylɩmö(Maakö 9.2-13; Lwiikö 9.28-36)171 Zezwii 'nyʋä sa'a 'dɩ 'wëë, 'ylɩ gbʋplʋ 'plɩɛ, 'n ɔ yiɛ 'ɔ ‑gänɩwaa a gla'mö
         a nɩkpa 'wʋ 'libhï, Piɛlɩ mɔ, Zaakö mɔ 'n ɔ ‑daayu Zaa, 'n ɔ ‑nyʋä yiɛ ‑gäga 'käda
         ‑bhlʋ 'klʋ mö. Wa 'yize wa glɩ ‑mä. 2 Wa 'yila 'klʋ, 'n Zezwii yiɛ zʋzlɔnɩ. 'N 'ɔ klʋʋ yiɛ tenyii 'mö lɩ 'ylʋväla a sɛ.
         'N 'ɔ ‑banɩɩ yiɛ tenyii buu plɛ, 'n yɩ yiɛ 'mö lɩmö. 3 Wa lɛ zʋ a sɛ'ɛ, ‑lɛ ɔ yɔwʋ, nɩkpa 'sɔ 'nɩgbö ‑lɛ. Wa ‑nyɔɔ ‑wʋ 'dɩ ‑sɛ dɔ'wʋ, Moyizɩ
         ‑nyɛ Elii 'sɔ, muëë. 4 Piɛlɩ 'yuëë 'ylɩmöö, ɔ lɛ naa: «‑Alowli, yɩ nɛnɩ ‑a 'käa'a mä'ä glɩ. ‑N ‑kä
         'yɩbhää, n 'kä ‑gligbï ta 'sɩbhä, ‑na ‑na ‑bhlʋ, Moyizɩ a ‑na ‑bhlʋ 'n Elii a
         ‑na ‑bhlʋ.» 5 Ɔ kɩ ngli cuu, 'n ‑kpu yuëë 'wlu yi. ‑Kpu 'la, 'mö wʋ lɩɛ, ‑mä wʋ 'mö 'n wɛlɩ
         yiɛ ‑mä 'bhöönɩ, yɩ lɛ naa: «‑Mɔ nɩ 'dɛɛ, mɔɔ glɩnɩɛ 'na ‑wawayuu. Mɔɔ ‑glaa dlɩ
         'wʋ. A nɩ ‑pʋnɔɔ 'yukwli.» 6 Wɛlɩ nʋä sa'aa, Zezwii 'a ‑gänɩwaa ta ‑kpɔ, 'n nganɔ yuëë tenyii 'lɩbhä, 'n wa yiɛ 'klʋ glu 'pä. 7 'N Zezwii yuëë yɔwʋ 'dio, 'n ɔ yuëë kɛ 'wʋ köbhä, ɔ lɛ naa: «A ‑sɔ 'wʋ! Nganɔ
         nɩ tanyɩ 'lɩbhä.» 8 ‑Maa wa 'libhïä 'wluu, wa'aa'a ‑bɛ 'wʋ yɩlɩ, 'n ɛ 'nɩ ‑bhö Zezwii a 'yize mɔɔ.
         9 'N wa yiɛ 'wʋ ‑sɔ 'n wa yiɛ mö. Wa ‑wʋ ‑gägaa kwli dɔ'wʋ, 'n Zezwii yuëë 'dɩ 'mö
         zʋ, ɔ lɛ naa: «'Saa a 'yɩɛ da'a 'ylɩmöö, 'n Nɩkpɛ a 'Yu 'nɩɛ 'ku ɔ 'kä glu 'wlʋ 'wëë, a nɩ ti ‑sɛ.»10 Ɔ gbää sa'a 'wëë, 'n wa yoo 'kïbhë ‑bhlʋ 'wʋ 'yɩbhänɩ, wa lɛ naa: «Moyizɩ 'a Gböö a 'cɩawaa, sɛ'ɛ wa nʋä nɩɩ: Elii mɔɔ 'kää yi 'wë, 'saa kä ɔ 'nglɩ?+» 11 Zezwii lɛ naa: «Nn! ‑Tiamö wa gbää Elii a dɛ nɩɩ, mɔɔ 'kää yi tɛɛ, ɔ 'kä ‑lii
         'wuë 'wlu gïganɩ. 12 Miɛ, ‑maa n nyanyɩ 'dɩ nɩɩ, Elii yɛ a yi 'wë, ‑maa wa 'nɔɔ yɩbhlɩnɩ, 'saa wa yɩbhää,
         'mö wa noo 'wlu. Sɛ ‑bhʋlʋ ‑kpɔ 'la, Nɩkpɛ a 'Yu, ‑sɩbhä wa 'kɔɔ 'klɩ 'yɩa.» 13 Zezwii gbää sa'aa, 'n wa yia'aa sɛ yɩbhlɩmanɩ nɩɩ, ɔ ‑kä Elii nʋʋ, Zaa Batisɩ 'mö
         ɔ gaaa.Zezwii yɛ ‑sukusukulɩbhäyu yɛmanɩ(Maakö 9.14-29; Lwiikö 9.37-43)14 Zezwii ‑nyɛ 'ɔ ‑gänɩwaa 'sɔ, wa ghlɛɛ ‑lɛ nɩkpa a ‑bʋbʋ yɔwʋʋ, 'n nɩkpɛ ‑bhlʋ yiɛ
         Zezwii yinɩ, 'n ɔ yiɛ ‑lɛ ɔ dlɩ 'mö ‑kokomïladigbï glu 'pä. Ɔ lɛ naa: 15 «‑Atʋ, 'pä na yuu a ngäzɩdlɩ. ‑Sukusukuu lɩbhɔɔ, yɔlɔ ɔ ylɔɔ tenyii. Zlɩ ‑mɛmɛɛ
         'mö, ɔ bhlinɩ ‑kosu 'mö. Zlɩ ‑mɛmɛɛ 'mö, ɔ bhlinɩ 'nyu 'mö. 16 Nza n ‑nyɔɔ yiɛ, 'n n yoo ‑na'a ‑gänɩwaa yowʋ 'nyɛ, wa 'kɔ yɛmanɩ. ‑Maa wa'aa bhɛmanɩ.» 17 Nɩkpɛɛ 'nyɔɔ sa'a 'dɩɩ, Zezwii lɛ naa: «‑Ɔɔɔ! Nɩkpazokunyɩ, 'a Lagɔ a dlɩtɛɛnɩtɛnɛɛ
         'nɩɛ ‑zu 'lɩlɩlɩ. 'Ylɩ ‑zɩmö n 'kanyɩ bhä ‑bhlɛ ‑sɩkaa jijo'wʋ ‑sɛ 'nɩ? 'Ylɩ ‑zɩmö
         n 'kanyɩ bhä ‑bhlɛ ‑sɩkaa kɛ yɔlɔnɩ 'nɩ? Bhee n kɩ 'nʋ, ‑maa a ‑laa yuu.» 18 Wa ‑nyɛ yuu yiɛ, zuzukwëzokwëa ‑anyɩ za ‑sukusuku lɩbhɔɔ, 'n Zezwii yeaa yɔwʋkanɩsɛ 'dɩ 'nyɛ nɩɩ: «'Bhöö yu nɩ
         ‑gömö.» Ɔ nʋä ‑sɩbhä cuu, 'n a yoo ‑gömö 'bhöö 'n ɔ yiɛ yɛmanɩ. 19 Zezwii ‑nyɛ 'ɔ ‑gänɩwaa 'sɔ, wa 'yize wa glɩa'a ‑lɛ, 'n wa yoo nimï 'yɩbhä, wa
         lɛ naa: «Zuzukwëzokwë 'la, sɛ yɩ ‑wʋ ɔ 'mö a‑a yea sɩɛnɩ 'nɩ?» 20 Zezwii lɛ naa: «Ɛ'ɛ ‑bhö nyɩasɛ, ‑maa 'a Lagɔ a dlɩtɛɛnɩtɛnɛɛ 'nɩɛ ‑zu. ‑Tiamö n
         nyanyɩɛ dɛ'ɛ dɩ nɩɩ, suyeyii wa laa mutaadɩ, ɛ 'tikëtikëyi. ‑Maa 'a sɛ a 'tɛɛnɩɛ
         Lagɔ dlɩɩ, ‑sɩbhä ‑kä a sa'a 'tikëyi 'wʋ ‑wʋ, ‑gäga nɩ ‑a ‑wʋä dɛ'ɛɛ, a yea 'dɩ
         'nyɛ nɩɩ, ‑Gäga nɩmä, 'bhöö dɛ'ɛ ‑n 'kä da'a mö. Sɛ a gbää da'a a nɩ 'zʋʋ,
         a yi a ‑sɩbhä 'zʋ. Sɛ'ɛ n gbää nɩɩ, a ‑kä a Lagɔ dlɩ 'tɛɛnɩ, ‑lu ‑bhlʋ a'bhë
         'naa 'kanyɩ a kɛ'mö 'tɛɛnɩ. [21 ‑Maa 'lɩlɩlɩ a dɔ'wʋ, sa'a a zuzukuzoku, ‑n ‑kä ‑n 'kɩ nɩkpa ‑gömö kpëti nʋʋ,
         plɛ su ‑n 'kä Lagɔ bhibhe 'wë. ‑Maa 'n 'ɛ 'nɩ ‑bhö ‑sɩbhä, nyɩasɛliɛ.]»Zezwii yɛ'ɛ 'ɔ kwiea ‑nyɛ 'ɔ gluwlʋwlɛɛ 'sɔ a dɛ bhïla(Maakö 9.30-32; Lwiikö 9.43-45)22 'Ylɩ ‑bhlʋ 'mö, Zezwii ‑nyɛ 'ɔ ‑gänɩwaa 'wuë 'sɔ, wa ‑wʋ ‑mä Galilee‑bhölɩɩ 'mö,
         'n ɔ yuëë 'dɩ 'nyɛ, ɔ lɛ naa: «Nɩkpɛ a 'Yu, wa yoa'a ‑pa nɩkpa kä'mö plɩnɩ. 23 Wa yo 'lɩbhä ɔ yi 'ku. ‑Maa ɔ ‑kä 'ku 'wëë a ylɩ a tanɛɛ 'mö, ɔ yi glu 'wlʋ.»
         Ɔ 'nyʋää sa'a 'dɩɩ, 'n yɩ yuëë tenyii swɩ yɔwʋ 'kuanɩ.Zezwii yɛ Lagɔbudu 'Kɔdʋʋ a lapoo 'pɛnɩ24 Zezwii ‑nyɛ 'ɔ ‑gänɩwaa 'sɔ, 'n wa yiɛ ‑mä Kapɛnaɔmö ghlɛ. ‑Mä a nɩkpaa ‑wa bhliɛ
         lapoo Zwiiföwaa 'pɛnɩɛ Lagɔligbëa a 'wlumö 'wʋʋ, 'n wa yiɛ ‑mä Piɛlɩ ghlɩ 'n wa
         yoo nimï 'yɩbhä wa lɛ naa: «Lapoo nɩkpa 'wuë 'pɛnɩɛ Lagɔbudu 'Kɔdʋʋ a 'wlumöö,
         a 'bhidɩba 'pɛnɩmu bhä?» 25 Piɛlɩ lɛ naa: «Nn! Ɔ 'pɛnɩmu.» Wa 'yɩbhɔɔ nimï 'wëë, 'n Piɛlɩ yiɛ 'ligbë 'mö
         mö. Ɔ plɛ'ɛ ‑mä 'ligbë cuu, Zezwii mɔɔ ‑dɩɛ tɛɛ gbʋ, ɔ lɛ naa: «Piɛlɩ, n ‑kamöä
         ‑ka nimï 'yɩbhä. Mä'ä 'pɩwʋ a dɔ'wʋ, 'bhlɩlowluwaa, ‑ɔ 'pɛnuë bhä lapoo kä'mö?
         ‑Glɔlowluwaa muë bhä, ‑maa lɛgäwaa muë bhä?» 26 Ɔ lɛ naa: «Lɛgäwaa muëë.» Zezwii lɛ naa: «Nn ‑sɩbhä ma‑a ‑tiamö, ‑Glɔlowluwaa
         a'bhï, mʋa 'nɩɛ 'pɛnɩmö. 27 ‑Maa nɩkpa 'la, ‑a tuëa 'klɛ 'mö päla zaa, nza n nyɩamöä dɛ'ɛ 'dɩ nɩɩ: 'Libhï
         ‑gwɛ 'wʋ, ‑n 'kä ‑mä 'nyu yɔwʋ mö. ‑N ‑kä möö, ‑n ‑kä ‑mä ‑gwɛɛ 'nyu 'mö
         'pä a tɛkäzibhiyii ‑n 'kää 'lɩbhää, 'libhe 'wʋ, ‑n 'kä ‑mä ɛ ngli yɩlɩ. ‑Maa
         ‑n yi ‑mä moni ghlɩ. Moni 'la, ɛ yi 'na lapoo 'pɛnɩ, ɛ yi ‑na ‑nʋʋ 'pɛnɩ. Mö ‑n
         nɩ 'libhï 'wʋ ‑n 'kʋänyɩ ‑mä kwä.»
         
            
               	Malasii 3.23.

'Pɩwʋ mää Lagɔ 'kämanɩɛ ‑ɔ kä bhä ‑mä dɛsɛ?(Maakö 9.33-37; Lwiikö 9.46-48)181 ‑Lɛ a 'tɛnyɩ 'la 'mö, Zezwii 'a ‑gänɩwaa, mʋa 'diooo yɔwʋ 'n wa yoo nimï 'yɩbhä, wa lɛ naa: «‑Atʋ, 'pɩwʋ mää Lagɔ 'kämanɩɛ, ‑ɔ kä bhä ‑mä dɛsɛ ‑ɔ zi ‑muë'la 'wʋ?» 2 Wa gbää sa'aa, 'n Zezwii yiɛ 'ywilɛ wäzɩ, ‑lɛ wa jijo'wʋ 'n ɔ yoo ‑lɛ 'nigba. 3 Ɔ lɛ naa: «‑Tiamö n nyanyɩɛ dɛ'ɛ 'dɩ nɩɩ: A 'nɩ anyɩ dʋdʋ 'wʋ ‑lɛ a 'kä 'yuë a
         sɛ ‑wʋʋ, 'pɩwʋ mää Lagɔ 'kämanɩɛ, a 'naa 'kä ‑mä 'bhle ghlɩ 'lɩlɩlɩ. 4 ‑Ɔ lɛmöä ɔnyɩ dʋdʋ 'wʋ ‑ɔ ‑wʋä 'yu a sɛɛ, 'pɩwʋ mää Lagɔ 'kämanɩɛ, mɔɔ 'kää
         ‑mä dɛsɛ ‑kä mɔɔ 'kää ‑muë'la 'wuë 'wʋ zi. 5 Sɛ'ɛ n gbä'ɛɛ nɩɩ, sɛ'ɛ a 'ywilɛ, ‑ɔ ‑kɔɔ na 'nglɩ 'mö pälaa, na'bhë ‑amö ɔ yɛɛ
         päla.‑Wa bhlɩɛ nɩkpa 'nyinyloli 'mö sɛɛ(Maakö 9.42-48; Lwiikö 17.1-2)6 Na ‑nʋa a gla'mö a ‑nɔ ‑bhlʋ, ‑ɔɔɔ dɛsɛ ‑kä nɩkpa 'yila 'klʋ a dɔ'wʋʋ, 'n nɩkpɛ
         ‑kɔɔ dula 'n ɔ ‑kɔɔ na gbʋ dlɩ 'wʋ ‑sɛɛ, ɛ nɩkpɛ 'la, yɩ nɛnɩ ɔ dɔ'wʋ nɩɩ, wa nɩ gwanɔɔ
         kpiyigwli ‑bʋlʋ 'mö, nzɩɩ wa 'kɔ ‑mä gïnyɛ 'mö 'pä. 7 Mä'ä 'pɩwʋ a nɩkpaa yɔlɔylʋ 'mö wa ‑wʋä, sɛɛ ‑li ‑mimii a ‑bɛ ‑bhölɩɛ ‑yɩ kää
         'nglɩ 'n nɩkpa bhlinɩɛ 'nyinyloli 'mö a za. Sɩbhä a ‑li 'la, yɩ yia 'kwädlɩ ‑bhölɩ
         'yize, ‑maa nɩkpɛ ‑mɔ yɩ 'bhöönɩɛ 'möö, ɔnyɩ ɔ jlinɩ 'kple 'wʋ. 8 N nɛ naa, ‑na'a kätɩkpaa ‑kamö 'nyinyloli 'mö kwää, 'n ɛ ‑kä'ɛ ‑na'a kplea ma,
         ‑daa 'wʋ, ‑n 'ka 'kwlɛ 'mö 'pä. ‑N ‑kä sɔkïbhë ‑kä, 'n ɛ ‑kä'ɛ bhʋkïbhë,
         ‑n ‑kä 'pɩwʋ mää 'naa 'kää 'yli bhɩɛ ghlɩɩ, mɩɩ nɛnɩɛ mɩɩ ziɛ ‑na'a kpökpaa
         'kä 'wʋ ‑tlunɔ, ‑kosuu ‑wʋ 'naa 'kää 'ngïmoo 'mö, ‑n ‑nyaa 'kä ‑mä mö 'wʋ.
         9 'N ‑na'a ylii mɛɛ ‑kamö 'nyinyloli 'mö kwää, ‑sɛɛ ‑mä ‑n 'kɛ 'kwlɛ 'mö 'pä.
         ‑N ‑kä 'yifa ‑kä, ‑n ‑kä 'pɩwʋ mää 'naa 'kää 'yli bhɩɛ ghlɩɩ, mɩɩ nɛnɩɛ mɩɩ
         ziɛ ‑n ‑nyɛ ‑na'a yilaa 'sɔ ‑kpɔ 'kä ‑mä ‑kosu 'mö mö 'wʋ.10 Sɛ'ɛ n gbä'ɛɛ nɩɩ: Na ‑nʋa a ‑muë nɩkpa ‑tɔnɩɛ ‑waa dɛsɛ ‑kää, a 'nɛmanɩ anyɩ
         'wʋ, a tɩa wa gla'mö a ‑nɔ ‑bhlʋ a'bhë 'ylimö fälanɩ. Ɛ'ɛ ‑bhö nyɩasɛ, ‑maa 'wa
         Lagɔzuzukuu ‑yɩ kpëtuëë 'wʋ, yɩ ‑wʋ zila 'wuë 'mö ‑lɛ na dɩba Lagɔ a 'yila 'klʋ. [11 Nɩkpɛ a 'Yu, ‑wa tʋʋä, ɔ 'kʋä puë a za, nza ɔ yiɛ mä'ä dʋdʋ 'wʋ.]Wlii ‑ɛ tʋʋä a ninea(Lwiikö 15.3-7)12 A dɔ'wʋ, nɩkpɛ ‑kä wïla a gwlɩ ngbï ‑kä, 'n yɩ gla'mö a ‑bhlʋ ‑kä tʋʋ, sɛ ɔ
         'kä bhä 'zʋ 'nɩ? ‑Mi'la a gwlɩ ‑mʋäna kʋgbä ngbï‑mʋäna ‑kpɔ 'mö ɔ 'kää ‑lɛ
         tɩ, ‑mɛ'la ‑bhlʋ ‑kpɔ ‑ɛ tʋʋä, ɔ 'kɛ sɛ tɛlɩɛ mö. 13 Ɔ ‑kɛɛ sɛ tɛlɩ ‑këë, ɔ ‑kɛɛ ghlɩɩ, ɔ 'wuë 'mäna. Wli ‑bhlʋ ‑kpɔ 'la a za, 'mäna
         ‑a 'kɔɔ 'lɩbhää, a yɩ tenyii ‑zu, a yi ‑mi'la 'wuë ‑yɩɩɛ tʋʋ a 'mäna ɔ kää 'mlɩ
         'wʋ zi. 14 Sɛ ‑bhʋlʋ ‑kpɔ 'la ‑sɩbhä yɩ ‑wʋä Lagɔ ‑ɔ ‑wʋä ‑mä 'ghäyɩ 'wʋ a dɔ'wʋ. Nɩkpɛ
         ‑bhlʋ a'bhë, 'n ɔ 'nɩ dɛsɛ ‑kä nɩkpa 'yila 'klʋ a dɔ'wʋ ‑kë, 'n ɔ ‑kä tʋʋ, Lagɔ
         'nɩɛ 'yɩbhä ɔ nɩ tʋʋnɩ ‑mä 'lɩlɩlɩ. ‑Na Lagɔdaayu ‑kä nyinylolii nʋʋ15 ‑Na lilagɔgänɩnyɔ [‑kämö] 'nyinyloli 'wlu nʋʋ, ghïlo ‑mä ‑n 'kɔ 'ɔ 'zokuu 'ylimö
         tulanɩ, ‑maa käbönɩkpɛ nɩ tɩa ‑lɛ ‑wʋ. ‑N ‑kɔɔ ‑na 'yize 'dɩ 'nyɛ, 'n ɔ ‑kɩɩ 'mö
         'nʋʋ, ‑n kɔɔ da'a 'kwlɛ 'mö ‑sɛ Lagɔ a 'yila 'klʋ a dɔ'wʋ. 16 ‑Maa ɔ ‑nɩmö 'yukwli ‑pʋnɩɩ, 'libhï nɩkpɛ ‑mɔmɔɔ 'wʋ, 'n ɛ ‑kä'ɛ nɩkpa 'sɔ, 'libhuë
         'wʋ, a 'kɔ ‑mä ghlɩ, wa 'kä ‑lɛ a wɛlɩ 'la 'ylɩmömö. Ɛ'ɛ ‑bhö nyɩasɛ, ‑maa wɛlɩ ‑kä 'kwädlɩ ‑lɛ ‑wʋ, nɩkpa 'sɔ, nɩkpa ta nɩ 'yɩmiɛ 'ylɩmö 'wë yɩ 'kä 'wlu
            'doo.+17 Nɩkpa 'la ‑n ‑nyɛɛ 'kää ‑mä möö, 'n ɔ 'nuë'ɛ 'yukwli ‑pʋnɩmöö, 'nyɛ na ‑nʋa
         a ‑zɩkpaa 'dɩ. ‑Maa 'n ɔ 'naa'a 'yukwli ‑pʋnɩɩ, 'libho 'nyinylolinʋnyɔ 'mö 'wʋ, 'libho'ɛ
         lapoomoni a 'wʋbhlinyɔ+ 'mö 'wʋ.18 Abhʋa na ‑nʋa, ‑tiamö n nyanyɩɛ dɛ'ɛ 'dɩ nɩɩ: 'Saa a 'kää mä'ä dʋdʋ'wʋ gwaa,
         wʋ yi ‑mä zlɩ 'mö ‑gwa, 'Saa a 'kää mä'ä dʋdʋ 'wʋ bulonɩɩ, 'wʋ yi ‑mä ghäyɩ
         'wʋ ‑bulonɩ.19 Sɛ'ɛ n gbä'ɛɛ nɩɩ: Mä'ä dʋdʋ 'wʋ, a gla'mö a nɩkpa 'sɔ, wa ‑kä dlɩ ‑bhʋlʋ 'mö
         na dɩba Lagɔ ‑ɔ ‑wʋ ‑mä ghäyɩ 'wʋ ‑lu 'yɩbhänɩɩ, ɔ yuënyɩ 'nyɛ. 20 Ɛ'ɛ ‑bhö nyɩasɛ, ‑maa, a yi 'sɔ ‑bhli oo, a yi ta ‑bhli oo, dɛ a ‑kä na 'nglɩ 'mö
         'wlu 'yɩbhänɩɩ, n ‑wʋanyɩ jijo'wʋ.»A nɩ 'tatinɩ a 'bhɩa a 'nyinyloli a gbʋ 'yi21 Zezwii 'nyʋää sa'a 'dɩ 'wëë, 'n Piɛlɩ yoo nimï 'yɩbhää mö. Ɔ lɛ naa: «‑Atʋ,
         na 'lilɛ ‑kaa 'kwädlɩ ‑lizoku 'wlu nʋ, 'n ɔ ‑kaa yɔwʋ bhibhe 'yizee 'wʋ ‑zɩmö n
         nɩ 'tatinɩ bhä yɩ gbʋ 'yi? 'Wʋ ngbi'sɔ bhä ‑a?» 22 Zezwii lɛ naa: «Ɛ'ɛ ‑bhö sa'a ma 'lɩlɩlɩ. ‑Maa sɛ ɔ nʋʋmöä 'kwädlɩ ‑lizoku 'wlu
         'n ɔ ‑kamö yɔwʋ bhibhe 'yizee, 'tatinɩ ‑sɩbhä yɩ gbʋ 'yi.'Yliwʋnyɔɔ ‑ɔɔɔ ngäzɩdlɩ ‑kä a ninea23 ‑Maa ‑pʋnɩ 'yukwli, sɛɛ Lagɔ zʋä nɩkpa a dɔ'wʋ, wa 'kä 'pɩwʋ mä ɔ 'kämanɩɛ ghlɩ a za‑a, ‑sɩbhä a 'nine n 'kää 'pä. N nɛ naa: 'Bhlɩlowli ‑bhlʋ mɔɔ 'nyɛɛ
         'ɔ 'yliwʋwaa moni gɔgbʋ 'mö, zaa, 'n ɔ yuëë 'ylɩ ‑bhlʋ 'mö wäzɩ, ɔ ‑nyʋä 'kä
         'kɔtʋ 'pä. 24 Ɔ tɛɛ cuu, 'n wa yoo nɩkpɛ ‑bhlʋ ‑lɛmö. 'Bhlɩlowli a gɔgbʋ ɔ kää, wʋ moni, ɛ'ɛɛ
         muënɩ. 25 Ɔ'ɔɔ ‑sɛdɛ ‑kä, ɔ 'kä ɛ gɔgbʋʋ ‑sɛ. Wa ‑nyɔɔ ghlɛɛ ‑lɛ, ɔ 'bhidɩba lɛ naa: A nɩ
         'pɔ 'pɛlʋ gïyi a sɛ, ɔ ‑nyɛ 'ɔ nglɔɔ 'sɔ, ɔ yuëa kökä, 'ɔ ‑lii 'wuë a nɩ 'pɩ
         'pɛlʋ, a 'kä yɩ moni 'wʋ 'libhï, a 'kä 'ɔ gɔgbʋʋ ‑sɛ. 26 Ɔ 'bhidɩba gbää sa'aa, 'n ɔ yiɛ ‑lɛ ɔ dlɩ 'mö ‑kokomïladigbï glu 'pä, ɔ lɛ naa:
         ‑Atʋ, n bhiamö yɔwʋ, ‑yayaya, ‑kpaanɩ na dɛ dlɩ 'mö, ‑maa n yi 'na gɔgbʋʋ 'wuë
         ‑sɛ. 27 Ɔ nʋä sa'aa, 'n ɔ ngäzɩ yiɛ ɔ 'bhidɩba 'lɩbhä, ɔ lɛ naa: N kɩ 'yi 'tatinɩ, ‑maa
         bhlɩ dlɩ sɛ ‑n 'kä mö, tɩa'a gɔgbʋʋ a'bhë ‑sɛ. 28 Nɩkpɛ 'la 'wlʋä ‑mä cuu, ɔ 'lilɛ ‑mɔmɔɔ, ɔ ‑nyɛɛ nʋä dɛ ‑bhʋlʋ libhoo, ‑ɔ kä a‑a
         ɔ gɔgbʋ 'tikëtikëyii, 'n ɔ ‑nyɔɔ yiɛ 'wʋ gbanɩ. Ɔ ‑nyɔɔ gbanɩɛ 'wʋ cuu, ‑gbu! 'N
         ɔ yoo ‑bʋlʋ 'mö bhlinɩ, ɔ ‑känɔ mleyi 'mö klɩklɩ, sɛɛ ‑mɔ'la 'kää 'ku a sɛ, ɔ
         lɛ naa: ‑Sɛ 'na gɔgbʋʋ. 29 Ɔ 'lilɛ 'la, 'n ɔ yiɛ ‑lɛ ɔ dlɩ 'mö ‑kokomïladigbï glu 'pä, ɔ lɛ naa ‑yayaya,
         ‑kpaanɩ na dɛ dlɩ 'mö, ‑maa n yi 'na gɔgbʋʋ 'wuë ‑sɛ. 30 Ɔ 'lilɛ bhibheoo yɔwʋʋ, ɔ'ɔɔ 'wʋ nglu, ‑maa ‑jie 'mö ɔ 'pɔɔ, ‑zlɩ ɔ ‑kä gɔgbʋʋ ‑sɛ
         'wëë, ɔ 'kä ‑mä 'wlʋ. 31 Ɔ 'bhɩa ‑muë'la, wa 'yiɛ ‑sɩbhä 'ylɩmöö, 'n yɩ yuëë tenyii dlɩ 'yli käla, 'n
         wa yiɛ ‑mä wa 'bhidɩba 'dɩ 'kwä. 32 Ɔ 'bhidɩba 'nwiɛ, ɔ lɛ wa nɩ mɔ kie wa ‑nyɔɔ 'kä yi. Wa ‑nyɔɔ yiɛ, ɔ lɛ naa: ‑Nmö
         nɩkpɛ nɩ, kpʋkpʋ ‑n kää. 'Nɩɛ yɔwʋ ‑n bhibheaa'ɛ 'n n yiɛ ‑na'a gɔgbʋʋ a wɛlɩɩ 'wuë
         'yi 'tatinɩ? 33 Zaa, sɛ n 'pä a‑a ‑na ngäzɩdlɩ, sɛ yɩ ‑wʋ ɔ 'mö n‑n 'nɩ bhä ‑sɩbhä ‑na 'lilɛ
         ‑mɔ'la a ngäzɩdlɩ 'pämö 'nɩ? 34 ‑Maa 'klɛ 'mö yɩ pälɔɔ tenyii zaa, 'n ɔ yoo ‑jie 'mö 'pä, wa 'kɔ ‑mä 'klɩ 'yɩanɩ
         ‑këë, ‑zlɩ ɔ ‑kä ɔ'bhë 'ɔ gɔgbʋʋ 'wuë ‑sɛ 'wëë, ɔ 'kä ‑mä 'wlʋ. 35 ‑Maa sɛ ‑bhʋlʋ ‑kpɔ 'la ‑sɩbhä a gla'mö a ‑mɔ ɔ 'lilɛ ‑kä ‑lizoku 'wlu nʋ, 'n ɔ
         'nɩ ‑mä 'ɔ dlɩɩ 'wuë zɛmö yɩ gbʋ 'yi 'tatinɩɩ, ‑sɩbhä na dɩba Lagɔ ‑ɔ ‑wʋä ‑mä
         ghäyɩ 'wʋ 'kɔɔ 'zʋmö.» 
         
            
               	Detlenɔɔmö 19.15.

               	Zezwii a 'tɛnyɩ 'mö, Zwiiföwaa a dɔ'wʋ, lapoomoni a 'wʋbhlinyɔ, 'nyinylolinʋnyɔ
                     'kɔdɔɔ ɔ glɩnɩɛ. 

Sɛ'ɛ Zezwii gbää 'nglɔ ‑nyɛ 'luwli 'sɔ a dɛ(Maakö 10.1-12)191 Zezwii 'nyʋää sa'a 'dɩ 'wëë, 'n ɔ yiɛ ‑mä Galilee‑bhölɩɩ 'mö 'bhöö. Zwidee‑bhölɩɩ
         a pɩɔ ‑wʋ ‑wʋnɩɛ ‑mä Zludɛɛ ‑gömöö, 'n ɔ yiɛ ‑mä mö. 2 Nɩkpa 'kɔkɔmlɛ ‑gänɔɔ, 'n ɔ yiɛ 'wa guzuwaa yɛmanɩ. 3 Ɔ ‑wʋ ‑mä, Falizɩɛwaa a gla'mö a ‑mumuë, 'n wa yoo ‑mä ghlɩ wa 'kɔ ‑mä 'pä. Wa lɛ naa: «Nyɩanyɩɛ ‑ka
         'dɩ, sɛɛ wɛlɩkïbhë ‑kä 'mö ‑wʋ ‑kë, a za, nɩkpɛ kä bhä ɔ 'kä ɔ 'lɛnglɛ 'suë
         'mö ‑sɛ ‑a?» 4 Zezwii lɛ naa: «Sɛ'ɛ yɩ cɛlɩɛ ‑mä Lagɔbɔgʋʋ nɩɩ: Tɛɛtɛɛdɔ'wʋ, dɛɛ Lagɔ ‑bhɛɛ mä'ä 'pɩwʋ a ‑lii 'wuë, nyɩbhɛlʋ ‑nyɛ 'nglɔ 'sɔ ɔ ‑bhɛɛ.+ Wɛlɩkïbhë 'la, a 'na bhä ‑zɩ 'mö zɛlɩ ‑a? 5 'N ɔ yi'ɛɛ nɩɩ: ‑Sɩbhä a za nɩkpɛ kää ɔ 'kä ɔ dɩba ‑nyɛ ɔ ‑da 'sɔ yɔwʋ 'bhöö, ɔ ‑nyɛ ɔ 'lɛnglɛ
            'sɔ, wa 'kä yɔwʋ 'diodionɩ wa 'kä nɩkpɛ ‑bhlʋ zʋ.+6 Sɛ'ɛ yɩ sɛɛ zɛmö nɩɩ, Nɩkpɛ ‑nyɛ ɔ 'lɛnglɛ 'sɔ, wa'aa'a nɩkpa 'sɔ ‑bhli, ‑maa nɩkpɛ
         ‑bhlʋ wa glɩnɩa'aa. Zaa, Lagɔ ‑kä nyɩbhɛlʋ ‑nyɛ 'nglɔ 'sɔ nɩkpɛ ‑bhlʋ 'wʋ 'zʋa 'wëë,
         ‑bɛ 'nɩɛ ‑kä ɔ 'kʋä 'ylimö ‑sɛnɩ.»7 Zezwii gbää sa'aa, Falizɩɛwaa lɛ naa: «‑A kɩ 'nʋ, ‑maa sɛ yɩ ‑wʋ ɔ 'mö 'n Moyizɩ
         yi bhä nɩɩ nɩkpɛ ‑kä ɔ 'kä 'ɔ 'lɛnglɛ 'suë 'mö ‑sɛɛ, ɔ nɩ 'nyɔ 'suëmösɛbɔgʋ
         'nɩ?+» 8 Zezwii lɛ naa: «Nyɩasɛ Moyizɩ 'nɩɛ a yɩ sa'a gbä, ‑maa 'a dilaa 'mö yɩ 'tuuä nza
         ɔ 'cɛlɩɛ a za kïbhë 'laa. ‑Maa 'pɩwʋ a tɛɛnɩdɛ 'wʋ, sa'a ‑sɩbhä Lagɔ 'niɛ a 'zʋ.
         9 ‑Maa sɛ'ɛ n nyanyɩɛ 'dɩ nɩɩ: Nɩkpɛ a ‑mɔɔ ‑ɔnyɩɩ nglɔɔ 'nɩɛ gbɩ sɛ tɛlɩ, ‑ɔ sɔɔ 'suë
         'mö, 'n ɔ kwää käbönɔ, 'nyinyloli ɔ nʋä Lagɔ a 'yila 'klʋ a dɔ'wʋ.»10 Zezwii 'nyʋää sa'a 'dɩɩ, 'ɔ ‑gänɩwaa lɛ naa: «'Ɔɔ! Zaa, yɩ ‑kä sa'a 'nglɔ ‑nyɛ 'luwli 'sɔ a dɛ ‑wʋʋ, nɩkpɛ 'naa 'kä
         a yɩ 'kpʋsɛ 'nglɔ kwä.» 11 Zezwii lɛ naa: «Nn, ‑maa nɩkpa 'wuë mʋa 'nɩɛ bhɛnɩ wa 'kɩ ‑sɩbhä 'mö 'nʋ. 'N ɛ
         'nɩ ‑bhö ‑muë Lagɔ 'nyɛɛ 'mötɛɛnɔɔ muëë. 12 Kïbhïï ‑yɩ kää 'nglɩ 'n nɩkpa ‑mumuë 'nɩ kwää 'ngwlɩɩ, bhʋlʋbhlʋ yɩ ‑wʋä.
         Nɩkpa ‑mumuë ‑sɩbhä wa 'wlʋä wabhlɩ. ‑Mumuë, nɩkpa 'lɛluëë. ‑Maa ‑mumuë wabhlɩ,
         wa bhɛnɩ 'wë, ‑maa wa 'käa Lagɔ 'a libhoo sasɛ nʋ a za, nza wa'aa 'yɩbhä wa 'kä
         'ngwlɩ kwä. Wɛlɩ 'la, ‑ɔ ‑kä bhɛnɩ ɔ 'kɩ 'mö 'nʋʋ, ɔ nɩ 'nwi 'mö.»Zezwii yɛ 'yuë 'tikïyiea 'nyu 'pä(Maakö 10.13-16; Lwiikö 18.15-17)13 'Ylɩ ‑bhlʋ 'mö, nɩkpa ‑mumuë mʋa ‑lɛmöä Zezwii 'yuë 'tikïyie, ɔ 'kʋä kätɩkpö
         'wlu zʋ, ɔ 'kä wa 'wlumö bhibhe. 'Ɔ ‑gänɩwaa 'yɩɛ nɩkpa 'la 'ylɩmöö, 'n wa yuëë 'lʋnɩ. 14 ‑Maa Zezwii lɛ naa: «A nɩ ‑sɛ yuëa kɛ yɔwʋ, wa ‑kaa yɔwʋ yi, ‑maa a nɩ tuë 'yio
         'wʋ ‑sɛ. Ɛ'ɛ ‑bhö nyɩasɛ, ‑maa nɩkpa a ‑muë ‑wʋä wa saa, 'pɩwʋ mää Lagɔ 'kämanɩɛ, mʋa 'kää ‑mä 'bhle ghlɩ.» 15 Ɔ gbää sa'a 'wëë, 'n ɔ yuëë kätɩkpö 'wlu zʋ, 'n ɔ yiɛ mö.Nyɛgbayuu ‑ɔ wʋlʋä a wɛlɩɩ(Maakö 10.17-31; Lwiikö 18.18-30)16 'Ylɩ ‑bhlʋ 'mö, nɩkpɛ ‑bhlʋ mɔɔ ghlɩɛ ‑mä Zezwii, ɔ lɛ naa: «‑Atʋ, ‑li ‑mi nɛnɩ
         ɔ, n 'kä bhä nʋ, nzɩɩ n 'kä 'pɩwʋ mää 'naa 'kää 'yli bhɩɛ ghlɩ?» 17 Zezwii lɛ naa: «Sɛ yɩ ‑wʋ ɔ 'mö, n‑n 'yɩbhänɩ bhä ‑li ‑mi nɛnɩɛ 'wʋ 'nɩ? Lagɔ a
         'yize mɔɔ ‑gää kɛ. N‑n ‑kä ‑n 'kä 'pɩwʋʋ mää 'naa 'kää 'yli bhɩɛ ghlɩɩ, 'zʋ
         'ɔ Gböö 'klʋkpamö.» 18 Nɩkpɛɛ lɛ naa: «'Ɔ Gböö ‑mi bhä?» Zezwii lɛ naa: «Sɛ'ɛ Lagɔ gbää nɩɩ: Tɩ 'ku 'lɩbhä. Tɩ ‑na 'li a 'nglɔ sɛ tɛlɩ, tɩ ‑na 'li a 'luwli sɛ tɛlɩ. Tɩ ‑na 'li
            a ‑lu 'wi ghli. Tɩ ‑na 'lilɛ gbʋ ‑gömö 'pä.19 'Zʋ ‑na dɩba ‑nyɛ ‑na ‑da 'sɔ 'klʋkpamö. Sɛ ‑n ‑waa ‑nanyɩ ‑wa ‑sɩbhä ‑na 'lilɛ.+» 20 Zezwii 'nyɔɔ sa'a 'dɩɩ, ɔ lɛ naa: «‑Mi'la 'wuë ‑n gaaa da'a, n kɩ 'klʋkpamö zʋ 'wë.
         ‑Maa 'saa tʋʋ bhä'ɛ ‑mä n 'kä bhä'ɛ nʋ?» 21 Zezwii lɛ naa: «‑N ‑kä nɩɩ ‑n 'kä ‑kpöö 'wʋ ‑wʋ nʋʋ, mö, ‑lii 'wuë ‑n kää,
         ‑n 'kɩ 'pɛlʋ 'pä, ‑n 'kä yɩ moni 'pʋäwa dilanɩ, ‑maa ‑mä Lagɔ yɔwʋ ‑n yi ‑mä
         wʋlʋnɔ ghlɩ. ‑N ‑kä ‑sɩbhä 'zʋ 'wëë, yi ‑n ‑kaa ‑gänɩ.» 22 Zezwii 'nyɔɔ sa'a 'dɩɩ, 'n ɔ yiɛ kɔmanɩ, 'n ɔ yiɛ mö. Ɛ'ɛ ‑bhö nyɩasɛ, ‑maa 'ɔ lɩɩ
         ɔ kää, tenyii yɩ ‑zuä. 23 Nɩkpɛ möä 'wëë, 'n Zezwii yiɛ 'ɔ ‑gänɩwaa 'yi gö, ɔ lɛ naa: «‑Tiamö n nyanyɩɛ dɛ'ɛ 'dɩ nɩɩ, nɩkpɛ a ‑mɔɔ wʋlʋä, 'pɩwʋ mää Lagɔ 'kämanɩɛ, ɔ 'kä ‑mä 'bhle ghlɩ a dɔ'wʋ, 'mö yɩ 'tɛɛ. 24 Sɛ'ɛ n gbää nɩɩ, n nɩmɛgwli ‑kä bhɛnɩ ɛ 'kä 'sayi a ‑dʋ 'mö ghlɛnɩɩ, 'pɩwʋ mää
         Lagɔ 'kämanɩɛ, wʋlʋnɩnyɔ yi ‑mä 'bhle ghlɩ.»25 Zezwii 'a ‑gänɩwaa 'nʋä wɛlɩ 'laa, 'n ngli yuëë yɛ, wa lɛ naa: «'Ɔ! Zaa, yɩ ‑kä
         sa'a 'mö ‑wʋʋ, ‑ɔ 'kä bhä 'pʋ?» 26 'N ɔ yuëë ‑gömö yɩlɩ, ɔ lɛ naa: «Nɩkpɛ 'nɩɛ bhɛnɩ ɔ 'kä ɔnyɩ puë. ‑Maa Lagɔ
         a dɔ'wʋ, ‑lu a ‑muu 'tɛɛ 'möö, wʋ'ʋä ‑bhölɩ.» 27 Zezwii 'nyʋää sa'aa 'dɩɩ, 'n Piɛlɩ yiɛ gbʋ ‑dɩ, ɔ lɛ naa: «‑Atʋ, yɩɛ, ‑na za ‑a
         yɛ ‑abhlɩ ‑a'a ‑lii 'wuë kɛ'mö ‑sɛ, a‑a ‑nyɛmö ‑bhlinɩa'aa 'wʋ. 'Saa a'bhë ‑a
         ‑kamä bhä 'bɩwʋ ghlɩnɩ 'lɩlɩlɩ?»28 Zezwii lɛ naa: «‑Tiamö n nyanyɩɛ dɛ'ɛ 'dɩ nɩɩ, Nɩkpɛ a 'Yu, 'pɩwʋ mää Lagɔ 'kämanɩɛ, ɔ ‑kä ‑mä 'ɔ 'nglɩmöklikpë 'kädaa 'mö sɛ glɩ 'wëë,
         a kʋgbä'sɔ ‑kpɔ 'yɛ abhlɩ, a yi 'kämanɩklikpï kʋgbä'sɔ mö sɛ glɩ, a yiYizlaɛlɩ a ‑gligbï kʋgbä'sɔ ‑kpɔ ‑zijli tu. 29 ‑Maa nɩkpɛ a ‑mɔɔ ‑kä 'ɔ 'ligbëa ‑nyɛ 'ɔ 'lagbïlea 'sɔ kɛ'mö ‑sɛ, ‑ɔ ‑kä 'ɔ ‑kosu
         yɔwʋ a ‑nʋa yɔwʋ 'bhöö, ɛ yi ɔ nyɩbhɛlʋdaayuë muë oo, ɛ yi ɔ nglʋdaayuë muë
         oo, ɛ yi ɔ dɩba ‑nyɛ ɔ ‑da 'sɔ muë oo, ɛ yi 'ɔ yuëa muë oo, ‑li 'la ‑nyɛ nɩkpa
         'la 'sɔ, nɩkpɛ a ‑mɔɔ ‑kɩɩ na za kɛ'mö ‑sɛ, ɛ nɩkpɛ 'la, ɔ yi ‑li a ‑bɛ ghlɩ, yɩ
         yi tɛkänɩɩ ɔ ‑sɛɛ kɛ'mö tenyii 'wʋ zi. 'Wë, Lagɔ yo'ɛ 'pɩwʋ mää 'naa 'kää 'yli
         bhɩɛ 'nyɛ. 30 Nɩkpaa a ‑bɛ ‑wa ‑gää zɩ'ɛ 'yukuu, wa yi nimï 'plɩ, 'n ‑wa ‑gää zɩ'ɛ nimïï,
         wa yi 'yuku 'plɩ.
         
            
               	Zenɛɛzɩ 1.27; 5.2.

               	Zenɛɛzɩ 2.24.

               	Detlenɔɔmö 24.1.

               	Ɛzoodɩ 29.12-16; Detlenɔɔmö 5.16-20; Levitiikö 19.18.

Libhonʋwaa wa 'libhïä 'gbëbhlenɩ dɔ'wʋ 'wʋ a ninea201 'Pɩwʋ mää Lagɔ 'kämanɩɛ a wɛlɩɩ, sɛɛ 'lagblɛlowli sɔ'ɛ 'zɔkpɔ 'pii 'mö 'wʋ, ɔ 'kä 'ylɩ ‑bhlʋ a libhonʋwa
         'wʋ 'libhï, wa 'kä ɔ 'viinyɩlagblɛ 'mö libho nʋʋ, ‑sɩbhä yɩ ‑wʋä. 2 Ɔ 'libhuëë 'wʋʋ, ɔ ‑nyʋä 'sɔ libhonʋylɩ ‑bhlʋ a moni wa ‑dɩɛ, 'mö wa ngluä 'wʋ
         'n ɔ yuëë ‑mä 'lagblɛ 'mö kwä. 3 'Zɔkpɔgïle ngbï‑mʋäna 'mö 'n ɔ yi'ɛɛ 'wʋ ‑sɔ. Ɔ lɛ 'bhöö'ɛ, nɩkpa ‑mumuë glɩ
         ‑lɛ 'du 'mö 'fʋ. 4 Ɔ lɛ naa: «A nɩ 'mö ‑mä 'na 'lagblɛ 'mö, a 'kä ‑mä libho nʋmö. ‑Maa n yeanyɩ
         libhonʋylɩ ‑bhlʋ a moni 'pɛnɩ. 5 'N wa yiɛ 'wʋ nglu, 'n wa yiɛ ‑mä mö. Ylʋʋ ghlɛɛ 'du 'möö, ‑kidogïle ta 'mö
         a sɛ, 'n ɔ yi'ɛɛ ‑mä ‑mumuë kwä. 6 ‑Kidogïle ngbï 'mö a sɛ, 'n ɔ yiɛ 'gbëbhlenɩdɔ'wʋ 'wʋ ‑sɔ. Ɔ lɛ 'bhöö'ɛ, nɩkpa
         ‑mumuë glɩ'ɛ ‑lɛ 'du 'mö. Ɔ lɛ naa: Sɛ yɩ ‑wʋ ɔ 'mö 'n a glɩ bhä dɛ'ɛ 'fʋ ‑këë,
         'n swe yɛ ylu 'wë nɩ?» 7 Wa lɛ naa: «Ɛ'ɛ ‑bhö fʋ, ‑maa ‑bɛ ‑nɩnyɩɛ libho 'nyɛ.» Ɔ lɛ naa: «‑Aa! Zaa, a nɩ
         mö ‑mä 'na viinyɩlagblɛɛ 'mö, a 'kä ‑mä libho nʋmö.» 'N wa yiɛ ‑mä mö. 8 ‑Kidosɛ ghlɛɛ, 'lagblɛlowlii 'n ɔ yiɛ 'ɔ libhoo a 'yliwʋnyɔ 'dɩ 'nyɛ, ɔ lɛ naa: Mö
         ‑mä 'lagblɛ 'mö libhonʋwaa kie, ‑n ‑kä yi ‑n 'kʋä bhʋlʋbhlʋ 'pɛnɩ. ‑Maa ‑n 'kʋä
         'pɛnɩɛ yii, nɩkpa n 'libhïä 'gbëbhlenɩdɔ'wʋ 'wʋʋ, mö ‑n nɩ tɛɛnɩ 'wʋ ‑këë, ‑wa
         tɛɛnɩ a‑a 'zɔkpɔ 'pii 'mö ‑mä, ‑n 'kʋä 'gbë 'bhlenɩ. 9 Wa yiɛ, ‑wa tɛɛ a‑a libho ‑kidogïle ngbï 'möö, mʋa plɛɛ tɛɛ, 'n ɔ yuëë bhʋlʋbhlʋ
         libhonʋylɩ ‑bhlʋ a moni 'pɛnɩ. 10 Wa 'pɛnuëë sa'aa, ‑wa tɛɛ a‑a 'zɔkpɔ 'pii 'mö libhoo, wa plɛɛ, wa ‑tɔnɩ wabhlɩ
         nɩɩ, wa ‑nɛɛ wa 'kʋää 'pɛnɩɩ, ɛ yi ‑zu ɛ yi ‑muë'la a ‑nɛɛ 'wʋ zi. ‑Maa libhonʋylɩ
         ‑bhlʋ a moni 'la 'mö wa 'pɛnɩmuëë bhʋlʋbhlʋ. 11 Wa 'nyʋää moni 'la yɔwʋʋ, 'n wa yiɛ 'lagblɛlowlii zɛmö 'ngungwanɩ. 12 Wa lɛ naa: Nɩkpa nɩ, 'gbë wa 'bhlenɩɛ, 'gïle ‑bhlʋ wa nʋnɩɛ libho 'mö cuu. ‑Maa
         ‑abhʋa ‑abhlɩ, zlɩbhëa 'wuë mö ‑a nʋnɩɛ libho 'mö, 'n ylʋʋ ‑yinyɩɛ bhɔtɔ ‑këë
         a‑a yiɛ yɔlɔ. Sɛ yɩ ‑wʋ ɔ 'mö, n ‑a ‑nyʋä mlɩnɩ bhä 'pɛna 'mö 'nɩ? 13 Wa gbää sa'aa, 'lagblɛlowlii, 'n ɔ yiɛ wa gla'mö a ‑bhlʋ 'yi gö, ɔ lɛ naa: 'Tua,
         n ‑nɩmöä yɩ ‑bi 'wʋ li. ‑N lɛ 'kä a‑a libhoo tɛɛ yii, libhonʋylɩ ‑bhlʋ a moni mö
         ‑a 'nɩɛ a bhä'ɛ 'mö ‑wanɩ? 14 'Saa ‑a ‑dɩ a‑a, mö ‑n ‑suä da'a zaa, 'libhu 'wʋ ‑n 'kä mö. ‑Maa ‑muë n 'libhïä
         'gbëbhlenɩdɔ'wʋ 'wʋʋ, sɛ n 'pɛnɩmöä 'n n ‑kʋä ‑sɩbhä 'pɛnɩɩ, 'na sɛ n yɩbhää
         ‑sɩbhä ma‑a, nza n 'pɛnuëë ‑sɩbhä. 15 ‑Amöö ‑kälɩɛ nanyɩ a monii, n'n bhä bhɛnɩ sɛ n yɩbhää, n 'kɛ ‑sɩbhä zʋ ‑a?
         ‑Maa sɛ n nɛnɩɛ dlɩ zɛmöö, ‑sɩbhä 'yli a kälɩmö bhä ‑a? 16 'Saa ‑sɩbhä ‑wa ‑gä a‑a 'yuku 'kää 'gbë 'bhlenɩ, 'n wa 'bhlenɩ a‑a 'gbë 'kää
         'yuku ‑gä.»Zezwii yɛ 'wʋ tanadɔ'wʋ 'ɔ 'kwiea ‑nyɛ 'ɔ gluwlʋwlɛɛ 'sɔ a dɛ bhïla(Maakö 10.32-34; Lwiikö 18.31-34)17 'Tɛnyɩ ‑mɛmɛɛ ‑bhlʋ ghlɛɛ, Zezwii ‑nyɛ 'ɔ ‑gänɩwaa kʋgbä'sɔ ‑kpɔ sɔ 'n wa yiɛ Zeluzalɛɛmö a 'yioo plɛnɩ. ‑Mä 'yio 'wʋ, 'n ɔ ‑nyʋä
         yiɛ cɩɔnɩ, 'n ɔ yuëë 'dɩ 'nyɛ, ɔ lɛ naa: 18 «A yɩɛ, ‑mä Zeluzalɛɛmö ‑mä ‑a ‑wʋä dɛ'ɛ mö dɔ'wʋ. ‑Maa ‑a ‑kä ‑mä ‑wʋʋ, Nɩkpɛ a 'Yu, wa yo 'wʋ 'libhï, Zwiiföwaa a Lagɔbʋbɔwaa a 'kifiea, wa ‑nyɛ Moyizɩ 'a Gböö a 'cɩawaa 'sɔ, wa yuënyɩ kä'mö plɩnɩ. Gbʋ a ‑muu 'kää 'nglɩ ‑kä ɔ 'kä 'kuu, mʋa 'kɔnyɩɛ
         ghïla. 19 Mʋa 'kɔ'ɛɛ lɛgäwaa ‑waaa Lagɔ ‑yi kä'mö plɩnɩ. Nɩkpa 'la mʋa 'kɔɔ nɛpɔ, wa 'kɔ
         ‑kplɩya 'mö 'sɛlɩnɩ, wa 'kɔ su 'klʋ kʋnɩ, ɔ 'kä 'ku. ‑Maa ɔ ‑kä 'ku 'wë a ylɩɩ
         a tanɛɛ 'mö, ɔ yi glu 'wlʋ.»Zebedee ‑yowluwaa a ‑da yɛ Zezwii ‑lu 'yɩbhänɩ(Maakö 10.35-45; Lwiikö 22.24-27)20 Zezwii 'nyʋä sa'a 'dɩ 'wëë, Zebedee ‑yowluwa a ‑da 'n ɔ yiɛ Zezwii ‑mä ghlɩ, 'ɔ
         yuëa 'sɔ ‑kpɔ kökä. Wa ghlɛɛ ‑lɛ, 'n nglɔɔ yiɛ ‑lɛ Zezwii a dlɩ 'mö ‑kokomïladigbï
         glu 'pä, ɔ 'kɔ ‑lu zɛla. 21 Zezwii lɛ naa: «'Saa ‑n 'yɩbhä bhä?» Nglɔɔ lɛ naa: «‑Zlɩ ‑n ‑kä 'bhlɩlowli 'zʋʋ,
         nglu 'wʋ, 'na yuëa 'sɔ ‑kpɔ wa 'nɩgböä dɛ'ɛɛ, ‑mɔ 'kä ‑mä ‑na luukɛ 'wʋ ‑wʋ,
         ‑mɔ'la 'kä ‑mä ‑na kɔpɛ 'wʋ.» 22 Zezwii lɛ naa: «‑N ‑nyɛ ‑na'a yuëa 'sɔ, 'saa a yɩbhää da'aa, a'aa sɛ wʋ sɛ zɛmö
         ‑yi. Zaakö, Zaa, 'klɩyɩyɛ a ‑dɔkɔɔ n 'kää 'nɩmää, a bhɛnɩ bhä a 'kʋ 'nɩmä ‑a?»
         Wa lɛ naa: «Nn, ‑a bhɛnɩ.» 23 Ɔ lɛ naa: «‑Aa! ‑Tiamö abhlɩ, a yu 'nɩmä. ‑Maa ‑ɔ 'kää ‑mä na luukɛ 'wʋ glɩ 'n
         ‑ɔ 'kää ‑mä na kɔpɛ 'wʋ glɩ a dɔ'wʋ, ‑amöö 'nɩɛ ‑lɛ a wɛlɩ ‑kä, ‑maa na dɩba
         Lagɔ mɔɔ kɩɛ. ‑Wanyɩɩ za na dɩba Lagɔ gïganɩɛ 'bhli 'la 'wluu, mʋa 'kɩɛ 'mö glɩ.»(Maakö 10.42-45; Lwiikö 22.24-27)24 ‑Maa 'ɔ ‑gänɩwa ‑muë'la kʋgbä ‑kpɔ, wa 'nwiɛ, 'n wa yiɛ ‑daayuë 'la 'sɔ ‑kpɔ 'klɛ
         yɔwʋ 'pänɩ. 25 'N Zezwii yuëë wa 'wuë wäzɩ 'n ɔ yuëë 'dɩ 'mö zʋ, ɔ lɛ naa: «A ‑yi sɛ nɩɩ,
         'kämanɩwa 'kädɩɩ, gasɛ wa 'kämanɩɛ nɩkpaa ‑gömö, nɩkpaa 'mö wa 'wälanɩɛ 'wa
         'kämanɔɔ ‑gömö 'yli. 26 ‑Maa abhʋa na ‑nʋa abhlɩ, yɩ nɩ tɩ ‑sɩbhä ‑mä a gla'mö ‑wʋ. A gla'mö a nɩkpɛ a
         ‑mɔɔ ‑kä nɩɩ ɔ 'kä 'kɔdɔ glɩnɩ nʋʋ, ɔ nɩ ‑bhɩɔ 'mö ɔ 'kä a 'wuë a 'yliwʋnyɔ glɩnɩ.
         27 ‑Ɔ ‑kä 'yɩbhä ɔ 'kanyɩ 'yuku ‑gänɩɩ, ɔ nɩ ‑bhɩɔ 'mö ɔ 'kanyɩ gïyi a sɛ 'yli ‑wʋ.
         28 Nɩkpɛ a 'Yu, ‑sɩbhä ɔ ‑wʋmöä. Nɩkpa 'kɔ 'yli ‑wʋ a za ɔ'ɔɔ mä'ä dʋdʋ 'wʋ yi. ‑Maa ɔ 'kʋä
         'yli ‑wʋ, ɔ 'kä wa 'wlumö 'ku, nzɩɩ ɔ 'kä bäbätɛ galɛ 'mö ‑sɛ, nza ɔ yiɛ.»Zezwii yɛ 'Kukwlekäwa 'sɔ yɛmanɩ(Maakö 10.46-52; Lwiikö 18.35-43)29 ‑Mä Zeluzalɛɛmöyio 'wʋ a ‑glɔɔ wa laa Zelikoo, Zezwii 'pluä yɛ'möö, 'n nɩkpa
         'kɔkɔmlɛ yoo 'biwʋ bhlinɩ. 30 Wa ‑wʋ mö dɔ'wʋ, 'kukwlekäwa 'sɔ, wa glɩ ‑lɛ 'yio yɔwʋ, 'n wa yiɛ 'nʋ nɩɩ, Zezwii
         mɔɔ plɩɛ. N wa yiɛ 'mö 'kpa, wa lɛ: «‑Alowli, Daviidɩ a 'yu a 'yu aa, yɩlɩ ‑aa ngäzɩklʋ 'mö aa!» 31 'N nɩkpa yuëë 'wʋ nylanɩ, wa lɛ naa: «‑Ɔɔ! A 'zʋ yɩ vlɩɩ.» ‑Maa ‑sɩbhä wa kpaa
         tenyii 'mö 'yize, 'n wa nʋä: «‑Alowli, Daviidɩ a 'yu a 'yu aa, yɩlɩ yɩ ‑aa ngäzɩklʋ
         'mö aa!» 32 'N Zezwii yiɛ 'nɩgbö, 'n ɔ yuëë wäzɩ. Ɔ lɛ naa: «'Saa a yɩbhä bhä n nɩ nʋ a
         dɛ?» 33 Wa lɛ naa: «‑Alowli, ‑a bhiamö, gbä ‑a'a yilaa 'kä do.» 34 'N wa ngäzɩ yiɛ Zezwii 'lɩbhä, 'n ɔ yiɛ 'wa yilaa kɛ zɩ. Cuu, 'n yɩ yiɛ do. 'N wa
         yiɛ Zezwii 'bɩwʋ bhlinɩ. 

Zezwii yɛ ‑mä Zeluzalɛɛmö plɛ(Maakö 11.1-11; Lwiikö 19.28-40; Zaa 12.12-19)211 Zezwii ‑nyɛ 'ɔ ‑gänɩwaa 'sɔ, wa lɛ 'kää Zeluzalɛɛmö ghlɛɛ yii, ‑mä 'yio 'wʋ, ‑gäga ‑bhlʋ wa laa Olivieswii
         a ‑gägaa, a zɛmö a ‑glɔɔ wa laa Bɛtɩfazee, wa 'kuä ghlɩɛ yii, 'n ɔ yiɛ 'ɔ ‑gänɩwaa
         a gla'mö a nɩkpa 'sɔ tie, ɔ lɛ naa: 2 «‑Glɔɔ ‑wʋ ‑wʋä mä'a a 'yukuu, a nɩ mö ‑mä. A ‑kä glɔ plɛ cuu, a yi ‑sʋkʋfanɩnglɔ
         ‑bhlʋ 'ylɩmö, ɛ yuu ‑wʋmö ‑lɛ. Yɩ ‑glɛ. A nɩ ‑dii 'kpɔ a ‑ka'mi ‑lɛ. 3 'N nɩkpɛ ‑kaanyɩ yɩ za nimï 'yɩbhää, a nɩ 'nyɔ 'dɩ nɩɩ: ‑Alowli mɔɔ yɩbhɩɛ. A ‑kä
         sa'a nʋ cuu, wa yeanyɩ 'yi 'tatinɩ, a ‑nyɩɩ yi yi.» 4 Nyɩasɛ Zezwii 'nuëë ‑sɩbhä 'dɩ 'nyɛ, ‑maa sɛɛ Lagɔ 'a 'möbhïlanɩnyɔɔ gbä a‑a, ‑sɩbhä 'kä 'yli 'wlʋnɩ a za, nza ɔ 'nyʋää ‑sɩbhä 'dɩ. Sɛɛ ɔ gbä a‑a
         nɩɩ:5 A nɩ 'nyɛ Siɔɔ+a ‑nʋa 'dɩ nɩɩ:'A 'bhlɩlowli ‑wʋ yi dɔ'wʋ.Ɔ'ɔɔ yɔwʋ kälɩ.‑Sʋkʋfanɩyu ɔ glɩɛ ‑gömö,‑sʋkʋfanɩnglɔ a 'yu.+6 Zezwii 'a ‑gänɩwa 'la 'sɔ ‑kpɔ, 'n wa yiɛ mö. Sɛɛ Zezwii 'nyʋä a‑a 'dɩ 'wuë, 'n
         wa yiɛ ‑sɩbhä 'zʋ. 7 ‑Sʋkʋfanɩ a yuu ‑nyɛ ɔ ‑da 'sɔ, 'n wa ‑nyɩɩ yiɛ yi. ‑Lɛ yɩ ‑gömö 'n wa yiɛ ‑lɛ 'wa
         ‑banɩɩ 'zʋ, 'n wa yiɛ Zezwii ‑lɛ ‑sʋkʋfanɩyuu ‑gömö sɛ 'gïla. 8 Nɩkpa ‑mumuë a 'kɔkɔmlɛ, 'n wa yiɛ 'wa 'wʋpälokuu ‑lɛ 'yio 'wʋ lʋlʋ, 'n ‑mumuë
         yiɛ ‑titigblagblɩ ‑dɩ, 'n wa yiɛ ‑lɛ 'yio 'wʋ 'zʋ. 9 Nɩpka a ‑bʋbʋʋ, ‑muë ‑gänɩ Zezwii 'yuku, ‑muë ‑gänɔ nimï, wa 'wuë, 'n wa kpaa
         'mö 'n wa nʋä:«Ozana! ‑Aa dɩba 'kɔdɔ Daviidɩ a 'yu a yu nɩ,ɔ 'nglɩ nɩ 'ghlimanɩ aa!‑Ɔ yiɛ dɛ'ɛ ‑Alowli Lagɔ a 'nglɩ 'möö,Lagɔ nɩ 'pɔ 'nyu aa!Ozana! Lagɔtapɛ 'a 'nglɩ nɩ 'ghlimanɩ aa!»10 Sa'a ‑këë, 'n Zezwii yiɛ ‑mä Zeluzalɛɛmö glɔ plɛ. 'N ‑glɔɔ yiɛ glu 'bhöö. Wa
         lɛ: «'Ɔɔ! Nɩkpɛ a ‑mɔ bhä sa'a?» 11 Wa lɛ naa: «‑Mä Galilee‑bhölɩɩ 'mö a Nazalɛɛtɩ a Zezwii ‑ɔ glɩnɩɛ Lagɔ a 'möbhïlanɩnyɔɔ,
         mɔɔ.»Zezwii yɛ Lagɔbudu 'Kɔdʋʋ 'mö a 'pɛlʋpäwaa kpëti(Maakö 11.15-17; Lwiikö 19.45-46; Zaa 2.13-22)12 Zezwii plɛɛ glɔ 'wëë, 'n ɔ yiɛ ‑mä Lagɔbudu 'Kɔdʋʋ a 'ligbëa 'mö plɛ. Ɔ lɛ 'bhöö'ɛ, nɩkpa su ‑mä. ‑Muë pä 'pɛlʋ, ‑muë pɩa, ‑muë
         zigbanɩ moni 'mö. Wa 'wuë 'n ɔ yuëë ‑mä kpëti. ‑Wa zigbanɩɛ moni 'mö a 'tebhli
         mi, ‑wa pää ‑kpakwiea 'pɛlʋ a ‑klikpï mi, yɩ 'wuë 'n ɔ yiɛ 'gbliza. 13 Wa 'wuë, 'n ɔ yuë 'dɩ 'nyɛ nɩɩ: «‑Mä Lagɔbɔgʋʋ 'mö, sɛ'ɛ yɩ 'cɛlɩɛ ‑mä nɩɩ, Lagɔ
         lɛ naa: 'Na ‑buduu, wa ‑kaa ‑mä bhibhenɩ a ‑luä.+ ‑Maa abhʋa abhlɩ, 'mö a 'zʋaa 'wiwa a ‑budu 'wʋ.»14 Ɔ ‑wʋ ‑bhlɛ ‑mä, 'kukwlekäwa ‑nyɛ bhʋgbëyikäwa 'sɔ, 'n wa yoo yɔwʋ 'dio 'n ɔ yuëë
         yɛmanɩ. 15 'Yuë ‑wʋmö a ‑mä. Mʋa 'kpaa 'mö, 'n wa nʋä: «Ozana!+Daviidɩ a 'yu a 'yu Zezwii, ɔ 'nglɩ nɩ 'ghlimanɩ aa!» Lagɔbʋbɔwaa a 'kifiea, wa ‑nyɛ Moyizɩ 'a Gböö a 'cɩawaa 'sɔ, wa gla'mö a ‑mumuë ‑wʋmö a‑a ‑mä. Zaa, sɛɛ Zezwii bhɛɛ zɩzɛ ‑li 'la, 'n
         sɛɛ yuëa nʋ'ɛɛ, wa 'yɩɛ ‑sɩbhä 'ylɩmöö, wa'a ‑wa 'lɩlɩlɩ. 16 'N wa yiɛ Zezwii 'dɩ nyɛɛ mö, wa lɛ naa: «Yuëa ‑wa kpaa da'a 'möö, ‑n ‑ngö bhä
         wa wɛlɩɩ?» Ɔ lɛ naa: «Nn! N ‑ngö'ɛ aa. A'bhï, wɛlɩ ‑yɩ cɛlɩɛ ‑mä Lagɔbɔgʋʋ 'möö,
         a 'ni bhä ‑bhlɛ 'nʋ ‑a? Sɛ'ɛ yɩ nʋä nɩɩ:‑Atʋ Lagɔ, 'yuë 'tikïyiea, ‑n kʋä wɛlɩ 'mö ‑sɛ, wa yɛ ‑na 'nglɩ 'ghlimanɩ.+»17 Zezwii 'nyʋä sa'a 'dɩ 'wëë, 'n ɔ yuëë ‑gömö panɩ, 'n ɔ yiɛ mö. Ɔ möä, 'n
         ɔ yiɛ ‑mä glɔ 'mö 'wlʋ, Zeluzalɛɛmö a ‑kʋkʋyɔwʋ a glɔ ‑bhlʋ wa laa Betanii, 'n
         ɔ yiɛ ‑mä gʋʋä mö.Zezwii yɛ su bhätlɩnɩ(Maakö 11.12-14,20-24)18 Zlɩ zɩɛ, Zezwii 'bhöönɩ ‑mä Betanii, ɔ ‑wʋ ‑mä Zeluzalɛɛmö 'bɩwʋ mö dɔ'wʋ, 'n
         ngɔmʋ yoo 'lɩbhä. 19 'N ɔ yiɛ ‑lɛ 'yio yɔwʋ fiigösu ‑bhlʋ 'ylɩmö, 'n ɔ yuä yɔwʋ 'dio. Wʋ'ʋä 'bhë 'yli
         ‑kä, wʋ 'wlu kpɩ a 'yizee. 'N ɔ yiɛ nɩɩ: «‑Nmö su nɩ, ‑naa 'käa'a 'kwädlɩ 'bhë
         tlʋ.» ‑Gba ‑bhʋlʋ ‑kpɔ 'mö, 'n suu yiɛ 'ku 'lɩlɩlɩ. 20 'Ɔ ‑gänɩwaa 'yɩɛ ‑sɩbhä 'ylɩmöö, 'n ngli yuëë yɛ. Wa lɛ: «'Ɔ! ‑Atʋ, sɛ yɩ 'zʋmözʋmö bhä
         'mö, 'n su yi bhä sɛ'ɛ ‑gba ‑bhʋlʋ ‑kpɔ 'mö 'ku nɩ?» 21 Ɔ lɛ naa: «‑Tiamö n nyanyɩɛ dɛ'ɛ 'dɩ nɩɩ, a ‑kä Lagɔ dlɩ 'tɛɛnɩ, 'n gʋgɔgʋgʋ 'nanyɩ
         dlɩ zɛmö ‑wʋʋ, 'saa n nʋä su nɩ 'wluu, a yu nʋ, ‑gäga nɩ a'bhë a yɩlɩɛ dɛ'ɛ 'wʋʋ,
         a ‑kaa 'dɩ 'nyɛ nɩɩ, 'bhöö ‑sɩkaa dɛ'ɛ, mö ‑n 'kä ‑mä gïnyɛ 'mö bhlinɩ nʋʋ,
         'saa a gaaa da'a, wʋ yi 'yli 'wlʋnɩ. 22 ‑Sɩbhä a za n gbää nɩɩ, a ‑kä Lagɔ bhibhee, 'saa a ‑kɔɔ 'yɩbhänɩ ‑kë, 'n a ‑kɔɔ
         dlɩ 'tɛɛnɩɩ, ɔ yeanyu ‑tiamö 'nyɛ.»Wa yɛ Zezwii ‑ɔ tioo 'wʋ 'yɩbhänɩ(Maakö 11.27-33; Lwiikö 20.1-8)23 Zezwii ghlɛ'ɛɛ ‑mä Zeluzalɛɛmö 'n ɔ yiɛ ‑mä Lagɔbudu 'Kɔdʋʋ 'mö mö, 'n ɔ yiɛ ‑mä nɩkpa Lagɔwɛlɩ 'cɩanɩ. Ɔ ‑wʋ 'cɩa dɔ'wʋ, Zwiiföwaa 'a 'nɛɛnɩwa
         'kädɩɩ, wa ‑nyɛ 'wa Lagɔbʋbɔwaa a 'kifiea 'sɔ, 'n wa yoo nimï 'yɩbhää yi, wa lɛ naa: «‑Lii 'wuë ‑n nʋä, ‑ɔ tieami bhä
         'wʋ, ‑ɔnyɩ 'nglɩ 'mö ‑n nʋni bhä?» 24 Zezwii lɛ naa: «N kɩ 'nʋ, ‑maa 'kïbhë ‑bhlʋ ‑kpöö, 'mö n 'kanyɩɛ 'wʋ 'yɩbhänɩ,
         a ‑kaa ‑gömö ‑sɛ 'wëë, ‑ɔ tiaaa, 'n n 'kanyɔ sʋlʋnɩ. 25 N nɛ naa, Zaa Batisɩ, ‑ɔ tio a bhä 'n ɔ wɔlʋ a bhä nɩkpa 'wlu 'nɩ? Lagɔ mɔ 'nɩɩ, ‑maa nɩkpɛ bhä ‑a? A nɩ nyɩaaa ‑ka 'dɩ.» Ɔ gbää sa'aa, 'n wa
         yiɛ ylɩ 'mö mö. Wa lɛ naa: «Sɛ ‑a 'kä bhä gbä 'nɩ? A‑a ‑kä nɩɩ, Lagɔ mɔɔ tio
         a‑a nʋʋ, sɛ'ɛ ɔ 'kää nɩɩ, zaa, 'saa bhä 'n a 'nɔ a bhä dlɩ 'wʋ ‑kä 'nɩ? 26 A‑a ‑kä'ɛ nɩɩ, nɩkpɛɛ tio a‑a nʋʋ, yɩ yi nɩkpabhë 'klɛ 'mö päla, ɛ'ɛ ‑bhö nyɩasɛ,
         ‑maa wa kɩ dlɩ 'wʋ nɩɩ, Zaa, Lagɔ a 'möbhïlanɩnyɔ ɔ glɩnɩ a‑a.» 27 'N wa yiɛ Zezwii 'dɩ 'nyɛɛ mö nɩɩ: «Zaa Batisɩ, ‑aaa ‑ɔ kɔ a tiee ‑yi.» Zezwii lɛ
         naa: «Zaa, yɩ ‑kä sa'a 'mö ‑wʋʋ, 'naa 'kanyɩ'ɛ na a ‑ɔ tieaaa sʋlʋnɩ.»Yuëa 'sɔ ‑kpɔ ‑nyɛ wa dɩba 'sɔ a ninea28 «A ‑pʋnɩ sasɛ 'yukwli, n nɛ naa: Nɩkpɛ ‑bhlʋ mɔɔ wʋä ‑lɛ. Ɔ kä nyɩbhɛlʋyuë 'sɔ.
         'Ylɩ ‑bhlʋ 'mö 'n ɔ yiɛ tɛkänɔɔ 'dɩ 'nyɛ nɩɩ: Na 'yu, mö zɩ'ɛ ‑mä 'lagblɛ 'mö,
         ‑n 'kä ‑mä libho nʋ. 29 'Yuu lɛ naa, 'naa nglu. ‑Maa ɔ gbää sa'a 'wëë, 'n ɔ dlɩ yiɛ 'mö 'bhɛlɔ, 'n ɔ
         yiɛ ‑mä 'lagblɛ 'mö mö. 30 'N dɩbaa yi'ɛɛ 'sɔnɔɔ ‑sɩbhä 'dɩ 'nyɛ. Ɔ nyɔɔ 'dɩɩ, yuu lɛ naa: ‑Aa, n yi ‑mä mö.
         ‑Maa ɔ gbää sa'a 'wëë, ɔ'ɔɔ ‑mä mö. 31 Yuë 'la 'sɔ ‑kpɔ a dɔ'wʋ, ‑ɔ 'zʋ bhä ɔ dɩba 'klʋkpamö?» Wa lɛ naa: «Tɛkänɔɔ.»
         Zezwii lɛ naa: «Miɛ. Zaa, ‑tiamö n nyanyɩɛ dɛ'ɛ 'dɩ nɩɩ lapoomoni a 'wʋbhliwaa, wa
         ‑nyɛ 'tutungwlɩɩ 'sɔ, wa yi ‑mä 'pɩwʋ mää Lagɔ 'kämanɩɛ 'bhle ghlɩ, ‑maa abhʋa abhlɩ a yi nimï tʋʋ. 32 Ɛ'ɛ ‑bhö nyɩasɛ, ‑maa Zaa Batisɩ yiɛ, 'yioo ‑wʋ zlɔnɩɛ 'möö, ɔ sʋlʋnanyu, ‑maa
         a lɛ a 'naa kɔ dlɩ 'wʋ. ‑Maa lapoomoni a 'wʋbhliwaa, wa ‑nyɛ 'tutungwlɩɩ 'sɔ, mʋa
         ngluä wabhlɩ 'ɔ wɛlɩɩ 'wʋ. Nɩkpa 'la, a 'yɩ wa 'klʋkpamözʋzwɛ 'ylɩmö 'wë, ‑maa
         ‑sɩbhä yɩ ‑wʋ 'mö, 'a dilaa 'nɩɛ 'mö 'bhɛlɔ, a'aa Zaa Batisɩ dlɩ 'wʋ ‑kä.»Libhonʋwazokuu a ninea(Maakö 12.1-12; Lwiikö 20.9-19)33 N Zezwii yuëë 'nine 'pänɩ, ɔ lɛ naa: «Nɩkpɛ ‑bhlʋ mɔɔ glʋä 'likpïï ‑yɩnyɩɩ 'bhï
         wa bhɛɛ duvɛɛ 'wʋ a 'lagblɛ. 'N ɔ yee ‑gbätɩ 'mö 'pä. 'Bhʋkwaa wa 'kää duvɛɛ
         'mö dɔlʋnɩɩ, 'n ɔ yeaa 'bhlu. 'N ɔ yiɛ ‑gbëgbë 'pä, dɛ wa 'kää glɩ wa 'kä 'lagblɛɛ
         ‑kʋ. 'N ɔ yee libhonʋwa yowʋ 'nyɛ, 'n ɔ yiɛ lɛgä 'mö mö. 34 Ɔ ‑wʋ ‑mä 'n ‑sɛsɛtɛnyɩɩ yiɛ ghlɛ. 'N ɔ yiɛ ‑mä libhonʋwaa a 'bɛyɩ ɔ nɩkpa tie,
         wa 'kä 'saa wa ‑sɛɛ 'ylimö dlinɩ, wa 'kʋä 'ɔ daa yowʋ 'nyɛ. 35 Nɩkpaa 'lagblɛlowlii tie a‑a, wa ghlɛɛ ‑mä 'lagblɛ 'möö, 'n libhonʋwaa yuëë 'wʋ
         gbulo. Wa 'sɛlɩ ‑mɔmɔɔ, 'n wa yiɛ ‑mɔmɔɔ 'lɩbhä 'n ɔ yi'ɛɛ 'ku. 'N wa yiɛ ‑mɔmɔɔ
         'kpɩ 'mö 'lɩbhä 'n ɔ yiɛ 'ku. 36 'Lagblɛlowlii 'nwiɛ, 'n ɔ yiɛ ‑mä nɩkpa ‑mumuë tie, wa ‑zu wa zi tɛkänʋa 'wʋ. ‑Maa
         wa ghlɛ'ɛɛ wabhlɩ ‑mä, tɛkänʋa a saa ‑sɩbhä wa köbhʋää. 37 'Lagblɛlowlii 'nwiɛ, ɔ lɛ naa: 'Ɔ! Zaa, yɩ ‑kä sa'a 'mö ‑wʋʋ, 'na yuu 'mö n 'kää
         ‑mä tie, 'mö wa 'kää 'klʋkpamö zʋ. 38 Yuu ghlɛɛ ‑mä, wa yoo 'ylɩmöö 'n wa yiɛ 'dɩ 'nyɛnyɛnɩ, wa lɛ naa: A yɩɛ, ‑ɔ 'kää
         zɩkö ɔ dɩba 'a gugbëa 'wʋ 'libhïï, mɔɔ da'a. Zaa, a‑a nɩ 'lɩbhɔmɔ ɔ 'kä 'ku,
         nzɩɩ ‑a 'käa'a 'lagblɛɛ 'wʋ 'libhï. 39 'N wa yoo 'wʋ gbulo 'n wa yoo ‑mä 'lagblɛɛ 'mö ‑sɛ, 'n wa yoo 'lɩbhä 'n ɔ yiɛ 'ku.40 Zaa, 'lagblɛlowlii ‑kä yii, sɛ ɔ 'kä bhä libhonʋwa 'la zʋ 'nɩ?» 41 Wa lɛ naa: «Ɔ ‑kä yii, jɛzlʋwa 'la, ɔ'ɔɔ ɔ 'kä wa ngäzɩdlɩ 'pä 'lɩlɩlɩ, ‑maa nɩkpaa
         ɔ 'kää 'dɩ 'nyɛ wa 'kʋä 'lɩbhä wa 'kä 'ku. 'Wë, libhonʋwa a ‑muë ‑wa ‑kä ‑sɛ
         'wë cuu, ‑wa 'kɔɔ 'ɔ daa yowʋ 'nyɛɛ, ɔ 'kʋä ‑mä 'lagblɛ 'mö zʋ.» 42 Zezwii lɛ naa: «Nn miɛ! ‑Maa wɛlɩkïbhë ‑bhlʋ cɛlɩ ‑mä Lagɔbɔgʋʋ 'mö nɩɩ:Kpiyii 'sɩbhäsɩbhäwaa gbä a‑a, ‑ɛɛ nɛnɩɩ,mɛɛ 'zʋa'aa ‑sɩkaa dɛsɛkäkpiyii.‑Alowli Lagɔ mɔɔ gbää 'n yɩ yiɛ ‑sɩbhä 'wʋ 'plɩ.‑A ‑kɩɩ 'wʋ yɩlɩɩ, a‑a nʋä nɩɩ: 'Mänaliɛ.+‑Lɛ a wɛlɩ 'la, a 'ni bhä ‑bhlɛ 'nʋ ‑a? 43 ‑Sɩbhä a za n nyanyɩɛ dɛ'ɛ 'dɩ nɩɩ: 'Pɩwʋ mää Lagɔ 'kämanɩɛ ɔ 'naa 'kanyɩ ‑mä 'bhle 'nyɛ, ‑maa nɩkpa a ‑muëë 'kɔɔ 'klʋkpamö zʋʋ, mʋa 'kää
         a 'bhle 'mö 'plɩ. [44 Sɛ'ɛ n gbää nɩɩ, ‑lɛ a kpiyi 'la, ‑ɔ ‑kɛɛ 'wʋ bhlinɩɩ, ɔ yi 'ku, 'n ‑mɔ ɛ ‑kä'ɛ
         'wʋ bhlinɩɩ, ɛ yoo 'wʋ 'titli.]» 45 ‑Maa Lagɔbʋbɔwaa a 'kifiea wa ‑nyɛ Falizɩɛwaa 'sɔ, wa 'nʋä 'mö nɩɩ, nini 'la Zezwii 'pää, wa'bhï 'mö yɩ kpɔɔ yɔwʋʋ, 46 wa yɩbhä a nyɩasɛ wa 'kɔ köbhä, ‑maa ‑bʋbʋʋ 'mö wa ‑guä. Ɛ'ɛ ‑bhö nyɩasɛ, ‑maa
         wa ‑yi sɛ nɩɩ nɩkpabhë a dɔ'wʋ, Lagɔ a 'möbhïlanɩnyɔɔ Zezwii glɩnɩɛ.

Nglʋkwäfɛtɩɩ a ninea(Lwiikö 14.15-24)221 Yɩ 'plɩɛ sa'a 'wëë, 'n Zezwii yi'ɛɛ ‑wa ‑pʋnɔɔ 'yukwli nine ‑mämaa 'pänɩ. Ɔ lɛ
         naa: 2 «'Pɩwʋ mää Lagɔ 'kämanɩɛ a wɛlɩɩ, sɛɛ 'bhlɩlowli a 'yu kwä'ɛ 'nglɔ, 'n ɔ piɛ lile 'käda, 'n ɔ wäzɩ'ɛ nɩkpa
         wa 'kä nglɔ 'la 'wʋ bhlii, ‑sɩbhä yɩ ‑wʋä. 3 Ɔ piɛ 'wëë, 'n ɔ yiɛ 'ɔ 'yliwʋwaa tie, wa 'kä nɩkpa kie mö, wa 'kä yi wa 'kä
         'bhli. ‑Maa, wa lɛ wa 'naa yi. 4 'N ɔ yi'ɛɛ nɩkpa ‑mumuë tie, ɔ lɛ naa: A ‑kä möö, a nɩ 'nyʋä 'dɩ 'nɩɩ: 'Na bhilaa
         ‑nyɛ 'na nɩmaa n zia a‑a 'sɔ, n kɩ 'lɩbhä 'wë, lilea yɛ yli, ‑lii 'wuë yɛ 'wlu
         gïganɔ 'wë, zaa wa nɩ yi, ‑a 'kä nglɔɔ a 'wʋzaanɩlilea li. 5 ‑Maa wa möä, wa 'nyʋää 'dɩɩ, yɩ 'nuëë 'wuë dlɩ 'mö wälanɩ, ‑maa 'wa 'saa
         pɩɛnuëë wabhlɩ 'wʋ, 'mö wa möä nʋä. ‑Muë mö 'lagbïle 'mö, ‑muë mö 'pɛlʋ
         'pää. 6 ‑Mumuë wabhlɩ, nɩkpaa 'bhlɩlowlii tiuë a‑a 'wʋʋ, 'wʋ wa gbuluëë, 'n wa yuëë
         'kpʋkpʋ 'wʋ 'pänɩ, 'n wa yuëë 'lɩbhä 'n wa yiɛ 'ku. 7 'Bhlɩlowlii 'nwiɛ, 'n yɩ yoo dlɩ yɔwʋ sumanɩ tenyii, ‑mä 'kulɩbhäwa 'la a ‑glɔɔ
         'mö, 'n ɔ yiɛ ‑mä 'ɔ 'slʋjaa tie, wa 'kʋä 'lɩbhämö, wa 'kä 'ku, wa 'kä'ɛ 'wa
         ‑glɔɔ sia. 8 'N ɔ yia'aa 'ɔ 'yliwʋwaa 'dɩ 'nyɛ nɩɩ: 'Na yuu a nglɔɔ a 'wʋzaanɩlilea, wa ka pi 'wë,
         ‑maa ‑muë n wäzɩ a‑a, wa'aa a lilisɛ a'bhë ‑wʋ. 9 Zaa, a nɩ mö ‑mä 'ywiigbätɩ 'mö, nɩkpɛ ‑mɔ a ‑kä ‑mä ghlɩ ‑kë, a nɩ wäzɔɔ
         ɔ 'kä yi. 10 Nɩkpaa wa ghlɩɛ ‑mä, ‑nʋä a ‑nʋä plɛ, 'zoku plɛ. 'N ‑buduu 'mö mä wa zaanɩɛ nglɔɔ
         'wʋʋ, nɩkpaa yiɛ ‑mä 'wʋ yie klɩklɩ.11 Wa yiɛ 'wëë, 'bhlɩlowlii, 'n ɔ yiɛ ‑mä plɛ, ‑wa yiɛ lie ɔ 'kʋä bhälɩ. ‑Maa ɔ
         lɛ zʋ a sɛ'ɛ, wa gla'mö a nɩkpɛ ‑bhlʋ, ɔ'ɔɔ 'fɛtɩbäna 'mö ‑pla. 12 Ɔ 'yoo 'ylɩmöö, ɔ lɛ naa: 'Ɔ! 'Tua, sɛɛ ‑na wɛlɩ ‑wʋ ɔ, n‑n 'nɩ bhä 'fɛtɩbäna
         'mö ‑pla, n‑n yi bhä mä'ä plɛ 'nɩ? Nɩkpɛɛ 'nɩɛ sɛ ɔ 'kä gbää ‑yi. 13 Zaa, 'n 'bhlɩlowlii yiɛ 'ɔ 'yliwʋwaa 'dɩ 'nyɛ nɩɩ: A nɩ 'libhï nɩkpɛ nɩ 'wʋ, a nɩ
         gwa 'ɔ swɩɩ ‑nyɛ 'ɔ bhɩɩ 'sɔ, ‑mä 'pɩwʋ mää guylukwëa ‑wʋä, a 'kɔ ‑mä 'pä.
         Mä'a ‑mä ɔ 'kää 'klʋ 'slunɩ ɔ 'kä 'wi. 14 ‑Sɩbhä a za n gbää nɩɩ: 'Pɩwʋ mää Lagɔ 'kämanɩɛ, nɩkpaa ɔ wäzɩnɩɛ ‑mä, ‑zu
         wa ‑zuä tenyii, ‑maa ‑wa sa‑a ‑lɛ wa 'kä ‑mä plɛɛ, wa'aa ‑zu.»Zezwii lɛ wa nɩ 'pɛnɩ Sezaa 'a lapoo(Maakö 12.13-17; Lwiikö 20.20-26)15 Zezwii 'nyʋä sa'a 'dɩɩ, 'n Falizɩɛwaa yiɛ 'wlu 'yɩbhää mö. Wɛlɩkïbhë ‑ma wa 'kää Zezwii 'wʋ 'yɩbhänɩ, 'n ɔ 'kää
         käbösɛ ‑gömö ‑sɛ, 'n wa 'kɔɔ gbʋ ghïlaa, wa 'ka sɛ tɛlɩ. 16 Wa 'yɩbhää 'wluu, wa ghlɩ 'kïbhë ‑bhlʋ, 'n wa yiɛ nɩkpa tie, wa 'ka Zezwii 'wʋ
         'yɩbhänɩɛ mö. 'Wa ‑gänɩwaa, wa ‑nyɛ ‑zɩkpa wa laa Eloodɩ a ‑nʋa 'sɔ, wa gla'mö a ‑mumuë, 'mö wa tiee. Wa
         ghlɛɛ ‑mä, wa lɛ naa: «‑Atʋ, ‑a ‑yi 'kwädlɩ sɛ nɩɩ, gbëaa ‑n kää ngli. ‑Nn bhïla
         'yizʋsɛ. Nɩkpɛ yi 'kɔdɔ glɩnɩ ‑kë, ‑nn zizanɔɔ wɛlɩ 'yli, ‑maa sɛɛ Lagɔ yɩbhää
         nɩkpa nɩ nɛmöö, ‑sɩbhä ‑n nyɛɛ nɩkpa 'wuë 'dɩ gbëaa. 17 Zaa, sɛ ‑n 'pää dlɩ a dɔ'wʋ, ‑a kä bhä ‑a 'kä 'bhlɩlowli 'kɔdɔ Sezaa lapoo kä'mö
         'pɛnɩ, ‑maa ‑a 'naa 'kʋ bhä 'pɛnɩ, sɛɛ ‑a'a gböö gbä bhä? Nyɩanyɩ 'dɩ.»18 Zezwii yɩbhlɩnɩɛ 'wa dlɩpäsɛzokwëa, ɔ lɛ naa: «'Kwlɩsɔkäwa a glɩnɩɛ. Ngli a tɛlɩɛ
         sɛ nzɩɩ a ‑kaa gbʋ köbha. 19 N 'kɩ nʋ, ‑maa moni wa 'pɛnɩɛ lapoo, a ‑laa ‑ka ɛ ‑lʋayi.» 'N wa yonyɩɛ yowʋ 'nyɛ.
         20 Zezwii 'libhee 'wʋʋ, ɔ lɛ naa: «‑Lɛ ‑lʋayi 'klʋ a 'wukpële nɩ ‑a ‑wʋä ‑lɛ, 'n nglɩɩ
         ‑yɩ cɛlɩɛ ‑lɛ, ‑ɔ ‑këlii bhä?» Wa lɛ naa: «'Bhlɩlowli 'kɔdɔ Sezaa a ‑liɛ.» 21 Zezwii lɛ naa: «Miɛ! Zaa, ‑yɩ glɩnɩɛ Sezaa a ‑lii, a nɩ 'nyɩ Sezaa yowʋ, ‑yɩ glɩnɩɛ
         Lagɔ a ‑lii, a nɩ 'nyɩ Lagɔ yowʋ.» 22 Zezwii gbää sa'aa, 'n yɩ yuëë ngli yɩa, 'n wa yoo kɛ yɔwʋ ‑sɛ, 'n wa yiɛ mö.Zezwii yɛ 'kuduwaa a gluwlʋwlɛ a dɛ bhïla(Maakö 12.18-27; Lwiikö 20.27-40)23 ‑Lɛ a zlɩ 'la ‑bhʋlʋ ‑kpɔ 'mö, Sadwisɩɛwa ‑wa 'cɩaa nɩkpa nɩɩ: Nɩkpɛ ‑kä 'ku 'wë ɔ 'naa 'kä glu 'wlʋʋ, wa gla'mö a ‑mumuë,
         mʋa ghlɩɛ ‑mä Zezwii, wa 'kɔ'ɛ wabhlɩ nimï 'yɩbhämö. 24 Wa lɛ naa: «‑Atʋ, ‑aa dɩba 'kɔdɔ Moyizɩ lɛ nɩɩ: Nɩkpɛ ‑kä 'nglɔ ‑kä, ɔ ‑nyɔɔ 'sɔ wa 'nɩ 'yu ghlɩ 'n nɩkpɛ 'la ‑kä 'kuu, ɔ ‑daayu
            kä ɔ 'kä 'kuzlenglɔɔ 'wʋ 'libhï, ɔ ‑nyɔɔ 'sɔ wa 'kä 'yuë gwälɩ, ɔ ‑daayu ‑ɔ
            'kuä a 'wlumö.+25 Zaa, mä'ä ‑a 'bhele, nyɩbhɛlʋdaayuë ngbi'sɔ mʋa ‑wʋ a‑a ‑lɛ. Wa gla'mö a ‑nɔ ‑bhlʋ,
         'n ɔ yiɛ 'nglɔ kwä, 'n ɔ yiɛ 'ku, ‑maa ɔ'ɔɔ 'yu 'pɩwʋ tɩ. 'N ɔ ‑daayu ‑bhlʋ yiɛ 'kuzlenglɔɔ
         'wʋ 'libhï, 26 'n ɔ yi'ɛɛ 'ku. Ɔ'ɔɔ 'yu 'pɩwʋ tɩ. ‑Muë'la 'wuë, ‑sɩbhä wa 'libhïä ‑bhʋlʋbhʋlʋ
         'kuzlenglɔɔ 'wʋ, ‑maa wa ‑nyɔɔ 'nɩɛ 'yu ghlɩ 'n wa yiɛ 'ku. 27 Wa 'wuë 'kuä 'wëë, nglɔɔ a'bhë, 'n ɔ yia'aa 'ku. 28 Zaa, ‑zlɩ 'kuduwaa ‑kä glu 'wlʋʋ, ɔ yɛ yɩ wa 'wuë a 'nglɔ glɩnɩ 'wë nɩɩ, ‑ɔ 'kɔ
         bhäa'aa ‑kälɩ?»29 Zezwii lɛ naa: «A'aa sasɛ Lagɔwɛlɩɩ ‑yi, a'aa'ɛ sɛɛ Lagɔ 'tɛɛ 'möä ‑yi. Zaa, ‑dlʋ
         a ‑dlʋä. 30 ‑Maa 'kuduwaa ‑kä zɩla'a glu 'wlʋ 'wëë, nglʋkwäkwʋ ‑nyɛ ghlɩmömɛ 'sɔ 'naa 'käa'a
         ‑bhölɩ. Sɛɛ Lagɔzuzukuu ‑wʋä ‑mä ghäyɩ 'wʋʋ, ‑sɩbhä wa 'wuë 'kää ‑wʋ. 31 ‑Maa 'n a ‑kä nɩɩ 'kuduwaa 'naa 'kä glu 'wlʋ nʋʋ, ɛ 'kä ‑bhɩɛ a'aa ‑bhlɛ tɛkäsɛ
         Lagɔbɔgʋʋ 'mö a wɛlɩ 'mö zɛlɩ. Wɛlɩɩ ‑yɩ nʋä nɩɩ: 32 ‑Amöö glɩnɩɛ Ablaamöa Lagɔ, Yizaakö a Lagɔ, 'n Zakɔɔbö a Lagɔ.+ Mɩɩ sɛɛ zɛmö nɩɩ Ablaamö mɔ, Yizaakö mɔ 'n Zakɔɔbö, Lagɔ a 'yila 'klʋ a dɔ'wʋ,
         wa ‑bhölɩ. Ɛ'ɛ ‑bhö nyɩasɛ, ‑maa Lagɔ 'nɩ ‑bhö 'kuduwa a Lagɔ. ‑Maa ‑bhölɩbhölɩwa
         a Lagɔ ɔ glɩnɩɛ.» 33 Zezwii 'nyʋä sa'a 'dɩɩ, nɩkpa a ‑bʋbʋʋ ‑wa ‑pʋnɩmɔɔ a‑a 'yukwlii, wa 'wuë 'n 'ɔ
         'cɩacɩasaa yuëë ngli yɩa.Gba 'kädaa(Maakö 12.28-34; Lwiikö 10.25-28)34 Falizɩɛwaa 'nʋä nɩɩ, Sadwisɩɛwaa ‑wa mö a‑a Zezwii nimï 'yɩbhää, ɔ 'nuëë gbʋdɩdɛ 'nyɛɛ, wa 'wuë 'n wa yiɛ wabhlɩ
         'wlu 'yɩbhä 'n wa yoo ‑mä ghlɩ. 35 Wa gla'mö a nɩkpɛ ‑bhlʋ ‑ɔ glɩnɩmöä 'gämö Moyizɩ 'a Gböö a 'cɩanyɔ, 'n ɔ yiɛ
         Zezwii 'kïbhë ‑bhlʋ 'wʋ 'yɩbhänɩ, ɔ 'kɔ ngli sɛ tɛlɩ. Ɔ lɛ naa: 36 «‑Atʋ, Lagɔ 'a Gböö 'wuë a dɔ'wʋ, Gba ‑ma kä bhä tenyii dɛsɛ ‑a zi bhä ‑mi'la
         'wuë 'wʋ?» 37 Zezwii lɛ naa: «Lagɔ 'a Gba 'käda 'kädaa ma‑a nɩɩ: ‑Na ‑lowli Lagɔ, ‑n kä ‑n 'kɔ ‑wa, ‑na'a dlɩɩ 'wuë zɛmö. ‑Na'a dlɩpäsaa 'wuë
            'mö, 'n ‑na'a 'mötɛɛnɔɔ 'wuë 'mö.+38 Lagɔ 'a Gböö 'wuë gla'mö a gba 'käda 'kädaa, a kää tenyii dɛsɛ ‑a ziɛ ‑mi'la
         'wuë 'wʋʋ, ma‑a da'a. 39 ‑Maa yɩ gla'mö a 'sɔnaa ‑a ‑kämö'ɛɛ tenyii ‑mä'la a saa dɛsɛ, ma‑a nɩɩ: Sɛ ‑n ‑waa ‑nanyɩ ‑wa ‑sɩbhä ‑na 'lilɛ.+40 ‑N ‑kä Gbö 'la 'sɔ ‑kpɔ 'klʋkpamö zʋʋ, Moyizɩ 'a Gböö 'wuë mi, Lagɔ 'a 'möbhïlanɩwaa a 'cɩawɛlɩɩ mi, yɩ 'wuë, ‑n 'kɩ da'a 'klʋkpamö zʋ 'wë.»Puënyɔɔ Lagɔ ‑sɛɛ ‑lɛ Daviidɩ a 'yu a 'yu ɔ glɩnɩ bhä ‑a?(Maakö 12.35-37; Lwiikö 20.41-44)41 Falizɩɛwaa su ‑bhlɛ Zezwii yɔwʋ, 'n ɔ yuëë 'kïbhë ‑bhlʋ 'wʋ 'yɩbhänɩ, ɔ lɛ naa: 42 «Kliisɩ, Puënyɔɔ Lagɔ ‑sɛɛ ‑lɛ, sɛ a pä bhä ɔ dɔ'wʋ dlɩ, ‑ɔnyɩ 'yu a 'yu ɔ glɩnɩ bhä?» Wa lɛ naa: «‑Aa dɩba 'kɔdɔɔ
         Daviidɩ.» 43 Zezwii lɛ naa: «Miɛ, ‑maa a'bhï a ‑yi sɛ nɩɩ, 'Wugɔmʋʋ 'Wlɩlɩ bhïlanɩɛ 'ylɩ ‑bhlʋ
         'mö Daviidɩ 'möö, Kliisɩ, 'mö ɔ laa ɔ ‑lowli. Zaa, a dɔ'wʋ, sɛ yɩ sɛ bhä zɛmö?
         Sɛ'ɛ Daviidɩ gbä a‑a nɩɩ:44 ‑Atʋ Lagɔ mɔɔ 'nyɛɛ na ‑lowli 'dɩ nɩɩ: Glɩ dɛ'ɛ na luukɛ 'wʋ sɛ,n 'kä ‑na'a ‑gblɩwaa ‑mä ‑na kplɩzɛmö 'zʋ.+45 Daviidɩ ‑kä sa'a gbää, Kliisɩ, 'mö ɔ gaaa, 'mö ɔ laa ɔ ‑lowli. ‑Maa Kliisɩ ‑ɔ
         glɩnɩɛ Daviidɩ a 'yu a 'yuu, 'n Daviidɩ a'bhë ‑kɔɔ ɔ ‑lowli laa, sɛ yɩ sɛ bhä zɛmö
         'nɩ?» 46 Zezwii gbää sa'aa, wa 'wuë wa'aa sɛ wa 'kɩ ‑gömö ‑sɛ ‑yi. 'Bhöönɩa'a da'a,
         nɩkpɛ a ‑mɔɔ 'kɔɔ wɛlɩkïbhë ‑bhlʋ 'wʋ 'yɩbhänɩɩ, ɔ'ɔa'a ‑bhölɩ.

Zezwii lɛ wa nɩ 'nɛmanɩ Falizɩɛwaa ‑nyɛ Moyizɩ 'a Gböö a 'cɩawaa 'sɔ 'wʋ(Maakö 12.38-39; Lwiikö 11.43,46; 20.45-46)231 Yɩ 'plɩɛ sa'a 'wëë, 'n Zezwii yiɛ ‑bʋbʋʋ ‑nyɛ 'ɔ ‑gänɩwaa 'sɔ 'dɩ 'nyɛ, ɔ lɛ naa: 2 «Moyizɩ 'a Gböö a 'cɩawaa ‑nyɛ Falizɩɛwaa 'sɔ, Moyizɩ a 'bhle 'mö wa ‑wʋä, mʋa sɛnanyɩɛ 'ɔ Gböö zɛmö. 3 Zaa, a kä a 'kʋä 'klʋkpamö zʋ, sɛ wa nyanyɩɛ 'dɩ 'wuë, a 'kä ‑sɩbhä 'zʋ. ‑Maa
         'wa nɛmönɛmösaa, a nɩ tɩa ‑sɩbhä nɛmö. Ɛ'ɛ ‑bhö nyɩasɛ, ‑maa sɛ wa 'cɩaa nɩkpaa,
         wa'bhï wa'a nɛmö ‑sɩbhä. 4 'Wa 'cɩacɩasaa, ‑sɩbhä ‑bhɩɛ 'gbluku 'kädɩ. Wa ‑kɩɩ nɩkpa 'wlu sula 'wëë, wa'a
         kwänuë sɛ'ɛ 'tikïyie 'wʋ yɩ ‑suswee. 5 'Wa nʋnʋlii 'wuë 'mö, 'yila wa tɛlɩɛ sɛ. Lagɔbɔgʋʋ 'mö a kïbhï ‑mimii a ‑bɛ,
         'mö wa cɛlɩɛ, 'n wa gwɩɛ sɛ, 'n wa gwaniɛ 'klʋ, 'n wa gwani'ɛɛ swɩ yɔwʋ. Sɛ'ɛ Lagɔ
         gbä a‑a nɩɩ, wa nɩ 'zʋ 'wa ‑bänɩɩ ‑yʋkʋpɩyie nuë 'wʋ yɩ 'kä 'gbëbhï 'yli ‑kä.
         ‑Maa wabhlɩ, ‑lɛ a ‑yʋkʋpɩyie 'la, 'bhʋɔmanɩ wa 'bhʋɔmaniɛ. 6 'Kädɩ ‑kʋä wäzɩ, wa ‑nyʋä 'kä 'wʋ linɩɩ, 'bhli a ‑bhlii 'mö wa gbäzɩɛ 'mö.
         ‑Mä Lagɔbïdii 'mö, wa ‑kä'ɛ ‑mä bhibhee möö, wa yɩbhä wa 'kä'ɛ ‑mä 'yuku a ‑klikpï a ‑klikpïï
         'mö sɛ glɩ. 7 ‑Mä 'du 'mö, wa yɩbhä wa nɩ bhäluë 'klʋkpamözʋsɛ. Wa yɩbhä'ɛ wa nɩ lʋä 'cɩawa
         'kädɩ. 8 ‑Maa abhʋa na ‑nʋa abhlɩ, a nɩ tɩ sɛ tɛlɩ wa 'kanyɩ Lagɔwɛlɩ a 'cɩawa 'kädɩ 'la,
         ‑maa a 'wuë, ‑daayuë a ‑muëë mlɩnɩɛ 'mö Lagɔ 'a 'yila 'klʋ a dɔ'wʋʋ, 'mö a glɩnɩɛ.
         A kä 'cɩanyɔ ‑bhlʋ cuu. 9 A nɩ tɩ mä'ä dʋdʋ 'wʋ nɩkpɛ a Dɩba la, ‑maa a 'kä Dɩba ‑bhʋlʋ ‑kpöö, mɔɔ ‑wʋä
         ‑mä ghäyɩ 'wʋ. 10 Abhʋa na ‑nʋa, a 'yize gla'mö, ‑bɛ nɩ tɩ ɔnyɩ 'kämanɩnyɔ la. ‑Maa Puënyɔɔ Lagɔ ‑sɛɛ ‑lɛ, ɔ ‑bhʋlʋ ‑kpɔ, mɔɔ 'kämananyɩɛ ‑gömö. 11 A gla'mö a dɔ'wʋ, ‑ɔ ‑kä ɔ 'kä 'kɔdɔɔ glɩnɩ nʋʋ, ɔ nɩ ‑bhɩɔ 'mö ɔ 'kä a 'yliwʋnyɔ
         glɩnɩ. 12 Sɛ'ɛ n gbää nɩɩ, ‑ɔ ‑kä ɔnyɩ 'kɔdɔ 'mö 'wʋ 'libhïï, Lagɔ yo dʋdʋ 'wʋ ‑lɛ, ‑maa
         ‑ɔ ‑kä ɔnyɩ 'tikëyi 'mö 'wʋ 'libhïï, 'mö Lagɔ 'kää 'kɔdɔ 'wʋ 'zʋa.Zezwii yɛ Moyizɩ 'a Gböö a 'cɩawaa  ‑nyɛ Falizɩɛwaa 'sɔ wɛlɩ bhïlanɩ(Maakö 12.40; Lwiikö 11.39-52; 20.45-47)13 Abhʋa Moyizɩ 'a Gböö a 'cɩawaa, a ‑nyɛ Falizɩɛwaa 'sɔ, 'kwlɩsɔkäwa a glɩnɩɛ, kplee 'kanyɩɛ köbhä! Ɛ'ɛ ‑bhö nyɩasɛ, ‑maa 'pɩwʋ mää Lagɔ 'kämanɩɛ, nɩkpaa ‑wa yɩbhää wa 'kä ‑mä möö, 'mö a sɛɛ 'yio 'wʋ. A'bhï, ‑a'a mö ‑mä,
         ‑maa ‑wa 'yɩbhä a‑a wa 'kä ‑mä möö, 'wa 'yioo, 'mö a klɛɛ.[14 Abhʋa Moyizɩ 'a Gböö a 'cɩawa, a ‑nyɛ Falizɩɛwa 'sɔ, 'kwɩsɔkäwa a glɩnɩɛ, kplee
         'kanyɩɛ köbhä. Ɛ'ɛ ‑bhö nyɩasɛ, ‑maa a ‑kä Lagɔ bhibhee, a bhibhe ‑këkëkë 'yila
         'kanyɩa 'wʋ mö a za. ‑Maa ‑tiamö a dɔ'wʋ, ylʋwa a glɩnɩɛ, 'n a sɛɛ 'Kuzlengwlɩɩ
         a ‑lii 'wuë kä'mö. ‑Sɩbhä a za, 'a ‑zijlea yi tenyii 'mö 'tɛɛ.] 15 Abhʋa Moyizɩ 'a Gböö a 'cɩawa, a ‑nyɛ Falizɩɛwaa 'sɔ, 'kwlɩsɔkäwa a glɩnɩɛ, kplee
         'kanyɩɛ köbhä. Abhʋa tʋä nyuu 'n a möä dʋdʋkpäta 'wuë ‑gömö, saa 'wuë, 'n
         a tɛlɩɛ sɛ a 'kä nɩkpɛ ‑bhlʋ ghlɩ, ɔ 'kä 'a ‑zɩkpaa 'mö a ‑nɔ 'zʋ. Ɔ ‑kɔɔ 'zʋ 'wëë
         'n a nyimoo 'lɩlɩlɩ, 'n ɔ zeanyɩɛ 'wʋ, 'wʋ 'sɔ, 'n ɔ zʋä ‑kosu 'mö a mömönyɔ.
         16 Sɛ'ɛ n gbää nɩɩ, kplee 'kanyɩɛ köbhä. A 'kä ‑bhɩɛ 'kukwlekäwa 'wë, 'n a ‑suä
         'a zɩbʋnɩkpa. A lɛ naa: Nɩkpɛ ‑kä Lagɔbudu 'Kɔdʋʋ 'mö zligonɩ 'wë, 'saa ɔ gbä a‑a ɔ 'kä nʋ 'n ɔ 'nua'a nʋʋ, yɩ'ɩɛ 'mö 'tɛɛ. ‑Maa
         ‑sikaa ‑a ‑wʋä ‑mä Lagɔbudu 'Kɔdʋʋ 'möö, 'n nɩkpɛ ‑kaa 'mö zligonɩ 'wëë, 'saa
         'la ɔ gbä a‑a ɔ 'kä nʋʋ, ɔ nɩ nu klɩpaa. 17 ‑Ɔɔ'nɛnɩwanyɩ, a'aa ‑tiamö sɛ yɩlɩ. ‑Sikaa ‑a ‑wʋä ‑mä Lagɔbudu 'Kɔdʋʋ 'mö ma,
         'n Lagɔbudu 'Kɔdʋʋ a'bhë, ‑wʋnyɩ za ‑sikaa glɩnɩɛ Lagɔ a 'yize a ‑la mu, yɩ 'sɔ ‑kpɔ
         a dɔ'wʋ, 'saa kä bhä dɛsɛ? 18 Sɛ'ɛ a nʋ'ɛɛ nɩɩ: 'Klʋbʋbɔnɩtebhlea, ‑n ‑kaa 'mö zligonɩ 'wë, 'saa ‑n gbä a‑a,
         ‑n 'kä nʋ, ‑wʋnyɩ za ‑n zligonɩ a‑a 'tebhlea 'möö, n‑n 'nʋa'a nʋʋ, yɩ'ɩɛ 'mö 'tɛɛ.
         ‑Maa 'saa wa zʋä ‑lɛ 'tebhlea 'klʋ, wa 'kʋ Lagɔ bʋbɔnɩɩ, n‑n ‑kʋʋ 'mö zligonɩ 'wëë,
         'saa 'la ‑n gbä a‑a ‑n 'kä nʋʋ, nu klɩpaa. 19 Sɛ'ɛ n gbää nɩɩ, a'aa ‑tiamö sɛ yɩlɩ. Bʋbɔnɩluu wa zʋä ‑lɛ 'tebhlea 'klʋ mu, 'n
         'tebhlea a'bhë, ‑anyɩ za ‑lu 'la glɩnɩɛ Lagɔ a 'yize a ‑lu ma, yɩ 'sɔ ‑kpɔ a dɔ'wʋ
         'saa kä bhä dɛsɛ? 20 Sɛ'ɛ n gbää nɩɩ, ‑n ‑kä 'klʋbʋbɔnɩtebhlea 'mö zligonɩɩ, 'saa wa zʋä ‑lɛ wa 'kʋ
         Lagɔ bʋbɔnɩɩ, mö ‑n zligonɩmöä 'gämö 'mö. 21 ‑N ‑kä Lagɔbudu 'Kɔdʋʋ 'mö zligonɩɩ, Lagɔ a'bhë ‑ɔ ‑këluuä, mö ‑n zligonɩmöä
         'gämö 'mö. 22 ‑N ‑kä'ɛ zlɩɩ 'mö zligonɩɩ, ‑mä zlɩ 'mö, Lagɔ ‑ɔ 'kämanɩɛ ‑lii 'wuë ‑gömöö,
         ‑mä ɔ ‑wʋä zaa, ɔ'bhë mö ‑n zligonɩmöä 'gämö 'mö.23 Abhʋa Moyizɩ 'a Gböö a 'cɩawa, a ‑nyɛ Falizɩɛwa 'sɔ, 'kwɩsɔkäwa a glɩnɩɛ, kplee
         'kanyɩɛ köbhä! 'A zɛpʋmöpälii 'tikïtikïyiea, a ‑kɩɩ ‑sɛɛ, ɛ ‑kä jɛja, ɛ ‑kä
         'buuti, 'n ɛ ‑kä'ɛ ‑zɔlɔkpɩɩ, 'mö a zɛlɩɛ, yɩ kʋgbänanɩɩ 'wuë 'mö a libhïä
         'wʋ, 'n a nʋä sɛ'ɛ ‑a nyɛɛ Lagɔ. A zʋ sa'a, ‑maa a 'kä nɩkpa ‑gömö a dɔ'wʋ ‑kpöö
         'wʋ ‑wʋ, a 'kä ngäzɩdlɩ ‑kä, sɛ a yɛɛ gbä 'wëë, a 'kä ‑sɩbhä 'zʋ, yɩ dɔ'wʋ,
         a gbʋ 'nɩɛ ‑mä ‑wʋ. ‑Maa 'lɩlɩlɩ a dɔ'wʋ, Lagɔ 'a Gböö 'mö a kïbhï 'la ta ‑kpɔ,
         mɩɩ kä a‑a yɩ 'kanyɩ dɛsɛ kɛ ‑känɩ, 'mö a kä a‑a a 'kä 'klʋkpamö zʋ 'wë, ‑mi
         a nʋä da'a, a 'kɩ ‑lɛ ‑gömö 'zʋ. 24 A ‑kä 'a nʋʋ 'nɩmää yii, a kplu 'mö ‑këkëkë, a tɩa 'zɔzɔyeyi mla a za. ‑Maa
         ‑sɩbhä yɩ ‑wʋ 'mö, nɩmɛ wa laa samoo, ɛ ‑gwlibhë 'la, ɛ ‑kä ɛ mlamladɔ'wʋʋ, a
         ngulu 'wʋ a 'kä ɛ 'wuë mla.25 Abhʋa Moyizɩ 'a Gböö a 'cɩawa, a ‑nyɛ Falizɩɛwaa 'sɔ, 'kwlɩsɔkäwa a glɩnɩɛ, kplee
         'kanyɩɛ köbhä! A ‑kä 'a 'kɔpɩɩ ‑nyɛ 'a 'bïï 'sɔ wɔlʋ yɩ 'kä 'wlɩlɩ plɛ Lagɔ
         a 'yila 'klʋ a dɔ'wʋʋ, yɩ ku yɔwʋ a 'yize ‑lɛ a wɔlʋä. 'N ‑mä yɩ 'mlɩ yiee ‑lii
         'a dlɩpäsɛzokwëa 'pänanyɩɛ 'wʋ, a ghliɛ 'wi ‑nyɛ ‑mi a ‑sɛɛ nɩkpaa ‑glasɛ kä'mö
         'sɔ 'wʋ. 26 Falizɩɛyi ‑nmö 'nɩɛ sɛ yɩlɩɩ! Wɔlʋä ‑mä 'kɔpʋʋ a 'mlɩ 'wë, nzɩɩ ‑mä ‑nyɛ ku yɔwʋ
         'sɔ, yɩ 'kä 'gämö 'wlɩlɩ ‑wʋnɩ.27 Abhʋa Moyizɩ 'a Gböö a 'cɩawa, a ‑nyɛ Falizɩɛwaa 'sɔ, 'kwlɩsɔkäwa a glɩnɩɛ, kplee
         'kanyɩɛ köbhä! Sɛɛ lesikpï bunɔ'ɛ, 'n yɩ klʋʋ nɛnɩ'ɛ 'ylimö, 'n ‑mä yɩ 'mö nɩkpakwa
         su'ɛ ‑mä, 'n ‑mä ‑bhö'ɛ ‑nyɛnɩ 'wʋ tenyii, ‑sɩbhä a ‑wʋmöä. 28 Ɛ'ɛ ‑bhö nyɩasɛ, ‑maa nɩkpa ‑kaanyɩ 'wʋ yɩlɩɩ, wa lɛ wabhlɩ nɩɩ, a zlɔnɩ 'mö Lagɔ
         a 'yila 'klʋ a dɔ'wʋ, ‑zɛglɛgbaa, ‑mä a dila zɛmö 'wuë, 'kwlɩsɔkäkʋ ‑nyɛ 'nyinyloli
         ‑mimii 'sɔ mɩɩ suä ‑mä.29 Sɛ'ɛ n gbää nɩɩ, abhʋa Moyizɩ 'a Gböö a 'cɩawaa, a ‑nyɛ Falizɩɛwaa 'sɔ, 'kwlɩsɔkäwa
         a glɩnɩɛ, kplee 'kanyɩɛ köbhä! Lagɔ 'a bhla'mö a 'möbhïlanɩwaa, 'wa lesikpïï 'mö a sɩbhää sasɛ. Nɩkpa ‑mumuë ‑wa zlɔnɩ a‑a 'mö Lagɔ a 'yila
         'klʋ a dɔ'wʋʋ, 'n a blɔ'ɛɛ 'wa lesikpïï. 30 A ‑kä ‑sɩbhä 'zʋ dɔ'wʋ ‑wʋʋ, sɛ'ɛ a nʋä nɩɩ: ‑Aa dɩbawa a dɩbawa a 'tɛnyɩ 'mö,
         ‑a ‑kä a ‑bhölɩɩ, ‑a ‑nyʋä 'naa 'kä a gwë ‑gbaanɩ ‑a 'kä Lagɔ 'a 'möbhïlanɩwaa
         'lɩbhä. 31 ‑Mä 'a bhïlawɛlɩɩ 'mö, abhʋa köbhaa da'a anyɩ gbʋ nɩɩ, ‑wa 'lɩbhä a‑a Lagɔ 'a
         'möbhïlanɩwaa, wa 'yuë a glɩnɩɛ. 32 Zaa, 'saa a dɩbawa a dɩbawa tɛɛ a‑a, a nɩ bhɩʋ zɛmö. 33 Tɩmanyɩ! 'Bhʋtɩmanɩkpanyɩ! A pä bhä dlɩ nɩɩ, ‑kosuu ‑wʋʋ 'ngïmoo 'wʋʋ, a yu ngli
         'pʋ ‑a? 34 A ‑pʋnɩ 'yukwli, Lagɔ 'a 'möbhïlanɩwaa, n yeanyuë 'wʋ tie, n yeanyɩ 'nɛɛnɩwa 'wʋ
         tie, Moyizɩ 'a Gböö a 'cɩawaa, n yeanyuë 'wʋ tie. A yi ‑mumuë 'lɩbhä wa yi 'ku,
         a yi ‑mumuë su 'klʋ kʋnɩ, ‑mä 'a Lagɔbïdii 'mö, a yi ‑mä ‑mumuë 'sɛlɩnɩ, ‑gwlɩɩ 'wuë ‑gömö, mä wa ‑wʋä, a yuë ‑mä
         ghlɩ, a yuë 'zwɩ zia. 35 Yɩ za, nɩkpaa 'wuë ‑waaa gbʋ ‑gömö ‑kä, a dɩbawa 'lɩbhä 'fʋʋ, wa 'lɩbhälɩbhägbʋʋ,
         abhʋa Lagɔ 'kää wʋ 'pɛna 'nyɛ. Abɛɛlɩ, ‑ɔ zlɔnɩɛ 'mö Lagɔ a 'yila 'klʋ a dɔ'wʋʋ, tɛɛnɩ dɛ wa 'lɩbhɔɔ a 'tɛnyɩ 'mö, wa
         ‑wʋ nɩkpaa 'lɩbhä dɔ'wʋ ‑këë, 'n wa yiɛ Belekia ‑yowli Zakalii 'wʋ ghlɛ. Zakalii,
         a 'bhɩa 'lɩbhänɩɛ ‑mä Lagɔligbëa 'mö, ‑lɛ 'pɩwʋ a bʋbɔnɩdaa ‑nyɛ Lagɔbudu 'Kɔdʋʋ
         'sɔ a jijo'wʋʋ, 'mö n gaaa. 36 'Dɩ n nyanyɩɛ dɛ'ɛ nɩɩ, nɩkpa 'la 'wuë wa 'lɩbhää, abhʋa ‑sɩkaa a nɩkpaa, abhʋa
         Lagɔ 'kää 'wa 'lɩbhälɩbhägbʋʋ ‑gömö 'zʋ.Zezwii yɛ Zeluzalɛɛmö a ‑nʋa a za 'wi(Lwiikö 13.34-35)37 Yeee! Zeluzalɛɛmö a ‑nʋänyɩ, Yeee! Zeluzalɛɛmö a ‑nʋänyɩ, Lagɔ 'a 'möbhïlanɩwaa, abhʋa lɩbhʋä. ‑Muë Lagɔ tianyɩɛ 'wʋ, abhʋaa lɩbhʋää 'kpɩ 'möö, sɛɛ ‑kɔkɔ pä'ɛ
         wʋ 'yuë ‑këpï zɛmö, ɔ 'kʋä 'wʋ kpëti, ‑sɩbhä n yɩbhä a‑a nyɩasɛ n 'kanyɩ a
         'wuë ‑lɛ na yɔwʋ 'wlu 'yɩbhanɩ, ‑maa a'aa 'wʋ nglu 'lɩlɩlɩ. 38 A yɩɛ, tɛɛnɩa'a ‑sɩkaa dɛ'ɛ, 'a ‑glɔɔ, Lagɔ yu 'wʋ ylɛ. 39 N nyanyɩ 'dɩ nɩɩ, a 'naa ‑kaaa'a 'ylɩmö ‑këë, 'n a 'kää 'ylɩ ‑bhlʋ 'mö nɩɩ:
         ‑Ɔ yiɛ dɛ'ɛ ‑Alowli Lagɔ a 'nglɩ 'möö, Lagɔ nɩ 'pɔ 'nyu.»

Zezwii lɛ wa yi Lagɔbudu 'Kɔdʋʋ wlɛ(Lwiikö 21.5-7)241 Yɩ 'plɩɛ sa'a 'wëë, 'n Zezwii yiɛ ‑mä Lagɔbudu 'Kɔdʋʋ 'mö 'wlʋ, ɔ ‑nyɛ 'ɔ ‑gänɩwaa 'sɔ. Wa ‑wʋ mö dɔ'wʋ, 'ɔ ‑gänɩwaa lɛ naa, ‑Atʋ, yɩɛ, sɛɛ Lagɔbudu 'Kɔdʋʋ sɩbhää
         sasɛɛ. 2 Zezwii lɛ naa: «‑Tiamö n nyanyɩɛ dɛ'ɛ 'dɩ nɩɩ, ‑budu nɩ a yɩlɩɛ dɛ'ɛ 'wʋʋ, wlɛ wa
         'kʋä wlɛɛ. Kpiyi ‑bhlʋ a'bhë 'naa 'kä kpiyi 'klʋ tʋʋ.»'Pɩwʋ ‑kä 'yli bhɩɛ yi a 'klɩyɩyɛ(Maakö 13.3-13; Lwiikö 21.7-19)3 Wa 'bhööä da'a 'wëë, 'n Zezwii yiɛ ‑mä Olivieswii a ‑gägaa 'wlu sɛ glɩɛ mö.
         'N 'ɔ ‑gänɩwaa a 'yize yoo yɔwʋ 'dio, wa lɛ naa: «'Saa ‑n 'bhööä da'a Lagɔbudu 'Kɔdʋʋ a dɛ bhïlaa,
         n‑n gbää wa yu wlɛɛ, ‑zlɩmɛ yɩ 'kä bhä 'yli 'wlʋnɩ? ‑Na'a 'kämanɔɔ a 'yliwlʋnɩzlɩɩ,
         ɛ ‑nyɛ 'pɩwʋ a 'ylibhɩɛdaa 'sɔ, ‑lɛ a 'tɛnyɩ 'la, ɛ ‑kä ghlɛɛ yii, 'saa ‑a 'kɛ bhä
         'mö yɩbhlɩnɩ?» 4 Zezwii lɛ naa: «A nɩ 'nɛmanɩ anyɩ 'wʋ, ‑bɛ nɩ tanyɩa dula. 5 ‑Maa nɩkpa a ‑bɛ yia 'yli 'wlʋ, wa yia 'na nglɩɩ 'pä, wa yia nɩɩ, Puënyɔɔ Lagɔ ‑sɛɛ ‑lɛ 'mö wa glɩnɩɛ nʋ. Wa yia sa'a nɩkpa a ‑bɛ dula. 6 ‑Lɛ a 'tɛnyɩ 'la 'mö, a yia tʋgwɩwɛlɩ 'nʋ. ‑Maa dlɩ nɩ tanyɩ 'mö wɔlɔnɩ, ɛ'ɛ ‑bhö
         nyɩasɛ, ‑maa tʋ yia saa 'wuë gwɩ klɩpaa. ‑Li 'la 'wuë yi ghlɛ, ‑maa, ɛ'ɛ ‑bhö ‑bhlɛ
         da'a 'pɩwʋ a 'ylibhɩɛtɛnyɩ mɛ. 7 Bhlɩ ‑mɛmɛɛ ‑nyɛ bhlɩ ‑mɛmɛɛ 'sɔ yia'ɛ tʋ gwɩ, 'bhlɩlowli ‑mɔmɔɔ a ‑nʋä ‑nyɛ 'bhlɩlowli
         ‑mɔmɔɔ a ‑nʋä 'sɔ, wa yia'ɛ tʋ gwɩ. Ngɔmʋgupegupe yia yi. 'Bhlɩ a ‑bɛ ‑gömö a dʋdʋʋ
         yia'ɛ tɩtlɛnɩ. 8 ‑Maa ‑mi'la 'wuë, sɛɛ gbadɩnglɔ a 'wlusɛsʋ a gbaapögbaapɛ tɛɛ'ɛɛ, ‑sɩbhä ma‑a.9 Lɛ a 'tɛnyɩ 'la 'mö, abhʋa na ‑nʋa, wa yeanyɩa nɩkpa kä'mö plɩnɩ, wa 'kanyɩ 'zwɩ
         zia, wa 'kanyɩ 'lɩbhä a 'kä 'ku. Sɛ a glɩnɩɛ na ‑nʋa a za 'bhlɩbhëa 'wuë yeanyɩa
         ‑gblɩ. 10 ‑Sɩbhä a za, a gla'mö a ‑nʋa a ‑bɛ na dlɩtɛɛnɩgbʋ yuë dlɩ 'wʋ bhɩɛ. Wa yi ‑gblɩgblɩnɩ,
         wa yi wanyɩ 'wa ‑gblɩwaa kä'mö plɩplɩnɩ. 11 Nɩkpa a ‑muë Lagɔ 'nɩɛ tiee, ‑wa laa wanyɩ Lagɔ 'a 'möbhïlanɩwaa, wa yi zumanɩ,
         wa yi nɩkpa a ‑bɛ dula. 12 'Nyinylolii yi nɩkpa 'wlu 'mänanɩ tenyii, ‑sɩbhä a za, nɩkpaa 'kɔkɔmlɛ, wa 'bhɩa
         a ‑wawʋ yuë dlɩ zɛmö bhɩɛ 'lɩlɩlɩ. 13 ‑Maa ‑ɔ 'nɩ 'na wɛlɩɩ kɛ'mö ‑sɛ ‑këë ‑ɔ ‑kä ‑mä 'gbë 'wʋ ghlɛɛ, Lagɔ yo puë.
         14 ‑Mä bhlɩɩ a këtiea 'wuë 'wʋ, 'Mänatɩtɩɩ ‑yɩ bhïlaa 'pɩwʋ mää Lagɔ 'kämanɩɛ a dɛɛ, ‑mä wa 'kɩɛ bhïlanɩ, nɩkpa 'wuë 'kɩɛ 'nʋ 'wë 'pɩwʋ 'kä 'yli bhɩɛ.'Zwɩ 'kädɛɛ15 ‑Maa Lagɔ a 'möbhïlanɩnyɔ Daniɛlɩ, nɩkpɛ ɔ gaa a‑a, wa laa ‑ɔ glɩnɩ ‑tiamö a 'zokwë, ‑ɔ nyima Lagɔ a 'nglɩ,
         mɔɔ kää 'yli 'wlʋnɩ. Bhlea a glɩnɩɛ Lagɔ 'a 'yize a ‑la, ‑lɛ ɔ 'kää plɛ. Wɛlɩ
         nɩ yɩ kä zɛmö. Zaa, ‑ɔ ‑kɩɩ 'mö zɛlɩɩ, ɔ nɩ 'päni sasɛ dlɩ kɛ, ɔ 'kɩ 'mö 'nʋ.
         16 Lɛ a 'tɛnyɩ 'la 'mö, Zwidee‑bhölɩɩ 'mö a ‑nʋa, wa nɩ mö ‑mä ‑gägö 'wlu ‑guë.
         17 ‑Ɔ ‑kä ‑lɛ 'ligbë 'mö glɩ 'n ‑lɛ a 'tɛnyɩ 'la ‑kä ghlɛɛ, ɔ nɩ tɩ ‑mä ‑budu 'mö
         plɛ, ɔ nɩ tɩ 'ɔ ‑lii kie mö 'wë, ‑maa ɔ nɩ futo cuu. 18 ‑Ɔ ‑kä'ɛ 'lagblɛ 'mö ‑wʋʋ, ɔ nɩ tɩ ‑mä glɔ 'mö 'ɔ 'wʋpälekwii kie mö 'wë, ‑maa
         ɔ nɩ futo cuu. 19 ‑Lɛ a 'tɛnyɩ 'la 'mö, gbadɩngwlɩɩ ‑nyɛ gwangwlɩɩ 'sɔ, mʋa 'kää ngäzɩ 'wʋ ‑bhö
         tenyii. 20 Zaa, a nɩ bhibhe Lagɔ, ‑lɛ a ‑li 'la, yɩ tɩa ‑bëbëyitɛnyɩ 'mö ghlɛ, yɩ tɩa'ɛ ‑gwlɛnɩzlɩ ghlɛ. 21 Ɛ'ɛ ‑bhö nyɩasɛ, ‑maa ‑lɛ a 'tɛnyɩ 'la 'mö a 'zwɩzizee, ɛ 'naa 'kä ‑sɩbhä a sɛ
         ‑wʋ, 'mö ɛ 'kää 'tɛɛ. Sɛɛ Lagɔ 'maa 'kä a 'pɩwʋ a ‑lii 'wuë ‑bhɛɛ, ‑bɛ 'nɩɛ ‑bhlɛ
         tɛkäsɛ ‑sɩbhä a 'zwɩzize 'ylɩmö. 'N ‑bɛ 'naa 'kä'ɛ 'kwädlɩ ‑sɩbhä a 'zwɩzize
         'ylɩmö.22 ‑Maa Lagɔ, 'ɔ nɩkpaa ɔ gbäzɩɛ 'möö, wa za, ɔ yi 'tɛnyɩzokwë 'la 'mö a zila 'wʋ
         ‑sɛnɩ, ‑maa 'n ɛ 'nɩ ‑bhö a ‑sɩbhä, nɩkpaa 'wuë 'yli wa 'kä a‑a bhɩɛ.23 ‑Lɛ a 'tɛnyɩ 'la 'mö, 'n nɩkpɛ ‑kä nɩɩ, Puënyɔɔ Lagɔ ‑sɛɛ ‑lɛ mɔɔ mä'ä, ‑mɔmɔɔ ‑kä'ɛ nɩɩ, mɔɔ ‑wʋä mä'a nʋʋ, a nɩ to dlɩ 'wʋ ‑kä. 24 ‑Maa yiowaa ‑wa nʋä nɩɩ, Puënyɔɔ Lagɔ ‑sɛɛ ‑lɛ 'mö wa glɩnɩ, ‑wa nʋ'ɛ nɩɩ, Lagɔ
         a 'möbhïlanɩwaa wa glɩnɩɩ, wa yia saa 'wuë 'yli 'wlʋ. Nɩkpa 'la wa yi zɩzɛ 'kädɛ
         'pä, ɛ 'kä nɩkpabhë dula wa 'kʋä Lagɔnɩkpa 'mö 'wʋ 'libhï. ‑Mä 'wa zɩzɛpäpʋ
         'la 'mö, wa yi ‑li 'mö yɛla, wa 'kä Lagɔ a ‑nʋa a'bhï dulamö. 25 ‑Maa n kanyɩa'ɛ wa dɔ'wʋ 'dɩ 'mö 'zʋ 'wë zaa, a nɩ ‑ligba 'kɩ a 'käa ‑lɛ glɩ.26 ‑Sɩbhä a za, 'n wa ‑kaanyɩ 'dɩ 'nyɛ nɩɩ: A nɩ mö ‑mä 'muse 'klʋ, ‑maa Puënyɔɔ
         Lagɔ ‑sɛɛ ‑lɛ, ɔ yɛ ‑mä 'yli 'wlʋnɩɩ, a nɩ tɩ ‑mä mö. 'N wa ‑kä'ɛ nɩɩ ɔ yɛ dɛ'ɛ
         zizo nʋʋ, a nɩ ti dlɩ 'wʋ ‑kä. 27 ‑Maa Nɩkpɛ a 'Yu, 'ɔ yiyizlɩɩ ‑kä ghlɛɛ, sɛɛ ‑gbägbadɛ a 'dɛlɩ ngla'ɛ zlɩ 'wuë 'wʋʋ, ‑sɩbhä nɩkpa
         'wuë 'kɔɔ 'ylɩmö. 28 Ɛ'ɛ ‑bhö nyɩasɛ, ‑maa wa lɛ naa: Dɛɛ ‑gäzɛ pöä, ‑lɛ kökaa yɩbhää 'wlu.Zezwii lɛ ɔ yi 'bɩwʋ yi(Maakö 13.24-27; Lwiikö 21.25-28)29 ‑Lɛ a 'tɛnyɩzokwë 'la a 'zwɩzize ‑kä 'plɩ 'wë cuu,'ylʋvälaa yi 'klʋ ylumanɩ.Cʋʋ 'naa 'kä lɩ.‑Zɛlɩɩ yi ‑mä zlɩ 'mö 'bhöö, yɩ yi bhli.'Saa ‑wʋä ‑mä zlɩ 'mö 'wuë,yɩ yi bidibidi 'wlu 'mlamlanɩ.+30 ‑Mi'la 'wuë ‑käa'a 'plɩ 'wëë, 'n 'saa a 'kää 'ylɩmö a 'kä sɛ ‑yi nɩɩ, Nɩkpɛ a 'Yu ‑wʋ yi dɔ'wʋʋ, 'n wʋ 'kää ‑mä zlɩ 'mö 'yli 'wlʋ, mä'ä dʋdʋ 'wʋ a ngäya 'wuë
         yi 'wi. Yɩ yi Nɩkpɛ a 'Yu 'ylɩmö, ɔ ‑wʋ 'ylʋväla a 'dɛlɩ a sɛ lɩ dɔ'wʋ, 'n ɔ 'kää
         ‑mä zlɩ 'mö 'bhöö, ɔ 'kä 'ɔ 'mötɛɛnɔ 'kɔdʋʋ 'mö yinɩ. 31 'Ɔ lɛglɛɛ 'kädɛɛ, 'n ɛ 'kää gbä, 'ɔ Lagɔzuzukuu, 'n ɔ 'kɩɛ ‑mä dʋdʋ a këtiea 'wuë 'wʋ tie, yɩ 'kä ɔ ‑nʋa saa 'wuë kie mö, yɩ
         'kʋä dɛ ‑bhlʋ 'wlu 'yɩbhanɩ.Fiigösuu a ninea a zɛmösɛsaa(Maakö 13.28-32; Lwiikö 21.29-33)32 Fiigösuu, 'saa wʋ wɛlɩɩ 'cɩanyɩɛ, a nɩ 'nwi sasɛ 'mö. Su 'la, wʋ ‑kä tɛpɔ, wʋ ‑kä
         'wʋ nɛmanɩɩ, a ‑yi sɛ nɩɩ wʋ tlʋtlʋtɛnyɩɩ yɛ 'dio. 33 Sɛ ‑bhʋlʋ ‑kpɔ 'la ‑sɩbhä ‑li 'la 'wuë n gaaa da'a a wɛlɩ ‑wʋä. Yɩ ‑kä 'yli 'wlʋnɩ
         dɔ'wʋ ‑wʋʋ, a nɩ yɩbhlɩnɩ sɛ nɩɩ, 'na yiyitɛnyɩɩ ɛ yɛ tenyii 'dio. 34 ‑Maa ‑tiamö n nyanyɩɛ dɛ'ɛ 'dɩ nɩɩ, nɩkpaa ‑wa ‑bhölɩɛ ‑sɩkaa, wa gla'mö a ‑mumuë
         'naa 'kä ‑bhlɛ 'ku, 'n wa 'nɩɛ ‑li 'la 'wuë 'ylɩmö 'wëë. 35 Zlɩɩ ‑nyɛ dʋdʋʋ 'sɔ, yɩ yi 'plɩ, ‑maa 'na bhïlawɛlɩɩ mɩɩ 'naa 'kää 'kwädlɩ 'plɩɩ.‑Bɛ 'nɩɛ 'pɩwʋ a 'ylibhɩɛzlɩ ‑yi(Maakö 13.32-37; Lwiikö 17.26-30,34-36)36 ‑Maa zlɩɩ ‑nyɛ 'gïle 'la 'sɔ n 'kää 'mö yii, ‑bɛ 'niɛ ‑yi. Lagɔzuzukuu 'niɛ ‑yi. Yuu 'niɛ ‑yi, 'n ɛ 'nɩ ‑bhö Dɩbaa a 'yize mɔɔ. 37 Zaa, Nɩkpɛ a 'Yu, ɔ ‑kä yie yii, sɛɛ nɩkpaa zʋ a‑a Nowee a 'tɛnyɩ 'möö, ‑sɩbhä wa 'kää 'zʋ.
         38 'Tɛnyɩ 'la 'mö dɛɛ nyuu 'nɩa'a ‑bhlɛ 'bhlɩbhëa 'wʋ yiee, nɩkpaa ‑wa ‑bhölɩ a‑a,
         lililibho, nʋnɩmälibho, nglʋkwälibho, ghïlamölibho, 'mo wa kä a‑a. 'N 'gɔlʋ 'kɔdʋʋ
         ‑wʋ 'kä ‑bhɩɛɛ ‑buduu, Nowee yi a‑a wʋ tɛlɩtɛlɛ zɛmö bhɩɛ, 'n ɔ yi a‑a ‑mä wʋ 'mö
         plɛ, 39 wa dila 'nɩɛ dɛ pö 'lɩlɩlɩ, 'n 'nyizakwëa yuë a‑a zɛmö ‑vu, 'n wa yi a‑a 'yli
         bhɩɛ. Sɛ ‑bhʋlʋ ‑kpɔ 'la, Nɩkpɛ a 'Yu, ɔ ‑kä yie yii, ‑sɩbhä nɩkpaa 'kää 'zʋ.
         40 ‑Lɛ a 'tɛnyɩ 'la 'mö, nɩkpa 'sɔ, wa yi 'lagblɛ ‑bhlʋ 'mö ‑wʋ, wa yi ‑bhlʋ 'wʋ 'libhï,
         ‑mɔ'la yi ‑lɛ tʋʋ. 41 'Ngwlɩ 'sɔ, wa yi libhï dɔ'wʋ ‑wʋ, wa yi ‑bhlʋ 'wʋ 'libhï, ‑mɔ'la yi ‑lɛ tʋʋ. 42 Zaa, a nɩ ‑ligba a 'kä ‑lɛ glɩ. ‑Maa 'tɛnyɩ a ‑Lowli 'kää 'mö yii, a 'nɛɛ ‑yi.
         43 Wɛlɩɩ n 'kanyɩɛ dɛ'ɛ 'nyɛɛ, a nɩ köbhɩɩ sasɛ 'yukwli. Sɛ'ɛ n gbää nɩɩ, ‑budulowli
         ‑kä a sabʋgïle ‑mɛ 'mö 'winyɔ 'kɔ 'wi 'wʋ ghlie ‑yii, ɔ yi a ‑gä, 'winyɔ tɩa ‑mä
         'ɔ ‑buduu 'mö plɛ. 44 ‑Sɩbhä a za, abhʋa na ‑nʋa a nɩ ‑ligba a 'kä ‑lɛ glɩ, ‑maa Nɩkpɛ a 'Yu, zlɩɩ a'aa
         ‑tɔnɩɩ, 'mö ɔ 'kää 'mö yi.Libonʋnyɔ a ‑libhonʋnyɔɔ ‑nyɛ libonʋnyɔzokwëa 'sɔ a ninea(Lwiikö 12.41-48)45 Nɩkpɛ ‑kä libhonʋwa a ‑bɛ ‑kä, ɔ ‑kä lowlu 'mö möä yii, 'ɔ libhonʋwaa a gla'mö
         a ‑mɔɔ 'nɛɛ, ‑ɔ nʋä sasɛ libho, ɔ kää dlɩ 'wʋʋ, 'mö ɔ tɩɛ ‑lɛ. Nzɩɩ ɔ ‑kä mö
         'wëë, zila 'wuë 'mö, lilitɛnyɩ ‑kä ghlɛɛ, libhonʋnyɔ 'la, ɔ 'kä ɔ 'bhɩalibhonʋwaa
         lilea dilanɩ wa 'kä li. 46 ‑Lɛ a libhonʋnyɔ 'la, ɔ 'bhidɩba ‑kä lɛ 'bhöö 'lɛ, ɔ ‑kä libhoo nʋ dɔ'wʋ ‑wʋʋ,
         'ɔ ‑jɔlʋ! 47 ‑Tiamö n nyanyɩɛ dɛ'ɛ 'dɩ nɩɩ, ɔ 'bhidɩba yo 'ɔ ‑lii 'wuë 'yli 'zʋnɩ. 48 ‑Maa libhonʋnyɔ 'la, 'n ɔ ‑kä ɔbhlɩ 'kpʋkpʋnyɔ glɩnɩɩ, ‑mä ɔ dlɩ zɛmö, sɛ'ɛ ɔ 'kää
         nɩɩ: Na 'bhidɩba 'nɩɛ ɔ 'kä ‑bhlɛ ‑sɩkaa yi. 49 'N ɔ 'kää ɔ 'bhɩa 'lɩbhä, ɔ 'kä nʋnɩmäwa ‑mumuë wäzɩ, ɔ ‑nyʋä 'sɔ wa 'kä
         li, wa 'kä wanyɩ nʋ 'wʋ lua. 50 ‑Maa zlɩɩ 'n 'gïlee, dɛɛ ɔ'ɔɔ ɔ 'bhidɩba 'wʋ pö 'lɩlɩlɩɩ, ‑lɛ ɔ 'kää yinɩ. 51 Ɔ ‑kä yii, libhonʋnyɔ 'la, ɔ yi gbʋ 'kɔdʋ ghlɩ. 'Kwlɩsɔkäwaa 'wuë, mä wa möä,
         ɔ yo ‑mä kwä. ‑Mä ɔ 'kää 'klʋ 'slunɩ, ɔ 'kä mä 'winɩ.»
         
            
               	Ezayii 13.10; 34.4; Ezekiɛlɩ 32.7; Zowɛɛlɩ 2.10; 3.4.

'Dumöwʋyuëa kʋgbä ‑kpɔ a ninea251 ‑Mi'la 'plɩɛ 'wëë, 'n Zezwii yuëë 'nine 'pänɩ. Ɔ lɛ naa: «Sɛɛ 'dumöwʋyuë kʋgbä
         libhï'ɛ 'wa 'wapöö 'wʋ, 'n wa mö'ɛ nglʋkwänyɔ 'yio 'wʋʋ, 'pɩwʋ mää Lagɔ 'kämanɩɛ a wɛlɩɩ, ‑sɩbhä yɩ ‑wʋä. 2 Wa 'kää möä yii, wa gla'mö a ‑nʋä ngbï, wa nʋ 'nɛɛnɩli, ‑maa ‑muë'la ngbï
         ‑kpɔ, wa'aa 'nɛɛnɩli nʋ. 3 ‑Muë'la ngbï ‑kpɔ ‑waaa 'nɛɛnɩli nʋʋ, 'wa 'wapöö a 'yize 'mö wa 'libhïä 'wʋ
         cuu ‑maa wa'aa 'kpälɩ 'mö 'kpö ‑su. 4 ‑Maa ‑muë'la ‑wa nʋä 'nɛɛnɩlii, wa 'libhïä 'wa 'wapöö 'wʋ 'wëë, 'n wa yiɛ
         'kpälɩ bhʋlʋbhlʋ 'wʋ 'libhï, 'n wa yiɛ 'kpö 'wʋ yie. 5 ‑Maa wa ‑kʋnɩɛ nglɔɔ a 'luwli ‑këë, ɔ'ɔɔ ‑pa yi zaa, 'n 'yɛla yuëë 'lɩbhä, wa
         'wuë 'n wa yiɛ ngämö. 6 ‑Maa zlɩjijo'wʋ, wa lɛ zʋ a sɛ'ɛ cuu, ‑gëbë gbä, wa lɛ: ‑Alɛɛ, nglɔɔ a 'luwli ‑wʋa
         yi dɔ'wʋ lɛɛ, a ‑sɔ 'wʋ, a 'kɔa 'yio 'wʋ mö aaa! 7 'Dumöwʋyuëa kʋgbä ‑kpɔ, 'n wa yiɛ gbuglunɔ, 'n wa yiɛ 'wa 'wapöö 'wlu gïganɩ,
         wa 'kä mö. 8 Wa lɛ zʋ a sɛ'ɛ, 'wapöö 'wuë yɛ 'kpö 'mö bhɩɛ. ‑Muë'la ngbï ‑kpɔ wabhlɩ, wa
         ‑su a yɩ 'kpö zaa, wa ‑wii ‑mä 'wa 'wapöö 'mö pälɩ dɔ'wʋ, wa 'bhɩa ‑muë'la
         'n wa yuë zɛla, wa lɛ naa: ‑A'bhɩanyɩ, a nyɩanyɩ 'kpöyie, ‑maa ‑a'a 'wapöö ‑wʋ
         'ngïmo dɔ'wʋ. 9 ‑Muë'la ngbï ‑kpɔ lɛ naa: N'nn, yɩ'ɩɛ ‑zu zaa, ‑a ‑kä ‑mä ‑a'a 'bɛyɩ pälɩ 'wëë,
         yɩ'ɩɛ yɩ 'kä 'wʋ tʋʋ. Zaa, mä wa pɩɛ 'pɛlʋ a nɩ mö ‑mä, a 'kä a ‑nɩ pɩa. 10 'N wa yiɛ 'wʋ ‑sɔ 'n wa yiɛ wa ‑nɩ pɩaa mö. Wa ‑wʋ ‑bhlɛ ‑mä, nglʋkwänyɔɔ wa ‑kʋnɩ
         a‑a, 'n ɔ yiɛ glɔ ghlɛ. ‑Muë'la ngbï ‑kpɔ ‑wa gïganɩ a‑a 'wluu, 'n wa yoo 'yio
         'wʋ mö, wa ‑nyɔɔ 'sɔ, ‑mä ‑buduu 'mö, mä wa 'kää nglɔɔ 'wʋ zaanɩ, 'n wa yiɛ
         ‑mä plɛ. Wa plɛɛ ‑mä 'wëë, 'n wa yiɛ ‑lɛ ‑gba. 11 ‑Lɛ gwälɛɛ 'mö 'wëë, ‑muë'la ngbï ‑kpɔ ‑wa mö a‑a kpöö pɩaaa, 'n wa yia'aa
         wabhlɩ yi. Wa 'nɩgbö ‑lɛ 'ngloluë 'wʋ 'n wa yiɛ 'mö 'kpa, wa lɛ naa: ‑Atʋ, ‑Atʋ,
         kälɩ ‑lɛ, ‑a 'kä plɛ. 12 ‑Maa nglʋkwänyɔɔ lɛ naa: ‑Tiamö n nyanyɩɛ dɛ'ɛ 'dɩ, n 'nanyɩɛ ‑yi 'lɩlɩlɩ. 13 ‑Sɩbhä a za n nyanyɩɛ 'dɩ nɩɩ, a nɩ ‑gïganɩ 'wlu a 'kä ‑lɛ glɩ, ‑maa 'tɛnyɩɩ a
         ‑lowli 'kää 'mö yii, a 'nɛɛ ‑yi.Libhonʋwaa ta ‑kpɔ a ninea(Lwiikö 19.11-27)14 'Pɩwʋʋ mää Lagɔ 'kämanɩɛ a wɛlɩɩ, sɛɛ nɩkpɛ ‑kä'ɛ lowlu 'mö möä yi, 'n ɔ dilanɩɛ
         'ɔ libhonʋwaa lɩ wa 'kɛ libho 'wʋ nʋʋ, ‑sɩbhä yɩ ‑wʋä. 15 Ɔ 'nyɛ ‑mɔ ‑sikagbëbhï ngbï yowʋ, ɔ 'nyɛ ‑mɔ 'gbëbhï 'sɔ yowʋ, ɔ 'nyɛ ‑mɔ 'gbëbhë
         ‑bhlʋ yowʋ. Wa 'wuë, sɛ wa bhɛnɩɛ bhʋlʋbhlʋ wa 'kɛ libho 'wʋ nʋʋ, ‑sɩbhä ɔ 'nyʋänyɩɛ
         yowʋ. 16 Ɔ möä 'wë cuu, nɩkpɛɛ ɔ 'nyɛ a‑a ‑sikagbëbhï ngbï yowʋʋ, 'n ɔ yiɛ 'wʋ 'libhï,
         'n ɔ yiɛ libho 'wʋ nʋ ‑këë, 'n ɔ yiɛ ‑sikagbëbhï ‑mimii ngbï ‑lɛ ‑gömö ghlɩ.
         17 ‑Mɔ ɔ 'nyɛ a‑a 'gbëbhï 'sɔ yowʋʋ, sɛ ‑bhlʋ ‑kpɔ ‑sɩbhä ɔ 'zʋ'ɛɛ ɔbhlɩ, 'n ɔ yiɛ
         'gbëbhï ‑mimii 'sɔ ‑lɛ ‑gömö ghlɩ. 18 ‑Maa ‑mɔ ɔ 'nyɛ a‑a 'gbëbhë ‑bhlʋ yowʋʋ, ɔ ‑sɔɔ ɔbhlɩ 'wʋʋ, 'bhlu ɔ 'bhluä, 'n
         ɔ yiɛ ‑mä ɔ 'bhidɩba 'a ‑sikagbëbhëa glu 'zʋ.19 Lɛ gwälɛɛ 'mö tenyii, 'n nɩkpa 'la a 'bhidɩba yia'aa ‑mä 'ɔ lowluu 'mö 'bhöö,
         'n ɔ yiɛ 'ɔ libhonʋwaa wäzɩ, 'saa ɔ 'nyʋä a‑a yowʋ, libhoo wa nuä 'wʋ, ɔ 'kʋ 'ylimö.
         20 Mɔ ɔ 'nyɛ a‑a ‑sikagbëbhï ngbï ‑kpɔ yowʋʋ, 'n ɔ ‑nyɩɩ yiɛ yi, ɔ ‑su'ɛ ‑sikagbëbhï
         ngbï ɔ ghlɩɛ ‑lɛ ‑gömö, ɔ lɛ naa: ‑Atʋ, ‑sikagbëbhï ngbï, mö ‑n nyɩaa a‑a yowʋ,
         ‑maa n nwiɛ libho 'wʋʋ, 'n n yi'ɛɛ ‑mimii ngbï ‑lɛ gömö ghlɩ. Yɩ 'wuë miɛ dɛ'ɛ.
         21 Ɔ 'bhidɩbaa lɛ naa: 'Ɔ! ‑Ayo ‑këë! ‑N yɛ sasɛ 'na libhoo nʋ, libhonʋnyɔ a ‑nɔ a
         ‑nɔ ‑n glɩnɩɛ. ‑Li 'tikïyiea n nyɩamöä yowʋʋ, sasɛ ‑n 'zʋniɛ 'yli. Yɩ 'nglɩ 'mö,
         tɛɛnɩ zɩ'ɛ dɛ'ɛ, ‑li a ‑mii kää dɛsɛɛ, 'mö n ‑kamöä 'yli 'zʋ. Zaa, yi ‑a 'kä
         'gämö 'mäna nʋnɩ. 22 Tɛkänɔɔ 'bhööä ‑lɛ 'wëë, ‑mɔ ɔ 'nyɛ a‑a ‑sikagbëbhï 'sɔ yowʋʋ, 'n ɔ yiɛ yi,
         ɔ lɛ naa: ‑Atʋ, ‑sikagbëbhï 'sɔ mö ‑n nyɩaa a‑a yowʋʋ, ‑maa n nwiɛ libho 'wʋʋ,
         'n n yiɛ ‑mimii 'sɔ ‑lɛ ‑gömö ghlɩ. Yi 'wuë miɛ dɛ'ɛ. 23 Ɔ lɛ naa: 'Ɔ! ‑Ayo ‑këë! ‑N yɛ sasɛ 'na libhoo nʋ, libhonʋnyɔ a ‑nɔ a ‑nɔ ‑n glɩnɩɛ.
         ‑Li 'tikïyiea n nyɩamöä yowʋʋ, sasɛ ‑n 'zʋniɛ 'yli. Yɩ 'nglɩ 'mö tɛɛnɩ zɩ'ɛ dɛ'ɛ,
         ‑li a ‑mii kää dɛsɛɛ, 'mö n ‑kamöä 'yli 'zʋ. Zaa, yi ‑a 'kä 'gämö 'mäna nʋnɩ.
         24 'Gbëbhlenɩnɔɔ ɔ 'nyɛ a‑a 'gbëbhë ‑bhlʋ yowʋʋ, 'n ɔ yia'aa ɔbhlɩ yi, ɔ lɛ naa: ‑Atʋ,
         n ‑yi sɛ nɩɩ, ‑na wɛlɩ 'mö yɩ 'tɛɛ. Dɛ ‑nn a‑a glʋʋ, ‑lɛ ‑n ‑dɩ. Suu ‑nn a‑a glʋʋ,
         wʋ bhïï mö ‑n sɛ. 25 Zaa ‑gu n ‑gumöä tenyii. Yɩ za, ‑na'a lɩɩ ‑n nyɩaa a‑a yowʋʋ, 'bhlu n 'bhluä, 'n
         n yee glu 'zʋ. Zaa, 'mö n ‑nyɛɛ yiɛ, mɛɛ dɛ'ɛ, 'libhe 'wʋ! 26 Ɔ gbää sa'aa, ɔ 'bhidɩba lɛ naa: Libhonʋnyɔzokwë, ‑tlɩnɩnyɔ ‑n glɩnɩɛ. ‑Na'bhë
         ‑n ‑yi sɛ nɩɩ, dɛ n'n a‑a glʋ, ‑lɛ n dɩɛ. Suu n'n a‑a glʋʋ, wʋ bhïï mö n sɛɛ. 27 Zaa, ‑n kä a ‑n 'kä 'na ‑sikagbëbhëa monikwïlawa yowʋ 'nyɛ, wa 'ka libho 'wʋ
         nʋ. ‑Lɛ a dɔ'wʋ, n yi a‑a dɛ'ɛɛ, 'na ‑sikagbëbhëa ‑nyɛ 'saa a ghlɩɛ ‑lɛ ‑gömö
         'sɔ, 'mö n 'libhï a‑a dɛ'ɛ 'wʋ. 28 'N ɔ yiɛ nɩkpa 'dɩ 'nyɛ nɩɩ: Nɩkpɛ nɩ, ‑sikagbëbhëa ɔ ‑suä da'aa, a nɩ ‑sɔnyɩ kä'mö,
         nzɩɩ tɛkänɔɔ, ‑ɔ ‑nyɛ ‑sikagbëbhï kʋgbä ‑kpɔ yiɛ, a 'kɔnyɩ yowʋ 'nyɛ. 29 Ɛ'ɛ ‑bhö nyɩasɛ, ‑maa ‑ɔ kää ‑bɛ, 'mö wa nyɛɛ 'n ɔ ‑nɩɩ zumanɩɛ tenyii. ‑Ɔ kää
         'tikïyiee, 'ɔ 'saa ɔ kää, 'mö wa sɔɔ kä'mö. 30 Zaa, libhonʋnyɔzokwë nɩ, a nɩ ‑sɔɔ 'ɔ ‑sikagbëbhëa kä'mö, ɔ'bhë, a nɩ 'libho
         'wʋ, ‑mä 'pɩwʋ, ‑mä guylukwëa 'mö, a 'kɔ ‑mä 'pä ɔ 'kä ‑mä 'klʋ 'slunɩ, ɔ
         'kä ‑mä 'winɩ.Lagɔ 'a ‑zijle 'kädaa31 ‑Zlɩ Nɩkpɛ a 'Yu ‑kä ‑mä 'ɔ 'kämanɔ 'kɔdʋʋ 'mö yinɩɩ, ɔ ‑nyɛ Lagɔzuzukuu 'wuë 'sɔ, 'n wa 'kää yi. 'N ɔ 'kää ‑mä 'ɔ 'nglɩmöklikpëa 'mö sɛ glɩ. 32 'N 'bhlɩbhëa 'wuë 'kää ‑lɛ ɔ 'yila 'klʋ 'wlu 'titanɩ. Ɔ 'kʋä 'ylimö dlinɩ. Sɛɛ
         wïla a 'ylizʋnɩnyɔ dlinɩɛ ɔ wïla 'ylimö, 'n ɔ zʋ'ɛ bhabhïlaa 'yɩ dɛ, 'n ɔ zʋ'ɛ
         wïla a ‑wïlaa 'yɩ dɛɛ, ‑sɩbhä ɔ 'kää 'bhlɩbhëa 'wuë 'zʋ. 33 Nɩkpaa ‑wa ‑nyɛ bhabhïlaa 'wlʋnɩɛ, ɔ 'kʋä ‑mä ɔ luukɛ 'wʋ 'pänɩ, ‑muë'la ‑wa
         ‑nyɛ wïla a ‑wïlaa 'wlʋnɩɛ, ɔ 'kʋä ‑mä ɔ kɔpɛ 'wʋ 'pänɩ. 34 Ɔ ‑kʋä ‑sɩbhä 'ylimö dlinɩ 'wëë, ‑wa ‑wʋä ‑mä ɔ luukɛ 'wʋʋ, sɛ'ɛ ɔ 'kʋää
         'dɩ 'nyɛ nɩɩ, a nɩ yi abhlɩ, abhʋa na dɩba Lagɔ 'pää 'nyuu, a nɩ yi n 'kanyɩ 'pɩwʋ mää Lagɔ 'kämanɩɛ 'bhle 'nyɛ, ɛ'ɛ ‑bhö nyɩasɛ, ‑maa dɛɛ Lagɔ nɩ a‑a ‑bhlɛ 'pɩwʋ a ‑lii ‑bhɛɛ, 'bhle
         'la, a sa‑a a‑a ‑lɛ a za. 35 Nyɩasɛ n'n‑ä n 'kanya 'nyɛ, ‑maa ‑zlɩ ngɔmʋ lɩbhaa a‑a, abhʋa nyɩaa a‑a lile, ‑zlɩ
         'nyutʋ lɩbhaa a‑a, abhʋa nyɩaa a‑a 'nyu, ‑zlɩ n yi a‑a lowlu 'möö, abhʋa pälaa
         a‑a. 36 ‑Zlɩ n'n a‑a 'wualu ‑kä, abhʋaa nyɩaa a‑a 'wuali, ‑zlɩ n'n a‑a ‑yɛ, abhʋaa ‑wʋʋ a‑a
         'yli, ‑zlɩ n ‑wʋ a‑a ‑jie 'möö, abhʋaa mööö a‑a 'ylɩmöä. 37 ‑Maa ɔ ‑kʋä sa'a 'dɩ 'nyɛɛ, 'n wa 'kɔɔ nimï 'yɩbhä nɩɩ: ‑Alowli, ‑zlɩmɛ ngɔmʋ lɩbhamö
         a bhä, a‑a ‑yimö a bhä lile 'nyɛ 'nɩ? ‑Zlɩmɛ 'nyutʋ libhamö a bhä, a‑a ‑yimö
         a bhä 'nyu 'nyɛ 'nɩ? 38 ‑Zlɩmɛ ‑n mö a bhä ‑mä ‑a'a mä'a lowlu 'mö, a‑a ‑yimö a bhä päla 'nɩ? ‑Zlɩmɛ
         ‑nn a bhä 'wualu ‑kä, a‑a ‑yimö a bhä 'wuali 'nyɛ 'nɩ? 39 ‑Zlɩmɛ ‑nn a bhä ‑yɛ, a‑a ‑yimö a bhä 'yli ‑wʋ 'nɩ? 'N ‑zlɩmɛ ‑n ‑wʋ a bhä'ɛ ‑jie
         'mö, a‑a ‑yimö a bhä 'ylɩmöä mö 'nɩ? 40 'N ɔ 'kää nɩɩ: ‑Tiamö n nyanyɩɛ dɛ'ɛ 'dɩ: Nɩkpɛ a ‑mɔ nɩkpa ‑tɔnɩɛ a‑a ‑ɔɔ dɛsɛ
         ‑kä 'lɩlɩlɩɩ, ‑zlɩ a nɔ a‑a ‑li a ‑li 'la 'wluu, na ‑daayu ɔ glɩnɩɛ zaa, ‑amö a
         nwi a‑a 'wlu.41 'N ɔ 'käa'aa ɔ kɔpɛ 'wʋ a ‑nʋa 'mö 'bhɛlɔnɩ, ɔ 'kʋä'ɛ wabhlɩ 'dɩ 'nyɛ nɩɩ: Abhʋaa
         ‑bhätlɩnɩɛ Lagɔ a dɛɛ, a 'dionɩɩ gwë. ‑Mä ‑kosuu 'mö, mää Sataa ‑nyɛ 'ɔ zuzukuu
         'sɔ 'kää 'kwädlɩ glɩɩ, a 'kä ‑mä mö, a 'kä 'kwädlɩ ‑mä glɩ. 42 Ɛ'ɛ ‑bhö nyɩasɛ, ‑maa ‑zlɩ ngɔmʋ lɩbhaa a‑a, a ‑nɩɩɛ a abhlɩ lile 'nyɛ, ‑zlɩ 'nyutʋ
         lɩbhaa a‑a, a ‑nɩɩɛ a 'nyu 'nyɛ. 43 ‑Zlɩ n yi a‑a lowlu 'möö, a ‑nɩɩɛ a päla, ‑zlɩ n'n a‑a 'wualu ‑kä, a ‑nɩɩɛ a 'wuali
         'nyɛ, ‑zlɩ n'n a‑a ‑yɛ, a ‑nɩɩɛ a 'yli ‑wʋ, ‑zlɩ n ‑wʋ a‑a ‑jie 'mö, a ‑nɩɩɛ a 'ylɩmöä
         mö. 44 'N wa 'kɔɔ nimï 'yɩbhä nɩɩ: ‑Alowli, ‑zlɩmɛ ngɔmʋ lɩbhamö a bhä, ‑zlɩmɛ 'nyutʋ
         libhämö a bhä, ‑zlɩmɛ ‑n mö a bhä ‑mä ‑a'a mä'a lowlu 'mö, ‑zlɩmɛ ‑nn a bhä
         'wualu ‑kä, ‑zlɩmɛ gu libhamö bhä, ‑zlɩmɛ ‑n ‑wʋ a bhä ‑jie 'mö, a‑a ‑nɩmö a
         bhä 'wʋ yi 'nɩ? 45 'N ɔ 'kää nɩɩ: ‑Tiamö n nyanyɩɛ dɛ'ɛ 'dɩ nɩɩ: Dʋdʋ 'wʋ a nɩkpɛ a ‑mɔ nɩkpa ‑tɔnɩ
         a‑a ‑ɔɔ dɛsɛ ‑kä 'lɩlɩlɩ, ‑zlɩ a nɔ a‑a ‑lizoku 'la 'wluu, na ‑daayu ɔ glɩnɩɛ zaa,
         ‑amö a nwi a‑a 'wlu. 46 'N ɔ 'kʋää ‑mä ‑kosuu 'mö 'pä. ‑Mä wa 'kää 'kwädlɩkwädlɩnɩ ‑wʋ. ‑Maa ‑muë'la
         ‑wa nʋ a‑a 'saa nɛnɩɛ Lagɔ dlɩ yɔwʋʋ, mʋa 'kää 'pɩwʋ mää 'naa 'kää 'yli bhɩɛ
         ghlɩ.»

Zwiiföwaa 'a 'kädɩɩ yɛ ylɩ plɛ wa 'kä Zezwii köbhä(Maakö 14.1-2; Lwiikö 22.1-2; Zaa 11.45-57)261 Zezwii 'nyɛɛ 'ɔ ‑gänɩwaa wɛlɩ 'la 'wuë 'wëë, 'n ɔ yuë'ɛɛ 'dɩ 'nyɛ, ɔ lɛ naa: 2 «A'bhï a ‑yi sɛ nɩɩ, ylɩ sɔɔ tʋä ‑mä Galɛ'möwlʋfɛtɩɩ 'kä ghlɛ. Nɩkpɛ a 'Yu, ‑lɛ wa 'kɔɔ nɩkpa kä'mö plɩnɩ, wa 'kɔ su 'klʋ kʋnɩ.»3 ‑Lɛ a 'tɛnyɩ 'la 'mö, Zwiiföwaa 'a Lagɔbʋbɔwaa a 'kifiea, wa ‑nyɛ 'wa 'nɛɛnɩwa 'kädɩɩ 'sɔ, Lagɔbʋbɔnyɔ 'kɔdɔɔ wa laa Kayiifö a 'ligbë 'mö, 'n wa yiɛ ‑mä 'wlu 'yɩbhä wa 'kä ylɩ plɛ. 4 Wa 'wuë 'n wa yiɛ 'wʋ nglu, wa 'kä Zezwii ylʋsɛ köbhä, wa 'kɔ 'lɩbhä ɔ 'kä 'ku.
         5 Wa lɛ naa: «‑A 'naa 'kɔ 'fɛtɩ a'bhë 'wʋ köbhä, nɩkpa ‑tɩnyɩa tʋ ‑lɛ.»'Nglɔ yɛ Zezwii palɩfɛɛ 'wlu pälɩ(Maakö 14.3-9; Zaa 12.1-8)6 'Tɛnyɩ ‑bhʋlʋ ‑kpɔ 'la 'mö, Zezwii ‑wʋ ‑bhlɛ ‑mä Betanii glɔ 'mö, ‑mä nɩkpɛ ‑bhlʋ
         wa laa Simɔɔ, 'zla 'lɩbhä a‑a bhla'mö a 'ligbë 'mö. 7 Ɔ ‑wʋ li dɔ'wʋ, 'n 'nglɔ ‑bhlʋ yoo ‑mä ghlɩ. Ɔ ‑su 'kplekii. Ɔ kä 'pɛlʋtɛɛpalɩfɛ
         a 'ke ‑bhlʋ 'mö. Ɔ ghlɛɛ ‑lɛ Zezwii yɔwʋʋ, ɛ 'wuë, 'n ɔ yonyɩɛ 'wlu slu. 8 ‑Maa Zezwii 'a ‑gänɩwaa, wa 'yiɛ 'ylɩmöö, wa'aa ‑wa 'lɩlɩlɩ, wa lɛ naa: «‑Ɔɔɔ! 'Saa‑li a nyimanyimu bhä
         sa'a 'nɩ? 9 Palɩfɛɛ nɩ, wa kä a wa 'kɛ moni a ‑bɛ 'mö 'pɛlʋ 'pä, wa 'kä ɛ moni 'pʋäwa 'nyɛ.»10 Zezwii yɩbhlɩnɩɛ sɛ wa gbää, ɔ lɛ naa: «Nglɔ nɩ, sɛ yɩ ‑wʋ ɔ 'mö 'n a 'kuanɔ bhä
         swɩ yɔwʋ 'nɩ? 'Saa ɔ nʋʋʋä dɛ'ɛ 'wluu, ‑li a ‑liɛ. 11 Ɛ'ɛ ‑bhö nyɩasɛ, ‑maa 'pʋäwaa a gaaa da'aa, a ‑nyʋä 'sɔ 'wʋ a glɩnɩɛ 'kwädlɩ.
         ‑Maa ‑amö na a, n 'naa 'kanyɩ 'kwädlɩ gla'mö ‑wʋ. 12 ‑Maa n ‑kä 'ku, wa ‑kä 'na ‑gäzɛɛ zizaa yi a sɛ wa 'kɛɛ palɩfɛɛ yɔwʋ 'zʋʋ, ‑sɩbhä
         ɔ 'zʋä da'a. 13 Zaa, ‑tiamö n nyanyɩɛ dɛ'ɛ 'dɩ nɩɩ, nglɔ nɩ, ‑li a ‑lii ɔ nʋä dɛ'ɛɛ, wa yi 'kwädlɩ
         yɩ dɛ bhïla. Saa 'wuë sɛ wa 'kää 'Mänatɩtɩɩ biaa möö, wa yo 'wʋ ligbanɩ.»Zwidaa yɛ Zezwii Zwiiföwaa kä'mö plɩnɩ(Maakö 14.10-11; Lwiikö 22.3-6)14 Yɩ 'plɩɛ sa'a 'wëë cuu, Zezwii 'a ‑gänɩwaa kʋgbä'sɔ ‑kpɔ a gla'mö a ‑nɔ ‑bhlʋ
         wa laa Zwidaa Yisikalio, 'n ɔ yiɛ 'wʋ ‑sɔ 'n ɔ yiɛ mö. Lagɔbʋbɔwaa a 'kifiea 'n ɔ yuëë ‑mä ghlɩ. 15 Ɔ lɛ naa: «N yɩbhä n 'kanyɩ Zezwii kä'mö plɩnɩ, ‑maa ‑zɩmö a ‑kaa bhä 'nyɛ?»
         Wa lɛ naa: «Fälɛgö a glʋ ‑bhlʋ fälɛgö kʋgbä, miɛ dɛ'ɛ, 'libhi 'wʋ.» 'N Zwidaa
         yiɛ 'wʋ 'libhï. 16 'Bhöönɩa'a da'a, 'n ɔ pää sɛ ɔ 'kää 'zʋ, 'n ɔ 'kʋää Zezwii kä'mö plɩnɩ a
         'slɛlɛ.Zezwii yɛ ɔ ‑gänɩwa 'sɔ tie wa 'kä 'fɛtɩ a lilea 'wlu gïganɩ(Maakö 14.12-21; Lwiikö 22.7-14,21-23; Zaa 13.21-30)17 Zwiiföwaa 'a 'fɛtɩ 'kädɛɛ ‑ɛnyɩ dɔ'wʋ wa liɛ 'fɔlɔ wa'a ngunɩɛ levii, 'n ɛ tɛkäzlɩɩ
         yiɛ ghlɛ. 'N Zezwii 'a ‑gänɩwaa yoo nimï 'yɩbhä, wa lɛ naa: «‑Atʋ, dɛ ‑n yɩbhä bhä ‑a nɩ pinɩ fɛtɩɩ a lilea?»
         18 Wa 'yɩbhɔɔ sa'a nimïï, 'n ɔ yuëë ‑mä Zeluzalɛɛmö glɔ 'mö a nɩkpɛ ‑bhlʋ 'pänɩ,
         ɔ lɛ naa: «Nɩkpɛ 'la n 'pänanyɩɛ dɛ'ɛɛ, a nɩ mö ‑mä ɔ 'ligbë 'mö a 'kɔ 'dɩ 'nyɛ
         nɩɩ: ‑Atʋ lɛ naa, 'ɔ 'tɛnyɩɩ Lagɔ ‑dɩɛ, ɛ yɛ ghlɛ 'wë. Zaa, ɔ ‑nyɛ 'ɔ ‑gänɩwaa 'sɔ,
         ‑mä ‑na'a mä'a, ‑mä wa 'kää 'fɛtɩɩ ‑sɛnɩ.» 19 Nɩkpa 'la, 'n wa yiɛ mö. Sɛ'ɛ Zezwii 'nyʋä a‑a 'dɩɩ, 'n wa yiɛ ‑sɩbhä 'zʋ. 'Fɛtɩɩ
         a lilea, 'n wa yeaa pi.20 ‑Kidosɛ ghlɛɛ, Zezwii ‑nyɛ 'ɔ ‑gänɩwaa kʋgbä'sɔ ‑kpɔ 'sɔ, 'n wa yiɛ 'wʋ linɩɛ 'mö.
         21 Wa ‑wʋ li dɔ'wʋ, 'n Zezwii yiɛ gbʋ ‑dɩ, ɔ lɛ naa: «‑Tiamö n nyanyɩɛ dɛ'ɛ 'dɩ nɩɩ,
         a gla'mö a nɩkpɛ ‑bhlʋ, ɔ ‑yii 'na ‑gblɩwaa kä'mö plɩnɩ.» 22 Ɔ gbää ‑sɩbhää, wa 'wuë kɔmanɩ wa kɔmanɩɛ tenyii, 'n wa yɩbhɔɔ bhʋlʋbhlʋ nimï
         nɩɩ: «‑Alowli, ‑amö bhä ‑a?» 23 Ɔ lɛ naa: «N ‑nyɛɛ 'sɔ ‑a fäfänɩɛ dɛ'ɛ kɛ ‑gömöö, mɔɔ. 24 Nɩkpɛ a 'Yu, sɛ yɩ cɛlɩɛ ɔ dɛ ‑mä Lagɔbɔgʋʋ 'möö, ‑sɩbhä yɩ 'kää yɩ 'wuë 'wʋ 'plɩ ɔ 'kä
         'ku. ‑Maa ‑ɔ 'kɔɔ nɩkpa kä'mö plɩnɩɩ, ɔ ‑nɩɩ yi tenyii 'mö 'tɛɛ. 'N ɔ 'nɩ a 'pɩwʋ
         yii, yɩ nɛnɩ a.» 25 Zezwii gbää sa'aa, Zwidaa, ‑ɔ lɛ 'kɔɔ plɩɩ, 'n ɔ yiɛ gbʋ ‑dɩ, ɔ lɛ naa: «‑Atʋ ‑amö
         bhä ‑a?» Zezwii lɛ naa: «‑Na'bhë, sɩbhä ‑n gbää.»Lagɔlilea a tɛɛnɩdaaɩ(Maakö 14.22-26; Lwiikö 22.15-20; 1 Kolɛɛtɩ 11.23-26)26 Wa ‑wʋ ‑bhlɛ li dɔ'wʋ 'yize, 'n Zezwii yiɛ 'fɔlɔbhë 'wʋ 'libhï. 'N ɔ yiɛ a za Lagɔ
         bhälɩ 'wë, 'n ɔ yeaa 'mö ‑dɩdɩnɩ, 'n ɔ yuënyɩɛ yowʋ 'nyɛ. Ɔ lɛ naa: «A 'libhï
         'wʋ a 'kä li, ‑maa 'fɔlɔbhë nɩ, 'na kpökpaa ma‑a.» 27 'N ɔ yi'ɛɛ duvɛɛkɔpʋ 'wʋ 'libhï, 'n ɔ yiɛ wʋ za Lagɔ bhälɩ, 'wë, 'n ɔ yuënyɩɛ
         yɔwʋ 'nyɛ. Ɔ lɛ naa: «A 'wuë, a 'libhï 'wʋ, a 'kä 'nɩmä. 28 ‑Maa duvɛɛ nɩ, 'na dluu ‑wʋ 'kää nɩkpabhë a 'wlumö kwli, Lagɔ 'kä 'wa 'nyinylolii
         a gbʋ 'yi 'tatinɩɩ, muä. Lagɔ ‑nyɛ nɩkpaa 'sɔ wa 'kä mɛnɩnɩ a dluä. 29 Tɛɛnɩ dɛ'ɛ, 'naa 'käa'a ‑sɩkaa duvɛɛ 'nɩmä, 'n ɛ 'nɩ ‑bhö 'pɩwʋ mää na Dɩba 'kämanɩɛ ma‑a, ‑mä n ‑nyɛ abhʋa 'sɔ, ‑a 'kɛɛ 'wʋ 'sɔ 'nɩmänɩ.» 30 Ɔ gbää sa'a 'wëë, 'n wa yiɛ Lagɔ 'a 'nglɩghlimanɩlwɩ bhlɩ, 'n wa yiɛ ‑mä Olivieswii
         a ‑gägaa 'wlu a 'bɛyɩ mönɩ.Zezwii lɛ Piɛlɩ yo cɛlɩ(Maakö 14.27-31; Lwiikö 22.31-34; Zaa 13.36-38)31 Wa ‑wʋ mö dɔ'wʋ, 'n Zezwii yuëë 'dɩ 'nyɛ ɔ lɛ naa: «Abhʋa na ‑nʋa, a 'wuë, sabɔɔ
         nɩ, a ‑yiia 'bɩwʋ 'bhöö. Ɛ'ɛ ‑bhö nyɩasɛ, ‑maa sɛ'ɛ yɩ cɛlɩɛ ‑mä Lagɔbɔgʋʋ 'mö
         nɩɩ:N yi wïlaa a 'ylizʋnɩnyɔɔ 'lɩbhä,wïlaa yi yɔwʋ ‑sɛnɩ.+32 ‑Maa n ‑kä 'ku n ‑kä glu 'wlʋ 'wëë, ‑mä Galilee‑bhölɩɩ 'mö, ‑mä n 'kää mö,
         a ‑kaa ‑mä ghlɩnɩ.» 33 'Zezwii 'nyʋää sa'a 'dɩɩ, Piɛlɩ lɛ naa: «‑Muë'la 'wuë, wa ‑yimö 'bɩwʋ 'bhöö
         ‑kë, ‑amö na a, 'naa ‑kamö 'bɩwʋ 'bhöö 'lɩlɩlɩ.» 34 Piɛlɩ gbää sa'aa, Zezwii lɛ naa: «‑Tiamö n nyɩamöä dɛ'ɛ 'dɩ, zɩ'ɛ a sabʋ, ‑kɔkɔbhɛlʋ
         'naa 'kä ‑bhlɛ wɛlɩ 'pä, ‑nmö Piɛlɩ, n‑n 'kää 'wʋ taa cɛlɩnɩ nɩɩ, ‑n ‑nɩɩɛ ‑yi.»
         35 Ɔ lɛ: «‑Atʋ, ɛ ‑kä kwiee mɛɛ, n ‑nyɛmö 'sɔ ‑a ye 'ku, ‑maa 'naa ‑kamö 'kwädlɩ
         cɛlɩ.» Sɛɛ Piɛlɩ gbää da'aa, ɔ 'bhɩa ‑muë'la 'wuë, ‑sɩbhä wa gbämöä.Zezwii yɛ ‑mä Zɛsɩmanee bhibhee mö(Maakö 14.32-42; Lwiikö 22.39-46)36 Dɛ ‑bhlʋ dɛ wa laa Zɛsɩmanee, Zezwii ‑nyɛ 'ɔ ‑gänɩwaa 'sɔ wa ghlɛɛ lɛ, ɔ lɛ naa: «A nɩ glɩ ‑bhlɛ dɛ'ɛ sɛ, n 'kä mä'a Lagɔ bhibhee mö.»37 'N ɔ yiɛ wa gla'mö a nɩkpa ta ‑sɛ, Piɛlɩ mɔ, 'n Zebedee ‑yowluwa 'sɔ ‑kpɔ, ɔ ‑nyʋä
         'sɔ 'n wa yiɛ mö. Wa ‑wʋ mö dɔ'wʋ, 'n nganɔ yoo tenyii 'lɩbhä, 'n ɔ yiɛ kɔmanɩ.
         38 Ɔ lɛ naa: «'Saa lɛ ‑kaaa ghlɩɩ, n ‑kɩɩ dlɩ 'wʋ 'pää, na dlɩ lɛ 'kä ‑mä do. A glɩ
         dɛ'ɛ sɛ, a tɩa ngämö, a ‑nya'mö 'sɔ ‑a 'kä ‑gä.» 39 'N ɔ yuëë 'tikïyie 'wʋ gwë 'dionɩ, 'n ɔ yiɛ ‑kokomïladigbï glu 'pä, 'n ɔ yiɛ
         'wlu sɛ glɛ, 'n ɔ yiɛ Lagɔ bhibhe, ɔ lɛ naa: «‑Atʋ Lagɔ, ‑n ‑kä 'wʋ nguluu, 'klɩyɩyɛ
         a ‑dɔkɔ nɩ n 'kää dɛ'ɛ 'nɩmää, 'dianɩ'mu gwë. Miɛ abhlɩ da'a ‑maa, ‑na'a sɛ ‑n
         yɩbhää, ‑sɩbhä ma‑a nɩ 'wlʋnɩ 'yli, ‑maa ɛ nɩ tɩ 'na dlɩpäsaa ma.» 40 Ɔ bhibhee ‑sɩbhä 'wëë, 'n ɔ yiɛ 'ɔ ‑gänɩwaa ta ‑kpɔ yɔwʋ 'bɩwʋ mö. Ɔ lɛ 'bhöö'ɛ,
         wa ngämö. 'N ɔ yuëë gäla. Ɔ lɛ naa: «Piɛlɩ, a ‑nya'mö 'sɔ, ‑a 'kä ‑gä ‑këë
         'gïle ‑bhlʋ a 'yize 'kä 'plɩ a dɔ'wʋ, a'a bhä bhɛnɩ 'lɩlɩlɩ ‑a? 41 A nɩ tɩ ngämö, a nɩ bhibhe Lagɔ, ‑mäpäpʋ ‑kaanyɩ ghlɩ a tɩa ‑mä bhlinɩ. Nɩkpɛ
         'yɩbhä a‑a nyɩasɛ ɔ 'kä ‑li a ‑li nʋ ‑maa 'ɔ nɩkpɛglɩnɩsaa a za, ɔ'ɔɔ bhɛnɩ.» 42 'N ɔ yuë'ɛɛ gwë 'dionɩ, 'n ɔ yi'ɛɛ Lagɔ bhibhe, ɔ lɛ naa: «‑Atʋ, n‑n ‑kä nɩɩ, n
         nɩ 'nɩmä 'klɩyɩyɛ a ‑dɔkɔ nɩ klɩpaa nʋʋ, ‑na'a sɛ ‑n yɩbhää, ‑sɩbhä nɩ 'wlʋnɩ
         'yli.»43 Ɔ bhibhee 'wëë, 'n ɔ yi'ɛɛ 'ɔ ‑gänɩwaa ta ‑kpɔ yɔwʋ 'bɩwʋ mö. Ɔ lɛ 'bhöö 'lɛ,
         'yɛla lɩbhʋä tenyii zaa wa ngämö. 44 'N ɔ yuëë gwë 'dionɩ, 'n ɔ yi'ɛɛ 'wʋ tanadɔ'wʋ Lagɔ bhibhe. Sɛ ɔ bhibhe a‑a, ‑sɩbhä
         ɔ bhibhee 'yize. 45 Ɔ bhibhee 'wëë, 'n ɔ yia'aa yi, ɔ lɛ naa: «Ngämö a ngämö bhä abhlɩ? Nyɛpɛ a
         nyɛpɛ bhä 'yize ‑a? A yɩɛ, Nɩkpɛ a 'Yu, 'ɔ da yɛ ghlɛ, wa 'kɔ 'nyinylolinʋwaa kä'mö plɩnɩ. 46 Zaa a ‑sɔ 'wʋ ‑a 'kä mö, a yɩɛ! ‑Ɔ ‑ka'muë kä'mö plɩnɩɩ, ɔ ‑wʋ yi dɔ'wʋ.»Wa yɛ Zezwii köbhä(Maakö 14.43-52; Lwiikö 22.47-53; Zaa 18.1-11)47 Zezwii kɩ ngli cuu, Zwidaa ‑ɔ glɩnɩmöä 'ɔ ‑gänɩwaa kʋgbä'sɔ ‑kpɔ gla'mö a ‑nɔ
         ‑bhlʋʋ, 'n ɔ yiɛ ‑lɛ 'wʋ ghlɛnɩ. Ɔ ‑su nɩkpa a ‑bʋbʋ 'bɩwʋ, wa ‑su ‑gbëlie, wa ‑su
         swi. Nɩkpa 'la, Lagɔbʋbɔwaa a 'kifiea ‑nyɛ Zwiiföwaa a 'nɛɛnɩwa 'kädɩɩ 'sɔ, mʋa tuëë. 48 Zwidaa, ‑ɔ plɩnɩɛ Zezwii 'ɔ ‑gblɩwaa kä'möö, sɛ'ɛ ɔ 'nyʋä a‑a 'dɩ nɩɩ: «‑A ‑kä
         mö a nɩkpɛ n 'kää dlɩ gbönɩɩ, mɔɔ, a nɩ gbulo 'wʋ.» 49 Zaa, wa ghlɛɛ ‑lɛ cuu, 'n ɔ yiɛ Zezwii mönɩ, 'n ɔ yoo bhälɩ, ɔ lɛ: «‑Atʋ ‑ayo!»
         'N ɔ yoo dlɩ gbönɩ. 50 ‑Maa Zezwii lɛ naa: «'Tua, ‑na'a 'saa ‑n yiɛ nʋä, nu!» Ɔ 'nyɔɔ ‑sɩbhä 'dɩ cuu, nɩkpa
         ‑muë'la, 'n wa yiɛ Zezwii yɔwʋ 'dio, 'n wa yoo 'wʋ gbulo. 51 ‑Maa wa gbuloo 'wʋʋ, Zezwii a ‑gänɩwaa a gla'mö a nɩkpɛ ‑bhlʋ, 'n ɔ yiɛ 'ɔ ‑gbälɛɛ
         'ba 'mö ‑sɛ, 'n ɔ yiɛ Lagɔbʋbɔnyɔ 'kɔdɔɔ a libhonʋnyɔɔ a 'yukwlii ‑lɛ ‑dɩ. 52 ‑Maa Zezwii lɛ naa: «Piɛlɩ, ‑na'a ‑gbälɛɛ, fɛ ‑mä 'ba 'mö, ‑maa ‑ɔ ‑kä ɔ 'li ‑gbälɛ
         'mö 'lɩbhää, ‑gbälɛ 'mö wa 'kɔɔ 'lɩbhä ɔ 'kä 'ku. 53 Nn bhä sɛ ‑yi nɩɩ, 'n n ‑kä a 'yɩbhää, n yi a na dɩba Lagɔ 'mö 'winɩ, ɔ ‑kaa
         'wʋ yi. 'N n ‑kɔɔ a 'mö 'winɩɩ, ‑Gba ‑bhlʋ ‑kpɔ 'mö, ɔ ‑yi a Lagɔzuzuku a ‑zɩkpö 'kädɩ kʋgbä'sɔ ‑lɛmö. 54 ‑Maa n ‑kä a ‑sɩbhä 'zʋʋ, wɛlɩɩ yɩ cɛlɩɛ na dɛ ‑mä Lagɔbɔgʋʋ 'möö, sɛ yɩ 'kä
         a bhäa'a 'yli 'wlʋnɩ 'nɩ? [Sɛ'ɛ yɩ cɛlɩɛ ‑mä nɩɩ, 'saa ghölɩɩɛ dɛ'ɛ 'wuë, yɩ kä
         yɩ 'kä ‑sɩbhä 'wʋ 'plɩ klɩpaa.]» 55 'N Zezwii yia'aa ‑bʋbʋʋ 'mö a ‑nʋa 'yi gö. Ɔ lɛ naa: «Jɛzlʋnyɔ n glɩnɩ bhä zaa,
         nza a ‑su ‑gbëlie ‑nyɛ swi 'sɔ, 'n a ‑yii köbhä ‑a? Zilaa 'wuë 'mö, ‑mä Lagɔbudu 'Kɔdʋʋ 'mö, ‑mä n ‑wʋ a‑a 'kwädlɩ, 'n n 'cɩa a‑a nɩkpa Lagɔwɛlɩɩ, ‑maa a ‑nɩɩɛ a ‑mä
         köbhänɩ. 56 Nyɩasɛ yɩ'ɩɛ ‑sɩbhä 'wʋ 'plɩ, ‑maa Lagɔ 'a bhla'mö a 'möbhïlanɩwaa, 'wa bhïlawɛlɩɩ ‑yɩ cɛlɩɛ ‑mä Lagɔbɔgʋʋ 'möö, yɩ 'kä 'yli 'wlʋnɩ a za, nza yɩ
         'plɩɛ ‑sɩbhä 'wʋ.» Ɔ gbää sa'aa, 'ɔ ‑gänɩwaa 'wuë, 'n wa yoo yɔwʋ 'bhöö, 'n wa yiɛ futo.Wa yɛ Zezwii ‑mä Zwiiföwaa a ‑zijlituwa 'kädɩɩ a 'yila 'klʋ kwä(Maakö 14.53-65; Lwiikö 22.54-55,63-71; Zaa 18.12-14,19-24)57 ‑Wa köbhä a‑a Zezwii, wa ‑sooo, 'n wa yoo ‑mä Lagɔbʋbɔnyɔ 'kɔdɔɔ Kayiifö a mä'a kwä. Moyizɩ 'a Gböö a 'cɩawaa ‑nyɛ Zwiiföwaa a 'nɛɛnɩwa 'kädɩɩ 'sɔ, wa yɩbhä ‑mä 'wlu. 58 Wa ‑wɔɔɔ ‑mä kwä dɔ'wʋʋ, Piɛlɩ ‑gä ‑mä nimïnimï ‑këë, 'n wa yiɛ ‑mä 'ligbë
         'mö ghlɛ. Wa plɛɛ ‑mä, 'n ɔ yiɛ ‑mä plɛmö, ‑mä 'ligbëkʋwaa jijo'wʋ 'n ɔ yiɛ
         ‑mä sɛ glɩ, sɛɛ Zezwii 'a wɛlɩɩ 'kää 'wʋ bhlii, ɔ 'kä ‑sɩbhä 'ylɩmö. 59 ‑Maa wa ‑nyɛ Zezwii yiɛ ‑mä Kayiifö a 'ligbë 'möö, Lagɔbʋbɔwaa a 'kifiea ‑nyɛ ‑zijlituwa 'kädɩɩ 'sɔ, kïbhë a ‑maa 'kää Zezwii a dɛ 'zokwë glɩnɩ, ‑anyɩɩ za wa 'kɔɔ gbʋ 'wlumö
         'pä wa 'kɔ 'lɩbhä ɔ 'kä 'kuu, 'mö wa tɛlɩɛ sɛ, ‑maa wa 'naa ghlɩ. 60 Nɩkpa a ‑bɛ, wa ‑sɛnɩɛ 'möö, wa 'zʋ 'wa 'kïbhïzoku Zezwii ‑gömö, ‑maa yɩ 'wuë
         'mö 'kïbhë a ‑maa 'kɔɔ gbʋ köbhaa, wa 'naa ghlɩ. Wa bhïlaa 'wë 'lɩlɩlɩɩ, 'n
         nɩkpa 'sɔ yiɛ 'wʋ ‑sɔ, 61 wa lɛ naa: «Nɩkpɛ nɩ, ɔ lɛ, Lagɔbudu 'Kɔdʋʋ, ɔ bhɛnɩ ɔ 'kʋ wlɛ, ɔ 'kʋ 'ylɩ ta 'mö 'sɩbhänɩ.» 62 Wa gbää sa'aa, 'n Lagɔbʋbɔnyɔ 'kɔdɔɔ yiɛ 'wʋ ‑sɔ 'n ɔ yiɛ Zezwii nimï 'yɩbhä,
         ɔ lɛ naa: «‑Mi'la 'wuë wa bhïlaa da'a ‑na dɛɛ, ‑nn ‑sɩɩ bhä ‑gömö ‑a?» 63 ‑Maa Zezwii 'nɔɔ ngli pälɩ. Zaa, ɔ lɛ naa: «Lagɔ ‑ɔ ‑bhölɩ a 'nglɩ 'mö, n yɩbhamöä
         dɛ'ɛ nimï nɩɩ, Puënyɔɔ Lagɔ ‑sɛɛ ‑lɛ, Lagɔ 'a Yuu, mö ‑n glɩnɩ bhä ‑a? Mö ‑n ‑kä glɩnɩɩ, zligo ‑n ‑kaa 'dɩ 'nyɛ.»
         64 Zezwii lɛ naa: «‑Na'bhë ‑sɩbhä ‑n gbäa'aa da'a. ‑Maa sɛ'ɛ n nʋä nɩɩ, tɛɛnɩ dɛ'ɛ,
         Nɩkpɛ a 'Yu, ‑mä 'mötɛɛnɩLagɔ a luukɛ 'wʋ, ɔ yi ‑mä sɛ glɩɛ mö. ‑Zlɩ ɔ ‑kä ‑mä 'bhöönɩ,
         zlɩ ‑kä nuë do, ɔ kä yi dɔ'wʋ ‑wʋʋ, a'bhï a yo 'ylɩmö.» 65 Ɔ gbää sa'aa, Lagɔbʋbɔnyɔ 'kɔdɔɔ, 'n ɔ yiɛ ɔnyɩ ‑banɩɩ ku 'mö ghlɛnɩ. Ɔ lɛ naa:
         «Sɛ ɔ nyimaa da'a Lagɔ a 'nglɩɩ, a'bhï a 'nʋ ‑sɩbhä. Zaa, wɛlɩ ‑mii 'kɔɔ gbʋ köbhaa,
         a‑a nɩ tia'a ‑bhlɛ sɛ tɛlɩ. 66 Zaa, sɛ a gbä bhä sɛ ‑a nɩ 'zo?» Wa 'wuë wa lɛ naa: «Ɔ kä ɔ 'kä 'ku.»67 'N wa yia'aa Zezwii 'dɔ 'klʋ ngwla, 'n wa yoo ‑kwïli 'mö 'lɩbhä. Wa gla'mö a ‑mumuë
         'n wa pɔɔ kɛ 'yukwïla 'mö, 'n wa nʋä: 68 «Puënyɔɔ Lagɔ ‑sɛɛ ‑lɛ, ‑ɔ lɩbhamöä, yɩbhlɩnɔɔ ‑n 'kɔ 'nglɩ ‑dɩ.»Piɛlɩ yɛ Zezwii cɛlɩ(Maakö 14.66-72; Lwiikö 22.56-62; Zaa 18.15-18,25-27)69 ‑Maa ‑lɛ a 'tɛnyɩ 'la 'wuë 'mö, Piɛlɩ ɔbhlɩ, ‑mä 'pɩwʋ, ‑mä 'ligbë 'mö, ɔ glɩ
         ‑mä 'yize. Ɔ glɩ ‑lɛ, Lagɔbʋbɔnyɔ 'Kɔdɔɔ a libhonʋnglɔ ‑bhlʋ, 'n ɔ yoo yɔwʋ 'dio,
         ɔ lɛ naa: «‑Nmö nɩ, ‑n ‑gänɩmö a Galileeyi 'la wa laa Zezwii.» 70 Nglɔ gbää sa'aa, nɩkpabhë a 'yila 'klʋ, 'n Piɛlɩ yiɛ Zezwii cɛlɩ, ɔ lɛ naa: «N'n
         a'bhë 'saa ‑n bhïla da'a ‑yi.» 71 Ɔ gbää sa'a 'wëë, 'n ɔ yiɛ ‑lɛ ‑kosu yɔwʋ 'bhöö, ‑mä 'ligbëa a ngloluë 'wʋ
         'n ɔ yiɛ ‑mä mönɩ. 'N libhonʋnglɔ ‑mɔmɔɔ yo'ɛɛ yɩbhlɩnɩ. ‑Wa ‑wʋmöä ‑lɛ, 'n ɔ
         yuëë 'dɩ 'nyɛ, ɔ lɛ naa: «Ɔ‑ɔ nɩ 'dɛɛ, ɔ ‑gänɩmö a Nazalɛɛtɩyi 'la wa laa Zezwii.»
         72 'N Piɛlɩ yi'ɛɛ cɛlɩ, ɔ lɛ naa: «N zligo nɩɩ, nɩkpɛ 'la, n 'nɔɔ tɛkäsɛ ‑yi.» 73 Lɛ gwälɛ'ɛɛ 'tikïyie 'wʋ 'möö, ‑wa ‑wʋmö a‑a ‑lɛ 'n wa yiɛ Piɛlɩ yɔwʋ 'dio, wa
         lɛ naa: «‑Wa ‑gänɩ a‑a Galileeyi 'la a gla'mö a ‑nɔ ‑bhlʋ ‑n glɩnɩɛ ‑tiamö. Ɛ'ɛ
         ‑bhö nyɩasɛ, ‑maa ‑n ‑kä bhïlaa, ɛ 'kä ‑bhɩɛ Galileyii bhïla.» 74 Ɔ lɛ: «'N n ‑kä yiodɩ ‑sɛɛ, n nɩ 'ku, ‑maa nɩkpɛ 'la, n 'nɔɔ tɛkäsɛ a'bhë ‑yi.»
         ‑Gba 'la ‑bhʋlʋ ‑kpɔ 'mö, 'n ‑kɔkɔbhɛlʋ yiɛ gbʋ. 75 Wɛlɩɩ Zezwii 'nyɔ a‑a, nɩɩ: «‑Nmö Piɛlɩ, ‑kɔkɔbhɛlʋʋ 'naa 'kä ‑bhlɛ wɛlɩ 'pä, n‑n
         ‑kaa 'wʋ taa cɛlɩnɩ,» 'n Piɛlɩ yiɛ 'wʋ ligbanɩ, 'n ɔ yiɛ ‑mä 'wlʋ 'n ɔ yiɛ 'mɩɔkɔslʋ
         'wi.

Wa yɛ Zezwii ‑lɛ Pilaatɩ a 'yila 'klʋ kwä(Maakö 15.1; Lwiikö 23.1-2; Zaa 18.28-32)271 Zlɩ zɩɛ, 'zɔkpɔ 'pii 'mö, Lagɔbʋbɔwaa a 'kifiea ‑nyɛ Zwiiföwaa 'a 'nɛɛnɩwa 'kädɩɩ 'sɔ, 'n wa yiɛ'ɛɛ 'wlu 'yɩbhä, 'n wa yiɛ Zezwii
         'a wɛlɩɩ 'wlu ‑dɩ, wa lɛ naa, wa nɩ 'lɩbhɔ ɔ 'kä 'ku. 2 'N wa yoo gwa, ‑gɔmla 'kɔdɔɔ Ghlɔmɛɛyii wa laa Pilaatɩ a mä'a, 'n wa yoo ‑mä kwä.Zwidaa yɛ ɔnyɩ glɛ(Nʋnʋlii 1.18-19)3 Zwidaa ‑ɔ plɩnuë a‑a Zezwii kä'möö, ɔ 'yɩɛ sɛ wa ‑dɩɛ Zezwii 'a wɛlɩɩ 'wlu 'ylɩmöö,
         'n ɔ dlɩɩ yiɛ 'mö 'bhɛlɔ. Lagɔbʋbɔwaa a 'kifiea ‑nyɛ Zwiiföwaa a 'nɛɛnɩwa 'kädɩɩ 'sɔ, fälɛgöö a glʋ ‑bhlʋ fälɛgö kʋgbä ‑kpɔ
         wa 'nyɔ a‑a, 'n ɔ yuënyɩɛ ‑mä kwä. 4 Ɔ ghlɛɛ ‑mä, ɔ lɛ naa: «'A monii mɛɛ dɛ'ɛ, ‑maa n yɛ 'nyinyloli a 'kädɩ nʋ. Nɩkpɛ
         a ‑mɔ ‑ɔɔɔ gbʋ ‑gömö ‑kä, 'mö n plɩnanyɩɛ kä'mö.» Wa lɛ naa: «Zaa, ‑mɔ yɩ yɩlɩ
         bhäa'a 'wʋ 'nɩ? ‑Na 'yize a 'wʋ a ‑liɛ da'a.» 5 Wa 'nyɔɔ sa'a 'dɩɩ, ‑mä Lagɔbudu 'Kɔdʋʋ 'mö 'n ɔ yuëë ‑mä monii 'yli 'pä, 'n ɔ yiɛ ‑mä 'wlʋ 'n ɔ yiɛ ɔnyɩ glɛɛ mö.6 Zwidaa 'wlʋä ‑mä 'wëë, Lagɔbʋbɔwaa a 'kifiea 'n wa yiɛ monii 'wʋ 'libhï, wa lɛ
         naa: «‑Mä Lagɔbudu 'Kɔdʋʋ a monii a ‑lokwlii 'mö, ‑a ‑kä ‑mä moni nɩ 'zʋʋ, ‑a'a
         gböö a dɔ'wʋ, yɩ'ɩɛ nɛnɩ. Ɛ'ɛ ‑bhö nyɩasɛ, ‑maa moni nɩ, dlu a moniɛ.» 7 Wa 'zʋniɛ yɔwʋ ‑këë, wa lɛ naa: «Moni nɩ, 'lagblɛɛ wa laa mamanyɔɔ 'a 'lagblɛɛ,
         mö ‑a 'kɛɛ 'mö pɩa, nzɩɩ lɛgäwaa ‑kä mä'ä ‑a 'bhele 'kunɩ, ‑a 'kʋä ‑mä ziza.»
         8 Nza ɛ nglɩɩ pa‑aa dlu a 'lagblɛ, 'n wa lɛɛ ‑bhlɛ zɩ'ɛ ‑sɩbhä 'yize. 9 Wɛlɩɩ Lagɔ 'a 'möbhïlanɩnyɔɔ Zelemii cɛlɩɛ a‑a ‑mä 'ɔ Lagɔbɔgʋʋ 'möö, sa'a ‑sɩbhä yɩ 'wlʋnɩɛ 'yli. Sɛ'ɛ ɔ
         gbä a‑a nɩɩ: Fälɛgöö a glʋ ‑bhlʋ fälɛgöö kʋgbä, 'mö wa pɩa nɩkpɛ a ‑mɔ zlɔnɩɛ 'mö a 'pɩwʋ
            'mö. Moni 'la a 'zʋzʋgbʋʋ, 'mö Yizlaɛlɩ'a ngëyi 'mö a ‑nʋa ngluä 'wʋ.10 'Mö wa 'libhïä 'wʋ, sɛɛ Lagɔ nyɩaa a‑a 'dɩ, 'n wa yiɛ ‑sɩbhä mamanyɔɔ 'a 'lagblɛɛ
            pɩa.+Pilaatɩ yɛ Zezwii nimï 'yɩbhä(Maakö 15.2-5; Lwiikö 23.3-5; Zaa 18.33-38)11 ‑Mä ‑gɔmla 'kɔdɔɔ Pilaatɩ a mä'a, wa kwää ‑mä Zezwii, 'n ɔ yoo nimï 'yɩbhä,
         ɔ lɛ naa: «‑Nmö glɩnɩ bhä Zwiiföwaa a 'bhlɩlowli?» Zezwii lɛ naa: «‑Na'bhë ‑sɩbhä
         ‑n gbää da'a.» 12 Lagɔbʋbɔwaa a 'kifiea, wa ‑nyɛ Zwiiföwaa 'a 'nɛɛnɩwa 'kädɩɩ 'sɔ, 'n wa yo'ɛɛ 'kïbhïzoku ‑mimii ‑gömö
         'zʋ. ‑Maa yɩ 'wuë ɔ 'niɛ gbʋ 'wʋ ‑dɩ 'lɩlɩlɩ. 13 Sɩbhä a za Pilaatɩ lɛ naa: «'Kïbhï 'la 'wuë, wa 'bhöömöä da'a ‑gömö 'zʋä
         ‑n 'ni bhä ‑ngö ‑a?» 14 ‑Maa ɔ 'nɔɔ ngli pälɩ 'lɩlɩlɩ. Zaa, 'n yɩ yiɛ Pilaatɩ ngli yɩa.Zwiiföwaa lɛ wa nɩ kʋnɩ Zezwii su 'klʋ(Maakö 15.6-15; Lwiikö 23.13-25; Zaa 18.39–19.16)15 'Ylʋbö 'wuë 'mö, Galɛ'möwlʋfɛtɩɩ ‑kä ghlɛɛ, ‑gɔmla Pilaatɩ, 'n ɔ sɛ 'kwädlɩ
         nɩkpɛ ‑bhlʋ ‑jie 'mö. Nɩkpɛ a ‑mɔ nɩkpabhë gbää ɔ nɩ ‑sɛ ‑mä. 16 ‑Maa ‑lɛ a 'ylʋba 'la 'mö, nɩkpɛ ‑bhlʋ, nɩkpa 'wuë ‑yiɛ 'ɔ ‑lizoku 'kädɩɩ ɔ nʋä
         a za‑a, ɔ ‑wʋ a ‑mä ‑jie 'mö. 'Mö wa laa Balabasɩ. 17 'N Pilaatɩ yiɛ nɩkpaa ‑wa suä ‑lɛ 'ligbëa nuë 'wʋ nimï 'yɩbhä, ɔ lɛ naa: «Nɩkpɛ
         wa laa Balabasɩ, ɔ ‑nyɛ Zezwii wa laa Puënyɔɔ Lagɔ ‑sɛɛ ‑lɛ 'sɔ, wa 'sɔɔ a dɔ'wʋ, ‑mɔ a 'yɩbhä bhä n nɩ ‑sɛ ‑jie 'mö?» 18 Nyɩasɛ Pilaatɩ 'niɛ ‑sɩbhä gbä, ‑maa ɔ ‑yi sɛ nɩɩ, Zezwii, Zwiiföwaa a 'kädɩɩ,
         'yli ɔ këluëë, nza wa plɩnɔnyɩɛ kä'mö.19 Ɔ ‑wʋ Zezwii a ‑zijlea plɛ dɔ'wʋ, 'n ɔ 'lɛnglɛ yo'ɛɛ 'dɩ 'wʋ 'pä nɩɩ: «Nɩkpɛ 'la,
         ɔ'ɔɔ ‑lu nyima. Sabɔɔ nɩ a'bhë, ɔ za, 'nyinylɔyɛla 'käda n ghlɛɛ. Zaa, ‑sɛa ɔ wɛlɩɩ
         kɛ'mö.» 20 ‑Maa ɔ 'yɩbhää nɩkpaa nimïï, Lagɔbʋbɔwaa a 'kifiea, wa ‑nyɛ Zwiiföwaa 'a 'nɛɛnɩwa 'kädɩɩ 'sɔ, 'n wa yiɛ nɩkpa 'la 'wlumö nyima, wa
         lɛ naa: «A nɩ gaa Balabasɩ, ɔ 'kɔ ‑jie 'mö ‑sɛ, ‑maa a nɩ 'nyɔ 'dɩ nɩɩ, Zezwii 'mö
         wa nɩ 'lɩbhä ɔ 'kä 'ku.» 21 'N Pilaatɩ yi'ɛɛ 'wʋ 'sɔ ‑bʋbʋʋ nimï 'yɩbhänɩ, ɔ lɛ naa: «Nɩkpa nɩ 'sɔ ‑kpɔ a dɔ'wʋ,
         ‑mɔ a 'yɩbhä bhä, n nɩ 'tatinɩ 'yi?» Wa 'wuë wa lɛ naa: «Balabasɩ, mö ‑n nɩ 'tatinɩ
         'yi aa!» 22 Pilaatɩ lɛ naa: «N kɩ 'nʋ, ‑maa Zezwii wa laa Kliisɩ, sɛ a gbä bhä, sɛ n nɩ 'zo
         'nɩ?» Wa 'wuë wa lɛ naa: «Wa nɩ kʋnɔɔ su 'klʋ aa!»23 'N ɔ yuëë nimï 'yɩbhä nɩɩ: «‑Lizoku ‑mi ɔ nʋ bhä 'nɩ?» 'N wa yi'ɛɛ tenyii 'mö
         'kpa, wa lɛ: «Wa nɩ kʋnɔɔ su 'klʋ aa!»24 Sɛɛ nɩkpa a dila sumanɩɛ sa'a tenyii 'yize, Pilaatɩ 'yɩɛ ‑sɩbhä 'ylɩmöö, ɔ ‑yi
         sɛ nɩɩ ɔ'ɔɔ ɔ 'kä 'wa dila 'mö 'bhɛla zaa, 'n ɔ yiɛ 'nyu 'wʋ 'libhï, wa 'wuë a
         'yila 'klʋ, 'n ɔ yiɛ kɛ wɔlʋ. Ɔ lɛ naa: «Nɩkpɛ nɩ 'nɩɛ gbʋ ‑gömö ‑kä. Zaa, 'ɔ kwiee
         a gbʋʋ, ‑amöö 'nuaa na a ‑kä, a 'yize a 'wʋ a ‑lia‑a.»25 Ɔ gbää sa'aa, wa 'wuë wa lɛ naa: «'Ɔ kwiee a gbʋʋ, ‑a ‑nyɛ ‑a'a yuëa 'sɔ, wʋ nɩ
         mɛanyɩ ‑gömö.» 26 'N Pilaatɩ yia'aa Balabasɩ 'yi 'tatinɩ. 'N ɔ yiɛ 'slʋja 'dɩ 'nyɛ nɩɩ, wa nɩ 'sɛlɩ
         Zezwii, wa 'kɔ su 'klʋ kʋnɩɛ mö.'Slʋjaa yɛ Zezwii ‑di zia(Maakö 15.16-20; Lwiikö 23.11; Zaa 19.2-3)27 Pilaatɩ 'a 'slʋjaa 'n wa yiɛ Zezwii 'wʋ 'libhï, 'n wa ‑nyɔɔ yiɛ ‑mä 'ɔ 'ligbëa
         a jijo'wʋ 'dio. 'N wa yiɛ wa 'bhɩaslʋja 'wuë wäzɩ 'n wa yiɛ Zezwii binɩ. 28 'N wa yoo 'ɔ ‑banɩɩ 'mö ‑sɛ, 'n wa yoo ‑bäna 'käda 'mö päla. Sanyɩ‑na 'bhlɩlowluwaa
         ‑suä 'möö, a 'zɩzla. 29 'N wa yiɛ ‑dɛglaglipë lɩbhä 'tɩɩ, 'n wa yonyɩɛ 'wlu zʋ, 'n wa yo'ɛɛ ‑peyi luukɛ
         'mö zʋ 'nglɩmönyɔ a sɛ. Wa 'zoo sa'a 'wëë, 'n wa pää ‑lɛ ɔ dlɩ 'mö ‑kokomïladigbï
         glu, 'n wa nɛpɔɔ, 'n wa nʋä: «Zwiiföwaa a 'bhlɩlowli, ‑na nyɛmʋ nɩ zumanɩ!» 30 'N wa ngwlɔɔ 'dɔ 'klʋ, 'n wa sɔɔ ‑peyii kä'mö, 'n wa ‑dɩnɔnyɩɛ 'wlu yɔwʋ. 31 Wa nɛpɔɔ sa'a 'wëë, ‑bäna wa pälɔɔ a‑a 'möö, 'n wa yonyɩɛ 'mö ‑sɛ, 'n wa yoo
         'ɔ ‑banɩɩ 'mö päla, 'n wa ‑nyɔɔ yia'aa mö wa 'kɔ su 'klʋ kʋnɩ.Wa yɛ Zezwii su 'klʋ kʋnɩ(Maakö 15.21-32; Lwiikö 23.26-43; Zaa 19.17-27)32 Wa ‑nyɛ Zezwii ‑wʋ mö dɔ'wʋ, 'n wa ‑nyɛ nɩkpɛ ‑bhlʋ yiɛ ‑mä 'yio 'wʋ 'wʋ gbanɩ.
         Ɔ nglɩɛ Simɔɔ. Glɔ ‑bhlʋ wa laa Silɛɛnɩ, ‑mä a nɩkpɛɛ. Nɩkpɛ 'la 'n wa yoo 'wlumö
         köbhänɩ, suu wa 'kää Zezwii 'klʋ kʋnɩɩ, 'n wa yonyɩɛ sula. 33 Wa möä, 'n wa yiɛ dɛ ‑mämaa ‑bhlʋ ghlɛ. ‑Lɛ wa laa Gogotaa, mɩɩ sɛɛ zɛmö nɩɩ 'wutɔkʋ.
         34 Wa ghlɛɛ ‑lɛ 'n wa yiɛ Zezwii nʋ 'nyɛ ɔ 'kä 'nɩmä. Nʋ 'la, ‑gwäzɩ wʋ kää 'mö.
         Zaa, ɔ yuä nglii, ɔ lɛ ɔ 'naa nɩmʋ. 35 'N wa yoa'aa 'wʋ 'libhï, 'n wa yoo ‑lɛ suu 'klʋ kʋnɩ. Wa kʋnɔɔɔ ‑lɛ 'wëë, 'n wa
         yiɛ 'ɔ ‑banɩɩ ‑nɩgbɩ 'wʋ 'pä wa 'kɩ dlinɩ. 36 Wa 'pää ‑nɩgbɩ 'wëë, 'n wa yiɛ sɛ glɩ wa 'kɔ ‑kʋ. 37 Suu wa kʋnɩɛ Zezwii 'klʋʋ, wʋ ghäyɩdaa, 'kïbhë ‑bhlʋ ‑a slʋnɩɛ nɩkpa 'ɔ 'lɩbhälɩbhʋʋ
         a zɛmöö, 'mö wa mɩanɩɛ ‑mä. Sɛ'ɛ a nʋä nɩɩ: Zezwii, Zwiiföwaa a 'bhlɩlowli. 38 Wa kʋnɩmö'ɛ ‑lɛ jɛzlʋwa 'sɔ 'wa swii 'klʋ. ‑Bhlʋ ‑wʋ mä'ä ɔ luukɛ 'wʋ, ‑bhlʋ ‑wʋ
         mä'ä ɔ kɔpɛ 'wʋ.39 ‑Maa dɛ wa kʋnɩɛ da'a Zezwii, nɩkpaa wa ghlɛnɩɛ ‑lɛ, wa ‑kɔɔ 'ylɩmöö, nimïla wa
         kplisanɔɔ, 'n wa bɩtɩɛ 'wlu, 'n wa zio ‑di, 40 'n wa nʋä: «Ee ‑la! ‑Nmö gbä'ɛ nɩɩ, ‑n yi Lagɔbudu 'Kɔdʋʋ wlɛ, ‑n yi 'ylɩ ta ‑mumuu 'sɩbhänɩ, ‑n ‑kä ‑tiamö Lagɔ 'a Yuu glɩnɩɩ, 'bhöö
         yɩ ‑lɛ su 'klʋ, ‑n 'kä sɛ 'sibhë, ‑n 'kä ‑nanyɩ puë.» 41 Sɛ ‑bhʋlʋ ‑kpɔ 'la, Lagɔbʋbɔwaa a 'kifiea muë, Moyizɩ 'a Gböö a 'cɩawaa muë, 'n 'nɛɛnɩwa 'kädɩɩ, ‑sɩbhä wa nɛpɔmöä Zezwii. Wa lɛ naa: 42 «Ɔ yɛ nɩkpa a ‑bɛ puë, ‑maa ɔ'ɔɔ ɔnyɩ a puëpuu bhɛnɩ. Mɔɔ glɩnɩ'ɛ Yizlaɛlɩ a 'bhlɩlowlii, ɔ nɩ kwliɛ ‑ka ‑lɛ suu 'klʋ, ‑a 'kɔ 'ylɩmö, ‑a 'kɔ dlɩ 'wʋ ‑kä.
         43 Ɔ lɛ Lagɔ 'mö ɔ 'tɛɛnɩ dlɩ 'n ɔ yi'ɛɛ nɩɩ, Lagɔ 'a Yuu 'mö ɔ glɩnɩɛ nʋ. Zaa, ‑a
         nɩ 'tatinɔɔ ‑ka 'yi, Lagɔ ‑kɔɔ puëë yii, ‑a 'kɩ 'ylɩmö.» 44 Jɛzlʋwa 'la 'sɔ ‑kpɔ wa kʋnɩmö a‑a ‑lɛ ɔ yɔwʋ swi 'klʋʋ, ‑sɩbhä wa nɛpɔmɔ'ɛɛ wabhlɩ.Zezwii a nyɛmʋ yɛ bhɩɛ(Maakö 15.33-41; Lwiikö 23.44-49; Zaa 19.28-30)45 'Ylʋ ‑wʋ 'du 'mö, 'n 'yuylukwëa yiɛ bhlɩɩ 'wuë ‑gömö yi. A ‑sɛ 'gïle ta. 46 ‑Maa ‑kidogïle ta 'mö a sɛ, 'n Zezwii yiɛ tenyii 'mö 'kpa, ɔ lɛ: «Eli, Eli, lɛma
         sabatani?+» Mɩɩ sɛɛ zɛmö nɩɩ: «‑Atʋ Lagɔ, ‑Atʋ Lagɔ, 'saa bhä n‑n ‑yii 'wʋ ylɛ?» 47 Zezwii 'kpaa 'möö, ‑wa ‑wʋmöä ‑lɛ, wa gla'mö a ‑mumuë, wa lɛ naa: «A ‑pʋnɩ 'yukwli,
         ‑maa ɔ wäzɩ Lagɔ a 'möbhïlanɩnyɔ Elii.» 48 Wa gla'mö a nɩkpɛ ‑bhlʋ, 'n ɔ yiɛ guë, 'n ɔ yiɛ ‑yʋkʋdudukwë kie mö, 'n ɔ yeaa
         ‑mä nʋʋ ‑wʋ kää nɩnɩ 'mö 'ngwa, 'n ɔ yeaa ‑peyi 'yli gwanɩ, ɔ yiɛ, 'n ɔ yiɛ Zezwii
         ‑peyii nuë 'wʋ 'zʋ, ɔ 'kä ‑yʋkʋdudukwëa ngʋngwanɩ, ɔ 'kä 'nɩmä. 49 ‑Maa ‑muë'la lɛ nɩɩ: «'Nɩgbö, 'n Elii ‑kɔɔ ‑lɛ su 'klʋ ‑sɛɛ yii, ‑a 'kɩ 'ylɩmö.»
         50 'N Zezwii yi'ɛɛ tenyii 'mö 'kpa 'n 'ɔ nyɛmʋʋ yiɛ bhɩɛ. 51 ‑Maa Lagɔbudu 'Kɔdʋʋ a 'kïbhëa ‑a ‑wʋä tenyii 'wlɩlɩɩ, ghlidoo 'kɔdʋʋ ‑bhlʋ muu zizaa ‑mä 'wʋ. Zezwii
         bhliɛ nyɛmʋ cuu, ghlidoo 'la, 'n wʋ yiɛ jijo'wʋ 'mö ghlɔnɩ ‑bioo, tɛɛnɩ ‑mä ghäyɩ
         'wʋ ‑këë mä'ä zɛmö. 'N dʋdʋʋ yiɛ tɩtlɛnɩ, 'n kpayaa yiɛ 'mö ghɔlɔ, 52 'n lesikpï yiɛ nuë do. Bhla'mö a Lagɔnɩkpa a ‑bɛ ‑wa 'ku a‑a 'n wa yiɛ gɔlɔ, 53 ‑zlɩ Lagɔ gälaa Zezwii, 'n ɔ yoo glu ‑sɛ 'wëë, nɩkpa 'la, 'n wa yiɛ ‑mä lesikpï
         'mö 'wlʋ, 'n wa yiɛ ‑mä Zɛluzalɛɛmö glɔ 'mö plɛ, nɩkpa a ‑bɛ 'yuë 'ylɩmö.54 'Slʋjaa ‑wa ‑kʋ a‑a Zezwii, wa ‑nyɛ 'wa 'kifii 'sɔ, wa 'yɩɛ dʋdʋʋ ‑wʋ tɩtlɛnɩɛ ‑nyɛ
         'saa 'plɩɛ 'wʋ 'sɔ 'ylɩmöö, 'n nganɔ yuëë köbhä tenyii, wa lɛ naa: «Nɩkpɛ nɩ,
         Lagɔ 'a Yuu 'mö ɔ glɩnɩ a‑a ‑tiamö.» 55 ‑Maa 'ngwlɩ a ‑bɛ ‑wa ‑gänɩmö a‑a Zezwii, 'n wa yi a‑a ‑mä Galilee‑bhölɩɩ 'mö
         'bhöö, ‑wa ‑wɔɔ a‑a 'ylii, wa ‑wʋmö a ‑lɛ. Wa 'nɩgbö 'yukudɛ 'n wa ylɛɛ. 56 Wa gla'mö, Madalaa a 'ylikwii Malii mɔ, Zaakö ‑nyɛ Zɩzɛɛfʋ 'sɔ a ‑da Malii mɔ, 'n
         Zebedee ‑yowluwa a ‑da, wa ‑wʋmö a ‑lɛ.Wa yɛ Zezwii a ‑gäzɛɛ ziza(Maakö 15.42-47; Lwiikö 23.50-56; Zaa 19.38-42)57 Zezwii 'kuä 'wë a ‑kidosɛ, nɩkpɛ ‑bhlʋ wa laa Zɩzɛɛfʋ, 'n ɔ yiɛ yi. Wʋlʋnɩnyɔ ɔ
         glɩnɩɛ. Glɔ ‑bhlʋ wa laa Alimatee, ‑mä a nɩkpɛɛ. Zezwii 'mö ɔ ‑gänɩmö a 'yɛɛ ɔbhlɩ.
         58 Nɩkpɛ 'la, 'n ɔ yiɛ ‑mä Pilaatɩ ghlɩ, ɔ lɛ naa: «N bhiamö, n 'kä Zezwii a ‑gäzɛɛ
         kie mö, 'n 'kɛ ziza.» 'N Pilaatɩ yiɛ nɩkpa 'dɩ 'nyɛ, wa 'kä ‑gäzɛɛ kie mö, wa
         'kɛ Zɩzɛɛfʋ yowʋ 'nyɛ. 59 Nɩkpɛ 'la, 'n ɔ yiɛ ‑gäzɛɛ 'wʋ 'libhï, 'n ɔ yee lekwi 'pɩpɛ 'pɩpɛ bibe 'tɩɩ, 60 'n ɔ yee zizaa mö. Ɔnyɩa 'a lesikpëa wa 'bhlu a‑a ‑budubheyi a sɛ ‑mä kpayi a ‑gägaa
         'möö, ‑mä ɔ zizaa Zezwii a ‑gäzɛɛ. 'N ɔ yiɛ kpiyi 'kädɛ 'bhisa 'n ɔ yee ‑lɛ lesikpëa
         a ngloluë 'wʋ 'zʋ, 'n ɔ yiɛ ‑lɛ ‑gba 'n ɔ yiɛ mö. 61 ‑Maa ɔ ‑wʋä Zezwii a ‑gäzɛɛ ziza dɔ'wʋʋ, Madalaa a 'ylikwii Malii, ɔ ‑nyɛ Malii
         ‑mɔ'la 'sɔ, wa ‑wʋmö a ‑lɛ. Wa glɩ ‑lɛ lesikpëa yɔwʋ, 'n ɔ yee ziza.Wa yɛ Zezwii 'a lesikpëa 'slʋja nuë 'wʋ zʋ62 Zlɩ ‑ka zɩɩ, ‑gwlɛnɩzlɩɛ zaa, Lagɔbʋbɔwaa a 'kifiea, wa ‑nyɛ Falizɩɛwaa 'sɔ, 'n wa yiɛ ‑mä Pilaatɩ ghlɩ. 63 Wa lɛ naa: «‑Atʋ 'kɔdɔ, ‑a'a dilaa yɛ ‑lɛ bhlinɩ nɩɩ, yionyɔ 'la ‑ɔ 'kuä ‑kido 'wʋʋ,
         dɛ ɔ ‑bhölɩ a‑a ‑bhlɛ, sɛ'ɛ ɔ nyɛ a‑a nɩkpa 'dɩ nɩɩ, ɔ ‑kä 'ku 'wë a ylɩ a tanɛɛ
         'mö, ɔ yi gɔlɔ ɔ yi glu 'wlʋ. 64 Zaa, 'nyɛ nɩkpa 'dɩ, wa 'kä 'ɔ lesikpëa ‑kʋä mö ‑këë ylɩ 'la ta ‑kpɔ 'kä 'plɩ,
         nzɩɩ 'ɔ ‑gänɩwaa tɩa ɔ ‑gäzɛɛ 'wi ghlie yi 'wë, wa tɩa ɔ 'tɩtɩ bia nɩɩ ɔ yɛ gɔlɔ ɔ yɛ glu 'wlʋ.
         ‑Maa n‑n 'nɩa ‑sɩbhä 'zʋʋ, widɩ 'la wa 'käa'aa ‑sɩkaa ‑sɛ, sɛ yɩ 'kää nɩkpa 'wlumö
         nyima, ‑sɩbhä yia 'mö 'tɛɛ, ‑sɩbhä yia tɛkädɔ'wʋ 'wʋ zi.» 65 'N Pilaatɩ yuëë 'slʋja yo'wʋ 'nyɛ, ɔ lɛ naa: «Nɩkpa muëë dɛ'ɛ, wa 'kä lesikpëa
         ‑kʋ. A ‑kä möö, a sɛ a bhɛnɩɛ, a nɩ ‑kʋ ‑sɩbhä lesikpëa.» 66 Nɩkpa 'la 'n wa ‑nyɛ 'slʋjaa yiɛ mö. Wa möä, lesikpëa a ngloluëa 'n wa yeaa sasɛ
         ‑gba, 'n wa yiɛ ‑lɛ kpiyii mɩanɩ 'wë 'tɩɩ, 'n wa yiɛ ‑lɛ ɛ 'klʋ yɩblɩnɩdɛ 'zʋ, 'n
         wa yiɛ 'slʋjaa 'dɩ 'nyɛ wa 'ka ‑kʋ.
         
            
               	Zakalii 11.12-13; Zelemii 18.2-3; 19.1-2; 32.6-15.

Zezwii yɛ glu 'wlʋ(Maakö 16.1-8; Lwiikö 24.1-12; Zaa 20.1-10)281 ‑Gwlɛnɩzlɩɩ 'plɩɛ 'wëë, 'dimasi a 'zɔkpɔ 'pii 'mö, Madalaa a 'ylikwii Malii ‑nyɛ ɔ 'tʋɔ Malii
         'sɔ, 'n wa yiɛ Zezwii a lesikpëa 'wʋ mö. 2 Wa ‑wʋ ‑lɛ, wa lɛ zʋ a sɛ'ɛ cuu, 'n dʋdʋ yiɛ tenyii tɩtlɛnɩ. 'N Lagɔzuzukwë ‑bhlʋ yiɛ ‑mä ghäyɩ 'wʋ 'bhöö, 'n a yiɛ ‑lɛ lesikpëa nuë 'wʋ sɛ 'sibhë, 'n
         a yiɛ kpiyii 'bhisa, 'n a yee ‑lɛ ngloluë 'wʋ ‑sɛ, 'n a yee ‑gömö sɛ glɩ. 3 Lagɔzuzukwë 'la, ‑n ‑kaa 'ylɩmöö, lɩ a lɩɛ ‑gbägbadɛ a 'dɛlɩ a sɛ. 'A ‑banɩɩ a
         ‑plaa 'möö, yɩ 'wuë yɩ ‑wʋ buuu ‑yɩsɩpupukwë a sɛ. 4 ‑Maa 'slʋjaa ‑wa ‑kʋ a‑a lesikpëa, wa 'yɩɛ ‑li 'la 'ylɩmöö, wa 'wuë nganɔ a za
         tɩtlɛnɩ wa tɩtlɛnɩɛ 'n wa yiɛ sɛ 'sulo, wa 'kä ‑bhɩɛ 'ku wa yɛ 'ku. 5 ‑Maa ngwlɩɩ wabhlɩ 'n Lagɔzuzukwëa yuëë 'dɩ 'nyɛ, a lɛ naa: «Nganɔ nɩ tanyɩ 'lɩbhä.
         N ‑yi sɛ nɩɩ, Zezwii wa kʋnɩ a‑a su 'klʋʋ, ɔ ‑gäzɛɛ, 'mö a tɛlɩɛ sɛ. 6 Ɔ'ɔɔ mä'ä ‑wʋ, ɔ yɛ glu 'wlʋ 'wë, sɛ ɔ 'nyanyɩ a‑a 'dɩɩ. Zaa, a yi, dɛ wa 'zʋ a‑a
         ɔ ‑gäzɛɛ, a 'kä ‑lɛ 'ylɩmö. 7 A nɩ mö, a nɩ 'pulo, a 'kä 'ɔ ‑gänɩwaa 'dɩ 'nyɛ nɩɩ, ɔ yɛ glu 'wlʋ. ‑Maa ‑mä Galilee‑bhölɩɩ 'mö ‑mä ɔ 'kää mö, ‑mä
         a 'kɔɔ ghlɩnɩ. Wɛlɩ n yeanyɩ a‑a 'nyɛɛ, miɛ da'a.» 8 Lagɔzuzukwëa 'nyʋää sa'a 'dɩ 'wë cuu, ‑sɩkaa ‑sɩkaa 'n wa yiɛ lesikpëa yɔwʋ 'bhöö,
         wa guë, wa 'wuë nganɔ ‑wuë ‑bhlɛ ku 'mö, 'mäna a dɔ'wʋ wa'aa'ɛ ‑sɩbhä a sɛ ‑wʋ,
         'n wa yiɛ Zezwii 'a ‑gänɩwaa 'dɩ kwä. 9 Wa ‑wʋ mö dɔ'wʋ cuu, Zezwii a'bhë 'n ɔ yuëë gbanɩɛ yi, ɔ lɛ naa: «N bhälanyɩ!»
         'N wa yoo yɔwʋ 'dio, 'n wa yiɛ ‑lɛ ɔ dlɩ 'mö ‑kokomïlaladigbï glu 'pä, 'n wa yiɛ
         'ɔ kplɩɩ kɛ 'wʋ köbhä 'n wa yoo 'wlu 'nyɛ. 10 'N ɔ yuëë 'dɩ 'nyɛ nɩɩ: «Nganɔ nɩ tanyɩ 'lɩbhä. ‑Maa a nɩ mö a 'kä na ‑daayuë
         'dɩ 'nyɛ nɩɩ, wa nɩ mö ‑mä Galilee‑bhölɩɩ 'mö. ‑Mä wa ‑kaaa 'ylɩmönɩ.»11 Ngwlɩɩ nɛmö ‑bhlɛ 'yio 'wʋ, 'slʋjaa ‑wa ‑kʋ a‑a lesikpëa, wa gla'mö a ‑mumuë,
         'n wa yiɛ ‑mä glɔ 'mö mö, 'n wa yiɛ ‑mä Lagɔbʋbɔwaa a 'kifiea ghlɩ, sɛɛ wɛlɩɩ 'wuë 'plɩɛ 'wʋʋ, 'n wa yuëë ‑sɩbhä 'tɩtɩ 'nyɛ. 12 Lagɔbʋbɔwaa a 'kifiea wa ‑nyɛ Zwiiföwaa 'a 'nɛɛnɩwa 'kädɩɩ 'sɔ, wa 'yɩbhää 'wluu,
         'n wa yiɛ ‑mä moni a ‑bɛ ‑sɛ, 'n wa yee 'slʋjaa 'nyɛ. 13 Wa lɛ naa: «A ‑kä 'tɩtɩ ‑sɛɛ, a nɩ nʋ nɩɩ: ‑A ngämö sabʋ, 'n 'ɔ ‑gänɩwaa yiɛ yi,
         'n wa yiɛ ɔ ‑gäzɛɛ 'wi ghli. 14 ‑Maa ‑gɔmlaa ‑kɩɩ 'nʋʋ, ‑a ‑yi sɛ ‑a 'kɔ 'dɩ 'nyɛ 'n a 'naa 'kä gbʋ ghlɩɩ.» 15 'N 'slʋjaa yiɛ moni 'wʋ 'libhï, sɛɛ Zwiiföwaa a 'kädɩ 'la gbä a‑a wa nɩ gbä 'tɩɩ,
         'n wa yiɛ ‑sɩbhä gbä. ‑Lɛ a wɛlɩ 'la mɩɩ mlɩmanɩɛ Zwiifö‑bhölɩɩ 'wuë ‑gömö.
         ‑Sɩbhä wa sɩɛ ‑bhlɛ zɩ'ɛ 'yize.Zezwii yɛ 'ɔ ‑gänɩwaa ɔnyɩ 'ylimö tulanɩ(Maakö 16.14-19; Lwiikö 24.36-51; Zaa 20.19-23)16 Zezwii 'a ‑gänɩwaa kʋgbä‑bhlʋ ‑kpɔ, sɛɛ Zezwii 'nyʋä a‑a 'dɩɩ, ‑mä Galilee‑bhölɩɩ 'mö a ‑gägaa
         ɔ 'pänuë a‑a, ‑mä a 'wlu, 'n wa yiɛ ‑mä mö. 17 Wa ghlɛɛ ‑mä, wa lɛ zʋ a sɛ'ɛ, Zezwii ‑wʋ ‑mä. Wa 'yoo 'ylɩmöö, 'n wa yiɛ ‑lɛ
         ɔ dlɩ 'mö ‑kokomïladigbï glu 'pä 'n wa yoo 'wlu 'nyɛ. ‑Maa ‑sɩbhä yɩ ‑wʋ 'mö,
         wa gla'mö a ‑mumuë, gʋgɔgʋgʋʋ ‑wuëë dila zɛmö. 18 'N Zezwii yuëë yɔwʋ 'dio, ɔ lɛ naa: «‑Mä zlɩ 'mö, 'n mä'ä dʋdʋ 'wʋ, ‑amö Lagɔ
         'nyɛɛ 'mötɛɛnɔ ‑lii 'wuë ‑gömö. 19 Sɩbhä a za, a nɩ mö ‑mä 'bhlɩbhëa 'wuë ‑gömö, nɩkpa 'wuë, a nɩ 'zuuë na ‑gänɩwa
         'wʋ. A nɩ wɔluë 'wlu, Dɩbaa a 'nglɩ 'mö, Yuu a 'nglɩ 'mö, 'n 'Wugɔmʋʋ 'Wlɩlɩ a 'nglɩ 'mö. 20 Wɛlɩɩ 'wuë n 'cɩanyɩɛ, a nɩ 'nyʋä 'dɩ wa 'kɩ 'klʋkpamö 'zʋ. ‑Maa a nɩ kɩ 'kwädlɩ
         dlɩ 'wʋ nɩɩ, zila 'wuë 'mö, n yeanyɩ jijo'wʋ ‑këë, 'n 'pɩwʋ 'kää 'yli bhɩɛ.»

Zaa Batisɩ 'a Lagɔwɛlɩɩ(Matie 3.1-12; Lwiikö 3.1-18; Zaa 1.19-28)11 'Mänatɩtɩɩ ‑yɩ bhïlaa Lagɔ 'a Yuu Zezwii Kliisɩ a dɛɛ, dɛ'ɛ yɩ tɛɛnɩɛ. 2 Lagɔ a 'möbhïlanɩnyɔ Ezayii, sɛ ɔ 'cɛlɩ a‑a ‑mä 'ɔ Lagɔbɔgʋʋ 'mö nɩɩ, Lagɔ lɛ naa:Yɩɛ, 'na ‑gbäglɛyii 'mö n tiee ‑mä ‑na 'yuku,ɔ 'kä ‑na'a 'yioo ‑sɛ.3 Nɩkpɛ ‑bhlʋ ‑wʋ ‑mä 'muse 'klʋ, ɔ pä wɛlɩ, sɛ'ɛ ɔ nʋä nɩɩ:A nɩ gïganɩ 'ywii 'wuë 'wlu.A nɩ zlɔmanii 'mö,‑maa ‑Alowli Lagɔ ‑wʋ yi dɔ'wʋ.+4 Sɛɛ Ezayii 'cɛlɩ a‑a 'tɩɩ, -sɩbhä Zaa Batisɩ 'wlʋnɩɛ ‑mä 'muse 'klʋ 'yli. 'N ɔ nyɛɛ
         nɩkpa 'dɩ nɩɩ: «A nɩ ligba a 'kä 'a ‑lizokuu kɛ'mö ‑sɛ, n 'kanyɩ 'wlu wɔlʋ, nzɩɩ Lagɔ 'käa 'a 'nyinylolii a gbʋʋ 'yi 'tatinɩ.» 5 ‑Mä Zeluzalɛɛmö a ‑nʋa, wa ‑nyɛ ‑mä Zwidee‑bhölɩ ‑gömö a ‑nʋa 'wuë 'sɔ, 'n
         wa yi a‑a ‑lɛ Zaa Batisɩ yɔwʋ, wa ‑kä 'wa 'nyinylolii a bïï ‑sɛ 'wëë, 'nyudɔlʋ
         'kɔdʋʋ wa laa Zludɛɛ 'mö 'n ɔ wɔlʋnuë ‑mä 'wlu. 6 Zaa Batisɩ, nɩmadebïli a ‑bäna ɔ ‑plaa 'mö, 'n ɔ ‑bhlɩnɩɛ nɩmɛkubɛtʋ 'mlɩ. ‑Gägö
         ɔ liɛ 'n ɔ mɛnɩɛ lɔgʋkpö. 7 Nɩkpaa ‑wa yiɛ ‑lɛ ɔ yɔwʋʋ, sɛ'ɛ ɔ nyʋä 'dɩ nɩɩ: «Nɩkpɛ ‑gä nimï, ɔ yi yi, n ‑nyɔɔ
         'nɩɛ ‑bhëgabhëganɩ. Ɔ 'ghïli tenyii ɔ ziii 'wʋ. N 'kɔ yɔwʋ 'dio, n 'kä 'ɔ 'siikplii
         bulonɩ a dɔ'wʋ, n'n‑ä 'ke ‑kä. 8 ‑Amö na a, 'nyu 'mö n wɔlʋnanyɩɛ 'wlu, ‑maa ɔbhlɩ, ɔ ‑kä yii, 'Wugɔmʋʋ 'Wlɩlɩ 'mö ɔ 'kanyɩɛ 'wlu wɔlʋnɩ.»Zaa Batisɩ yɛ Zezwii 'wlu wɔlʋ(Matie 3.13–4.11; Lwiikö 3.21-22; 4.1-13)9 'Tɛnyɩ 'mö Zaa Batisɩ ‑wʋä nɩkpa 'wlu wɔlʋ dɔ'wʋʋ, Zezwii 'bhöö ‑mä Galilee a ‑glɔ wa laa Nazalɛɛtɩ, 'n ɔ yoo ‑mä Zludɛɛ
         yɔwʋ ghlɩ, 'n Zaa yoo 'wlu wɔlʋ. 10 Ɔ wɔlɔɔɔ 'wlu 'wëë, Zezwii ‑wʋ ‑mä 'nyu 'mö 'wlʋ dɔ'wʋ, ɔ lɛ zʋ a sɛ'ɛ cuu, zlɩ
         yɛ nuë do, 'n Lagɔ 'a 'Wugɔmʋʋ yiɛ sɛ 'sibhë, Zezwii yiloo 'wʋ, ɔ 'kä ‑bhɩɛ ‑kpakʋ,
         'n ɔ yoo ‑gömö yi. 11 ‑Mä zlɩ 'mö, 'n wɛlɩ yiɛ ‑mä 'bhöönɩ, yɩ lɛ naa: «‑Nmö glɩnɩɛ 'na dlɩsɛkäyuu,
         ‑nmö ‑bhööä 'mäna 'wʋ.» 12 ‑Mi'la 'plɩɛ 'wëë, 'n Lagɔ 'a 'Wugɔmʋʋ ‑nyɛ Zezwii yiɛ ‑mä 'muse 'klʋ mö. 13 Ɔ ‑sɛ ‑mä 'ylɩ a gwlɩ 'sɔ. Ylɩ 'la 'wuë 'mö, ‑sɩbhä Sataa pɔɔ ‑mä. ‑Mä 'muse
         'klʋ, ‑mä 'kwlɛnɩma jijo'wʋ ‑mä Zezwii ‑wʋ a‑a 'n Lagɔzuzukuu ‑wɔɔɔ 'yli. Zezwii yɛ 'ɔ libhoo tɛɛ(Matie 4.12-22; Lwiikö 4.14-15; 5.1-11)14 Wa köbhää Zaa Batisɩ wa 'pɔɔ ‑jie 'mö 'wëë, 'n Zezwii yiɛ ‑mä Galilee‑bhölɩɩ
         'mö Lagɔ 'a 'Mänatɩtɩɩ bia mö. 15 Ɔ lɛ: «'Tɛnyɩ Lagɔ gaa a‑a, mɛɛ dɛ'ɛ. 'Pɩwʋ mää Lagɔ 'kämanɩɛ yɛ 'dio. Zaa, a nɩ ligba a 'kä 'a ‑lizokuu kɛ 'mö sɛ. A nɩ nglu Lagɔ 'a 'Mänatɩtɩɩ
         'wʋ.»Zezwii yɛ ‑dɛdapäwa ‑mʋäna wäzɩ16 'Ylɩ ‑bhlʋ 'mö, Zezwii 'nɛmö ‑mä Galilee a 'nyu 'kɔdʋʋ yɔwʋ, 'n ɔ yiɛ Simɔɔ 'ylɩmö,
         ɔ ‑nyɛ ɔ ‑daayu Adlee 'sɔ, ‑dɛdapäwa wa glɩnɩɛ zaa wa ‑wʋ ‑dɛda 'pä dɔ'wʋ. 17 'N ɔ yuëë wäzɩ. Ɔ lɛ: «A nɩ yi, a ‑kaa ‑gänɩ. Sɛ a sɛɛ ‑mä 'nyu 'mö zïbhïï,
         n 'kanyɩ ‑sɩbhä nɩkpa a sɛtɩlɩwa 'wʋ 'zʋa.» 18 Ɔ 'nyʋää sa'a 'dɩ cuu, 'n wa yiɛ 'wa ‑dɛdɩɩ ‑lɛ tɩ, 'n wa yoo 'bɩwʋ bhlinɩ. 19 Ɔ ghlɛɛ 'yukudɛɛ, 'n ɔ yiɛ Zaakö 'ylɩmö, Zebedee a yowli, ɔ ‑nyɛ ɔ ‑daayu Zaa 'sɔ,
         wa ‑wʋ'ɛ wabhlɩ ‑mä 'wa gɔlʋʋ 'mö. Wa ‑wʋ 'wa ‑dɛdɩɩ 'wlu gïganɩ dɔ'wʋ. 20 Zezwii yuëë 'ylɩmöö, cuu 'n ɔ yuëë wäzɩ. Wa tɩ wa dɩba Zebedee ‑nyɛ libhonʋwaa
         'sɔ ‑mä gɔlʋʋ 'mö, 'n wa yoo 'bɩwʋ bhlinɩ.Zezwii yɛ nɩkpɛ zuzukwëzokwë ‑gömö kpëti(Lwiikö 4.31-37)21 ‑Glɔɔ wa laa Kapɛnaɔmö, ‑mä Zezwii ‑nyɛ 'ɔ ‑gänɩwaa 'sɔ möä. ‑Gwlɛnɩzlɩɩ ghlɛɛ, 'n ɔ yiɛ ‑mä a Lagɔbuduu 'mö plɛ. 'N ɔ yiɛ nɩkpa Lagɔwɛlɩɩ 'cɩa. 22 Sɛɛ Gböö a 'cɩawaa 'cʋä a‑a 'kwädlɩ, ‑sɩbhä ɔ 'nuëë 'cɩa, ‑maa gbëaa 'mö ɔ 'cɩanuëë. Nɩkpɛ
         a ‑mɔ Lagɔ ‑wʋ ‑gömö a sɛ, zaa wa zuzuu mʋʋ möä. 23 ‑Mä Lagɔbudu 'la 'mö, nɩkpɛ ‑bhlʋ ‑wʋ a ‑mä. Zuzukwëzokwë ɔ kää ‑gömö, 'n
         ɔ yiɛ 'mö 'kpa, ɔ lɛ: 24 «O‑o aa! Nazalɛɛtɩ a Zezwii aaa, 'saa‑wɛlɩ ‑wʋnyɩ bhä jijo'wʋ 'nɩ? ‑N ‑kanyɩ 'yli
         bhɩa a za ‑n yi bhä ‑a? N ‑yi ‑mɔ ‑n glɩnɩ. ‑Ɔ ‑wʋ 'Wlɩlɩ, ‑ɔ 'bhöönɩ ‑mä Lagɔ
         dlɩ 'mö, mö ‑n glɩnɩɛ.» 25 'N Zezwii yiɛ zuzukwëzokwëa yɔwʋkanɩsɛ 'dɩ 'nyɛ nɩɩ: «'Pä ‑lɛ ‑na'a nuëa, 'bhöö
         ‑sɩkaa nɩkpɛ nɩ ‑gömö.» 26 'N zuzukwëzokwëa yiɛ ‑glasɛ nɩkpɛɛ 'mö 'siasianɩ, 'n a yiɛ 'mö 'kpa, 'n a yoo
         ‑gömö 'bhöö. 27 ‑Wa ‑wʋä ‑lɛ 'wuë, 'n zuzu yuëë ‑gömö 'bhöö, 'n wa 'yɩbhäyɩbhänɩɛ nimï
         nɩɩ: «'Saa bhä sɛ ‑ma nɩ 'nɩ? ‑Lilili ɔ 'cɩa 'kämanɩnyɔ a sɛ. 'Ɔ bhïlawɛlɩɩ 'wuë
         'mötɛɛnɔ yɩ kää. Ɔ ‑kä zuzukuzokuu 'wʋ 'kpanɩɩ, 'klʋkpamö yɩ zoo.» 28 ‑Sɩkaa cuu, 'n Zezwii 'a nglɩɩ yiɛ ‑mä Galilee‑bhölɩɩ 'mö a ‑gwlɩ 'wuë ‑gömö
         mlɩmanɩ.Zezwii yɛ guzuwa a ‑bɛ yɛmanɩ(Matie 8.14-17; Lwiikö 4.38-41)29 Zezwii ‑nyɛ Zaakö 'sɔ, Zaa kökä, wa 'wlʋä ‑mä Lagɔbudu 'möö, 'n wa yiɛ ‑mä Simɔɔ ‑nyɛ Adlee 'sɔ a 'ligbë 'mö mö. 30 Wa lɛ 'bhöö 'lɛ, Simɔɔ a 'wʋtɛnglɛ wëtlokwëë lɩbhɔɔ zaa, ɔ pö‑ö sɛ. Zezwii
         ghlɛɛ ‑lɛ cuu, 'n wa yoo 'dɩ 'nyɛ nɩɩ, ɔ'ɔɔ 'mö nɛnɩ. 31 'N Zezwii yoo yɔwʋ 'dio, 'n ɔ yoo sɔ köbhänɩ, 'n ɔ yoo 'wlu 'libhï. 'N wëtlokwëa
         yoo ku 'mö bhɩɛ, 'n ɔ yuëë 'wʋ pi. 32 ‑Kidosɛ, ylʋʋ bhliɛ 'wëë, 'n nɩkpa yiɛ Zezwii guzuwaa 'wuë ‑nyɛ ‑wa kää zuzukuzoku ‑gömö 'sɔ ‑lɛ. 33 ‑Buduu ɔ ‑wʋä 'mö a ngloluë 'wʋ, 'n ‑mä glɔ 'mö a nɩkpaa 'wuë yiɛ ‑lɛ 'wlu 'titanɩ.
         34 Guzuwa a ‑bɛ, sɛɛ gwii lɩbhʋää bhʋlʋbhlʋ 'n ɔ yuëë ‑sɩbhä yɛmanɩ. 'N ɔ yiɛ ‑mumuë
         a ‑bɛ zuzukuzoku ‑gömö kpëti. Zuzukuzokuu ‑yi ‑mɔ ɔ glɩnɩ zaa, ɔ'ɔ 'nyɩ 'tɛnyɩ, yɩ 'kä gbʋ ‑dɩ.Zezwii yɛ Galilee‑bhölɩɩ 'wuë 'mö a ‑nʋa Lagɔwɛlɩɩ 'nyɛ(Lwiikö 4.42-44)35 'Zɔkpɔ 'pii 'mö, zlɩ 'nɩɛ ‑bhlɛ sasɛ zɩ, 'n Zezwii yiɛ gɔlɔ, dɛ ‑bhlʋ dɛɛ ‑bɛ 'nɩɛ
         ‑wʋ, 'n ɔ yiɛ ‑lɛ mö 'n ɔ yiɛ Lagɔ bhibhe. 36 Simɔɔ ‑nyɛ ɔ 'bhɩayiea 'sɔ, 'n wa yoo sɛ tɛlɩɛ 'mö. 37 Wa ghïloo 'n wa yoo 'dɩ 'nyɩ nɩɩ: «Nɩkpa 'wuë tɛlɩmö sɛ.» 38 'N Zezwii yuëë 'dɩ 'nyɛ nɩɩ: «A‑a nɩ mö ‑mä ‑kʋkʋ yɔwʋ a ‑gwlɩ ‑mi'la 'mö, n
         kä n 'kä'ɛ ‑mä Lagɔ 'a 'Mänatɩtɩɩ biamö, nza n yiɛ mä'ä 'pɩwʋ.» 39 'N ɔ yiɛ ‑mä Galilee‑bhölɩɩ 'wuë 'mö mö. ‑Mä a Lagɔbïdii 'mö, 'n ɔ bhïlanɩɛ ‑mä Lagɔwɛlɩɩ, 'n ɔ kpëtiɛ zuzukuzoku nɩkpa ‑gömö.Zezwii yɛ 'zlalɩbhänyɔ yɛmanɩ(Matie 8.1-4; Lwiikö 5.12-16)40 'N 'zlalɩbhänyɔ ‑bhlʋ yoo ‑mä ghlɩ. 'N ɔ yiɛ ‑lɛ ɔ dlɩ 'mö ‑kokomïladigbï glu
         'pä. Ɔ lɛ naa: «N bhiamö, ‑n ‑kä 'wʋ ngluu, ‑n mlɩnɩ ‑n ‑kaa yɛmanɩ n 'kä 'wlɩlɩ
         plɛ.» 41 Nɩkpɛ nʋä sa'aa, 'n ngäzɩ yiɛ Zezwii 'lɩbhä. 'N ɔ yiɛ sɔ 'mö plu, 'n ɔ yoo kɛ
         zɩ, 'n ɔ yoo 'dɩ 'nyɛ nɩɩ: «N ngulu 'wʋ, zaa, yɛmanɩ.» 42 Zezwii gbää sa'a cuu, 'n zlaa yiɛ nɩkpɛ yɔwʋ bhɩɛ 'n ɔ yiɛ 'wlɩlɩ plɛ. 43 Ɔ yɛmanɩɛ cuu, Zezwii lɛ ɔ nɩ mö, 'n ɔ yoo 'yukwli 'mö 'titli nɩɩ: 44 «‑N ‑kä möö, tɩa sɛ ‑n yɛmanɩɛ a 'dɩ nɩkpɛ 'nyɛ. ‑Maa mö ‑n 'kä ‑nanyɩ Lagɔbʋbɔnyɔɔ 'ylimö tulanɩ, 'wë, bʋbɔnɩlii Moyizɩ gbä a‑a nɩɩ 'zlalɩbhänyɔ ‑kä yɛmanɩ ɔ nɩ
         bʋbɔnɩ, nzɩɩ ɔ 'kä 'wlɩlɩ plɛ Lagɔ a 'yila 'klʋ a dɔ'wʋʋ, ‑n 'kɩ bʋbɔnɩ, nzɩɩ yɩ
         'kä nɩkpabhë 'ylimö tulanɩ nɩɩ, ‑n yɛ yɛmanɩ.» 45 Zezwii 'nyɔɔ sa'a 'dɩ 'wëë, nɩkpɛɛ möä, sɛ ɔ yɛmanɩɛ a tɩtɩɩ, 'mö ɔ biaa saa
         'wuë. Yɩ za, Zezwii 'nɩa'a mlɩnɩ ɔ 'kä ‑glɔdɛ 'sibhë, ‑maa dɛɛ ‑bɛ 'nɩɛ ‑wʋ, ‑lɛ
         ɔ möä glɩɛ. Nɩkpaa 'bhöö saa 'wuë 'n wa mɔɔ yɔwʋ.
         
            
               	Malasii 3.1; Ezayii 40.3.

Zezwii yɛ kpälɛkpälɛnyɔ yɛmanɩ(Matie 9.1-8; Lwiikö 5.17-26)21 'Ylɩya 'plɩɛ, 'n Zezwii yiɛ ‑mä Kapɛnaɔmö nimï mö. 'N wa yiɛ 'nʋ nɩɩ, ɔ ‑wʋ ‑mä
         'ligbë 'mö. 2 'N nɩkpa 'kɔkɔmlɛ yiɛ ‑lɛ 'wlu 'titanɩ. ‑Lɛ ‑buduu a ngloluë 'wʋ, kple a sɛsibhëadɛ
         'nɩɛ ‑lɛ ‑wʋ. 'N ɔ 'cʋʋä Lagɔwɛlɩ. 3 'N wa yoo kpälɛkpälɛnyɔ ‑bhlʋ ‑lɛ. Nɩkpa ‑mʋäna ‑soo. 4 ‑Maa nɩkpaa a zunɔɔ a za, wa'aa bhɛnɩ wa 'kä Zezwii yɔwʋ ghlɛ. Zaa, 'n wa yiɛ ‑mä
         ‑budu ‑gömö ‑gbälɛ, 'n wa yiɛ ‑mä ‑fële ‑dɩ. Kpälɛkpälɛnyɔɔ pö ‑sɛpʋ 'mö,
         ‑lɛ Zezwii dlɩ 'mö 'n wa yoo ‑lɛ 'kwïlanɩ. 5 Zezwii 'yɩɛ 'wa dlɩ'wʋkänʋʋ 'ylɩmöö, 'n ɔ yiɛ kpälɛkpälɛnyɔɔ 'dɩ 'nyɛ nɩɩ: «Na
         'yu, ‑na'a 'nyinylolii a gbʋʋ yɛ bhɩɛ.» 6 Gböö a 'cɩawa ‑mumuë ‑wa ‑wʋ a‑a ‑lɛ, 'n wa yiɛ 'mlɩ bhïlanɩ. 7 Wa lɛ: «'Saa bhä 'n nɩkpɛ mɔ nɩ bhïla ɔ sa'a? Lagɔ a 'nglɩ ɔ nyimaa. ‑Ɔ kä bhä
         ɔ 'kä 'nyinyloli a gbʋ bhɩa 'n ɛ 'nɩ ‑bhö Lagɔ a 'yize mɔɔ?» 8 Wa 'pää sa'a dlɩ cuu, 'n Zezwii 'yɩɛ wa dlɩpäsaa yɩbhlɩnɩ 'n ɔ yuëë nimï 'yɩbhä
         nɩɩ: «'Saa bhä 'n a pä bhä sa'a dlɩ? 9 N 'kä kpälɛkpälɛnyɔ nɩ 'dɩ 'nyɛ nɩɩ, ‑na'a nyinylolii a gbʋʋ yɛ bhɩɛ, yɩ ‑nyɛ n
         'kɔ'ɛ 'dɩ 'nyɛ nɩɩ, ‑sɔ 'wʋ, 'libhï ‑na'a ‑sɛpʋ 'wʋ, nɛmö! Yɩ 'sɔɔ a dɔ'wʋ, ‑mii
         'tɛɛ bhä 'mö? 10 A nɩ ‑yi sɛ nɩɩ, Nɩkpɛ a 'Yu, mɔɔ kää ɔ 'kä mä'ä dʋdʋ 'wʋ nɩkpɛ 'nyinyloli a gbʋ ‑gömö ‑sɛ.» Zaa, 'n ɔ
         yiɛ kpälɛkpälɛnyɔɔ 'dɩ 'nyɛ nɩɩ: 11 «‑Sɔ 'wʋ, 'libhï ‑na'a ‑sɛpʋ 'wʋ ‑n 'kä 'ligbë 'mö mö!» 12 Zezwii gbää sa'a cuu, 'n kpälɛkpälɛnyɔɔ yiɛ 'wʋ ‑sɔ, 'n ɔ yiɛ 'ɔ ‑sɛpʋʋ 'wʋ 'libhï,
         nɩkpa 'wuë a 'yila 'klʋ, 'n ɔ yiɛ ‑mä 'wlʋ. Wa 'wuë 'n zuzu yuëë ‑gömö 'bhöö,
         'n wa 'ghlimanɩɛ Lagɔ a 'nglɩ, n wa nʋä: «‑Aaa ‑bhlɛ tɛkäsɛ sɛ'ɛ 'ylɩmö!»Zezwii yɛ Levii wäzɩ(Matie 9.9-13; Lwiikö 5.27-32)13 ‑Mi'la 'plɩɛ 'wëë, 'n Zezwii yi'ɛɛ ‑mä Galilee a 'nyu 'kɔdʋʋ yɔwʋ mö. Nɩkpaa 'bhöönɩ
         saa 'wuë 'n wa yoo yɔwʋ, 'n ɔ nyʋä Lagɔ 'a wɛlɩɩ. 14 Ɔ 'bhööä ‑lɛ, ɔ ‑wʋ mö dɔ'wʋ, 'n ɔ yiɛ Alɩfee yowli Levii 'ylɩmö. Ɔ glɩ ‑mä
         lapoopɛnɩbuduu 'mö. 'N Zezwii yoo wäzɩ. Ɔ lɛ: «Levii, yi ‑n ‑kaa ‑gänɩ!» Ɔ gbää
         sa'aa, 'n Levii yiɛ 'wʋ ‑sɔ 'n ɔ yoo 'bɩwʋ bhlinɩ. 15 'Ylɩ ‑bhlʋ 'mö, Zezwii ‑nyɛ 'ɔ ‑gänɩwaa 'sɔ, 'n wa yiɛ ‑mä Levii a 'ligbë 'mö lie mö. Lapoomoni a 'wʋbhliwa wa ‑nyɛ 'nyinylolinʋwa
         'sɔ, mʋa ‑gänɩ a‑a Zezwii. Wa 'wuë, 'n ɔ ‑nyʋä yiɛ 'wʋ linɩ. 16 Gböö a 'cɩawaa ‑wa glɩnɩmöä Falizɩɛwaa, wa 'yiɛ 'ylɩmöö, 'n wa yiɛ Zezwii 'a ‑gänɩwaa nimï 'yɩbhä. Wa lɛ: «Sɛ yɩ ‑wʋ
         ɔ 'mö, 'nyinylolinʋwa 'la 'n a 'bhidɩba ‑nyʋä linɩ ɔ 'wʋ 'nɩ?» 17 Zezwii 'nwiɛ 'n ɔ yuëë 'dɩ 'nyɛ nɩɩ: «‑Ɔ ‑yɛɛ, ɔ'ɔ tɛlɩ ‑dʋtaa sɛ, ‑maa ‑ɔɔɔ ‑yɛ
         mɔɔ tɛlɩɛ ‑dʋtaa sɛɛ. Miɛ nɩɩ, nɩkpa ‑wa zlɔnɩɛ 'möö, wa za n'n‑ä mä'ä dʋdʋ 'wʋ
         yi, ‑maa ‑wa glɩnɩɛ 'nyinylolinʋwaa, wa za n yiɛ, n 'kʋä wäzɩ.»Sɛ'ɛ Zezwii gbää suplɛplʋ a dɛ(Matie 9.14-17; Lwiikö 5.33-39)18 'Ylɩ ‑bhlʋ 'mö Zaa Batisɩ 'a ‑gänɩwaa ‑nyɛ Falizɩɛwaa 'sɔ, wa ‑wʋ 'su 'mö, 'n nɩkpaa yiɛ ‑mä Zezwii ghlɩ, 'n wa yoo nimï 'yɩbhä nɩɩ:
         «Zaa Batisɩ 'a ‑gänɩwaa plɛ su. Falizɩɛwaa plɛ su. 'Saa ɔ 'n ‑na'a ‑gänɩwaa 'nɩ plɛ su?» 19 'N Zezwii yuëë 'dɩ 'nyɛ nɩɩ: «Nɩkpɛ ‑kä 'nglɔ kwä, 'n ɔ 'tuawa ‑kɔɔ 'wʋ 'bhli
         dɔ'wʋ ‑wʋʋ, 'n nglʋkwänyɔɔ ‑kä ‑bhlɛ ‑lɛ ‑wʋʋ, wa yi bhä su plɛ ‑a? N'nn! Wa 'naa
         'kä su plɛ. 20 ‑Maa 'tɛnyɩ ‑bhlʋ yi ghlɛ dɛ wa 'kʋä nglʋkwänyɔɔ jijo 'wʋ ‑sɛɛ. ‑Lɛ a 'tɛnyɩ 'la
         'mö, wa yi su plɛ.» 21 'N ɔ yuë'ɛɛ 'dɩ 'nyɛ nɩɩ: «Wa'a 'kplɛnɩ ‑bänagɔgɔ a ‑fële 'mö ‑yʋkʋpɩɔlulu, wa
         ‑kä ‑sɩbhä zʋʋ, ‑lɛ ghɔlɔ a ghɔlɔɔ tenyii, 'n ‑fëlea 'ghlimanɩɛ 'mö. 22 'N wa'a pälɩ'ɛ nʋyɔlʋ 'kplabhëgɔgɔ 'mö, wa ‑kä ‑sɩbhä zʋʋ, 'kplabhëa ghɔlɔ a
         ghlɔɔ 'n nʋʋ 'suloo sɛ, yɩ 'sɔɔ 'n yɩ nyimonɩɛ 'gämö. Nza wa pälɩɛ nʋyɔlʋ 'kplabhëlele
         'mö.»Sɛ'ɛ Zezwii gbää Zwiiföwaa 'a ‑gwlɛnɩzlɩɩ a dɛ(Matie 12.1-8; Lwiikö 6.1-5)23 ‑Gwlɛnɩzlɩ ‑bhlʋ 'mö, Zezwii ‑nyɛ 'ɔ ‑gänɩwaa 'sɔ mʋa ghlɛnɩɛ 'lagbïle 'mö. ‑Nyɔɔ a sɛ a lilee ‑glʋä ‑mä. 'N 'ɔ ‑gänɩwaa ‑dɩnɩɛ
         lilea ghäyɩ, 'n wa leaa. 24 Falizɩɛwaa 'yuëë 'ylɩmöö, 'n wa yiɛ Zezwii nimï 'yɩbhä nɩɩ: «Yɩɛ ‑mä sɛɛ ‑na'a ‑gänɩwaa
         zʋä, 'saa ɔ, 'n sɛɛ wa'a 'zʋä ‑gwlɛnɩzlɩɩ, 'n wa zʋ ɔ ‑sɩbhä?» 25 Zezwii lɛ naa: «Lagɔbɔgʋʋ 'mö 'a wɛlɩɩ ‑yɩ cɛlɩɛ ‑mä, ‑yɩ bhïlaa Daviidɩ ‑nyɛ 'ɔ nɩkpaa 'sɔ a dɛ, ngɔmʋ 'lɩbhʋä 'ylɩ ‑bhlʋ 'mö a sɛ wa 'zʋä, a 'ni ɔ ‑zɩ
         'mö zɛlɩ ‑a? 26 Lagɔbʋbɔnyɔ 'kɔdɔɔ wa laa Abiataa a 'tɛnyɩ 'mö, sɛɛ Daviidɩ plɛ a‑a ‑mä Lagɔbudu 'mö, Lagɔbʋbɔnɩfɔlɔ,
         ‑wʋ ‑wʋ a‑a ‑mä, ngɔmʋ a za, 'n ɔ yuä li n ɔ yi'ɛɛ 'ɔ nɩkpaa 'nyɛ 'n wa yiɛ limö,
         a 'ni ɔ yi ‑a? ‑A'a Gböö a dɔ'wʋ, 'fɔlɔ 'la, Lagɔbʋbɔwaa a 'yize mʋa kä a‑a wa 'kʋ li.» 27 «Nza n gbää nɩɩ, nɩkpɛ a za, ‑gwlɛnɩzlɩ ‑wʋä ‑lɛ, ‑maa ‑gwlɛnɩzlɩ a za nɩkpɛ 'nɩɛ
         ‑lɛ ‑wʋ. 28 Zaa, Nɩkpɛ a 'Yu, ɔ'bhë mɔɔ 'kämanɩɛ ‑gwlɛnɩzlɩɩ ‑gömö.»

Zezwii yɛ nɩkpɛ ‑gwlɛnɩzlɩ yɛmanɩ(Matie 12.9-14; Lwiikö 6.6-11)31 'N Zezwii yiɛ'ɛ ‑mä Lagɔbuduu 'mö plɛ. Nɩkpɛ ‑bhlʋ ‑wʋmö a ‑mä, ‑kwätasɩɛka ɔ kää. 2 Zezwii plɛɛ ‑mää, kä'mö wa yiloo, 'n ɔ ‑käa nɩkpɛ 'la ‑gwlɛnɩzlɩ yɛmanɩɛ yi a za, wa 'kɔ ‑zijle 'nyɛ. 3 Nɩkpɛɛ ‑ɔ kää ‑kwätasɩɛkaa, 'n Zezwii yoo wäzɩ. Ɔ lɛ naa: «‑Sɔ 'wʋ ‑n 'kä dɛ'ɛ
         nɩkpabhë a 'yila 'klʋ yi.» 4 'N ɔ yuëë nimï 'yɩbhä nɩɩ: «Wa kä ɔ wa 'kä ‑gwlɛnɩzlɩ ‑li a ‑li nʋ? ‑Maa 'zoku
         'mö wa kä ɔ wa kä nʋ ‑a? Wa kä ɔ wa 'kä ‑gwlɛnɩzlɩ nɩkpɛ puë? ‑Maa 'yi wa 'kɔ
         bhä 'tatinɩ ɔ 'kä 'ku ‑a?» Ɔ 'yɩbhʋää sa'a nimïï, ‑bɛ 'nɩɛ gbʋ ‑dɩ. 5 'N ɔ yuëë 'klɛsɛ ‑gömö yɩlɩ, sɛɛ 'wa dilaa 'tunɩɛ 'mö a za, 'n swɩ a'bhë yoo
         yɔwʋ 'kunɩ, 'n ɔ yiɛ ‑kwätasɩɛkakänyɔɔ 'dɩ 'nyɛ, nɩɩ: «Plu ‑na'a sɔɔ 'mö.» 'N nɩkpɛɛ
         yiɛ sɔɔ 'mö plu, 'n 'ɔ kätɩkpaa yiɛ yɛmanɩ. 6 Falizɩɛwaa ‑wa ‑wʋmö a‑a ‑mä, 'n wa yiɛ ‑mä 'wlʋ. 'N wa yiɛ Eloodɩ 'a ‑zɩkpaa ‑mä ghlɩ,
         wa ‑nyʋä 'sɔ 'n wa yiɛ ylɩ plɛ. Sɛ wa 'kää 'zʋ wa 'kä Zezwii 'lɩbhä ɔ 'kä 'kuu,
         wa 'kä ‑sɩbhä sɛ tɛlɩ.Zezwii yɛ nɩkpa a ‑bɛ yɛmanɩ(Matie 4.23-25; 12.15-16; Lwiikö 6.17-19)7 Zezwii ‑nyɛ 'ɔ ‑gänɩwaa 'sɔ, wa 'bhööä ‑lɛ, 'n wa yiɛ ‑mä Galilee a 'nyu 'kɔdʋʋ a saa mönɩ. Nɩkpa a
         'kɔkɔmlɛ ‑gënuë. ‑Mumuë 'bhöönɩ Galilee‑bhölɩɩ ‑nyɛ Zwidee‑bhölɩ 'sɔ 'mö.
         8 ‑Mumuë 'bhöönɩ Zeluzalɛɛmö, ‑mumuë 'bhöönɩ Yidumee, ‑mumuë 'bhöönɩ ‑mä
         Zludɛɛ ‑gömö, ‑mumuë 'bhöönɩ ‑mä Tiilɩ ‑nyɛ Sidɔɔ 'sɔ a ‑kʋkʋ yɔwʋ a ‑gwlɩ 'mö.
         Nɩkpa a 'kɔkɔmlɛ, wa 'nʋä 'saa Zezwii nʋä a 'tɩtɩɩ, 'n wa yoo yinɩ. 9 'N ɔ yiɛ 'ɔ ‑gänɩwaa 'dɩ 'nyɛ nɩɩ: «A nɩ mö na 'gɔlʋ kie, wa ‑tɩɩa ‑gbʋgbʋ nuë
         'sunɩ.» 10 Guzuwaa a ‑bɛ Zezwii yɛmanɩɛ zaa, ‑waaa ‑bhlɛ yɛmanɩɛ 'wʋ wa bhlinɔɔ, wa yɩbhä wa
         'kɔ kɛ zɩ. 11 ‑Wa kää zuzukuzoku ‑gömöö, wa ‑kɔɔ 'ylɩmöö, ‑lɛ ɔ dlɩ 'mö ‑lɛ wa pää ‑kokomïladigbï
         glu, 'n yɩ kpaa 'mö, 'n yɩ nʋä: «Lagɔ 'a yuu mö ‑n glɩnɩ!» 12 ‑Maa Zezwii, yɔwʋkanɩsɛ ɔ nyɛɛ zuzuku 'la 'dɩ nɩɩ, yɩ nɩ tɩ nɩkpa 'saa ɔ glɩnɩɛ sʋlʋnɩ.Zezwii yɛ 'ɔ tietiewaa kʋgbä 'sɔ ‑kpɔ ‑sɛ(Matie 10.1-4; Lwiikö 6.12-16)13 ‑Mi'la 'plɩɛ 'wëë, 'n Zezwii yiɛ ‑gäga ‑bhlʋ 'wlu mö. ‑Muë ɔ yɩbhää 'n ɔ yuëë
         wäzɩ, 'n wa yoo ‑mä ghlɩ. 14 ‑Mä wa gla'mö, ɔ ‑sɛ ‑mä nɩkpa kʋgbä 'sɔ, ['mö ɔ laa 'ɔ tietiewaa] wa 'kɔ 'kwädlɩ ‑gänɩ ɔ 'kʋä tie wa 'kä Lagɔ 'a 'Mänatɩtɩɩ bia. 15 Wa 'kä ɔ 'nglɩ 'mö nɩkpa zuzukuzoku ‑gömö kpëti. 16 Wa kʋgbä 'sɔ ‑kpɔ, 'wa nglɩɩ miɛ dɛ'ɛ: Simɔɔ ɔ 'pää Piɛlɩ mɔ, 17 Zebedee ‑yowluwa Zaakö ‑nyɛ ɔ ‑daayu Zaa 'sɔ ɔ 'pää Buanɩzɛɛzɩ. ‑Yɩ sɛɛ zɛmö nɩɩ,
         ‑gbägbadɛ a 'yuë muë, 18 Adlee mɔ, Filiipö, Batlemii, Matie, Tomaa, Alɩfee yowli Zaakö mɔ, Tadee, Simɔɔ ‑ɔ
         ‑wʋmö a‑a ‑mä ‑zɩkpaa wa laa Zɛlɔɔtɩ+ 'mö mɔ, 19 'n Zwidaa Yisikalio ‑ɔ 'kää zɩkö Zezwii plɩɩ.Zezwii a ‑lowluwa lɛ ɔ 'wlumö yɛ nyimo20 'N Zezwii yiɛ 'ligbë 'mö mö. 'N nɩkpa 'kɔkɔmlɛ yi'ɛɛ 'sɔ ‑lɛ ɔ yɔwʋ 'wlu 'titanɩ.
         'Wa zunɔɔ a za, Zezwii ‑nyɛ 'ɔ ‑gänɩwaa 'sɔ, wa'a ghlɩ 'tɛnyɩ wa 'kä li. 21 Zezwii 'a ‑kosu yɔwʋ a ‑nʋa 'nʋä ɔ 'dɩɩ, wa ‑tɔnɩ wabhlɩ ɔ 'wlumö yɛ nyimo, zaa
         'n wa yiɛ mö wa ‑nyɔɔ 'kä yi.Zezwii yɛ Gböö a 'cɩawaa 'a wɛlɩɩ ‑gömö ‑sɛ(Matie 12.22-32; Lwiikö 11.14-23; 12.10)22 Gböö a 'cɩawaa ‑wa 'bhöönɩɛ Zeluzalɛɛmö lɛ: «Zuzukuzoku a 'kifi Bɛzebilɩ mɔɔ ‑wɔɔ ‑gömö, mɔɔ nyɔɔ 'mötɛɛnɔ 'n ɔ kpëtie zuzukuzoku nɩkpa ‑gömö.» 23 Zaa, n Zezwii yuë wäzɩ 'n ɔ yuë 'nine 'pänɩ. Ɔ lɛ naa: «Sɛɛ Sataa 'kä bhä Sataa
         kpëti nɩ?» 24 'N ɔ yiɛ'ɛɛ nɩɩ: «'Bhlɩ ‑bhlʋ 'mö a nɩkpa ‑kä 'ylimö ‑känɩ, wa ‑kä wa 'yize tʋ
         gwɩɩ, ‑pa wa saa 'kää 'yli bhɩɛ. 25 ‑Kosu ‑bhlʋ yɔwʋ a nɩkpa ‑kä 'mö donɩ, ‑pa wa bhɩɛ 'yli. 26 Zaa, Sataa ‑kä ɔnyɩ tʋ ‑lɛ, ɔ ‑nyɛ ɔ ‑nʋa 'sɔ wa ‑kä 'ylimö ‑känɩ ɔ 'naa 'kä
         gwälɛ, 'yli ɔ 'kää bhɩɛ. 27 Nɩkpɛ 'nɩɛ bhɛnɩ ɔ 'kä kanɩnyɔ a ‑budu 'mö plɛ nzɩɩ ɔ 'kä ‑mä a ‑lii 'wuë 'wʋ
         'libhi 'n ɔ 'nɔ gwa 'wëë. Ɔ ‑kɔɔ gwa 'wëë, ɔ bhɛnɩ ɔ 'kä yɩ 'wuë 'wʋ 'libhï.
         28 ‑Tiamö ‑n nyanyɩɛ 'dɩ nɩɩ, nɩkpɛ yi ‑lizoku a kii 'wuë nʋ oo, ɔ yi Lagɔ a dɛ wɛlɩzoku
         bhïla oo, Lagɔ bhɛnɩ ɔ 'kä yɩ gbʋ 'yi 'tatinɩ. 29 ‑Maa nɩkpɛ a ‑mɔɔ ‑kä 'Wugɔmʋʋ 'Wlɩlɩ a dɛ wɛlɩzoku bhïlaa, ‑lɛ a 'nyinyloli 'la a gbʋʋ, Lagɔ 'naa 'kʋ 'yi 'tatinɩ, wʋ
         yo 'kwädlɩ ‑gömö ‑wʋ 'yize.» 30 Nyɩasɛ Zezwii 'nuëë ‑sɩbhä 'dɩ nyɛ, ‑maa wa lɛ zuzukwëzokwë ɔ kää ‑gömö,
         nza ɔ 'nyʋää ‑sɩbhä 'dɩ.Zezwii 'a ‑tiamö a waa(Matie 12.46-50; Lwiikö 8.19-21)31 Zezwii ‑wʋ ‑bhlɛ wɛlɩ 'la bhïla dɔ'wʋ, ɔ ‑daayuë ‑nyɛ ɔ ‑da 'sɔ, 'n wa yiɛ yi. Wa
         'nɩgbö ‑mä 'pɩwʋ, 'n wa yoo nɩkpɛ 'wʋ tie. 32 Nɩkpa a 'kɔkɔmlɛ ‑binɔɔ, 'n nɩkpɛɛ wa tie a‑a yoo 'dɩ 'nyɛ nɩɩ: «Yɩɛ, ‑na ‑da mɔ,
         ‑na nyɩbhɛlʋdaayuë muë 'n ‑na nglʋdaayuë, wa 'nɩgbö ‑mä 'pɩwʋ, wa yɩbhä wa ‑kamö
         'ylɩmö.» 33 Zezwii lɛ naa: «‑Mɔ ‑lɛ bhä na ‑da, 'n ‑muë ‑lɛ bhä na ‑daayuë 'nɩ?» 34 Ɔ yɩlɩɛ nɩkpaa ‑wa ‑binɔɔ ‑gömö ‑këë, ɔ lɛ naa: «A yɩɛ, na ‑da ‑nyɛ na ‑daayuë
         'sɔ muëë da'a. 35 Sɛɛ Lagɔ gbää ‑ɔ nɛmöä ‑sɩbhä mɔɔ glɩnɩɛ na ‑da, mɔɔ glɩnɩɛ na nyɩbhɛlʋdaayu,
         mɔɔ glɩnɩɛ na nglʋdaayu.»
         
            
               	Zɛlɔɔtɩ: Mɩɩ sɛɛ zɛmö nɩɩ, ‑ɔ gwɩ 'ɔ bhlɩɩ a 'wlumö.

Zezwii yɛ glʋglʋnyɔ a 'nine 'pä(Matie 13.1-9; Lwiikö 8.4-8)41 Ylɩ ‑mɛmɛɛ ‑bhlʋ 'mö, 'n Zezwii yi'ɛɛ ‑mä Galilee a 'nyu 'kɔdʋʋ yɔwʋ nɩkpa Lagɔwɛlɩ
         'cɩa. Nɩkpaa ‑wa 'titanɩɛ ‑lɛ ɔ yɔwʋ 'wluu, ‑zu wa ‑zuä tenyii, zaa 'gɔlʋ 'mö ɔ
         ‑gbälɛɛ. Ɔ glɩ ‑mä wʋ 'mö, ‑lɛ 'nyu 'klʋ, 'n nɩkpaa suä ‑lɛ 'nyunuë 'wʋ. 2 'Nini 'mö ɔ 'cɩanuëë ‑li a ‑bɛ. Ɔ 'kʋä 'cɩa dɔ'wʋ ‑wʋʋ, sɛ'ɛ ɔ 'nyʋä 'dɩ nɩɩ:
         3 «A ‑pʋnɩ 'yukwli. Glʋglʋnyɔ ‑bhlʋ mɔɔ möä lile 'mlɩɛ.+4 Ɔ ‑wʋ 'mlɩ dɔ'wʋ, 'n lileyʋ ‑mumuu yiɛ ‑lɛ 'yioo a ‑kʋkʋ yɔwʋ bhlinɩ. 'N zɩɩ yiɛ yi
         'n yɩ yuä li. 5 'N yʋ ‑mumuu yi'ɛɛ ‑lɛ kpayi 'klʋ bhlinɩ, daanyɩ dʋdʋʋ 'nɩɛ ‑zu, 'n wʋ yiɛ ‑pa mi.
         6 Ylʋʋ 'pʋä, 'n wʋ yiɛ ‑gbɔkwälɩɩ 'wʋ sianɩ, 'n yɩ yiɛ yɛ, yɩ'ɩɛ kpïla glu ‑kä a
         za. 7 'N yʋ ‑mumuu yi'ɛɛ ‑mä ‑dɛglaswi a ‑duvï jijo'wʋ bhlinɩ. ‑Duvïï tɛpɔnɩɛ 'wʋʋ,
         'n yɩ yiɛ lilea a ‑gbɔkwälɩɩ 'wlumö ‑gbïli. Zaa, yɩ'ɩɛ tlʋ. 8 'N yʋ ‑mumuu yi'ɛɛ ‑lɛ dʋdʋ a ‑dʋdʋ 'wʋ bhlinɩ, mʋʋ 'pʋä, 'n wʋ yiɛ fötɩ. 'Gwla
         ‑bhlʋ kä 'yʋ a glʋ ‑bhlʋ 'yɛya kʋgbä 'yli, ‑mämaa kä gwlɩ ta 'yli, ‑mämaa kä
         gwlɩ ngbï 'yli. 9 Zaa, ‑ɔ ‑kä 'yukwïla 'wlu ‑kä, ɔ nɩ 'nʋa ‑bhlɛ.»Sɛ'ɛ a za Zezwii bhïlanɩɛ 'nini 'mö(Matie 13.10-17; Lwiikö 8.9-10)10 Zezwii 'a ‑gänɩwaa kʋgbä 'sɔ ‑kpɔ ‑nyɛ ‑wa ‑gänɩmɔɔ 'kwädlɩ 'sɔ, wa 'yize, wa
         ‑nyɛ Zezwii 'sɔ wa glɩ ‑lɛ, 'n wa yoo nimï 'yɩbhä, ɔ 'kʋä ninii ɔ pää a zɛmö
         sʋlʋnɩ. 11 'N Zezwii yuëë 'dɩ 'nyɛ nɩɩ: «Abhʋa abhlɩ, Lagɔ slʋnanyɩ, nzɩɩ 'pɩwʋ mä ɔ 'kämanɩɛ a wɛlɩɩ a 'kɩ 'mö 'nʋ. ‑Maa 'pɩwʋ a ‑nʋa wabhlɩ, 'nini a 'yize wa ‑pʋnɩɛ 'yukwli.
         12 ‑Lɛ a dɔ'wʋ,'wa yilaa yi lɩ, ‑maa wa 'naa 'kä ‑lu 'ylɩmö.Wa yi 'fʋ ‑ngö, ‑maa wa 'naa 'kä ‑lu 'mö 'nʋ.Wa tɩa Lagɔ yɩbhlɩnɩ, ɔ tɩa 'wa 'nyinylolii a gbʋ 'yi 'tatinɩ.+»Glʋglʋnyɔɔ a ninea a zɛmösɛsaa(Matie 13.18-23; Lwiikö 8.11-25)13 'N Zezwii yuëë nimï 'yɩbhä, nɩɩ: «Nine 'la n 'pää, a 'naa 'yɛ 'mö 'nʋä, sɛ
         a 'kä bhä ‑mi'la 'mö 'nʋ 'nɩ? 14 Glʋglʋnyɔɔ, Lagɔwɛlɩɩ 'mö ɔ glʋä. 15 ‑Lɛ 'yio yɔwʋ dɛɛ lileyʋ ‑mumuu bhlinɩɛ, nɩkpa ‑mumuë ‑nyɛ ‑lɛ 'wlʋnɩ. Wa ‑kä Lagɔwɛlɩɩ
         'nʋ 'wë cuu, 'n Sataa yiɛ 'n ɔ sʋänyɩɛ dila zɛmö. 16 ‑Mumuë ‑nyɛ kpayidʋdʋʋ 'wlʋnɩ. Wa ‑kä Lagɔwɛlɩɩ 'nʋʋ, 'mänasɛ wa ngwliɛ 'wʋ. 17 ‑Maa wa 'niɛ dila zɛmö 'zʋ. Yɩ gbʋ plɛnuë 'ylɩya 'mö, wa kɩ dlɩ 'wʋ. ‑Maa yɩ za
         'klɩyɩyɛ ‑nyɛ ngäzɩ 'sɔ ‑kʋä ghlɩɩ, 'yi wa 'tatiniɛ. 18 ‑Mumuë ‑nyɛ dʋdʋʋ ‑wʋ kää ‑dɛgla 'wʋ 'wlʋnɩ. Wa nʋ ‑tiamö Lagɔwɛlɩɩ, 19 ‑maa mä'ä 'pɩwʋ a dlɩpäpʋ ylʋä, wʋlʋnɔ ‑nyɛ ‑lii 'wuë 'sɔ a tʋʋ lɩbhʋä, 'n yɩ
         gbʋ plɛnuëë tenyii. ‑Li 'la, mɩɩ 'mänanɩɛ Lagɔwɛlɩɩ wa 'zʋ a‑a dlɩ zɛmö 'wlu.
         ‑Sɩbhä a za yɩ'ɩ tlʋa'a 'bhï. 20 Nɩkpa ‑mumuë, wa ‑kä Lagɔwɛlɩɩ 'nʋʋ, ‑mʋa ‑pʋniɛ sasɛ 'yukwli, 'n wa zwiɛ dila zɛmö.
         Nɩkpa 'la, ‑mʋa ‑nyɛ dʋdʋ a ‑dʋdʋʋ 'wlʋnɩɛ, dɛɛ lileyʋʋ bhlinɩɛ, 'n wʋ yiɛ 'pʋ 'n
         'gwla ‑bhlʋ kää 'yʋ a glʋ ‑bhlʋ 'yɛya kʋgbä 'yli, 'n ‑mämaa kää yʋ gwlɩ ta 'yli,
         'n ‑mämaa kää 'yʋ a gwlɩ ngbï 'yli.»Zezwii yɛ Lagɔwɛlɩɩ ɔ 'nyɛɛ ɔ ‑nʋa 'napɛ 'wʋ pälɩ(Lwiikö 8.16-18)21 'N ɔ yiɛ wɛlɩ ‑mimii 'wʋ pälɩ nɩɩ: «Nɩkpɛ ‑kä 'napɛ 'yi ‑dɩ 'wëë, ‑käka zɛmö
         ɔ zwe bhä ‑a? ‑Maa ‑bhɛlɛ ‑zɛmö ɔ zwe bhä ‑a? Wa ‑kä 'napɛ 'yi ‑dɩ 'wëë, ghäyɩ
         wa bizee. 22 Sɛ'ɛ n gbää nɩɩ, wɛlɩ 'wuë ‑yɩ ziza‑a, yɩ yi 'ylɩ ‑bhlʋ 'mö zɛmö 'wlʋ, 'saa 'wuë
         nɩkpa zizaa ‑mä wa dila zɛmö, yɩ yi 'pɩwʋ 'pɔɔ. 23 Zaa, ‑ɔ ‑kä 'yukwïla 'wlu ‑kä ɔ 'kä 'nʋʋ, ɔ nɩ 'nʋ.» 24 'N ɔ yi'ɛɛ nɩɩ: «A nɩ köbha 'saa a 'nʋä 'yukwli, ‑maa 'saa a 'libhïä 'wʋ 'n a
         yɛkaa, 'mö wa 'kää a ‑nɩɩ yɛkanɩ. Wa yi a ‑nɩɩ a'bhë ‑gömö 'pä. 25 ‑Mä yɩ 'mö, ‑ɔ kää, 'mö wa 'kää 'nyɛ. ‑Maa ‑ɔɔɔ ‑kä, 'tikïyiea ɔ kää, 'mö
         wa 'kɔɔ kä'mö ‑sɛ.»Lagɔ 'a wɛlɩɩ yɩnyɩgäsɛ 'n yɩ nʋä 'yɩ libhoo26 'N Zezwii yuë'ɛɛ 'dɩ 'nyɛ nɩɩ: «'Pɩwʋ mää Lagɔ 'kämanɩɛ a wɛlɩɩ, sɛ wa glʋ'ɛ 'sɩkaa, ‑sɩbhä ma‑a. 27 A glʋglʋnyɔɔ, ɔ yi ngämö oo, ɔ yi ‑gä oo, sabʋ oo, zlɩgä oo, a ‑kä mie yii, sɛ
         a 'zʋzʋnɩɛ 'mö 'n a miɛ, ɔ'ɔɔ ‑sɩbhä ‑yi. 28 ‑Bɛ 'naa mia, anyɩgäsɛ 'n a wlʋä, 'n a 'bhʋɔmanɩɛ 'wʋ, 'n a fötɩɛ, 'n a zɛlɩɛ.
         29 A ‑käa'a zɛlɩɩ, a ‑dɩdɩtɛnyɩɩ yɛ ghlɛ zaa, ‑dɩɛ ɔ ma‑a.»Suyeyike a ninea(Matie 13.31-32,34; Lwiikö 13.18-19)30 'N Zezwii yuëë wɛlɩ ‑mimii 'nyɛ. Ɔ lɛ naa: «'Saa ‑a bhɛnɩ bhä a 'kä 'pɩwʋ mää Lagɔ 'kämanɩɛ a wɛlɩɩ yɛkanɩ? Nine ‑ma ‑a ‑nyɛ wɛlɩ 'la mönɩ ɔ yɔwʋ? 31 Suyeyike wa laa mutaadɩ, wa ‑kɔɔ glʋ a 'saa ɔ yinɩɛ 'möö, 'mö 'Pɩwʋ mää Lagɔ
         'kämanɩɛ ‑nyɛ 'wlʋnɩɛ. Suyeyike 'la ɔ 'tikëtikëyi. Ɔ sɛ a 'tikëyi 'nɩɛ mä'ä
         'ylʋ zɛmö ‑wʋ. 32 ‑Maa wa ‑kɔɔ glʋʋ, ɔ ‑kä 'wlʋʋ, ɔ suu 'bhʋɔmanɩ 'wʋ ‑këë wʋ zi 'lagblɛ 'mö a glʋglʋlii
         'wuë 'wʋ. 'N wʋ pää kïla ‑vʋkʋ, 'n 'zɩ 'sɩbhänuä 'wlu.» 33 ‑Sɩbhä a 'nini a ‑bɛ, 'mö Zezwii 'pää ɔ 'kä nɩkpa Lagɔwɛlɩɩ 'nyɛ a za. Wɛlɩɩ
         wa bhɛnɩɛ wa 'kä 'mö nʋʋ, 'mö ɔ nyʋää. 34 Ɔ'ɔ 'nyʋä 'fʋ Lagɔwɛlɩ 'n ɛ 'nɩ ‑bhö nini möö. Maa ɔ ‑nyɛ 'ɔ ‑gänɩwaa 'sɔ a 'yize wa ‑käa'a ‑lɛ tʋʋ, 'n ɔ sɛnuënyɩɛ zɛmö.Zezwii yɛ ‑podie 'nigba(Matie 8.23-27; Lwiikö 8.22-25)35 ‑Kidosɛ ghlɛɛ, 'n Zezwii yiɛ 'ɔ ‑gänɩwaa 'dɩ 'nyɛ nɩɩ: «A‑a nɩ 'tʋ nyuu, ‑a 'kä
         ‑mä kïkë ‑mä'la ‑gömö mö.» 36 'N wa yiɛ nɩkpaa a ‑bʋbʋʋ yɔwʋ 'bhöö, 'n wa yiɛ 'gɔlʋ 'mö ‑gbälɛ, wa ‑nyɛ gɔlwɩ
         ‑mimii 'sɔ, 'n wa yiɛ yɔwʋ mönɩ. 37 Wa ‑wʋ mö dɔ'wʋ, 'n 'vuu 'kɔdʋ 'kɔdʋ yiɛ yi, 'n nyuu a ‑gbɔkwälɩ bhlinɩɛ ‑mä gɔlʋʋ
         'mö. Nyuu lɛ 'kä gɔlʋʋ wʋ yie. 38 Zezwii pö ‑mä gɔlʋʋ a nimï, ɔ pälɩ 'pina 'wlu, ɔ ‑wʋ ngämö dɔ'wʋ. 'N wa yoo
         gäla, wa lɛ: «‑Atʋ, ‑abhʋaa kuaa! ‑Aa gbʋ ‑nɩmö bhä plɛnɩ ‑a?» 39 Zezwii gɔlɔɔ, 'n ɔ yiɛ 'vuu 'wʋ 'kpanɩ, 'n ɔ yiɛ nyuu 'dɩ 'nyɛ nɩɩ: «'Zʋ vlɩɩ!» Ɔ
         gbää sa'a cuu, 'n 'vuu yiɛ donɩ, 'n saa 'wuë yiɛ vlɩɩ plɛ. 40 'N ɔ yia'aa 'ɔ ‑gänɩwaa yi gö nɩɩ: «Sɛ yɩ ‑wʋ ɔ 'mö 'n a ngänɩ ɔ sa'a nɩ? A'a
         bhä dlɩ'wʋkänɔ ‑kä ‑a?» 41 Wa 'wuë, 'n ‑käkö yuëë köbhä, 'n wa 'yɩbhäyɩbhänɩɛ nimï nɩɩ: «'Ɔ! Nɩkpɛ
         a ‑mɔ bhä dɛ'ɛ 'nɩ? Sɛ ɔ ‑wʋ bhä 'n 'vuu ‑nyɛ nyuu 'sɔ zo bhä 'klʋkpamö 'nɩ?»
         
            
               	‑Mä 'wa mä'a dɔ'wʋ, wa'aa lileyʋʋ glʋ ‑maa 'mlɩ wa mluä.

               	Ezayii 6.9-10.

Zezwii yɛ nɩkpɛ zuzukuzoku ‑gömö kpëti(Matie 8.28-34; Lwiikö 8.26-39)51 Wa möä ‑këë, ‑mä nyuu a kïkë ‑mä'la ‑gömö, ‑mä Zelaza‑bhölɩɩ 'mö, 'n
         wa yiɛ ‑mä ghlɛ. 2 Zezwii 'wlʋä ‑mä gɔlʋʋ 'mö cuu, nɩkpɛ ‑bhlʋ 'bhöönɩ ‑mä lesikpï jijo'wʋ, 'n
         ɔ yoo gbanɩɛ yi. Nɩkpɛ 'la, zuzukuzoku ɔ kää ‑gömö. 3 ‑Mä lesikpïï jijo'wʋ ‑mä ɔ glɩnɩɛ. Nɩkpɛ 'nɩɛ ɔ 'gbumözʋzwɛ bhɛnɩ. Ɛ yi ɔ 'gogwigwanɩdɔ'wʋ
         ‑kë, ‑bɛ 'nɩɛ bhɛnɩ. 4 Wa ‑kä 'ɔ bhɩɩ ‑nyɛ 'ɔ swɩɩ 'sɔ 'gogwi gwanɩɩ, yɩ 'wuë, ‑dɩ ɔ diɛ. Zaa, ‑bɛ 'nɔɔ
         bhɛnɩ. 5 Zila 'wuë 'mö, ɛ yi sabʋ oo, ɛ yi zlɩ ‑gä oo, ‑mä lesikpïï jijo'wʋ 'n ‑mä ‑gägö
         'klʋ ‑mä ɔ nɛmöä, 'n ɔ kpaa 'mö 'n ɔ 'tanɩɛ ɔnyɩ kpɩɩ. 6 Zezwii ‑wʋ 'yuku 'n nɩkpɛ 'la yoo 'ylɩmö, 'n ɔ yɩɛ guë, 'n ɔ yoo gbanɩɛ yi. ‑Lɛ
         ɔ dlɩ 'mö, 'n ɔ yiɛ ‑lɛ ‑kokomïladigbï glu 'pä. 7 'N ɔ yiɛ 'mö 'kpa, ɔ lɛ: «Lagɔtapɛ a 'Yu Zezwii, wɛlɩ ‑mi ‑n ‑nya'mö kä bhä? Lagɔ
         a 'nglɩ 'mö, n bhiamö yɔwʋ ‑tɩɩ 'klɩ 'yɩa.» 8 Zuzukwëzokwëa ɔ kää ‑gömöö, 'mö Zezwii 'nyɛɛ 'dɩ nɩɩ, a nɩ 'bhoo ‑gömö,
         nza ɔ kpaa 'mö. 9 'N Zezwii yoo nimï 'yɩbhä nɩɩ: «A 'yɩ bhä ‑na 'nglɩ?» Ɔ lɛ: «‑Aaa muënɩ, zaa na
         nglɩɛ 'Kɔkɔmlɛ.» 10 'N zuzukwë 'la yiɛ Zezwii yɔwʋ bhibhe nɩɩ, ɔ nɩ ta ‑mä bhlɩ 'la 'mö kpëti. 11 ‑Mä a ‑gäga ‑bhlʋ 'wlu, kokotie a ‑zɩkpa 'käda ‑wʋ a ‑mä. Yɩ ‑wʋ 'wʋ li dɔ'wʋ.
         12 Zuzukuu ‑yɩ ‑wʋä nɩkpɛ 'la ‑gömö, 'n yɩ yiɛ Zezwii yɔwʋ bhibhe nɩɩ: «‑N ‑kanyɩ
         kpëtii, 'tatinɩnyɩ 'yi, ‑a 'kä ‑mä kokotie 'la 'mö plɛ.» 13 'N Zezwii yiɛ 'wʋ nglu, 'n yɩ yiɛ nɩkpɛɛ ‑gömö 'bhöö 'n yɩ yiɛ ‑mä kokotiea 'mö
         plɛ. Yɩ plɩɛ 'mö cuu, kokotiea 'wuë, 'n yɩ yiɛ ‑mä ‑gägaa 'wlu 'bhöö, 'n yɩ
         yiɛ ‑mä 'nyu 'mö bhlinɩ 'n nyuu yiɛ 'lɩbhä. Yɩ wuë, yɩ ‑bhli kokotie a 'dwi ngbï
         a sɛ (2.000). 14 Yɩ ‑gänɩwaa 'yɩɛ ‑sɩbhä 'ylɩmöö, 'n wa yiɛ futo. Saa 'wuë, ‑mä glɔ 'mö 'n ‑mä
         'kwlɛgligbï 'wʋ 'n wa yiɛ ‑mä 'dɩ kwä. Nɩkpa 'wuë 'nwiɛ, 'n wa yiɛ yi, wa 'kä
         'saa 'plɩɛ 'wʋ 'ylɩmö. 15 Wa lɛ 'bhöö 'lɛ, nɩkpɛɛ ‑ɔ kä a‑a zuzukuzokuu ‑gömöö, ɔ ‑wʋ 'tɩɩ, ɔ glɩ ‑lɛ, ɔ ‑pla 'mö. 'N nganɔ yuëë köbhä. 16 Wa ‑wʋ a‑a ‑lɛ 'n Zezwii yiɛ nɩkpɛɛ zuzukuzoku ‑gömö kpëtii, 'n sɛɛ kokotiea bhlinɩɛ
         ‑mä 'nyu 'mö 'a tɩtɩɩ, 'n wa yiɛ ‑sɛ. 17 Wa 'nwiɛ, 'n wa yiɛ Zezwii yɔwʋ bhibhe nɩɩ, ɔ nɩ 'bhöö ‑mä 'wa bhlɩɩ 'mö. 18 Zezwii ‑wʋ ‑mä gɔlʋ 'mö ‑gbälɛ dɔ'wʋ ɔ 'kä mö, nɩkpɛɛ ɔ yɛmanɩ a‑a, 'n ɔ yoo
         yɔwʋ bhibhe nɩɩ: «N bhiamö yɔwʋ, n 'kä 'mämö.» 19 Zezwii 'niɛ 'wʋ nglu, ‑maa 'dɩ ɔ 'nyɔɔ nɩɩ: «Mö 'ligbë 'mö, ‑na'a ‑kosuu yɔwʋ a
         ‑nʋa, sɛɛ Lagɔ 'pää ‑na ngäzɩdlɩ 'n ɔ ‑yimöä yɛmanɩ a tɩtɩɩ, ‑n 'kʋänyɩ 'nyɛ.»
         20 Nɩkpɛɛ ‑ɔ yɛmanɩ a‑a, ɔ 'bhele mä wa laa Dɛkapɔɔlɩ, 'n ɔ yiɛ ‑mä mö. Sɛɛ Zezwii
         puoo a tɩtɩɩ, 'n ɔ yiɛ saa 'wuë ‑sɛnɩ. Nɩkpaa 'wuë, ‑wa 'nwiɛ, zuzu 'bhuëë ‑gömö.Zezwii yɛ nglɔɔ ‑jɛzlɛzlɛ lɩbhää yɛmanɩ(Matie 9.18-26; Lwiikö 8.40-56)21 Zezwii ‑nyɛ 'ɔ ‑gänɩwaa 'sɔ, wa 'libhïä gɔlʋʋ 'wʋʋ, ‑mä nyuu a kïkë ‑mä'la
         ‑gömö mä wa 'bhöö a‑a, ‑mä wa möä. Wa ghlɛɛ ‑mä, Zezwii ‑wʋ lɛ 'nyunuë 'wʋ
         'n nɩkpa 'kɔkɔmlɛ yoo yɔwʋ yi. 22 Nɩkpɛ ‑bhlʋ wa laa Zayilwiisɩ, Lagɔbudu a 'kifi ɔ glɩnɩɛ, ɔ yiɛ, ɔ 'yɩɛ Zezwii 'ylɩmöö
         'n ɔ yiɛ ‑lɛ ɔ dlɩ 'mö ‑kokomïladigbï glu 'pä, 23 'n ɔ yoo yɔwʋ bhibhe. Ɔ lɛ naa: «‑Atʋ, ‑yaya, na nglʋyuu ‑wʋ 'ku dɔ'wʋ, yi ‑n 'kɔ
         kɛ zɩ ɔ 'kä yɛmanɩ.» 24 'N Zezwii yiɛ 'wʋ nglu. Ɔ ‑nyɛ nɩkpɛ 'la 'sɔ wa ‑wʋ ‑mä ɔ 'ligbëa 'mö mö dɔ'wʋ,
         nɩkpa 'susunɩ ‑mä, ‑muë tʋ mä'ä 'wʋ, ‑muë tʋ mä'ä 'wʋ. Wa ‑gänɩ Zezwii. 25 'Nglɔ ‑bhlʋ ‑wʋmö a ‑mä ‑bʋbʋ 'la jijo'wʋ, ‑jɛzlɛzlɛɛ kɔɔ ‑bhlɛ 'ylʋbö kʋgbä 'sɔ
         'lɩbhänɩ. 26 'Klɩ ɔ 'yɩɛ tenyii ‑mä ‑dʋtaawa kä'mö. Ɔ 'saa ɔ kä a‑a 'wuë, ɔ kʋänyɩ kä'mö
         plɩnɩ 'wë, ‑maa ɔ'ɔɔ yɛmanɩ. Guu, 'mö wʋ 'tɛmanɩɛ 'yize. 27 Ɔ 'nʋä Zezwii a 'dɩɩ, 'n ɔ yiɛ yi. 'N ɔ yiɛ ‑bʋbʋ 'nyɛka. Ɔ ghlɛnɩɛ ‑mä Zezwii a
         nimïi, 'n ɔ yiɛ ɔ ‑bäna kɛ zɩ. 28 Ɔ dlɩ zɛmö a dɔ'wʋ, ɔ lɛ nɩɩ: «'N n ‑kä 'ɔ ‑bänaa a 'yize kɛ zɩɩ, n yi yɛmanɩ.»
         29 Ɔ lɛ zʋ a sɛ'ɛ cuu, 'ɔ dluu yɛ donɩ. Ɔ ‑yi sɛ nɩɩ ɔ yɛ yɛmanɩ. 30 ‑Gba ‑bhlʋ ‑kpɔ 'mö 'n Zezwii yiɛ sɛ yɩbhlɩmanɩ nɩɩ, 'mötɛɛnɔ kɔ 'mö 'bhöö. 'N
         ɔ yiɛ 'nɩgbö, 'n ɔ yiɛ nimï 'lɛ. Ɔ lɛ naa: «‑Ɔ zɩ bhä 'na ‑bänaa kɛ 'nɩ?» 31 'Ɔ ‑gänɩwaa lɛ naa: «‑Atʋ, ‑n yɩlɩ nɩkpaa ‑wa 'sunɩmöä ‑gbʋbgʋ 'wʋ, n‑n nʋ ‑ɔ zɩɩ bhä kɛ.»
         32 Wa gbää sa'aa, 'n Zezwii yiɛ 'yila 'pä ɔ 'kä ɔ zoo kɛ 'ylɩmö. 33 Nglɔɔ ‑yi sɛ nɩɩ mɔɔ, zaa 'n nganɔ yoo 'lɩbhä. Ɔ kuu ‑wʋ tɩtlɛnɩ dɔ'wʋ, 'n ɔ yiɛ
         ‑lɛ Zezwii a dlɩ 'mö ‑kokomïladigbï glu 'pä, sɛ yɩ 'plɩplɩnɩɛ 'möö, 'n ɔ yoo
         yɩ 'wuë ‑sɛnɩ. 34 Zezwii lɛ naa: «Na 'yu, ‑na'a dlɩ'wʋkänɔɔ ‑kamö puë, ‑na'a guu yɛ bhɩɛ. Zaa, bhlɩ
         dlɩ sɛ ‑n 'kä mö.»Zezwii yɛ yuu ‑ɔ 'ku a‑a gäla35 Zezwii kɩ ngli cuu, 'n nɩkpɛ ‑bhlʋ yiɛ ‑lɛ 'wʋ ghlɛnɩ. Ɔ 'bhöönɩ ‑mä Zayilwiisɩ
         a 'ligbë 'mö. Ɔ lɛ naa: «Zayilwiisɩ, yuu yɛ 'ku, ‑maa tɩ nyɩasɛ ‑Atʋ bʋanɩ.» 36 Wɛlɩɩ wa bhïlaa da'aa, Zezwii 'niɛ 'klʋ yɩlɩ, ‑maa Zayilwiisɩ mö ɔ 'nyɛɛ 'dɩ nɩɩ:
         «Tɩ ngänɩ, ‑maa kä dlɩ 'wʋ 'yize.» 37 Nɩkpaa ‑wa ‑gänɔ a‑a, 'n Zezwii yuëë 'dɩ 'nyɛ nɩɩ wa nɩ tɩ ‑mä Zayilwiisɩ a 'ligbë
         'mö 'mämö. Piɛlɩ ‑nyɛ Zaakö 'sɔ, 'n Zaakö a ‑daayu Zaa, wa 'yize mʋa 'mämöä.
         38 Wa ghlɛɛ ‑mä Zayilwiisɩ a 'ligbë 'möö, nɩkpaa nʋ bidibidi, wa wi, wa kpa 'mö.
         39 'N Zezwii yiɛ wa 'wuë nimï 'yɩbhä nɩɩ: «'Saa bhä 'n a wi ɔ? Yuu 'nɩɛ 'ku, ‑maa
         ngämö ɔ ngämöä.» 40 Zezwii gbää sa'aa, 'n wa yoo gla pälɩ. 'N ɔ yiɛ wa 'wuë kpëti. Yu a ‑dɩba ‑nyɛ
         ɔ ‑da 'sɔ, 'ɔ ‑gänɩwaa ta ‑kpɔ kökä, ‑budukïbhëa yuu a ‑gäzɛɛ pöä 'mö, 'n
         Zezwii ‑nyʋä yiɛ ‑mä plɛ. 41 Wa plɛɛ ‑mä 'n Zezwii yiɛ ‑gäzɛɛ sɔ köbhänɩ, ɔ lɛ: «Talita kumi!» Mɩɩ sɛɛ zɛmö
         nɩɩ: «Ngluyu 'tikëyi ‑nmö n nyɛɛ 'dɩ, ‑sɔ 'wʋ!» 42 Gba ‑bhlʋ ‑kpɔ 'mö, n yuu yiɛ 'wʋ ‑sɔ 'n ɔ yiɛ nɛmö. Yu 'la kä 'ylʋbö kʋgbä 'sɔ.
         ‑Wa ‑wʋ a‑a ‑lɛ, 'n zuzu yuëë ‑gömö 'bhöö. 43 'N Zezwii yuëë kä'mö 'titli nɩɩ, wa nɩ tɩ 'saa wa 'yɩɛ 'ylɩmö a 'dɩ ‑sɛ. ‑Maa
         wa nɩ 'nyɔ lile.

Zezwii a 'bhele a ‑nʋa 'nɔɔ dlɩ 'wʋ ‑kä(Matie 13.53-58; Lwiikö 4.16-30)61 Zezwii 'bhööä ‑lɛ, 'n ɔ yiɛ ‑mä ɔ 'bhele Nazalɛɛtɩ mö, ɔ ‑nyɛ 'ɔ ‑gänɩwaa 'sɔ. 2 ‑Gwlɛnɩzlɩ ghlɛɛ, wa möä ‑mä Lagɔbuduu 'möö, 'n ɔ yiɛ nɩkpa Lagɔwɛlɩ 'cɩa. Nɩkpa ‑wa ‑pʋnɔɔ 'yukwlii, ‑zu wa ‑zuä. Wa
         'wuë 'n ngli yuëë mla, 'n wa nʋä: «Dɛ ɔ ‑sɛ bhä ‑mi'la 'wuë? Dɛ ɔ ‑sɛ bhä sa'a
         a 'nɛɛnɔ? Zaa, zɩzɛ 'wuë ɔ pää, ‑ɔ 'nyɔ bhä 'mötɛɛnɔ 'n ɔ pɛ bhä 'nɩ? 3 Ɛ'ɛ ‑bhö ɔ da'a Malii ‑yowli ‑ɔ tɛlɩ'ɛ swii mɔ ‑a? Zaakö ‑nyɛ Zoozɩ 'sɔ, Zwiidɩ
         kökä 'n Simɔɔ, mʋa 'nɩɛ bhä'ɛ ɔ ‑daayuë glɩnɩ? Ɔ nglʋdaayuë 'nɩɛ bhä'ɛ mä'ä
         ‑aa jijo'wʋ ‑wʋmö?» ‑Yɩ 'la 'wuë mɩɩ kää 'nglɩ, nza wa'aa Zezwii dlɩ 'wʋ ‑kä.
         4 Nza ɔ 'nyʋä 'dɩ nɩɩ: «Lagɔ a 'möbhïlanɩnyɔ, saa 'wuë wa zo ‑sɩbhä 'klʋkpamö, ‑maa ‑mä ɔ 'bhele, ‑mä 'ɔ ‑kosu yɔwʋ, 'ɔ waa
         'wuë jijo'wʋ, 'ylimö ɔ ‑flanɩɛ.» 5 ‑Sɩbhä a za, ‑mä ɔ 'bhele Nazalɛɛtɩ ɔ'ɔɔ ‑mä zɩzɛli ‑bhɛnɩ, 'n ɛ 'nɩ ‑bhö wa gla'mö
         a 'yɛya ɔ 'zʋä kätɩkpö 'wlu 'n wa yiɛ yɛmanɩ muë. 6 Ɔ 'yɩɛ sɛɛ ɔ 'bhele a ‑nʋa 'nɔɔ dlɩ 'wʋ ‑kä 'ylɩmöö, yɩ 'nɔɔ gbʋdɩdɛ 'nyɛ. Ɔ 'bhööä
         ‑mä, ‑mä a ‑kʋkʋ yɔwʋ a ‑gwlɩɩ 'mö ‑mä ɔ möä 'n ɔ yiɛ ‑mä a ‑nʋa Lagɔwɛlɩɩ
         'nyɛ.Zezwii yɛ 'ɔ ‑gänɩwaa kʋgbä 'sɔ ‑kpɔ tie(Matie 10.5-15; Lwiikö 9.1-6)7 ‑Mi'la 'plɩɛ 'wëë, 'n Zezwii yiɛ 'ɔ ‑gänɩwaa kʋgbä'sɔ ‑kpɔ wäzɩ, 'n ɔ yuëë
         'sɔ 'sɔ 'sɔ tie, 'n ɔ yuëë 'mötɛɛnɔ 'nyɛ wa 'kä nɩkpa zuzukuzoku ‑gömö kpëti.
         8 'N ɔ yuëë 'dɩ 'mö zʋ, ɔ lɛ naa: «A ‑kä möä yii, a nɩ tɩ 'yiobhlinɩlu ‑su, 'n
         ɛ 'nɩ ‑bhö nɛmönɩpeyi a 'yize. A nɩ tɩ lile ‑su, a nɩ tɩ ‑kotoku ‑su, a nɩ tɩ moni
         ‑su. 9 A nɩ ‑su 'siikpli 'mö, ‑maa a nɩ tɩ ‑banɩ 'sɔ 'sɔ ‑su.» 10 'N ɔ yuë'ɛɛ 'dɩ 'nyɛ nɩɩ: «A ‑kä möö, ‑budu ‑mu a ‑kä 'mö plɛɛ 'n ‑mä a nɩkpa
         ‑kaanyɩ pälaa, a nɩ gʋʋ ‑lɛ wa yɔwʋ ‑këë, 'a mömötɛnyɩɩ ‑kä ghlɛ a 'kä mö.
         11 A ‑kä dɛ ‑mämaa ghlɛ 'n ‑lɛ a ‑nʋa 'nanyɩ 'yukwli ‑pʋnɩ, wa 'nanyɩ pälaa, a nɩ
         gbɔtɔ 'a kplɩzɛmödʋdʋʋ nzɩɩ a 'kä 'plɩ. ‑Sɩbhä a dɔ'wʋ, ‑mä a ‑nʋa yi sɛ yɩbhlɩmanɩ
         nɩɩ, abhʋa 'nɩɛa'a wa gbʋ ‑kä.» 12 Sa'a Zezwii 'zʋä 'ɔ ‑gänɩwaa kʋgbä'sɔ ‑kpɔ 'dɩ 'mö 'wë, 'n wa yiɛ Lagɔ 'a 'Mänatɩtɩɩ
         bia 'mö nɩɩ: «A nɩ ligba a 'kä a ‑lizokuu kɛ 'mö ‑sɛ.» 13 Wa möä, 'n wa yiɛ nɩkpa a ‑bɛ zuzukuzoku ‑gömö kpëti. Wa 'zʋ guzuwa a ‑bɛ 'kpö 'wlu 'n wa yiɛ yɛmanɩ.Sɛ'ɛ Eloodɩ gbää Zezwii a dɛ(Matie 14.1-12; Lwiikö 9.7-9)14 Zezwii 'a nglɩɩ, mö yɩ möä tenyii 'n yɩ yiɛ saa 'wuë mlɩmanɩ, 'n 'bhlɩlowli Eloodɩ yiɛ 'nʋ. Nɩkpa ‑mumuë, sɛ'ɛ wa nʋä ɔ dɛ nɩɩ: «Zaa Batisɩ mɔɔ 'wlʋä glu nza ɔ kää
         'mötɛɛnɔ 'n ɔ bhɛɛ sa'a a zɩzɛli.» 15 Mumuë lɛ naa: «Elii mɔɔ.» ‑Mumuë lɛ naa: «Lagɔ a 'möbhïlanɩwa ‑mumuë, wa sɛ a ‑nɔ ‑bhlʋä.» 16 'Bhlɩlowli Eloodɩ 'nwiɛ, ɔ lɛ naa: «Zaa Batisɩ n gbä a‑a wa nɩ ‑dɩ 'wluu, mɔɔ 'wlʋä
         glu.»Eloodɩ lɛ wa nɩ ‑dɩ Zaa Batisɩ 'wlu17 Eloodɩ mɔɔ tiee nɩkpa 'n wa yiɛ Zaa köbhä, 'n wa yoo ‑jie 'mö 'pä, ɔ pälɩ 'gogwi. Nglɔɔ
         wa laa Elodiadɩ, Eloodɩ ‑sɛɛ ɔ'bhë a ‑daayu Filiipö yɔwʋ, 'n ɔ yoo kwä a za, 18 'kwädlɩ Zaa nyɔɔ 'dɩ nɩɩ: «‑Nn‑ä ‑kä ‑n 'kä ‑na ‑daayu 'nglɔ yɔwʋ ‑sɛ ‑n 'kɔ kwä.»
         19 Wɛlɩ 'la a za 'klɛ lɩbhä 'kwädlɩ Elodiadɩ. Ɔ tɛlɩ sɛ ɔ 'kä Zaa 'lɩbhä ɔ 'kä 'ku,
         ‑maa ɔ'ɔɔ bhɛnɩ. 20 Eloodɩ ‑yi sɛ nɩɩ, Zaa Batisɩ, nɩkpɛ a ‑mɔɔ zʋä Lagɔ 'klʋkpamö, ‑ɔ nɛnɩ Lagɔ dlɩ
         yɔwʋ 'mö ɔ glɩnɩɛ zaa, ɔ 'kɔ ‑lizoku 'wlu nʋ a dɔ'wʋ, dlɩ yɩ libhoo. Nza ɔ gwɩɛ Zaa
         Batisɩ 'wʋ. Zaa Batisɩ ‑kɔɔ Lagɔwɛlɩɩ 'nyɛɛ, dlɩ 'yli yɩ sioo tenyii, ‑maa ‑sɩbhä
         yɩ ‑wʋ 'mö, ɔ yɩbhä 'kwädlɩ ɔ 'kɔ 'yukwli ‑pʋnɩ. 21 'Ylɩ ‑bhlʋ 'mö, 'n Elodiadɩ a dadaa yiɛ ghlɛ. Eloodɩ 'a gwälɩzlɩ a 'wʋbhlizlɩ mɛɛ
         ghlɛɛ. 'N ɔ yiɛ 'ɔ bhlɩɩ 'mö a 'kädɩɩ 'wuë wäzɩ ɔ ‑nyʋä 'sɔ wa 'kä 'wʋ linɩ.
         'Slʋjaa a 'kifiea muë, 'n Galilee‑bhölɩɩ 'mö a dɛsɛkäwaa ‑muë'la 'wuë, 'mö
         ɔ wäzɩɛ. 22 Wa ‑wʋ li dɔ'wʋ, 'n Elodiadɩ a yɛnglɛ yiɛ ‑mä ‑budu 'mö plɛ, 'n ɔ yiɛ yɩ. 'Ɔ yɩyɩbhʋʋ,
         'n wʋ yiɛ Eloodɩ ‑nyɛ 'ɔ 'wʋlinɩwaa 'sɔ dlɩ 'mlɩ ‑sɛ. 'N Eloodɩ yiɛ nglʋyuu wäzɩ
         'n ɔ yoo 'dɩ 'nyɛ, ɔ lɛ naa: «'Saa ‑n ‑kä ‑waa, 'yɩbhänɩ'mu, ‑maa n ‑yimu 'nyɛ.»
         23 'N ɔ yiɛ zligo nɩɩ: «'Saa ‑n ‑kä 'yɩbhä ‑kë, n ‑yimu 'nyɛ. Ɛ yi 'na bhlɩɩ n 'kämanɩɛ
         a kïbhëa ma ‑kë, n ‑yima 'nyɛ.» 24 'N nglʋyuu yiɛ ‑mä 'wlʋ, 'n ɔ yiɛ ɔ ‑da nimï 'yɩbhää mö, ɔ lɛ naa: «'Nyɩa, 'bhlɩlowli
         lɛ naa, 'saa n ‑kɔɔ 'yɩbhänɩ ‑kë, ɔ ‑yi'mu 'nyɛ, zaa 'saa n nɩ 'yɩbhä bhä?» ‑Daa
         lɛ naa: «Zaa Batisɩ 'a 'wukpëlea.» 25 'N nglʋyuu yiɛ ‑jiji 'mö 'wlu sɩbhänɩ, 'n ɔ yiɛ ‑mä 'bhlɩlowli ghlɩ, ɔ lɛ naa:
         «Nyɩaa Zaa Batisɩ 'a 'wukpëlea. 'Zʋa ‑sɩkaa 'bëë 'mö, ‑n ‑ka'ma yowʋ 'nyɛ.» 26 'N Eloodɩ yiɛ kɔmanɩ. ‑Maa ɔ yɛ a ‑lɛ 'ɔ 'wʋlinɩwaa a 'yila 'klʋ zligonɩ 'wë zaa,
         ɔ'ɔa'a 'yɩbhä ɔ 'kä nimï ‑sɛ. 27 'N ɔ yiɛ ɔ 'slʋjeyi ‑bhlʋ tie, 'n ɔ yoo 'dɩ 'nyɛ nɩɩ: «‑Lɛmöö Zaa Batisɩ 'a 'wukpëlea.»
         'N 'slʋjeyii yiɛ ‑mä ‑jiebudu 'mö mö, 'n ɔ yiɛ Zaa Batisɩ 'wlu ‑dɩ. 28 'N ɔ yiɛ ɔ 'wukpëlea 'bëë 'mö zʋ, 'n ɔ ‑nyaa yiɛ yi, 'n wa yeaa nglʋyuu yowʋ 'nyɛ,
         'n ɔ yeaa ‑mä ɔ ‑da kwä. 29 Zaa Batisɩ 'a ‑gänɩwaa 'nʋä ɔ 'wludɩtɩtɩɩ, 'n wa yiɛ ɔ ‑gäzɛɛ kie mö, 'n wa yee ziza.Zezwii yɛ nɩkpa a 'dwi kʋgbä 'sɔ nɩkpa a gwlɩ kʋgbä (5.000) lile 'nyɛ(Matie 14.13-21; Lwiikö 9.10-17; Zaa 6.1-14)30 Mää Zezwii tie a‑a 'ɔ tietiewaa, ‑mä wa 'bhööä 'n wa yiɛ yi. 'N wa yiɛ ‑lɛ ɔ yɔwʋ sɛ glɩ. 'Saa wa nʋä, 'n sɛ
         wa 'cɩaa nɩkpaa, 'n wa yoo yɩ 'tɩtɩ ‑sɛnɩ. 31 'N Zezwii yuëë 'dɩ 'nyɛ, ɔ lɛ naa: «A yi, dɛɛ ‑bɛ 'nɩɛ ‑wʋ, ‑a 'kä ‑lɛ mö, a 'kä
         'tikïyie 'wʋ nyɛpɛ.» Nɩkpa a 'kɔkɔmlɛ, ‑muë mö, ‑muë yi ‑lɛ ɔ yɔwʋ, zaa ɔ ‑nyɛ
         'ɔ ‑gänɩwaa 'sɔ, wa'a ghlɩ 'tɛnyɩ wa 'kä li, nza ɔ gbää ‑sɩbhä. 32 Zaa, 'n wa yiɛ 'gɔlʋ 'wʋ 'libhï, dɛɛ nɩkpɛ 'nɩɛ ‑wʋ, wa 'kä ‑lɛ mö. 33 Nɩkpa a ‑bɛ 'yuë 'ylɩmö, 'n wa yuëë yɩbhlɩnɩ. ‑Gwlɩ 'wuë 'mö 'n nɩkpa yiɛ ‑mä
         'bhöönɩ, wa ‑wʋ nɛmö dɔ'wʋ, 'n wa yuëë ‑mä ‑kʋnɩɛ mö. 34 Zezwii kwliɛ ‑mä gɔlʋʋ 'möö, 'n ɔ yiɛ nɩkpa 'kɔkɔmlɛ 'ylɩmö wa 'kä ‑bhɩɛ wïla
         a ‑mii 'nɩ'ɛ 'ylizʋnɩnyɔ 'wʋ ‑kä, zaa 'n ngäzɩ yoo tenyii 'lɩbhä. 'N ɔ yuëë li
         a ‑bɛ 'cɩa. 35 Swe lɛ 'kä ylu, 'n 'ɔ ‑gänɩwaa yoo yɔwʋ 'dio, wa lɛ naa: «Dɛ ‑a ‑wʋä dɛ'ɛ, 'klokwëjijo'wʋä, 'n zlɩ yɛ'ɛ fäla.
         36 Zaa, 'nyɛ nɩkpaa 'dɩ wa 'kä mö, mä'ä a ‑gwlɩ ‑nyɛ ‑gligbïï 'sɔ 'wʋ, wa 'käa
         ‑mä wanyɩ a lile sɛ tɛlɩɛ mö.» 37 'N Zezwii yuëë 'dɩ 'nyɛ nɩɩ: «A'bhï, a nɩ 'nyʋä lile.» Wa lɛ naa: «‑N ‑kä nɩɩ,
         wa 'wuë wa 'kä li nʋʋ, moni a ‑bɛ a 'fɔlɔ ‑a 'käa pɩa.» 38 Ɔ lɛ naa: «A'bhï, 'fɔlɔbhï ‑zɩmö a ‑su bhä? A mö a 'kää ‑ka nimï 'yɩbhäyɩbhänɩ.»
         'N wa yiɛ mö. Wa yiɛ, wa lɛ naa: «‑A ‑su 'fɔlɔbhï ngbï, 'n zibhïya 'sɔ.» 39 'N Zezwii yuëë 'dɩ 'nyɛ nɩɩ: «A nɩ 'nyɛ nɩkpaa 'wuë 'dɩ, wa nɩ glɩ ‑mä ‑putukwëa
         ‑gömö ‑zɩkpö ‑zɩkpö 'mö sɛ.» 40 'N nɩkpaa yiɛ gwlɩ ngbï glwɩ ngbï, 'n gwlɩ 'sɔ kʋgbä gwlɩ 'sɔ kʋgbä a ‑zɩkpö
         'mö sɛ glɩ. 41 'N Zezwii yiɛ 'fɔlɔbhï ngbï ‑kpɔ ‑nyɛ zibhïya 'sɔ ‑kpɔ 'sɔ 'wʋ 'libhï, 'n ɔ yiɛ
         ghäyɩ yɩlɩ, 'n ɔ yiɛ yɩ za Lagɔ bhälɩ. 'N ɔ yiɛ 'fɔlɔ 'mö ‑dɩdɩnɩ, 'n ɔ yuä 'ɔ
         ‑gänɩwaa yowʋ 'nyɛ, n wa yuä nɩkpa 'wuë dilanɩ. 'N ɔ yuë'ɛɛ wa 'wuë zibhïya
         'sɔ ‑kpɔ dilanɩmö. 42 Nɩkpa 'wuë, 'n wa yiɛ li, 'n wa yiɛ lʋ, 'n lilea yiɛ 'wʋ tʋʋ. 43 'Fɔlɔkïbhï ‑nyɛ zibhï 'sɔ ‑yɩ tʋʋä 'wʋʋ, wa 'libhiɛ, yɩ yie ‑käkö kʋgbä'sɔ
         'n wa ‑nyɩɩ 'yiɛ mö. 44 ‑Wa liɛ lile 'laa, ‑n ‑kä nyɩbhɛlɩɩ a 'yize zɛlɩɩ, wa ‑bhli nɩkpa a 'dwi kʋgbä'sɔ
         nɩkpa a gwlɩ kʋgbä (5.000).+Zezwii yɛ ‑lɛ 'nyu 'klʋ nɛmönɩ(Matie 14.22-33; Zaa 6.15-21)45 ‑Mi'la 'plɩɛ 'wë cuu, 'n Zezwii yiɛ 'ɔ ‑gänɩwaa 'dɩ 'nyɛ nɩɩ: «A nɩ 'libhï gɔlʋʋ 'wʋ, ‑mä nyuu a kïkë ‑mä'la ‑gömö, ‑glɔɔ
         wa laa Bɛtɩsayidaa a pɩɔ 'yli, a 'kä ‑bhlɛ ‑mä 'yuku 'plɩ, n 'kä nɩkpaa 'wuë 'dɩ
         'nyɛ wa ‑kä mö.» 46 Nɩkpa 'wuë möä 'wëë, 'n Zezwii yiɛ ‑gäga ‑bhlʋ 'wlu mö, ɔ 'kä ‑mä Lagɔ bhibhenɩ.
         47 ‑Kidosɛ ghlɛɛ, 'kïkë ‑gömö dɛ ɔ tʋʋ a‑a ɔ 'yizee, ɔ glɩ ‑bhlɛ ‑lɛ, 'n 'ɔ ‑gänɩwaa
         ‑nyɛ gɔlʋʋ yiɛ ‑mä nyuu a jijo'wʋ ghlɛ. 48 'N 'vuu yiɛ yi, wʋ 'bhöönɩ mä wa ‑wʋ a‑a mönɩ dɔ'wʋ, wʋ za, 'ɔ ‑gänɩwaa yia'a
         'lu ‑kë, gɔlʋʋ 'nɩɛ ‑mä mö, 'n Zezwii yuëë 'ylɩmö, zlɩzɩdɔ'wʋ, ɔ ‑wʋ ‑lɛ 'nyu
         'klʋ nɛmönɩ dɔ'wʋ, 'n ɔ yuëë 'bɩwʋ mö. Ɔ lɛ 'kʋä yɛ'mö bhlɩ, 'n wa yoo 'ylɩmö.
         49 ‑Maa wa yoo 'ylɩmöö, wa ‑tɔnɔɔ ‑zele, 'n wa yiɛ 'mö 'kpa. 50 Wa 'wuë nganɔ a za, wa'aa ku yɔwʋ ‑kä. 'N Zezwii yiɛ gbʋ ‑dɩ, ɔ lɛ naa: «A 'zʋ ‑mä
         dlɩ, nganɔ nɩ tanyɩ 'lɩbhä, ‑maa ‑amöä.» 51 'N ɔ yiɛ ‑mä gɔlʋʋ 'mö ‑gbälɛ, 'n 'vuu yiɛ donɩ, 'n yɩ yuëë tenyii zuzu ‑gömö
         ‑sɛ. 52 Wa'bhï, zizɛɛ Zezwii 'pää, 'n ɔ yiɛ nɩkpaa a ‑bʋbʋʋ 'fɔlɔbhïya ngbï 'nyɛɛ, wa
         dila 'mö yi 'tuuä zaa, wa 'nɛɛ 'mö nʋ.Zezwii yɛ ‑mä Zenezalɛɛtɩ guzuwa a ‑bɛ yɛmanɩ(Matie 14.34-36)53 Zezwii ‑nyɛ 'ɔ ‑gänɩwaa 'sɔ, wa 'tʋä nyuu, ‑glɔɔ wa laa Zenezalɛɛtɩ a yɔwʋ a kïkea,
         'n wa yeaa köbhä. 54 Wa 'wlʋä ‑mä gɔlʋʋ 'mö cuu, 'n nɩkpa yiɛ Zezwii yɩbhlɩnɩ. 55 'N wa yiɛ ‑mä bhlɩɩ a këtiea 'wuë 'wʋ 'tɩtɩ kwä. Wa ‑kä 'nʋ nɩɩ, Zezwii ‑wʋ dɛ
         ‑mämaa mö dɔ'wʋʋ, wa ‑su 'wa guzuwaa ‑gbɔpʋ 'wʋ 'n wa ‑nyʋä möä ‑lɛ. 56 ‑Mä ‑gwlɩ 'kädɩɩ ‑nyɛ 'tikïyiea 'sɔ 'mö, ‑gligbï 'wʋ kökä, saa 'wuë sɛɛ Zezwii
         ghlɛnɩɛ, ‑mä 'du 'mö ‑mä wa zʋä 'wa guzuwaa. Ɔ ‑kä yii, 'n wa bhibheoo yɔwʋ,
         'wa guzuwaa 'kä 'ɔ ‑bänaa a zɛmö a kpulu a 'yize kɛ zɩ. Guzuwaa 'wuë ‑wa zuä
         kɛɛ, yɛmanɩ wa yɛmanɩɛ.
         
            
               	Wa'aa ngwlɩɩ ‑nyɛ yuëa 'sɔ zɛlɩmö.

Sɛ'ɛ Zezwii gbää nɩkpa a 'päpägböö a dɛ(Matie 15.1-9)71 Falizɩɛwaa ‑nyɛ Moyizɩ 'a Gböö a 'cɩawaa ‑mumuë 'sɔ, wa 'bhöönɩ Zeluzalɛɛmö, 'n wa yiɛ ‑lɛ Zezwii yɔwʋ yi. 2 'N wa yiɛ 'ɔ ‑gänɩwaa ‑mumuë 'ylɩmö, wa 'kää lie yii, 'wa kätɩkpöö ‑plɛ fɩ 'n wa yiɛ li. Miɛ nɩɩ,
         wa'aa kɛ wɔlʋ. 3 Falizɩɛwaa ‑nyɛ Zwiiföwaa ‑muë'la 'sɔ, wa dɩbawa a dɩbawa 'a gböö 'mö wa zʋä
         'klʋkpamö, zaa sɛɛ gböö gbää wa 'nɩ wɔlʋ kɛ, wa 'nɩ ‑sɩbhä kɛ wɔlʋ 'wëë, wa'a
         li. 4 Wa ‑kä'ɛ 'du 'mö 'bhöö, sɛɛ gböö gbää wa nɩ bido wa 'käa 'wlɩlɩ plɛɛ, wa
         'nɩ ‑sɩbhä bido 'wëë, wa'a li. Wa kä'ɛ ‑sɩbhä a gbö ‑mimii, mɩɩ glɩnɩɛ 'kɔpɩ
         ‑nyɛ ‑lakï 'sɔ 'n leyidi a 'möwɔlʋwlɛ. 5 Nza Falizɩɛwaa ‑nyɛ gböö a 'cɩawaa 'sɔ 'yɩbhää Zezwii nimï nɩɩ: «Sɛ yɩ ‑wʋ ɔ
         'mö, 'n ‑na'a ‑gänɩwaa 'nɩ zʋ bhä ‑aa dɩbawa a dɩbawaa 'a gböö 'klʋkpamö? Miɛ
         nɩɩ, sɛɛ gböö gbää wa nɩ wɔlʋ kɛ 'wë wa 'kä lii wa'aa wɔlʋ ‑sɩbhä kɛ.» 6 'N Zezwii yuëë 'dɩ 'nyɛ nɩɩ: «'Kwlɩsɔkäwanyɩ, ‑tiamö Ezayii 'cɛlɩ a‑a a dɛ nɩɩ:Nɩkpa nɩ,gla 'klʋ wa 'ghlimanɩɛ na 'nglɩ,wa dila ‑nɩɩɛ 'wʋ ‑wʋ.7 Zaa, wa ‑yii bʋbɔ ‑kë,yɩ'ɩɛ dɛsɛ ‑kä.Wa ‑kä 'cɩa,nɩkpaa a 'päpägböö 'mö wa 'cɩaa.+8 Lagɔ 'a Gböö 'mö a panɩɛ ‑gömö 'n a zʋä nɩkpaa a 'päpägböö 'klʋkpamö.»
         9 'N ɔ yiɛ nɩɩ: «Ɛ ‑kä Lagɔ 'a Gböö a 'klʋkpamösɛ dɔ'wʋʋ, 'n a 'puloo. 'Mö a sɛɛ
         ‑tiamö nimï 'n a zʋa a dɩbawa 'a gböö 'klʋkpamö.» 10 Sɛ'ɛ Moyizɩ gbä a‑a nɩɩ: 'Zʋ ‑na dɩba ‑nyɛ ‑na ‑da 'sɔ 'klʋkpamö. 'N ɔ yi'ɛɛ nɩɩ: ‑Ɔ ‑kä ɔ dɩba ‑nyɛ ɔ ‑da 'sɔ a gla'mö a ‑nɔ ‑bhlʋ a dɛ wɛlɩzoku bhïlaa, wa kä
            wa 'kɔ 'lɩbhä ɔ 'kä 'ku.+11 ‑Maa abhʋa abhlɩ, sɛ'ɛ a 'cɩaa nɩkpa nɩɩ: Nɩkpɛ ‑kä ɔ dɩba, ɛ ‑kä'ɛ ɔ ‑da mɔ, ɔ
         ‑kɔɔ 'dɩ 'nyɛ nɩɩ, 'saa n gbä a‑a n ‑kamö 'nyɛɛ, Lagɔ 'mö n 'kʋä 'nyɛ. 12 ‑Sɩbhä a za 'n ɔ 'nɔa'a ‑lu 'nyɛɛ, a lɛ yɩ nɛnɩ. 13 Sa'a ‑sɩbhä a sɛɛ Lagɔwɛlɩɩ sɛ, a dɩbawa 'a dɩbawa 'a 'päpägböö a 'cɩacɩanɩɛ
         a za. Sa'a a ‑lii a ‑sɛɛ 'wlumöö, ‑zu yɩ ‑zuä.‑Lii ‑yɩ plaa nɩkpɛ fɩɩ Lagɔ a 'yila 'klʋ a dɔ'wʋʋ(Matie 15.10-20)14 Zezwii 'nyɛɛ ‑sɩbhä Falizɩɛwaa 'dɩ 'wëë, 'n ɔ yiɛ ‑bʋbʋ wäzɩ 'n ɔ yuä 'dɩ 'nyɛ.
         Ɔ lɛ naa: «A 'wuë, a nɩ ‑pʋnɩ 'yukwli, a nɩ 'nʋɛ 'mö nɩɩ, 15 'saa nɩkpɛ liɛ mɩɩ 'nɔɔ fɩ päla Lagɔ a 'yila 'klʋ a dɔ'wʋ. ‑Maa ‑lii ‑yɩ 'bhöönɩɛ
         ‑mä ɔ dlɩ zɛmö mɩɩ plɔɔ fɩ.» [16 ‑Ɔ ‑kä 'yukwïla 'wlu ‑kä ɔ 'kä 'nʋ a za‑a, ɔ nɩ 'nʋ.] 17 Zezwii 'bhööä ‑bʋbʋʋ yɔwʋ, ɔ plɛɛ ‑mä ‑budu 'möö, 'n 'ɔ ‑gänɩwaa yoo 'nine 'la 'wʋ 'yɩbhänɩ. 18 'N ɔ yuëë 'dɩ 'nyɛ nɩɩ: «Ɛ kä ‑bhɩɛ sɛɛ ‑muë'la 'nɩɛ 'nɛɛnɔ ‑kä ‑sɩbhä a ‑wʋmö.
         A'a bhä sɛ ‑yi nɩɩ lilea nɩkpɛ liɛ, a'aa bhɛnɩ a 'kɔ fɩ päla Lagɔ a 'yila 'klʋ a
         dɔ'wʋ. 19 Lilea nɩkpɛ liɛ, a 'nɔɔ dlɩ zɛmö mö, ‑maa 'mlɩ a gïloo sɛ 'wë 'n ɔ kwaa bhäla
         'kwlɛ yɔwʋ.» Wɛlɩɩ Zezwii bhïlaa da'aa, mɩɩ sɛɛ zɛmö nɩɩ, nɩkpɛ bhɛnɩ ɔ 'kä lilea
         'wuë li. 20 'N Zezwii yi'ɛɛ nɩɩ: «'Saa 'bhöönɩɛ nɩkpɛ dlɩ zɛmö, mɩɩ bhɛnɩɛ yɩ 'kɔ fɩ päla
         Lagɔ a 'yila 'klʋ a dɔ'wʋ. 21 ‑Mä nɩkpɛ 'mö, ‑mä ɔ dlɩ zɛmö, ‑mä dlɩpäsɛzokwëa, bidibidi a nɛmönɛmɛ, 'wighlighle
         'n 'kulɩbhälɩbhʋ 'bhöönɩɛ, 22 nglʋsɛtɩlɩtɛlɛ, nyɩbhɛlɩsɛtɩlɩtɛlɛ, gugwagugu, 'kpʋkpʋpäpʋ, nɩkpa a 'nglɩnyimanyimu,
         bhabhʋ, nɩkpa a ylʋnʋnwɛ 'n ‑ɔɔ'nɛɛnʋʋ, 23 ‑lizoku 'la 'wuë, ‑mä nɩkpɛ anyɩgäsɛ a dlɩ zɛmö ‑mä yɩ 'bhöönɩɛ, mɩɩ plɔɔ fɩ
         Lagɔ a 'yila 'klʋ a dɔ'wʋ.»Lɛgänglɔɔ ‑ɔ 'tɛɛnɩɛ Zezwii dlɩɩ(Matie 15.21-28)24 Zezwii 'bhööä ‑lɛ, 'n ɔ yiɛ ‑mä Tiilɩ‑bhölɩɩ 'mö mö, 'n ɔ yiɛ ‑budu ‑bhlʋ 'mö
         plɛ. Ɔ yɩbhä a nɩɩ, nɩkpɛ nɩ tɩ sɛ ɔ yɛ yiɛ ‑yi. ‑Maa ‑sɩbhä yɩ ‑wʋ 'mö, 'n nɩkpa
         yiɛ sɛ yɩbhlɩmanɩ. 25 'Nglɔ ‑bhlʋ, 'ɔ nglʋyuu mɔɔ kää zuzukwëzokwë ‑gömö, ɔ 'nʋä Zezwii a yiyitɩtɩ
         cuu, 'n ɔ yoo ‑mä ghlɩ, 'n ɔ yiɛ ‑lɛ ɔ dlɩ 'mö ‑kokomïladigbï glu 'pä. 26 'N ɔ yoo yɔwʋ bhibhe ɔ 'kä ɔ nglʋyuu zuzukwëzokwëa ‑gömö kpëti. Nglɔ 'la, ‑mä
         Silii‑bhölɩɩ 'mö a glɔ ‑bhlʋ wa laa Fenisii, ‑mä a Glɛkönglɔɔ. 27 'N Zezwii yoo 'dɩ 'nyɛ nɩɩ: «'Tatinɩ Yuëa 'yi wa 'kä li wa 'kää lʋ 'wë. Ɛ'ɛ ‑bhö
         nyɩasɛ, ‑maa wa 'nɩ ‑bhlɛ lʋʋ, wa'a ‑sʋä lilea dlɩ 'mö wa 'ka gʋ 'yli 'pä.» 28 Zezwii gbää sa'aa, nglɔɔ lɛ naa: «‑Atʋ, miɛ ‑tiamö, ‑maa yuëa ‑kä li a lilea
         ‑a bhliɛ, 'mö gʋʋ liɛ.» 29 'N Zezwii yoo 'dɩ 'nyɛ nɩɩ: «Sɛ ‑n gbää da'a a za, mö 'ligbë 'mö, ‑maa ‑na'a
         yuu zuzukwëzokwëa kɔ ‑gömö 'bhöö.» 30 'N nglɔɔ yiɛ 'ligbë 'mö mö. Ɔ lɛ 'bhöö 'lɛ yuu pö ‑lɛ ‑bhɛlɛɛ 'klʋ, zuzukwëzokwëa
         kɔ ‑gömö 'bhöö.Zezwii yɛ nɩkpɛɛ ‑ɔɔɔ ‑ngö ‑ɔɔ bhïlaa yɛmanɩ31 Zezwii 'bhööä ‑mä Tiilɩ‑bhölɩɩ 'möö, 'n ɔ yiɛ ‑mä ‑glɔɔ wa laa Sidɔɔ 'wʋ 'tʋ,
         'n ɔ yiɛ ‑mä Galilee a 'nyu 'kɔdʋʋ yɔwʋ 'wlu sɩbhä. Bhlɩɩ wa laa Dɛkapɔɔlɩ a ‑kʋkʋ
         yɔwʋ a gwlɩɩ 'mö, 'n ɔ yiɛ ‑mä ghlɛnɩ 'n ɔ yiɛ mö. 32 Ɔ ghlɛɛ ‑mä, 'n wa yoo nɩkpɛ ‑bhlʋ ‑lɛ. Ɔ'ɔɔ ‑ngö, ɔ'ɔ bhïlaa sasɛ 'n wa yiɛ ɔ
         za Zezwii yɔwʋ bhibhe, ɔ 'kɔ kätɩkpö 'wlu zʋ ɔ 'kä yɛmanɩ. 33 'N Zezwii ‑nyɔɔ yiɛ cɩɔnɩ. 'N ɔ yoo wölɩya 'yukwli 'mö fä. 'N ɔ yi'ɛɛ wölɩya ‑dɛlɛ
         'yli zʋ 'n ɔ yiɛ nɩkpɛɛ a mɩɔɔ kɛ zɩ. 34 'N ɔ yiɛ ghäyɩ yɩlɩ, 'n ɔ yiɛ nyɛmʋ slu. Ɔ lɛ naa: «Ɛfata!» Mɩɩ sɛɛ zɛmö nɩɩ: «Do!»
         35 Cuu, 'n nɩkpɛɛ 'a 'yukwïlaa yiɛ do. N 'ɔ mɩɔɔ yiɛ domö, 'n ɔ yiɛ sasɛ bhïla. 36 'N Zezwii yuëë 'dɩ 'nyɛ nɩɩ: «'Saa a 'yɩɛ dɛ'ɛ 'ylɩmöö, a nɩ tɩa yɩ 'dɩ ‑sɛ.»
         ‑Maa sɛ ɔ nyʋää ‑sɩbhä 'dɩɩ, ‑sɩbhä wa biaa ‑lɛ a dɩ 'la 'yize. 37 Nɩkpaa 'wuë ‑wa 'nwiɛ, zuzuu 'bhuëëë ‑gömö. 'N wa nʋä: «‑Lii 'wuë 'mö ɔ nɛmanɩɛ.
         ‑Waaa ‑ngö 'mö ɔ dɩɛ 'yukwïla, 'n ɔ dɩ'ɛɛ ‑waaa bhïla a mɩɩ.»
         
            
               	Ezayii 29.13.

               	Ɛzoodɩ 20.12; Detlenɔɔmö 5.16; Levitiikö 20.9.

            

         
      

   
      
         8
Zezwii yɛ nɩkpa a 'dwi kʋgbä (4.000) lile 'nyɛ(Matie 15.32-39)81 'Tɛnyɩ ‑mɛmɛɛ ‑bhlʋ 'mö, nɩkpa a 'kɔkɔmlɛ su'ɛ ‑lɛ Zezwii yɔwʋ, wa'aa lililu ‑kä,
         zaa 'n Zezwii yiɛ 'ɔ ‑gänɩwaa wäzɩ, 'n ɔ yuëë 'dɩ 'nyɛ nɩɩ: 2 «Nɩkpa nɩ, ngäzɩ 'wʋ wa ‑bhööä, wa 'ylɩ ta dɛ'ɛ na yɔwʋ, 'n wa'aa lililu ‑kä.
         3 ‑Mumuë 'yuku wa 'bhöönɩɛ, wa 'nɩ ‑lu li, 'n n ‑kʋä 'yi 'tatinɩ wa ‑kä wa 'bhili
         möö, ngɔmʋ a za, wa yi 'yio 'wʋ 'kplɛnɩ.» 4 'Ɔ ‑gänɩwaa lɛ naa: «Miɛ ‑maa, 'klokwëjijo'wʋ ‑a ‑wʋä dɛ'ɛ, zaa sɛ ‑a 'kä bhä
         'zʋ a‑a 'kʋä bhä lile 'nyɛ?» 5 Zezwii lɛ naa: «A'bhï 'fɔlɔbhï ‑zɩmö a ‑su bhä?» Wa lɛ naa: «‑A ‑su 'fɔlɔbhï
         ngbi'sɔ.» 6 'N ɔ yiɛ nɩkpaa 'wuë 'dɩ 'nyɛ nɩɩ: «A nɩ glɩ dʋdʋ 'wʋ sɛ.» 'N ɔ yiɛ 'fɔlɔbhï ngbi'sɔ
         ‑kpɔ 'wʋ 'libhï, 'n ɔ yiɛ yɩ za Lagɔ bhälɩ, 'wë 'n ɔ yiɛ 'mö ‑dɩdɩnɩ, 'n ɔ yiɛ
         'ɔ ‑gänɩwaa yowʋ 'nyɛ. 'N wa yiɛ nɩkpaa 'wuë dilanɩ. 7 Wa ‑sumö a 'yɛ zibhïyie. 'N ɔ yiɛ 'nyu 'pä, 'wë 'n ɔ yuënyɩɛ yowʋ 'nyɛ, 'wa kɩ
         nɩkpaa dilanɩmö. 8 Nɩkpaa 'wuë, 'n wa yiɛ li 'n wa yiɛ lʋ, 'n yɩ yiɛ 'wʋ tʋʋ. Kïbhïï ‑yɩ tʋʋä 'wʋ
         wa ‑nyɛɛ möä, yɩ yie ‑käkö ngbi'sɔ 'wʋ. 9 ‑Wa liɛ lile 'laa, wa ‑bhli nɩkpa a 'dwi kʋgbä a sɛ (4.000). Wa liɛ 'wëë, 'n Zezwii
         yuë 'dɩ 'nyɛ nɩɩ, wa nɩ mö wa 'bhili. 10 Wa möä 'wëë cuu, Zezwii ‑nyɛ 'ɔ ‑gänɩwaa 'sɔ, 'n wa yiɛ gɔlʋʋ 'wʋ 'libhï, bhlɩɩ
         wa laa Damanutaa, 'n wa yiɛ ‑mä mö.Falizɩɛwaa lɛ Zezwii nɩ 'pänɩ ‑lɛ wa 'yila 'klʋ zɩzɛ(Matie 16.1-4)11 'Ylɩ ‑bhlʋ 'mö, Falizɩɛwa ‑mumuë mʋa ghlɩɛ ‑mä Zezwii, wa ‑nyɔɔ 'kä kpɛnɩ, wa 'kɔ ‑mä 'pä. Wa lɛ naa:
         «Tulanɩnyɩ 'ylimö nɩɩ Lagɔ mɔɔ tiamöä, 'pänɩ dɛ'ɛ ‑aa 'yila 'klʋ zɩzɛ!» 12 Wa gbää sa'aa, 'n Zezwii yiɛ nyɛmʋ slu ɔ lɛ naa: «'Saa kä bhä 'nglɩ 'n ‑sɩkaa
         a nɩkpaa yɩbhä bhä wa 'kä zɩzɛli 'ylɩmö 'nɩ? Abhʋa n nyɛɛ 'dɩ gbëaa, zɩzɛ ‑bhlʋ
         a'bhë ‑ɛ 'kanyɩɛ 'ylimö tulanɩ nɩɩ Lagɔ mɔɔ tieaaa, a 'naa 'kɛ 'ylɩmö.» 13 Ɔ gbää sa'aa 'wëë, 'n ɔ yuëë ‑gömö panɩ, ɔ ‑nyɛ 'ɔ ‑gänɩwaa 'sɔ 'n wa yiɛ
         gɔlʋʋ 'wʋ 'libhï 'n wa yiɛ nyuu 'tʋ.A nɩ 'nɛmanɩ Falizɩɛwaa ‑nyɛ Eloodɩ 'sɔ 'a 'cɩawɛlɩɩ 'wʋ(Matie 16.5-12)14 Wa 'kää möä yii, Zezwii 'a ‑gänɩwaa dlʋ wa dlʋä, wa'aa 'fɔlɔ pɩa. 'Fɔlɔbhë
         ‑bhlʋ ‑kpöö 'mö wa ‑suä ‑mä gɔlʋʋ 'mö. 15 'N Zezwii 'yuëë 'dɩ 'mö zʋ, ɔ lɛ naa: «Falizɩɛwaa ‑nyɛ Eloodɩ 'sɔ, a nɩ 'nɛmanɩ 'wa levii 'wʋ.» 16 Zezwii gbää sa'aa, 'ɔ ‑gänɩwaa kpɛnɩ wa kpɛnɩɛ wa 'yize, sɛɛ wa'aa 'fɔlɔ ‑su a
         za. 17 Zezwii yɩbhlɩnɩɛ 'wa dlɩpäsaa, 'n ɔ yuëë nimï 'yɩbhä nɩɩ: «'Saa bhä 'n a kpɛnɩ
         sɛɛ a'aa 'fɔlɔ ‑su a za 'nɩ? A'aa ɔ ‑bhlɛ ‑lu 'mö 'nʋ ‑a? 'A dilaa 'mö yɩ 'tuunɩ
         bhä ‑a? 18 A kä 'yila 'klʋ 'n a'aa sɛ yɩlɩ, a 'kä 'yukwïla 'wlu 'n a'aa ‑ngö. A'a ligba bhä
         ‑a? 19 ‑Zlɩ n ‑dɩdɩnɩɛ 'fɔlɔbhï ngbï 'mö, 'n nɩkpa a 'dwi kʋgbä'sɔ nɩkpa a gwlɩ kʋgbä
         (5.000) yi a‑a lii, ‑käkö ‑yɩ yie 'fɔlɔkïbhï ‑yɩ tʋʋä 'wʋ a ‑nyɛɛ möä, ‑zɩmö
         yɩ ‑bhli a bhä 'nɩ?» Wa lɛ: «‑Käkö kʋgbä'sɔ.» 20 Ɔ lɛ naa: «'N ‑zlɩ n ‑dɩdɩnɩ'ɛ 'fɔlɔbhï ngbi'sɔ 'mö 'n nɩkpa a 'dwi kʋgbä (4.000)
         yi a‑a lii, 'fɔlɔkïbhï wa sɩɛnɩɛ, ‑käkö ‑zɩmö yɩ ‑bhli a bhä'ɛ?» Wa lɛ: «‑Käkö
         ngbi'sɔ.» 21 Ɔ lɛ: «Zaa, a'aa bhä ‑bhlɛ da'a ‑lu 'mö 'nʋ 'yize ‑a?»Zezwii yɛ 'kukwlekänyɔ yɛmanɩ22 Zezwii ‑nyɛ 'ɔ ‑gänɩwaa 'sɔ wa ghlɛɛ ‑mä Bɛtɩsayidaa, 'n wa yoo 'kukwlekänyɔ ‑bhlʋ
         ‑lɛ, 'n wa yoo yɔwʋ bhibhe ɔ 'kɔ kɛ zɩ. 23 'N Zezwii yiɛ nɩkpɛɛ sɔ köbhänɩ, 'n ɔ ‑nyɔɔ yiɛ ‑mä glɔ 'mö 'wlʋ, 'n ɔ yoo ‑dɛlɛ
         'ylimö 'daa, 'n ɔ yoo kätɩkpö 'yila 'klʋ zʋ. 'N ɔ yoo nimï 'yɩbhä nɩɩ: «‑N yɩlɩ
         bhä ‑lu 'wʋ ‑a?» 24 Ɔ lɩa yilaa, ɔ lɛ naa: «N yɩlɩ nɩkpa 'wʋ, wa ‑bhɩɛ swi, 'n wa nɛmöä.» 25 'N Zezwii yo'ɛɛ kätɩkpö 'yila 'klʋ zʋ. Nɩkpɛɛ lɛ lɩa'a yilaa, yɩ yɛ do, yɩ lɩ sasɛ.
         26 'N Zezwii yoo 'dɩ 'nyɛ nɩɩ: «Mö 'ligbë 'mö, ‑maa tɩa'a ‑mä glɔ 'mö plɛ.»Piɛlɩ lɛ Puënyɔɔ Lagɔ ‑sɛɛ ‑lɛ 'mö Zezwii glɩnɩɛ(Matie 16.13-20; Lwiikö 9.18-21)27 Zezwii ‑nyɛ 'ɔ ‑gänɩwaa 'sɔ, ‑glɔɔ wa laa Filipö a Sezalee, wʋ ‑kʋkʋyɔwʋ a ‑gwlɩɩ 'mö 'n wa yiɛ ‑mä mö.
         Wa ‑wʋ mö dɔ'wʋ, 'n ɔ yuëë nimï 'yɩbhä nɩɩ: «Nɩkpaa lɛ ‑mɔ n glɩnɩ bhä?» 28 Wa lɛ naa: «‑Mumuë lɛ Zaa Batisɩ mö ‑n glɩnɩɛ. ‑Mumuë lɛ Elii mö ‑n glɩnɩɛ. ‑Mumuë
         lɛ Lagɔ 'a 'möbhïlanɩwaa a gla'mö ‑bhlʋ ‑n glɩnɩɛ.» 29 'N Zezwii yuëë nimï yɩbhä nɩɩ: «Abhʋa abhlɩ, a dɔ'wʋ, ‑mɔ n glɩnɩ bhä?» 'N Piɛlɩ
         yiɛ gbʋ ‑dɩ, ɔ lɛ naa: «Kliisɩ, Puënyɔɔ Lagɔ ‑sɛɛ ‑lɛ, mö ‑n glɩnɩɛ.» 30 'N Zezwii yuëë yɔwʋkanɩsɛ 'dɩ 'nyɛ nɩɩ: «A nɩ tɩa 'saa n glɩnɩɛ a 'dɩ ‑bɛ 'nyɛ.»Zezwii yɛ 'ɔ 'kwiea ‑nyɛ 'ɔ gluwlʋwlɛɛ 'sɔ a dɛ bhïla(Matie 16.21-28; Lwiikö 9.22-27)31 Ɔ gbää sa'a 'wëë 'n ɔ yuëë 'dɩ 'nyɛ nɩɩ, Nɩkpɛ a 'Yu, ɔ yi 'zwɩ a ‑bɛ zi. Zwiiföwaa 'a 'nɛɛnɩwa 'kädɩɩ muë, 'wa Lagɔbʋbɔwaa a 'kifiea muë, 'n Moyizɩ 'a Gböö a 'cɩawaa, wa 'wuë, wa yo nimï ‑sɛ. Wa yo 'lɩbhä ɔ yi 'ku. ‑Maa 'ylɩ ta ‑kä 'plɩ ɔ yi glu
         'wlʋ. 32 Ɔ 'nyʋä ‑sɩbhä gbëaa 'dɩɩ, 'n Piɛlɩ ‑nyɔɔ yiɛ zigbanɩ, 'n ɔ yoo 'lʋnɩ. 33 'N Zezwii yoo ‑gömö panɩ, 'n ɔ yiɛ 'ɔ ‑gänɩwaa 'yi gö, 'n ɔ yiɛ Piɛlɩ 'lʋnɩ. Ɔ lɛ naa: «Sataa, 'dionɩɩ gwë! ‑Nn 'pä Lagɔsɛ dlɩ,
         nɩkpɛsɛ ‑n pää dlɩ.»Sɛ ‑a kää ‑a 'kä Zezwii ‑gänɩɩ34 'N Zezwii yiɛ nɩkpaa a ‑bʋbʋʋ ‑nyɛ 'ɔ ‑gänɩwaa 'sɔ wäzɩ, 'n ɔ yuëë 'dɩ 'nyɛ ɔ lɛ naa: «‑Ɔ ‑kä ɔ ‑kaa ‑gänɩ nʋʋ, ɔ nɩ ‑sɛ ɔnyɩ
         dlɩ. Ɔ nɩ ‑su 'ɔ 'klʋkʋnɩsuu ɔ ‑kaa ‑gänɩ. 35 ‑Ɔ ‑kä ɔnyɩ 'wʋ gwɩ ɔ 'käa 'pʋ a za‑a, mɔɔ 'kää 'yli bhɩɛ, ‑maa ‑ɔ ‑kä ɔnyɩ dlɩ
         ‑sɛ na za 'n Lagɔ 'a 'Mänatɩtɩ a za‑a, mɔɔ 'kää 'pʋ. 36 Nɩkpɛ 'kä mä'ä 'pɩwʋ a ‑lii 'wuë ghlɩ a za, 'n ɔ ‑kä 'wʋ nglu ɔ 'kä 'ɔ 'pɩwʋ
         tɩɩ, yɩ'ɩɛ ɔ ‑li a ‑li 'mö ‑kä. 37 'Saa nɩkpɛ 'kää 'wäla ɔ 'kä 'ɔ 'pɩwʋʋ zetii, wʋ'ʋä'ɛ ‑bhölɩ. 38 ‑Sɩkaa a nɩkpaa ‑waa 'zʋä Lagɔ 'klʋkpamö, ‑wa panɔɔ ‑gömöö, wa jijo'wʋ ‑mä a
         ‑wʋä. A gla'mö a nɩkpɛ ‑mɔ n ‑kä zʋ 'wʋ ‑bhö, 'n ‑mɔ 'na wɛlɩɩ ‑kä zʋ 'wʋ ‑bhöö,
         Nɩkpɛ a 'Yu, ‑zlɩ ɔ ‑kä ‑mä ɔ dɩba 'a 'ghïlinɔɔ 'mö yinɩ ɔ ‑nyɛ Lagɔzuzukuu 'sɔɔ, nɩkpɛ 'la yo'ɛ ɔbhlɩ zʋ 'wʋ ‑bhömö.»

91 'N ɔ yuëë 'dɩ 'nyɛ ɔ lɛ naa: «‑Tiamö n nyanyɩɛ dɛ'ɛ 'dɩ nɩɩ, a gla'mö a ‑mumuë
         ‑wa glɩɛ dɛ'ɛ, wa 'naa 'kä ‑bhlɛ 'ku, 'n wa 'nɩɛ 'pɩwʋ mää Lagɔ 'kämanɩɛ mää 'kää 'ɔ 'mötɛɛnɔɔ 'mö yinɩ 'ylɩmö 'wëë.»Zezwii a ‑gänɩwa ta yɛ 'ɔ 'ghïlinɔɔ 'ylɩmö(Matie 17.1-13; Lwiikö 9.28-36)2 'Ylɩ gbʋplʋ 'plɩɛ, 'n Zezwii yiɛ Piɛlɩ ‑nyɛ Zaakö 'sɔ 'wʋ 'libhï, Zaa kökä, 'n
         ɔ ‑nyʋä yiɛ wa 'yize ‑gäga ‑vʋkwa ‑bhlʋ 'klʋ mö. Wa 'yila 'klʋ 'n ɔ yiɛ zʋzlɔnɩ.
         3 'Ɔ ‑banɩɩ mɩɩ plɛɛ tenyii buu. 'N yɩ yiɛ 'mö lɩ. Sɛ yɩ bunmanɩɛ, nɩkpɛ 'nɩɛ mä'ä
         'ylʋ zɛmö bhɛnɩ ɔ 'kä ‑sɩbhä ‑lu bumanɩ. 4 'N wa yiɛ Lagɔ a bhlamö a 'möbhïlanɩnyɔ Elii ‑nyɛ Moyizɩ 'sɔ 'ylɩmö, wa ‑nyɛ Zezwii
         ‑wʋ 'dɩ ‑sɛ dɔ'wʋ. 5 'N Piɛlɩ yiɛ Zezwii 'dɩ 'nyɛ ɔ lɛ naa: «‑Atʋ, yɩ nɛnɩ ‑a 'käa'a mä'ä glɩ. Zaa,
         ‑a 'kä ‑gligbï ta 'sɩbhä, ‑na ‑na ‑bhlʋ, Moyizɩ a ‑na ‑bhlʋ, 'n Elii a ‑na ‑bhlʋ.»
         6 Wa ta ‑kpɔ nganɔɔ a za wa'aa wanyɩ ‑yi, zaa Piɛlɩ 'nɩɛ ‑mi ɔ bhïlaa ‑yi. 7 'N ‑kpu yuëë 'wʋ wɛnɩ. ‑Mä ‑kpu 'la 'mö 'n wɛlɩ yiɛ ‑mä 'bhöönɩ, yɩ lɛ naa:
         «‑Mɔ nɩ 'dɛɛ mɔɔ glɩnɩɛ 'na ‑wawayuu. A nɩ ‑pʋnɔɔ 'yukwli.» 8 Wa lɛ zʋa sɛ'ɛ cuu, Zezwii a 'yize mɔɔ nɩgböa'a ‑lɛ. ‑Muë'la 'nɩa'a ‑lɛ ‑wʋ.Zezwii 'a ‑gänɩwaa kɔ Elii a wɛlɩ 'wʋ 'yɩbhänɩ9 Wa ‑wʋ ‑gägaa kwli dɔ'wʋ, 'n Zezwii yuëë 'dɩ 'nyɛ ɔ lɛ naa: «'Saa a 'yɩɛ dɛ'ɛ 'ylɩmöö,
         a nɩ ti ‑bhlɛ ‑sɛ, Nɩkpɛ a 'Yu 'kää glu 'wlʋ 'wë.» 10 Wɛlɩ 'la, wa 'zwi 'klʋpamö, ‑maa nimï wa 'yɩbhäyɩbhänɩɛ, nɩɩ: «'Saa ɔ la bhä
         ɔ 'kää glu 'wlʋ 'wë?» 11 'N wa yoo nimï yɩbhä nɩɩ: «Moyizɩ 'a Gböö a 'cɩawaa, sɛ'ɛ wa nʋä nɩɩ, Elii mɔɔ 'kää yi 'wë, 'saa kä ɔ 'nglɩ?» 12 'N Zezwii yuëë 'dɩ 'nyɛ ɔ lɛ naa: «Elii mɔɔ 'kää yi ɔ 'kä ‑lii 'wuë 'wlu gïganɩ,
         'wë, Puënyɔ Lagɔ ‑sɛɛ ‑lɛ 'kä yi. Nɩkpɛ a 'Yu a dɛ, sɛ'ɛ yɩ cɛlɩɛ nɩɩ, ɔ ‑kä yii,
         ɔ yi 'zwɩ a ‑bɛ zi, wa yo 'ylimö fälanɩ. 'Saa kä ɔ 'nglɩ?» 13 Abhʋa n nyɛɛ gbëaa 'dɩ nɩɩ, Elii ‑ɔ 'kä a‑a yii, ɔ yɛ a yi 'wë. ‑Maa, 'Saa wa 'yɩbhää
         'mö wa noo 'wlu. ‑Sɩbhä yɩ cɛlɩɛ ɔ dɛ ‑mä Lagɔbɔgʋʋ 'mö.Zezwii yɛ 'yu ‑ɔ kää zuzukwëzokwë ‑gömö yɛmanɩ(Matie 17.14-21; Lwiikö 9.37-43)14 Wa ghlɛɛ ‑lɛ 'ɔ ‑gänɩwa ‑muë'la yɔwʋʋ, wa lɛ 'bhöö lɛ, Moyizɩ 'a Gböö a 'cɩawaa ‑mumuë ‑nyʋä 'sɔ wa ‑wʋ kpɛnɩ dɔ'wʋ, nɩkpa a 'kɔkɔmlɛ ‑binuë. 15 Nɩkpaa a ‑bʋbʋʋ 'yɩɛ Zezwii 'ylɩmö cuu 'n wa yiɛ 'mö ‑bulublunɩ, 'n wa yo gbanɩɛ
         'mö, wa 'kɔ bhälɩ. 16 'N ɔ yuëë nimï 'yɩbhä nɩɩ: «'Saa‑gbʋ a ‑nyɛ nɩkpa nɩ kpɛnɩ bhä 'mö nɩ?» 17 'N ‑mä ‑bʋbʋʋ 'mö a nɩkpɛ ‑bhlʋ yiɛ gbʋ ‑dɩ, ɔ lɛ naa: «‑Atʋ, 'na yuu 'mö n ‑lamöä,
         zuzukwëzokwë ɔ kää ‑gömö, a za ɔ'ɔ ‑dɩ gbʋ. 18 A ‑kä glu 'bhöö, zɛmö ɔ bhliɛ, 'n ɔ ngli pää 'pïpïli 'n ɔ liɛ gla 'mö 'n
         ɔ plɛɛ ‑gbɛngʋʋ. 'N n yiɛ ‑na'a ‑gänɩwaa yɔwʋ bhibhe wa 'kɔ a zuzukwë 'la ‑gömö kpëti, ‑maa yɩ'ɩɛ ‑mä mö.» 19 'N Zezwii yuëë gbʋ 'wʋ ‑dɩ ɔ lɛ naa: «Abhʋa ‑sɩkaa nɩkpaa! 'Ylɩ ‑zɩmö n 'kanyɩ
         bhä ‑bhlɛ ‑sɩkaa jijo'wʋ ‑sɛ 'nɩ? 'Ylɩ ‑zɩmö n 'kanyɩ bhä ‑bhlɛ ‑sɩkaa kɛ yɔlɔnɩ
         'nɩ? Bhee n kɩ 'nʋ, ‑maa a ‑laa yuu.» 20 'N wa ‑nyɛ yuu yiɛ yi. Zuzukwëzokwëa 'yɩɛ Zezwii 'ylɩmö cuu, 'n a yiɛ yuu ‑glasɛ
         'mö 'siasianɩ, 'n yuu yiɛ zɛmö bhli. 'N ɔ yiɛ 'bhɛtɔ, 'n ɔ ngli yiɛ 'pïpli 'pä.
         21 'N Zezwii yiɛ ɔ dɩba nimï yɩbhä, nɩɩ: «A kɔ 'wʋ bhli a 'ylɩ ‑zɩmö bhä dɛ'ɛ 'nɩ?»
         Ɔ lɛ naa: «Ɔ ‑wʋ a 'tikëyi 'wʋ 'n a yoo ‑gömö bhlinɩ.» 22 'Tɛnyɩ ‑mɛmɛɛ 'mö, a pɔ ‑kosu 'mö. 'Tɛnyɩ ‑mɛmɛɛ 'mö a pɔ 'nyu 'mö. Sa'a a ‑sooo
         'kukusɛ. Zaa, ‑n ‑kä bhɛnɩɩ, 'pä ‑aa ngäzɩdlɩ. 23 'N Zezwii yoo 'dɩ 'nyɛ nɩɩ: «'Saa wa la bhä, ‑n ‑kä bhɛnɩɛ 'nɩ? ‑N ‑kä Lagɔ dlɩ
         'tɛɛnɩɩ, ‑lu nɩmöa'a kɛ'mö tɛɛnɩ.» 24 Zezwii gbää sa'a cuu, 'n yuu a dɩba yiɛ 'mö 'kpa, ɔ lɛ: «N 'tɛɛnɩ yɩ Lagɔ dlɩɩ,
         ‑maa ɛ'ɛ ‑bhöa'a 'tenyii. Zaa, yiii 'wʋ!» 25 Zezwii ‑nyɛ nɩkpɛɛ 'sɔ wa ‑wʋ bhïla dɔ'wʋ, 'n nɩkpaa 'titanuëë yɔwʋ 'wlu 'yize.
         Zaa, 'n ɔ yiɛ zuzukwëzokwëa yɔwʋkanɩsɛ 'dɩ 'nyɛ, nɩɩ: «Zuzukwëzokwë, ‑nmö kää
         'nglɩ 'n yu nɩ 'nɩ bhïlaa 'n ɔ'ɔɔ ‑ngöö, ‑nmö n nyɛɛ dɛ'ɛ 'dɩ, 'bhoo ‑sɩkaa ‑gömö,
         ‑n toa'a 'sɔ ‑gömö yi.» 26 'N zuzukwëzokwëa yoo ‑gömö 'bhöö. A ‑wʋ 'mö 'kpa dɔ'wʋ 'n a yoo ‑glasɛ 'mö
         'siasianɩ. 'N yuu yiɛ yɔmanɩ, ɛ kä ‑bhɩɛ 'ku ɔ yɛ 'ku. ‑Mumuë a'bhë nʋ ‑sɩbhä.
         27 'N Zezwii yoo 'sɔ köbhänɩ, 'n ɔ yoo 'wlu 'libhï, 'n yuu yiɛ ghäyɩ 'nɩgbönɩ.28 Zezwii ‑nyɛ 'ɔ ‑gänɩwaa 'sɔ, 'n wa yiɛ 'ligbë 'mö mö. Wa 'yize wa glɩ ‑lɛ, 'n
         wa yoo nimï 'yɩbhä nɩɩ: «Zuzukwëzokwë 'la, sɛ yɩ ‑wʋ ɔ 'mö a‑a yea sɩɛnɩ 'nɩ?»
         29 'N ɔ yuëë 'dɩ 'nyɛ nɩɩ: «Wa'a kpëti sa'a a zuzukuzoku 'la 'fʋ, n‑n 'nɩɛ Lagɔ bhibhe
         'wëë.»Zezwii yɛ'ɛ 'ɔ 'kwiea ‑nyɛ 'ɔ gluwlʋwlɛɛ 'sɔ a 'dɩ bhïla(Matie 17.22-23; Lwiikö 9.43-45)30 Zezwii ‑nyɛ 'ɔ ‑gänɩwaa 'sɔ, wa 'bhööä ‑lɛ, 'n wa yiɛ ‑mä Galilee‑bhölɩɩ 'mö
         'wʋ 'tʋ. Ɔ'ɔɔ 'yɩbhä nɩkpa nɩ ‑yi dɛ ɔ ‑wʋä dɛ. 31 Ɛ'ɛ ‑bhö nyɩasɛ, ‑maa 'saa 'kɔɔ ghlɩ a dɩɩ, 'mö ɔ ‑wʋä 'ɔ ‑gänɩwaa 'nyɛ dɔ'wʋ. Ɔ lɛ naa: «Nɩkpɛ a 'Yu, wa yoa'a ‑pa nɩkpa kä'mö plɩnɩ, wa 'kɔ 'lɩbhä ɔ 'kä 'ku. ‑Maa 'ylɩ ta ‑kä 'plɩ
         ɔ yi glu 'wlʋ.» 32 Wɛlɩ 'la, wa'aa sɛ yɩ sɛ zɛmöä ‑yi. ‑Maa wa 'kɔ nimï 'yɩbhä a dɔ'wʋ, ‑gu wa guä.‑Ɔ kä bhä dɛsɛ ‑ɔ zi ‑muë'la 'wuë 'wʋ?(Matie 18.1-6; Lwiikö 9.46-48)33 'N wa yiɛ Kapɛnaɔmö glɔ ghlɛ. 'N wa yiɛ 'ligbë 'mö mö. 'N Zezwii yuëë nimï
         'yɩbhä nɩɩ: «Wɛlɩ a ‑mi a kpɛnɩ bhä ‑ka ‑mä 'yio 'wʋ 'mö 'nɩ?» 34 Ɔ 'yɩbhʋä nimïï, wa 'wuë 'wʋ wa ‑gɔɔ. Wɛlɩɩ wa kpɛnɩɛ 'mö miɛ nɩɩ, wa gla'mö
         a dɔ'wʋ, ‑ɔ kä bhä dɛsɛ ‑ɔ zi ‑muë'la 'wʋ. 35 'N Zezwii yiɛ sɛ glɩ. Wa kʋgbä 'sɔ ‑kpɔ 'n ɔ yuëë wäzɩ, 'n ɔ yuëë 'dɩ 'nyɛ nɩɩ:
         «A gla'mö ‑mɔɔ ‑kä 'yɩbhä ɔ 'kanyɩ 'yuku ‑gänɩ nʋʋ, ɔ nɩ 'libhï ɔnyɩ a gla'mö
         a 'tikëyi 'mö 'wʋ, nzɩɩ ɔ 'kanyɩ 'yli ‑wʋ.» 36 'N ɔ yiɛ 'ywilɛ 'wʋ 'libhï, 'n ɔ yoo ‑lɛ wa jijo'wʋ 'nigba, 'n ɔ yoo dlɩ gbönɩ,
         'n ɔ yuëë 'dɩ 'nyɛ nɩɩ: 37 «Sɛ'ɛ a 'ywilɛ, ‑ɔ ‑kɔɔ pälaa, ‑amö ɔ yɛɛ päla. ‑Ɔ ‑kaa pälaa, na 'yize ‑amö
         ɔ'ɔɔ päla, ‑maa ‑ɔ tieaaa, 'mö ɔ yɛɛ pälamö.»‑Ɔ 'nanyɩ ‑gblɩɩ nimï ɔ ‑wʋanyɩɛ(Lwiikö 9.49-50)38 'N Zaa yoo 'dɩ 'nyɛ, ɔ lɛ naa: «‑Atʋ, nɩkpɛ ‑bhlʋ ‑wʋ ‑na 'nglɩ 'mö nɩkpa zuzukuzoku ‑gömö kpëti dɔ'wʋ a‑a yoo 'ylɩmö. Ɔ'ɔ ‑bhö ‑aa gla'mö a ‑nɔ. Zaa, a‑a yoo 'dɩ
         'nyɛ nɩɩ, ɔ nɩ tɩ ‑sɩbhä 'zʋ.» 39 Zezwii lɛ: «A nɩ ‑sɔɔ kɛ yɔwʋ, ‑maa nɩkpɛ ‑mɔɔ 'kää na 'nglɩ 'mö zɩzɛli ‑bhɛ 'wë,
         cuu ‑ɔ 'kää na 'nglɩ nyimaa, ɔ'ɔɔ ‑bhölɩ. 40 ‑Ɔ ‑nɩnyɩ ‑gblɩɩ, nimï ɔ ‑wʋnyɩɛ.41 ‑Tiamö n nyanyɩɛ dɛ'ɛ 'dɩ nɩɩ, sɛ a glɩnɩɛ Kliisɩ a ‑nʋa a za, nɩkpɛ a ‑mɔɔ ‑kaanyɩ 'nɩmänɩmänyu 'nyɛɛ, Lagɔ yo yɩ 'ylimö a ‑lu
         'nyɛ.‑Wa bhlɩɛ nɩkpa 'nyinyloli 'mö sɛɛ(Matie 18.6-9; Lwiikö 17.1-2)42 Na ‑nʋa a gla'mö a ‑nɔ ‑bhlʋ ‑ɔɔɔ dɛsɛ ‑kä nɩkpa 'yila 'klʋ a dɔ'wʋʋ, 'n nɩkpɛ ‑kɔɔ
         dula 'n ɔ ‑kɔɔ na gbʋ dlɩ 'wʋ ‑sɛɛ, ɛ nɩkpɛ 'la, yɩ nɛnɩ ɔ dɔ'wʋ nɩɩ, wa nɩ gwanɔɔ
         kpiyigwli ‑bʋlʋ 'mö nzɩɩ wa 'kɔ ‑mä gïnyɛ 'mö 'pä. 43 'N ‑na'a kätɩkpaa ‑kamö 'nyinyloli 'mö kwää, ‑daa 'wʋ, yɩ nɛnɩ ‑n 'kä sɔkïbhë
         ‑kä, ‑n 'kä 'pɩwʋ mää 'naa 'kää 'yli bhɩɛ ghlɩ. Yɩ zi ‑n 'kä kätɩkpö 'sɔ
         'yli ‑kä, ‑n 'kä ‑kosu 'mö mö 'wʋ. [44 ‑Mä ‑kosu 'la 'mö, nɔɔ ‑wʋ liɛ ‑gäzɩɩ, wʋ'ʋ 'ku, ‑kosuu a'bhë, wʋ'ʋ 'ngïmo.]
         45 'N ‑na'a kpëlea ‑kamö 'nyinyloli 'mö kwää, ‑daa 'wʋ. Yɩ nɛnɩ ‑n 'kä bhʋ kïbhë
         ‑kä, ‑n 'kä 'pɩwʋ mää 'naa 'kää 'yli bhɩɛ ghlɩ. Yɩ zi ‑n 'kä kplɩ 'sɔ 'yli
         ‑kä, ‑n ‑kä ‑kosu 'mö mö 'wʋ. [46 ‑Mä ‑kosu 'la 'mö, nɔɔ ‑wʋ liɛ ‑gäzɩɩ, wʋ'ʋ 'ku, ‑kosuu a'bhë, wʋ'ʋ 'ngïmo.]
         47 'N ‑na'a ylii ‑kamö 'nyinyloli 'mö kwää, ‑sɛɛ ‑mä. Yɩ nɛnɩ ‑n ‑kä 'yifa ‑kä,
         ‑n ‑kä 'pɩwʋ mää Lagɔ 'kämanɩɛ 'bhle ghlɩ. Yɩ zi ‑n 'kä 'yila 'sɔ 'klʋ ‑kä, ‑n 'kä ‑kosu 'mö mö 'wʋ. 48 ‑Mä ‑kosu 'la 'mö, nɔɔ ‑wʋ liɛ ‑gäzɩɩ 'nɩ 'ku, ‑kosuu a'bhë, wʋ'ʋ 'ngïmo. 49 Sɛɛ gïbhï nɛmanɩɛ ‑zɛpʋ nglii, ‑sɩbhä ‑a 'kää ‑mä ‑kosu 'la 'mö ghlɛnɩ, nzɩɩ
         ‑a 'kä 'wlɩlɩ plɛ.50 Gïbhïï, ‑li a ‑li yɩ glɩnɩɛ, ‑maa yɩ ‑kä 'lʋngli bhɩɛɛ, 'saa wa 'kɩ ɔ 'mö zʋ
         nzɩɩ yɩ 'kä 'sɔ mɛnɩmanɩ 'nɩ? A nɩ glɩnɩ ‑tiamö a gïbhï, a nɩ tɩ 'lʋngli bhɩɛ.
         Miɛ nɩɩ, a ‑nyɛ nɩkpa 'wuë nɩ ‑wanɩ.»

Sɛ'ɛ Zezwii gbää 'nglɔ ‑nyɛ 'luwli 'sɔ a dɛ(Matie 19.1-12; Lwiikö 16.18)101 Zezwii 'nyʋää sa'a 'dɩ 'wëë, Zwidee‑bhölɩɩ a pɩɔ ‑wʋ ‑wʋnɩɛ ‑mä Zludɛɛ ‑gömöö,
         'n ɔ yiɛ ‑mä mö. 'N nɩkpa 'kɔkɔmlɛ yo'ɛɛ yɔwʋ 'wlu 'titanɩ, 'n ɔ yuëë Lagɔwɛlɩɩ
         'cɩa 'ɔ 'kwädlɩ a saa. 2 'N Falizɩɛwaa a gla'mö a ‑mumuë yoo ‑mä ghlɩ, wa 'kɔ ‑mä 'pä zaa, 'n wa yoo nimï 'yɩbhä
         nɩɩ: «Nɩkpɛ bhɛnɩ bhä ɔ 'kä ɔ 'lɛnglɛ 'suë 'mö ‑sɛ ‑a?» 3 'N Zezwii yuëë 'dɩ 'nyɛ nɩɩ: «Sɛɛ Moyizɩ gbä bhä kïbhë 'la a dɔ'wʋ?» 4 Wa lɛ naa: «Moyizɩ lɛ nɩkpɛ ‑kä ɔ 'lɛnglɛ 'suë 'mö ‑sɛɛ, ɔ nɩ 'nyɔ 'suëmösɛbɔgʋ.+» 5 'N Zezwii yuëë 'dɩ 'nyɛ ɔ lɛ naa: «'A dilaa 'mö yɩ 'tuuä nza Moyizɩ 'cɛlɩɛ a za
         kïbhë 'laa. 6 ‑Maa tɛɛtɛɛdɔ'wʋ dɛɛ Lagɔ ‑bhɛɛ 'pɩwʋ a ‑lii 'wuë, ɔ ‑bhɛ nyɩbhɛlʋ 'n ɔ yiɛ 'nglɔ ‑bhɛ.+7 Nza nɩkpɛ kää ɔ 'kä ɔ dɩba ‑nyɛ ɔ ‑da 'sɔ yɔwʋ 'bhöö,8 ɔ ‑nyɛ ɔ 'lɛnglɛ 'sɔ wa 'kä nɩkpɛ ‑bhlʋ 'zʋ,+ ‑lɛ a dɔ'wʋ wa'aa'a 'sɔ ‑bhli ‑maa nɩkpɛ ‑bhlʋ wa glɩnɩɛ. 9 Zaa, Lagɔ ‑kä nyɩbhɛlʋ ‑nyɛ 'nglɔ 'sɔ nɩkpɛ ‑bhlʋ 'wʋ 'zʋa 'wëë, ‑bɛ 'nɩɛ ‑kä
         ɔ 'kʋä 'ylimö ‑sɛnɩ.»10 Zezwii ‑nyɛ 'ɔ ‑gänɩwaa 'sɔ wa ghlɛɛ ‑mä 'ligbë 'mö 'n wa yoo wɛlɩ ‑bhʋlʋ ‑kpɔ 'la 'wʋ 'yɩbhänɩ. 11 'N ɔ yuëë 'dɩ 'nyɛ nɩɩ: «Nɩkpɛ ‑kä ɔ 'lɛnglɛ 'suë 'mö ‑sɛ 'n ɔ ‑kä käbönɔ
         kwää, tɛkänɔɔ a dɛ, 'nyinyloli ɔ ‑nʋä. 12 Sɛ ‑bhʋlʋ ‑kpɔ 'la, 'nglɔ ‑kä ɔ 'luwli yɔwʋ 'bhöö, 'n ɔ ‑kä käbönɔ kwää möö,
         gbɩ ɔ tɛlɩɛ sɛ.»Zezwii yɛ 'yuë 'tikïyiea 'nyu 'pä(Matie 19.13-15; Lwiikö 18.15-17)13 Nɩkpa ‑mumuë mʋa ‑lɛmöä Zezwii 'wa 'yuë 'tikïyiea ɔ 'kʋa kɛ zɩ, ‑maa 'ɔ ‑gänɩwaa lɛ nɩkpa 'la nɩ tɩ ‑sɩbhä zʋ. 14 Zezwii 'yɩɛ 'wa nʋnʋlii 'ylɩmöö, ɔ'ɔɔ ‑wa. N ɔ 'yuëë 'dɩ 'nyɛ nɩɩ: «A 'tatinɩ
         yuëa 'yi wa ‑kaa yɔwʋ yi, a nɩ tuë 'yio 'wʋ ‑sɛ, ‑maa nɩkpa a ‑muëë ‑wʋä yuë
         nɩ a saa, 'pɩwʋ mää Lagɔ 'kämanɩɛ, mʋa 'kää ‑mä 'bhle ghlɩ. 15 ‑Tiamö n nyanyɩɛ dɛ'ɛ 'dɩ nɩɩ, ‑ɔnyɩ dlɩɩ 'nɩ 'yu a ‑nɛ a sɛ 'zʋ, 'pɩwʋ mää Lagɔ
         'kämanɩɛ, ɔ 'naa 'kä ‑mä 'bhle ghlɩ 'lɩlɩlɩ.» 16 Zezwii gbää sa'a 'wëë, 'n ɔ yiɛ yuëa dlɩ gbönɩ 'n ɔ yuëë kätɩkpö 'wlu zʋ,
         'n ɔ yuëë 'nyu 'pä.Lɩkänyɔ ‑bhlʋ yɛ Zezwii nimï 'yɩbhä(Matie 19.16-30; Lwiikö 18.18-20)17 Zezwii ‑wʋ mö dɔ'wʋ, 'n nɩkpɛ ‑bhlʋ yoo yinɩ ɔ ‑wʋ guë dɔ'wʋ. Ɔ ghlɛɛ ‑lɛ ɔ dlɩ
         'möö, 'n ɔ yiɛ ‑kokomïladigbï glu 'pä, ɔ lɛ naa: «‑Atʋ ‑ɔ ‑gä kɛ, 'pɩwʋ mää
         'naa 'kää 'yli bhɩɛ, sɛ n 'kä bhä zʋ 'n n 'kä bhä ‑mä ghlɩ?» 18 Zezwii lɛ naa: «'Saa ɔ n laa ‑ɔ ‑gä kɛ? ‑Ɔ 'kää kɛ ‑gää, ɔ'ɔɔ ‑bhölɩ 'n ɛ 'nɩ
         ‑bhö Lagɔ a 'yize mɔɔ. 19 ‑N ‑yi Lagɔ 'a Gböö. Lagɔ lɛ naa: Tɩ 'ku 'lɩbhä. Tɩ ‑na 'li a 'nglɔ sɛ tɛlɩ, tɩ ‑na 'li a 'luwli sɛ tɛlɩ. Tɩ ‑na 'li
            a ‑lu 'wi ghli. Tɩ ‑na 'lilɛ gbʋ ‑gömö 'pä. Tɩ ‑na 'li dula. 'Zʋ ‑na dɩba ‑nyɛ
            ‑na ‑da 'sɔ 'klʋkpamö.+»20 Nɩkpɛ lɛ naa: «‑Atʋ, tɛɛnɩ ‑mä 'na 'yuëda 'wʋ ‑këë zɩ'ɛ, ‑mi'la 'wuë 'klʋkpamö
         n zwiɛ.» 21 'N Zezwii yoo 'wʋ yɩlɩ 'n ɔ 'mäna yoo 'lɩbhä. 'N ɔ yoo 'dɩ 'nyɛ, ɔ lɛ naa: «‑Lu
         ‑bhlʋ mʋʋ tʋʋmöä ‑mä. Mö, 'pä 'saa ‑n kää 'wuë 'pɛlʋ, ‑n 'kä yɩ monii 'pʋawa
         dilanɩ, ‑maa ‑mä Lagɔ yɔwʋ ‑n yi ‑mä wʋlʋnɔ ghlɩ. ‑N ‑kɩɩ 'pɛlʋ 'pä 'wëë, yi
         ‑n ‑kaa ‑gänɩ.» 22 Zezwii 'nyɔɔ sa'a 'dɩɩ, 'ɔ lɩɩ ɔ kää, ‑zu yɩ ‑zuä zaa, 'n ɔ yiɛ 'klʋ 'mö nyimanyimanɩ,
         ɔ sʋ‑ʋ 'n ɔ yiɛ mö. 23 'N Zezwii yiɛ nɩkpaa ‑wa ‑binɔɔ 'yi gö, 'n ɔ yuëë 'dɩ 'nyɛ, ɔ lɛ naa: «Nɩkpa a
         ‑muëë wʋlʋä, 'pɩwʋ mää Lagɔ 'kämanɩɛ wa 'kä ‑mä 'bhle ghlɩ a dɔ'wʋ, 'nyɩɛ yɩ 'tɛɛ 'mö!» 24 Zezwii gbää sa'aa, 'n 'ɔ ‑gänɩwaa ngli yuëë mla. 'N ɔ yiɛ 'sɔ bhïlanɩ. Ɔ lɛ naa: Nn, na yuënyɩ, 'pɩwʋ mää Lagɔ
         'kämanɩɛ, nɩkpɛ 'kä ‑mä 'bhle ghlɩ a dɔ'wʋ 'mö yɩ 'tɛɛ tenyii. 25 N nɩmɛgwli ‑kä bhɛnɩ ɛ 'kä 'sayi a ‑dʋ 'mö ghlɛnɩɩ, 'pɩwʋ mää Lagɔ 'kämanɩɛ,
         wʋlʋnɩnyɔ yi ‑mä 'bhle ghlɩ. 26 Zezwii gbää sa'aa, 'ɔ ‑gänɩwaa, zuzu yɩ ‑sʋää ‑gömö, 'n wa 'yɩbhäyɩbhänɩɛ
         nimï nɩɩ: «Zaa, ‑ɔ 'kä yɩ 'pʋ 'nɩ?» 27 'N Zezwii yuëë 'wʋ yɩlɩ, 'n ɔ yuëë 'dɩ 'nyɛ, ɔ lɛ naa: «Nɩkpɛɛ a dɔ'wʋ, yɩ 'tɛɛ
         'mö, ‑maa Lagɔ a dɔ'wʋ, yɩ'ɩɛ 'mö tɛɛ. ‑Lu a ‑muu kää Lagɔ kɛ'mö 'tɛɛnɩ wʋ'ʋä
         ‑bhölɩ.»28 'N Piɛlɩ yiɛ gbʋ ‑dɩ, ɔ lɛ naa: «‑Atʋ, yɩɛ, ‑na za ‑a 'tatinɩɛ ‑a'a ‑lii 'wuë 'yi,
         a‑a ‑gänɩmöä.» 29 Zezwii lɛ naa: «‑Tiamö n nyanyɩɛ 'dɩ nɩɩ nɩkpɛ a ‑mɔɔ ‑kä 'na ‑wawʋ a za, 'n ɔ 'käa'ɛ
         'na 'Mänatɩtɩ bia a za, 'ɔ 'ligbëa yɔwʋ bhöö, ɛ yi ɔ nyɩbhɛlʋdaayuë ‑nyɛ ɔ nglʋdaayuë
         'sɔ muë oo, ɛ yi ɔ ‑da ‑nyɛ ɔ dɩba 'sɔ muë oo, ɛ yi 'ɔ yuëa muë oo, ɛ ‑kä'ɛ 'ɔ
         'lagbïlea mi oo, 30 ɔ yi 'wʋ a gwlɩ ngbï nyɩbhɛlʋdaayuë, nglʋdaayuë, ‑dawa, 'n 'lagbïle mä'ä dʋdʋ
         'wʋ ghlɩ ‑mä 'klɩyɩyɛ 'mö. 'N ‑mä 'yuku, Lagɔ yo'ɛ 'pɩwʋ mää 'naa 'kää 'yli
         bhɩɛ 'nyɛ. 31 Nɩkpaa a ‑bɛ ‑wa ‑gää zɩ'ɛ 'yukuu, wa yi nimï 'plɩ, 'n ‑wa ‑gää zɩ'ɛ nimïï,
         wa yi 'yuku 'plɩ.»Zezwii yɛ 'wʋtanadɔ'wʋ 'ɔ 'kwiea ‑nyɛ 'ɔ gluwlʋwlɛɛ 'sɔ a dɛ bhïla(Matie 20.17-19; Lwiikö 18.31-34)32 Zezwii ‑nyɛ 'ɔ ‑gänɩwaa kʋgbä'sɔ ‑kpɔ 'sɔ, 'n wa yia'aa Zeluzalɛɛmö a 'yioo plɛnɩ,
         ɔ'bhë ɔ ‑gënuëë 'yuku. 'Ɔ ‑gänɩwaa ‑kɔnɩ, nɩkpaa 'wuë ‑wa ‑gänɔɔ, nganɔ lɩbhʋä.
         'N Zezwii yi'ɛɛ wa kʋgbä'sɔ ‑kpɔ 'wʋ 'libhï, 'n ɔ ‑nyʋä yiɛ cɩɔnɩ, 'n ɔ yuëë
         'saa 'kɔ ghlɩ a 'dɩ 'nyɛ, ɔ lɛ naa: 33 «A yɩɛ, Zeluzalɛɛmö mä ‑a ‑wʋä dɛ'ɛ mö dɔ'wʋʋ, Nɩkpɛ a 'Yu, wa yo Zwiiföwaa a Lagɔbʋbɔwaa a 'kifiea ‑nyɛ Moyizɩ 'a Gböö a 'cɩawaa 'sɔ kä'mö plɩnɩ, gbʋ a ‑muu 'kää 'nglɩ ‑kä ɔ 'kä 'kuu, mʋa 'kɔnyɩɛ 'wlumö
         'pä. Mʋa 'kɔ'ɛɛ lɛgäwaa ‑waaa Lagɔ ‑yi kä'mö plɩnɩ. 34 Nɩkpa 'la mʋa 'kɔɔ nɛpɔ, wa 'kɔ 'dɔ 'klʋ ngwla, wa 'kɔ 'sɛlɩ. Wa yo 'lɩbhä ɔ yi 'ku.
         ‑Maa ɔ ‑kä 'ku 'wë 'ylɩ ta ‑kä 'plɩɩ, ɔ yi glu 'wlʋ.»Zaakö ‑nyɛ Zaa 'sɔ lɛ Zezwii nɩ 'zuë 'kämanɩwa 'kädɩɩ ‑wʋ(Matie 20.20-28)35 Zezwii 'nyʋä sa'a 'dɩ 'wëë, Zebedee ‑yowluwaa Zaakö ‑nyɛ Zaa 'sɔ, 'n wa yoo yɔwʋ
         'dio. Wa lɛ naa: «‑Atʋ, ‑a yɩbhä ‑a ‑kamö ‑lu ‑bhlʋ 'yɩbhänɩ, ‑maa tɩa nimï sɛ.»
         36 Zezwii lɛ naa: «'Saa a ‑kaa bhä 'yɩbhänɩ 'nɩ?» 37 Wa lɛ naa: «‑A yɩbhä nɩɩ, ‑na'a 'kämanɔɔ ‑kä 'yli 'wlʋnɩ 'wëë, ‑mɔ ‑kä ‑mä
         ‑na luukɛ 'wʋ glɩ, ‑mɔ 'kä ‑mä ‑na kɔpɛ 'wʋ glɩ.» 38 Zezwii lɛ naa: «A'aa 'saa a yɩbhää ‑yi. 'Klɩyɩyɛ a ‑dɔkɔɔ n 'kää 'nɩmää, a bhɛnɩ
         bhä a 'kʋ 'nɩmä ‑a? Nyuu wa ‑kaa 'wlu wɔlʋnɩɩ, a bhɛnɩ bhä a 'kä 'wʋ nglu wa 'kanyu 'wlu wɔlʋnɩ ‑a?» 39 Wa lɛ: «‑A bhɛnɩ.» 'N ɔ yuëë 'dɩ 'nyɛ nɩɩ: «‑Tiamö a yi 'klɩyɩyɛɛ a ‑dɔkɔɔ 'nɩmä.
         Nyuu wa ‑kaa 'wlu wɔlʋnɩɩ, wa yeanyu 'wlu wɔlʋnɩ. 40 ‑Maa ‑ɔ 'kää ‑mä na luukɛ 'wʋ glɩ, 'n ‑ɔ 'kää ‑mä na kɔpɛ 'wʋ glɩ a dɔ'wʋ, ‑amöö
         'nɩɛ ‑lɛ a wɛlɩ ‑kä. ‑Maa ‑wanyɩɩ za Lagɔ gïganɩɛ 'bhli 'la 'wluu, mʋa 'kɩɛ 'mö
         glɩ.»41 ‑Maa 'ɔ ‑gänɩwa ‑muë'la kʋgbä ‑kpɔ 'nʋä Zaakö ‑nyɛ Zaa 'sɔ a wɛlɩ 'laa, wa'aa
         ‑wa 'n wa yuëë 'klɛ yɔwʋ 'pänɩ. 42 'N Zezwii yuëë wäzɩ, 'n ɔ yuëë 'dɩ 'nyɛ nɩɩ: «A ‑yi sɛ, 'bhlɩlowluwa 'kädɩɩ,
         gasɛ wa 'kämanɩɛ nɩkpa ‑gömö. 'Kädɩɩ 'wuë, nɩkpaa 'mö wa 'wälanɩɛ 'wa 'kämanɔɔ
         ‑gömö 'yli. 43 ‑Maa abhʋa na ‑nʋa abhlɩ, yɩ tɩ ‑sɩbhä ‑mä a gla'mö ‑wʋ. A gla'mö a nɩkpɛ a ‑mɔɔ
         ‑kä nɩɩ ɔ 'kä 'kɔdɔ glɩnɩ nʋʋ, ɔ nɩ nglu 'wʋ ɔ 'kanyɩ 'yli ‑wʋ. 44 ‑Ɔ ‑kä 'yɩbhä ɔ 'kanyɩ 'yuku ‑gänɩɩ, ɔ nɩ ‑bhɩɔ 'mö ɔ 'kanyɩ gïyi a sɛ 'yli ‑wʋ.
         45 Nɩkpɛ a 'Yu, wa 'kɔ 'yli ‑wʋ a za, ɔ'ɔɔ mä'ä dʋdʋ 'wʋ yi. ‑Maa ɔ'bhë ɔ 'kä nɩkpaa 'wuë 'yli
         ‑wʋ, ɔ 'kä wa 'wlumö 'ku nzɩɩ ɔ 'kä bäbätɛ galɛ 'mö ‑sɛ, nza ɔ yiɛ.»Zezwii yɛ 'kukwlekänyɔ yɛmanɩ(Matie 20.29-34; Lwiikö 18.35-43)46 Zezwii ‑nyɛ 'ɔ ‑gänɩwaa 'sɔ, 'n wa yiɛ ‑mä Zeliko plɛ. Nɩkpa 'kɔkɔmlɛ ‑gënuë. Wa lɛ 'kää ‑glɔɔ 'mö
         bhɩɛ yii, ‑lɛ 'yio yɔwʋ, 'kukwlekänyɔ ‑bhlʋ glɩ ‑lɛ, 'plɩplɩwaa 'mö ɔ zɛlaa moni.
         Ɔ nglɩɛ Batimee. Nɩkpɛ ‑bhlʋ wa laa Timee a yuä. 47 Ɔ 'nʋä nɩɩ, Nazalɛɛtɩ a Zezwii mɔɔ ‑wʋää 'plɩ dɔ'wʋʋ, 'n ɔ yiɛ 'mö 'kpa, ɔ lɛ:
         «Daviidɩ a 'yu a 'yu Zezwii aa, yɩlɩ na ngäzɩklʋ 'mö aa!» 48 Ɔ 'kpaa sa'a 'möö, ‑wa ‑wʋmö a‑a ‑lɛ, wa ‑mumuë a ‑bɛ, 'n wa yoo 'wʋ nylanɩ, wa
         lɛ: «'Zʋ ‑gëbëa sɛ!» ‑Maa ‑sɩbhä ɔ kpaa 'mö 'yize. 'N ɔ nʋä: «Daviidɩ a 'yu a
         'yu aa, yɩlɩ yɩ na ngäzɩklʋ 'mö aa!» 49 'N Zezwii yiɛ 'nɩgbö, ɔ lɛ: «A wäzɩ'mɔ 'wʋ!» 'N wa yoo 'dɩ 'nyɛ, wa lɛ: «'Tɛmanɩ
         'yli yɔwʋ, ‑sɔ 'wʋ ‑n 'kä yi, ‑maa ɔ wäzɩmö.» 50 'N Batimee yiɛ 'ɔ ‑bäna 'kädaa 'mö 'wlʋ 'n ɔ yiɛ 'wʋ ‑sɔ ‑va, 'n 'ɔ yiɛ ‑mä Zezwii
         ghlɩ. 51 'N Zezwii yoo nimï 'yɩbhä nɩɩ: «'Saa ‑n yɩbhä bhä n nɩ nʋ ‑na dɛ?» Ɔ lɛ naa: «‑Atʋ,
         n bhiamö yɔwʋ, gbä 'na yilaa 'kä do.» 52 Zezwii lɛ naa: «Mö ‑maa ‑na'a dlɩ'wʋkänɔɔ ‑kamö puë.» Zezwii gbää sa'a cuu,
         n nɩkpɛ 'la a yilaa yiɛ do. Zezwii ‑wʋ mö dɔ'wʋ, 'n ɔ yoo 'bɩwʋ bhlinɩ.

         11
Zezwii yɛ ‑mä Zeluzalɛɛmö plɛ(Matie 21.1-11; Lwiikö 19.28-40; Zaa 12.12-19)111 Zezwii ‑nyɛ 'ɔ ‑gänɩwaa 'sɔ wa 'dio Zeluzalɛɛmö a ‑glɔ yɔwʋ, wa lɛ 'kää ‑gwlɩ 'tikïyiea wa laa Bɛtɩfazee
         'n Betanii ghlɩɛ yii, Olivieswii a ‑gägaa yɔwʋ a daa, wa nɛmö ‑lɛ, 'n Zezwii yiɛ
         'ɔ ‑gänɩwaa a gla'mö a nɩkpa 'sɔ tie. 2 'N ɔ yuëë 'dɩ 'nyɛ, ɔ lɛ naa: «‑Glɔɔ ‑wʋ ‑wʋä mä'a a 'yukuu, a nɩ mö ‑mä. A
         ‑kä ‑mä plɛ cuu, a yi ‑sʋkʋfanɩ a ‑dɩgba ‑bhlʋ 'ylɩmö, a ‑glɛ. Nɩkpɛ 'naa ‑bhlɛ
         tɛkäsɛ ‑gömö ‑gbälɛ, a nɩ ‑daa 'kpɔ a ‑ka'ma ‑lɛ. 3 'N nɩkpɛ ‑kaanyɩ nimï 'yɩbhä nɩɩ, 'saa bhä 'n a zʋ bhä sa'a? A nɩ 'nyɔ 'dɩ nɩɩ,
         ‑Alowli mɔɔ yɩbhaa. ‑Maa ɔ yeanya ‑sɩkaa ‑lɛ.» 4 Wa möä, wa lɛ 'bhöö 'lɛ, ‑lɛ 'yio yɔwʋ, ‑budu ‑bhlʋ a ‑gbëlea yɔwʋ, ‑sʋkʋfanɩ
         a ‑dɩgba ‑glɛ ‑lɛ. N wa yeaa 'kpɔ ‑dɩ. 5 'N ‑wa ‑wʋ a ‑lɛ a gla'mö a ‑mumuë yuëë nimï 'yɩbhä nɩɩ: «'Saa a nʋ bhä? 'Saa
         bhä 'n a dɩ ɔ ‑sʋkʋfanɩ a ‑dɩgba 'kpɔ?» 6 Sɛɛ Zezwii gbä a‑a wa nɩ gbää, 'n wa yiɛ ‑sɩbhä gbä. N wa yuëë kɛ yɔwʋ ‑sɛ.
         7 'N wa yeaa ‑mä Zezwii kwä, ‑lɛ a ‑gömö, 'n wa yiɛ ‑lɛ 'wa ‑banɩɩ lʋlʋ 'n Zezwii
         yeaa ‑gömö ‑gbälɛ. 8 'N nɩkpa a 'kɔkɔmlɛ yiɛ ‑lɛ 'yio 'wʋ 'wa ‑banɩɩ lʋlʋ. 'N ‑mumuë yiɛ ‑gapatɩɩ wa ‑dɩ
         a‑a ‑mä 'wa 'lagbïlea 'mö ‑lɛ 'yio zʋ. 9 Muë ‑gänɩ Zezwii 'yuku ‑muë ‑gänɔ nimï, wa 'wuë 'n wa kpaa 'mö, 'n wa nʋä:«Ozana! ‑Ɔ yiɛ dɛ'ɛ ‑Alowli Lagɔ a 'nglɩ 'möö,Lagɔ nɩ 'pɔ 'nyu aa!10 'Bhlɩlowlii ‑ɔ 'kää ‑aa dɩba 'kɔdɔ Daviidɩ a saa 'kämanɩɩ, ɔ yɛ yi.Lagɔ nɩ 'pɔ 'nyu aa!Ozana ‑mä Lagɔtapɛ 'wʋ aa!»11 'N Zezwii yiɛ ‑mä Zeluzalɛɛmö ghlɛ, 'n ɔ yiɛ ‑mä Lagɔbudu 'Kɔdʋʋ 'mö plɛ. 'Saa plɩɛ ‑mä 'wʋ 'wuë, 'n ɔ yiɛ 'ylɩmö, 'n ɔ yiɛ ‑mä 'wlʋ. Swe lɛ
         'kä 'yluä mö, ɔ ‑nyɛ wa kʋgbä'sɔ ‑kpɔ 'sɔ, 'n wa yiɛ Betanii 'mö.Zezwii yɛ su bhätlɩnɩ(Matie 21.18-19)12 Zlɩ zɩɛ, Zezwii ‑nyɛ 'ɔ ‑gänɩwaa 'sɔ wa 'bhöönɩ ‑mä Betanii, 'n ngɔmʋ yoo 'lɩbhä.
         13 'N ɔ yiɛ ‑mä 'yuku fiigösu 'ylɩmö. Wʋ 'wlu a ‑patɩkwëa a 'käda. 'N ɔ yuä zɛmö
         plɛ, 'n ɔ yuä 'wlu yɩlɩ, wʋ ‑kä a 'bhï 'wlu ‑kä a za. ‑Maa ɔ 'nʋä 'bhë ‑bhlʋ
         a'bhë 'wlu ghlɩ. 'Wʋ tlʋtlʋtɛnyɩɩ 'nɩɛ ‑bhlɛ ghlɛ zaa, kpɩ a 'yize wʋ kää 'wlʋ.
         14 'N Zezwii yuä bhätlɩnɩ, ɔ lɛ naa: «‑Nmö su nɩ, ‑bɛ nɩ tɩa'a 'kwädlɩ ‑na 'yli a'bhë
         li.» Ɔ gbää sa'aa, 'ɔ ‑gänɩwaa 'nʋ.Zezwii yɛ 'pɛlʋpäwaa ‑mä Lagɔbudu 'Kɔdʋʋ 'mö kpëti(Matie 21.12-17; Lwiikö 19.45-48; Zaa 2.13-22)15 Zezwii ‑nyɛ 'ɔ ‑gänɩwaa 'sɔ 'n wa yiɛ ‑mä Zeluzalɛɛmö ghlɛ, 'n ɔ yiɛ ‑mä Lagɔbudu 'Kɔdʋʋ a 'ligbëa 'mö plɛ. Nɩkpa ‑wa 'pänɩɛ ‑mä 'pɛlʋ ‑nyɛ ‑wa pɩaa 'sɔ, 'n ɔ yuë ‑mä
         kpëti. ‑Wa zigbanɩɛ moni 'mö, 'n ɔ yiɛ wa 'tebhli dlɩsɛ ‑gbïli, ‑wa pää ‑kpakwiea
         'pɛlʋ 'a ‑klikpïï kökä. 16 'Plɩplɩwa ‑mumuë ‑wa ‑suä 'wlu, ‑wa ‑dɩnɩɛ Lagɔligbëa 'möö, wa 'wuë 'n ɔ yuëë
         'nigba. 17 'N ɔ yuëë 'cɩa. Ɔ lɛ naa: «Sɛ'ɛ yɩ cɛlɩɛ ‑mä Lagɔbɔgʋʋ 'mö nɩɩ, Lagɔ lɛ naa: 'Na ‑buduu, ngäya 'wuë ‑kaa ‑mä bhibhenɩ a ‑luä.+ ‑Maa abhʋa abhlɩ, 'mö a 'zʋaa 'wiwa a ‑budu 'wʋ.»18 Lagɔbʋbɔwaa a 'kifiea ‑nyɛ Moyizɩ 'a Gböö a 'cɩawaa 'sɔ, wa 'nʋä wɛlɩ 'laa, sɛ wa 'kää zʋ wa 'kä Zezwii 'lɩbhä ɔ 'kä 'ku, ‑sɩbhä
         wa tɛlɩɛ sɛ. ‑Maa nɩkpa 'kɔkɔmlɛ ‑wa ‑pʋnɔɔɔ 'yukwlii, 'ɔ 'cɩacɩasaa, ‑sɩbhä zuzu
         a ‑sʋä ‑gömö, zaa, Zwiiföwaa 'a 'kädɩ 'la, ‑ngänɩ wa ‑ngänɩɛ wa 'kɔ 'lɩbhä
         a dɔ'wʋ. 19 ‑Kidosɛ ghlɛɛ, Zezwii ‑nyɛ 'ɔ ‑gänɩwaa 'sɔ 'n wa yiɛ ‑mä Zeluzalɛɛmö 'bhöö, n
         wa yiɛ mö.Dlɩ'wʋkänɔɔ a libhoo(Matie 21.20-22)20 Zlɩ zɩɛ, wa ‑wʋ 'plɩ dɔ'wʋ, fiigösuu Zezwii bhätlɩnɩ a‑a, 'n 'ɔ ‑gänɩwaa yuë 'ylɩmö,
         wʋ ku‑u. 21 'N Piɛlɩ a dlɩ yiɛ wʋ da bhlinɩ, ɔ lɛ naa: «‑Atʋ, yɩɛ, fiigösuu ‑n bhätlɩnɩ a‑a,
         wʋ yɛ 'ku.» 22 'N Zezwii yuëë 'dɩ 'nyɛ nɩɩ: «A nɩ 'tɛɛnɩ Lagɔ dlɩ! 23 ‑Tiamö n nyanyɩɛ dɛ'ɛ 'dɩ, 'n nɩkpɛ ‑kä ‑gäga nɩ 'dɩ 'nyɛ nɩɩ: 'Bhöö ‑sɩkaa dɛ'ɛ
         n 'kä ‑mä gïnyɛ 'mö bhlinɩɛ mö, 'n gʋgɔgʋgʋ 'nɔ dlɩzɛmö ‑wʋ, ‑maa 'n ɔ ‑kɩɩ
         dlɩ 'wʋ ‑kä nɩɩ, sɛ ɔ gbää da'a ‑sɩbhä yi 'yli 'wlʋnɩɩ, ‑sɩbhä yi ‑tiamö 'yli
         'wlʋnɩ. 24 Nza n gbää nɩɩ, a ‑kä Lagɔ bhibhe a ‑kɔɔ ‑lu 'yɩbhänɩɩ, a nɩ kɩ dlɩ 'wʋ nɩɩ, ɔ
         yɛ 'wʋ nglu ɔ 'kanyu 'nyɛ. ‑Lɛ a dɔ'wʋ ɔ yeanyu ‑tiamö 'nyɛ.25 A ‑kä ghäyɩ 'nɩgbönɩ a ‑kä Lagɔ bhibhe dɔ'wʋ ‑wʋ, 'n a ‑kä nɩkpɛ a wɛlɩ 'mlɩɩ
         ‑kä, a nɩ 'tatinii 'yi. ‑Lɛ a dɔ'wʋ a dɩba Lagɔ ‑ɔ ‑wʋä ‑mä ghäyɩ 'wʋʋ, ɔ yi 'a
         'nyinylolii a gbʋʋ 'yi 'tatinɩmö. [26 ‑Maa ‑lizokuu a'bhɩa nʋanyɩɛ 'wlu 'n a 'nɩ yɩ gbʋ 'yi 'tatinɩɩ, a dɩba Lagɔ ‑ɔ ‑wʋä
         ‑mä ghäyɩ 'wʋʋ, ɔ 'naa 'kä 'a 'nyinylolii a gbʋʋ 'yi 'tatinɩmö.]»‑Ɔ tie bhä Zezwii?(Matie 21.23-27; Lwiikö 20.1-8)27 Zezwii ‑nyɛ 'ɔ ‑gänɩwaa 'sɔ, 'n wa yi'ɛɛ ‑mä Zeluzalɛɛmö 'bɩwʋ yi. 'N ɔ yiɛ ‑mä
         Lagɔbudu 'Kɔdʋʋ 'mö plɛ. Ɔ ‑wʋ 'mö zi dɔ'wʋ, Lagɔbʋbɔwaa a 'kifiea ‑nyɛ Moyizɩ 'a Gböö a 'cɩawaa 'sɔ, Zwiiföwaa a 'nɛɛnɩwa 'kädɩɩ kökä, 28 'n wa yoo nimï 'yɩbhä, nɩɩ: «‑Lii 'wuë ‑n nʋä, ‑ɔ tieami bhä 'wʋ, ‑ɔnyɩ 'nglɩ
         'mö ‑n nʋni bhä?» 29 'N Zezwii yuëë 'dɩ 'nyɛ nɩɩ: «'Kïbhë ‑bhlʋ ‑kpöö 'mö n 'kanyɩɛ 'wʋ 'yɩbhänɩ,
         a ‑kaa ‑gömö ‑sɛ 'wëë, ‑ɔ tiaaa, 'n n 'kanyɔ sʋlʋnɩ. 30 N nɛ naa, Zaa Batisɩ, ‑ɔ tio a bhä 'n ɔ wɔlʋ a bhä nɩkpa 'wlu 'nɩ? Lagɔ mɔ 'nɩɩ, ‑maa nɩkpɛ bhä ‑a? A nɩ nyɩaaa ‑ka 'dɩ.» 31 Zezwii gbää sa'aa, 'n wa yiɛ ylɩ 'mö mö, wa 'kä yi wa 'kɩ ‑gömö ‑sɛ. Wa lɛ
         naa: «A‑a ‑kä nɩɩ Lagɔ mɔɔ tio a‑a nʋʋ, sɛ'ɛ ɔ 'kää nɩɩ, zaa, saa bhä 'n a 'nɔ
         a bhä dlɩ 'wʋ ‑kä 'nɩ? 32 A‑a ‑kä'ɛ nɩɩ, nɩkpɛɛ tio a‑a nʋʋ, nɩkpabhë 'naa ‑kä ‑wa.» Ɛ'ɛ ‑bhö nyɩasɩ ‑maa,
         wa ‑yi sɛ nɩɩ, Zaa Batisɩ, Lagɔ a 'möbhïlanɩnyɔɔ ɔ glɩnɩ a‑a ‑tiamö. Zaa 'n wa yiɛ ‑gu. 33 'N wa yiɛ Zezwii 'dɩ 'nyɛɛ mö nɩɩ: «Zaa Batisɩ, ‑aaa ‑ɔ kɔ tiee ‑yi.» Zezwii lɛ:
         «‑Aa! N kɩ 'nʋ. Zaa, 'naa 'kanyɩ'ɛ na a ‑ɔ tieaaa sʋlʋnɩ.»
         
            
               	Ezayii 56.7; Zelemii 7.11.

Libhonʋwazokuu a ninea(Matie 21.33-36; Lwiikö 20.9-19)121 'N Zezwii yuëë 'nini 'pänɩ, ɔ lɛ naa: «Nɩkpɛ ‑bhlʋ mɔɔ glʋä 'likpïï ‑yɩnyɩɩ
         'bhï wa bhɛɛ duvɛɛ 'wʋ a 'lagblɛ. 'N ɔ yee ‑gbätɩ 'mö 'pä. 'Bhʋkwaa wa 'kää
         duvɛɛ 'mö dɔlʋnɩɩ, 'n ɔ yeaa 'bhlu. 'N ɔ yiɛ ‑gbëgbë 'pä. 'N ɔ yiɛ 'lagblɛɛ libhonʋwa
         yowʋ 'nyɛ, 'n ɔ yiɛ lɛgä 'mö mö. 2 Ɔ ‑wʋ ‑mä, 'n ‑sɛsɛtɛnyɩɩ yiɛ ghlɛ. 'N ɔ yiɛ ‑mä libhonʋwaa a 'bɛyɩ ɔ nɩkpɛ ‑bhlʋ
         tie, wa 'kä dlinɩ wa 'kɔ ɔ daa yowʋ 'nyɛ. 3 Nɩkpɛɛ 'lagblɛlowlii tie a‑a, ɔ ghlɛɛ ‑mä 'lagblɛ 'möö, 'n libhonʋwaa yoo 'wʋ gbulo
         'n wa yoo 'sɛlɩ, 'n wa yoo kpëti, ɔ'ɔɔ ‑lu ‑su 'n ɔ yiɛ mö. 4 'N 'lagblɛlowlii yi'ɛɛ ‑mä ‑mɔmɔɔ tie. Ɔ ghlɛɛ ‑mä, wluu, 'mö wa 'lɩbhänɔɔ, 'n
         wa yoo ‑di zia. 5 'N ɔ yuëë tanɔ 'wʋ tie. Ɔ ghlɛɛ ‑mä, 'n wa yoo 'lɩbhä 'n ɔ yiɛ 'ku. Ɔ tie'ɛ ‑mä
         nɩkpaa ‑mumuë a ‑bɛ. ‑Maa wa 'wuë, sa'a wa 'zuëë. Wa 'sɛlɩ ‑mumuë, wa 'lɩbhä
         ‑mumuë 'n wa yiɛ 'ku. 6 'Lagblɛlowlii 'a yuu, ɔ ‑bhli ‑bhlʋ, 'mö ɔ ‑waa tenyii. Ɔ 'yize mɔɔ tʋʋä ‑lɛ. 'Mö
         ɔ tie ‑mä 'gbëbhlenɩdɔ'wʋ. Sɛ'ɛ ɔ 'pää dlɩ nɩɩ: 'Na yuu, 'mö wa 'kää 'klʋkpamö
         zʋ. 7 ‑Maa yuu ghlɛɛ ‑mä, libhonʋwaa lɛ: Nn, ‑ɔ 'kää zɩkö ɔ dɩba 'a gugbëa 'wʋ 'libhï
         a'bhë yɛ yi. A yi ‑a 'kɔ 'lɩbhä ɔ 'kä 'ku, nzɩɩ ‑a 'käa'a 'lagblɛɛ 'wʋ 'libhï.
         8 'N wa yoo 'wʋ gbulo, 'n wa yoo 'lɩbhä, 'n ɔ yiɛ 'ku, 'n wa yiɛ ɔ ‑gäzɛɛ 'kwlɛ 'mö
         'pä. 9 Zaa, 'lagblɛlowlii ‑kä yii, sɛ ɔ 'kä bhä libhonʋwa 'la köbhä? Ɔ ‑kä yii, libhonʋwa
         'la 'wuë, 'lɩbhä ɔ 'kʋä 'lɩbhä wa 'kä 'ku, nzɩɩ ɔ 'kä 'lagblɛɛ libhonʋwa ‑mumuë
         yowʋ 'nyɛ. 10 Lagɔbɔgʋʋ 'mö a wɛlɩkïbhë ‑bhlʋ ‑a cɛlɩɛ ‑mä, a 'naa bhä ‑zɩ 'mö zɛlɩ ‑a? Sɛ'ɛ
         a nʋä nɩɩ:Kpiyii 'sɩbhäsɩbhäwaa gbä a‑a ‑ɛɛ nɛnɩɩ,mɛɛ 'zʋa'aa ‑sɩkaa dɛsɛkäkpiyii.11 ‑Alowli Lagɔ mɔɔ gbää 'n yɩ yiɛ ‑sɩbhä 'wʋ 'plɩ.‑A ‑kɩɩ 'wʋ yɩlɩɩ, a‑a nʋä nɩɩ: 'Mänaliɛ.»+12 Zezwii gbää sa'aa, Zwiiföwaa 'a 'kädɩɩ 'nɩɛ ‑wa. Ɛ'ɛ ‑bhö nyɩasɛ, ‑maa wa ‑yi
         sɛ nɩɩ ninea ɔ 'pää, wa'bhï 'mö a kpɔɔ yɔwʋ, zaa wa yɩbhä a wa 'kɔ köbhä. ‑Maa
         nɩkpaa a ‑bʋbʋʋ 'mö wa ‑guä zaa, 'n wa yoo kɛ yɔwʋ ‑sɛ 'n wa yiɛ mö.Sezaa 'a lapoo(Matie 22.15-22; Lwiikö 20.20-26)13 'Ylɩ ‑bhlʋ 'mö, Falizɩɛwaa ‑nyɛ ‑zɩkpaa wa laa Elodɩ a ‑nʋa 'sɔ, wa gla'mö a ‑mumuë, 'mö wa tie ‑mä Zezwii
         a mä'a wa 'kɔ ‑mä 'pä. 14 Wa möä, 'n wa yoo nimï 'yɩbhä, wa lɛ naa: «‑Atʋ, ‑a ‑yi sɛ nɩɩ, gbëaa ‑n kää
         ngli. ‑Nn bhïla 'yizʋsɛ, nɩkpɛ yi 'kɔdɔ glɩnɩ oo, ‑nn zizanɔɔ wɛlɩ 'yli. ‑Maa sɛɛ
         Lagɔ gbää nɩkpɛ nɩ nɛmöö, ‑sɩbhä ‑n nyɛɛ nɩkpaa 'wuë 'dɩ gbëaa. Zaa, ‑aa gböö
         a dɔ'wʋ, ‑a kä bhä ‑a 'kä 'bhlɩlowli Sezaa 'a lapoo 'pɛnɩ, ‑maa ‑aaa bhä ‑kä
         ‑a 'kʋ 'pɛnɩ ‑a?» 15 Zezwii ‑yi sɛ wa glɩnɩ 'kwlɩsɔkäwa, zaa 'n ɔ 'yuë nimï 'yɩbhä nɩɩ: «'Saa bhä
         'n a ‑yii nimï 'yɩbhää yi a ‑kaa ‑mä 'pä a za? A ‑laaa ‑ka fälɛgöyi ‑bhlʋ n
         'kɛ 'ylɩmö.» 16 Wa ‑nyɛɛ yiɛ, 'n ɔ yuëë nimï 'yɩbhä nɩɩ: «Fälɛgöyii 'klʋ a 'wukpële nɩ ‑a wʋä
         ‑lɛ, 'n nglɩɩ ‑yɩ cɛlɩɛ ‑lɛ, ɔ ‑këlii bhä?» Wa lɛ naa: «'Bhlɩlowli 'kɔdɔ Sezaa.»
         17 Zezwii lɛ naa: «‑Yɩ glɩnɩɛ Sezaa a ‑lii, a nɩ 'nyɩ Sezaa yowʋ. ‑Yɩ glɩnɩɛ Lagɔ a ‑lii,
         a nɩ 'nyɩ Lagɔ yowʋ.» Zezwii gbä sa'aa, nglii yʋää.'Kuduwaa yi bhä ‑tiamö glu 'wlʋ ‑a?(Matie 22.23-33; Lwiikö 20.27-40)18 ‑Zɩkpa ‑mamaa wa laa Sadwisɩɛwa, sɛ'ɛ wa 'cɩaa nɩkpaa nɩɩ, nɩkpɛ ‑kä 'ku 'wë, ɔ 'naa 'kä glu 'wlʋ. ‑Zɩkpa 'la
         'mö a ‑nʋä ‑mumuë mʋa ghlɩɛ ‑mä Zezwii, 'n wa yoo nimï 'yɩbhä, wa lɛ naa: 19 «‑Atʋ, ‑aa dɩba 'kɔdɔ Moyizɩ lɛ nɩɩ: Nɩkpɛ ‑kä 'nglɔ ‑kä, ɔ ‑nyɔɔ 'sɔ wa 'nɩ 'yu
         ghlɩ 'n nɩkpɛ 'la ‑kä 'kuu, ɔ ‑daayu nɩ 'libhï 'kuzlenglɔɔ 'wʋ, ɔ ‑nyɔɔ 'sɔ wa 'kä
         'yuë gwälɩ ɔ ‑daayu ‑ɔ 'kuä a 'wlumö.+20 Zaa, nyɩbhɛlʋdaayuë ngbi'sɔ mʋa ‑wʋ a‑a ‑lɛ. Wa gla'mö a 'kɔdɔɔ, 'n ɔ yiɛ 'nglɔ
         'kwä, ɔ ‑nyɔɔ 'nɩɛ 'yu ghlɩ 'n ɔ yiɛ 'ku. 21 'N 'sɔnɔɔ yiɛ 'kuzlenglɔɔ 'wʋ 'libhï, ɔ ‑nyɔɔ 'nɩɛ 'yu ghlɩ 'n ɔ yiɛ'ɛɛ ɔbhlɩ 'ku.
         Sɛ ‑bhlʋ ‑kpɔ 'la, ‑sɩbhä yɩ 'plɩɛ tanɔɔ a dɔ'wʋ 'wʋ. 22 Wa ngbi'sɔ ‑kpɔ, ‑sɩbhä wa 'libhïä ‑bhʋlʋbhʋlʋ nglɔɔ 'wʋ, ‑maa wa ‑nyɔɔ 'nɩɛ 'yu
         ghlɩ 'n wa yiɛ 'ku. Nglɔɔ a'bhë 'n ɔ yiɛ ‑mä plɛ 'n ɔ yiɛ 'ku. 23 Zaa, ‑zlɩ 'kuduwaa ‑kä glu 'wlʋʋ, ɔ yɛ yɩ wa 'wuë a 'nglɔ glɩnɩ 'wë nɩɩ, ‑ɔ 'kɔ
         bhäa'aa ‑kälɩ?» 24 Zezwii lɛ naa: «A'aa sasɛ Lagɔwɛlɩɩ ‑yi, a'aa'ɛ sɛɛ Lagɔ 'tɛɛ 'möä ‑yi. Zaa, ‑dlʋ
         a ‑dlʋä. 25 'Kuduwaa ‑kä zɩla'a glu 'wlʋ 'wëë, nyɩbhɛlɩɩ 'naa 'käa'a 'ngwlɩɩ 'kwä, ngwlɩɩ
         'naa 'käa'a ghïla 'mö, ‑maa Lagɔzuzuku a sɛ wa 'kää ‑wʋ. 26 ‑Maa 'n a ‑kä nɩɩ 'kuduwaa 'naa 'kä glu 'wlʋ nʋʋ, ɛ 'kä ‑bhɩɛ ‑aa ‑bhlɛ tɛkäsɛ
         Moyizɩ 'a Lagɔbɔgʋʋ 'mö a wɛlɩɩ 'mö zɛlɩ. Wɛlɩɩ ‑yɩ nʋä nɩɩ, Lagɔ mɔɔ 'wlʋnɩɛ 'ylɩ
         ‑bhlʋ 'mö ‑mä ‑dɛglaklʋkwaa 'mö 'yli 'n ɔ yiɛ Moyizɩ 'dɩ 'nyɛ nɩɩ: ‑Amöö glɩnɩɛ Ablaamöa Lagɔ, Yizaakö a Lagɔ 'n Zakɔɔbö a Lagɔ.+ Wɛlɩ 'la, 'mö n gaaa. 27 Mɩɩ sɛɛ zɛmö nɩɩ, Ablaamö mɔ, Yizaakö mɔ 'n Zakɔɔbö, Lagɔ a 'yila 'klʋ a dɔ'wʋ,
         wa ‑bhölɩ. Ɛ'ɛ ‑bhö nyɩasɛ, ‑maa Lagɔ 'nɩ ‑bhö 'kuduwa a Lagɔ. ‑Maa ‑bhölɩbhölɩwa
         a Lagɔ ɔ glɩnɩɛ. Nza n ‑gbää nɩɩ anyɩ a dulaa.»Gböö 'wuë gla'mö a gba 'kädaa(Matie 22.34-40; Lwiikö 10.25-28)28 Zezwii ‑wʋä sa'a Sadwisɩɛwaa 'dɩ 'nyɛ dɔ'wʋʋ, Moyizɩ 'a Gböö a 'cɩanyɔ ‑bhlʋ ‑wʋmö a ‑lɛ. Ɔ 'yɩɛ sɛɛ Zezwii 'nyɛɛ Sadwisɩɛwaa sasɛ 'dɩ 'ylɩmöö, 'n ɔ
         yoo yɔwʋ 'dio, 'n ɔ yoo nimï 'yɩbhä nɩɩ: «‑Atʋ, Lagɔ a Gböö gla'mö a dɔ'wʋ, Gba
         ‑maa 'kä bhä tenyii dɛsɛ, ‑a zi bhä ‑mi'la 'wuë 'wʋ?» 29 Zezwii lɛ naa: «Lagɔ 'a gba 'kädaa ma‑a nɩɩ: Yizlaɛlɩa ‑nʋänyɩ, a nɩ ‑pʋnɩ 'yukwli, ‑Alowli Lagɔ, ɔ 'yize mɔɔ glɩnɩɛ ‑tiamö a Lagɔ.30 Nza a kää a 'kɔ ‑wa ‑mä 'a dilaa 'wuë zɛmö, ‑mä 'a ‑bhölɩbhölɛɛ 'wuë 'mö,
            ‑mä 'a dlɩpäsaa 'wuë 'mö, 'n ‑mä 'a 'mötɛɛnɔɔ 'wuë 'mö.+31 'Sɔnaa ‑a ‑kämö'ɛɛ tenyii dɛsɛɛ, ma‑a nɩɩ: Sɛ ‑n ‑waa ‑nanyɩ ‑wa ‑sɩbhä ‑na 'lilɛ.+ Gba ‑mamaa ‑a 'kää dɛsɛ ‑kä ‑a 'kɩɛ 'wʋ zii, a'aa ‑bhölɩ.» 32 Moyizɩ 'a Gböö a 'cɩanyɔɔ lɛ naa: «‑Atʋ, miɛ ‑tiasɛ. ‑Alowli Lagɔ, ɔ 'yize mɔɔ glɩnɩɛ
         ‑tiamö Lagɔ. Ɔ sɛ a Lagɔ 'nɩɛ ‑bhölɩ. 33 Nza nɩkpɛ kää ɔ 'kɔ ‑wa, ‑mä 'ɔ dlɩɩ 'wuë zɛmö, 'ɔ dlɩpäsaa 'wuë 'mö 'n 'ɔ
         'mötɛɛnɔɔ 'wuë 'mö. 'N sɛ ɔ ‑wa'ɛɛ ɔnyɩɩ, ɔ 'kä'ɛ ‑sɩbhä ɔ 'lilɛ ‑wa. Gbö la
         'sɔ ‑kpɔ, mɩɩ kää dɛsɛ, mɩɩ ziɛ ‑n 'kɔ nɩma bʋbɔnɩ ‑nyɛ bʋbɔbʋbʋʋ a kii 'wuë 'sɔ
         'wʋ.» 34 Moyizɩ 'a Gböö 'cɩanyɔɔ bhïlaa sa'a sasɛɛ, Zezwii lɛ naa: «‑N 'kä 'pɩwʋ mää Lagɔ 'kämanɩɛ plɛ a dɔ'wʋ, ‑nn‑ä 'yuku ‑wʋ.» 'Bhöönɩa'a ‑lɛ, ‑bɛ 'nɔa'a wɛlɩ ‑mimii 'wʋ 'yɩbhänɩ.Sɛ'ɛ Zezwii gbää Puënyɔɔ Lagɔ ‑sɛɛ ‑lɛ a dɛ(Matie 22.41-46; Lwiikö 20.41-44)35 Zezwii ‑wʋ ‑mä Lagɔbudu 'Kɔdʋʋ 'mö nɩkpa Lagɔwɛlɩɩ 'cɩa dɔ'wʋ, 'n ɔ yuëë 'kïbhë ‑bhlʋ 'wʋ 'yɩbhänɩ, ɔ lɛ naa:
         «Moyizɩ 'a Gböö a 'cɩawaa lɛ: Kliisɩ, Puënyɔɔ Lagɔ ‑sɛɛ ‑lɛ, Daviidɩ a 'yu a 'yu ɔ glɩnɩ. Sɛ yɩ ‑wʋ bhä 'mö 'n wa nʋ ‑sɩbhä? 36 Daviidɩ a'bhë, 'Wugɔmʋʋ 'Wlɩlɩ bhïlanɔɔ 'möö, sɛ'ɛ ɔ nʋä nɩɩ:‑Atʋ Lagɔ mɔɔ 'nyɛɛ na ‑lowli 'dɩ nɩɩ: Glɩ dɛ'ɛ na luukɛ 'wʋ sɛ,n 'kä ‑na'a ‑gblɩwaa ‑mä ‑na kplɩzɛmö 'zʋ.+37 Daviidɩ a'bhë, Kliisɩ 'mö ɔ laa ɔ ‑lowli. 'N Daviidɩ ‑kä Kliisɩ ɔ ‑lowlii ‑laa,
         sɛɛ Kliisɩ 'kä bhä'ɛ Daviidɩ a 'yu a 'yu glɩnɩ 'nɩ?»Zezwii gbää sa'aa, nɩkpa a ‑bʋbʋʋ ‑wa ‑pʋnɔ a‑a 'yukwlii, wa 'wuë 'mäna.A nɩ tɩ 'kwlɩsɔkäwa glɩnɩ!(Matie 23.1-36; Lwiikö 20.45-47)38 'Ylɩ ‑bhlʋ 'mö, Zezwii ‑wʋ nɩkpaa Lagɔ 'a wɛlɩɩ 'cɩa dɔ'wʋ, 'n ɔ yuë 'dɩ 'nyɛ nɩɩ:
         «Moyizɩ 'a Gböö a 'cɩawaa, ‑wa ‑kä ‑ziabanɩɩ 'mö päla 'wë, ‑wa tɛlɩɛ yilaa sɛɛ, dɛɛ nɩkpa 'kɔkɔmlɛ ‑wʋä,
         ‑wa tɛlɩɛ sɛ wa 'kä ‑lɛ ghlɛnɩɩ, wa 'kʋa bhälɩ a za‑a, a 'nɛmanɩ anyɩ 'wʋ, a tɩa
         wa saa 'zʋ. 39 'Kädɩɩ ‑kʋä wäzɩ wa ‑nyʋä 'kä 'wʋ linɩɩ, 'bhli a ‑bhlii 'mö wa gbäzɩɛ 'mö.
         ‑Mä Lagɔbïdii 'mö, wa ‑kä ‑mä möö, 'yuku a ‑klikpïi 'mö ‑mä wa glɩɛ sɛ. 40 Wa ‑kä Lagɔ bhibhee, wa bhibhe ‑këkëkë, nɩkpaa 'wuë 'käa wa 'dɩ a dɩ ‑sɛ a za.
         ‑Maa ‑tiamö a dɔ'wʋ, ylʋplɛwa wa glɩnɩɛ, 'n wa sɛɛ 'kuzlengwlɩɩ a ‑lii 'wuë kä'mö.
         Lagɔ yuë tenyii ‑zijli tu.»'Pʋakuzlenglɔ ‑bhlʋ yɛ Lagɔ 'nyɛ(Lwiikö 21.1-4)41 ‑Mä Lagɔbudu 'Kɔdʋʋ 'mö, ‑dɔkwɩ a 'ke ‑bhlʋ ‑wʋ ‑mä. ‑Ɔ ‑kä ɔ 'kä Lagɔ 'nyɛɛ,
         yɩ 'mö, ‑mä ɔ 'pää monii. ‑Lɛ ‑dɔkwɩ 'la yɔwʋ, ‑lɛ Zezwii glɩɛ 'ylɩ ‑bhlʋ 'mö
         sɛ. Sɛɛ nɩkpaa zʋä ‑mä monii, ɔ 'kä ‑sɩbhä 'ylɩmö. Lɩkäwa a ‑bɛ, wa zʋ ‑mä
         moni a ‑bɛ. 42 'N 'pʋäkuzlenglɔ ‑bhlʋ yiɛ yi, ɔ 'zʋ ‑mä fälɛgöyie 'sɔ. 43 'N Zezwii yiɛ 'ɔ ‑gänɩwaa wäzɩ ɔ lɛ naa: «‑Tiamö n nyanyɩɛ dɛ'ɛ 'dɩ nɩɩ, 'pʋäkuzlenglɔ 'la mɔɔ 'pää ‑mä
         ‑dɔkɔɔ 'mö moni a ‑bɛ, mɔɔ ziɛ ‑muë'la 'wuë 'wʋ. 44 ‑Tiamö abhlɩ, ‑mumuë 'zʋ ‑mä ‑dɔkwɩɩ 'mö moni a ‑bɛ, ‑maa ‑ɛ ‑kplɛnuëë kɛɛ,
         'mö wa 'zʋä ‑mä. ‑Maa 'kuzlenglɔɔ ɔbhlɩ, 'ɔ 'saa 'wuë ɔ kää, ɔ 'kä a‑a lii,
         'mö ɔ 'nyɛɛ Lagɔ.»
         
            
               	Soomö 118.22-23.»

               	Detlenɔɔmö 25.5.

               	Ɛzoodɩ 3.6.

               	Detlenɔɔmö 6.4-5.

               	Levitiikö 19.18.

               	Soomö 110.1.

Zezwii lɛ wa yi Lagɔbudu 'Kɔdʋʋ wlɛ(Matie 24.1-2; Lwiikö 21.5-6)131 Zezwii ‑wʋ ‑mä Lagɔbudu 'Kɔdʋʋ 'mö 'wlʋ dɔ'wʋ, 'n 'ɔ ‑gänɩwaa a gla'mö a ‑nʋ ‑bhlʋ yiɛ nɩɩ: «‑Atʋ, yɩɛ, sɛɛ Lagɔbuduu nɛnɩɛ 'ylimöö, kpɩɩ wa
         'sɩbhänuä, yɩ'ɩɛ ‑sɩbhä a sɛ ‑wʋ.» 2 'N Zezwii yoo 'dɩ 'nyɛ ɔ lɛ naa: «‑Buduu ‑n yɩlɩɛ da'a 'wʋʋ, kpiyi 'naa 'kä kpiyi
         'klʋ tʋʋ, ‑maa wʋ 'wuë, wlɛ wa 'kʋä wlɛ.»'Pɩwʋ a 'ylibhɩɛdaa(Matie 24.3-14; Lwiikö 21.7-19)3 Zezwii gbää sa'a 'wëë, 'n ɔ yɩɛ ‑mä Olivieswii a ‑gägaa 'wlu sɛ glɩɛ mö. ‑Gäga
         'la, Lagɔbudu 'Kɔdʋʋ 'mö a gööä 'yi. Piɛlɩ mɔ, Zaakö mɔ, Zaa mɔ, 'n Adlee, wa 'yize wa glɩ ‑lɛ ɔ
         yɔwʋ, 'n wa yoo nimï 'yɩbhä nɩɩ: 4 «‑Atʋ, nyɩanyɩ 'dɩ, Lagɔbudu 'Kɔdʋʋ ‑wʋnyɩɩ wɛlɩɩ n bhïlaa, n‑n gbää wa yu wlɛɛ,
         ‑zlɩmɛ yi 'kä bhä 'yli 'wlʋnɩ? ‑Lii 'wuë a 'ylibhɩɛtɛnyɩɩ, ɛ ‑kä ɛ 'kä 'yli 'wlʋnɩɩ,
         'saa ‑a 'kɛ bhä 'mö yɩbhlɩnɩ?» 5 'N Zezwii yuë 'dɩ 'nyɛ ɔ lɛ naa: «A nɩ 'nɛmanɩ anyɩ 'wʋ, ‑bɛ nɩ tanyɩa dula.6 ‑Maa nɩkpa a ‑bɛ wa yia 'yli 'wlʋ, wa yia 'na nglɩɩ 'pä, wa yia nɩɩ, Kliisɩ, Puënyɔɔ
         Lagɔ ‑sɛɛ ‑lɛ 'mö wa glɩnɩɛ nʋ. Wa yia sa'a nɩkpa a ‑bɛ dula. 7 ‑Lɛ a 'tɛnyɩ 'la 'mö, a yia tʋgwɩwɛlɩ 'nʋ. ‑Maa dlɩ nɩ tanyɩ 'mö wɔlɔnɩ, ɛ'ɛ ‑bhö
         nyɩasɛ, ‑maa tʋ yia saa 'wuë gwɩ klɩpaa. ‑Li 'la wuë yi ghlɛ, ‑maa, ɛ'ɛ ‑bhö ‑bhlɛ
         da'a 'pɩwʋ a 'ylibhɩɛtɛnyɩ mɛ. 8 Bhlɩ ‑mɛmɛɛ ‑nyɛ bhlɩ ‑mɛmɛɛ 'sɔ yia tʋ gwɩ, 'bhlɩlowli ‑mɔmɔɔ a ‑nʋä ‑nyɛ 'bhlɩlowli
         ‑mɔmɔɔ a 'sɔ, wa yia'ɛ tʋ gwɩ. 'Bhlɩ a ‑bɛ ‑gömö a dʋdʋʋ yia tɩtlɛnɩ, ngɔmʋgupegupe
         yia'ɛ yi. ‑Maa ‑mi'la 'wuë, sɛɛ gbadɩnglɔ a 'wlusɛsʋ a gbaapögbaapɛ tɛɛ'ɛɛ, ‑sɩbhä
         ma‑a da'a.9 Abhʋa na ‑nʋa, a nɩ ‑ligba a 'kä ‑lɛ glɩ, ‑maa wa yeanyɩa ‑zijli 'nyɛ. ‑Mä Zwiiföwaa 'a Lagɔbïdii 'mö, wa yeanyɩa ‑mä kwä wa 'kanyɩ 'sɛlɩ. Sɛ a glɩnɩɛ na ‑nʋa a za, wa yeanyɩa
         köbhä, wa 'kanyɩ 'bhlɩlowluwa ‑nyɛ 'kämanɩwa 'kädɩ 'sɔ a 'yila 'klʋ 'nigba, wa
         'kanyɩ ‑zijli tu. Nzɩɩ, ‑mä wa 'yila 'klʋ a 'kä na dɛ bhïla. 10 'Bhlɩbhëa 'wuë 'maa 'kä Lagɔ 'a 'Mänatɩtɩɩ 'nʋ 'wë, 'n 'pɩwʋ 'kää bhäla 'yli
         bhɩɛ. 11 ‑Mi'la miɛ da'a. ‑Maa wa ‑kaanyɩ ‑lɛ ‑zijlituwa a 'yila 'klʋ kwää, 'saa a 'kää
         bhïla a dɔ'wʋ, dlɩ nɩ tanyɩ nyɩasɛ libho, ‑maa ‑lɛ a 'tɛnyɩ 'la ‑bhlʋ ‑kpɔ 'mö,
         wɛlɩɩ Lagɔ 'kanyɩɛ dlɩ 'wʋ 'pää, 'mö a nɩ bhïla. Anyɩgäsɛ abhʋa 'naa 'kä bhïla,
         ‑maa 'Wugɔmʋʋ 'Wlɩlɩ mɔɔ 'kanyɩɛ 'mö bhïlanɩ.12 ‑Lɛ a 'tɛnyɩ 'la 'mö, ‑daayu yi ‑daayu tʋ kunɩ wa yo 'lɩbhä ɔ yi 'ku. Dɩbawa yia
         ‑sɩbhä 'wa yuëa 'zʋmö. Yuë ‑mumuë a'bhï, wa yia wa ‑lowluwa 'mö 'bhɛlɔnɩ, wa
         yuë tʋ kunɩ, wa yuë 'lɩbhä wa yi 'ku. 13 Na za, nɩkpaa 'wuë yeanyɩ ‑gblɩ, ‑maa nɩkpɛ a ‑mɔɔ 'nɩ 'na wɛlɩɩ kɛ'mö ‑sɛ ‑këë
         ‑ɔ ‑kä ‑mä 'gbë 'wʋ ghlɛɛ, Lagɔ yo puë.Zezwii yɛ 'klɩ 'kädɛɛ ‑ɛ 'kää yi a dɛ bhïla(Matie 24.15-28; Lwiikö 21.20-24)14 Wa laa ‑tiamö a 'zokwë ‑ɔ nyima Lagɔ a 'nglɩ mɔɔ 'kää 'yli 'wlʋnɩ. Mä ɔ'ɔɔ a‑a
         ‑kä ɔ 'kä plɛɛ, ‑mä ɔ 'kää plɛ. Wɛlɩ nɩ, yɩ kä zɛmö. Zaa, ‑ɔ ‑kɩɩ 'mö zɛlɩɩ,
         ɔ nɩ 'päni dlɩ kɛ, ɔ 'kɩa 'mö 'nʋ. ‑Lɛ a 'tɛnyɩ 'la 'mö, Zwidee‑bhölɩɩ 'mö a
         ‑nʋa, wa nɩ mö ‑mä ‑gägö 'wlu ‑guë. 15 ‑Ɔ ‑kä ‑lɛ 'ligbë 'mö glɩ, 'n ‑lɛ a 'tɛnyɩ 'la ‑kä ghlɛɛ, ɔ nɩ tɩ ‑mä ‑budu 'mö
         plɛ ɔ 'kä ɔ ‑lu 'wʋ 'libhï a za, ‑maa ɔ nɩ futo cuu. 16 'N ‑ɔ ‑kä'ɛ 'lagblɛ 'mö ‑wʋ, ‑lɛ a 'tɛnyɩ 'la ‑kä ghlɛɛ, ɔ nɩ tɩ ‑mä glɔ 'mö
         'ɔ lekwii kie mö 'wë, ‑maa ɔ nɩ futo cuu. 17 ‑Lɛ a 'tɛnyɩ 'la 'mö, gbadɩngwlɩɩ ‑nyɛ gwangwlɩɩ 'sɔ, mʋa 'kää ngäzɩ 'wʋ ‑bhö
         tenyii. 18 Zaa, a nɩ bhibhe Lagɔ ‑lɛ a ‑li 'la tɩa ‑bëbëyitɛnyɩ 'mö ghlɛ. 19 Ɛ'ɛ ‑bhö nyɩasɛ, ‑maa ‑Lɛ a 'tɛnyɩ 'la 'mö a 'zwɩzizee, ɛ 'naa 'kä ‑sɩbhä a sɛ
         ‑wʋ, 'mö ɛ 'kää 'tɛɛ. Sɛɛ Lagɔ 'maa 'kä a 'pɩwʋ a ‑lii 'wuë ‑bhɛɛ, ‑bɛ 'nɩɛ ‑bhlɛ
         tɛkäsɛ ‑sɩbhä a 'zwɩzize 'ylɩmö. 'N ‑bɛ 'naa 'kä'ɛ 'kwädlɩ ‑sɩbhä a 'zwɩzize
         'ylɩmö. 20 ‑Maa, ‑Alowli Lagɔ, 'ɔ nɩkpaa ɔ gbäzɩɛ 'möö, wa za, ɔ yi 'tɛnyɩzokwë 'la 'mö
         a zila 'wʋ ‑sɛnɩ, ‑maa 'n ɛ 'nɩ ‑bhö a ‑sɩbhä, nɩkpaa 'wuë 'yli wa 'kä a‑a bhɩɛ.
         21 ‑Lɛ a zlɩ 'la 'mö, 'n nɩkpɛ ‑kä nɩɩ, Puënyɔɔ Lagɔ ‑sɛɛ ‑lɛ, mɔɔ mä'ä, ‑mɔmɔɔ ‑kä'ɛ nɩɩ, mɔɔ ‑wʋä mä'a nʋʋ, a nɩ ti dlɩ 'wʋ ‑kä. 22 ‑Maa sa'a a nɩkpa a ‑bɛ, wa yi saa 'wuë 'yli 'wlʋnɩ. Wa yi nɩɩ, Kliisɩ, Puënyɔɔ
         Lagɔ ‑sɛɛ ‑lɛ 'mö wa glɩnɩɛ nʋ. ‑Maa Lagɔ mɔɔ 'nuë ‑sɛ. 'N ‑mumuë yi'ɛ nɩɩ, Lagɔ
         a 'möbhïlanɩwaa wa glɩnɩɛ nʋ. ‑Maa Lagɔ mɔɔ 'nuëë tie. Nɩkpa 'la, wa yi zɩzɛ 'pä,
         ɛ 'kä nɩkpabhë dula. ‑Mä 'wa zɩzɛpäpʋ 'la 'mö, wa yi ‑li 'mö yɛla, wa 'kä Lagɔ
         a ‑nʋa dulamö. 23 ‑Maa n kanyɩa'ɛ wa dɔ'wʋ 'dɩ 'nyɛ 'wë zaa, a nɩ ‑ligba 'kɩ, a 'käa ‑lɛ glɩ.Nɩkpɛ a -Yu yi 'bɩwʋ yi(Matie 24.29-31; Lwiikö 21.25-28)24 ‑Lɛ a 'tɛnyɩzokwë 'la a 'zwɩzize ‑kä 'plɩ 'wë cuu,'ylʋvälaa yi 'klʋ ylumanɩ.Cʋʋ 'naa 'kä lɩ.25 ‑Zɛlɩɩ yi ‑mä zlɩ 'mö 'bhöö, yɩ yi bhli.'Saa ‑wʋä ‑mä zlɩ 'mö 'wuë,yɩ yi bidibidi 'wlu 'mlamlanɩ.+26 ‑Mi'la 'wuë ‑käa'a 'plɩ 'wëë, 'n zlɩɩ lɛ 'kää nuë do, Nɩkpɛ a 'Yu, 'n ɔ 'kä ‑mä 'bhöönɩ, ɔ 'kä 'ɔ 'kämanɔ 'kɔdʋʋ 'mö yinɩ, ɔ ‑wʋ 'ylʋväla a
         'dɛlɩ a sɛ lɩ dɔ'wʋ, 'n ɔ 'kää yi, nɩkpaa yo 'ylɩmö. 27 Ɔ ‑kä yii, 'n ɔ 'kää dʋdʋʋ a këtiea 'wuë 'wʋ Lagɔzuzukuu tie, yɩ 'kä ɔ ‑nʋa saa 'wuë kie mö, yɩ 'kʋä dɛ ‑bhlʋ 'wlu 'yɩbhanɩ.Zezwii yɛ Fiigösuu a wɛlɩɩ 'wʋ pälɩ(Matie 24.32-44; Lwiikö 21.29-33)28 Fiigösuu, 'saa wʋ wɛlɩɩ 'cɩanyɩɛ, a nɩ 'nwi sasɛ 'mö. Su 'la, wʋ ‑kä tɛpɔ, wʋ ‑kä
         'wʋ nɛmanɩɩ, a ‑yi sɛ nɩɩ wʋ tlʋtlʋtɛnyɩɩ yɛ 'dio. 29 Sɛ ‑bhʋlʋ ‑kpɔ 'la, ‑sɩbhä ‑li 'la 'wuë n gaaa da'a a wɛlɩ ‑wʋä. Yɩ ‑kä 'yli 'wlʋnɩ
         dɔ'wʋ ‑wʋʋ, a nɩ yɩbhlɩnɩ sɛ nɩɩ, Nɩkpɛ a 'Yu, 'ɔ yiyitɛnyɩɩ, ɛ yɛ tenyii 'dio. 30 ‑Maa ‑tiamö n nyanyɩɛ dɛ'ɛ 'dɩ nɩɩ, nɩkpaa ‑wa ‑bhölɩɛ ‑sɩkaa, wa gla'mö a ‑mumuë
         'naa 'kä ‑bhlɛ 'ku, 'n wa 'nɩɛ ‑li 'la 'wuë 'ylɩmö 'wëë. 31 Zlɩɩ ‑nyɛ dʋdʋʋ 'sɔ, yɩ yi 'plɩ, ‑maa 'na bhïlawɛlɩɩ mɩɩ 'naa 'kää 'kwädlɩ 'plɩɩ.32 ‑Maa zlɩɩ ‑nyɛ 'gïle 'la 'sɔ n 'kää 'mö yii, ‑bɛ 'niɛ ‑yi. Lagɔzuzukuu 'niɛ ‑yi. Yuu 'niɛ ‑yi, 'n ɛ 'nɩ ‑bhö Dɩbaa a 'yize mɔɔ. 33 Zaa, a nɩ ‑ligba a 'kä ‑lɛ glɩ, ‑maa 'tɛnyɩ 'la, a 'nɛɛ ‑yi. 34 A yɩɛ, sɛ yɩ 'kää 'wʋ 'plɩ ‑sɩbhä ma‑a dɛ'ɛ: Nɩkpɛ ‑bhlʋ 'kää lowlu 'mö möä
         yii, 'ɔ 'ligbëa 'mö ɔ tɩɛ 'ɔ libhonʋwaa yɔwʋ 'n ɔ yuëë bhʋlʋbhlʋ 'libhi 'yli 'zʋ,
         'n ɔ yi'ɛɛ 'ligbëkʋnyɔɔ 'dɩ 'mö zʋ nɩɩ: ‑Kʋa sasɛ 'ligbëa, ‑maa tɩa ngämö. 35 Sɛ ‑bhlʋlʋ ‑kpɔ 'la, a nɩ ‑ligba ‑sɩbhä a 'kä ‑lɛ glɩ. ‑Maa 'ligbëlowlii, 'tɛnyɩ
         ɔ 'kää 'mö yii, a 'nɛa ‑yi. ‑Kidosɛ ɔ 'kä yi oo, zlɩjijo'wʋ ɔ 'kä yi oo, 'zɔkpɔ
         'pii 'mö ɔ 'kä yi oo, a 'niɛ ‑yi. 36 Zɛmövusɛ ɔ 'kää yi. ‑Sɩbhä a za, a nɩ tɩ ngämö. 37 Dɩɩ n zʋanyɩɛ dɛ'ɛ 'möö, nɩkpaa 'wuë a ‑liɛ. Sɛ'ɛ n gbää nɩɩ, a nɩ ‑ligba a 'kä
         ‑lɛ glɩ.»
         
            
               	Ezayii 13.10; 34.4; Ezekiɛlɩ 32.7; Zowɛɛlɩ 2.10; 3.4.

Zwiiföwaa a 'kädɩɩ yɛ Zezwii a ylɩ plɛ141 Zwiiföwaa a fɛtɩɩ, ‑ɛnyɩɩ dɔ'wʋ wa liɛ 'fɔlɔɔ ‑wʋʋä levii 'mö ‑kää, 'ylɩ 'sɔ
         tʋʋ ‑mä ɛ tɛkäzlɩɩ wa laa Galɛ'möwlʋfɛtɩɩ 'kä ghlɛ, Lagɔbʋbɔwaa a 'kifiea ‑nyɛ Moyizɩ 'a Gböö a 'cɩawaa 'sɔ, 'n wa yiɛ 'wlu yɩbhä, wa yɩbhä wa 'kä Zezwii 'wi 'mö köbhä, wa kɔ 'lɩbhä
         ɔ 'kä 'ku. 2 Wa lɛ naa: «Nɩkpaa ‑zu wa ‑zuä, wa ‑tɩnyɩa tʋ kwä, zaa ‑a 'naa 'kɔ 'fɛtɩ a'bhë
         'wʋ köbhä.»'Nglɔ yɛ palɩfɛɛ Zezwii 'wlu pälɩ(Matie 26.6-13; Zaa 12.1-8)3 Lɛ a 'tɛnyɩ 'la 'mö, Zezwii ‑wʋ ‑mä Betanii, nɩkpɛ ‑bhlʋ wa laa Simɔɔ, 'zla lɩbhä
         a‑a a 'ligbë 'mö. Ɔ ‑wʋ li dɔ'wʋ 'n nglɔ ‑bhlʋ yoo ‑mä ghlɩ. Ɔ ‑su 'kplekii, ɔ
         kä 'kpö a 'ke ‑bhlʋ 'mö, kpö 'la, 'pɛlʋ yɩ tɛɛ, 'mö wa laa naadɩ. Nglɛ a ‑nglɛ
         yɩ pää. Ɔ ghlɛɛ ‑lɛ Zezwii yɔwʋʋ, 'n ɔ yiɛ 'kplekii 'klʋ kälɩ, kpöö 'wuë, 'n
         ɔ yiɛ Zezwii 'wlu zʋ. 4 Nglɔɔ 'zʋä sa'aa, ‑wa ‑wʋmö a‑a ‑lɛ a gla'mö a ‑mumuë, wa'aa ‑wa. 'N wa 'ngungwaa
         nɩɩ: «Kpöö ‑yɩ 'tɛɛ 'pɛlʋʋ, 'mö ɔ nyima sa'a 'fʋ! 5 Sɛ ɔ 'zʋä da'a ‑sɩbhä 'nɩɛ nɛnɩ. Kpö 'la, wa kä a wa 'kɩ 'pɛlʋ 'pä. Yɩ yi moni
         a ‑bɛ li, wa ye 'pʋawa 'nyɛ.» 'N wa yiɛ nglɔɔ 'lʋnɩ. 6 ‑Maa Zezwii lɛ naa: «Sɛ yɩ ‑wʋ ɔ 'mö 'n a 'kuanɔ bhä swɩ yɔwʋ 'nɩ? A nɩ ‑sɔɔ kɛ
         yɔwʋ. ‑Maa 'saa ɔ nʋʋʋä dɛ'ɛ 'wluu, ‑li a ‑liɛ. 7 'Pʋäwaa a gaa da'aa, a ‑nyʋä 'sɔ ‑glɔ a dɩɩɛ, zaa 'n a ‑kä 'yɩbhää, a yuë 'kwädlɩ
         ‑li a ‑li 'wlu nʋ. ‑Maa ‑amö na a, n 'naa 'kanyɩ 'kwädlɩ jijo'wʋ ‑wʋ. 8 N ‑kä 'ku, wa ‑kä 'na ‑gäzɛɛ zizaa yi a sɛ wa 'kɛɛ 'kpö yɔwʋ 'zʋʋ, ‑sɩbhä ɔ tɛɛ
         ‑bhlɛ dɛ'ɛ. 'Ɔ dɛ ɔ bhɛnɩɛ, ‑lɛ ɔ nʋä ‑bhlɛ. 9 Zaa, ‑tiamö n nyanyɩɛ dɛ'ɛ 'dɩ nɩɩ, nglɔ nɩ, ‑li a ‑lii ɔ nʋä dɛ'ɛɛ, wa yi 'kwädlɩ
         yɩ dɛ bhïla. Saa 'wuë sɛ wa 'kää 'Mänatɩtɩɩ biaa möö, wa yo 'wʋ ligbanɩ.»Zwidaa yɛ Zezwii Zwiiföwaa kä'mö plɩnɩ(Matie 26.14-16; Lwiikö 22.3-6)10 ‑Mi'la 'plɩɛ 'wëë, wa kʋgbä'sɔ ‑kpɔ gla'mö a ‑nɔ ‑bhlʋ wa laa Zwidaa Yisikalio,
         'n ɔ yiɛ Lagɔbʋbɔwaa a 'kifiea ‑mä ghlɩ, ɔ 'kʋä Zezwii kä'mö plɩnɩ. 11 Ɔ ghlɛɛ ‑mä, wa 'wuë 'mäna a 'yize, wa 'nʋnʋnɩɛ 'möö, wa lɛ wa yo moni 'nyɛ.
         'Bhöönɩa'a da'a 'n Zwidaa pää sɛ ɔ kää 'zʋ 'n ɔ 'kʋää Zezwii kä'mö plɩnɩ
         a 'slɛlɛ.Zezwii ‑nyɛ 'ɔ ‑gänɩwaa 'sɔ wa yɛ Galɛ'möwlʋfɛtɩɩ a lilea li(Matie 26.17-19; Lwiikö 22.7-13)12 'Fɛtɩɩ ‑ɛnyɩɩ dɔ'wʋ wa liɛ 'fɔlɔɔ ‑wʋʋä levii 'mö ‑kä, ɛ tɛɛtɛɛzlɩ 'mö, Zwiiföwaa,
         'bhlawödɩgbö wa kää wa 'kä 'lɩbhä, wa 'kɩ bʋbɔnɩ, wa 'kä 'wʋ linɩ. ‑Lɛ a zlɩ
         'la ghlɛɛ, 'n Zezwii 'a ‑gänɩwaa yoo nimï 'yɩbhä nɩɩ: «‑Atʋ, dɛ ‑n yɩbhä bhä a nɩ mö 'fɛtɩɩ a lilea pinɩɛ?» 13 'N Zezwii yiɛ wa gla'mö a nɩkpa 'sɔ tie nɩɩ: «A nɩ mö ‑mä glɔ 'mö. A ‑kä glɔ
         plɛ cuu, a ‑nyɛ nɩkpɛ ‑bhlʋ yi 'wʋ gbanɩ. Ɔ ‑su 'nyulaki. Nɩkpɛ 'la, a nɩ ‑gänɔ.
         'Ligbë ‑ma 'mö ɔ 'kää plɛɛ, a nɩ plɛmö ‑mä. 14 'Ligbë 'la a ‑lowlii, a nɩ 'nyɔ 'dɩ nɩɩ, ‑Atʋ lɛ naa, 'pänɩnyɩ ‑budukïbhëa ɔ ‑nyɛ
         'ɔ ‑gänɩwaa 'sɔ, mä wa 'kää 'fɛtɩɩ a 'bhlawadɩgbaa linɩ. 15 A ‑kɔɔ sa'a 'dɩ 'nyɛɛ, ‑mä 'ɔ ‑buduu a ghäyɩ 'wʋ, ɔ yeanyɩ ‑mä 'kïbhë 'käda
         ‑bhlʋ 'pänɩ. ‑Mä gïganɩ 'wlu. A ‑kä pi 'wëë, ‑mä ‑a 'kää 'wʋ linɩ.» 16 Nɩkpaa 'sɔ ‑kpɔ Zezwii tie a‑a, 'n wa yiɛ mö. Wa ghlɛɛ ‑mä glɔ 'möö, sɛ ɔ gbä
         a‑a, ‑sɩbhä ma‑a 'wlʋnɩɛ 'yli. 'N wa yiɛ 'fɛtɩɩ a lilea pi.17 ‑Kidosɛ ghlɛɛ, Zezwii ‑nyɛ ɔ ‑nʋa kʋgbä'sɔ ‑kpɔ 'sɔ, 'n wa yiɛ 'wʋ linɩɛ mö. 18 Wa ‑wʋ li dɔ'wʋ 'n Zezwii yiɛ gbʋ ‑dɩ ɔ lɛ naa: «‑Tiamö n nyanyɩɛ dɛ'ɛ 'dɩ nɩɩ, a
         gla'mö a nɩkpɛ ‑bhlʋ, ‑a ‑nyɛɛ 'sɔ ‑a ‑wʋä dɛ'ɛ 'wʋ linɩ dɔ'wʋʋ, ɔ ‑yii 'na ‑gblɩwaa
         kä'mö plɩnɩ.» 19 Zezwii gbää sa'aa, wa 'wuë 'n wa yiɛ kɔmanɩ, 'n wa yoo bhʋlʋbhlʋ nimï 'yɩbhä,
         nɩɩ: «‑Atʋ ‑amö bhä ‑a?» 20 Zezwii lɛ naa: «A kʋgbä 'sɔ ‑kpɔ gla'mö a ‑bhlʋ n ‑nyɛɛ fäfänɩɛ dɛ'ɛ kɛ ‑gömöö,
         mɔɔ. 21 Nɩkpɛ a 'Yu, sɛ yɩ cɛlɩɛ ɔ dɛ ‑mä Lagɔbɔgʋʋ 'möö, ‑sɩbhä yɩ 'kää yɩ 'wuë 'wʋ 'plɩ ɔ 'kä
         'ku. ‑Maa ‑ɔ 'kɔɔ nɩkpa kä'mö plɩnɩɩ, ɔ ‑nɩɩ yi tenyii 'mö 'tɛɛ. 'N ɔ 'nɩ a 'pɩwʋ
         yii, yɩ nɛnɩ a.»Lagɔlilea a tɛɛnɩdaa22 Wa ‑wʋ ‑bhlɛ li dɔ'wʋ, 'n Zezwii yiɛ 'fɔlɔbhë 'wʋ 'libhï, 'n ɔ yiɛ a za Lagɔ bhälɩ
         'wë, 'n ɔ yeaa 'mö ‑dɩdɩnɩ, 'n ɔ yuënyɩɛ yowʋ 'nyɛ. Ɔ lɛ naa: «A nɩ 'libhï 'wʋ
         a 'kä li, ‑maa 'na kpökpaa ma‑a.» 23 'N ɔ yi'ɛɛ duvɛɛkɔpʋ 'wʋ 'libhï, 'n ɔ yiɛ wʋ za Lagɔ bhälɩ 'wë, 'n ɔ yuënyɩɛ yowʋ
         'nyɛ, 'n wa yiɛ wa 'wuë 'nɩmä. 24 Ɔ lɛ nɩɩ: «Duvɛɛ nɩ, 'na dluu muä, ‑wʋ 'kää nɩkpabhë a 'wlumö kwli, nzɩɩ Lagɔ
         ‑nyʋä 'kä mɛnɩnɩ. 25 ‑Tiamö n nyanyɩɛ dɛ'ɛ 'dɩ nɩɩ, tɛɛnɩ dɛ'ɛ, 'naa 'käa'a ‑sɩkaa duvɛɛ 'nɩmä, 'n ɛ
         'nɩ ‑bhö 'pɩwʋ mää Lagɔ 'kämanɩɛ ma‑a, ‑mä n 'kɛɛ 'wʋ 'sɔ 'nɩmänɩ.» 26 Ɔ gbää sa'a 'wëë, 'n wa yiɛ Lagɔ a 'nglɩghlimanɩlwɩɩ bhlɩ, 'n wa yiɛ ‑mä Olivieswii
         a ‑gägaa 'wlu a 'bɛyɩ mönɩ.Zezwii lɛ Pɩɛlɩ yo cɛlɩ(Matie 26.31-35; Lwiikö 22.31-34; Zaa 13.36-38)27 'N Zezwii yiɛ 'ɔ ‑gänɩwaa 'dɩ 'nyɛ ɔ lɛ naa: «Abhʋa na ‑nʋa, a 'wuë, a ‑yiia 'bɩwʋ
         'bhöö. Ɛ'ɛ ‑bhö nyɩasɛ, ‑maa sɛ'ɛ yɩ cɛlɩɛ ‑mä Lagɔbɔgʋʋ 'mö nɩɩ:N yi wïlaa a 'ylizʋnɩnyɔɔ 'lɩbhä, wïlaa yi yɔwʋ ‑sɛnɩ.+28 ‑Maa n ‑kä 'ku n ‑kä glu 'wlʋ 'wëë, ‑mä Galilee‑bhölɩɩ 'mö, ‑mä a ‑kaa ghlɩnɩ.»
         29 Piɛlɩ lɛ naa: «‑Muë'la 'wuë ‑yimö 'bɩwʋ 'bhöö, ‑maa ‑amö na a, 'naa ‑kamö 'bɩwʋ
         'bhöö.» 30 'N Zezwii yoo 'dɩ 'nyɛ nɩɩ: «‑Tiamö n nyɩamöä dɛ'ɛ 'dɩ, zɩ'ɛ a sabʋ, ‑kɔkɔbhɛlʋ
         'naa 'kä ‑bhlɛ 'wʋ 'sɔ wɛlɩ 'pänɩ, ‑nmö Piɛlɩ, n‑n 'kää 'wʋ taa cɛlɩnɩ nɩɩ, ‑n
         ‑nɩɩɛ ‑yi.» 31 Piɛlɩ lɛ: «‑Atʋ, tɩ sa'a nʋ, ‑maa 'naa 'kä 'kwädlɩ cɛlɩ nɩɩ, n ‑nɩmöä ‑yi. 'N
         ɛ ‑kä 'kukuzaa, n ‑nyɛmö 'sɔ ‑a yi 'gämö 'kunɩ.» ‑Sɩbhä ɔ 'bhɩa ‑muë'la 'wuë
         gbämöä.Zezwii yɛ ‑mä Zɛsɩmanee bhibhee mö(Matie 26.36-46; Lwiikö 22.39-46)32 Dɛ ‑bhlʋ dɛ wa laa Zɛsɩmanee, wa ghlɛɛ ‑lɛ, 'n Zezwii yiɛ 'ɔ ‑gänɩwaa 'dɩ 'nyɛ, ɔ lɛ naa: «A nɩ glɩ ‑bhlɛ dɛ'ɛ, n 'kä Lagɔ bhibhee mö.» 33 'N ɔ yiɛ wa gla'mö a nɩkpa ta 'wʋ 'libhï, Piɛlɩ mɔ, Zaakö mɔ, 'n Zaa, 'n ɔ ‑nyʋä
         yiɛ mö. Wa ‑wʋ mö dɔ'wʋ, 'n dlɩ yoo tenyii libho, 'n swɩ yoo yɔwʋ 'kunɩ. 34 Ɔ lɛ naa: «N ‑kä 'saa lɛ ‑kaa ghlɩ 'wʋ dlɩ 'pää, na dlɩ lɛ 'kä ‑mä do. A ‑kʋnɩɩ
         dɛ'ɛ. A nɩ tɩa ngämö.» 35 'N ɔ yuëë gwë 'dionɩ, 'n ɔ yiɛ ‑kokomïladigbï glu 'pä, 'n ɔ yiɛ 'wlu sɛ glɛ,
         'n ɔ yiɛ Lagɔ bhibhee, ɔ ‑kä 'yɩbhää, ɔ 'kɔ zwɩɩ ɔ 'kää zi gwë 'dianɩ. 36 Ɔ lɛ naa: «‑Atʋ Lagɔ, ‑n ‑kä 'wʋ nguluu, 'klɩyɩyɛ a ‑dɔkɔ nɩ n 'kää dɛ'ɛ 'nɩmää,
         'dianɩ'mu gwë. Miɛ abhlɩ da'a ‑maa, ‑na'a sɛ ‑n yɩbhää, ‑sɩbhä ma‑a nɩ 'wlʋnɩ
         'yli, ‑maa ɛ nɩ tɩ 'na dlɩpäsaa ma.» 37 Ɔ bhibhee sa'a Lagɔ 'wëë, 'n ɔ yiɛ ‑mä wa ta ‑kpɔ ghlɩ. Ɔ lɛ 'bhöö 'lɛ wa ngämö.
         'N ɔ yiɛ Piɛlɩ gäla. Ɔ lɛ: «Simɔɔ! Ngämö ‑n ngämö bhä ‑a? ‑N 'kä ‑gä ‑këë
         'gïle ‑bhlʋ a 'yize 'kä 'plɩ a dɔ'wʋ, ‑nn bhä bhɛnɩ ‑a? 38 A nɩ tɩ ngämö, a nɩ bhibhe Lagɔ, ‑mäpäpʋ ‑kaanyɩ ghlɩ a tɩa ‑mä bhlinɩ. Nɩkpɛ
         'yɩbhä a‑a nyɩasɛ ɔ 'kä ‑li a ‑li nʋ, ‑maa 'ɔ nɩkpɛglɩnɩsaa a za, ɔ'ɔɔ bhɛnɩ.» 39 'N ɔ yuë'ɛɛ gwë 'dionɩ. Sɛ ɔ bhibhe a‑a tɛkädɔ'wʋʋ, 'n ɔ yiɛ ‑sɩbhä Lagɔ bhibhee.
         40 'N ɔ yi'ɛɛ wa ta ‑kpɔ ‑mä ghlɩ. Ɔ lɛ 'bhöö 'lɛ, 'yɛla lɩbhʋä tenyii zaa wa ngämö.
         Ɔ 'kʋää gälaa, wa'aa sɛ wa 'kä gbää ‑yi. 41 'N ɔ yuëë 'wʋ tanadɔ'wʋ yɔwʋ 'bhöö 'n ɔ yi'ɛɛ bhibhee mö. Ɔ yi'ɛɛ, ɔ lɛ 'bhöö'ɛ
         wa ngämö 'yize. Ɔ lɛ naa: «Ngämö a ngämö bhä abhlɩ? Nyɛpɛ a nyɛpɛ bhä 'yize
         ‑a? A'aa sɛ ‑yi nɩɩ, Nɩkpɛ a 'Yu, 'ɔ da yɛ ghlɛ, wa 'kɔ 'nyinylolinʋwaa kä'mö plɩnɩ. 42 Zaa a ‑sɔ 'wʋ ‑a 'kä mö, a yɩɛ! ‑Ɔ ‑ka'muë kä'mö plɩnɩɩ, ɔ ‑wʋ yi dɔ'wʋ.»Wa yɛ Zezwii köbhä(Matie 26.47-56; Lwiikö 22.47-53; Zaa 18.3-12)43 Zezwii kɩ ngli cuu, Zwidaa, ‑ɔ glɩnɩmöä 'ɔ ‑gänɩwaa kʋgbä'sɔ ‑kpɔ gla'mö a ‑nɔ
         ‑bhlʋʋ, 'n ɔ yiɛ ‑lɛ 'wʋ ghlɛnɩ. Ɔ ‑su nɩkpa a ‑bʋbʋ 'bɩwʋ. Wa ‑su ‑gbëlie, wa ‑su
         swi. Nɩkpa 'la, Lagɔbʋbɔwaa a 'kifiea ‑nyɛ Moyizɩ 'a Gböö a 'cɩawaa 'sɔ, Zwiiföwaa a 'nɛɛnɩwa 'kädɩɩ kökä, mʋa tuëë. 44 Wa lɛ 'kɔɔ köbhää möä yii, sɛ'ɛ Zwidaa 'nyʋä a‑a 'dɩ nɩɩ: «‑A ‑kä ‑mä ghlɛ
         a nɩkpɛɛ n 'kää dlɩ gbönɩɩ, mɔɔ. 'Mö a nɩ gbulo 'wʋ, a nylɔ kɛ a ‑nyɔɔ 'kä mö.»
         45 Wa ghlɛɛ ‑lɛ cuu, 'n Zwidaa yiɛ Zezwii mönɩ, 'n ɔ yoo yɔwʋ 'dio, 'n ɔ yoo dlɩ gbönɩ.
         Ɔ lɛ: «‑Atʋ ‑ayo!» 46 Cuu, nɩkpaa ɔ ‑su a‑a 'bɩwʋʋ, 'n wa yiɛ Zezwii 'wʋ gbulo. 47 Wa gbuloo 'wʋ cuu, ɔ yɔwʋ a ‑nɔ ‑bhlʋ, 'n ɔ yiɛ 'ɔ ‑gbälɛɛ 'ba 'mö ‑sɛ, 'n ɔ yiɛ
         Lagɔbʋbɔnyɔ 'kɔdɔɔ a libhonʋnyɔɔ a 'yukwlii ‑lɛ ‑dɩ. 48 'N Zezwii yiɛ ‑wa köbhɔɔ nimï 'yɩbhä nɩɩ: «Jɛzlʋnyɔ n glɩnɩ bhä zaa, nza a ‑su
         na za ‑gbëlie ‑nyɛ swi 'sɔ, 'n a ‑yii köbhä ‑a? 49 Zilaa 'wuë 'mö, ‑mä Lagɔbudu 'Kɔdʋʋ 'mö, ‑mä n ‑wʋ a‑a 'kwädlɩ 'n n 'cɩa a‑a nɩkpa Lagɔwɛlɩɩ, a ‑nɩɩɛ ‑mä köbhänɩ.
         ‑Maa, 'saa 'wuë cɛlɩɛ na dɛ ‑mä Lagɔbɔgʋʋ 'möö, yɩ 'kä 'yli 'wlʋnɩ a za, nza
         yɩ 'plɩɛ ‑sɩbhä 'wʋ.»50 Ɔ gbää sa'aa, ɔ ‑nʋa 'wuë, n wa yoo yɔwʋ 'bhöö 'n wa yiɛ futo. 51 Wa ‑nyɛ Zezwii ‑wʋä 'mö dɔ'wʋʋ, nyɛgbayu ‑bhlʋ ‑wʋ a ‑lɛ, ɔ ‑gënuë nimï, ɔ pa‑a
         lekwi 'mö. Wa yoo 'ylɩmöö, 'n wa yoo 'wʋ gbulo. 52 'N ɔ yiɛ 'cli, lekwii ɔ pa‑a a‑a 'möö, ɔ tuënyɩ kä'mö, ɔ dɩ‑ɩ wlu 'n ɔ yiɛ futo.Wa yɛ Zezwii ‑lɛ ‑zijlituwaa a 'yila 'klʋ kwä(Matie 26.57-68; Lwiikö 22.54-55; Zaa 18.13-14,19-24)53 Wa ‑su Zezwii 'n wa yoo ‑mä Lagɔbʋbɔnyɔ 'kɔdɔɔ a 'ligbë 'mö kwä. Lagɔbʋbɔwaa a 'kifiea ‑nyɛ Moyizɩ 'a Gböö a 'cɩawaa 'sɔ, Zwiiföwaa a 'nɛɛnɩwa 'kädɩɩ kökä, wa 'wuë 'n wa yiɛ ‑mä 'wlu 'titanɩ.
         54 Wa ‑nyɛ Zezwii ‑wʋä mö dɔ'wʋʋ, Piɛlɩ ‑gä ‑mä nimïnimï ‑këë, 'n wa ‑nyɔɔ yiɛ
         ‑mä Lagɔbʋbɔnyɔ 'kɔdɔɔ a 'ligbë 'mö plɛ. Piɛlɩ plɛmö ‑mä. 'Ligbëkʋwaa jijo'wʋ,
         ‑lɛ ‑kosu yɔwʋ, 'n ɔ yiɛ ‑lɛ sɛ glɩ ɔ 'kä 'wɔlɔ. 55 Lagɔbʋbɔwaa a 'kifiea ‑nyɛ ‑zijlituwa 'kädɩɩ 'sɔ, kïbhë a ‑maa 'kää Zezwii a dɛ 'zokwë glɩnɩ, ‑anyɩɩ za wa 'kɔɔ gbʋ 'wlumö
         'pä wa 'kɔ 'lɩbhä ɔ 'kä 'kuu, 'mö wa tɛlɩɛ sɛ, ‑maa wa 'naa ghlɩ. 56 Nɩkpa a ‑bɛ wa 'zʋ 'wa 'kïbhïzoku Zezwii ‑gömö, ‑maa wa 'wuë, 'wa wɛlɩɩ wa ‑sɛnɩɛ
         'möö, yɩ'ɩɛ 'wlʋnɩ. 57 'N nɩkpa ‑mumuë yiɛ 'wʋ ‑sɔ, wa 'kä'ɛ wabhlɩ Zezwii widɩ 'wʋ 'libhïnɩ. 58 Wa lɛ naa: «Nɩkpɛ nɩ lɛ naa, Lagɔbudu 'Kɔdʋʋ nɩkpa 'sɩbhää, ɔ yu wlɛ, 'ylɩ ta 'mö, ɔ yi 'lilulu ‑lɛ wʋ 'bhle 'mö 'zʋ, ‑mu
         nɩkpa 'naa 'kää 'sɩbhää. ‑Zlɩ ɔ gbää ‑sɩbhää, ‑a'bhï ‑a 'nʋ.» 59 ‑Maa wɛlɩ 'la a dɔ'wʋ, wa 'wuë, ‑mi wa bhïlaa, yɩ'ɩɛ 'wlʋnɩ 'yize.60 'N Lagɔbʋbɔnyɔ 'kɔdɔɔ yiɛ 'wʋ ‑sɔ, nɩkpaa 'wuë a 'yila 'klʋ, 'n ɔ yiɛ Zezwii nimï
         'yɩbhä nɩɩ: «‑Mi'la 'wuë wa bhïlaa da'a ‑na dɛɛ, ‑nn ‑sɩɩ bhä ‑gömö ‑a?» 61 Lagɔbʋbɔnyɔ 'kɔdɔɔ 'yɩbhää sa'a Zezwii nimïï, ɔ 'nɔɔ ngli pälɩ. 'N ɔ yo'ɛɛ nimï
         'yɩbhä, nɩɩ: «Puënyɔɔ Lagɔ ‑sɛɛ ‑lɛ, Lagɔ 'a Yuu mö ‑n glɩnɩ bhä ‑a?» 62 Zezwii lɛ naa: «Nn, 'mö n glɩnɩɛ. Nɩkpɛ a 'Yu, ‑mä Lagɔ ‑ɔ 'tɛɛ 'mö a luukɛ 'wʋ, ɔ yi ‑mä sɛ glɩɛ mö. ‑Zlɩ ɔ ‑kä ‑mä 'bhöönɩ,
         zlɩ ‑kä nuë do, ɔ kä yi dɔ'wʋ ‑wʋʋ, a'bhï a yo 'ylɩmö.» 63 Zezwii gbää sa'aa, 'n Lagɔbʋbɔnyɔ 'kɔdɔɔ yiɛ ɔnyɩ ‑banɩ ku 'mö ghlɛnɩ. Ɔ lɛ naa:
         «Wɛlɩ ‑mii 'kɔɔ gbʋ köbhaa, a‑a nɩ tia'a ‑bhlɛ sɛ tɛlɩ. 64 Sɛ ɔ nyimaa da'a Lagɔ a 'nglɩɩ, a'bhï a 'nʋ ‑sɩbhä. Zaa, sɛ a gbä bhä sɛ ‑a nɩ
         'zo?» Wa 'wuë wa lɛ, wa nɩ 'lɩbhɔ ɔ 'kä 'ku. 65 Wa gla'mö a nɩkpa ‑mumuë, n wa yiɛ Zezwii 'dɔ 'klʋ ngwla. 'N wa yoo 'yila 'klʋ gwa,
         'n wa yoo ‑kwïli 'mö 'lɩbhä. 'N wa nʋä: «Lagɔ a 'möbhïlanɩnyɔɔ ‑n glɩnɩɛ zaa,
         ‑ɔ lɩbhamöä, yɩbhlɩnɔɔ ‑n 'kɔ 'nglɩ ‑dɩ.» 'N ngloluëa a ‑kʋkʋwaa yoo 'wʋ 'libhï,
         'n wa yoo 'yukwïla 'mö kɛ 'pä.Piɛlɩ yɛ Zezwii cɛlɩ(Matie 26.69-75; Lwiikö 22.56-62; Zaa 18.15-18,25-27)66 ‑Lɛ a 'tɛnyɩ 'la 'mö, Piɛlɩ ɔbhlɩ, ɔ glɩ ‑mä 'pɩwʋ, ‑lɛ ‑kosu yɔwʋ, 'n Lagɔbʋbɔnyɔ 'kɔdɔɔ a libhonʋnglɔ ‑bhlʋ yiɛ yi. 67 'N ɔ yiɛ Piɛlɩ 'ylɩmö, ɔ ‑wʋ 'wɔlɔ dɔ'wʋ. Nglɔ 'la yɩlɩɛ Piɛlɩ 'klʋ ‑këë, 'n ɔ
         yoo gbʋ 'wʋ ‑dɩ, ɔ lɛ naa: «‑Nmö nɩkpɛ nɩ, ‑n ‑gänɩmö a Nazalɛɛtɩyi 'la wa laa
         Zezwii.» 68 'N Piɛlɩ yiɛ cɛlɩ, nɩɩ: «N 'nɔɔ ‑yi, n'n ‑mi a'bhë ‑n bhïla da'a ‑yi.» 'N ɔ yiɛ
         ‑lɛ ‑kosu yɔwʋ 'bhöö, ‑mä 'ligbëa a ngloluë 'wʋ, 'n ɔ yiɛ ‑mä 'nɩgböä mö.
         ['N ‑kɔkɔɔ yiɛ wɛlɩ 'pä.] 69 Nglɔɔ yoo 'ylɩmöö, nɩkpaa ‑wa ‑wʋmö a‑a ‑lɛ, 'n ɔ yuëë 'dɩ 'nyɛ, nɩɩ: «Nɩkpɛ
         nɩ, Nazalɛɛtɩyii wa köbhää da'aa, 'ɔ ‑zɩkpaa 'mö a ‑nɔ ɔ glɩnɩmöä.» 70 'N Piɛlɩ yi'ɛɛ cɛlɩ. ‑Lɛ gwälɛɛ 'tikïyie 'wʋ 'möö, ‑wa ‑wʋmö a‑a ‑lɛ, wa lɛ nɩɩ:
         «‑Nmö nɩ, Galilee‑bhölɩɩ 'mö a nɩkpɛɛ ‑n glɩnɩɛ, nɩkpɛ 'la a ‑nɔ ‑n glɩnɩɛ ‑tiamö.»
         71 Piɛlɩ lɛ: «'N n ‑kä yiodɩ ‑sɛ, Lagɔ nɩ lɩbhaa. N zligo nɩɩ, nɩkpɛ 'la a gaa da'aa,
         n 'nɔɔ ‑yi.» 72 Piɛlɩ ‑wʋ zligo dɔ'wʋ, 'n ‑kɔkɔbhɛlʋʋ yiɛ 'sɔnadɔ'wʋ gbʋ, 'n Piɛlɩ yiɛ ligba. Wɛlɩɩ
         Zezwii bhïla a‑a nɩɩ: «‑Nmö Piɛlɩ, ‑kɔkɔ 'naa 'kä ‑bhlɛ 'wʋ 'sɔ wɛlɩ 'pänɩ, n‑n
         'kää 'wʋ taa cɛlɩnɩ nɩɩ, n ‑nɩɩɛ ‑yi.» Wɛlɩ 'la a da, 'n ɔ dlɩ yiɛ ‑lɛ bhlinɩ, 'n
         ɔ yiɛ 'wi.

Wa yɛ Zezwii ‑lɛ Pilaatɩ a 'yila 'klʋ kwä(Matie 27.1-2,11-14; Lwiikö 23.1-5; Zaa 18.28-38)151 Zlɩ zɩɛ, 'zɔkpɔ 'pii 'mö, Lagɔbʋbɔwaa a 'kifiea muë, Zwiiföwaa 'a 'nɛɛnɩwa 'kädɩɩ muë, Moyizɩ 'a Gböö a 'cɩawaa muë, Zwiiföwaa 'a ‑zijlituwaa 'wuë kökä 'n wa yiɛ 'wlu 'yɩbhä wa 'kä Zezwii 'a wɛlɩɩ 'wlu ‑dɩ. Wa 'yɩbhää 'wlu 'wëë, 'n wa yiɛ
         Zezwii gwa, 'n wa yoo ‑mä ‑gɔmla 'kɔdɔɔ Pilaatɩ a 'yila 'klʋ kwä. 2 Wa ‑nyɔɔ ghlɛɛ ‑mä, 'n Pilaatɩ yoo nimï 'yɩbhä, ɔ lɛ naa: «Zwiiföwaa a 'bhlɩlowli
         mö ‑n glɩnɩ bhä ‑a?» Zezwii lɛ naa: «‑Na'bhë, ‑sɩbhä ‑n gbää da'a.» 3 Lɛ Pilaatɩ a 'yila 'klʋ, 'n Lagɔbʋbɔwaa a 'kifiea yiɛ 'kïbhï a ‑bɛ Zezwii ‑gömö
         'zʋ. 4 'N Pilaatɩ yoo 'wʋ 'sɔ nimï 'yɩbhänɩ nɩɩ: «'Kïbhï 'la 'wuë wa 'bhöömöä da'a
         ‑gömö 'zʋää, ‑naa 'kɩ bhä ‑gömö ‑sɛ ‑a?» 5 ‑Maa Zezwii 'nɔɔ ngli pälɩ. 'N yɩ yiɛ Pilaatɩ ngli yɩa.Pilaatɩ lɛ wa nɩ kʋnɩ Zezwii su 'klʋ(Matie 27.15-26; Lwiikö 23.13-25; Zaa 18.39–19.16)6 'Kwädlɩ a dɔ'wʋ, Galɛ'möwlʋfɛtɩɩ ‑kä ghlɛɛ, nɩkpɛ ‑bhlʋ, ‑mɔ Zwiiföwaa yɩbhää,
         'mö Pilaatɩ sɛɛ ‑jie 'mö. 7 ‑Lɛ a 'ylʋba 'la 'mö, wa 'pä a nɩkpa ‑mumuë ‑jie 'mö. Nɩkpa la, ‑gɔmlɩwaa 'mö
         wa kwä a‑a tʋ. Wa 'lɩbhä a nɩkpɛ ‑bhlʋ 'n ɔ yiɛ 'ku. Tʋkwäwa 'la a gla'mö a ‑nɔ
         ‑bhlʋ 'mö wa laa Balabasɩ. 8 Zaa, 'n nɩkpa a ‑bʋbʋ yiɛ ‑mä Pilaatɩ ghlɩ, ɔ 'kä 'kwädlɩ a saa Galɛ'möwlʋfɛtɩɩ
         ‑kä ghlɛɛ, nɩkpɛ ‑bhlʋ ‑jie 'mö ‑sɛ. 9 Wa ghlɛɛ ‑lɛ, 'n Pilaatɩ yuëë nimï 'yɩbhä nɩɩ: «Zwiiföwaa a 'bhlɩlowli 'mö n
         nɩ 'tatinɩ bhä 'yi ‑a?» 10 Ɔ ‑yi sɛ nɩɩ, 'ylikälɩsɛ Lagɔbʋbɔwaa a 'kifiea gbää wa 'kɔ 'lɩbhä nza wa ‑lɛmɔɔnyɩɛ. 11 Nɩkpa 'la, ‑bʋbʋʋ 'mö wa 'pää wɛlɩ ngli nɩɩ, Balabasɩ 'mö wa nɩ ‑sɛ ‑jie 'mö.
         12 'N Pilaatɩ yuë'ɛɛ 'wʋ 'sɔ nimï 'yɩbhänɩ, nɩɩ: «Nɩkpɛ 'la a laa Zwiiföwaa a 'bhlɩlowlii,
         sɛ a gbä bhä sɛ n nɩ 'zo?» 13 Wa 'wuë 'n wa yiɛ 'mö 'kpa, wa lɛ: «Kʋnɔɔ su 'klʋ aa!» 14 'N Pilaatɩ yuëë nimï 'yɩbhä nɩɩ: «‑Lizoku ‑mi ɔ nʋ bhä 'nɩ?» 'N wa yi'ɛɛ tenyii
         'mö 'kpa, wa lɛ: «Wa nɩ kʋnɔɔ su 'klʋ aa!» 15 Wa gbää sa'aa, Pilaatɩ 'kä ɔnyɩ ‑bʋbʋʋ dlɩ yɔwʋ nɛmanɩ zaa 'n ɔ yiɛ 'wʋ nglu 'n
         ɔ yiɛ Balabasɩ ‑jie 'mö ‑sɛ. 'N ɔ yiɛ 'slʋja 'dɩ 'nyɛ nɩɩ, wa nɩ 'sɛlɩ Zezwii, wa
         'kɔ su 'klʋ kʋnɩɛ mö.'Slʋjaa yɛ Zezwii ‑di zia(Matie 27.27-31; Zaa 19.2-3)16 'N 'slʋjaa yiɛ Zezwii 'wʋ 'libhï, 'n wa ‑nyɔɔ yiɛ ‑mä ‑gɔmla Pilaatɩ 'a 'ligbëa
         a jijo'wʋ 'dio. 'N wa yiɛ wa 'bhɩaslʋja 'wuë wäzɩ. 17 'N wa yoo 'ɔ ‑banɩɩ 'mö ‑sɛ, 'n wa yoo ‑bäna 'käda 'mö päla, sanyɩ‑na 'bhlɩlowluwaa
         ‑suä 'möö, a 'zɩzla. 'N wa yiɛ ‑dɛglaglïpë lɩbhä, 'n wa yonyɩɛ 'wlʋ zʋ. 18 'N wa bhälɩnɔɔ glapälɩsɛ 'klʋ, 'n wa nʋä: «Zwiiföwaa a 'bhlɩlowlii, ‑na nyɛmʋ
         nɩ zumanɩ!» 19 'N wa 'sɛlɩnɔɔ ‑peyi 'wlu. 'N wa pɔɔ 'dɔ 'wʋ. ‑Lɛ ɔ dlɩ 'mö 'n wa pää ‑lɛ ‑kokomïladigbï
         glu. 20 Wa nɛpɔɔ sa'a 'wëë, ‑bäna 'kädaa wa pälɔɔ a‑a 'möö, 'n wa yonyɩɛ 'mö ‑sɛ,
         'n wa yoo 'ɔ ‑banɩɩ 'mö päla. 'N wa ‑nyɔɔ yiɛ mö, wa 'kɔ su 'klʋ kʋnɩ.Wa yɛ Zezwii su 'klʋ kʋnɩ(Matie 27.32-44; Lwiikö 23.26-43; Zaa 19.17-27)21 Wa ‑nyɛ Zezwii ‑wʋ mö dɔ'wʋ, 'n wa ‑nyɛ nɩkpɛ ‑bhlʋ yiɛ 'wʋ gbanɩ. Ɔ 'bhöö 'kwlɛ
         'mö. Ɔ nglɩɛ Simɔɔ. Glɔ ‑bhlʋ wa laa Silɛɛnɩ, ‑mä a nɩkpɛɛ ɔ glɩnɩɛ. Alɛzaadlɩ ‑nyɛ
         Ghlufusɩ 'sɔ, wa dɩba mɔɔ. Nɩkpɛ 'la, 'mö 'slʋjaa sulaa ‑glasɛ suu wa 'kää Zezwii 'klʋ kʋnɩɩ. 22 Dɛ ‑bhlʋ dɛ wa ‑nyɛ Zezwii ‑wʋä mö dɔ'wʋʋ, ‑lɛ wa laa Gogotaa, mɩɩ sɛɛ zɛmö nɩɩ
         'wutɔkʋ. 23 Wa ghlɛɛ ‑lɛ, gwäzɩɩ wa laa miilɩ, 'mö wa pälɩɛ duvɛɛ 'mö, wa 'kɔnyɩ 'nyɛ ɔ 'kä
         'nɩmä. ‑Maa ɔ 'nɛɛ 'nɩmä. 24 'N wa yoa'aa 'wʋ 'libhï, 'n wa yoo su 'klʋ kʋnɩ. 'N wa yiɛ 'ɔ ‑banɩɩ ‑nɩgbɩ 'wʋ 'pä
         wa 'kɩ dlinɩ. 25 'Ylʋväla 'wlʋä glu 'wëë, 'gïle ta yɛ 'plɩ 'wë, 'n wa yoo su 'klʋ kʋnɩ. 26 Suu wa kʋnɔɔ 'klʋʋ, ‑lɛ wʋ ghäyɩdaa, 'kïbhë ‑bhlʋ ‑a slʋnɩɛ nɩkpa 'ɔ 'lɩbhälɩbhägbʋʋ
         a zɛmöö, ma‑a mɩanɩɛ ‑lɛ. Sɛ'ɛ kïbhë 'la nʋä nɩɩ: Zwiiföwaa a 'bhlɩlowli.27 Wa kʋnɩɛ Zezwii su 'klʋʋ, wa kʋnɩmö jɛzlʋwa 'sɔ wa ‑nɩ 'klʋ. ‑Bhlʋ ‑wʋ mä'ä ɔ luukɛ
         'wʋ, ‑bhlʋ ‑wʋ mä'ä ɔ kɔpɛ 'wʋ. [28 ‑Mä Lagɔbɔgʋʋ 'mö, wɛlɩkïbhë ‑bhlʋ cɛlɩɛ ‑mä, sɛ'ɛ a nʋä nɩɩ: Jɛzlʋnyɔ a sɛ wa 'kɔɔ 'zʋ.+ Wɛlɩkïbhë 'la, ma‑a 'wlunɩɛ da'a 'yli.]29 Dɛ wa kʋnɩɛ Zezwii su 'klʋʋ, nɩkpaa ‑wa ghlɛnɩɛ ‑lɛ, wa ‑kɔɔ 'ylɩmöö, nimïla wa
         kplisanɔɔ, 'n wa zioo ‑di, 'n wa nʋä: «Ee ‑la! ‑Nmö gbä'ɛ nɩɩ, ‑n yi Lagɔbudu 'Kɔdʋʋ wlɛ 'wë, ‑n yu 'ylɩ ta 'mö 'sɩbhänɩɩ, 30 puë yɩ ‑nanyɩ. 'Bhöö ‑lɛ su 'klʋ ‑n 'kä sɛ 'sibhë.» 31 Sɛ ‑bhlʋ ‑kpɔ 'la, ‑sɩbhä Lagɔbʋbɔwaa a 'kifiea ‑nyɛ Moyizɩ 'a Gböö a 'cɩawaa 'sɔ, wa nɛpɔmöä Zezwii. 'N wa nʋä: «Ɔ yɛ ‑mumuë puë 'wë, ɔ'ɔɔ bhɛnɩ ɔ 'kä
         ɔnyɩ puë. 32 Mɔɔ glɩnɩ'ɛ Puënyɔɔ Lagɔ ‑sɛɛ ‑lɛ, Yizlaɛlɩ a 'bhlɩlowlii, ɔ nɩ kwliɛ yɩ ‑ka ‑lɛ su 'klʋ, ‑a kɔ 'ylɩmö, ‑a 'kɔ dlɩ 'wʋ ‑kä.»
         Jɛzlʋwa 'la 'sɔ ‑kpɔ wa kʋnɩmö a‑a ‑lɛ ɔ yɔwʋ swi 'klʋʋ, ‑sɩbhä wa nɛpɔmɔ'ɛɛ wabhlɩ.Zezwii 'a nyɛmʋ yɛ bhɩɛ(Matie 27.46-56; Lwiikö 23.44-49; Zaa 19.28-30)33 'Ylʋ ‑wʋ 'du 'mö, 'n 'yuylukwëa yiɛ bhlɩɩ 'wuë ‑gömö yi. A ‑sɛ 'gïle ta. 34 ‑Kidogïle ta 'mö, 'n Zezwii yiɛ 'mö 'kpa, ɔ lɛ: «Eloyi, Eloyi, lɛma sabatani?» Mɩɩ sɛɛ zɛmö nɩɩ: «‑Atʋ Lagɔ, ‑Atʋ Lagɔ, 'saa bhä n‑n ‑yii 'wʋ ylɛ?» +35 Zezwii 'kpaa 'möö, ‑wa ‑wʋ a‑a ‑lɛ a gla'mö a ‑mumuë, wa lɛ: «A ‑pʋnɩ 'yukwli,
         ‑maa ɔ wäzɩ Lagɔ a 'möbhïlanɩnyɔ Elii.» 36 'N ‑bhlʋ yiɛ guë, 'n ɔ yiɛ ‑yʋkʋdudukwë kie mö, 'n ɔ yeaa ‑mä nʋʋ ‑wʋ kää nɩnɩ
         'mö 'ngwa, 'n ɔ yeaa ‑peyi 'yli gwanɩ, 'n ɔ yeaa Zezwii nuë 'wʋ 'zʋ, ɔ 'ka 'mö
         ngʋngwanɩ. Ɔ lɛ naa: «A 'nɩgbö, Elii ‑kɔɔ ‑lɛ su 'klʋ ‑sɛɛ yii, ‑a 'kɩ 'ylɩmö.»
         37 'N Zezwii yiɛ 'mö 'kpa, 'n 'ɔ nyɛmʋʋ yiɛ bhɩɛ.38 'Tɛnyɩ 'la ‑bhlʋ ‑kpɔ 'mö, Lagɔbudu 'Kɔdʋʋ a 'kïbhëa, ‑a ‑wʋä tenyii 'wlɩlɩɩ, a nuë 'wʋ a ghlidoo 'kɔdʋʋ ‑wʋ ‑wʋä ‑lɛ,
         'n wʋ yiɛ jijo'wʋ 'mö ghɔlɔnɩ, tɛɛnɩ ‑mä ghäyɩ ‑këë mä'ä zɛmö.39 'Slʋjaa a 'kifii ‑ɔ 'nɩgbö a‑a ‑lɛ Zezwii a 'yila 'klʋʋ, ɔ 'yɩɛ sɛ ɔ nyɛmʋ bhɩɛ 'ylɩmöö,
         ɔ lɛ naa: «Nɩkpɛ nɩ, Lagɔ 'a Yuu 'mö ɔ glɩnɩ a‑a ‑tiamö.» 40 Ngwlɩ ‑mumuë ‑wʋmö a ‑lɛ, wa 'nɩgbö ngëbleblu 'n wa ylɛɛ. Wa gla'mö, Madalaa
         a 'ylikwii Malii mɔ, Malii, Zaakö 'tikëyi ‑nyɛ Zoozɩ 'sɔ a ‑da mɔ, 'n Salomee, wa
         ‑wʋmö a ‑lɛ. 41 'Tɛnyɩ 'mö Zezwii ‑wʋ a‑a ‑bhlɛ ‑mä Galilee‑bhölɩɩ 'möö, ngwlɩ 'la, mʋa ‑gänɩmɔ
         a‑a 'n wa ‑wɔɔ a‑a 'yli. Ngwlɩ ‑mumuë a ‑bɛ ‑wa ‑nyɛ Zezwii 'sɔ mä a‑a ‑mä Zeluzalɛɛmö,
         wa ‑wʋmö a ‑lɛ.Wa yɛ Zezwii a ‑gäzɛɛ zizaa(Matie 27.57-61; Lwiikö 23.50-56; Zaa 19.38-42)42 Zlɩ ‑kä zɩ ‑gwlɛnɩzlɩɛ zaa, Zezwii 'kuä 'wëë a ‑kidosɛ, 43 ‑glɔɔ wa laa Alimatee, nɩkpɛ ‑bhlʋ ‑wʋ ‑mä, 'mö wa laa Zɩzɛɛfʋ, Zwiiföwaa 'a ‑zijlituwa
         'kädɩɩ gla'mö ‑mä ɔ ‑wʋmöä. Nɩkpɛ a ‑mɔ kää dlɩ 'wʋ nɩɩ, Lagɔ 'a 'kämanɔɔ
         yi ‑pa 'yli 'wlʋnɩɩ, 'mö ɔ glɩnɩɛ. Nɩkpɛ 'la mɔɔ kämanɩɛ 'mö, 'n ɔ yiɛ ‑mä Pilaatɩ
         ghlɩ, 'n ɔ yoo Zezwii a ‑gäzɛɛ 'yɩbhänɩ ɔ 'kɛ ziza. 44 Zɩzɛɛfʋ gbää sa'aa, Pilaatɩ, ngli kɔ mla. Ɛ'ɛ ‑bhö nyɩasɛ, ‑maa ɔ'ɔɔ sɛɛ Zezwii
         yɛ a 'kuä ‑yi. Zaa, 'n ɔ yiɛ 'slʋjaa a 'kifii wäzɩ, 'n ɔ yoo nimï 'yɩbhä nɩɩ:
         «Ɔ yɛ a bhä ‑pa 'ku ‑a?» 45 'Slʋjeyi 'nyɔɔ 'dɩ nɩɩ, ɔ yɛ a nyɛmʋ bhlii, 'n Pilaatɩ yiɛ Zezwii a ‑gäzɛɛ bhʋ ‑gömö
         ‑sɛ. 'N Zɩzɛɛfʋ yee kie 'mö. 46 Ɔ möä, 'n ɔ yiɛ lekwi 'pɩpɛ pɩa. 'N ɔ yiɛ Zezwii a ‑gäzɛɛ ‑lɛ suu 'klʋ ‑sɛ, 'n
         ɔ yee lekwii bibe. Lesikpëa wa 'bhluä ‑mä kpayi a ‑gägaa 'möö, 'n ɔ yee ‑mä
         ziza. 'N ɔ yiɛ kpiyi 'kädɛ 'bhisa, 'n ɔ yee ‑lɛ lesikpëa a ngloluë 'wʋ zʋ. 47 Wa ‑wʋä Zezwii ziza dɔ'wʋʋ, Madalaa a 'ylikwii Malii ‑nyɛ Zoozɩ a ‑da Malii 'sɔ,
         wa ‑wʋ a ‑lɛ, nzɩɩ wa 'kä sɛ wa zizoo 'ylɩmö.

Zezwii yɛ glu 'wlʋ(Matie 28.1-8; Lwiikö 24.1-12; Zaa 20.1-10)161 ‑Gwlɛnɩzlɩ 'plɩɛ 'wëë, Madalaa a 'ylikwii Malii mɔ, Zaakö a ‑da Malii mɔ 'n Salomee, kpöö
         ‑yɩ 'pää nglɛ a nglɛ, 'n wa yiɛ pɩa, wa 'kɩ Zezwii a ‑gäzɛɛ yɔwʋ 'zʋ. 2 Zlɩ zɩɛ, 'dimasi a 'zɔkpɔ 'pii 'mö, ylʋʋ 'wlʋä glu cuu, 'n wa yiɛ ‑mä Zezwii a
         lesikpë 'wʋ mö. 3 Wa ‑wʋ mö dɔ'wʋ, 'n wa 'yɩbhäyɩbhänɩɛ nimï nɩɩ: «Kpiyii ɛ ‑wʋä ‑lɛ lesikpëa
         a ngloluë 'wʋʋ, ‑ɔ 'kɛ bhä ‑lɛ ‑sɛ 'nɩ?» 4 ‑Maa wa ghlɛɛ ‑lɛ lesikpëa yɔwʋʋ, wa lɛ zʋ a sɛ'ɛɛ, kpiyikädɛbhë 'la, ɛ sa‑a ‑lɛ.
         5 Wa ghlɛɛ ‑lɛ, 'n wa yiɛ ‑mä lesikpëa 'mö plɛ. 'N wa yiɛ ‑mä wa luukɛ 'wʋ nyɛgbayu
         'ylɩmö, ɔ gölɩ sɛ. Ɔ ‑pla ‑bäna 'pöpa 'mö, 'n nganɔ yuëë 'lɩbhä. 6 'N nyɛgbayuu yuëë gbʋ 'wʋ ‑dɩ, ɔ lɛ naa: «Nganɔ nɩ tanyɩ 'lɩbhä. N ‑yi sɛ nɩɩ,
         Nazalɛɛtɩ a Zezwii wa kʋnɩ a‑a su 'klʋʋ, ɔ ‑gäzɛɛ 'mö a tɛlɩɛ sɛ. Ɔ yɛ glu 'wlʋ.
         Ɔ'ɔa'a mä'ä ‑wʋ. A'bhï dɛ wa 'zʋ a‑a ɔ ‑gäzɛɛ, ‑lɛ a yɩlɩɛ da'a 'wʋ. 7 Zaa, a nɩ mö, a 'nyɛ 'ɔ ‑gänɩwaa Piɛlɩ ‑nyɛ ɔ 'bhɩa 'sɔ 'dɩ nɩɩ, ɔ ‑gä ‑mä Galilee‑bhölɩɩ 'mö 'yuku, ‑mä a 'kɔɔ
         ghlɩnɩ. Ɔ'bhë ‑sɩbhä ɔ 'nyanyɩ a‑a 'dɩ.» 8 Nyɛgbayuu 'nyʋää ‑sɩbhä 'dɩɩ, nganɔɔ a za wa'aa wanyɩ ‑yi. Wa yɔwʋ ‑wʋ tɩtlɛnɩ
         dɔ'wʋ, 'n wa yiɛ ‑mä lesikpëa 'mö 'wlʋ, 'n wa yiɛ mö. Nganɔɔ a za, tɩtɩɩ nyɛgbayuu
         'nyʋä a‑a, wa 'niɛ ‑sɛ.Zezwii yɛ ɔnyɩ Madalaa a 'ylikwii Malii 'ylimö tulanɩ(Matie 28.9-20; Lwiikö 24.13-35; Zaa 20.11-18)[9 'Dimasi a 'zɔkpɔ 'pii 'mö, Zezwii 'wlʋä gluu, nglɔ ‑bhlʋ, Madalaa a 'ylikwii Malii,
         ɔ kpëti a‑a zuzukuzokuu ngbi'sɔ ‑kpɔ ‑gömöö, 'mö ɔ tulanɩɛ ɔnyɩ 'ylimö tɛɛ. 10 Nglɔ 'la, ɔ 'yɩɛ Zezwii 'ylɩmö 'wëë, Zezwii 'a ‑gänɩwaa 'mö ɔ kwää 'dɩ. Ɔ lɛ
         'bhöö 'lɛ wa ‑kɔnɩ, wa ‑wʋ ‑bhlɛ 'wi dɔ'wʋ. 11 Ɔ 'nyʋä 'dɩ nɩɩ, ɔ'bhë ɔ yɛ Zezwii 'ylɩmö, ‑maa ɔ yɛ glu 'wlʋʋ, wa 'niɛ dlɩ 'wʋ
         ‑kä.Zezwii yɛ ɔnyɩ ɔ ‑gänɩwa 'sɔ 'ylimö tulanɩ12 Zezwii tulanɩɛ ɔnyɩ Malii 'ylimö 'wëë, 'n ɔ yiɛ ɔnyɩ 'ɔ ‑gänɩwaa a gla'mö a nɩkpa
         'sɔ 'ylimö tulanɩ. Wa 'bhöönɩ ‑mä Zeluzalɛɛmö. 13 Wa yɩbhlɩnɔɔ, 'n wa yiɛ ‑mä glɔ 'mö nimï mö, 'n wa yiɛ wa 'bhɩa ‑muë'la 'dɩ 'nyɛ.
         ‑Maa wa 'niɛ'ɛ ‑bhlɛ dlɩ 'wʋ ‑kä 'yize.Zezwii yɛ ɔnyɩ 'ɔ ‑gänɩwaa kʋgbä ‑bhlʋ ‑kpɔ 'ylimö tulanɩ(Matie 28.16-20; Lwiikö 24.36-49; Zaa 20.19-23)14 Yɩ 'plɩɛ sa'a 'wëë, Zezwii 'a ‑gänɩwaa kʋgbä ‑bhlʋ ‑kpɔ, wa ‑wʋ li dɔ'wʋ, 'n ɔ
         yuëë 'ylimö ghlɛ, 'n ɔ yuëë 'lʋnɩ, ɛ'ɛ ‑bhö nyɩasɛ, ‑maa ɔ 'wlʋä glu 'wëë
         a nɩkpaa ɔ tulanɩ ɔnyɩ 'ylimöö, wa 'nyʋää 'dɩɩ, wa 'niɛ dlɩ 'wʋ ‑kä. Ɔ lɛ 'nyɩɛ
         a dilaa 'tuu 'mö.15 'Wë, 'n ɔ yuëë tie nɩɩ: «Dʋdʋʋ a këtiea 'wuë 'wʋ, a nɩ mö ‑mä a 'kä 'bhlɩbhëa
         'wuë 'na 'Mänatɩtɩɩ 'nyɛ. 16 ‑Ɔ ‑kɩɩ 'wʋ nglu, 'n wa ‑kɔɔ 'wlu wɔlʋʋ, ɔ yi 'pʋ. ‑Maa ‑ɔ 'ni 'wʋ ngluu, Lagɔ yo gbʋ köbha. 17 ‑Wa 'tɛɛnɩɩɛ dlɩɩ, zɩzɛ wa 'kʋää 'mö yɩbhlɩnɩɩ, mɛɛ nɩɩ: Na 'nglɩ 'mö, wa yi zuzukuzoku nɩkpa ‑gömö kpëti. Gbɩ a ‑mii wa'aa ‑yi, wa yi 'mö bhïlanɩ. 18 Wa nɩ tɩmɛ ‑tɔnɩ, wa ‑kɛɛ 'wʋ gbulo ‑kë, ɛ 'naa 'kʋä ‑lu nʋ, nɩkpɛ yi wa lile gu
         'mö zʋ ‑kë, wʋ 'naa 'kʋä ‑lu nʋ. Wa ‑kä guzuwa kätɩkpö 'wlu zʋ, wa ‑kä wa 'wlumö
         bhibhee, wa yi yɛmanɩ.» 19 Zezwii 'nyʋää sa'a 'dɩ 'wëë, 'n ɔ yiɛ 'wlu libho 'n ɔ yiɛ ghäyɩ mö, ‑mä Lagɔ
         a luukɛ 'wʋ, 'n ɔ yiɛ ‑mä sɛ glɩɛ mö. 20 'Bhöönɩa'a ‑lɛ, Zezwii 'a ‑gänɩwaa, 'n wa yiɛ saa 'wuë 'ɔ 'Mänatɩtɩɩ biaa mö.
         Wa ‑kɩɩ bhïlaa, Zezwii ‑wuë 'kwädlɩ ‑gömö 'yize, 'n wa bhɛɛ 'ɔ 'mötɛɛnɔɔ 'mö
         zɩzɛli, mɩɩ nyɛɛ nɩkpa 'dɩ nɩɩ, 'wa wɛlɩɩ, ‑tiawɛlɩɛ.]

'Saa kää 'nglɩ 'n Lwiikö yiɛ 'bɔgʋ nɩ 'cɛlɩɩ11-3 ‑Atʋ Teofilɩ ‑ayo! Zezwii 'a wɛlɩɩ ‑yɩ 'plɩ a‑a mä'ä ‑aa jijo'wʋ 'wʋʋ, sɛ yɩ 'plɩplɩnɩɛ
         'möö, nɩkpa a ‑bɛ yɛ a yɩ 'bɔgʋ'mözʋzwɛɛ zɛmö bhɩɛ. Wa 'kɩɛ 'cɛlɩɛ yii, nɩkpaa
         ‑wa 'yɩɛ Zezwii 'a wɛlɩɩ a tɛɛnɩda 'n sɛ yɩ 'plɩplɩnɩɛ 'mö, ‑wa 'yɩɛ ‑sɩbhä 'ylɩmöö,
         Lagɔ 'nyɛɛ 'dɩ nɩɩ wa nɩ nyɩanyii, mʋa 'nyʋää 'dɩ 'n wa yiɛ ‑sɩbhä 'cɛlɩ. ‑Amö
         na a 'yɛ, dɛɛ wɛlɩ 'la tɛɛnɩɛ, 'n sɛ yɩ 'plɩplɩnɩɛ 'möö, ‑sɩbhä n 'yɩbhɩɛ nimï
         'n n yiɛ yɩ 'wuë ‑sɩbhä yɩbhlɩnɩ 'tɩɩ. Zaa, ‑Atʋ Teofilɩ, yɩ nɛnɩ na dɔ'wʋ, n 'kɩ
         'bɔgʋ 'mö 'zʋmö, n ‑kamu 'wʋ 'pä. 4 Nyɩasɛ n ‑nɩmöä dɛ'ɛ 'wʋ 'cɛlɩ, ‑maa Zezwii 'a wɛlɩɩ wa 'cɩamöä, n yɩbhä ‑n 'kä
         sɛ yɩbhlɩmanɩ nɩɩ, ‑tiawɛlɩɛ.Lagɔzuzukwë yɛ Zakalii 'dɩ kwä5 'Tɛnyɩ 'mö 'bhlɩlowlii wa la a‑a Eloodɩ 'kämanɩ a‑a Zwidee‑bhölɩɩ ‑gömöö, nɩkpɛ ‑bhlʋ mɔɔ ‑wʋ a‑a ‑lɛ, 'mö wa laa Zakalii.
         Zwiiföwaa a Lagɔbʋbɔnyɔ ‑bhlʋ ɔ glɩnɩɛ. Lagɔbʋbɔnyɔɔ wa laa Abia, 'ɔ ‑zɩkpaa 'mö ‑mä ɔ ‑wʋmö a‑a. 'Ɔ nglɔɔ
         a nglɩɛ Elizabɛtɩ. Lagɔbʋbɔnyɔ 'kɔdɔɔ Aghlɔɔ, 'ɔ ngëyii 'mö a nglʋyuu ɔ glɩnɩɛ. 6 Zakalii ‑nyɛ Elizabɛtɩ 'sɔ, 'wa nɛmönɛmösaa dlɩ yɔwʋ a nɛnɩɛ Lagɔ. 'Ɔ Gböö ‑nyɛ
         'ɔ wɛlɩɩ 'wuë 'sɔ, 'mö wa zʋä 'klʋkpamö 'tɩɩ. 7 ‑Maa Elizabɛtɩ 'nɩ gwälɩ a, zaa wa'aa 'yu ghlɩ 'n wa yiɛ gɔ.8 Zwiiföwaa 'a Lagɔbʋbɔwaa, 'wʋplɩsɛ wa nʋä 'wa libhoo zaa, 'ylɩ ‑bhlʋ 'mö, 'n Zakalii
         'a ‑zɩkpaa 'a 'tɛnyɩ yiɛ ghlɛ. 9 Lagɔbʋbɔwaa a dɔ'wʋ, wa ‑kä wa 'kä libhii dlinɩɩ, ‑nɩgbɩ wa pää. ‑Lɛ a zlɩ 'la
         'mö, 'n ‑nɩgbɩyii yiɛ Zakalii 'wʋ bhli, ɔ 'kä ‑mä Lagɔbʋbɔbudu 'mö plɛ, ɔ 'kä
         Lagɔ 'wlɩ bʋbɔnɩ. 10 'Tɛnyɩɩ 'mö ɔ ‑wʋä wlɩɩ sia dɔ'wʋʋ, nɩkpaa 'wuë wa ‑wʋ ‑lɛ 'pɩwʋ, wa bhibhe Lagɔ.
         11 Zakalii ‑wʋ Lagɔ bʋbɔ dɔ'wʋ, 'n Lagɔzuzukwë ‑bhlʋ yiɛ 'yli 'wlʋ. A 'nɩgbö ‑lɛ 'tebhlea wa sianɩɛ wlɩɩ 'klʋ a luukɛ 'wʋ. 12 Zakalii 'yɩɛ Lagɔzuzukwëa 'ylɩmöö, zuzuu 'bhooo ‑gömö 'n nganɔ yoo köbhä. 13 ‑Maa Lagɔzuzukwëa lɛ naa:«Zakalii, tɩ ‑gu,‑maa Lagɔ yɛ ‑na'a bhibhewɛlɩɩ 'nʋ.‑Na 'lɛnglɛ Elizabɛtɩ yi nɩkplokwë 'plɩ,ɔ yi nyɩbhɛlʋyu gwälɩ,ɔ ‑kɔɔ gwälɩɩ, 'pɔ Zaa.14 Yu 'la a za,'mäna 'käda ‑yimö 'wlu 'mänanɩ.'Ɔ gwälɩgwlɛɛ yi nɩkpa a ‑bɛ 'mäna 'wʋ ‑bhö.15 Ɛ'ɛ ‑bhö nyɩasɛ,‑maa nɩkpɛ 'kɔdɔ ɔ 'kää glɩnɩ Lagɔ a 'yila 'klʋ a dɔ'wʋ.Ɔ'ɔɔ ɔ 'kä duvɛɛ 'nɩmä,ɔ'ɔɔ ɔ 'kä yɔwʋkanɩnʋ 'nɩmä.Ɔ ‑wʋ ‑bhlɛ ‑mä ɔ ‑da a 'mlɩ,'n 'Wugɔmʋʋ 'Wlɩlɩ 'kɔɔ ‑gömö yi.16 Ɔ yi 'nglɩ ‑kä, Yizlaɛlɩ 'a ngëyii 'mö a ‑nʋä a ‑bɛ,wa yi wa ‑lowli Lagɔ yɩbhlɩnɩ.17 Lagɔ a bhla'mö a 'möbhïlanɩnyɔɔ Elii a saa,ɔ yi ‑sɩbhä Lagɔ 'a 'Wugɔmʋʋ a 'mötɛɛnɔɔ ghlɩ,ɔ 'kä Lagɔ a ‑gbäglɛlɛ nʋ.Ɔ yi 'nglɩ ‑kä,dɩbawaa ‑nyɛ yʋëa 'sɔ yi wamanɩ.Ɔ yi'ɛ 'nglɩ ‑känɩkpaa ‑waa 'zʋ a‑a Lagɔ 'klʋkpamöö,wa yi 'saa nɛnɩɛ Lagɔ dlɩ yɔwʋ nʋ.Sa'a ɔ 'kää nɩkpaa 'mö zlɔmanɩ,wa 'kä wa ‑lowli Lagɔ 'a yiyizlɩɩ ‑kʋnɩ.»18 Lagɔzuzukwëa 'nyɛɛ sa'a Zakalii 'dɩɩ, ɔ lɛ naa: «N ‑nyɛ na 'lɛnglɛ 'sɔ ‑a yɛ yɩ gɔ
         'wë nɩɩ, sɛ n 'kɩ bhä dlɩ 'wʋ ‑kä nɩɩ, ‑n bhïlaa da'a ‑tiawɛlɩɛ 'nɩ?» 19 A lɛ naa: «‑Amö Gablie, ‑amöö ‑wʋä 'kwädlɩ ‑lɛ Lagɔ a 'yila 'klʋ 'n n ‑wɔɔɔ 'ylii,
         ‑amöä dɛ'ɛ. Lagɔ mɔɔ tieaaa, n ‑kamö 'Mänatɩtɩ nɩ 'nyɛ. 20 Wɛlɩ nɩ n nyɩamöä dɛ'ɛɛ, dɛɛ Lagɔ ‑dɩniɛ, yɩ yi ‑lɛ 'yli 'wlʋnɩ klɩpaa. ‑Maa ‑n
         'niɛ dlɩ 'wʋ ‑kä zaa, tɛɛnɩ dɛ'ɛ, ‑n ‑kä ‑n 'kä gbʋ ‑dɩɩ, wɛlɩ 'naa ‑kamö 'wʋ
         yi, ‑këë, 'n yɩ 'kää 'yli 'wlʋnɩ.» 21 ‑Lɛ a 'tɛnyɩ 'la 'wuë 'mö, nɩkpaa a ‑bʋbʋʋ ‑wa ‑wʋä ‑lɛ 'pɩwʋʋ, 'n wa 'yɩbhäyɩbhänɩɛ
         nimï nɩɩ: «'Ɔ! Zaa, sɛ yɩ ‑wʋ ɔ 'mö 'n ɔ yɛ bhä sa'a ‑mä gwälɛ 'nɩ?» 22 Ɔ 'wlʋä ‑mä, ɔ ‑kä ɔ 'kä bhïlaa, wɛlɩ 'nɩ yo 'wʋ, ‑maa yɛka a 'yize ɔ yɛkaa.
         Wa lɛ naa: «‑Aaaaa, ‑zɛgaa ‑lu ɔ 'yɩɛ ‑mä 'ylɩmö.»23 Zakalii 'a libhoo a ylɩɩ bhɩɛ 'wëë, 'n ɔ yiɛ 'ligbë 'mö mö. 24 'Ylɩya 'plɩɛ, 'n ɔ 'lɛnglɛ Elizabɛtɩ yiɛ nɩkplokwë 'plɩ. Ɔ 'plɩɛ nɩkplokwë 'laa,
         zizo ɔ zizoo. Ɔ ziza‑a ‑këë 'n 'cwɩ ngbï yiɛ 'plɩ. Ɔ lɛ naa: 25 «Lagɔ yɛa'a ‑sɩkaa na ngäzɩdlɩ 'pä ɔ ‑kaa zʋ 'klʋ 'mö ‑sɛ.»Lagɔzuzukwë yɛ Malii 'dɩ kwä26-27 ‑Lɛ a 'tɛnyɩ 'la 'mö, bhlɩɩ wa laa Galilee, ‑mä a glɔ ‑bhlʋ wa laa Nazalɛɛtɩ, ‑mä
         'dumöwʋyu ‑bhlʋ ‑wʋä, 'mö wa laa Malii. 'Ɔ bhibhewli a nglɩɛ Zɩzɛɛfʋ. 'Bhlɩlowli
         Daviidɩ a ngëyi 'mö a nɩkpɛɛ. Elizabɛtɩ a nɩkplokwëa a cʋʋ a gbʋplʋnʋʋ 'mö, 'n Lagɔ yiɛ
         'ɔ zuzukwëa Gablie Malii 'wʋ tie, 'n a yoo 'dɩ kwä. 28 A plɛɛ ‑mä 'ɔ mä'aa, a lɛ naa: «‑Ayo Malii, ‑nmö pa‑a 'nyu tenyii, Lagɔ ‑wʋmö
         nimï.» 29 A gbää sa'aa, 'n Malii dlɩ yoo 'yli klɛ, 'n ɔ yɩbhää ɔnyɩ nimï nɩɩ: «Wɛlɩɩ a
         bhïlaa da'aa, yɩ zɛmö bhä 'nɩ?» 30 Lagɔzuzukwëa lɛ naa:«Malii, tɩ ‑gu‑maa ‑nmö Lagɔ ‑sɛɛ ‑lɛ ɔ ‑kamö tenyii 'nyu 'pä,31 ‑n yi nɩkplokwë 'plɩ,‑n yi nyɩbhɛlʋyu gwälɩ,‑n ‑kɔɔ gwälɩɩ, 'pɔ Zezwii.32 'Kɔdɔ ɔ 'kää glɩnɩ,Lagɔtapɛ a 'yu wa 'kɔɔ la.Ɔ dɩba a dɩba Daviidɩ 'a 'kämanɔɔ,'mö ‑Alowli Lagɔ 'kɔɔ yowʋ 'nyɛ.33 Ɔ yi Zakɔɔbö 'a ngëyii ‑gömö 'kämanɩ 'kwädlɩkwädlɩnɩ.'Ɔ 'kämanɔɔ 'naa 'kä 'bhlenɩdɛ ‑kä.»34 Lagɔzuzukwëa gbää sa'aa, 'n Malii yeaa nimï 'yɩbhä nɩɩ: «Sɛɛ ‑mi'la 'kä bhä
         'mö 'plɩmöplɩmö 'n n 'kä bhä nɩkplokwë 'plɩ 'nɩ, n'n‑ä'ɛ ‑bhlɛ tɛkäsɛ nyɩbhɛlʋ
         a dɛ ghlɛnɩɩ?» 35 A lɛ naa:«'Wugɔmʋʋ 'Wlɩlɩ mɔɔ ‑kamöä ‑gömö yi,Lagɔtapɛ 'a 'mötɛɛnɔɔ, mʋʋ ‑kamöä zɩzɛ 'mö 'pänɩ.Yuu ‑n 'kää gwälɩɩ,yɩ za wa 'kɔɔ Lagɔ a 'Yu la,Lagɔ a 'yize a ‑nɔ.36 Yɩɛ, ‑na ‑da a ‑daayu Elizabɛtɩ, ɔ yɛ abhlɩ gɔ, 'n nɩkpaa 'wuë lɛ ‑ɔɔgwälɩnglɔ ɔ
         glɩnɩ a, ‑maa sɛ'ɛ n nyɩamöä 'dɩ nɩɩ, ɔ ‑gä nɩkplokwë. 'Ɔ nɩkplokwëa a 'cʋ a
         gbʋplʋnʋ ‑a ‑wʋä dɛ'ɛ 'mö, nyɩbhɛlʋyu ɔ 'kä'ɛɛ ɔbhlɩ gwälɩ. 37 Ɛ'ɛ ‑bhö nyɩasɛ, ‑maa ‑lu a ‑muu 'kää Lagɔ kɛ'mö 'tɛɛnɩ, wʋ'ʋä ‑bhölɩ.» 38 A gbää sa'aa, Malii lɛ naa: «Lagɔ a 'yliwʋnglɔ n glɩnɩɛ. Zaa, sɛ ‑n gaaa da'aa,
         ‑sɩbhä nɩ 'wlʋnɩ na dɛ 'yli.» 'N Lagɔzuzukwëa yoo yɔwʋ 'bhöö. Malii yɛ Elizabɛtɩ 'ylɩmöä mö39-40 ‑Lɛ 'nɩɛ 'mö gwälɛ, 'n Malii yiɛ 'wʋ ‑sɔ cuu, ‑mä Zwidee‑bhölɩɩ 'mö a glɔ ‑bhlʋ
         ‑wʋ ‑wʋä ‑mä ‑gägö jijo'wʋ, mää Elizabɛtɩ glɩɛ 'n ɔ yiɛ ‑mä mö. Malii ghlɛɛ
         glɔɔ, 'n ɔ yiɛ ‑mä Zakalii a 'ligbë 'mö plɛ, 'n ɔ yiɛ Elizabɛtɩ bhälɩ. 41 Elizabɛtɩ 'nʋä Malii 'a bhälɩwɛlɩɩ cuu, 'n yuu yoo 'mlɩ 'clinɩ, 'n 'Wugɔmʋʋ 'Wlɩlɩ yiɛ Elizabɛtɩ ‑gömö bhlinɩ. 42 'N ɔ yiɛ wɛlɩ ghäyɩ 'pä, ɔ lɛ naa:«‑Mä nglwɩɩ 'wuë gla'mö a dɔ'wʋ,‑n pa‑a tenyii 'nyu,yuu ‑n 'kää gwälɩ,ɔ pa‑a 'nyu.43 'Saa n glɩnɩ bhä na a zaa, 'n na ‑lowli a ‑da yii bhä 'ylɩmöä? 44 Yɩɛ, n 'nʋä ‑na'a bhälɩwɛlɩɩ cuu, 'na yuu ‑ɔ ‑wʋä ‑mä na 'mlɩɩ, 'mäna a za, 'n
         ɔ yiɛ 'cli. 45 Malii, ‑nmöö kɩɛ dlɩ 'wʋ nɩɩ, sɛɛ ‑Alowli Lagɔ nyɩamöä 'dɩ, ‑sɩbhä yi 'yli 'wlʋnɩɩ,
         ‑na'a ‑jɔlʋ.»Malii yɛ Lagɔ bhlɩnɩ46 Elizabɛtɩ 'nyɔɔ ‑sɩbhä 'dɩɩ, Malii lɛ naa:«N 'ghlimanɩ na ‑lowli Lagɔ a 'nglɩ.47 'Na dlɩɩ 'wuë 'mäna a 'yize na Puënyɔ Lagɔ a za.48 Ɛ'ɛ ‑bhö nyɩasɛ,‑maa ‑amö ɔ 'yliwʋnglɔ ‑ɔɔɔ dɛsɛ ‑kä ‑amö ɔ yɩlɩɛ 'klʋ.Tɛɛnɩa'a dɛ'ɛ, 'pɩwʋ a nɩkpaa 'wuë, ‑jɔlʋnglɔ wa ‑kaaa la.49 Ɛ'ɛ ‑bhö nyɩasɛ,‑maa Lagɔ ‑ɔ 'tɛɛ 'mö, ɔ ‑kaa ‑li a ‑li 'kädɩ 'wlu nʋ.'Ɔ nglɩɩ, 'ghïli yɩ 'ghïliɛ.50 ‑Wa zoo 'klʋkpamöö, ɔ yi 'kwädlɩkwädlɩnɩ wa ngäzɩdlɩ 'pä.51 'Ɔ 'kämanɔɔ 'mö, ‑li 'kädɩ ɔ nʋä.Bhabhawaa, 'mö ɔ klɛnɩɛ ‑kplikpli 'yli.52 'Kämanɩwa 'kädɩɩ, 'mö ɔ lɛmöä dʋdʋ 'wʋ,'n ɔ libhïä ‑waaa dɛsɛ ‑kä 'wlu.53 Ngäzɩwaa, 'mö ɔ nyɛɛ ‑li a ‑li a 'kɔkɔmlɛ,‑maa ‑wa wʋlʋä, bɔ wa bɔɔ.54-55 Sɛ ɔ 'nyɛ a‑a ‑aa dɩbawa 'dɩ nɩɩ,ɔ yi 'kwädlɩ wa ngäzɩdlɩ 'pä a dɛ, ɔ dlɩ pö ‑lɛ 'yize,nza ɔ 'pää Yizlaɛlɩ 'a ngëyii ‑ɛ ‑wɔɔ 'yli a ngäzɩdlɩ.Wɛlɩɩ ɔ 'nyɛ a‑a ‑aa dɩba Ablaamö ‑nyɛ ɔ 'yuë a 'yuë 'sɔɔ,sa'a ‑sɩbhä yɩ 'wlʋnɩɛ 'yli.»56 Malii sɛ ‑lɛ Elizabɛtɩ yɔwʋ 'cwɩ ta a sɛ, 'n ɔ yiɛ ‑mä 'ɔ mä'a 'wlu sɩbhä.Sɛ'ɛ wa gwälɩɛ Zaa Batisɩ(Matie 1.18-25)57 Elizabɛtɩ 'a 'wlusɛtɛnyɩɩ ghlɛɛ, 'n ɔ yiɛ nyɩbhɛlʋyu gwälɩ. 58 'Ɔ 'ligbëa yɔwʋ a ‑nʋa ‑nyɛ 'ɔ waa 'sɔ, wa 'nʋä sɛɛ Lagɔ 'pää da'a tenyii ɔ ngäzɩdlɩɩ,
         wa ‑nyɔɔ 'sɔ, 'n wa yiɛ 'mäna 'käda nʋ. 59 'Dimasi ‑bhlʋ 'plɩɛ, 'n yuu a 'wʋdɩtɛnyɩ yiɛ ghlɛ, 'n wa yiɛ 'wlu 'yɩbhä. Wa lɛ wa
         'kɔ ɔ dɩba Zakalii zienɩ. 60 ‑Maa ɔ ‑da lɛ naa: «N'nn, ɔ nglɩɛ Zaa.» 61 Wa lɛ naa: «‑Na nyɔ 'nɩɛ Zaa pa‑a.» 62 'N wa yiɛ yuu a dɩba yɛkayɛkʋ 'mö nimï 'yɩbhänɩ nɩɩ: «Nglɩ ‑mi yuu 'kä bhä pa‑a?»
         63 'N Zakalii yiɛ 'klʋcɛlɩnɩlu 'yɩbhä, 'n ɔ yiɛ ‑lɛ 'cɛlɩ nɩɩ: «Yuu a nglɩɛ Zaa.» Ɔ
         'celiɛ, wa 'wuë 'n yɩ yuëë ngli yɩa. 64 ‑Gba ‑bhʋlʋ ‑kpɔ 'mö 'n Zakalii 'a mɩɔɔ yiɛ do, 'n ɔ yiɛ Lagɔ a 'nglɩ 'ghlimanɩ.
         65 ‑Wa ‑wʋä ‑lɛ 'wa 'ligbëa ‑kʋkʋyɔwʋ 'wuë, 'n zuzu yuëë ‑gömö 'bhöö. ‑Mä Zwidee‑bhölɩɩ
         a pɩɔ ‑wʋ ‑wʋä ‑mä ‑gägö 'wlu a ‑gwlɩɩ 'wuë 'möö, 'n tɩtɩɩ yiɛ ‑mä mlɩmanɩ.
         66 Nɩkpaa 'wuë wa 'nwiɛ, 'n wa 'päniɛ dlɩ kɛ, 'n wa 'yɩbhäyɩbhänɩɛ nimï nɩɩ: «Zaa,
         yu ‑mɔ'la, 'saa ɔ 'kä bhä 'zʋ 'nɩ?» Nyɩasɛ wa'aa ‑sɩbhä nʋ, ‑maa ‑Alowli Lagɔ a'bhë,
         'ɔ 'mötɛɛnɔɔ mʋʋ ‑wʋä yu 'la ‑gömö.Zakalii yɛ Lagɔ bhlɩnɩ67 Yuu a dɩba Zakalii 'n 'Wugɔmʋʋ 'Wlɩlɩ yoo ‑gömö bhlinɩ, 'n ɔ yoo 'mö bhïlanɩ, ɔ lɛ naa:68 «‑Abhʋa Yizlaɛlɩ a ‑nʋa, ‑aa ‑lowli Lagɔ a 'nglɩ nɩ 'ghlimanɩ,sɛ ɔ 'pää ‑aa ngäzɩdlɩ, 'n ɔ ‑yinyɩɛ galɛ 'mö ‑sɛ a za.69 Ɔ ‑wʋ mä'ä ‑aa jijo'wʋ Puënyɔ ‑ɔ 'tɛɛ 'mö 'yli 'wälanɩ dɔ'wʋ.‑Aa dɩba Daviidɩ, Lagɔ a 'yliwʋnyɔ, ɔ ngëyi 'mö ‑mä ɔ 'bhöönɩɛ.70 Lagɔ 'a bhla'mö a 'möbhïlanɩwaa, wɛlɩɩ ɔ bhïlanuë a‑a 'möö,mɩɩ 'wlʋnɩɛ da'a 'yli.71 Puënyɔ 'la, ɔ ‑yinyɩ ‑a'a tʋgwɩwaa ‑nyɛ ‑a'a ‑gblɩwaa 'wuë 'sɔ ngli ‑sɛ.72 Sa'a ‑sɩbhä ɔ 'kää ‑aa dɩbawa a dɩbawa a ngäzɩdlɩ 'pä.Ɛ'ɛ ‑bhö nyɩasɛ,‑maa sɛ ɔ ‑nyʋä 'sɔ wa mɛnɩ a‑a a dɛ, ɔ dlɩ pö ‑lɛ 'yize.73 Sɛ'ɛ ɔ zligonɩ a‑a ‑aa dɩba Ablaamö kɛ nɩɩ,74 ‑abhʋa ɔ 'yuë a 'yuë, ɔ ‑yinyɩ ‑a'a ‑gblɩwaa ‑gömö ‑sɛ,wa nganɔ 'naa ‑kanyɩa'a 'lɩbhä,zaa ‑a yo 'kwädlɩ bʋbɔ 'tɩɩ,75 ‑a yi ‑lɛ ɔ 'yila 'klʋ a dɔ'wʋ 'wlɩlɩ ‑wʋ,'saa nɛnɔɔ dlɩ yɔwʋ ‑a yu nʋ,‑a yi ‑sɩbhä ‑lɛ ɔ 'yila 'klʋ nɛmö ‑a'a zɩkpaa 'wuë 'mö.76 ‑Nmö ‑naa na 'yu, Lagɔtapɛ a 'möbhïlanɩnyɔ ‑n 'kää glɩnɩ.‑Nmöö 'kää ‑Alowli 'yuku ‑gänɩ ‑n 'kä 'ɔ 'yioo ‑sɛ,77 ‑n 'kä ɔ ‑nʋa 'dɩ 'nyɛ nɩɩ, ɔ yuë puë,ɔ yuë 'wa 'nyinylolii a gbʋʋ ‑gömö ‑sɛ.78 Ɛ'ɛ ‑bhö nyɩasɛ, ‑maa Lagɔ, dlɩzɛmö ɔ nɛnɩɛ tenyii 'n ɔ kää ngäzɩdlɩ.Sɛɛ 'zɔkpɔylʋväla wlʋ'ɛ gluu, Puënyɔɔ ‑ɔ 'bhöönɩɛ ‑mä ɔ dlɩ 'mö,‑sɩbhä ɔ ‑kanyɩɛ jijo'wʋ 'wlʋ.79 Nɩkpaa guylukwëa 'kämanɩɛ ‑gömö, ‑wa guä 'kwädlɩnɩ 'kwiee, ɔ 'kʋä 'wʋ ngäla.‑A 'wuë, ɔ ‑kanyɩ 'tɩɩglɩglɛ a 'yioo sʋlʋnɩ.»80 Sa'a ‑sɩbhä Zakalii 'ghlimanɩɛ Lagɔ a 'nglɩ. ‑Maa yuu ɔbhlɩ, ɔ 'ghlimanɩ 'yize, 'n
         ɔ 'nɛmanɩɛ tenyii. Ɔ 'ghlimanɩɛ ‑mä 'muse 'klʋ, ‑mä ɔ möä glɩnɩɛ. Ɔ ‑wʋ ‑mä ‑këë,
         'n ɔ yia'aa Yizlaɛlɩ a ‑nʋa jijo'wʋ nimï yi.

Sɛ'ɛ wa gwälɩɛ Zezwii(Matie 1.18-25)21 ‑Lɛ a 'tɛnyɩ 'la 'mö, 'bhlɩlowli 'kɔdɔɔ Ogwiisɩ lɛ wa nɩ zɛlɩ nɩkpaa 'wuë, wa kʋä
         'bɔgʋ 'mö 'zʋ. 2 'Tɛnyɩ 'mö Kilinwiisɩ glɩnɩ a‑a bhlɩɩ wa laa Silii a ‑gɔmla 'kɔdɔɔ, ‑lɛ wa nʋnɩɛ
         libho 'la, ‑maa 'wʋ tɛkä wa nuä da'a. 3 Zaa, 'n nɩkpaa 'wuë yiɛ ‑mä wa 'bhili mö wa 'kʋä 'bɔgʋ 'mö zʋ. 4 Zɩzɛɛfʋ ɔbhlɩ, ‑mä Galilee‑bhölɩɩ 'mö a ‑glɔɔ wa laa Nazalɛɛtɩ, 'n ɔ yiɛ ‑mä 'bhöö,
         ‑mä Zwidee‑bhölɩɩ 'mö a ‑glɔɔ wa laa Betelɛɛmö, ‑mä 'bhlɩlowli Daviidɩ a 'bhele, 'n ɔ yiɛ ‑mä mö. Zɩzɛɛfʋ a'bhë, Daviidɩ a 'yu a 'yu ɔ glɩnɩɛ. 5 Nza ɔ möä ‑mä, ɔ ‑nyɛ ɔ bhibhenglɔ Malii 'sɔ, wa 'kʋä 'bɔgʋ 'mö 'zʋmö. 'Tɛnyɩ
         'la 'mö, Malii ‑wʋ sasɛ. 6 Wa ‑wʋ ‑mä Betelɛɛmö, 'n Malii a 'wlusɛtɛnyɩɩ yiɛ ghlɛ. 7 'N ɔ yiɛ 'ɔ tɛkäyuu gwälɩ, nyɩbhɛlʋyuä. 'N ɔ yoo ‑yʋkwie yɔwʋ 'pä, 'n ɔ yoo ‑mä
         nɩma a 'mölinɩkäkaa 'mö sɛ 'pïla. Ɛ'ɛ ‑bhö nyɩasɛ, ‑maa ‑mä lowluwaa a 'mögʋʋkïbhëa
         'mö, wa'aa ‑mä 'bhle ghlɩ.Lagɔzuzukwë yɛ wïlaa a 'ylizʋnɩwaa 'dɩ 'kwä8-9 Betelɛɛmö a ‑kʋkʋyɔwʋ a 'lagbïlea 'mö, wïla a 'ylizʋnɩwa ‑wʋ a ‑mä. Swe yluä,
         'n wa ‑nyɛ 'wa wïlaa yiɛ ‑mä gʋʋ. Wa ‑wii ‑kʋ dɔ'wʋ, 'n Lagɔzuzukwë ‑bhlʋ yuëë ‑mä ghlɩ. 'N Lagɔ 'a 'ghïlinɔɔ yuëë 'wʋ ngäla. 'N nganɔ yuëë
         tenyii 'lɩbhä. 10 ‑Maa Lagɔzuzukwëa lɛ naa: «Nganɔ nɩ tanyɩ 'lɩbhä, ‑maa 'Mänatɩtɩ a ‑mii 'kää
         'a bhlɩɩ 'wuë 'mäna 'mö päla tenyii, 'mö n ‑laanyɩɛ. 11 Miɛ nɩɩ, sabɔɔ nɩ, ‑mä 'bhlɩlowli Daviidɩ a 'bhele Betelɛɛmö, wa kanyɩ ‑mä Puënyɔ 'wʋ gwälɩ, Kliisɩ, ‑Alowli, mɔɔ. 12 ‑Maa a ‑kä ‑mä möö, 'saa a 'kɔɔ 'mö yɩbhlɩnɩɩ, muä nɩɩ: A yi dɛ ‑bhlʋ 'yu 'pʋpɔ
         'ylɩmö. Ɔ pa‑a ‑yʋkwie yɔwʋ. Mää nɩmaa linɩɛ, ɔ pö ‑mä, mɔɔ.» 13 Cuu, 'n Lagɔzuzuku ‑mimii a 'kɔkɔmlɛ yi'ɛɛ tɛkänaa ‑gömö yinɩ, yɩ 'wuë, 'n yɩ
         yiɛ 'lʋ 'wʋ ‑dɩ. Yɩ lɛ naa:14 «Lagɔtapɛ a 'nglɩ nɩ 'ghlimanɩ.Mä'ä dʋdʋ 'wʋ a nɩkpaa 'wuë,sɛ ɔ ‑wʋää a za,'pʋpʋɛ nɩ ghölʋä 'wʋ.» Wïlaa a 'ylizʋnɩwaa yɛ ‑mä Betelɛɛmö mö15 'N Lagɔzuzukuu yuëë yɔwʋ 'bhöö, 'n yɩ yiɛ ‑mä Lagɔ yɔwʋ mö. 'N wïlaa a 'ylizʋnɩwaa yiɛ 'dɩ
         'nyɛnyɛnɩ nɩɩ: «Yɩ ‑kä sa'a 'mö ‑wʋʋ, a‑a 'kä ‑mä Betelɛɛmö mö, 'saa 'plɩɛ ‑mä
         'wʋ, wɛlɩɩ ‑Alowli Lagɔ 'bhöönyɩɛ da'a 'nyɛɛ, ‑a 'kɩ 'ylɩmö.» 16 'N wa yiɛ ‑sɩkaa ‑sɩkaa 'wʋ ‑sɔ, wa 'kä ‑mä mö. Wa möä, 'n wa yiɛ ‑lɛ Malii ‑nyɛ
         Zɩzɛɛfʋ 'sɔ ghlɩnɩ. 'Yu 'pʋpɔɔ pö ‑mä nɩma a 'mölinɩkäka 'mö. 17 Wa 'yɩɛ yuu 'ylɩmöö, wɛlɩɩ Lagɔzuzukwëa 'nyʋä a‑a ɔ dɛɛ, 'n wa yiɛ yɩ 'tɩtɩ ‑sɛ.
         18 ‑Maa nɩkpaa 'wuë, ‑wa ‑wʋä ‑lɛ, wa 'nʋä wïlaa a 'ylizʋnɩwaa a tɩtɩ 'laa, zuzu
         yɩ ‑sʋää ‑gömö. 19 ‑Maa Malii ɔbhlɩ, wɛlɩ 'la, dlɩ zɛmö ɔ 'zwiɛ 'n ɔ 'päniɛ dlɩ kɛ. 20 'N wïlaa a 'ylizʋnɩwaa yiɛ 'wlu sɩbhä. Wa ‑wʋ Lagɔ a 'nglɩ 'ghlimanɩ dɔ'wʋ, 'saa
         'wuë wa 'yɩɛ 'ylɩmö a za. Ɛ'ɛ ‑bhö nyɩasɛ, ‑maa sɛɛ Lagɔzuzukwëa 'nyʋä a‑a 'dɩɩ,
         ‑sɩbhä yɩ 'plɩɛ 'wʋ 'tɩɩ.Wa yɛ Malii 'a yuu 'nglɩ 'pä21 'Dimasi ‑bhlʋ 'plɩɛ, 'n yuu a 'wʋdɩtɛnyɩ yiɛ ghlɛ. Dɛɛ Malii 'nɩ a‑a ‑bhlɛ nɩkplokwëa
         'plɩ a nglɩɩ, Lagɔzuzukwëa gbä a‑a wa nɩ 'pä yuu, 'n wa yonyɩɛ 'pä. Yɩ nglɩɛ Zezwii.Wa yɛ Zezwii ‑mä Lagɔbudu 'kɔdɔɔ 'mö tulaa22 ‑Mi'la 'plɩɛ 'wëë, wa ‑kä 'yu gwälɩ a sɛɛ Moyizɩ 'a Gböö gbää wa nɩ 'zʋ, wa
         'käa 'wlɩlɩ plɛ Lagɔ 'yila 'klʋ a dɔ'wʋʋ, 'n Zɩzɛɛfʋ ‑nyɛ Malii 'sɔ 'a 'tɛnyɩ yiɛ
         ghlɛ, wa 'kä ‑sɩbhä 'zʋ. 'N wa ‑nyɛ yuu yiɛ ‑mä Zeluzalɛɛmö mö wa 'kɔ Lagɔ yowʋ
         'nyɛ, ɔ 'kä ɔ 'yize a ‑nɔ glɩnɩ. 23 Ɛ'ɛ ‑bhö nyɩasɛ, ‑maa sɛ'ɛ yɩ cɛlɩ ‑mä Lagɔ 'a Gböö a 'bɔgʋʋ 'mö nɩɩ: Tɛkänyɩbhɛlʋyuëa 'wuë, wa nɩ 'nyʋä Lagɔ yowʋ wa 'kä ɔ 'yize a ‑nʋä glɩnɩ.+24 'N sɛɛ Lagɔ 'a Gböö gbä'ɛɛ wa nɩ bʋbɔnɩ ‑kpakwie 'sɔ 'n ɛ ‑kä'ɛ ‑kpakwieyuë 'sɔɔ,
         wa 'kä ‑sɩbhä zʋ nza wa möä ‑mä.Simeɔɔ yɛ Zezwii a 'pʋpɔ 'ylɩmö25 ‑Lɛ a 'tɛnyɩ 'la 'mö, ‑mä Zeluzalɛɛmö, nɩkpɛ ‑bhlʋ ‑wʋ a ‑mä, ɔ nglɩɛ Simeɔɔ.
         Nɩkpɛ 'la, Lagɔ 'mö ɔ zʋä 'klʋkpamö 'tɩɩ 'n ɔ ‑kʋnɩɛ Kliisɩ, Puënyɔɔ Lagɔ ‑sɛɛ
         ‑lɛ, ‑ɔ 'kää Yizlaɛlɩ a ngëyi puëë. 'Wugɔmʋʋ 'Wlɩlɩ ‑wʋ Simeɔɔ ‑gömö. 26 Mɔɔ 'nyɔ a‑a 'dɩ nɩɩ, ɔ 'naa 'kää ‑bhlɛ 'ku, 'n ɔ 'nɩɛ Puënyɔɔ ‑Alowli Lagɔ ‑sɛɛ ‑lɛ 'ylɩmö 'wëë. 27 ‑Maa 'tɛnyɩ 'mö Zezwii a ‑lowluwa ‑nyɔɔ lɛ 'kää ‑mä Lagɔbudu 'Kɔdʋʋ 'mö mö, sɛɛ Lagɔ 'a Gböö gbää wa nɩ 'zʋ ɔ dɛ wa 'kä ‑sɩbhä 'zʋʋ, 'n 'Wugɔmʋʋ
         'Wlɩlɩ yiɛ Simeɔɔ 'dɩ 'nyɛɛ nɩɩ, ɔ nɩ mö ‑mä Lagɔbudu 'Kɔdʋʋ 'mö. 'N ɔ yiɛ ‑mä
         mö. 28 Ɔ 'yɩɛ yuu 'ylɩmöö, 'n ɔ yoo 'wʋ 'libhï, 'n ɔ yiɛ Lagɔ a 'nglɩ 'ghlimanɩ, ɔ lɛ
         naa:29 «‑Atʋ Lagɔ, ‑amö ‑na 'yliwʋnyɔ‑na'a sɛ ‑n nyɩaa a‑a 'dɩɩ,‑sɩbhä yɛa'a 'yli 'wlʋnɩ.'Na dlɩ yɛa'a 'mö yi 'tɩɩ,‑n ‑kaa kie yii, yɩ nɛnɩ.30-31 Ɛ'ɛ ‑bhö nyɩasɛ, ‑maa Puënyɔɔ ‑n tiee 'bhlɩbhëa 'wuë 'wʋʋ,'na yilaa 'sɔ ‑kpɔ kɔ 'ylɩmö.32 Mɔɔ 'kää 'bhlɩbhë ‑gömö a nɩkpaa 'wuë 'wʋ ngäla nzɩɩ wa ‑kamö yɩbhlɩnɩ.Ɔ yi 'nglɩ kä, Yizlaɛlɩ 'a ngëyii ‑n ‑sɛɛ ‑lɛ 'mö a ‑nʋa,wa yi 'nglɩ mö.»33 Simeɔɔ bhïlaa ‑sɩbhä yuu a dɛɛ, yuu a dɩba ‑nyɛ ɔ ‑da 'sɔ, zuzu yɩ ‑sʋää ‑gömö
         tenyii. 34 'N Simeɔɔ yuëë 'nyu 'pä, 'n ɔ yiɛ yuu a ‑da Malii 'dɩ 'nyɛ nɩɩ: «Yu nɩ Lagɔ ‑sɛɛ
         ‑lɛ, ɔ yi 'nglɩ ‑kä Yizlaɛlɩ a ‑nʋä ‑mumuë a ‑bɛ, Lagɔ yuë gbʋ köbha ‑maa Lagɔ
         ‑nyɛ ‑mumuë a ‑bɛ yi wamanɩ. Nɩkpɛ a ‑mɔɔ 'kää Lagɔ 'a dlɩpäsaa 'yli 'wälanɩ
         'mö ɔ 'kää glɩnɩ. ‑Sɩbhä a za nɩkpa a ‑bɛ 'nɩɛ wa 'kä ‑waa, 35 ɔ za, nɩkpa a dlɩpäsa yi zɩkpa bhli. ‑Maa ‑nmö ‑naa Malii, ngäzɩ a 'kädɩ ‑yimö
         ɔ za dlɩ yila.»Lagɔ a 'möbhïlanɩnglɔ Aanɩ yɛ Zezwii a 'pʋpɔ 'ylɩmö36 ‑Lɛ a 'tɛnyɩ 'la 'mö, Lagɔ a 'möbhïlanɩnglɔ ‑bhlʋ ‑wʋmö a ‑mä Zeluzalɛɛmö, ɔ
         nglɩɛ Aanɩ. ‑Gligbëa wa laa Azɛɛ, a 'wʋ a nɩkpɛ ‑bhlʋ wa laa Faniɛlɩ, ɔ 'yu Aanɩ
         glɩnɩɛ. ‑Maa nglɔ 'la ‑gɔ ɔ ‑gɔɔ tenyii. Ɔ ‑wʋ 'du 'mö a ghlɩɩ ɔ mö a‑a a 'luwlii,
         ɔ ‑sɔɔ 'ylʋbö ngbi'sɔ yɔwʋ 'n 'luwlii yiɛ 'ku. 37 Ɔ 'luwli 'kuä 'wëë, ɔ'ɔa'a ghlɩ ‑mɛmɛɛ mö 'n ɔ yiɛ gɔ, 'n ɔ yiɛ 'ylʋbö a gwlɩ
         ‑mʋäna 'ylʋbö ‑mʋäna ghlɩ. Nglɔ 'la, ɔ'ɔ 'bhöö 'kwädlɩ ‑mä Lagɔbudu 'Kɔdʋʋ 'mö. ‑Maa sɛɛ zila zɩɛ, sɛɛ swe yluä, ɔ ‑wʋ ‑mä 'n ɔ bʋbɔɔ Lagɔ. Ɔ plɛ su 'n ɔ
         bhibhee Lagɔ 'kwädlɩ. 38 Zezwii a ‑lowluwa ‑nyɔɔ ‑wʋ ‑bhlɛ ‑mä Lagɔbudu 'Kɔdʋʋ 'mö, 'n nglɔ 'la yiɛ ‑lɛ ghlɛ.
         Ɔ 'yɩɛ yuu 'ylɩmöö, 'n ɔ yiɛ ɔ za Lagɔ a 'nglɩ 'ghlimanɩ. 'Bhöönɩa'a ‑lɛ, nɩkpa
         'wuë ‑wa ‑kʋnɩ a‑a zlɩɩ ‑ɛnyɩɩ 'mö Lagɔ 'kää Zeluzalɛɛmö a ‑nʋa galɛ 'mö ‑sɛɛ,
         'n ɔ nyʋäa'aa yuu a 'dɩ.Zezwii a ‑lowluwa yɛ ‑mä Nazalɛɛtɩ 'bɩwʋ mö39 Sɛɛ Lagɔ 'a Gböö gbää wa nɩ 'zʋ, Zezwii a ‑lowluwa 'zʋä ‑sɩbhä 'wëë, 'n wa
         ‑nyɛ yuu yiɛ 'wlu sɩbhä, ‑mä Galilee‑bhölɩɩ 'mö a ‑glɔɔ Nazalɛɛtɩ, mä wa glɩ
         a‑a, 'n wa yiɛ ‑mä 'bɩwʋ mö. 40 Mä'a wa glɩa'aa, 'n yuu 'ghlimanɩɛ 'yize 'n ɔ ‑jɩbhɛɛ. 'Ɔ 'nɛɛnɔɔ, zumanɩ wʋ zumanɩɛ
         tenyii, 'n ɔ ‑bhöä Lagɔ 'mäna 'wʋ.Zezwii kä 'ylʋbö kʋgbä 'sɔ 'n ɔ yiɛ ‑mä Lagɔbudu 'Kɔdʋʋ 'mö plɛ41 'Ylʋbö 'wuë 'mö, ‑mä Zeluzalɛɛmö, ‑mä Zezwii a ‑lowluwa möä Galɛ'möwlʋfɛtɩɩ ‑sɛnɩɛ. 42 Zaa, ɛ ghlɛɛ, 'n wa yee ‑sɛɛ mö, 'wa 'kwädlɩ a saa. ‑Lɛ a 'ylʋba 'la 'mö, Zezwii
         kä 'ylʋbö kʋgbä'sɔ zaa, ɔ 'mämö. 43-45 'Fɛtɩ bhɩɛɛ 'wëë, 'n wa yiɛ ‑mä Nazalɛɛtɩ 'bɩwʋ mö. ‑Maa wa lɛ 'kää 'wʋ ‑sɔɔ
         yii, wa'aa Zezwii 'ylɩmö, wa ‑tɔnɩ wabhlɩ wa 'bhɩa 'mö ɔ bhlinɩ 'bɩwʋ zaa, wa ‑wɔɔ
         ‑mä 'wa waa ‑nyɛ 'wa ‑yiyiwaa 'sɔ gla'mö sɛ tɛlɩ dɔ'wʋ, 'n wa yiɛ mö. ‑Maa gbëaa
         'mö a dɔ'wʋ, Zezwii ɔbhlɩ, wa lɛ 'kää 'wʋ ‑sɔɔ yii, ‑mä Zeluzalɛɛmö, ‑mä ɔ tʋʋä.
         Wa ‑sɛ 'ylɩ ‑bhlʋ 'yio 'wʋ, ‑sɩbhä wa tɛlɔɔ sɛ 'yize, ‑maa wa 'nɔɔ ghlɩ. 'N wa yia'aa
         ‑mä Zeluzalɛɛmö 'bɩwʋ mö, wa ‑wɔɔ sɛ tɛlɩ dɔ'wʋ 'yize. 46 Wa tɛlɔɔɔ sɛ ‑këë a ylɩɩ a tanɛɛ 'mö, 'n wa yoo ‑mä Lagɔbudu 'Kɔdʋʋ 'mö ghlɩ. Ɔ glɩ ‑mä Moyizɩ 'a Gböö a 'cɩawaa jijo'wʋ. Wa ‑kä bhïlaa, ɔ ‑pʋnɩ
         'yukwli, 'n ɔ 'yɩbhʋää nimï. 47 ‑Maa ɔ'bhë, ɔ ‑kä bhïlaa, 'ɔ sɛ ɔ sɛɛ wɛlɩ ‑gömöö, ‑wa ‑pʋnɔɔ 'yukwli 'wuë,
         zuzu yɩ sʋää ‑gömö 'ɔ 'nɛɛnɔɔ a za. 48 Ɔ ‑lowluwa ghlɩnɔɔɔ ‑mä, nglii yʋää tenyii. 'N ɔ ‑da yoo nimï 'yɩbhä nɩɩ: «Na
         'yu, sɛ yɩ ‑wʋ ɔ 'mö, n‑n ‑yinyɩ bhä sa'a a ‑li 'wlu nʋ 'nɩ? N ‑nyɛ ‑na dɩba 'sɔ,
         ‑a ‑wʋmöä sɛ tɛlɩ dɔ'wʋʋ, ‑a'a dilaa 'mö yɩ ‑ki a‑a tenyii.» 49 Ɔ lɛ naa: «Sɛ yɩ ‑wʋ ɔ 'mö 'n a tɛlɩɩ a bhä sɛ 'nɩ? A'a bhä sɛ ‑yi nɩɩ, na dɩba
         Lagɔ 'a libhoo a gbʋʋ, mʋʋ kää wʋ ‑kaa tenyii plɛnɩ ‑a?» 50 Ɔ nʋä sa'aa, ɔ ‑lowluwa 'niɛ 'wuë 'mö 'nʋ 'lɩlɩlɩ. 51 'N wa ‑nyɔɔ yiɛ ‑mä Nazalɛɛtɩ 'bɩwʋ mö. Wa ‑kä ‑lɛ glɩɩ, ɔ zuë 'klʋkpamö. ‑Maa
         ɔ ‑da ɔbhlɩ, ‑li 'la 'wuë ɔ 'niɛ 'kwädlɩ 'wʋ dlʋ, ‑maa dlɩ zɛmö ɔ zwiɛ.52 Sɛɛ Zezwii 'ghlimanɩɛ 'yize, ‑sɩbhä 'ɔ 'nɛɛnɔɔ zumanɩɛ Lagɔ 'a wɛlɩɩ 'mö a dɔ'wʋ,
         'n ɔ ‑bhöä Lagɔ ‑nyɛ nɩkpa 'sɔ 'mäna 'wʋ 'kwädlɩ.

Zaa Batisɩ yɛ Lagɔlibhoo tɛɛ(Matie 3.1-12; Maakö 1.1-8; Zaa 1.19-28)31-2 Zakalii ‑yowli Zaa, ɔ ‑wʋ ‑bhlɛ ‑mä 'muse 'klʋ, 'n Lagɔ yoo wäzɩ 'n ɔ yoo tie. ‑Lɛ
         a 'tɛnyɩ 'la 'mö, 'bhlɩlowli 'kɔdɔɔ wa laa Tibɛlɩ, 'ɔ 'kämanɔɔ ghlɩɛ 'ylʋbö kʋgbä
         ngbï. Pɔɔsɩ Pilaatɩ glɩnɩ a Zwidee‑bhölɩɩ ‑gömö a ‑gɔmla 'kɔdɔɔ, Eloodɩ 'kämanɩ a Galilee‑bhölɩɩ ‑gömö, 'n ɔ ‑daayu Filiipö 'kämanɩ a‑a Yitilee‑bhölɩɩ
         ‑nyɛ Tlakonitɩ‑bhölɩɩ 'sɔ ‑gömö. Lizaniasɩ 'kämanɩ a ɔbhlɩ Abilɛɛnɩ‑bhölɩɩ ‑gömö.
         Aanɩ ‑nyɛ Kayiifö 'sɔ mʋa glɩnɩ a‑a Zwiiföwaa 'a Lagɔbʋbɔwa 'kädɩɩ. 'Tɛnyɩ 'la
         ‑bhlʋ ‑kpɔ 'mö, ‑lɛ Lagɔ tienɩɛ Zaa. 3 'Nyudɔlʋ wa laa Zludɛɛ, wʋ ‑kʋkʋyɔwʋ a bhlɩɩ, 'n ɔ yee 'wʋ bi, sɛɛ Lagɔ 'nyɔɔ 'dɩ,
         'n ɔ yiɛ ‑sɩbhä ‑mä wɛlɩ 'pänɩ, ɔ lɛ naa: «A nɩ ligba a 'kä 'a ‑lizokuu kɛ'mö
         ‑sɛ, nzɩɩ n 'kanyɩ 'wlu wɔlʋ Lagɔ 'käa 'a 'nyinylolii a gbʋʋ 'yi 'tatinɩ.» 4 Lagɔ a 'möbhïlanɩnyɔ Ezayii, sɛ'ɛ ɔ 'cɛlɩ a‑a Zaa a dɛ ‑mä 'ɔ Lagɔbɔgʋʋ 'mö nɩɩ:Nɩkpɛ ‑bhlʋ ‑wʋ ‑mä 'muse 'klʋ ɔ pä wɛlɩ, sɛ'ɛ ɔ nʋä nɩɩ:A nɩ gïganɩ 'ywii 'wuë 'wlu.A nɩ zlɔmanii 'mö,‑maa ‑Alowli Lagɔ ‑wʋ yi dɔ'wʋ.5 ‑Gbazwlɩɩ 'wuë, yɩ yi kɔlɔ.‑Gägö 'kädɩɩ ‑nyɛ 'tikïyiea 'sɔ,yɩ yi cɩɔnɩ, 'yio 'kä 'wʋ mlɩmanɩ.'Ywii a sɛɛ cɩcɛcɩcɛnɩɛ 'möö,‑sɩbhä yi 'mö zlɔmanɩ.'Ywii ‑yɩ kää 'bhʋkʋbhʋkʋbhʋkʋ 'wʋʋ,yɩ yi 'wʋ 'mlɩmanɔɔ.6 ‑Lɛ a dɔ'wʋ,sɛɛ Lagɔ yiɛ ɔ ‑kanyɩ puëë,'bhlɩbhë 'wuë yi ‑sɩbhä 'ylɩmö.+7 Zaa 'pää wɛlɩ 'laa, nɩkpa a ‑bɛ yi a ‑lɛ ɔ yɔwʋ, ɔ 'kʋäa 'wlu wɔlʋ a za. ‑Maa wa yiɛ, sɛ'ɛ ɔ 'nyʋää 'dɩ nɩɩ: «'Bhʋtɩmɛnɩkpanyɩ, ‑ɔ 'nyanyɩ bhä 'dɩ
         nɩɩ, Lagɔ 'a ‑zijle 'kädaa ‑anyɩɩ 'tɛnyɩɩ ‑wʋä ghlɛ dɔ'wʋʋ, a yea ngli 'pʋ 'nɩ?
         8 A nɩ tulanɩɛ yɩ ‑ka ‑mä 'a nʋnʋlii 'mö 'ylimö nɩɩ, a yɛ ligba a 'kä 'a ‑lizokuu
         kɛ'mö ‑sɛ. ‑Maa a nɩ tɩa dlɩ 'pä nɩɩ, Ablaamö a 'yuë a 'yuë a glɩnɩɛ zaa, ‑mi'la 'nanyɩɛ 'wʋ yɩlɩ. Sɛ'ɛ n nyanyɩɛ 'dɩ nɩɩ, kpɩ
         nɩ a yɩlɩɛ dɛ'ɛ 'wʋʋ, Lagɔ bhɛnɩ ɔ 'kɩ Ablaamö a 'yuë a 'yuë 'wʋ 'zʋa. 9 Swi 'wuë ‑yɩɩ tlʋä 'bhï a bhïï, glu wa 'kɩɛ 'klɛnɩ, wa 'kɩ sia. Sɛ'ɛ n gbää
         nɩɩ, 'gbïpëa wa 'kɩɛ 'klɛnɩɩ, wa ka suu glɛ 'wë.» 10 'N wa yoo nimï 'yɩbhä nɩɩ: «Zaa, yɩ ‑wʋä sa'a 'mö a dɔ'wʋ, sɛ ‑a nɩ 'zʋ bhä?»
         11 Ɔ lɛ naa: «‑Ɔ ‑kä ‑banɩ 'sɔ ‑kää, ɔ nɩ 'nyɛ ‑ɔɔɔ ‑lu ‑kä ‑bäna ‑bhlʋ. ‑Ɔ ‑kä
         lile ‑kä, ɔ nɩ 'nyɛmö ɔ 'bhɩa.» 12 Lapoomoni a 'wʋbhliwa ‑mumuë ‑wa yimöä Zaa yɔwʋ ɔ 'kʋä 'wlu wɔlʋ a za‑a, 'n wa
         yoo nimï 'yɩbhä nɩɩ: «‑Atʋ, zaa, sɛ ‑a 'kä bhä ‑abhlɩ 'zʋ?» 13 Zaa lɛ naa: «Sɛɛ lapoomoni 'nɩɛ 'wʋ ‑dii, a nɩ tɛ ‑sɩbhä 'wʋ dimanɩ.» 14 'N 'slʋja ‑mumuë yoo nimï 'yɩbhämö nɩɩ: «Sɛ ‑a 'kä bhä ‑abhlɩ 'zʋ?» Ɔ lɛ naa:
         «A nɩ tɩ nɩkpɛ ‑gla 'wʋ kwä, a nɩ tɩ'ɛ nɩkpɛ 'wʋ 'kïla. 'Saa wa 'pɛnanyɩɛ, wʋ nɩ
         ‑zunanyɩ kɛ.»15 Nɩkpa 'wuë, Kliisɩ, puënyɔɔ Lagɔ ‑sɛɛ ‑lɛ, 'mö wa ‑kʋnɩ a‑a, zaa sɛ wa pää dlɩ a dɔ'wʋ, Zaa mɔɔ glɩnɩɛ ‑kamä puënyɔ 'la.
         16 Sa'a a za ɔ 'nyʋää wa 'wuë 'dɩ nɩɩ: «Nɩkpɛ a ‑mɔɔ 'ghïliɛ tenyii ‑ɔ ziiiɛ 'wʋʋ,
         ɔ yi yi. N'n‑ä a'bhë 'ke ‑kä n 'kä 'ɔ 'siikplii ‑mä ɔ kplɩ 'mö ‑sɛ. ‑Amö na
         a, 'nyu a 'yize n wɔlʋnanyɩɛ 'wlu. ‑Maa ɔbhlɩ ɔ ‑kä yii, 'Wugɔmʋʋ 'Wlɩlɩ ‑nyɛ ‑kosu 'sɔ, 'mö ɔ 'kanyɩɛ 'mö 'wlu wɔlʋnɩ. 17 Ɔ ‑sua 'ɔ ‑bɩtɛɛ ɔ 'kä 'mö pʋ. Ɔ ‑kä 'mö pʋ 'wëë, yʋʋ, 'mö ɔ 'kää ‑mä gbʋ
         'wʋ zʋ. ‑Maa fölɩɩ yɩbhlɩ, ‑kosu a ‑muu 'naa 'kää 'kwädlɩ 'ngïmo 'mö, ‑mä ɔ
         'kɩɛ 'pä.» 18 Sa'a ‑sɩbhä Zaa 'nyʋää Lagɔ 'a 'Mänatɩtɩɩ. 'N ɔ yiɛ 'dɩmözʋwɛlɩɩ a ‑bɛ ‑lɛ ‑gömö
         'zʋ. 19 'N ɔ yi'ɛɛ 'kämanɩnyɔ Eloodɩ 'dɩ 'nyɛ nɩɩ: «Sɛ ‑n ‑sɛɛ ‑na ‑daayu Filiipö 'ɔ nglɔɔ
         Elodiadɩ yɔwʋ a za, 'zoku ‑n nʋä. ‑N yɛ'ɛ ‑lizoku ‑mimii a ‑bɛ nʋ.» Zaa Batisɩ 'nyɔɔ
         sa'a 'dɩɩ, 20 'n Eloodɩ yi'ɛɛ 'ɔ ‑lizokuu 'wʋ gbaanɩ, miɛ nɩɩ, ‑jie 'mö ɔ 'pɔɔ.Zaa yɛ Zezwii 'wlu wɔlʋ(Matie 3.13-17; Maakö 1.9-11)21 Zaa Batisɩ yɛ a nɩkpa a ‑bɛ 'wlu wɔlʋ 'wë 'n Zezwii yoa'aa ‑mä ghlɩ, 'n ɔ yoo 'wlu wɔlʋmö. Zezwii ‑wʋ Lagɔ bhibhe dɔ'wʋ,
         ɔ lɛ zʋ a sɛ'ɛ, zlɩɩ yɛ nuë do. 22 'N 'Wugɔmʋʋ 'Wlɩlɩ yiɛ sɛ 'sibhë, ɔ 'kä ‑bhɩɛ ‑kpakʋ. 'N ɔ yiɛ Zezwii ‑gömö yi. 'N wɛlɩ yiɛ ‑mä
         zlɩ 'mö 'bhöönɩ, yɩ lɛ naa: «‑Nmö glɩnɩɛ 'na dlɩsɛkäyuu, ‑nmö ‑bhööä 'mäna
         'wʋ.»Zezwii Kliisɩ a dɩba a dɩbawa 'a nglɩɩ miɛ dɛ'ɛ(Matie 1.1-17)23 Zezwii kä 'ylʋbö a glʋ ‑bhlʋ 'ylʋbö kʋgbä a sɛ, 'n ɔ yiɛ libhoo Lagɔ tioo 'wʋ
         tɛɛ. Sɛɛ nɩkpaa pää dlɩ a dɔ'wʋ, Eli a yowli Zɩzɛɛfʋ a 'yu Zezwii glɩnɩɛ. 24 Eli a dɩba mɔɔ paa Mataatɩ, Mataatɩ a dɩba mɔɔ paa Levii, Levii a dɩba mɔɔ paa Mɛkii,
         Mɛkii a dɩba mɔɔ paa Yanayii, Yanayii a dɩba mɔɔ paa Zɩzɛɛfʋ, 25 Zɩzɛɛfʋ a dɩba mɔɔ paa Matatiasɩ, Matatiasɩ a dɩba mɔɔ paa Amɔɔsɩ, Amɔɔsɩ a dɩba mɔɔ
         paa Naɔmö, Naɔmö a dɩba mɔɔ paa Ɛsɩli, Ɛsɩli a dɩba mɔɔ paa Nagayii, 26 Nagayii a dɩba mɔɔ paa Maatɩ, Maatɩ a dɩba mɔɔ paa Matatiasɩ, Matatiasɩ a dɩba mɔɔ
         paa Semɩɩɛ, Semɩɩɛ a dɩba mɔɔ paa Yozɛɛkö, Yozɛɛkö a dɩba mɔɔ paa Yodaa, 27 Yodaa a dɩba mɔɔ paa Yoanaa, Yoanaa a dɩba mɔɔ paa Ghlezaa, Ghlezaa a dɩba mɔɔ paa
         Zolobabɛɛlɩ, Zolobabɛɛlɩ a dɩba mɔɔ Salatiɛlɩ, Salatiɛlɩ a dɩba mɔɔ paa Neli, 28 Neli a dɩba mɔɔ paa Mɛkii, Mɛkii a dɩba mɔɔ paa Adi, Adi a dɩba mɔɔ paa Kozaamö,
         Kozaamö a dɩba mɔɔ Emadaamö, Emadaamö a dɩba mɔɔ paa Ɛɛlɩ, 29 Ɛɛlɩ a dɩba mɔɔ paa Zezwii, Zezwii a dɩba mɔɔ paa Eliezɛɛ, Eliezɛɛ a dɩba mɔɔ paa
         Yoliimö, Yoliimö a dɩba mɔɔ paa Mataatɩ, Mataatɩ a dɩba mɔɔ paa Levii, 30 Levii a dɩba mɔɔ paa Simeɔɔ, Simeɔɔ a dɩba mɔɔ paa Zwidaa, Zwidaa a dɩba mɔɔ paa Zɩzɛɛfʋ,
         Zɩzɛɛfʋ a dɩba mɔɔ paa Yonaamö, Yonaamö a dɩba mɔɔ paa Eliakiimö, Eliakiimö a
         dɩba mɔɔ paa Melea, 31 Melea a dɩba mɔɔ paa Mɛnaa, Mɛnaa a dɩba mɔɔ paa Matataa, Matataa a dɩba mɔɔ paa Nataa,
         Nataa a dɩba mɔɔ paa Daviidɩ, 32 Daviidɩ a dɩba mɔɔ paa Yizayii, Yizayii a dɩba mɔɔ paa Obɛɛdɩ, Obɛɛdɩ a dɩba mɔɔ paa
         Boozɩ, Boozɩ a dɩba mɔɔ paa Salaa, Salaa a dɩba mɔɔ paa Naasɔɔ, Naasɔɔ a dɩba mɔɔ
         paa Aminadaabö, 33 Aminadaabö a dɩba mɔɔ paa Adɩmɛɛ, Adɩmɛɛ a dɩba mɔɔ paa Aani, Aani a dɩba mɔɔ paa
         Ɛzlɔɔmö, Ɛzlɔɔmö a dɩba mɔɔ paa Falɛɛsɩ, Falɛɛsɩ a dɩba mɔɔ paa Zwidaa, 34 Zwidaa a dɩba mɔɔ paa Zakɔɔbö, Zakɔɔbö a dɩba mɔɔ paa Yizaakö, Yizaakö a dɩba
         mɔɔ paa Ablaamö, Ablaamö a dɩba mɔɔ paa Talaa, Talaa a dɩba mɔɔ paa Nawɔɔ, Nawɔɔ a dɩba mɔɔ paa
         Seluukö, 35 Seluukö a dɩba mɔɔ paa Ghlago, Ghlago a dɩba mɔɔ paa Falɛɛkö, Falɛɛkö a dɩba mɔɔ
         paa Ebɛɛlɩ, Ebɛɛlɩ a dɩba mɔɔ paa Salaa, 36 Salaa a dɩba mɔɔ paa Kayinaamö, Kayinaamö a dɩba mɔɔ paa Afasaadɩ, Afasaadɩ a dɩba
         mɔɔ paa Sɛɛmö, Sɛɛmö a dɩba mɔɔ paa Nowee, Nowee a dɩba mɔɔ paa Lemɛɛkö, 37 Lemɛɛkö a dɩba mɔɔ paa Matuzala, Matuzala a dɩba mɔɔ paa Enɔɔkö, Enɔɔkö a dɩba
         mɔɔ paa Zalɛɛdɩ, Zalɛɛdɩ a dɩba mɔɔ paa Malelɩɛlɩ, Malelɩɛlɩ a dɩba mɔɔ paa Kayinaa,
         Kayinaa a dɩba mɔɔ paa Enɔsɩ, 38 Enɔsɩ a dɩba mɔɔ paa Sɛɛtɩ, Sɛɛtɩ a dɩba mɔɔ paa Adaa a dɩba, Lagɔ mɔɔ.

Sataa yɛ ‑mä Zezwii 'pä(Matie 4.1-11; Maakö 1.12-13)41 Zezwii, 'Wugɔmʋʋ 'Wlɩlɩ ‑wɔɔ ‑gömö tenyii, 'n ɔ yiɛ ‑mä Zludɛɛ yɔwʋ 'bhöö, 'n Lagɔ 'a 'Wugɔmʋʋ ‑nyɔɔ
         yiɛ ‑mä 'muse 'klʋ mö. 2 Ɔ ‑sɛ ‑mä 'ylɩ a gwlɩ 'sɔ, ‑sɩbhä Sataa pɔɔ ‑mä 'yize. Ylɩ 'la 'wuë 'mö, Zezwii
         'nɩɛ ‑lu li. Zaa, yɩ 'plɩɛ 'wëë, 'n ngɔmʋ yoo 'lɩbhä. 3 'N Sataa yoo 'dɩ 'nyɛ. Ɔ lɛ naa: «N‑n ‑kä ‑tiamö Lagɔ a 'Yu glɩnɩɩ, kpiyi nɩ, 'nyɛ
         'dɩ, ɛ 'kä lile 'mö yinɩ.» 4 Ɔ gbää sa'aa, Zezwii lɛ naa: «Sɛ'ɛ yɩ cɛlɩɛ ‑mä Lagɔbɔgʋʋ 'mö nɩɩ: Lilea a 'yize ma‑a 'nɩɛ 'nglɩ ‑kä nɩkpɛ 'kä ‑bhölɩ.+»5 'N Sataa ‑nyɔɔ yiɛ ‑gäga ‑bhlʋ 'wlu mö. 'N ɔ yoo ‑gba ‑bhʋlʋ ‑kpɔ 'mö mä'ä 'pɩwʋ
         a 'kämanɔ 'wuë 'ylimö tulanɩ. 6-7 Ɔ lɛ naa: «Mä'ä 'pɩwʋ a ‑gwlɩ 'la 'wuë ‑amö wa 'nyɩɛ, zaa, ‑mɔ n ‑kä na a 'yɩbhä,
         n yonyɩ 'nyɛ. Zaa, ‑nmö ‑naa, n‑n ‑kä dɛ'ɛ na dlɩ 'mö ‑kokomïladigbï glu 'pä
         ‑n ‑kaa bʋbɔɔ, n ‑yimi 'nyɛ.» 8 Ɔ gbä'ɛɛ sa'aa, Zezwii lɛ naa: «Sɛ'ɛ yɩ cɛlɩɛ nɩɩ: ‑Na ‑lowli Lagɔ a 'yize a dlɩ 'mö, ‑lɛ ‑n kää ‑n 'kä ‑kokomïladigbï glu 'pä
            ‑n 'kɔ bʋbɔ.+»9 Zezwii 'nyɔ'ɛɛ sa'a 'dɩɩ, 'n ɔ ‑nyɔɔ yia'aa ‑mä Zeluzalɛɛmö mö, ‑mä Lagɔbudu 'Kɔdʋʋ a ghäyɩ ghäyɩ, 'n ɔ ‑nyɔɔ yiɛ ‑mä mö. Ɔ lɛ naa: «N‑n ‑kä ‑tiamö Lagɔ a 'Yu
         glɩnɩɩ, 'bhöö mä'ä ghäyɩ 'wʋ, ‑n 'kä ‑nanyɩ zɛmö 'pä. 10 Ɛ'ɛ ‑bhö nyɩasɛ, ‑maa sɛ'ɛ yɩ cɛlɩɛ ‑mä Lagɔbɔgʋʋ 'mö nɩɩ:Lagɔ yi 'ɔ zuzukuu 'dɩ 'nyɛ,yɩ ‑kamö 'wʋ ‑kʋ.11 Sɛ'ɛ yɩ cɛlɩ'ɛɛ ‑mä nɩɩ:Lagɔzuzukuu, yɩ ‑yimö ‑su,‑n tɩa kpiyi a'bhë gozo.»+12 Ɔ gbä'ɛɛ sa'aa, Zezwii lɛ naa: «Sɛ'ɛ Lagɔwɛlɩɩ gbää nɩɩ: Tɩ ‑na ‑Lowli Lagɔ 'mö 'bɩa ɔ ‑käa bhɛnɩ a za.»+13 Sataa ghlɛnɩɛ sa'a kii 'wuë 'mö, ɔ'ɔɔ 'yio ghlɩɩ, 'n ɔ yoo ‑bhlɛ yɔwʋ 'bhöö, ɔ
         'kä'ɛ 'tɛnyɩ ‑mɛmɛɛ 'mö ‑li 'mö yɛlaa yi.Zezwii yɛ 'ɔ libhoo tɛɛ(Matie 4.12-17; Maakö 1.14-15)14 ‑Mi'la 'plɩɛ 'wëë, Lagɔ 'a 'Wugɔmʋʋ 'a 'mötɛɛnɔɔ ‑wʋ tenyii Zezwii ‑gömö, 'n
         ɔ yiɛ ‑mä Galilee‑bhölɩɩ 'mö 'bɩwʋ mö. Ɔ ‑wʋ ‑mä 'n 'ɔ nglɩɩ yiɛ saa 'wuë mlɩmanɩ.
         15 ‑Mä a Zwiiföwaa 'a Lagɔbïdii 'mö, 'n ɔ 'cɩanɩɛ ‑mä nɩkpa Lagɔwɛlɩɩ. Nɩkpaa 'wuë, ɔ 'dɩ a ‑dɩ wa sɛɛ.Zezwii a 'bhele a ‑nʋa 'nɔɔ ‑wa(Matie 13.53-58; Maakö 6.1-6)16 'Ylɩ ‑bhlʋ 'mö, ‑mä Nazalɛɛtɩ, mää Zezwii 'ghlimanɩ a‑a, 'n ɔ yiɛ ‑mä mö. ‑Gwlɛnɩzlɩɩ ghlɛɛ, 'n ɔ yiɛ ‑mä Lagɔbuduu 'mö mö 'ɔ 'kwädlɩ a saa. Wa ‑wʋ ‑mä, 'n Zezwii yiɛ 'wʋ ‑sɔ, ɔ 'kä nɩkpabhë
         a 'yila 'klʋ Lagɔwɛlɩɩ a 'bɔgʋʋ 'mö zɛlɩ. 17 Zaa, 'n wa yoo Lagɔ a 'möbhïlanɩnyɔ Ezayii 'a 'bɔgʋʋ yowʋ 'nyɛ. Ɔ këluä 'klʋʋ, 'n ɔ yiɛ wɛlɩ ‑bhlʋ ‑mä ghlɩ. Sɛ'ɛ
         yɩ nʋä nɩɩ:18 «Lagɔ 'a 'Wugɔmʋʋ ‑wʋʋ ‑gömö.Lagɔ mɔɔ ‑saaa ‑lɛ, n 'kä ngäzɩwa 'Mänatɩtɩ 'nyɛ.Mɔɔ tieaaa, n 'kä ‑jiewaa 'dɩ 'nyɛ nɩɩ,'wa ‑jiea yi bhɩɛ,n ‑kä 'kukwlekäwa 'dɩ 'nyɛ nɩɩ,'wa yilaa yi do,n 'kä'ɛ 'klɩyɩwa 'wa ‑gblɩwaa ngli ‑sɛ,19 n 'kʋä'ɛ 'dɩ 'nyɛ nɩɩ,'Ylʋba ‑anyɩ 'mö ɔ 'kää wa ngäzɩdlɩ 'pää,a yi ghlɛ.»+20 Wɛlɩ 'la 'mö ɔ zɛlɩɛ 'mö. 'N ɔ yiɛ 'bɔgʋʋ 'klʋ ‑gba 'n ɔ yuä Lagɔbudu a 'yliwʋnyɔɔ
         yowʋ 'nyɛ, 'n ɔ yiɛ sɛ glɩ. ‑Wa ‑wʋä ‑mä 'wuë, wa ‑wʋ ‑völɩɩ 'n wa yiloa'aa kä'mö.
         21 'N ɔ yiɛ 'mö ‑sɛnɩ, ɔ lɛ naa: «Lagɔwɛlɩ nɩ n 'bhööä dɛ'ɛ 'mö zɛlɩɛɛ, zɩ'ɛ a'bhë,
         dɛ a ‑wiiɛ dɛ'ɛ 'yukwli ‑pʋnɩ dɔ'wʋʋ, yɩ yɛ 'yli 'wlʋnɩ.» 22 ‑Wa wʋ a‑a ‑mä 'wuë, 'ɔ wɛlɩ a ‑wɛlɩɩ ɔ bhïlaa a za, nglii mlʋää 'n wa 'yɩbhäyɩbhänɩɛ
         nimï nɩɩ: «Zaa, ɛ'ɛ ‑bhö ɔ da'a Zɩzɛɛfʋ ‑yowli mɔ ‑a?» 23 Zezwii 'nʋä 'wa dlɩpäsaa 'möö, ɔ lɛ naa: «N ‑yi sɛ 'nine a lɛ ‑kaaa ‑sɩkaa 'pänɩ
         nɩɩ, ‑Dʋtaayii, puëë yɩ ‑ka ‑nanyɩ. 'N a 'kä'ɛ nɩɩ, zɩzɛlii 'wuë ‑n nʋnɩ a‑a ‑mä
         Kapɛnaɔmö, ‑a 'nʋ yɩ 'dɩ. Zaa, mä'ä ‑na 'bhele a'bhë, nʋnɩɛ yɩ ‑ka ‑mä ‑sɩbhä
         a zɩzɛli. 24 ‑Maa 'dɩ n nyanyɩɛ dɛ'ɛ nɩɩ, Lagɔ a 'möbhïlanɩnyɔ wa 'kää ‑mä ɔ 'bhele a'bhë
         'klʋkpamö zʋʋ, ɔ'ɔɔ ‑bhölɩ. 25 ‑Tiamö n nyanyɩɛ dɛ'ɛ 'dɩ nɩɩ, Lagɔ a 'möbhïlanɩnyɔ Elii a 'tɛnyɩ 'mö, dɛɛ 'nyizakwëa
         'nɩ a‑a 'ylʋbö ta 'kïbhë 'mö lɩbhänɩ, 'n ngɔmʋgupegupe yi a‑a mä'ä Yizlaɛlɩ‑bhölɩɩ 'wuë 'mö yii, ‑lɛ a 'tɛnyɩ 'la 'mö, 'kuzlengwlɩ a ‑bɛ ‑wʋ a ‑tiamö mä'ä
         Yizlaɛlɩ. 26 ‑Sɩbhä yɩ ‑wʋ 'mö, ‑maa Lagɔ 'nɩɛ Elii käbökuzlenglɔ 'wʋ tie, Elii 'kɔ lile 'nyɛ.
         'N ɛ 'nɩ ‑bhö Sidɔɔ‑bhölɩɩ 'mö a glɔ ‑bhlʋ wa laa Salɛtaa, ‑mä a 'kuzlenglɔ ‑bhlʋ
         mɔ. 27 'Lagɔ a 'möbhïlanɩnyɔ Elizee a 'tɛnyɩ 'mö 'yɛ, 'zlalɩbhäwa a ‑bɛ ‑wʋ a mä'ä
         Yizlaɛlɩ. ‑Maa Lagɔ 'nɩɛ wa gla'mö a ‑nɔ ‑bhlʋ a'bhë yɛmanɩ. ‑Maa lɛgäyi ‑bhlʋ
         wa laa Naamaa, ‑ɔ 'bhöönɩɛ ‑mä Silii‑bhölɩɩ 'möö, 'mö Lagɔ yɛmanɩɛ.» 28 Zezwii gbää sa'aa, nɩkpa 'wuë ‑wa ‑pʋnɔ a‑a 'yukwlii, 'klɛ 'mö yɩ pʋlʋää tenyii.
         29 Wa 'wuë 'n wa yiɛ 'wʋ ‑sɔ 'n wa yoo ‑mä glɔ 'mö ‑sɛ, ‑mä ‑gägaa 'wa ‑glɔɔ sɩbhää
         'klʋ a ‑badeyi 'wlu, 'n wa ‑nyɔɔ yiɛ ‑mä ‑gbälɛ, wa 'kɔ zɛmö 'pä. 30 ‑Maa wa ghlɛɛ ‑mä, 'n Zezwii yuëë jijo'wʋ 'wlʋ, 'n ɔ yiɛ mö.Zezwii yɛ nɩkpɛ zuzukwëzokwë ‑gömö kpëti(Maakö 1.21-28)31 Mä Galilee‑bhölɩɩ 'mö a ‑glɔɔ wa laa Kapɛnaɔmö, 'n Zezwii yiɛ ‑mä mö. ‑Gwlɛnɩzlɩɩ ghlɛɛ, 'n ɔ yiɛ ‑mä a Lagɔbuduu 'mö nɩkpa Lagɔwɛlɩɩ 'cɩanɩ. 32 ‑Wa ‑pʋnɔɔɔ 'yukwlii, 'ɔ 'cɩacɩasaa ‑sɩbhä zuzu a ‑sʋää ‑gömö. Ɛ'ɛ ‑bhö nyɩasɛ,
         ‑maa nɩkpɛ a ‑mɔ Lagɔ ‑wʋ ‑gömö a sɛ ɔ bhïlaa. 33 ‑Mä Lagɔbudu 'la 'mö, nɩkpɛ ‑bhlʋ ‑wʋmö a ‑mä, zuzukwëzokwë ɔ kää ‑gömö. Nɩkpɛ 'la, 'n ɔ yiɛ tenyii 'mö 'kpa, ɔ lɛ: 34 «O‑o aa! Nazalɛɛtɩ a Zezwii aaa, 'saa‑wɛlɩ ‑wʋnyɩ bhä jijo'wʋ 'nɩ? ‑N ‑kanyɩ 'yli
         bhɩa a za ‑n yi bhä ‑a? N ‑yi ‑mɔ ‑n glɩnɩ 'tɩɩ. ‑Ɔ ‑wʋ 'Wlɩlɩ, ‑ɔ 'bhöönɩ ‑mä
         Lagɔ dlɩ 'mö, mö ‑n glɩnɩɛ.» 35 'N Zezwii yiɛ zuzukwëzokwëa yɔwʋkanɩsɛ 'dɩ 'nyɛ nɩɩ: «'Pä ‑lɛ ‑na'a nuëa. 'Bhöö
         ‑sɩkaa nɩkpɛ nɩ ‑gömö.» 'N zuzukwëzokwëa yiɛ ‑lɛ nɩkpa 'wuë a 'yila 'klʋ nɩkpɛɛ
         sɛ bhlɩ, 'n a yoo ‑gömö 'bhöö. A 'nɔɔ ‑lizoku 'wlu nʋ 'lɩlɩlɩ. 36 ‑Wa ‑wʋä ‑lɛ 'wuë, 'n zuzu yuëë ‑gömö 'bhöö 'n wa 'yɩbhäyɩbhänɩɛ nimï nɩɩ:
         «Wɛlɩ a ‑mi bhä sɛ ‑ma nɩ 'nɩ? Nɩkpɛ ‑mɔ nɩ 'mö ɔ 'tɛɛ. Nza ɔ nyɛɛ zuzukuzokuu 'dɩ
         'n yɩ 'bhööä nɩkpa ‑gömö.» 37 'N Zezwii 'a nglɩɩ yiɛ ‑mä Galilee‑bhölɩɩ 'wuë ‑gömö mlɩmanɩ.Zezwii yɛ guzuwa a ‑bɛ yɛmanɩ(Matie 8.14-17; Maakö 1.29-34)38 Zezwii 'bhööä ‑mä Lagɔbudu 'möö, 'n ɔ yiɛ ‑mä Simɔɔ a 'ligbë 'mö mö. Ɔ lɛ 'bhöö 'lɛ, Simɔɔ a 'wʋtɛnglɛ,
         wëtlokwëë lɩbhɔɔ tenyii zaa, ɔ ghlɛɛ ‑lɛ, 'n wa yoo 'dɩ 'nyɛ nɩɩ, ɔ nɩ yo 'ylɩmö.
         39 'N ɔ yiɛ ‑lɛ nglɔɔ yɔwʋ ‑dɔ 'wʋ yi, 'n ɔ yiɛ wëtlokwëa 'dɩ 'nyɛ nɩɩ, bhɩɛ ‑sɩkaa
         nglɔ nɩ ku 'mö. 'N wëtlokwëa yiɛ nglɔɔ ku 'mö bhɩɛ, 'n ɔ yiɛ 'wʋ ‑sɔ cuu, 'n ɔ
         yuëë 'wʋ pi.40 ‑Kidosɛ ghlɛɛ, 'n nɩkpaa ‑nyɛ 'wa guzuwaa a kii 'wuë yiɛ yi. 'N Zezwii yuëë ‑sɩbhä
         wa 'wuë bhʋlʋbhlʋ kätɩkpö 'wlu zʋ 'n ɔ yuëë yɛmanɩ. 41 Nɩkpa a ‑bɛ ‑wa kä a‑a zuzukuzoku ‑gömöö, 'n yɩ 'bhuëë ‑gömö, yɩ ‑wʋ 'mö 'kpa dɔ'wʋ nɩɩ: «Lagɔ 'a Yuu mö ‑n
         glɩnɩ aa.» ‑Maa Zezwii, yɔwʋkanɩsɛ ɔ 'nyɩɛ 'dɩ nɩɩ yɩ nɩ 'pä ‑lɛ nuë, ɛ'ɛ ‑bhö
         nyɩasɛ, ‑maa yɩ yi sɛ nɩɩ Kliisɩ, Puënyɔɔ Lagɔ ‑sɛɛ ‑lɛ 'mö ɔ glɩnɩɛ.42 Zlɩ zɩɛ, 'n Zezwii yiɛ ‑mä glɔ 'mö 'bhöö, dɛ ‑bhlʋ dɛɛ nɩkpɛ 'nɩɛ ‑wʋ, 'n ɔ yiɛ
         ‑lɛ mö. 'N nɩkpa a ‑bɛ yoo sɛ tɛlɩɛ mö. Wa ghïloo, wa lɛ naa: «‑Tɩnyɩa'a yɔwʋ 'bhöö.»
         43 Zezwii lɛ naa: «N'nn, ‑maa n kä n 'kä'ɛ ‑mä ‑gwlɩ ‑mi'la ‑gömö mö, 'pɩwʋ mää Lagɔ 'kämanɩɛ a 'Mänatɩtɩɩ biamö. Ɛ'ɛ ‑bhö nyɩasɛ ‑maa yɩ za Lagɔ tieaaa.» 44 'N ɔ yiɛ mö. ‑Mä Galilee‑bhölɩɩ 'mö a Lagɔbïdii 'mö, 'n ɔ yiɛ ‑mä Lagɔwɛlɩɩ
         bhïlanɩ.

               	Soomö 91.11-12.

Zezwii yɛ 'ɔ tɛkägänɩwaa wäzɩ(Matie 4.18-22; Maakö 1.16-20)51 'Ylɩ ‑bhlʋ 'mö, ‑lɛ Zenezalɛɛtɩ a 'nyu 'kɔdʋʋ yɔwʋ, Zezwii ‑wʋ ‑lɛ. Nɩkpa a ‑bɛ ‑binɔɔ,
         wa 'kä Lagɔwɛlɩɩ 'yukwli ‑pʋnɩ. 2 'N ɔ yiɛ ‑lɛ 'nyunuë 'wʋ 'gwälɩ 'sɔ 'ylɩmö. Yɩ ‑lowluwaa, ‑dɛdapäwa wa glɩnɩɛ.
         Wa'aa ‑mä 'wa gwälɩɩ 'mö ‑wʋ, ‑maa wa ‑wʋ 'wa ‑dɛdɩɩ wɔlʋ dɔ'wʋ. 3 Gwälɩ 'la gla'mö, ‑mä Simɔɔ a ‑nʋʋ ‑wʋä. ‑Mä wʋ 'mö ‑mä Zezwii ‑gbälɛɛ. 'N
         ɔ yoo wäzɩ, ɔ lɛ naa: «Simɔɔ, 'dianɩ 'tikïyie 'wʋ gɔlʋʋ kïkëa gwë.» 'N ɔ yiɛ
         ‑mä gɔlʋʋ 'mö sɛ glɩ, 'n ɔ yuëë 'cɩa. 4 Zezwii bhïlaa 'wëë, 'n ɔ yi'ɛɛ Simɔɔ 'dɩ 'nyɛ, ɔ lɛ naa: «Simɔɔ, dɛɛ nyuu 'bhʋɔnɩɛ
         tenyii 'möö, ‑n ‑nyɛ gɔlʋʋ nɩ 'dio ‑lɛ, ‑n ‑nyɛ ‑na'a nɩkpaa 'sɔ, a 'kä ‑lɛ 'a
         ‑dɛdɩɩ 'pä.» 5 Ɔ lɛ naa: «‑Atʋ, ‑a ‑wʋ sabʋ'ɔ ‑dɛdɩ 'pä dɔ'wʋ ‑këë 'n zlɩ yiɛ zɩ, ‑aaa 'wuë ‑lu
         'lɩbhä 'lɩlɩlɩ. ‑Maa ‑nmö gbä yɩa'aa ‑sɩbhä zaa, ‑a yi ‑lɛ 'pä.» 6 ‑Maa wa 'pää ‑lɛ ‑dɛdɩɩ, wa 'kɩa'a ‑mä ‑sɛɛ yii, wa 'niɛ bhɛnɩ, zibhï a dɔ'wʋ,
         yɩ lɛ 'kä 'kpɔ do. 7 Zaa, wa 'bhɩa ‑wa ‑wʋä ‑mä gɔlʋ ‑mu'la 'möö, 'n wa yuëë wäzɩ wa 'kʋä kwänɩɛ
         yi. 'N wa yiɛ yi 'n wa yiɛ ‑mä zibhï ‑sɛ, 'n wa yiɛ ‑mä gwälɩ 'sɔ ‑kpɔ 'mö 'wʋ
         yie. ‑Maa zibhï a zunɔɔ a za, gwälɩɩ a'bhï lɛ 'kä ‑mä 'nyu 'mö 'wlu 'mla. 8 ‑Maa Simɔɔ wa la'ɛɛ Piɛlɩ, ɔ 'yɩɛ ‑li 'la 'wuë 'ylɩmöö, 'n ɔ yiɛ ‑lɛ Zezwii a dlɩ
         'mö ‑kokomïladigbï glu 'pä. Ɔ lɛ naa: «‑Alowli, 'dionɩɩ gwë, ‑maa 'nyinylolinʋnyɔ
         n glɩnɩɛ.» 9 'Fʋ Simɔɔ 'nɩɛ ‑sɩbhä nʋ, ‑maa ɔ ‑nyɛ 'ɔ nɩkpaa 'wuë 'sɔ, wa 'yɩɛ zibhï a zunɔɔ
         'ylɩmöö, ‑kpöö köbhʋää. 10 Ɔ 'bhɩa ‑muë'la, ‑sɩbhä ‑kpö köbhämuë'ɛɛ wabhlɩ. Nɩkpɛ ‑bhlʋ wa laa Zebedee,
         ɔ yowluwa muëë. ‑Mɔ a nglɩɛ Zaakö, ‑mɔ a nglɩɛ Zaa. 'N Zezwii yiɛ Simɔɔ 'dɩ 'nyɛ
         nɩɩ: «Simɔɔ, tɩ ‑gu, ‑maa ‑bhlɛ a dɔ'wʋ, zibhï ‑n sɛ a‑a 'nyu 'mö, ‑maa tɛɛnɩa'a
         dɛ'ɛ, nɩkpa ‑n 'käa'aa 'kwlɛ 'mö ‑sɛ.» 11 Zezwii gbää sa'aa, Simɔɔ ‑nyɛ ɔ 'bhɩa 'sɔ, wa glɛɛ 'wa gwälɩɩ 'wëë, 'n wa yiɛ
         'wa ‑lii 'wuë 'wʋ ylɛ, 'n wa yoo 'bɩwʋ bhlinɩ.Zezwii yɛ 'zlalɩbhänyɔ yɛmanɩ(Matie 8.1-4; Maakö 1.40-45)12 'Tɛnyɩ ‑mɛmɛɛ 'mö, ‑mä Galilee‑bhölɩɩ 'mö a ‑glɔ 'kɔdʋ ‑bhlʋ 'mö, 'n Zezwii yiɛ
         ‑mä nɩkpɛ ‑bhlʋ ghlɩnɩ. Ɔ 'wuë 'zla. Ɔ 'yɩɛ Zezwii 'ylɩmöö, ‑lɛ ɔ dlɩ 'mö 'n
         ɔ yiɛ 'klʋ glu 'pä. Ɔ lɛ naa: «‑Alowli, n bhiamö, ‑n ‑kä 'wʋ ngluu, ‑n mlɩnɩ ‑n
         ‑kaa yɛmanɩ n 'kä 'wlɩlɩ plɛ.» 13 Ɔ nʋä sa'aa, 'n Zezwii yiɛ sɔ 'mö plu, 'n ɔ yoo kɛ zɩ. Ɔ lɛ naa: «N ngulu 'wʋ, zaa,
         yɛmanɩ.» Ɔ gbää sa'a cuu, 'n zlaa yiɛ nɩkpɛɛ yɔwʋ bhɩɛ. 14 'N Zezwii yoo kä'mö 'titli, ɔ lɛ naa: «‑N ‑kä möö, tɩa sɛ ‑n yɛmanɩɛ a 'tɩtɩ
         nɩkpɛ 'nyɛ. ‑Maa mö ‑n 'kä ‑nanyɩ Lagɔbʋbɔnyɔɔ 'ylimö tulanɩ 'wë, bʋbɔnɩlii Moyizɩ gbä a‑a nɩɩ, 'zlalɩbhänyɔ ‑kä yɛmanɩ ɔ nɩ
         bʋbɔnɩ, nzɩɩ ɔ 'kä 'wlɩlɩ plɛ Lagɔ a 'yila 'klʋ a dɔ'wʋʋ, ‑n 'kɩ Lagɔ bʋbɔnɩ, yɩ
         'kä nɩkpabhë 'ylimö tulanɩ nɩɩ, ‑n yɛ yɛmanɩ.» 15 ‑Sɩbhä yɩ ‑wʋ 'mö, ‑maa Zezwii 'a nglɩɩ mö tenyii 'yize. Nɩkpa a ‑bɛ yo 'kwädlɩ
         yɔwʋ wa 'kä 'ɔ wɛlɩɩ 'yukwli ‑pʋnɩ ɔ 'kʋä'ɛ yɛmanɩmö a za. 16 ‑Maa Zezwii ɔbhlɩ mää nɩkpɛ 'nɩɛ ‑wʋʋ, ‑mä ɔ möä 'kwädlɩ 'n ɔ bhibhenɩɛ ‑mä
         Lagɔ.Zezwii yɛ kpälɛkpälɛnyɔ yɛmanɩ(Matie 9.1-8; Maakö 2.1-12)17 'Ylɩ ‑bhlʋ 'mö, Zezwii ‑wʋä nɩkpa Lagɔwɛlɩɩ 'cɩa dɔ'wʋʋ, Falizɩɛwa ‑mumuë ‑nyɛ Moyizɩ 'a Gböö a 'cɩawa ‑mumuë 'sɔ, wa ‑wʋmö a ‑lɛ. ‑Mumuë 'bhöönɩ
         ‑mä Galilee‑bhölɩɩ a ‑gwlɩɩ 'wuë 'mö, ‑muë 'bhöönɩ ‑mä Zwidee‑bhölɩɩ a ‑nɩɩ
         'wuë 'mö. ‑Mumuë 'bhöönɩ'ɛ ‑mä Zeluzalɛɛmö a'bhë. Wa 'wuë wa glɩ ‑lɛ 'n wa
         ‑pʋnɩɛ Zezwii 'yukwli. Zezwii, Lagɔ 'a 'mötɛɛnɔɔ ‑wɔɔ ‑gömö, 'n ɔ yɛmanɩɛ guzuwa.
         18 'N nɩkpa ‑mumuë yiɛ yi. Wa ‑su ‑gbɔpʋ 'wʋ kpälɛkpälɛnyɔ ‑bhlʋ. Wa ghlɛɛ ‑lɛ, wa
         yɩbhä a nyɩasɛ wa 'kä ‑mä ‑budu 'mö plɛ, wa 'kɔ ‑lɛ Zezwii a 'yila 'klʋ sɛ 'pïla.
         19 ‑Maa nɩkpaa a zunɔɔ a za, wa'aa dɛ wa 'kä ghlɛnɩɛ ‑yi. Zaa, 'n wa yiɛ ‑mä ‑budu
         'wlu ‑gbälɛ 'n wa yiɛ ‑mä ‑fële ‑dɩ. Kpälɛkpälɛnyɔɔ pö ‑sɛpʋ 'mö, 'n wa yoo
         'wʋ 'libhï, 'n wa yoo 'likpï 'mö 'kwïlanɩ. ‑Mä nɩkpaa jijo'wʋ, Zezwii a dlɩ 'mö,
         'n wa yoo ‑lɛ sɛ 'pïla. 20 Zezwii 'yɩɛ sɛ wa 'tɛɛnɔɔ dlɩ 'ylɩmöö, 'n ɔ yiɛ kpälɛkpälɛnyɔɔ 'dɩ 'nyɛ nɩɩ: «'Tua,
         ‑na'a 'nyinylolii a gbʋʋ ‑kamö ‑gömö 'bhöö.» 21 Zezwii gbää sa'a cuu, Moyizɩ 'a Gböö a 'cɩawaa, wa ‑nyɛ Falizɩɛwaa 'sɔ, wa dila zɛmö a dɔ'wʋ wa lɛ naa: «Nɩkpɛ a ‑mɔ bhä dɛ'ɛ
         ‑ɔ nyima sa'a Lagɔ a 'nglɩ 'nɩ? ‑Ɔ bhɛnɩ bhä ɔ 'kä nɩkpɛ 'nyinyloli a gbʋ ‑gömö
         ‑sɛ, 'n ɛ 'nɩ ‑bhö Lagɔ a 'yize mɔɔ.» 22 Zezwii yɩbhlɩnɩɛ 'wa dlɩpäsaa, 'n ɔ yuëë nimï 'yɩbhä nɩɩ: «Sɛ yɩ ‑wʋ ɔ 'mö 'n
         a pä bhä sa'a dlɩ 'nɩ? 23 N 'kä nɩkpɛ nɩ 'dɩ 'nyɛ nɩɩ, Lagɔ ‑kamö ‑na'a 'nyinylolii a gbʋʋ ‑gömö ‑sɛ, n
         'kä'ɛ nɩɩ, ‑sɔ 'wʋ ‑n 'kä nɛmö, yɩ 'sɔɔ a dɔ'wʋ ‑mii 'tɛɛ bhä 'mö? 24 N kɩ 'nʋ, ‑maa n yɩbhä a 'kä sɛ yɩbhlɩmanɩ nɩɩ, Nɩkpɛ a 'Yu, mɔɔ kää ɔ 'kä mä'ä dʋdʋ 'wʋ Lagɔ a 'nglɩ 'mö nɩkpɛ 'nyinyloli a gbʋ ‑gömö
         ‑sɛ. Zaa, kpälɛkpälɛnyɔ nɩmä, ‑sɔ 'wʋ, 'libhï ‑na'a ‑sɛpʋʋ 'wʋ ‑n 'kä 'ligbë
         'mö mö!» 25 Zezwii gbää sa'a cuu, 'wa 'wuë a 'yila 'klʋ 'n kpälɛkpälɛnyɔɔ yiɛ 'wʋ ‑sɔ 'n
         ɔ yiɛ 'ɔ 'wʋpölii 'wʋ 'libhï. Ɔ ‑wʋ Lagɔ a 'nglɩ 'ghlimanɩ dɔ'wʋ, 'n ɔ yiɛ 'ligbë
         'mö mö. 26 Wa 'wuë, 'n zuzu yuëë ‑gömö 'bhöö, 'n wa 'ghlimanɩɛ Lagɔ a 'nglɩ, 'n wa kluä
         ɔ gbʋ 'mö, 'n wa nʋä: «'Ɔɔ! ‑A yɛ zɩ'ɛ käböli 'ylɩmö.»Zezwii yɛ Levii wäzɩ(Matie 9.9-13; Maakö 2.13-17)27 Yɩ 'plɩɛ sa'a 'wëë, 'n Zezwii yiɛ ‑mä ‑glɔ 'la 'mö 'bhöö. Ɔ ‑wʋ mö dɔ'wʋ, 'n
         ɔ yiɛ nɩkpɛ ‑bhlʋ 'ylɩmö. Nɩkpɛ 'la, lapoomoni a 'wʋbhlinyɔɔ zaa, ɔ glɩ ‑mä lapoopɛnɩbuduu
         'mö. Ɔ nglɩɛ Levii. 'N Zezwii yoo wäzɩ, ɔ lɛ naa: «Levii, yi, ‑n ‑kaa ‑gänɩ!» 28 'N Levii yiɛ 'wʋ ‑sɔ 'n ɔ yiɛ 'ɔ ‑lii 'wuë 'wʋ ylɛ 'n ɔ yoo 'bɩwʋ bhlinɩ. 29 Wa möä 'n Levii yoo ‑mä 'ɔ 'ligbëa 'mö lile 'käda 'wʋ pi. Ɔ 'bhɩayie a ‑bɛ ‑wa
         bhlimöä lapoomoni 'wʋ 'n nɩkpa ‑mumuë a 'kɔkɔmlɛ ‑wʋmö a ‑lɛ. Wa 'wuë 'n wa yiɛ
         'wʋ linɩ. 30 ‑Maa Falizɩɛwaa ‑nyɛ Moyizɩ 'a Gböö a 'cɩawaa 'sɔ, wa 'yiɛ 'ylɩmöö, 'n wa yiɛ 'ngungwa 'n wa yiɛ Zezwii 'a ‑gänɩwaa nimï 'yɩbhä nɩɩ: «Sɛ yɩ ‑wʋ ɔ 'mö, lapoomoni a 'wʋbhliwa ‑nyɛ nɩkpa ‑muë ‑wanyɩɩ
         nglɩɩ ‑nyimaa 'sɔ, 'n a ‑nyʋä linɩ bhä 'wʋ 'nɩ?» 31 Zezwii 'nʋä, ɔ lɛ naa: «‑Ɔ ‑yɛɛ, ɔ'ɔ tɛlɩ ‑dʋtaa sɛ, ‑maa ‑ɔɔɔ ‑yɛ, mɔɔ tɛlɩɛ ‑dʋtaa
         sɛ. 32 Zaa, ‑wa zlɔnɩɛ 'mö Lagɔ 'yila a 'klʋ a dɔ'wʋʋ, wa za n'n‑ä yi. ‑Maa 'nyinylolinʋwaa
         a za n yiɛ, wa 'kä ligba wa 'kä 'wa ‑lizokuu kɛ'mö ‑sɛ.»Suplɛplʋʋ a wɛlɩɩ(Matie 9.14-17; Maakö 2.18-22)33 'Ylɩ ‑bhlʋ 'mö Falizɩɛwa ‑mumuë mʋa ghlɩɛ ‑mä Zezwii. Wa lɛ naa: «Zaa Batisɩ, 'ɔ ‑gänɩwaa, wa plɛ ‑bɛ 'wʋ su, 'n wa bhibhee. 'N ‑aa ‑nʋa plɛmö'ɛ su. ‑Maa ‑na ‑nʋa ‑naa, li
         wa liɛ 'kwädlɩ 'n wa nɩmää.» 34 'N Zezwii yuëë 'dɩ 'nyɛ, ɔ lɛ naa: «Nɩkpɛ ‑kä 'nglɔ kwä 'n ɔ ‑kä ɔ 'tuawa wäzɩ
         wa 'kä nglɔɔ 'wʋ 'bhlii, nglɔɔ a 'luwlii ‑kʋä ‑bhlɛ jijo'wʋ ‑wʋʋ, wa yi bhä wa
         nɩ tɩ li nʋ ‑a? N'nn! 35 ‑Maa 'tɛnyɩ ‑mɛmɛɛ yi ghlɛ, dɛ wa 'kʋä nglʋkwänyɔɔ jijo 'wʋ ‑sɛɛ. ‑Lɛ a 'tɛnyɩ 'la
         'mö, wa yi su plɛ.»36 'N ɔ yuëë 'nine 'pänɩ, ɔ lɛ naa: «Wa ‑kä ‑bänalele 'pɩɔ 'wʋ ‑sɛɛ, wa ‑kʋʋ ‑bänagɔgɔ
         yɔwʋ 'kplɛnɩɩ, yɩ'ɩɛ nɛnɩ. Ɛ'ɛ ‑bhö nyɩasɛ, ‑maa wa ‑kä ‑sɩbhä 'zʋʋ, ‑bänalelea
         'mö wa yɛɛ da'a nyima, ‑yʋkʋpɩɔlulu 'nɩɛ'ɛ ‑bänagɔgɔ 'wʋ ‑ngwa. 37 Wa ‑kä nʋyɔlʋ 'kplabhëgɔgɔ 'mö pälɩɩ, yɩ'ɩɛ'ɛ nɛnɩ. Ɛ'ɛ ‑bhö nyɩasɛ, ‑maa wa
         ‑kʋʋ ‑mä pälɩɩ, 'kplabhëa, ghɔlɔ a ghlɔɔ 'n nʋʋ 'suloo sɛ, yɩ 'sɔɔ 'n yɩ nyimonɩɛ
         'gämö. 38 ‑Sɩbhä a za wa kää wa 'kä nʋyɔlʋ ‑mä 'kplabhëlele 'mö pälɩ. 39 Sɛ'ɛ n gbä'ɛɛ nɩɩ: Nɩkpɛ 'nɩ 'nɩmäa'a ‑gɔlʋsɩɛka a nʋ 'wë, ɔ 'kä ‑gayɔlʋ a nʋ
         sɛ tɛlɩ. ‑Maa yɩ 'sɔɔ a dɔ'wʋ, sɛ'ɛ ɔ 'kää nɩɩ, ‑gɔlʋsɩɛka a nʋʋ mʋʋ nɛnɩɛ, mʋʋ
         ziɛ ‑mu'la 'wʋ.»

Zezwii mɔɔ 'kämanɩɛ Zwiiföwaa 'a ‑gwlɛnɩzlɩɩ ‑gömö(Matie 12.1-8; Maakö 2.23-28)61 ‑Gwlɛnɩzlɩ ‑bhlʋ ghlɛɛ, Zezwii ‑nyɛ 'ɔ ‑gänɩwaa 'sɔ 'n wa yiɛ 'lagbïle 'mö ghlɛnɩ. ‑Nyɔɔ a sɛ a lilee ‑glʋä ‑mä. Wa ‑wʋ mö dɔ'wʋ,
         'n 'ɔ ‑gänɩwaa ‑dɩnɩɛ lilea ghäyɩ 'n wa 'titlinɩɛ a yʋʋ kä'mö, 'n wa luä. 2 ‑Maa Falizɩɛwa ‑mumuë 'yuëë 'ylɩmöö, 'n wa yuëë nimï 'yɩbhä, wa lɛ naa: «Sɛɛ ‑a'a Gböö
         gbää wa nɩ tɩ ‑gwlɛnɩzlɩ 'zʋʋ, sɛ yɩ ‑wʋ ɔ 'mö 'n a zʋ bhä ‑sɩbhä 'nɩ?» 3 Zezwii lɛ naa: «Lagɔbɔgʋʋ 'mö 'a wɛlɩɩ ‑yɩ cɛlɩɛ ‑mä, ‑yɩ bhïlaa Daviidɩ ‑nyɛ 'ɔ nɩkpaa 'sɔ ngɔmʋ 'lɩbhää 'ylɩ ‑bhlʋ 'mö a sɛ wa 'zʋä a dɛ, a 'ni ɔ ‑zɩ
         'mö zɛlɩ ‑a? 4 Lagɔbʋbɔnɩfɔlɔ ‑wʋ a ‑mä Lagɔbudu 'mö, ‑a'a gböö a dɔ'wʋ 'fɔlɔ 'la, Lagɔbʋbɔwaa a 'yize, mʋa kää wa 'kʋ li. Yɩ ‑wʋ ‑sɩbhä 'mö, 'n Daviidɩ yiɛ ‑mä ‑budu 'mö
         plɛ, 'n ɔ yiɛ 'fɔlɔ 'la 'wʋ 'libhï, 'n ɔ yuä li, 'n ɔ yi'ɛɛ 'ɔ nɩkpaa 'nyɛ wa 'kä
         limö. 5 Sɩbhä a za n nyanyɩɛ dɛ'ɛ 'dɩ nɩɩ, Nɩkpɛ a 'Yu mɔɔ 'kämanɩɛ ‑gwlɛnɩzlɩɩ ‑gömö.»Zezwii yɛ nɩkpɛ ‑gwlɛnɩzlɩ yɛmanɩ(Matie 12.9-14; Maakö 3.1-6)6 ‑Gwlɛnɩzlɩ ‑mɛmɛɛ ghlɛɛ, 'n Zezwii yiɛ ‑mä Lagɔbudu 'mö mö 'n ɔ yiɛ ‑mä Lagɔwɛlɩɩ bhïlanɩ. ‑Mä Lagɔbudu 'la 'mö, nɩkpɛ ‑bhlʋ ‑wʋmö
         a ‑mä. Nɩkpɛ 'la, 'ɔ luukɛkwätaa ma‑a glɩnɩɛ ‑kwätasɩɛka. 7 Moyizɩ 'a Gböö a 'cɩawaa, wa ‑nyɛ Falizɩɛwaa 'sɔ, 'n wa yɩlɩɛ Zezwii kä'mö, 'n ɔ ‑käa nɩkpɛ 'la ‑gwlɛnɩzlɩ yɛmanɩɛ yi a za.
         Ɛ'ɛ ‑bhö nyɩasɛ, ‑maa wa yɩbhä wa 'kɔ ‑gwlɛnɩzlɩ a gbösɛnyɔ 'mö 'yɩ wa 'kɔ ‑zijle
         'nyɛ. 8 Zezwii ‑yi 'wa dlɩpäsaa, zaa 'n ɔ yiɛ ‑kwätasɩɛkakänyɔɔ wäzɩ, ɔ lɛ naa: «‑Sɔ 'wʋ
         ‑n 'kä dɛ'ɛ nɩkpabhë a 'yila 'klʋ yi.» 'N nɩkpɛɛ yiɛ 'wʋ ‑sɔ 'n ɔ yiɛ ‑lɛ yi. 9 Zezwii lɛ naa: «Abhʋa n yɩbhää nimï: Sɛɛ ‑a'a Gböö gbä bhä, sɛ wa nɩ 'zʋ ‑gwlɛnɩzlɩ?
         Wa nɩ nʋ bhä wa 'lilɛ ‑li a ‑li 'wlu, ‑maa wa nɩ 'pänɔ bhä 'kpʋkpʋ 'wʋ ‑a? Wa nɩ
         puë bhä wa 'lilɛ, ‑maa wa nɩ 'tatinɔɔ bhä 'yi ɔ 'kä 'ku ‑a?» 10 'N Zezwii yuëë ‑gömö yɩlɩ. 'N ɔ yiɛ ‑kwätasɩɛkakänyɔɔ 'dɩ 'nyɛ nɩɩ: «Plu ‑na'a
         sɔɔ 'mö.» 'N nɩkpɛɛ yiɛ sɔɔ 'mö plu 'n 'ɔ kätɩkpaa yiɛ yɛmanɩ. 11 ‑Maa ‑muë'la 'wuë, 'n yɩ yuëë 'klɛ 'mö päla 'n wa yiɛ ylɩ plɛ. Wa lɛ naa: «Sɛɛ
         ‑a 'kä bhä nɩkpɛ nɩ köbhä 'nɩ?»Zezwii yɛ 'ɔ tietiewaa kʋgbä'sɔ ‑kpɔ ‑lɛ ‑sɛ(Matie 10.1-4; Maakö 3.13-19)12 ‑Lɛ a 'tɛnyɩ 'la 'mö, ‑gäga ‑bhlʋ 'wlu ‑mä Zezwii möä ɔ 'kä Lagɔ bhibhe. Ɔ ghlɛɛ
         ‑mää, ɔ ‑wʋ bhibhe dɔ'wʋ ‑këë 'n zlɩ yiɛ zɩ. 13 Zlɩ zɩɛ, 'n ɔ yiɛ 'ɔ ‑gänɩwaa wäzɩ, 'n ɔ yiɛ ‑mä wa gla'mö nɩkpa kʋgbä'sɔ ‑sɛ. 'Mö ɔ laa 'ɔ tietiewaa. Nɩkpa 'la, 'wa nglɩɩ miɛ dɛ'ɛ: 14 Simɔɔ, Zezwii 'pää Piɛlɩ mɔ, 'n ɔ ‑daayu Adlee mɔ, Zaakö ‑nyɛ Zaa 'sɔ muë, Filiipö
         mɔ, Batlemii, 15 Matie, Tomaa, Alɩfee yowli Zaakö mɔ, Simɔɔ ‑ɔ ‑wʋmö a‑a ‑mä ‑zɩkpaa wa laa Zɛlɔɔtɩ+ 'mö mɔ, 16 Zaakö yowli Zwiidɩ+ mɔ, 'n Zwidaa Yisikalio ‑ɔ 'kää zɩkö Zezwii plɩɩ.Zezwii yɛ guzuwa a ‑bɛ yɛmanɩ(Matie 4.23-25)17 Zezwii ‑nyɛ wa kʋgbä'sɔ ‑kpɔ 'sɔ, 'n wa yiɛ ‑mä ‑gägaa 'wlu 'bhöö. ‑Lɛ a zɛmö
         a dɛ ‑bhlʋ, dɛɛ mlɩnɩɛ 'wʋ 'n wa yi'ɛɛ ‑lɛ 'ɔ 'wʋ‑bhlinɩwa ‑mumuë a ‑bɛ ghlɩnɩ. Nɩkpa
         ‑mumuë a 'kɔkɔmlɛ ‑wʋmö a ‑lɛ. ‑Muë 'bhöönɩ Zeluzalɛɛmö, ‑mumuë 'bhöönɩ Zwidee‑bhölɩɩ
         a ‑gwlɩ ‑mi'la 'wuë 'mö, ‑mumuë 'bhöönɩ'ɛ 'yuku 'yuku, ‑mä gïnyɛ yɔwʋ a pɩɔ
         'yli, mää Tiilɩ ‑nyɛ Sidɔɔ 'sɔ ‑wʋä. 18 Wa 'wuë, wa 'kä Zezwii 'yukwli ‑pʋnɩ 'n ɔ 'kʋä'ɛ yɛmanɩ a za, nza wa yiɛ. Nɩkpa
         ‑wa kää zuzukuzoku ‑gömöö 'n ɔ yuëë yɛmanɩ. 19 Nɩkpa 'wuë, wa yɩbhä wa 'kɔ kɛ zɩ. Ɛ'ɛ ‑bhö nyɩasɛ, ‑maa wa ‑kɔɔ kɛ zɩ cuu, Lagɔ
         'a 'mötɛɛnɔɔ a 'nglɩ 'mö, yɛmanɩ wa yɛmanɩɛ.Zezwii yɛ 'mäna ‑nyɛ ngäzɩ 'sɔ a dɛ bhïla(Matie 5.1-12)20 Wa glɩ ‑bhlɛ dɛ ‑bhʋlʋ ‑kpɔ, 'n Zezwii yiɛ 'ɔ ‑gänɩwaa ‑gömö yɩlɩ. Ɔ lɛ naa:«Abhʋa glɩnɩɛ 'pʋawaa, 'a ‑jɔlʋ!Ɛ'ɛ ‑bhö nyɩasɛ, ‑maa 'pɩwʋ mää Lagɔ 'kämanɩɛ, abhʋa ‑kälɩɛ ‑mä.21 Abhʋa ngɔmʋ lɩbhää mä'ä 'pɩwʋʋ, 'a ‑jɔlʋ!Ɛ'ɛ ‑bhö nyɩasɛ, ‑maa a yi lʋ.Abhʋa wiɛ zɩ'ɛ 'mɩɔɔ, 'a ‑jɔlʋ!Ɛ'ɛ ‑bhö nyɩasɛ, ‑maa a yi 'mäna nʋ.22 Nɩkpaa ‑kaanyɩ ‑gblɩɩ, wa ‑kaanyɩ wanyɩ yɔwʋ kpëti, wa ‑kaanyɩ wɛlɩzoku bhïlanɩ
         'n 'a nglɩɩ ‑kä ‑nyimaa, sɛ a glɩnɩɛ Nɩkpɛ a 'Yu a ‑nʋä a za, 'a ‑jɔlʋ! 23 Sɛ ‑bhʋlʋ ‑kpɔ 'la ‑sɩbhä wa dɩbawaa ‑gblɩ a‑a Lagɔ 'a bhla'mö a 'möbhïlanɩwaa. Zaa, wa ‑kaanyɩ'ɛ ‑sɩbhä ‑gblɩmöö, a nɩ nʋ 'mäna 'käda, ‑maa Lagɔ yeanyɩ ‑mä
         ɔ yɔwʋ ‑li a ‑li a ‑bɛ 'wlu nʋ.24 Abhʋa wʋlʋnɩwaa abhlɩ, ngäzɩ 'wʋ a 'kää ‑bhö!A yɛ mä'ä 'pɩwʋ 'a ‑li a ‑lii ghlɩnɩ 'wë.25 Abhʋaa kää mä'ä 'pɩwʋ a ‑lii 'wuë, ngäzɩ 'wʋ a 'kää ‑bhö!Ngɔmʋ yeanyɩ 'lɩbhä.Abhʋaa nʋä zɩ'ɛ 'mänaa, ngäzɩ 'wʋ a 'kää ‑bhö!A yi ‑kɔnɩ, a yi 'wi.26 Nɩkpaa 'wuë ‑kä a 'dɩ a dɩ ‑sɛɛ, ngäzɩ 'wʋ a 'kää ‑bhö!Bhla'mö a nɩkpaa ‑wa la a‑a wanyɩ Lagɔ a 'möbhïlanɩwaa, sa'a ‑sɩbhä wa dɩbawa
         sɛ a‑a wa 'dɩ a dɩ.»Zezwii lɛ -a nɩ ‑wa ‑a'a ‑gblɩwaa(Matie 5.38-48; 7.12)27 «Abhʋaa ‑pʋnɩɩɛ dɛ'ɛ 'yukwlii, abhʋa n nyɛɛ dɛ'ɛ 'dɩ nɩɩ: A nɩ ‑wa 'a ‑gblɩwaa. ‑Ɔ
         ‑nɩmö ‑wa, nɔ ‑li a ‑li 'wlu. 28 Ɔ ‑kamö bhätlɩnɩ, 'pɔ 'nyu. ‑Ɔ nʋʋmöä ‑lizoku 'wluu, bhibhe ɔ 'wlumö Lagɔ. 29 Nɩkpɛ ‑kä ‑na 'yukwli ‑bhlʋ 'mö 'pää, tuloo 'sɔnɛɛ. Nɩkpɛ ‑kä ‑na'a 'wʋpälekwii
         'wʋ 'libhïï, 'nyɔ 'dɩ ɔ 'kä ‑bänaa 'wʋ 'libhïmö. 30 ‑Ɔ ‑kamö zɛlaa, 'nyɔ. ‑Ɔ ‑kä ‑na ‑lu 'wʋ 'libhïï, tonyɩ 'yɩbhänɩ. 31 Sɛ a yɩbhää sɛ'ɛ wa nɩ 'zʋanyɩ 'tɩɩ, a nɩ 'zʋmö ‑sɩbhä a 'bhɩa. 32 Sɛ'ɛ n gbää nɩɩ, nɩkpaa ‑wa ‑waanyɩɛ a 'yize mö a ‑kä ‑waa, a nɩ tɩ ‑tɔnɩ nɩɩ,
         Lagɔ yeanyɩ yɩ 'ylimö a ‑lu 'nyɛ. Ɛ'ɛ ‑bhö nyɩasɛ, ‑maa 'nyinylolinʋwaa a'bhï,
         ‑sɩbhä wa 'zʋmöä. 33 ‑Wa nʋanyɩɛ ‑li a ‑li 'wlu a 'yize, 'mö a ‑kä ‑li a ‑li 'wlu nʋʋ, a nɩ tɩɛ ‑tɔnɩ
         nɩɩ, Lagɔ yeanyɩ yɩ 'ylimö a ‑lu 'nyɛ. Ɛ'ɛ ‑bhö nyɩasɛ, ‑maa 'nyinyolinʋwaa a'bhï,
         ‑sɩbhä wa 'zʋmöä. 34 ‑Wa 'kää 'a gɔgbɩɩ ‑sɛ a 'yize, 'mö a ‑kä gɔgbʋ 'pää, a nɩ tɩ ‑tɔnɩ nɩɩ, Lagɔ
         yeanyɩ yɩ 'ylimö a ‑lu 'nyɛ. Ɛ'ɛ ‑bhö nyɩasɛ, ‑maa 'nyinylolinʋwaa a'bhï, ‑sɩbhä
         wa 'zʋmöä. 35 ‑Sɩbhä a za n gbää nɩɩ, a nɩ ‑wa 'a ‑gblɩwaa. A ‑kä nɩkpɛ ‑li a ‑li 'wlu nʋ, 'n
         a ‑kä'ɛ nɩkpɛ gɔgbʋ 'nyɛɛ, a nɩ tɩ yɩ 'ylimö a ‑lu ‑kʋ. A ‑kä ‑sɩbhä 'zʋʋ, Lagɔtapɛ
         yeanyɩ yɩ 'ylimö a ‑lu 'kɔdʋ 'nyɛ, ɔ yeanyɩ ɔ 'yuë a yuë la. Ɛ'ɛ ‑bhö nyɩasɛ,
         ‑maa Lagɔ ɔbhlɩ, dlɩ zɛmö ɔ nɛnɩɛ nɩkpa 'wuë a dɔ'wʋ. ‑Ɔ 'nɩ 'ɔ ‑li a ‑lii yɩbhlɩnɩ
         oo, ‑ɔ yi 'kpʋkpʋnyɔ glɩnɩ oo, ɔ nɔ ‑li a ‑li 'wlu 'yize. 36 ‑Sɩbhä a za, sɛɛ a dɩba Lagɔ pää nɩkpa a ngäzɩdlɩɩ, a nɩ 'pämö ‑sɩbhä nɩkpa
         a ngäzɩdlɩ.»Tɩ ‑na 'lilɛ ‑zijle tunɩ(Matie 7.1-5)37 «A nɩ tɩ nɩkpa ‑zijle tunɩ, nzɩɩ Lagɔ tanyɩa ‑zijle tunɩmö. A nɩ tɩ nɩkpa a dɛ nɩɩ,
         'wa 'nyinylolii a gbʋʋ 'naa 'kʋä 'kwädlɩ ‑gömö 'bhöö nʋ, nzɩɩ Lagɔ tanyɩa'ɛ
         abhlɩ ‑sɩbhä nʋmö. ‑Maa a nɩ 'tatinɩ a'bhɩa a 'nyinylolii a gbʋ 'yi. ‑Sɩbhä a dɔ'wʋ
         Lagɔ yi a ‑nʋʋ 'yi 'tatinɩ. 38 A nɩ 'nyɛ a 'bhɩa. ‑Sɩbhä a dɔ'wʋ, Lagɔ yeanyɩ 'nyɛmö. Sɛ wa ‑kä'ɛ ‑lɛgɛ kʋ ‑këë,
         'n ɛ ‑kä'ɛ yie 'n wa gbaanɛ'ɛ 'wʋ 'n ɛ kwlinɩ'ɛ yɔwʋʋ, Lagɔ ‑kaanyɩ 'nyɛɛ yii, ‑sɩbhä
         ɔ 'kää 'zʋ. A ‑kä a 'kä 'nyɛ a sɛ a yɛkaa, Lagɔ ‑kaanyɩ 'nyɛɛ yii, sɩbhä ɔ 'kää
         yɛkamö.»39 'N Zezwii yuë'ɛɛ 'nine 'pänɩ, ɔ lɛ naa: «'Kukwlekänyɔ yi bhä ɔ 'likukwlekänyɔ
         ‑su ‑a? N'nn! 'N ɔ ‑kɔɔ ‑suu, wa 'sɔ ‑kpɔ 'bhʋkwa 'mö wa 'kää bhlinɩ. 40 ‑Sukuyu 'nɩɛ ‑lu ‑yi ɔ 'kä ɔ 'cɩanyɔ 'wʋ zi. ‑Maa ɔ ‑kä sasɛ 'cɩɛ 'wë 'tɩɩ, ɔ ‑nyɛ
         'ɔ 'cɩanyɔɔ 'sɔ, wa yi 'mö mlɩmanɩ. 41 ‑Na 'ylimö sukïbhë ‑kä ‑mä ‑wʋ, 'n a gbʋ ‑nɩmö plɛnɩɩ, sɛɛ ‑na 'lilɛ a 'ylimö
         a klekëyi a gbʋ ‑kamö bhä plɛnɩ 'nɩ? 42 ‑Nmö sukïbhëa ‑wʋä ‑naa 'ylimö 'n a gbʋ 'nɩ plɛnɩmöä, sɛ ‑n 'kä bhä ‑na 'lilɛ
         'dɩ 'nyɛ nɩɩ: 'Tua, yi n 'kä ‑mä ‑na 'ylimö a klekëyi ‑sɛ 'nɩ? 'Kwlɩsɔkänyɔ nɩmä,
         ‑sɛɛ ‑mä ‑na 'ylimö a sukïbhëa ‑a ‑wʋä ‑mä 'wë, ‑n 'kä sɛ yɩlɩ sɛ ‑yi, ‑n
         'kä bhäla ‑mä ‑na 'lilɛ a 'ylimö a klekëyi ‑sɛ.Suu ‑nyɛ 'wʋ bhïï 'sɔ a wɛlɩɩ(Matie 7.16-20; 12.33-35)43 Su a su 'nɩ tlʋ 'bhïzoku, suzokwë 'nɩ tlʋ'ɛ 'bhï a bhï. 44 ‑Maa swi a kii 'wuë, 'yɩ bhïï 'mö wa yɩbhlɩniɛ 'mö, miɛ nɩɩ: ‑Kpakaklɔkwa 'wlu,
         wa'a ‑sɛ ‑mä pɛ, wa'aa 'yɛ ‑zɩ ‑gbäglɛtɛlɩsu 'yli ‑bidlu ‑sɛ. 45 Nɩkpɛ ‑kä dlɩzɛmönanɩnyɔ glɩnɩɩ, 'ɔ dlɩ zɛmö a ‑li a ‑lii ‑yɩ ‑wʋä ‑mää, 'mö
         ɔ nʋä. Ɔ ‑kä'ɛ 'zokwë glɩnɩɩ, 'ɔ dlɩ zɛmö a ‑lizokuu ‑yɩ ‑wʋä ‑mää, 'mö ɔ
         nʋä. Sɛ'ɛ n gbää nɩɩ, nɩkpɛ ‑kä bhïlaa, 'saa suä ‑mä ɔ dlɩ zɛmöö, mɩɩ ghlɛnɔɔ
         ngli.‑Bïdii 'sɔ ‑kpɔ a ninea(Matie 7.24-27)46 Sɛ yɩ ‑wʋ ɔ 'mö 'n a laaa bhä 'kwädlɩ ‑Alowli ‑Alowli, 'n sɛ n nyanyɩɛ 'dɩɩ, a'a
         'zʋ bhä ‑sɩbhä 'nɩ? 47 A yɩɛ, nɩkpɛ a ‑mɔɔ yinɩɩɛ, ‑ɔ ‑pʋnɩɛ 'na wɛlɩɩ 'yukwli, sɛ yɩ gbää ‑ɔ zʋä ‑sɩbhä,
         ‑mɔ ɔ ‑nyɛ 'wlʋnɩɛ, 'mö n 'kanyɩɛ sʋlʋnɩ. 48 Nɩkpɛ ‑bhlʋ mɔɔ ‑wʋä ‑lɛ. Ɔ lɛ 'kää 'ɔ ‑budu 'sɩbhää yii, 'n ɔ yiɛ kpayi 'bhlu,
         'n ɔ yiɛ ‑mä 'bhʋkʋʋ 'mö 'ɔ kwaa 'sibhï, 'n ɔ yiɛ 'ɔ ‑buduu 'sɩbhä. 'Nyizakwëa
         lɩbhää 'ylɩ ‑bhlʋ 'möö, 'n gbisogbisonyu yiɛ tenyii zumanɩ 'n wʋ yiɛ wʋnyɩ ‑buduu
         'ylimö 'sɛlɩnɩ, ‑maa ‑buduu, glu wʋ ‑nyɔnʋä zaa, wʋ'ʋä tɛkäsɛ a'bhë 'mö zizo
         'lɩlɩlɩ. 49 ‑Maa nɩkpɛ ‑mɔmɔɔ mɔɔ ‑wʋ'ɛɛ ɔbhlɩ ‑lɛ. Ɔ lɛ 'kää ɔ ‑nʋʋ 'sɩbhää yii, ‑lɛ dʋdʋ
         'klʋ, ɔ'ɔɔ 'bhʋkʋ a'bhë 'mö 'bhʋɔmanɩ, 'n ɔ yuä ‑lɛ 'sɩbhä. Gbisogbisonyu 'sɛlɩnɩɛ
         wʋnyɩ ‑buduu 'ylimö cuu, 'n ‑buduu yiɛ bhli. Wʋ'ʋä ghäyɩ tʋʋ 'lɩlɩlɩ. ‑Ɔ ‑pʋnɩɛ
         'na wɛlɩɩ 'yukwli, sɛ yɩ gbää, ‑ɔ 'nɩ 'zʋä ‑sɩbhä, ‑lɛ a nɩkpɛ 'la 'mö ɔ ‑nyɛɛ
         'wlʋnɩɛ.»
         
            
               	Zɛlɔɔtɩ: Mɩɩ sɛɛ zɛmö nɩɩ, ‑ɔ gwɩ 'ɔ bhlɩɩ a 'wlumö.

               	Zwiidɩ: Tadee.

Zezwii yɛ 'slʋja a 'kifi a libhonʋnyɔ yɛmanɩ(Matie 8.5-13)71 Zezwii 'nyɛɛ nɩkpa wɛlɩ 'la 'wëë, 'n ɔ yiɛ 'wʋ ‑sɔ, 'n ɔ yiɛ ‑mä Kapɛnaɔmö mö.2 Mä Kapɛnaɔmö, Ghlʋmɛɛwaa a 'slʋja a 'kifi ‑bhlʋ, ‑mä ɔ glɩ a‑a. Nɩkpɛ 'la, ɔ libhonʋnyɔ
         ‑bhlʋ ‑ɔ ‑gälɔɔ tenyii dlɩ wʋʋ, 'mö gu 'lɩbhää, ɔ pö nyɛmʋba 'wʋ. 3 Zaa, ɔ 'nʋä Zezwii a wɛlɩɩ, 'n ɔ yoo Zwiiföwaa a 'kädɩ ‑mumuë 'wʋ tie, ɔ lɛ naa:
         «A mö a 'kä Zezwii yɔwʋ bhibhe, ɔ 'kä yi, ɔ 'kä na libhonʋnyɔɔ yɛmanɩ.» 4-5 Nɩkpa 'la 'n wa yiɛ mö. Wa ghlɛɛ ‑mä, 'n wa yiɛ ‑sɩbhä Zezwii 'tɩtɩ 'nyɛ 'n wa
         yoo tenyii yɔwʋ bhibhe, wa lɛ naa: «‑Yayaya, nɩkpɛ 'la ‑ɔ wäzɩmöä da'aa, ‑a yɩbhä
         nɩɩ yo 'wʋ, ‑maa 'nyɩɛ ɔ nɛnɩ dlɩ zɛmö. ‑Abhʋa Zwiiföwaa, ‑wa ɔ ‑wanyɩɛ, ‑a'a Lagɔbuduu a'bhë, mɔɔ 'sɩbhʋä.» 6 Wa gbää sa'a, Zezwii ‑nyʋä 'sɔ, 'n wa yiɛ mö. Wa möä, wa lɛ 'kä ‑mä 'slʋjeyii
         a 'ligbë 'mö ghlɛ, 'n ɔ yiɛ ɔ 'tuawa tie wa 'kä Zezwii gbanɩɛ mö. Ɔ lɛ naa: «A
         ‑kä möö, a 'nyɛ ‑Alowli 'dɩ nɩɩ, ɔ nɩ tɩ 'fʋ mä'ä ghlɛ. ‑Maa n'n‑ä ɔ pälapälasɛ
         ‑wʋ. 7 Nza n'n‑ä na'bhë 'wʋ ‑sɔ n 'kä ‑lɛ ɔ 'yila 'klʋ yi. ‑Maa ɔ nɩ bhïla wɛlɩkïbhë
         ‑bhlʋ cuu, nzɩɩ 'na libhonʋnyɔɔ 'kä yɛmanɩ. 8 Ɛ'ɛ ‑bhö nyɩasɛ, ‑maa na'bhë, n ‑yi 'kämanɩnyɔ a wɛlɩɩ. Dɛ n glɩɛ dɛ'ɛɛ, ‑mumuë
         'kämanɩɩ, 'n n 'kämanɩ'ɛɛ na a ‑mumuë. Na ‑nʋa n 'kämanɩɛ, n ‑kä ‑mɔ 'dɩ 'nyɛ
         nɩɩ: Mö! Mö ɔ möä. N ‑kä'ɛ ‑mɔmɔɔ 'dɩ 'nyɛ nɩɩ: Yi! Yi ɔ yiɛ. N ‑kä na libhonʋnyɔ
         'dɩ 'nyɛ nɩɩ: 'Zʋ sɛ'ɛ! ‑Sɩbhä ɔ zʋä.» 9 Wa 'nyɛɛ ‑sɩbhä Zezwii 'dɩɩ, 'n ngli yoo yɛ, 'n ɔ yiɛ ‑wa ‑gänɔɔ 'yi gö, ɔ lɛ naa:
         «Abhʋa n nyɛɛ dɛ'ɛ 'dɩ nɩɩ, nɩkpɛ a ‑mɔɔ 'tɛɛnɩɩɛ nɩkpɛ 'la a saa dlɩɩ, ‑mä Yizlaɛlɩ 'a ngëyii 'mö a ‑nʋa a gla'mö, n 'nɔɔ ‑bhlɛ tɛkäsɛ ‑mä 'ylɩmö.» 10 Zezwii gbää sa'a 'wëë, 'n 'slʋjeyii 'a tietiewaa yiɛ 'wlu sɩbhä, 'n wa yiɛ ‑mä
         'ɔ 'ligbëa 'mö mö. Wa lɛ 'bhöö 'lɛɛ, 'ɔ libhonʋnyɔɔ yɛ yɛmanɩ.Zezwii yɛ 'Kuzlenglɔɔ a yuu ‑ɔ 'ku a‑a gäla11 Zezwii 'bhööä ‑lɛ, glɔ ‑bhlʋ wa laa Nayinɩ, 'n ɔ yiɛ ‑mä mö, ɔ ‑nyɛ 'ɔ ‑gänɩwaa 'sɔ. Nɩkpa a 'kɔkɔmlɛ ‑gënuë 'n wa yiɛ mö. 12 Wa ghlɛɛ ‑lɛ glonuë 'wʋʋ, 'n wa ‑nyɛ ‑gäzɛsuwa yiɛ 'wʋ gbanɩ. ‑Mä ‑glɔ 'la 'mö
         a 'kuzlenglɔ ‑bhlʋ, 'ɔ nyɩbhɛlʋyuu ‑bhʋlʋ ‑kpɔ, mɔɔ 'kuä. 'Mö wa ‑wʋä zizaa mö
         dɔ'wʋ. ‑Glɔlowluwa a ‑vlʋgbʋ, wa ‑nyɛ 'kuzlenglɔ 'la ‑bhlinɩ 'wʋ 'n wa möä. 13 Zezwii 'yɩɛ nglɔ 'la 'ylɩmöö, 'n ɔ ngäzɩ yoo tenyii 'lɩbhä, ɔ lɛ naa: «Gɔɔ 'wʋ.»
         14 'N ɔ yiɛ ‑lɛ ‑gäzɛsuwaa yɔwʋ 'dio, 'n ɔ yiɛ ‑gäzɛlokwlii kɛ zɩ. 'N ‑gäzɛsuwaa yiɛ
         'nɩgbö. 'N Zezwii yiɛ nɩɩ: «Nyɛgbayu nɩmä, ‑amöö nyɩamöä dɛ'ɛ 'dɩ: Gɔlɔ!» 15 Zezwii gbää sa'a cuu, 'n nyɛgbayuu yiɛ gwë glɩnɩ 'n ɔ yiɛ bhïla. 'N Zezwii yoo
         ɔ ‑da yowʋ 'nyɛ. 16 Nɩkpa 'wuë, 'n zuzu yuëë ‑gömö 'bhöö. Wa 'wuë 'n wa 'ghlimanɩɛ Lagɔ a 'nglɩ
         'n wa nʋä: «Lagɔ yɛ 'ɔ ngëyii ɔ ‑sɛɛ ‑lɛ a ngäzɩdlɩ 'pä ɔ 'kɛ 'wʋ yi. Lagɔ a 'möbhïlanɩnyɔ 'kɔdɔ ‑kanyɩ jijo'wʋ 'wlʋ.» 17 Mä Zwidee‑bhölɩɩ 'mö 'n saa 'wuë, 'saa Zezwii nʋä a dɩɩ, 'n yɩ yiɛ ‑mä mlɩmanɩ.Zaa Batisɩ yɛ Zezwii nɩkpa 'wʋ tie(Matie 11.2-6)18 Wɛlɩ 'la 'wuë sɛ yɩ 'plɩɛ, 'n Zaa Batisɩ 'a ‑gänɩwaa yiɛ ‑sɩbhä wa 'bhidɩba 'nyɛ. Wa 'nyɔnyɩɛ, 'n Zaa Batisɩ yiɛ wa gla'mö a nɩkpa 'sɔ
         wäzɩ, 19 'n ɔ yuëë Zezwii 'wʋ tie, wa 'kɔ nimï 'yɩbhää mö nɩɩ: «Kliisɩ, Puënyɔɔ Lagɔ
         ‑sɛɛ ‑lɛ, ‑a ‑kʋnɩ a‑a, mö ‑n glɩnɩ bhä, ‑maa ɔ ‑gä bhä ‑bhlɛ nimï?» 20 Nɩkpa 'la, 'n wa yiɛ mö. Wa ghlɛɛ ‑mä, sɛɛ Zaa Batisɩ gbä a‑a wa nɩ 'yɩbhɔ nimïï,
         'n wa yoo ‑sɩbhä nimï 'yɩbhä. 21 ‑Maa 'tɛnyɩ 'la ‑bhʋlʋ ‑kpɔ 'mö, wa ‑wʋ ‑bhlɛ ‑lɛ ɔ yɔwʋ 'n ɔ yiɛ guzuwa a ‑bɛ yɛmanɩ.
         Nɩmɛnɛkäwa a ‑bɛ, 'n ɔ yuë'ɛɛ yɛmanɩmö. ‑Wa kää zuzukuzoku ‑gömöö, 'n ɔ yuënyɩɛ ‑gömö kpëti. 'Kukwlekäwa a ‑bɛ, 'n ɔ yuëë 'yila ‑dɩ.
         22 Zaa Batisɩ 'a ‑gänɩwaa lɛ 'kää möä yii, 'n Zezwii yuëë 'dɩ 'nyɛ, ɔ lɛ naa:
         «'Kukwlekäwa a yilaa do, kpälɛkpälɛwa nɛmö, 'zlalɩbhäwa yɛmanɩ, 'yukwïlagbögbakäwa
         a yukwïlaa do, ‑wa yɛ a‑a 'ku 'wëë, wa glɔ, ngäzɩwaa 'wuë, Lagɔ 'a 'Mänatɩtɩɩ
         kʋä 'wʋ ghlɛmö. ‑Li 'la 'wuë, 'a yilaa yɩlɩɛ dɛ'ɛ 'wʋ 'n ‑mii 'a yukwïlaa ‑ngöä,
         a nɩ mö a 'kä Zaa Batisɩ yɩ 'tɩtɩ 'nyɛ. 23 Yɩ 'wuë 'mö, ‑ɔ 'nɩ na za Lagɔ 'a 'yioo 'wʋ 'bhöö, 'ɔ ‑jɔlʋ!»Sɛ'ɛ Zezwii bhïlaa Zaa Batisɩ a dɛ(Matie 11.7-19)24 Zaa Batisɩ 'a tietiewaa möä 'wëë, nɩkpaa ‑wa su a‑a ‑lɛ ɔ yɔwʋ a 'yila 'klʋ 'n
         ɔ yiɛ Zaa Batisɩ a dɛ bhïla, ɔ lɛ naa: «'Saa a mö a bhä ‑mä 'muse 'klʋ kie? ‑Bʋbʋkwëyi
         a ‑mɛ 'vuu ziazianɩ 'mö, 'mö a mö a bhä 'ylɩmöä ‑a? 25 'N ɛ 'nɩ ‑bhö mii, 'saa a mö a bhä ‑mä ylɛɛ 'nɩ? Nɩkpɛ a ‑mɔɔ ‑plaa ‑banɩ a ‑banɩ
         'mö mɔ 'nɩɩ? 'Nɩɛ ‑wa wʋlʋä, ‑wa ‑suä wʋlʋnɩbanɩ 'möö, wʋlʋnɩbïdi wa glɩ'ɛ 'mö.
         26 A nɩ nyɩaaa ‑ka 'dɩ, 'saa a mö a bhä ‑mä ylɛɛ 'nɩ? Lagɔ a 'möbhïlanɩnyɔɔ 'nɩɩ? Nn, miɛ! 'Mö ɔ glɩnɩ a‑a ‑tiamö, ‑maa ɔ'bhë ɔ zi Lagɔ a 'möbhïlanɩnyɔ
         'wʋ. 27 Nyɩasɛ n'n‑ä ‑sɩbhä gbä, ‑maa ɔ dɛ yɩ cɛlɩɛ ‑mä Lagɔbɔgʋʋ 'mö nɩɩ:Yɩɛ, 'na ‑gbäglɛyii 'mö n tiee ‑mä ‑na 'yuku,ɔ 'kä ‑na'a 'yioo ‑sɛ.+28 'Dɩ n nyanyɩɛ dɛ'ɛ nɩɩ, mä'ä 'ylʋ zɛmö a nɩkpaa 'wuë gla'mö, nɩkpɛ a ‑mɔ 'kää
         'ghïli ‑ɔ 'kää Zaa Batisɩ 'wʋ zii, wa 'nɔɔ ‑bhlɛ gwälɩ. ‑Maa ‑sɩbhä yɩ ‑wʋ 'mö,
         'Pɩwʋ mää Lagɔ 'kämanɩɛ, ‑mä a ‑nɔ ‑bhlʋ, ɔ yi 'tikëyi glɩnɩ ‑kë, mɔɔ 'ghïliɛ mɔɔ ziɛ Zaa Batisɩ 'wʋ.»
         29 Nɩkpa 'la 'wuë, ‑wa nglu a‑a Zaa Batisɩ 'a Lagɔwɛlɩɩ 'wʋʋ, ‑Wa ‑nyɛ lapoomoni a 'wʋbhliwa
         'sɔ, Lagɔ 'mö wa nglunɩɛ 'n wa yiɛ 'wa 'nyinylolii yɩbhlɩnɩ. ‑Sɩbhä a za, 'n wa
         yiɛ Zaa Batisɩ ‑mä ghlɩ 'n ɔ yuëë 'wlu wɔlʋ. 30 ‑Maa Falizɩɛwaa ‑nyɛ Moyizɩ 'a Gböö a 'cɩawaa 'sɔ wabhlɩ, 'saa Lagɔ yɩbhä a‑a wa nɩ nʋʋ, nimï
         wa sɩ a‑a zaa, wa'aa a 'wʋ nglu Zaa Batisɩ 'kʋä 'wlu wɔlʋ.31 «Abhʋa ‑sɩkaa a nɩkpaa, 'saa a ‑nyɛ 'wlʋnɩ bhä, 'saa n 'kanyɩ bhä 'wʋ pälɩ 'nɩ?
         32 A 'kä ‑bhɩɛ 'yuë a ‑muë 'bhlinɩ'ɛ 'du 'mö, 'n ‑muë pä'ɛ ‑muë wɛlɩ 'wʋ nɩɩ:‑A yɛ a za ‑klɩmö bhlɩ, a'aa yɩ.‑A yɛ'ɛ 'lɩgbʋlwɩ bhlɩ, a'aa 'wi.33 Nyɩasɛ n'n‑ä ‑sɩbhä gbä, ‑maa Zaa Batisɩ yiɛ, ɔ'ɔ li lile a ‑lile, ɔ'ɔ 'nɩmä nʋ.
         A lɛ: Zuzukwëzokwë ɔ kää ‑gömö. 34 Nɩkpɛ a 'Yu ɔbhlɩ, ɔ yiɛ, ɔ li 'tɩɩ, ɔ nɩmä nʋ, ‑maa a lɛ: A yɩɛ, nɩkpɛ ‑mɔ nɩ, lililibho ‑nyɛ
         nʋnɩmälibho 'sɔ a 'yize ɔ kää. Lapoomoni a 'wʋbhliwa ‑nyɛ 'nyinylolinʋwa ‑mumuë
         'sɔ, wa bheyi ɔ glɩnɩɛ. 35 ‑Maa 'dɩ n nyanyɩɛ dɛ'ɛ nɩɩ, ‑mɔ Lagɔ tiee, ‑wa ngluä 'ɔ wɛlɩɩ 'wʋʋ, wa 'wuë mʋa
         zwiɛ kɛ ‑gömö nɩɩ, Lagɔ 'a 'nɛɛnɔɔ 'mö ‑mä yɩ 'bhöönɩɛ.»'Nyinyolinʋnglɔ yɛ Zezwii ‑li a ‑li 'wlu nʋ36 Falizɩɛyi ‑bhlʋ wa laa Simɔɔ, mɔɔ wäzɩnɩɛ 'ylɩ ‑bhlʋ 'mö Zezwii ‑mä 'ɔ 'ligbëa 'mö wa
         'kä 'wʋ linɩ. 'N Zezwii yiɛ ‑mä mö, 'n wa yiɛ li. 37 ‑Maa ‑mä ‑glɔ 'la 'mö 'nglɔ ‑bhlʋ ‑wʋ a ‑mä. 'Nyinylolinʋnglɔɔ ɔ glɩnɩɛ. Nglɔ 'la,
         ɔ 'nʋä nɩɩ, ‑mä Simɔɔ a 'ligbë 'mö Zezwii yɛ ‑mä lie möö, 'n ɔ yiɛ 'wʋ ‑sɔ,
         'n ɔ yiɛ ‑mä mö. Ɔ ‑su 'kplekii. Ɔ kä 'kpö a ‑mii pää nglɛ a nglɛ 'mö. 38 Nglɔɔ ghlɛɛ ‑mä, 'n ɔ yiɛ Zezwii nimï ghlɛnɩ. 'N 'mɩɔ yoo 'ylimö ghlɛ, 'n ɔ yiɛ
         'ɔ mɩɔɔ 'mö Zezwii 'a kplɩɩ ‑zlɛlɛ päla, 'n ɔ yiɛ 'ɔ 'wlu a nyukwëa yɔwʋ sɩɔnɩ.
         Ɔ swɩɩɩɛ yɔwʋ 'wëë, 'n ɔ yiɛ dlɩ gbönɩ, 'n ɔ yiɛ kpöö 'wʋ 'libhï, 'n ɔ yiɛ yɔwʋ
         'lɔ. 39 Ɔ ‑wʋä sa'a 'zʋ dɔ'wʋʋ, Falizɩɛyi Simɔɔ, ‑mä ɔ dlɩ zɛmö a dɔ'wʋ, ɔ lɛ naa: «Nɩkpɛ
         nɩ ‑kä a ‑tiamö Lagɔ a 'möbhïlanɩnyɔ glɩnɩɩ, nglɔ nɩ ‑ɔ zoo dɛ'ɛ kɛ, ɔ yi a 'saa‑nglɔ ɔ glɩnɩɛ ‑yi. Ɔ yi a sɛ ɔ glɩnɩɛ
         'nyinylolinʋnglɔɔ ‑yi.» 40 Zezwii yɩbhlɩnɩɛ Simɔɔ 'a dlɩpäsaa, ɔ lɛ naa: «Simɔɔ, n yɩbhä n ‑kamö 'dɩ 'nyɛ.»
         Ɔ lɛ naa: «‑Atʋ, bhïla.» 41 Zezwii lɛ naa: «Nɩkpa 'sɔ mʋa ‑wʋä ‑lɛ. Wa 'sɔ ‑kpɔ wa kä nɩkpɛ ‑bhlʋ a gɔgbʋ. ‑Mɔ
         kä ɔ mila a gwlɩ 'sɔ mila kʋgbä a gɔgbʋ. ‑Mɔ kä ɔ mila ngbï a gɔgbʋ. 42 Ɔ yɩlɩɛ sɛ ‑këë, ɔ ‑yi sɛ nɩɩ wa 'sɔ ‑kpɔ a gla'mö a ‑bhlʋ a'bhë 'nɩɛ bhɛnɩ ɔ
         'kä 'ɔ gɔgbʋʋ ‑sɛ zaa, 'n ɔ yiɛ yɩ gbʋʋ 'yi 'tatinɩ. Zaa, ‑na dɔ'wʋ, gɔgbɩkäwa 'la
         'sɔ ‑kpɔ gla'mö a ‑mɔɔ 'kä bhä tenyii nɩkpɛɛ ‑ɔ nuëë ‑li a ‑li 'la 'wlu ‑wa 'nɩ?»
         43 Ɔ lɛ naa: «Na dɔ'wʋ, ‑ɔ kä a‑a moni a ‑bɛ a gɔgbʋ 'n gɔgbʋlowlii yuä 'yi 'tatinɩɩ,
         mɔɔ 'kɔɔ tenyii ‑wa.» Zezwii lɛ: «Nn, miɛ ‑tiamö. 44 Zaa, ‑n yɩlɩ bhä nglɔ nɩ 'wʋ? N yiɛ dɛ'ɛ ‑na 'ligbë 'möö, ‑n ‑nɩɩɛ 'nyu 'nyɛ n
         'kä kplɩ yɔwʋ wɔlʋ, ‑maa ɔbhlɩ, 'ɔ 'ylimö a mɩɔɔ 'mö ɔ wɔlʋnɩɩɛ kplɩ yɔwʋ, 'n ɔ
         yiɛ 'ɔ 'wlu a nyukwëa yɔwʋ sɩɔnɩ. 45 N ‑nɩɩɛ ‑naa dlɩ gbönɩ, ‑maa ɔbhlɩ, sɛ ɔ 'maa 'kä a 'yɛ yii, 'na kplɩɩ a'bhë 'mö
         ɔ gbönɩɛ dlɩ 'yize. 46 ‑N ‑nɩɩɛ 'kpö 'wlu 'zʋ+. ‑Maa ɔbhlɩ, ɔ yɛ 'na kplɩɩ a'bhï 'kpö yɔwʋ 'lɔ. 47 Yɩ za n nyɩamöä dɛ'ɛ 'dɩ nɩɩ: Sɛ ɔ ‑waaa dɛ'ɛɛ, ‑sɩbhä ma‑a tulanɩɛ 'ylimö nɩɩ,
         ɔ ‑yi sɛ 'ɔ 'nyinylolii kɔkɔmlɛɛ a gbʋʋ, Lagɔ kʋ 'yi 'tatinɩ. ‑Maa nɩkpɛ a ‑mɔ pää
         dlɩ nɩɩ, 'ɔ 'nyinylolii ɔ nʋä Lagɔ 'tatinɩɛ 'yi 'nɩɛ ‑zuu, 'ɔ ‑wawʋʋ 'nɩɛ ‑zu.» 48 'N ɔ yiɛ nglɔɔ 'yi gö, ɔ lɛ naa: «Lagɔ ‑kamö ‑na'a 'nyinylolii a gbʋʋ ‑gömö ‑sɛ.»
         49 ‑Maa nɩkpa ‑mumuë ‑wa ‑nyʋä ‑wʋa 'wʋ linɩ dɔ'wʋʋ, Zezwii 'nyɛɛ ‑sɩbhä nglɔɔ 'dɩɩ,
         wa dila zɛmö a dɔ'wʋ wa lɛ naa: «N'nn! Sɛɛ nɩkpɛ ‑mɔ nɩ a wɛlɩ ‑wʋ bhä 'n ɔ bhɩa
         bhä nɩkpɛ a 'nyinylolii a gbʋ Lagɔ a 'nglɩ 'mö 'nɩ?» 50 'N Zezwii yi'ɛɛ nglɔɔ 'dɩ 'nyɛ, ɔ lɛ naa: «Sɛ ‑n 'tɛɛnɩɛ Lagɔ dlɩ a za, ‑n yɛ 'pʋ.
         Zaa, bhlɩ dlɩ sɛ, ‑n 'kä mö.»
         
            
               	Malasii 3.1.

               	'Wa mä'a a dɔ'wʋ, wa ‑kä lowlunyɔ 'kpö 'wlu zʋʋ, 'klʋkpamözʋzwɛɛ. 

'Ngwlɩ a ‑bɛ ‑gänɩmö a Zezwii81 ‑Mi'la 'plɩɛ 'wëë, 'n Zezwii yiɛ gwlɩ a ‑bɛ ‑gömö mö. ‑Gwlɩ 'kädɩ oo, ‑gwlɩ
         'tikïyie oo, 'n ɔ yiɛ ‑mä mö, 'n ɔ bhïlanɩɛ ‑mä Lagɔwɛlɩɩ. Sa'a ɔ biaa saa 'wuë
         'pɩwʋ mää Lagɔ 'kämanɩɛ a 'Mänatɩtɩɩ. 'Ɔ ‑gänɩwaa kʋgbä'sɔ ‑kpɔ muë, 2 ngwlɩ ‑mumuë ‑wa kä a‑a zuzukuzoku ‑gömö, 'n ‑muë ɔ yɛmanɩ a‑a kökä, wa 'mämö. Madalaa a 'ylikwii ‑bhlʋ wa laa
         Malii, Zezwii kpëti a‑a zuzukuzoku ngbi'sɔ ‑gömö mɔ, 3 'bhlɩlowli Eloodɩ a zɛmö a nɩkpɛ 'kɔdɔ ‑bhlʋ wa laa Kuza, ɔ 'lɛnglɛ Zaanɩ mɔ, 'nglɔ ‑bhlʋ wa laa Sizanɩ
         mɔ, 'n ngwlɩ ‑mumuë a ‑bɛ, ngwlɩ 'la, 'wa ‑lii wa kä a‑a, 'mö wa libhïä 'wʋ 'n
         wa kwänɩɛ Zezwii ‑nyɛ 'ɔ ‑gänɩwaa 'sɔ.Glʋglʋnyɔɔ a ninea(Matie 13.1-9; Maakö 4.1-9)4 ‑Lɛ a 'tɛnyɩ 'la 'mö, ‑gwlɩɩ 'wuë ‑gömö, ‑mä nɩkpa 'bhöönɩɛ 'n wa yinɩɛ Zezwii.
         Wa zumanɔɔɔ yɔwʋ tenyii, 'n ɔ yuëë 'nine 'pänɩ, ɔ lɛ naa: 5 «Glʋglʋnyɔ ‑bhlʋ mɔɔ möä ‑mä 'ɔ 'lagblɛɛ 'mö lile 'mlɩɛ.+ Ɔ ‑wʋ 'mlɩ dɔ'wʋ 'n lileyʋ ‑mumuu yiɛ ‑mä 'lagblɛɛ jijo'wʋ a 'yioo 'wʋ bhlinɩ. 'N
         'plɩplɩwaa yuä 'wʋ nɛmönɩ, 'n zɩɩ yiɛ yi 'n yɩ yuä li. 6 'N yʋ ‑mumuu yi'ɛɛ ‑lɛ kpayi 'klʋ bhlinɩ, 'n wʋ yiɛ ‑pa mi. ‑Maa ‑lɛ a dʋdʋʋ 'nɩɛ
         'nyu 'mö ‑kä zaa, 'n ‑gbɔkwälɩɩ yiɛ 'wʋ si. 7 'N yʋ ‑mumuu yi'ɛɛ ‑mä ‑dɛglaswi a ‑duvï jijo'wʋ bhlinɩ. ‑Duvïï tɛpɔnɩɛ 'wʋʋ,
         'n yɩ yiɛ lile a ‑gbɔkwälɩɩ 'wlumö ‑gbïli, 'n yɩ yiɛ 'ku. 8 ‑Maa yʋ ‑mumuu bhlinɩ'ɛ ‑lɛ dʋdʋ a ‑dʋdʋ 'wʋ, 'n wʋ yiɛ 'pʋ, 'n wʋ yiɛ fötɩ. 'Gwla
         ‑bhlʋ kä 'yʋ a gwlɩ ngbï 'yli. Zaa, ‑ɔ ‑kä 'yukwïla 'wlu ‑kä, ɔ nɩ 'nʋa ‑bhlɛ.»Glʋglʋnyɔɔ a ninea a zɛmösɛsaa(Matie 13.10-23; Maakö 4.10-12)9 Zezwii 'pää nine 'la 'wëë, 'n 'ɔ ‑gänɩwaa yoo nimï 'yɩbhä. Wa lɛ naa: «Nine nɩ ‑n 'pää dɛ'ɛɛ, sʋlʋnɩnyɩɛ ‑ka a zɛmö.»
         10 Ɔ lɛ naa: «Abhʋa abhlɩ, Lagɔ slʋnanyɩ, nzɩɩ 'pɩwʋ mä ɔ 'kämanɩɛ a wɛlɩɩ, a 'kɩ 'mö 'nʋ. ‑Maa ‑muë'la wabhlɩ, 'nini a 'yize n 'nyɛnuë 'mö 'dɩ.
         Nza,'wa yilaa lɩɛ, 'n wa 'nɩ 'yɩɛ ‑lu 'ylɩmö.Wa ‑pʋnɩɛ 'fʋ 'yukwli, 'n wa 'nɩ 'nʋä ‑lu 'mö.+11 ‑Maa glʋglʋnyɔɔ a ninea a zɛmö ma‑a nɩɩ: Lileyʋʋ, mʋʋ glɩnɩɛ Lagɔ 'a wɛlɩɩ. 12 ‑Lɛ 'yio 'wʋ, dɛɛ lileyʋʋ bhlinɩɛ 'n zɩɩ yuä lii, ‑mumuë ‑nyɛ ‑lɛ 'wlʋnɩ. Wa ‑kä
         Lagɔ 'a wɛlɩɩ 'nʋ cuu, 'n Sataa yiɛ, 'n ɔ sʋänyɩɛ dlɩ zɛmö, wa tɩa Lagɔ dlɩ 'tɛɛnɩ,
         wa tɩa 'pʋ a za. 13 ‑Mumuë ‑nyɛ kpayidʋdʋ 'wlʋnɩ. Wa ‑kä Lagɔwɛlɩɩ 'nʋʋ, 'mänasɛ wa ngwliɛ 'wʋ, ‑maa
         wa 'niɛ sasɛ dila zɛmö 'zʋ. 'Ylɩya 'mö, wa kɩ dlɩ 'wʋ, ‑maa 'klɩyɩyɛ ‑kʋä yɩ za
         ghlɩ cuu, kɛ'mö wa sɩɛ. 14 ‑Mumuë ‑nyɛ dʋdʋʋ ‑wʋ kää ‑dɛgla 'wʋ 'wlʋnɩ'ɛ wabhlɩ. Wa nʋ Lagɔ 'a wɛlɩɩ 'wë,
         ‑maa mä'ä 'pɩwʋ a dlɩpäpʋ ylʋä. Wʋlʋnɔ ‑nyɛ mä'ä 'pɩwʋ a ‑lii 'wuë 'sɔ a tʋʋ
         lɩbhʋä, 'n yɩ gbʋ plɛnuëë tenyii 'n wa dlʋä Lagɔ 'a wɛlɩɩ 'wʋ, 'n wa teklinɔɔ
         'wʋ. 15 ‑Maa nɩkpa ‑mumuë ‑wʋ ‑lɛ, mʋa ‑nyɛ dʋdʋ a ‑dʋdʋʋ 'wlʋnɩɛ wabhlɩ. Wa ‑kä Lagɔwɛlɩɩ
         'nʋʋ, mʋa ngluniɛ dlɩ a dlɩ 'mö 'wʋ, 'n wa zwiɛ dila zɛmö. Dɛ wa kää sɛ 'n wa
         nyɔnʋä ‑lɛ kɛ 'n wa tlʋä 'bhï a bhï.'Napɛɛ a ninea(Maakö 4.21-25)16 Nɩkpɛ 'nɩ ‑dɩ 'napɛ 'yi 'wë, ɔ 'kɛ ‑lu 'wlumö ‑gbïlii, ɔ 'kɛ'ɛ ‑bhɛlɛ zɛmö 'zʋ.
         ‑Maa wa ‑kä 'napɛ 'yi ‑dɩɩ, ghäyɩ wa bizee, nzɩɩ ‑wa plɛɛ ‑mä ‑budu 'mö 'käa
         sasɛ sɛ yɩlɩ. 17 'Saa ziza‑a, wʋ yi 'ylɩ ‑bhlʋ 'mö zɛmö 'wlʋ. 'Saa nɩkpa 'nɩɛ 'wʋ yɩlɩɩ, wʋ yɩ 'ylɩ
         ‑bhlʋ 'mö 'ylɩmö yoo. 18 Zaa, a nɩ ‑yi 'yukwlipʋnɩsɛ. Ɛ'ɛ ‑bhö nyɩasɛ, ‑maa ‑ɔ kää, 'mö wa nyɛɛ. ‑Ɔɔɔ kää,
         'ɔ 'saa ɔ gbää ɔ kää, 'mö wa sɔɔ kä'mö.»‑Wa glɩnɩɛ bhä Zezwii 'a waa?(Matie 12.46-50; Maakö 3.31-35)19 'Ylɩ ‑bhlʋ 'mö, Zezwii a ‑daayuë ‑nyɛ ɔ ‑da sɔ, mʋa mɔɔ 'ylɩmöä. ‑Maa nɩkpa 'kɔkɔmlɛ
         so yɔwʋ zaa, wa'aa dɛ wa 'kä ghlɛnɩ wa 'kɔ yɔwʋ ghlɛɛ ‑yi. 20 'N wa yiɛ Zezwii 'dɩ 'nyɛɛ mö nɩɩ: «‑Na ‑da ‑nyɛ ‑na ‑daayuë 'sɔ, wa ‑wʋ ‑mä 'pɩwʋ.
         Wa yɩbhä wa ‑kamö 'ylɩmö.» 21 Wa 'nyɔɔ sa'a 'dɩɩ, ɔ lɛ naa: «‑Wa ‑pʋnɩɛ Lagɔ 'a wɛlɩɩ 'yukwli, sɛ yɩ gbää ‑wa
         nɛmöä ‑sɩbhä, mʋa glɩnɩɛ na ‑da, mʋa glɩnɩɛ na ‑daayuë.»Zezwii yɛ 'vuu 'kɔdʋ 'nigba(Matie 8.23-27; Maakö 4.35-41)22 'Ylɩ ‑bhlʋ 'mö, 'n Zezwii yiɛ 'ɔ ‑gänɩwaa 'dɩ 'nyɛ nɩɩ: «A‑a nɩ 'plɩnɩ ‑mä nyuu a kïkë ‑mä'la ‑gömö.» 'N wa yiɛ 'gɔlʋ
         'wʋ 'libhï 'n wa yiɛ mö. 23 Wa ‑wʋ ‑lɛ 'nyu 'klʋ, 'n Zezwii yiɛ ngämö. Wa ‑wʋ mö dɔ'wʋ 'n 'vuu 'kɔdʋ 'kɔdʋ
         yiɛ yi. 'N nyuu a ‑gbɔkwälɩ bhlinɩɛ ‑mä gɔlʋʋ 'mö, wʋ lɛ 'kä 'wlu 'mla. Wa ‑yi
         sɛ nɩɩ, 'kwie 'mö wa ‑wʋä. 24 Zaa, n wa yiɛ Zezwii yɔwʋ 'dio 'n wa yoo gäla. Wa lɛ: «‑Atʋ, ‑Atʋ, ‑abhʋaa kuaa!»
         Zezwii gɔlɔɔ, 'n ɔ yiɛ 'vuu ‑nyɛ nyuu a ‑gbɔkwälɩ 'sɔ 'wʋ 'kpanɩ 'n yɩ yiɛ donɩ.
         'N saa 'wuë yiɛ vlɩɩ plɛ. 25 'N ɔ yiɛ 'ɔ ‑gänɩwaa nimï 'yɩbhä nɩɩ: «Sɛ yɩ ‑wʋ ɔ 'mö 'n a 'nɩ bhä Lagɔ dlɩ
         'tɛɛnɩ 'nɩ?» Wa 'wuë nganɔ, 'n zuzu yuëë ‑gömö 'bhöö 'n wa 'yɩbhäyɩbhänɩɛ
         nimï nɩɩ: «'Ɔ! 'Saa‑nɩkpɛ bhä sɛ ‑ma nɩ dɛ'ɛ, 'n ɔ ‑kä bhïlaa 'n 'vuu ‑nyɛ nyuu
         'sɔ zo bhä 'klʋkpamö 'nɩ?»Zezwii yɛ nɩkpɛ zuzukuzoku ‑gömö kpëti(Matie 8.28-34; Maakö 5.1-20)26 Wa möä ‑këë, wa 'tʋä nyuu, Zelaza‑bhölɩɩ, ‑ɛ ‑nyɛ Galilee‑bhölɩɩ gögönɩɛ
         'yii, 'n wa yiɛ ‑mä ghlɛ. 27-29 Gɔlʋʋ köbhää 'kïkë, Zezwii kwliɛ cuu, 'n bhlɩ 'la a ‑glɔ ‑bhlʋ 'mö a nɩkpɛ yoo
         gbanɩɛ yi. Nɩkpɛ 'la, zuzukuzoku ɔ kää ‑gömö. Yɩ kɔ ‑gömö gwälɛ. ‑Sɩbhä a
         za, sɛɛ ɔ'ɔ gʋʋ ‑budu 'mö 'n ɔ glɩnɩ ‑mä lesikpï jijo'wʋ a da yɛ 'mö gwälɛ. Ɔ'ɔ
         päla ‑bäna 'mö. 'Ɔ bhɩɩ ‑nyɛ 'ɔ swɩɩ 'sɔ 'gogwi wa gwaniɛ 'kwädlɩ, ‑maa ‑sɩbhä
         ɔ diɛ 'yize. Dɛɛ nɩkpɛ 'nɩɛ ‑wʋ, 'n zuzukuzokuu ‑nyɔɔ möä ‑lɛ. Nɩkpɛ 'la mɔɔ möä Zezwii gbanɩɛ. Zezwii 'yoo 'ylɩmö cuu, 'n ɔ
         yiɛ gbʋ ‑dɩ, ɔ lɛ naa: «Zuzukwëzokwë, ‑nmö n nyɛɛ 'dɩ, 'bhöö nɩkpɛ nɩ ‑gömö.» Zezwii gbää ‑sɩbhä cuu, 'n nɩkpɛ
         yiɛ tenyii 'mö 'kpa, 'n ɔ yiɛ ‑lɛ ɔ dlɩ 'mö zɛmö bhli, 'n ɔ yiɛ nyla, ɔ lɛ naa:
         «Lagɔtapɛ a 'yu Zezwii, sɛ ‑n lɛ ‑kaa bhä 'wʋ gbänɩ 'nɩ? N bhiamö yɔwʋ, ‑yayaya,
         ‑tɩɩa 'klɩ 'yɩa.» 30 'N Zezwii yoo nimï 'yɩbhä nɩɩ: «‑A 'yɩ bhä ‑na 'nglɩ?» Ɔ lɛ naa: «Na nglɩɛ 'Kɔkɔmlɛ.»
         Nyɩasɛ ɔ'ɔɔ ‑sɩbhä gbä, ‑maa zuzukuzokuu ‑yɩ ‑wɔɔɔ ‑gömöö, yɩ'ɩɛ muënɩ. 31 'N zuzukuzoku 'la yiɛ Zezwii yɔwʋ bhibhe. Yɩ lɛ naa: «‑Yayaya, ‑tɩnyɩ ‑mä glu a ‑jie
         'mö 'pä.» 32 ‑Lɛ wa yɔwʋ a ‑gäga ‑bhlʋ 'wlu, kokotie a ‑zɩkpa 'käda ‑wʋ a ‑mä. Yɩ ‑wʋ ‑mä 'wʋ
         li dɔ'wʋ. 'N zuzukuzokuu yi'ɛɛ Zezwii yɔwʋ bhibhe. Yɩ lɛ naa: «'Tatinɩnyɩ 'yi ‑a 'kä
         ‑mä kokotie 'la 'mö plɛ.» 'N Zezwii yiɛ 'wʋ nglu. 33 'N yɩ yiɛ nɩkpɛɛ ‑gömö 'bhöö, 'n yɩ yiɛ ‑mä kokotiea 'mö plɛ. Yɩ plɩɛ 'mö cuu,
         kokotiea 'wuë, 'n yɩ yiɛ ‑mä ‑gägaa 'wlu 'bhöö 'n yɩ yiɛ ‑mä 'nyu 'mö sɛ 'sulo.
         'N nyuu yiɛ 'lɩbhä.34 Yɩ ‑gänɩwaa 'yɩɛ ‑sɩbhä 'ylɩmöö, 'n wa yiɛ futo. ‑Mä glɔ 'mö ‑nyɛ ‑mä 'kwlɛgligbï
         'wʋ 'sɔ, 'n wa yiɛ ‑mä yɩ 'dɩ bia. 35 Nɩkpa 'nwiɛ 'n wa yiɛ yi wa 'kä 'saa 'plɩɛ ‑mä 'ylɩmö. Wa ghlɛɛ ‑lɛ, 'n wa yiɛ
         Zezwii ‑lɛ ghlɩnɩ, nɩkpɛɛ zuzukuzokuu 'bhööä ‑gömö gïlo yɔwʋ, ɔ yɛ yɛmanɩ, ɔ
         ‑pla 'mö, ɔ ‑wʋ 'tɩɩ. 'N nganɔ yuëë 'wʋ yinɩ. 36 ‑Maa ‑wa ‑wʋ a‑a ‑lɛ Zezwii yɔwʋʋ, mʋa 'nyʋää sɛɛ nɩkpɛɛ yɛmanɩɛ a 'tɩtɩ. 37 Zelaza‑bhölɩɩ 'mö a nɩkpaa 'wuë, wa 'nwiɛ, nganɔ a za 'n wa yiɛ Zezwii yɔwʋ bhibhe,
         wa lɛ naa: «‑A bhiamö, 'bhöö mä'ä ‑a'a bhlɩɩ 'mö.» 'N Zezwii yiɛ gɔlʋʋ 'mö
         ‑gbälɛ ɔ 'kä mö. 38 ‑Maa ɔ lɛ 'kää möä yii, nɩkpɛɛ zuzukuzokuu 'bhööä ‑gömöö, ɔ lɛ naa: «N bhiamö
         n 'kä 'mämö.» ‑Maa Zezwii 'nɩɛ 'wʋ nglu, ɔ lɛ naa: 39 «Mö 'ligbë 'mö, ‑li a ‑li 'wuë Lagɔ nʋʋmöä 'wluu, n 'kä ‑mä a ‑nʋa yɩ 'tɩtɩ
         'nyɛ.» Nɩkpɛ 'la, 'n ɔ yiɛ mö, ‑mä ‑glɔɔ 'wuë 'mö, 'n ɔ yiɛ ‑mä sɛɛ Zezwii puoo
         a 'tɩtɩ bia.Zezwii yɛ nglɔɔ ‑jɛzlɛzlɛɛ lɩbhää yɛmanɩ(Matie 9.18-26; Maakö 5.21-43)40 ‑Mä nyuu a kïkë ‑mä'la ‑gömö mää Zezwii 'bhöö a‑a, ‑mä ɔ möä nimï. Nɩkpa
         a ‑bɛ ‑kʋnɔɔ a ‑mä, zaa 'n wa yoo 'yio 'wʋ yi. 41-42 'N nɩkpɛ ‑bhlʋ yoo yinɩ. Lagɔbudu a 'kifi ɔ glɩnɩɛ. Ɔ nglɩɛ Zayilwiisɩ. Ɔ kä nglʋyu ‑bhlʋ ‑kpöö. Yu 'la kä 'ylʋbö
         kʋgbä'sɔ a sɛ. Nɩkpɛɛ ghlɛɛ ‑lɛ Zezwii a dlɩ 'möö, 'n ɔ yiɛ ‑kokomïladigbï glu
         'pä. Ɔ lɛ naa: «‑Atʋ ‑yaya, yi ‑a 'kä ‑mä 'na mä'a mö, ‑maa na nglʋyuu ‑bhʋlʋ
         ‑kpɔ, ɔ ‑wʋ 'ku dɔ'wʋ.» Zezwii ‑wʋä ‑mä mö dɔ'wʋʋ, nɩkpa sunɔɔ ‑gbʋgbʋ. 43 ‑Mä ‑bʋbʋ 'la jijo'wʋ, 'nglɔ ‑bhlʋ ‑wʋmö a ‑mä. Gu kɔɔ ‑bhlɛ 'ylʋbö kʋgbä'sɔ
         'lɩbhänɩ. ‑Jɛzlɛzlɛɛ lɩbhɔɔ. 'Ɔ 'saa ɔ kä a‑a 'wuë, ɔ kʋ ‑mä ‑dʋtaawaa kä'mö
         plɩnɩ 'wë 'lɩlɩlɩ, ‑maa ‑bɛ 'nɔɔ yɛmanɩ. 44 Lɛ a nglɔ 'la, mɔɔ ghlɛnɩɛ Zezwii nimï, 'n ɔ yiɛ 'ɔ ‑bäna 'kädaa a kpulu kɛ zɩ.
         Ɔ zuä kɛ, ɔ lɛ zʋ a sɛ'ɛ cuu, 'ɔ dluu yɛ donɩ. 45 'N Zezwii yiɛ 'nɩgbö, ɔ lɛ naa: «‑Ɔ zɩɩɩ bhä kɛ 'nɩ?» Nɩkpa 'wuë lɛ ɛ'ɛ ‑bhö muë.
         'N Piɛlɩ yiɛ gbʋ ‑dɩ, ɔ lɛ: «‑Atʋ, nɩkpa 'wuë ‑wa binɩmöä, ‑wa 'susunɩɛ ‑mä wa
         ‑kamö yɔwʋ 'dio a za‑a, muëë.» 46 ‑Maa Zezwii lɛ naa: «Sɛ'ɛ n gbää nɩɩ, nɩkpɛ ‑kaa kɛ zɩ. Ɔ zɩɩɩɛ kɛɛ, n yɩbhlɩmanɩ
         sɛ nɩɩ 'mötɛɛnɔ ‑kaa 'mö 'bhöö.» 47 Nglɔɔ 'yɩɛ 'ylɩmö nɩɩ, ɔ'ɔa'a zizosɛ ‑kä, ɔ 'wuë nganɔ a za, ɔ ‑wʋ tɩtlɛnɩ dɔ'wʋ,
         'n ɔ yiɛ yi, 'n ɔ yiɛ ‑lɛ Zezwii a dlɩ 'mö ‑kokomïladigbï glu 'pä. Nɩkpabhë a
         'yila 'klʋ, sɛ yɩ ‑wʋä 'mö 'n ɔ yiɛ Zezwii kɛ zɩ, 'n ɔ zoo kɛ cuu a sɛ ɔ yɛmanɩɛ,
         'n ɔ yiɛ yɩ 'wuë 'mö ‑sɛnɩ. 48 Zezwii lɛ naa: «Na 'yu, sɛ ‑n 'tɛɛnɩɛ Lagɔ dlɩ a za, ‑n yɛ yɛmanɩ. Zaa, bhlɩ dlɩ sɛ
         ‑n 'kä mö.»49 Zezwii kɩ ngli cuu 'n nɩkpɛ ‑bhlʋ yiɛ ‑lɛ 'wʋ ghlɛnɩ. Ɔ 'bhöönɩ ‑mä Zayilwiisɩ
         a 'ligbë 'mö. Ɔ lɛ naa: «Zayilwiisɩ, yuu yɛ 'ku, ‑maa tɩ nyɩasɛ ‑Atʋ bʋanɩ.» 50 Ɔ gbää sa'aa, Zezwii lɛ naa: «Zayilwiisɩ, tɩ ngänɩ, kä dlɩ 'wʋ 'yize ‑maa ‑na'a
         yu yi yɛmanɩ.» 51-53 'N wa yiɛ mö. Wa ghlɛɛ ‑mä 'ligbë 'möö, wa lɛ 'bhöö'ɛ, nɩkpaa 'wuë, yuu yɛ
         'ku a za, ngäzɩ lɩbhʋä, wa wi. 'N Zezwii yuëë 'dɩ 'nyɛ nɩɩ: «A gɔɔ 'wʋ, ‑maa yuu
         'nɩɛ ku‑u, ‑maa ngämö ɔ ngämöä.» Ɔ gbää sa'a, wa 'wuë, wa ‑yi sɛ nɩɩ, yuu
         yɛ 'ku zaa, 'n wa yoo gla pälɩ. Zezwii lɛ naa: «Piɛlɩ mɔ, Zaa mɔ, Zaakö 'n yuu a
         ‑da ‑nyɛ ɔ dɩba 'sɔ, wa 'yize mʋa nɩ plɛmö ‑mä ‑budu 'mö, yuu a ‑gäzɛɛ nimï.»
         'N wa yiɛ ‑mä plɛ. 54 'N Zezwii yiɛ yuu a ‑gäzɛɛ sɔ köbhänɩ, 'n ɔ yiɛ wɛlɩ ghäyɩ 'pä, ɔ lɛ naa: «Na
         'yu, gɔlɔ!» 55 ‑Gba ‑bhʋlʋ ‑kpɔ 'mö 'n yuu yiɛ gɔlɔ 'n ɔ yiɛ 'wʋ ‑sɔ. Zezwii lɛ naa: «A nɩ 'nyɔ
         lile ɔ 'kä li.» 56 Yuu a ‑lowluwaa, 'n zuzu yuëë ‑gömö 'bhöö. ‑Maa Zezwii lɛ naa: «Wɛlɩ nɩ 'dɛɛ,
         a nɩ tia nɩkpɛ 'nyɛ.»
         
            
               	‑Mä 'wa mä'a a dɔ'wʋ, wa'aa lileyʋʋ glʋ, ‑maa 'mlɩ wa mluä. 

               	Ezayii 6.9.

Zezwii yɛ 'ɔ ‑gänɩwaa kʋgbä'sɔ ‑kpɔ tie(Matie 10.5-15; Maakö 6.7-13)91 'Ylɩ ‑bhlʋ 'mö 'n Zezwii yiɛ 'ɔ ‑gänɩwaa kʋgbä'sɔ ‑kpɔ 'wlu 'yɩbha. 'N ɔ yuëë
         tie wa 'kä ɔ 'nglɩ 'mö zuzukuzokuu ‑gömö 'kämanɩ wa 'kɩ nɩkpa ‑gömö kpëti, wa 'kä'ɛ guzuwa yɛmanɩ. 2 Ɔ lɛ naa: «A nɩ mö, 'pɩwʋ mää Lagɔ 'kämanɩɛ a 'Mänatɩtɩɩ, a 'kɩ saa 'wuë bia, a 'kä'ɛ guzuwaa yɛmanɩ.» 3 'N ɔ yuëë 'dɩ 'mö zʋ, ɔ lɛ naa: «A ‑kä möä yii, a nɩ tɩ 'yiobhlinɩlu ‑su. A
         nɩ tɩ nɛmönɩpeyi ‑su, a nɩ tɩ ‑kotoku ‑su, a nɩ tɩ lile ‑su, a nɩ tɩ moni ‑su, a
         nɩ tɩ ‑banɩ 'sɔ 'sɔ ‑su. 4 A ‑kä glɔ 'mö ghlɛ 'n nɩkpɛ ‑kaanyɩ pälaa, a nɩ gʋʋ ‑lɛ 'ligbë 'la 'mö ‑këë
         'a mömötɛnyɩɩ ‑kä ghlɛ a 'kä mö. 5 ‑Maa a ‑kä glɔ ‑mumuu 'mö ghlɛ 'n ‑mä a ‑nʋa 'nanyɩ pälaa, a nɩ 'plɩ. ‑Maa a ‑kä
         möä yii, a nɩ gbɔtɔ 'a kplɩzɛmödʋdʋʋ. ‑Sɩbhä a dɔ'wʋ, ‑mä a ‑nʋa yi sɛ yɩbhlɩmanɩ
         nɩɩ, wa ‑nyɛ Lagɔ 'sɔ a jijo'wʋ a wɛlɩa'aa.» 6 Zezwii 'zuëë 'dɩ 'mö 'wëë, ‑mä ‑gwlɩɩ 'wuë ‑gömö 'n wa yiɛ ‑mä Lagɔ 'a 'Mänatɩtɩɩ
         biaamö, 'n wa yɛmanɩɛ ‑mä a guzuwaa.Sɛ'ɛ Eloodɩ gbää Zezwii a dɛ(Matie 14.1-12; Maakö 6.14-29)7 ‑Lɛ a 'tɛnyɩ 'la 'mö, Eloodɩ ‑ɔ 'kämanɩɛ Galilee‑bhölɩɩ ‑gömöö, ɔ 'nʋä ‑li 'la 'wuë a 'dɩɩ, 'n nyɛmʋ yoo
         'wʋ lu. Ɛ'ɛ ‑bhö nyɩasɛ, ‑maa ‑wa 'nyɔɔ Zezwii a 'tɩtɩɩ, wa gla'mö ‑mumuë lɛ naa:
         «Zaa Batisɩ mɔɔ 'wlʋä glu.» 8 ‑Mumuë lɛ naa: «Elii mɔɔ yinɩɛ 'wʋ 'sɔ 'pɩwʋ.» 'N ‑mumuë nʋä wabhlɩ nɩɩ: «Lagɔ
         'a bhla'mö a 'möbhïlanɩwaa, wa gla'mö a ‑nɔ ‑bhlʋ mɔɔ 'wlʋä glu.» 9 ‑Maa Eloodɩ a'bhë, sɛ'ɛ ɔ nʋä nɩɩ: «'Ɔ! Zaa Batisɩ, n nɛ wa nɩ ‑doo a 'wlu zaa,
         wa kɔ a yɩ 'wlu ‑dɩ nɩɩ, nɩkpɛ ‑mɔ nɩ ‑ɔnyɩ 'dɩ wa sɛɛ sɛ'ɛɛ, dɛ ɔ 'bhöönɩ bhä
         'nɩ?» Sa'a ɔ gbää, nza ɔ yɩbhää ɔ 'kä Zezwii 'ylɩmö.Zezwii yɛ nɩkpa a 'dwi 'sɔ nɩkpa a gwlɩ kʋgbä (5.000) lile 'nyɛ(Matie 14.13-21; Maakö 6.30-44; Zaa 6.1-14)10 Mää Zezwii tie a‑a 'ɔ tietiewaa, 'n wa yiɛ ‑mä 'bhöönɩ. 'N wa yoo 'saa 'wuë wa nʋä ‑mä a 'tɩtɩ 'nyɛ. Wa 'nyɔɔ
         'tɩtɩ 'wëë, 'n ɔ yuëë 'wʋ 'libhï, ɔ ‑nyʋä 'sɔ a 'yize, glɔ ‑bhlʋ wa laa Bɛtɩsayidaa
         a pɩɔ 'yli 'n wa yiɛ ‑mä mö. 11 ‑Maa nɩkpa 'wuë, wa 'nʋä wa mömötɩtɩɩ, 'n wa yuëë 'bɩwʋ mö. Wa ghlɛɛ ‑mä,
         Zezwii 'nuëë 'wlu sɩbhä, ‑maa 'pɩwʋ mää Lagɔ 'kämanɩɛ a wɛlɩɩ, 'mö ɔ 'nyʋää. Nɩkpa ‑waaa ‑yɛ, sɛɛ gwi lɩbhʋää, 'n ɔ yuëë ‑sɩbhä
         yɛmanɩ. 12 Ylʋʋ ‑wʋ bhlie mö dɔ'wʋ, 'n 'ɔ tietiewaa kʋgbä'sɔ ‑kpɔ yoo yɔwʋ 'dio, wa lɛ naa:
         «‑Alowli, 'nyɛ yɩ nɩkpaa 'dɩ, wa 'käa yɩ 'wʋ ‑sɔ, mä'ä a ‑gwlɩɩ ‑nyɛ ‑gligbïï
         'sɔ 'wʋ, wa 'käa ‑mä mö, wa 'käa ‑mä wanyɩ a lile sɛ tɛlɩ, wa 'käa'ɛ ‑mä gʋʋdɛ
         sɛ tɛlɩ. ‑Maa dɛ ‑a ‑wʋä dɛ'ɛ, 'klokwëjijo'wʋä.» 13 ‑Maa Zezwii lɛ naa: «A'bhï, a nɩ 'nyʋä lile.» Wa lɛ naa: «‑A kɩ 'nʋ, ‑maa 'fɔlɔbhï
         ngbï 'n zibhïya 'sɔ a 'yize, mö ‑a ‑suä cuu. Zaa, ‑n yɩbhä bhä ‑a nɩ mö a 'kä
         nɩkpa nɩ 'wuë a lile pɩa ‑a?» 14 Nyɩasɛ wa'aa ‑sɩbhä gbä, ‑maa nɩkpa 'wuë ‑wa suä ‑lɛ, ‑n ‑kä nyɩbhɛlɩ a 'yize
         zɛlɩɩ, wa ‑bhli nɩkpa a 'dwi kʋgbä'sɔ nɩkpa a gwlɩ kʋgbä (5.000) a sɛ. 'N ɔ yuëë
         'dɩ 'nyɛ nɩɩ: «A nɩ 'gïluë ‑zɩkpö ‑zɩkpö 'mö sɛ. ‑Zɩkpa ‑bhlʋ nɩ kä nɩkpa a
         gwlɩ 'sɔ nɩkpa kʋgbä a sɛ 'mö.» 15 'N wa yuëë ‑sɩbhä sɛ 'gïla. 16 'N Zezwii yiɛ 'fɔlɔbhï ngbï ‑kpɔ ‑nyɛ zibhïya 'sɔ ‑kpɔ 'sɔ 'wʋ 'libhï. 'N ɔ yiɛ
         ghäyɩ yɩlɩ 'n ɔ yiɛ yɩ za Lagɔ bhälɩ. 'N ɔ yiɛ 'mö ‑dɩdɩnɩ, 'n ɔ yiɛ 'ɔ ‑gänɩwaa yowʋ 'nyɛ. 'N wa yiɛ nɩkpa 'wuë dilanɩ. 17 Wa 'wuë, 'n wa yiɛ li 'n wa yiɛ lʋ. 'N yɩ yiɛ 'wʋ tʋʋ, 'fɔlɔkïbhï ‑nyɛ zibhï 'sɔ
         ‑yɩ tʋʋä 'wʋʋ, wa 'libhiɛ, yɩ yie ‑käkö kʋgbä'sɔ.Piɛlɩ lɛ Zezwii mɔɔ glɩnɩɛ Puënyɔɔ Lagɔ ‑sɛɛ ‑lɛ(Matie 16.13-19; Maakö 8.27-29)18 'Ylɩ ‑bhlʋ 'mö, Zezwii ‑wʋ ɔ 'yize Lagɔ bhibhe dɔ'wʋ, 'n 'ɔ ‑gänɩwaa yoo ‑mä ghlɩ. Wa ghlɛɛ ‑mä, 'n ɔ yuëë nimï 'yɩbhä, ɔ lɛ naa: «Sɛɛ nɩkpa pä
         bhä na dɔ'wʋ dlɩ?» 19 Wa lɛ naa: «‑Muë lɛ, Zaa Batisɩ mö ‑n glɩnɩɛ. ‑Mumuë lɛ, bhla'mö a Lagɔnɩkpɛ Elii
         mö ‑n glɩnɩɛ. ‑Mumuë lɛ, Lagɔ 'a bhla'mö a 'möbhïlanɩwaa, wa gla'mö a ‑nɔ ‑bhlʋ 'wlʋä glu, mö ‑n glɩnɩɛ.» 20 Zezwii lɛ naa: «N kɩ 'nʋ, ‑maa a'bhï abhlɩ, sɛ a pä bhä na dɔ'wʋ dlɩ?» 'N Piɛlɩ
         yiɛ gbʋ ‑dɩ, ɔ lɛ naa: «Kliisɩ, Puënyɔɔ Lagɔ ‑sɛɛ ‑lɛ, mö ‑n glɩnɩɛ.»Zezwii yɛ 'saa 'kɔɔ ghlɩ a 'dɩ ‑sɛ(Matie 16.20-28; Maakö 8.30–9.1)21 Piɛlɩ gbää sa'a, 'n Zezwii yuëë wa 'wuë kä'mö 'titli nɩɩ: «Sɛ n glɩnɩɛ Kliisɩ,
         ‑lɛ a wɛlɩɩ, a nɩ tia nɩkpɛ 'nyɛ. 22 ‑Maa Nɩkpɛ a 'Yu, ɔ kä ɔ 'kä 'zwɩ a ‑bɛ zi klɩpaa. Zwiiföwaa 'a 'nɛɛnɩwa 'kädɩɩ muë, 'wa Lagɔbʋbɔwaa a 'kifiea muë, 'n Moyizɩ 'a Gböö a 'cɩawaa, wa 'wuë, wa yo nimï ‑sɛ. Wa yi 'nglɩ ‑kä, wa yo 'lɩbhä ɔ yi 'ku. ‑Maa ɔ ‑kä
         'ku 'wë a ylɩɩ a tanɛɛ 'mö, ɔ yi glu 'wlʋ.23 ‑Maa a 'wuë, abhʋa n nyɛɛ dɛ'ɛ 'dɩ nɩɩ, ‑ɔ ‑kä ɔ ‑kaa ‑gänɩɩ, ɔ nɩ ‑sɛ ɔnyɩ dlɩ.
         Sɛɛ zila zɩɛ 'yize, ɔ nɩ ‑su 'ɔ 'klʋkʋnɩsuu ɔ ‑kaa ‑gänɩ. 24 Ɛ'ɛ ‑bhö nyɩasɛ, ‑maa ‑ɔ ‑kä 'ɔ pɩwʋʋ 'wʋ gwɩ ɔ 'käa 'pʋ a za‑a, mɔɔ 'kää 'yli
         bhɩɛ. ‑Maa ‑ɔ ‑kä ɔnyɩ dlɩ ‑sɛ ɔ 'kä na gbʋ 'mö 'kuu, ɛ nɩkpɛ 'la, mɔɔ 'kää 'pʋ.
         25 Sɛ'ɛ n gbää nɩɩ, ‑n ‑kä mä'ä 'pɩwʋ a ‑lii 'wuë ghlɩ 'wë, 'n ‑na'a 'wugaa ‑kä
         tʋʋ, dɛ yɩ kä bhä ‑na dɔ'wʋ sɛ 'nɩ?26 'Dɩ n nyanyɩɛ dɛ'ɛ nɩɩ, zɩla'a ‑kä yii, Nɩkpɛ a 'Yu, ɔ yi 'ɔ 'ghïlinɔɔ 'mö mä'ä
         dʋdʋ 'wʋ yinɩ. ‑Lɛ a dɔ'wʋ, Lagɔ 'a 'ghïlinɔɔ mʋʋ 'kɔɔ ‑gömö ‑wʋ, Lagɔzuzukuu 'kɔ ‑binɩ, ɔ 'kä yi. ‑Maa ‑ɔ ‑kä na zʋ plɛ, ‑ɔ ‑kä'ɛ 'na wɛlɩɩ a zʋ plɛɛ, Nɩkpɛ
         a 'Yuu, ‑zlɩ ɔ ‑kä yii, ɔ yi'ɛ ɔblɩ ɔ zʋ plɛ. 27 ‑Tiamö n nyanyɩɛ dɛ'ɛ 'dɩ nɩɩ, a gla'mö a ‑mumuë ‑wa glɩɛ dɛ'ɛɛ, wa 'naa 'kää
         ‑bhlɛ 'ku 'n wa 'nɩɛ 'pɩwʋ mää Lagɔ 'kämanɩɛ a yiye 'ylɩmö 'wëë.»Zezwii a ‑gänɩwa ta yɛ 'ɔ 'ghïlinɔɔ 'ylɩmö(Matie 17.1-8; Maakö 9.2-8)28 Zezwii 'nyʋää sa'a 'dɩ 'wëë, ‑lɛ a 'dimasi ‑bhlʋ a sɛ yɛ 'plɩ, 'n ɔ yiɛ ‑gäga
         ‑bhlʋ 'wlu mö. Piɛlɩ mɔ, Zaa mɔ 'n Zaakö, 'mö ɔ ‑nyɛɛ möä ‑mä, ɔ 'kä ‑mä Lagɔ
         bhibhenɩ. 29 Wa ‑wʋ ‑mä, Zezwii ‑wʋ bhibhe dɔ'wʋ, 'n 'ɔ klʋʋ yiɛ käbösɛ 'zʋ. 'N 'ɔ ‑banɩɩ yiɛ
         tenyii buu plɛ 'n yɩ yiɛ tenyii 'mö lɩ ‑gbägbadɛ a 'dɛlɩ a sɛ. 30 Wa lɛ zʋ a sɛ'ɛ, ‑lɛ ɔ yɔwʋ, nɩkpa 'sɔ 'nɩgbö ‑lɛ. Wa ‑nyɔɔ ‑wʋ 'dɩ ‑sɛ dɔ'wʋ, Moyizɩ
         ‑nyɛ Elii 'sɔ, muëë. 31 'Mö Lagɔ 'a 'ghïlinɔɔ ngälaa 'wʋ. Sɛɛ Zezwii 'kää ‑mä Zeluzalɛɛmö 'kunɩ, nzɩɩ
         ɔ 'kä libhoo Lagɔ tioo 'wʋ zɛmö bhɩɛɛ, ‑lɛ a wɛlɩɩ, 'mö wa ‑nyɔɔ ‑wʋä 'dɩ 'mö
         ‑sɛ dɔ'wʋ. 32 ‑Maa ‑lɛ a 'tɛnyɩ 'la 'wuë 'mö, Piɛlɩ ‑nyɛ ɔ 'bhɩa 'sɔ, wa yɛ a wabhlɩ ngämö cluclu.
         ‑Maa wa gɔlɔɔ 'n wa yiɛ Zezwii 'a 'ghïlinɔɔ 'ylɩmö. Nɩkpa 'la 'sɔ ‑kpɔ 'nigboo yɔwʋ.
         33 Nɩkpa 'la, wa ‑wʋa'aa Zezwii yɔwʋ 'bhöö dɔ'wʋʋ, Piɛlɩ lɛ naa: «‑Atʋ, yɩ nɛnɩ ‑a
         'käa'a mä'ä glɩ. Zaa, ‑a 'kä ‑gligbï ta 'sɩbhä, ‑na ‑na ‑bhlʋ, Moyizɩ a ‑na
         ‑bhlʋ, 'n Elii a ‑na ‑bhlʋ.» Piɛlɩ 'kää sa'a gbää, ɔ'ɔɔ dlɩ 'pä, 'n ɔ yiɛ ‑sɩbhä
         gbä. 34 Ɔ kɩ ngli cuu, 'n ‑kpu yuëë 'wlu yi. Piɛlɩ ‑nyɛ ɔ 'bhɩa 'sɔ, wa 'yɩɛ ‑kpuu 'ylɩmöö,
         nganɔɔ köbhʋää. 35 ‑Mä ‑kpu 'la 'mö, 'n wɛlɩ yiɛ ‑mä 'bhöönɩ, yɩ lɛ naa: «‑Mɔ nɩ 'dɛɛ mɔɔ glɩnɩɛ
         'na Yuu. 'Mö n ‑sɛɛ ‑lɛ. 'Mö a kää a 'kä 'yukwli ‑pʋnɩ.» 36 Wɛlɩɩ 'plɩɛ 'wëë, wa lɛ zʋa'a sɛ'ɛ, Zezwii a 'yize mɔɔ 'nɩgböa'a ‑lɛ. ‑Maa ‑li
         'la 'wuë, Piɛlɩwa 'yiɛ 'ylɩmöö, wa'aa gbʋ ‑dɩ, wa'a'ɛ nɩkpɛ yɩ 'dɩ 'nyɛ 'tɛnyɩ
         'la 'wuë 'mö.Zezwii yɛ yuu ‑ɔ kää zuzukwëzokwëa ‑gömö yɛmanɩ(Matie 17.14-18; Maakö 9.14-27)37 Zlɩ zɩɛ, wa 'bhööä ‑mä ‑gäga 'wluu, 'n nɩkpa a ‑bɛ yiɛ Zezwii 'yio 'wʋ yi. 38 ‑Mä wa gla'mö, 'n nɩkpɛ ‑bhlʋ yiɛ ‑mä gbʋ ‑dɩ, ɔ lɛ: «‑Atʋ aa, ‑yayaya aa, 'na
         yuu, 'yoo yɩ ‑ka 'ylɩmö aa. 'Na nyɩbhɛlʋyuu ‑bhʋlʋ ‑kpɔ n kää, mɔɔ aa. 39 Zuzukwëzokwë ɔ kää ‑gömö. A ‑kɔɔ glu 'bhöö, 'mö ɔ kpaa, 'n a 'siasianɔɔ 'mö tenyii, 'n
         ɔ ngli pää 'pïpïli. A 'maa 'kɔ sa'a tenyii yɔla ‑këë, 'n a gɔɔ 'wʋ. 40 Ɛ za n ‑nyɔɔ yiɛ, 'n n yiɛ ‑na'a ‑gänɩwaa yɔwʋ bhibhe nɩɩ, wa nɩ kpëtoo zuzukwëzokwëa ‑gömö. ‑Maa wa yɛlaa ‑li 'möö,
         yɩ'ɩɛ ‑mä mö.» 41 Nɩkpɛɛ 'nyɔɔ sa'a 'dɩɩ, ɔ lɛ naa: «‑Ɔɔɔ! Nɩkpazokunyɩ, 'a Lagɔ a dlɩtɛɛnɩtɛnɛɛ 'nɩɛ
         ‑zu 'lɩlɩlɩ. 'Ylɩ ‑zɩmö n 'kanyɩ bhä ‑bhlɛ ‑sɩkaa jijo'wʋ ‑sɛ 'nɩ? 'Ylɩ ‑zɩmö n
         'kanyɩ bhä ‑bhlɛ ‑sɩkaa kɛ yɔlɔnɩ 'nɩ? Bhee n kɩ 'nʋ, ‑maa ‑laa ‑na'a yuu.» 42 'N dɩbaa ‑nyɛ yuu yiɛ yi. Wa 'kää ‑lɛ ghlɛ cuu, 'n zuzukwëzokwëa yoo sɛ bhlɩ gbukluklu, 'n a yoo ‑glasɛ 'mö 'siasianɩ. ‑Maa yuu bhliɛ zɛmöö, 'n
         Zezwii yiɛ zuzukwëzokwëa yɔwʋkanɩsɛ 'dɩ 'nyɛ nɩɩ: «'Bhöö yu nɩ ‑gömö!» 'N a
         yoo ‑gömö 'bhöö, 'n ɔ yiɛ yɛmanɩ. 'N ɔ yoo ɔ dɩba yowʋ 'nyɛ. 43 ‑Maa nɩkpa 'wuë ‑wa ‑wʋ a‑a ‑lɛ, sɛɛ Lagɔ 'a 'mötɛɛnɔɔ 'ghïliɛ, wa 'yɩɛ ‑sɩbhä
         'ylɩmöö, zuzuu 'bhuëëë ‑gömö.Zezwii yɛ 'wʋ 'sɔnadɔ'wʋ 'ɔ 'kwiea a dɛ bhïla(Matie 17.22-23; Maakö 9.30-32)'Saa 'wuë Zezwii nʋä a za, nɩkpaa ‑wʋ ‑bhlɛ ɔ gbʋ 'mö klu dɔ'wʋ, 'n ɔ yiɛ 'ɔ ‑gänɩwaa 'dɩ 'nyɛ, ɔ lɛ naa: 44 «Wɛlɩɩ n 'kanyɩɛ dɛ'ɛ 'nyɛɛ, a nɩ 'zwia sasɛ 'wlumö. Nɩkpɛ a 'Yu, wa yoa'a ‑pa nɩkpa kä'mö plɩnɩ.» 45 Zezwii bhïlaa wɛlɩ 'laa, ɔ 'nuënyɩɛ sasɛ kɛ 'klʋ kälɩnɩ zaa, wa'aa yɩ zɛmö yɩbhlɩnɩ
         'lɩlɩlɩ. ‑Maa dlɩ libhuë'ɛ mä'ä wa 'kɔ nimï 'yɩbhä a dɔ'wʋ.‑Ɔ kä bhä dɛsɛ ‑ɔ zi ɔ ‑muë'la 'wuë 'wʋ?(Matie 18.1-5; Maakö 9.33-37)46 Zezwii 'a ‑gänɩwaa, wa gla'mö a dɔ'wʋ, ‑ɔ kää dɛsɛ ‑ɔ ziɛ ‑muë'la 'wuë 'wʋ,
         wa yɩbhä wa 'kɔ yɩbhlɩnɩ zaa, yɩ wɛlɩɩ, 'mö wa kpɛnɩɛ 'mö. 47 Zezwii yɩbhlɩnɩɛ 'wa dlɩpäsaa, 'n ɔ yiɛ 'ywilɛ ‑bhlʋ 'wʋ 'libhï, 'n ɔ yoo ɔnyɩ yɔwʋ
         'nigba. 48 'N ɔ yuëë 'dɩ 'nyɛ, ɔ lɛ naa: «Sɛ'ɛ a 'ywilɛ, ‑ɔ ‑kɔɔ na 'nglɩ 'mö pälaa, na'bhë,
         ‑amö ɔ yɛɛ päla. 'N ‑ɔ ‑kaa pälaa, ‑ɔ tieaaa 'mö ɔ yɛɛ pälamö. Ɛ'ɛ ‑bhö nyɩasɛ,
         ‑maa ‑mɔ a laa abhlɩ ‑mä a gla'mö a dɔ'wʋ 'tikëyii, mɔɔ glɩnɩɛ 'kɔdɔɔ.»‑Ɔ 'nanyɩ ‑gblɩɩ nimï ɔ ‑wʋanyɩɛ(Maakö 9.38-40)49 ‑Mi'la 'plɩɛ 'wëë, 'n Zaa yiɛ Zezwii 'dɩ 'nyɛ, ɔ lɛ naa: «‑Atʋ, ‑a ghlɩ zɩla'a nɩkpɛ
         ‑bhlʋ, ɔ kpëti ‑na 'nglɩ 'mö zuzukuzoku nɩkpa ‑gömö. Zaa, a‑a yoo 'dɩ 'nyɛ nɩɩ: Tɩ sa'a zʋ, ‑maa ‑nn ‑bhö ‑aa 'wʋ‑bhlinɩnyɔɔ.»
         50 Zaa gbää ‑sɩbhä, Zezwii lɛ naa: «A nɩ ‑sɔɔ kɛ yɔwʋ, ‑maa nɩkpɛ a ‑mɔɔ 'nanyɩ ‑gblɩɩ,
         nimï ɔ ‑wʋanyɩɛ.»Samalii a nɩkpaa lɛ wa 'naa 'kä Zezwii päla51 Lagɔ lɛ 'kää Zezwii mä'ä dʋdʋ 'wʋ ‑sɛ ɔ ‑nyɔɔ 'kä ‑mä ɔ yɔwʋ mö a 'tɛnyɩ 'dioo,
         'n Zezwii yiɛ ɔnyɩ dlɩ ‑sɛ ɔ 'kä ‑mä Zeluzalɛɛmö mö. 52 'N ɔ yiɛ ɔnyɩ nɩkpa 'yuku tie. Nɩkpa 'la, wa möä, Samalii a glɔ ‑bhlʋ 'mö, 'n wa yiɛ ‑mä plɛ, wa 'kä ‑bhlɛ ‑mä 'wlu gïganɩ. 53 ‑Maa ‑mä a ‑nʋa, wa 'nʋä nɩɩ, ‑mä Zeluzalɛɛmö ‑mä Zezwii ‑wʋä mö dɔ'wʋʋ, wa
         lɛ wa 'naa 'kɔ päla. 54 Zezwii 'a ‑gänɩwaa a gla'mö a ‑nʋä 'sɔ, Zaakö ‑nyɛ Zaa 'sɔ, wa 'nwiɛ, wa lɛ naa: «‑Alowli, ‑n ‑kä
         'wʋ ngluu, ‑a yi gbä, ‑kosu yi ‑mä ghäyɩ 'wʋ 'bhöö, wʋ yi ‑glɔ nɩ 'mö a nɩkpaa
         'yli bhɩa.» 55 ‑Maa Zezwii lɛ naa: «N'nn, a nɩ tɩ sa'a nʋ.»Sɛ ‑a ‑kää ‑a 'kä Zezwii ‑gänɩɩ(Matie 8.19-22)56 'N wa yiɛ 'plɩ 'n wa yiɛ ‑glɔ ‑mumuu 'mö mö. 57 Wa ‑wʋ mö dɔ'wʋ, 'n nɩkpɛ ‑bhlʋ yiɛ Zezwii ‑mä ghlɩ. Ɔ lɛ naa: «Dɛ ‑n ‑kä mö ‑kë,
         n ‑yimö ‑gänɩ.» 58 Zezwii lɛ naa: «‑Gätlɩzlɛya mɩɩ kää 'mögʋʋvïli, 'zɩ mɩɩ kää 'lwɩlwɩ. ‑Maa Nɩkpɛ a 'Yu, dɛ a'bhë ɔ 'kä sɛ'ɛ 'ɔ 'wukpëlea sɛ 'pïlaa, ɔ'ɔɔ ‑lɛ ‑kä.» 59 'N Zezwii yiɛ nɩkpɛ ‑mɔmɔɔ 'dɩ 'nyɛ, ɔ lɛ naa: «Yi, ‑n ‑kaa ‑gänɩ!» Ɔ lɛ: «‑Atʋ,
         n ngulu abhlɩ 'wʋ, ‑maa, n 'kää na dɩba ziza 'wë, n 'kä bhäla yi.» 60 Ɔ lɛ naa: «'Tatinɩ ‑gäzɩɩ 'yi, yɩ 'kä zizazizanɩ. ‑Maa ‑nmö ‑naa, sɛɛ Lagɔ 'kää
         nɩkpa ‑gömö 'kämanɩ a 'dɩ, yi ‑n 'kɩ nɩkpa 'nyɛɛ mö.» 61 'N nɩkpɛ ‑mɔmɔɔ yo'ɛɛ ‑mä ghlɩ. Ɔ lɛ naa: «‑Atʋ, n ‑yimö ‑gänɩ. ‑Maa 'nɩgböä
         'tikïyie 'wʋ 'mö, n 'kä na ‑lowluwa kɩnɩɛ mö 'wë, n 'kä yi.» 62 Ɔ lɛ naa: «Nɩkpɛ ‑mɔɔ plɛnɩɛ 'yioo 'wë ɔnyɩ dlɩ ‑gää nimïï, 'pɩwʋ mää Lagɔ 'kämanɩɛ a dɔ'wʋ, ɔ 'naa 'kä 'yuku ghlɛ.» 

Zezwii yɛ nɩkpa a gwlɩ ta nɩkpa kʋgbä'sɔ (72) tie101 ‑Mi'la 'plɩɛ 'wëë, 'n ‑Alowli yiɛ'ɛ nɩkpa ‑mumuë a gwlɩ ta nɩkpa kʋgbä'sɔ ‑lɛ
         ‑sɛ. ‑Gwlɩ 'kädɩɩ ‑nyɛ ‑gwlɩ 'tikïyiea 'sɔ 'mö, saa 'wuë, sɛ ɔ lɛ 'kää ghlɛnɩɩ,
         'n ɔ yuëë ‑sɩbhä 'sɔ 'sɔ 'sɔ tie, ɔ 'kʋä nimï 'bhlenɩ. 2 Wa lɛ 'kää möä yii, 'n ɔ yuëë 'dɩ 'nyɛ, ɔ lɛ naa: «Lagɔ 'a 'lagblɛɛ, ɛ 'ghïli
         tenyii, 'n ɛ ‑zɛ, ‑maa nɩkpa ‑wa 'kää ‑mä ɛ 'mö libho nʋʋ, wa'aa ‑zu. Zaa, a nɩ
         bhibhe 'lagblɛlowlii yɔwʋ, ɔ 'kä libhonʋwa ‑mumuë 'wʋ 'libhï, ɔ 'kʋä ‑mä 'ɔ 'lagblɛɛ
         'mö kwä. 3 A yɩɛ, sɛ wa pä'ɛ gbï jijo'wʋ wïlaa, ‑sɩbhä n ‑wʋanyɩɛ dɛ'ɛ ‑mä nɩkpa jijo'wʋ
         tie dɔ'wʋ. Zaa, a nɩ mö. 4 ‑Maa a ‑kä möä yii, a nɩ tɩ moni ‑su, a nɩ tɩ ‑kotoku ‑su, a nɩ tɩ 'siikpli ‑su.
         A ‑kä mö dɔ'wʋ ‑wʋʋ, a nɩ tɩ ‑mä 'yio 'wʋ 'nɩgbö a 'kä nɩkpɛ bhälɩ a za. 5 'Ligbë ‑ma 'mö a kä plɛɛ, a nɩ nʋ nɩɩ, a 'wuë, 'pʋpʋɛ nɩ ghlanyɩ 'wʋ. 6 ‑Lɛ 'ligbë 'la 'mö, nɩkpa a ‑muëë yɩbhää ‑wanɩwanɛ ‑kä ‑lɛ ‑wʋʋ, 'pʋpʋɛ yuë
         'wʋ ghlɛ, ‑maa 'n ‑sɩbhä a nɩkpa 'nɩ ‑lɛ ‑wʋʋ, ɛ yeanyɩ 'mö 'wlu sɩbhä. 7 A nɩ tɩ dɛ'ɛ gʋʋ, a 'kä dɛ'ɛ gʋʋ, ‑maa ‑lɛ 'ligbë 'la 'mö, dɛ wa pälanyɩɛ, a nɩ
         gʋʋ ‑lɛ ‑këë, 'a mömötɛnyɩɩ ‑kä ghlɛ a 'kä mö. 'Saa wa ‑kaanyɩ ‑lɛ 'nyɛɛ, a
         nɩ li, a nɩ 'nɩmä. Ɛ'ɛ ‑bhö nyɩasɛ, ‑maa nɩkpɛ a ‑mɔɔ nʋä libhoo, wa kä wa 'kɔ
         wʋ 'wlumö 'pɛnɩ. 8 ‑Glɔ ‑mu 'mö a ‑kä plɛɛ, 'n ‑mä a ‑nʋa ‑kaanyɩ pälaa, 'saa wa ‑kaanyɩ 'nyɛɛ, a
         nɩ li. 9 ‑Glɔ 'la 'mö a guzuwaa, a nɩ yɛmanuë. A nɩ 'nyɛ ‑mä a ‑nʋa 'dɩ nɩɩ: 'Pɩwʋ mää Lagɔ 'kämanɩɛ kanyɩ yɔwʋ 'dio. 10 ‑Maa 'n a ‑kä'ɛ ‑glɔ ‑mumuu 'mö ghlɛ 'n ‑mä a ‑nʋa 'nanyɩ pälaa, a nɩ 'pänɩ ‑mä
         'du 'mö wɛlɩ nɩɩ: 11 A nɩ yɩbhlɩnɩa'a sɛ nɩɩ, 'pɩwʋ mää Lagɔ 'kämanɩɛ kanyɩaaa yɔwʋ 'dio. ‑Maa abhʋa
         abhlɩ, sɛ a'aa 'yɩbhä a ‑kanyɩ 'yukwli ‑pʋnɩ a za, a ‑nyɛ Lagɔ 'sɔ a jijo'wʋ a wɛlɩa'aa.
         ‑Sɩbhä a za, ‑a plɛɛ mä'ä 'a ‑glɔɔ 'mö a dʋdʋʋ ‑wʋ mɛanyɩɛ kplɩ zɛmöö, mö ‑a
         gbɔtɔɔ dɛ'ɛ kplɩ yɔwʋ ‑a 'kanyu yowʋ 'nyɛ aaa! 12 ‑Maa 'dɩ n nyanyɩɛ dɛ'ɛ nɩɩ, Lagɔ 'a ‑zijle 'kädaa a zlɩɩ ‑kä ghlɛɛ, ‑glɔ 'la 'mo
         a ‑nʋa 'a nyinylolii a 'pɛna Lagɔ 'kʋä 'nyɛɛ, a yi 'mö 'tɛɛ a yi Sodɔɔmö a ‑nʋa
         a ‑naa 'wʋ zi.»‑Gwlɩ ‑mimii 'nɩɛ 'yɩbhä yɩ 'kä Zezwii dlɩ 'wʋ ‑kä(Matie 11.20-24)13 «Kolazɛɛ a nɩkpanyɩ, a ‑nyɛ Bɛtɩsayidaa a ‑nʋa 'sɔ, ngäzɩ 'wʋ a 'kää ‑bhö. Ɛ'ɛ
         ‑bhö nyɩasɛ, ‑maa zɩzɛlii n nʋnɩɛ ‑mä 'a gwlɩɩ 'möö, ‑mä lɛgagwlɩɩ Tiilɩ ‑nyɛ
         Sidɔɔ 'sɔ 'mö, ‑mä n ‑kɩɩ a nʋnɩɩ, ‑mä a nɩkpa, wa yɛ laa'a ‑pa ligba wa 'kä 'wa
         ‑lizokuu kɛ'mö ‑sɛ. Wa yi a ‑bädɩ dlu, wa yi a nyɛnglɛlekwi 'mö päla, nzɩɩ wa
         'käa nɩkpabhë 'ylimö tulanɩ nɩɩ, wa yɛ 'wa 'nyinylolii yɩbhlɩnɩ. 14 Sɩbhä a za, Lagɔ 'a ‑zijle 'kädaa a zlɩɩ ‑kä ghlɛɛ, Tiilɩ ‑nyɛ Sidɔɔ 'sɔ a ‑nʋa
         ‑waaa Lagɔ ‑yii, wa ‑nyɛ abhʋa 'sɔ a dɔ'wʋ, 'a 'nyinylolii a 'pɛna Lagɔ 'kanyɩɛ 'nyɛɛ,
         a yi 'mö 'tɛɛ, a yi wa ‑naa 'wʋ zi. 15 Zaa, abhʋa Kapɛnaɔmö a ‑nʋänyɩ, a ‑tɔnɩ bhä nɩɩ, Lagɔ yeanyɩ ‑mä ghäyɩ 'wʋ dɛ
         a dɛ 'gïla ‑a? Ɛ'ɛ ‑bhö ‑sɩbhä ma. ‑Maa ɔ yeanyɩ dʋdʋ 'wʋ ‑lɛ ‑këë a yi ‑mä
         'kudu 'wʋ ghlɛ.16 Abhʋa 'na ‑gänɩwaa, ‑ɔ ‑kaanyɩ 'yukwli ‑pʋnɩɩ, na'bhë ‑amö ɔ yɛɛ 'yukwli ‑pʋnɩ.
         ‑Maa ‑ɔ ‑kaanyɩ 'ylimö fälanɩ, na'bhë ‑amö ɔ yɛɛ 'ylimö fälanɩ. Sɛ ɔ fälanɩɩɛ
         da'a 'ylimö a za, ‑ɔ tieaaa 'mö ɔ yɛɛ 'ylimö fälanɩmö.»Nɩkpaa Zezwii tie a‑a wa yɛ 'bɩwʋ yi17 Nɩkpa a gwlɩ ta nɩkpa kʋgbä'sɔ ‑kpɔ, mää Zezwii tiuë a‑a, wa 'bhöönɩɛ ‑mä,
         wa 'wuë 'mäna 'n wa yiɛ yi. 'N wa yiɛ Zezwii 'tɩtɩ 'nyɛ. Wa lɛ naa: «‑Alowli, zuzukuzokuu a'bhï, ‑a ‑kɩɩ ‑na 'nglɩ 'mö kpëtii, 'klʋkpamö yɩ zʋʋnyɩɛ.» 18 Wa ‑sɛɛ 'tɩtɩɩ, Zezwii lɛ naa: «N yɩlɩ a Sataa 'wʋ, 'n ɔ yiɛ ‑mä ghäyɩ 'wʋ 'bhöö
         'n ɔ yiɛ mä'ä dʋdʋ 'wʋ bhlinɩ, ɔ 'kä ‑bhɩɛ ‑gbägbadɛ a 'dɛlɩ. 19 A yɩɛ, n kanyɩ 'mötɛɛnɔ 'nyɛ, ɛ yi tɩma oo, ɛ yi ‑Lagɔgbïti oo, a 'kɩ ‑gömö nɛmönɩ,
         a 'kä a ‑gblɩnyɔ 'a 'mötɛɛnɔɔ 'wuë 'wʋ 'titlimö. Ɔ 'naa 'kanyɩ ‑lu a'bhë nʋ 'lɩlɩlɩ.
         20 ‑Maa sɛɛ zuzukuzokuu zʋanyɩɛ 'klʋkpamöö, ‑sɩbhä ma‑a nɩ tanyɩ tenyii 'mäna 'wʋ ‑bhö. ‑Maa sɛɛ Lagɔ
         yɛɛ ‑mä 'ɔ 'bɔgʋʋ 'mö 'a nglɩɩ 'cɛlɩ 'wëë, ‑sɩbhä ma‑a nɩ ‑bhöanyɩ tenyii 'mäna
         'wʋ.»'Mäna yɛ Zezwii tenyii 'lɩbhä(Matie 11.25-27; 13.16-17)21 ‑Lɛ a 'tɛnyɩ 'la ‑bhʋlʋ ‑kpɔ 'mö 'n 'Wugɔmʋʋ 'Wlɩlɩ yiɛ Zezwii 'mäna a 'käda dlɩ zɛmö 'zʋ 'n ɔ yiɛ Lagɔ bhälɩ, ɔ lɛ naa: «‑Atʋ, zlɩ
         ‑nyɛ dʋdʋ 'sɔ a ‑lowli, ‑na 'nglɩ nɩ 'ghlimanɩ. Wɛlɩɩ ‑n zizanɩ a‑a, 'nɛɛnɩwaa ‑nyɛ
         'bɔgʋyiwaa 'sɔ 'ylii, sɛɛ n kälɩniiɛ ‑waaa dɛsɛ ‑kä nɩkpa 'yila 'klʋ a dɔ'wʋ kɛ
         'klʋ a za‑a, n 'ghlimanɩ ‑na 'nglɩ. Nn, ‑Atʋ, ‑sɩbhä ‑n 'yɩbhɩɛ, nza yɩ 'plɩɛ ‑sɩbhä
         'wʋ.» 22 'N ɔ yiɛ nɩɩ: «‑Amö na dɩba Lagɔ 'nyɛɛ ‑lii 'wuë yowʋ. ‑Bɛ 'nɩɛ 'saa Yuu glɩnɩɛ
         ‑yi 'n ɛ 'nɩ ‑bhö Dɩbaa mɔɔ, ‑bɛ 'nɩɛ'ɛ 'saa Dɩbaa glɩnɩɛ ‑yi 'n ɛ 'nɩ ‑bhö Yuu
         mɔɔ, 'n ɛ 'nɩ ‑bhö'ɛ nɩkpa ‑muë Yuu yɩbhää ɔ 'kä Dɩbaa sʋlʋnɩ muë.» 23 'N Zezwii yia'aa 'ɔ ‑gänɩwaa 'yi gö, ɔ lɛ naa: «'Saa a 'yɩɛ da'a 'ylɩmö a za, 'mäna nɩ 'lɩbhanyɩ tenyii. 24 Nyɩasɛ n'n‑ä ‑sɩbhä gbä, ‑maa Lagɔ 'a bhla'mö a 'möbhïlanɩwa a ‑bɛ, 'n 'bhlɩlowliwa a ‑bɛ, 'saa a yɩɛ dɛ'ɛ 'ylɩmöö, wa 'yɩbhä a wa 'kʋ 'ylɩmö,
         ‑maa wa 'nuä 'ylɩmö. Wɛlɩɩ a nʋä dɛ'ɛ, wa 'yɩbhä a wa 'kɩ 'nʋ, ‑maa wa 'niɛ 'nʋ.»Sɛ ‑n ‑waa ‑nanyɩ ‑wa ‑sɩbhä ‑na 'lilɛ25 'Ylɩ ‑bhlʋ 'mö, Moyizɩ 'a Gböö a 'cɩanyɔ ‑bhlʋ mɔɔ ghlɩɛ ‑mä Zezwii. 'N ɔ yoo
         zɔvasɛ nimï 'yɩbhä, ɔ lɛ naa: «‑Atʋ, 'pɩwʋ mää 'naa 'kää 'yli bhɩɛ, sɛ n 'kä
         bhä 'mözʋmözʋmö n 'kä ‑mä ghlɩ?» 26 Zezwii lɛ naa: «‑A'a Gböö a 'bɔgʋʋ 'mö, 'saa cɛlɩ bhä ‑mä?» 27 Ɔ lɛ naa: «Sɛ'ɛ yɩ cɛlɩɛ ‑mä nɩɩ: ‑Na ‑lowli Lagɔ, ‑n kä ‑n 'kɔ ‑wa, ‑mä ‑na'a dlɩɩ 'wuë zɛmö, ‑na'a dlɩpäsaa 'wuë
            'mö, ‑na'a 'mötɛɛnɔɔ 'wuë 'mö, ‑na'a ‑bhölɩbhölɛɛ 'wuë 'mö. 'N sɛɛ ‑n ‑waa
            ‑nanyɩ ‑wa ‑sɩbhä ‑na 'lilɛ.+» 28 Ɔ gbää sa'a, Zezwii lɛ naa: «Miɛ ‑tiamö. Zaa, 'zʋ ‑sɩbhä. ‑Lɛ a dɔ'wʋ, ‑n yi 'pɩwʋ
         mää 'naa 'kää 'yli bhɩɛ ghlɩ.» 29 ‑Maa nɩkpɛɛ yɩbhä ɔ ‑nɩɩ mɩɩ nɩ tʋʋ ‑lɛ zaa, 'n ɔ yiɛ Zezwii nimï 'yɩbhä, ɔ lɛ
         naa: «‑Ɔ glɩnɩ bhä na 'lilɛ 'nɩ?» 30 Zezwii lɛ naa: «'Ylɩ ‑bhlʋ 'mö, nɩkpɛ 'bhöönɩ Zeluzalɛɛmö, ɔ ‑wʋ Zelikoo mö dɔ'wʋ,
         'n jɛzlʋwa yoo ‑mä 'yio 'wʋ köbhänɩ, 'n wa yoo wlu ‑dɩ, 'saa ɔ ‑su a‑a 'wuë, 'n
         wa yonyɩɛ kä'mö ‑sɛ, 'n wa yoo 'kukusɛ 'lɩbhä, 'n wa yoo ‑lɛ sɛ bhlɩ 'n wa yiɛ
         futo. 31 Ɔ pö ‑lɛ, 'n Zwiiföwaa a Lagɔbʋbɔnyɔ ‑bhlʋ yiɛ 'plɩɛ yi. Ɔ 'yo 'ylɩmö, ‑maa 'yio a pɩɔ ‑mu'la 'wʋ ‑mä ɔ 'tʋä 'wʋ 'n
         ɔ yiɛ mö. 32 'N nɩkpɛ ‑mɔmɔɔ yi'ɛɛ 'plɩɛ yi. Ɔ 'yoo 'ylɩmöö, sɛɛ ‑mɔ'la 'plɩɛ, ‑sɩbhä ɔ 'plɩmöä.
         Ɔbhlɩ, Leviiwaa a gla'mö a ‑nɔ ‑bhlʋ ɔ glɩnɩɛ. 33 Wa 'plɩɛ 'wëë, 'n tanɔɔ yiɛ 'plɩɛ yi. Ɔbhlɩ, Samalii a nɩkpɛ ɔ glɩnɩɛ. Ɔ ‑wʋ lowlu 'mö mö dɔ'wʋ 'n ɔ yiɛ nɩkpɛ 'la ‑mä 'yio 'wʋ ghlɩnɩ.
         Ɔ 'yoo 'ylɩmöö, 'n ɔ ngäzɩ yoo tenyii 'lɩbhä. 34 'N ɔ yoo 'wʋ 'libhï 'n ɔ yiɛ ɔ yɔwʋ a jɩɩ glʋ 'tɩɩ 'n ɔ yiɛ 'wʋ 'zʋ ‑plɛplɛplɛ 'n
         ɔ yiɛ 'wʋ gwa. 'N ɔ yoo ‑lɛ 'ɔ ‑sʋkʋʋ ‑gömö 'zʋ, 'n ɔ ‑nyɔɔ yiɛ mö. ‑Mä lɛgäwa
         a 'mögʋʋbudu ‑bhlʋ 'mö, 'n ɔ yoo ‑mä kwä. 'N ɔ yoo 'yli 'zʋnɩ 'tɩɩ. 35 Zlɩ zɩɛ, 'n ɔ yiɛ ‑lʋayi a 'du ‑bhlʋ (2.000) 'wäla, 'n ɔ yiɛ ‑budulowlii yowʋ 'nyɛ.
         Ɔ lɛ naa: 'Libhï ‑bhlɛ sɛ'ɛ 'wʋ, na nɩkpɛ n ‑nyɛɛ yiɛ, ‑n 'kɔ 'yli 'zʋnɩ. ‑Maa n
         yɛɛ mö n 'kä yi. N ‑kä ‑mä ‑wʋ a moni ‑n 'kää ɔ 'wlumö plɩɩ, 'n ɛ ‑kä ‑zu
         ɛ ‑kä ‑mɛ nɩ 'wʋ zii, n ‑kä yii, n yi ɛ gɔgbʋ ‑sɛ. 36 Zaa, ‑na dɔ'wʋ, nɩkpɛɛ jɛzlʋwaa 'lɩbhää da'a 'kukusɛɛ, nɩkpa 'la ta ‑kpɔ gla'mö
         a ‑mɔɔ 'zʋ bhä ɔ 'lilɛ 'nɩ?» 37 Ɔ lɛ naa: «‑Ɔ pää ɔ ngäzɩdlɩɩ, mɔɔ 'zʋä ɔ 'lilɛ.» Zezwii lɛ naa: «‑Aa! Zaa, sɛ
         ɔ 'zʋä da'aa, ‑n ‑kä möö, 'zʋmö ‑sɩbhä.» Zezwii 'a wɛlɩɩ a 'yukwlipʋnɩpʋnɛ mɛɛ kää tenyii dɛsɛ38 Zezwii ‑nyɛ 'ɔ ‑gänɩwaa 'sɔ, wa ‑wʋ Zeluzalɛɛmö mö dɔ'wʋ, 'n wa yiɛ glɔ ‑bhlʋ 'mö
         plɛ. ‑Mä ‑glɔ 'la 'mö a 'nglɔ ‑bhlʋ 'mö wa laa Maatɩ, 'n ɔ yiɛ Zezwii päla. 39 Maatɩ kä nglʋdaayu ‑bhlʋ 'mö wa laa Malii, 'n ɔ yiɛ Zezwii yɔwʋ sɛ glɩ, ɔ 'kä 'ɔ
         'cɩawɛlɩɩ 'yukwli ‑pʋnɩ. 40 ‑Maa Maatɩ ɔbhlɩ, 'ligbë 'mö a libhoo kɔ 'wlu 'mänanɩ zaa, ɔ'ɔɔ kä'mö ‑ghönɩ
         'lɩlɩlɩ. 'N ɔ yiɛ Zezwii 'dɩ 'nyɛɛ mö. Ɔ lɛ naa: «‑Alowli, sɛ n ‑wʋä dɛ'ɛ na 'yize
         libho 'wuë nʋ dɔ'wʋ, 'n na ‑daayu glɩɛ da'aa, ‑nn bhä ‑sɩbhä 'wʋ yɩlɩ ‑a? Zaa,
         'nyɔ yɩ 'dɩ ɔ ‑kaa kwänɩ.» 41 Maatɩ gbää sa'aa, Zezwii lɛ naa: «‑Nmö ‑naa Maatɩ, ‑li a ‑bɛ a gbʋʋ plɛnɩmöä,
         yɩ za ‑n ylɔɔ. 42 ‑Maa ‑lu ‑bhlʋ ‑kpöö, mʋʋ kää tenyii dɛsɛ. 'Mö Malii ‑sɛɛ dɛ'ɛ ‑lɛ. Mʋʋ nɛnɩɛ,
         'mö nɩkpɛ 'naa 'kɔɔ 'kwädlɩ kä'mö ‑sɛ.»
         
            
               	Detlenɔɔmö 6.5; Levitiikö 19.18.

Zezwii yɛ ɔ ‑nʋa bhibhebhibhesɛ 'cɩa(Matie 6.9-13; 7.7-11)111 'Ylɩ ‑bhlʋ 'mö, dɛ ‑bhlʋ ‑lɛ Zezwii möä 'n ɔ yiɛ Lagɔ bhibhe. Ɔ bhibhee 'wëë,
         'n ɔ ‑gänɩnyɔ ‑bhlʋ yoo ‑mä ghlɩ. Ɔ lɛ naa: «‑Alowli, sɛɛ Zaa Batisɩ 'cɩa a‑a 'ɔ ‑gänɩwaa bhibhebhibhesɛɛ, 'cɩamönyɩ'ɛ ‑abhlɩ ‑sɩbhä.» 2 Zezwii lɛ naa: «A ‑kä Lagɔ bhibhee, a nɩ nʋ nɩɩ:‑Aa dɩba Lagɔ,nɩkpa 'wuë nɩ 'ghlimanɩ ‑na 'nglɩ.‑Na'a 'kämanɔɔ nɩ ghlɛ glɔ.3 Sɛɛ zila zɩɛ 'yize,‑a'a 'saa ‑a 'kää lii, nyɩanyu.4 ‑Yaya, 'tatinɩ ‑a'a 'nyinylolii a gbʋʋ 'yi.Ɛ'ɛ ‑bhö nyɩasɛ ‑maa,nɩkpaa ‑kanyɩ 'nyinyloli 'wlu nʋʋ,‑a 'tatinɩ yɩ gbʋ 'yi.‑Tɩnyɩ 'yi 'tatinɩ, ‑a nɩ tɩ 'nyinyloli 'mö bhlinɩ.»5 Zezwii 'nyʋää sa'a 'dɩ 'wëë, 'n ɔ yiɛ wɛlɩ ‑bhlʋ 'wʋ pälɩ, ɔ lɛ naa: «A gla'mö
         a ‑nɔ ‑bhlʋ ‑kä zlɩjijo'wʋ ɔ 'tua ‑gbële nuë 'wʋ bhɔtɔɔ mö, ɔ ‑kä nɩɩ: 'Tua n
         bhiamö, ‑sɔ 'wʋ ‑n ‑kaa lile 'tikïyie 'nyɛ, 6 ‑maa n yɛ lowlunyɔ ghlɩ. Na 'tua ‑bhlʋ mɔɔ ghlɛɛ ‑sɩkaa glɔ, ‑maa n'n‑ä lililu ‑kä
         n 'kɔ 'nyɛ. 7 N ɔ 'tua 'la ‑kä ‑mä ‑budu 'mlɩ ‑wʋ, ɔ ‑kä nɩɩ: 'Tatinɩɩ 'yi n 'kä ngämö, ‑maa
         n yɛ ‑lɛ ‑gba 'wë. N ‑nyɛ 'na yuëa 'sɔ, ‑a yɛ sɛ pö 'wë zaa, 'naa 'käa'a 'wʋ
         ‑sɔ n ‑kamö lile 'nyɛ. 'N ɔ ‑kä ‑sɩbhä nʋʋ, 8 sɛ'ɛ n nyanyɩɛ dɩ nɩɩ: Ɔ 'tua a'bhë yi a nimï ‑sɛ yi oo, ‑maa ‑mɔ'la 'nɔ kɛ yɔwʋ
         ‑sɛ ɔ ‑kɔɔ zɛla 'yize, ɔ yi 'wʋ ‑sɔ klɩpaa 'saa ɔ 'yɩbhänɔɔ ɔ yonyɩ 'nyɛ.9 Nza n nyanyɩɛ 'dɩ nɩɩ, a nɩ zɛla ‑maa wa yeanyɩ 'nyɛ. A nɩ tɛlɩ sɛ ‑maa a yi ghlɩ.
         A nɩ bhɔtɔ ‑gbïlii, ‑maa wa yi ‑lɛ kälɩ. 10 Ɛ'ɛ ‑bhö nyɩasɛ, ‑maa ‑ɔ zɛlaa, 'mö wa nyɛɛ. ‑Ɔ tɛlɩɛ sɛɛ, mɔɔ ghlɩɛ. ‑Ɔ ‑wʋä ‑lɛ
         ngloluë 'wʋ ‑ɔ bhɔtɔɔ, ɔ za wa kälɩɛ ‑lɛ.11 Sɛ'ɛ n gbää nɩɩ, a gla'mö a ‑nɔ ‑bhlʋ, 'n ɔ 'yu ‑kɔɔ zibhiyi zɛlaa, ɔ yo bhä tɩmɛ
         'nyɛ ‑a? 12 ‑Maa 'n ‑kɔkɔgïyi ɔ ‑kɔɔ zɛlaa, ɔ yo bhä Lagɔgbïte 'nyɛ ‑a? 13 Zaa, abhʋaa glɩnɩɛ abhlɩ 'kpʋkpʋwaa, a ‑yi'ɛ 'a yuëa ‑li a ‑li a 'nyɛsɛɛ, mɛɛ 'kä
         zi'e a Dɩba ‑ɔ ‑wʋ ‑mä ghäyɩ 'wʋ, 'n 'ɔ yuëa ‑kɔɔ 'Wugɔmʋʋ 'Wlɩlɩ 'yɩbhänɩɩ, mɔɔ 'naa 'kʋänyɩ bhä ‑gömö 'zʋ ‑a?»Wa yɛ Zezwii wɛlɩzoku bhïlanɩ(Matie 12.22-30; Maakö 3.22-27)14 'Ylɩ ‑bhlʋ 'mö, 'n Zezwii yiɛ nɩkpɛ ‑bhlʋ yɛmanɩ. Zuzukwëzokwë ɔ kää ‑gömö. Zuzukwëzokwë 'la a 'nglɩ 'mö, ɔ'ɔ ‑dɩ gbʋ 'lɩlɩlɩ. 'N Zezwii
         yonyɩɛ ‑gömö kpëti. A 'bhooo ‑gömö cuu, 'n ɔ yiɛ gbʋ ‑dɩ. Nɩkpa 'wuë ‑wa ‑wʋä
         ‑lɛ, 'n ngli yuëë yɛ. 15 ‑Maa wa gla'mö a ‑mumuë lɛ naa: «Zuzukuzoku a 'kifi Bɛzebilɩ mɔɔ nyɛɛ Zezwii 'mötɛɛnɔ 'n ɔ kpëtie zuzukuzoku nɩkpa ‑gömö.» 16 Mumuë, zɔvasɛ wa nyɔɔ 'dɩ nɩɩ: «N ‑n ‑kä ‑tiamö nɩɩ, Lagɔ mɔɔ tieamöä nʋʋ, 'pänɩ
         dɛ'ɛ ‑aa 'yila 'klʋ zɩzɛ ‑a ‑kamö 'ylɩmö.»17 Zezwii yɩbhlɩnɩɛ 'wa dlɩpäsaa, ɔ lɛ naa: «'Bhlɩ ‑bhlʋ 'mö a nɩkpa ‑kä 'ylimö ‑känɩ,
         wa ‑kä wa 'yize tʋ gwɩɩ, ‑pa wa bhɩɛɛ 'yli, 'wa ‑bïdii 'wuë sɛ yɩ ylɛɛ. 18 Zaa, Sataa ‑kä ɔnyɩ tʋ ‑lɛ, ɔ ‑nyɛ 'ɔ bhlɩɩ 'mö a ‑nʋa 'sɔ wa ‑kä 'ylimö ‑känɩɩ,
         'wa saa 'naa 'kä bhä da'a ‑pa 'yli bhɩɛ ‑a? Nyɩasɛ n'n‑ä ‑sɩbhä gbä, ‑maa a lɛ
         nɩɩ: Bɛzebilɩ mɔɔ nyɩaaa 'mötɛɛnɔ 'n n kpëtiɛ ɔ 'lizuzukuzokuu. 19 Zaa, sɛ a nʋä a'bhï da'aa, 'n Bɛzebilɩ mɔɔ ‑kaa 'mötɛɛnɔ 'nyɛ 'n n ‑kä zuzukuzokuu
         kpëtii, a gla'mö a ‑nʋa ‑wa kpëtiɛ, ‑ɔ nyʋä bhäa'a wabhlɩ 'mötɛɛnɔ 'n wa kpëti
         bhä ‑sɩbhä 'nɩ? 'Saa a gla'mö a ‑nʋa nʋä da'aa, mɩɩ tulanɩɛ 'ylimö nɩɩ, a'aa
         zugwë ‑kä. 20 ‑Maa ‑tiamö a dɔ'wʋ, Lagɔ 'a 'mötɛɛnɔɔ mʋʋ ‑wʋʋä ‑gömö, nza n kpëtiɛ zuzukuzokuu.
         Zaa, n ‑kä ‑sɩbhä 'zʋʋ, a nɩ 'nwi 'mö nɩɩ, 'pɩwʋ mää Lagɔ 'kämanɩɛ kanyɩ yɔwʋ 'dio.21 A ‑yi sɛ nɩɩ, nɩkpɛ ‑kä 'mö 'tɛɛ, ɔ ‑kä 'päpäli ‑su, 'n ɔ ‑kä 'ɔ ‑buduu ‑kʋʋ,
         ‑bɛ 'nɩ ghïlo 'wi 'wʋ. 22 ‑Maa nɩkpɛ ‑mɔɔ 'tɛɛ 'mö tenyii ‑ɔ zoo 'wʋ, ɔ ‑kä yii, ɔ ‑nyɔɔ 'sɔ wa ‑kä gwɩ 'n
         ɔ ‑kɔɔ 'wlu 'plɩɩ, 'ɔ gwɩnɩlii 'wuë ɔ 'tɛɛnɩ a‑a dlɩ 'mö ɔ sɔɔ kä'mö, 'n ɔ libhïä
         'ɔ ‑lii 'wuë 'wʋ 'n ɔ dilaniɛ.23 Sɛ'ɛ n gbää nɩɩ, ɔ ‑nɩɩ nimï ‑wʋʋ, 'ylimö ɔ ‑nya'mö ‑känɩɛ. ‑Ɔ ‑nɩɩ kwänɩ ‑a
         'kä 'wlu 'yɩbhaa, gbɔlanɩ ɔ gbɔlanɩɛ.Zuzukwëzokwë yi 'bɩwʋ(Matie 12.43-45)24 N nɛ naa, zuzukwëzokwë ‑kä nɩkpɛ ‑gömö 'bhöö, ‑mä a möä 'muse 'klʋ, 'n a
         zizinɩɛ ‑mä 'mö, 'n a tɛlɩɛ ‑mä glɩdɛ sɛ. ‑Maa 'n a 'nɩa'a ‑mä glɩdɛ ghlɩɩ, sɛ'ɛ
         a nʋä nɩɩ: N 'kää 'wlu sɩbhä, dɛ n 'bhöönɩ a‑a, n 'kä ‑lɛ mö. 'Na ‑buduu 'mö
         mä n 'wlʋ a‑a, n 'kää ‑mä 'bɩwʋ mö. 25 'N a möä, a ‑kä lɛ 'bhöö 'lɛ, nɩkpɛɛ a 'wlʋ a‑a 'mö, 'n ɔ ‑kä ‑bhɩɛ ‑budu a
         ‑mu wa yɛ 'mö yɩlɩpö 'wë, wa yɛ 'wlu gïganɩ 'tɩɩ, 26 'wlu a sɩbhä'ɛɛ, 'n a möä a 'bhɩa ‑mimii ngbi'sɔ kie. Yɩ 'wuë, 'n yɩ yiɛ nɩkpɛ
         'la ‑gömö. ‑Lɛ a dɔ'wʋ, nɩkpɛ 'la a ‑gömögbʋʋ, 'mö wʋ 'tɛmanɩɛ tenyii, 'n wʋ
         ziɛ tɛkädɔ'wʋ a saa 'wʋ.»Tiamö a ‑jɔlʋ27 Zezwii 'nyʋää sa'a 'dɩ 'wëë, ‑mä nɩkpa 'wuë gla'mö, 'n 'nglɔ ‑bhlʋ yiɛ ‑mä
         gbʋ ‑dɩ. Ɔ lɛ naa: «‑Nmö nɩkpɛ nɩ, nglɔɔ ‑ɔ 'plɩɛ ‑na nɩkplokwëa, ‑ɔ 'nyɩamöä,
         'ɔ ‑jɔlʋ!» 28 Ɔ gbää sa'a, Zezwii lɛ naa: «Sɛ'ɛ ‑n kä a‑a ‑n 'kä nɩɩ, nɩkpa ‑wa ‑pʋnɩɛ sasɛ
         Lagɔ 'a wɛlɩɩ 'yukwli, sɛ yɩ gbää ‑wa zʋä ‑sɩbhä, mʋa kää ‑jɔlʋ 'mö.»Nɩkpa lɛ 'dɛɛ wa 'nɩ 'yɩ zɩzɛ 'ylɩmö(Matie 12.38-42)29 Nɩkpaa ‑wa yinɩɛ Zezwii, wa zumanɔɔ yɔwʋ plupluu, ɔ lɛ naa: «‑Sɩkaa a nɩkpaa, 'kpʋkpʋwa
         wa glɩnɩɛ. Wa yɛa Lagɔ ‑gömö panɩ 'wë, 'n wa tɛlɩ'ɛɛ ‑bhlɛ zɩzɛ a ‑mɛɛ 'bhöönɔɔ
         kä'mö sɛ. Nyɩasɛli wa nʋä! Zɩzɛ ‑mɛmɛɛ 'nɩɛ ‑bhölɩ, 'n ɛ 'nɩ ‑bhö Zonasɩ a ‑nɛɛ
         mɛ. 30 Sɛɛ Zonasɩ bhïlanɩ a‑a ‑mä Ninivö Lagɔwɛlɩɩ, 'n ‑mä a ‑nʋa yi a‑a sɛ yɩbhlɩmanɩ
         nɩɩ Lagɔ mɔɔ tioo, sɛ ‑bhʋlʋ ‑kpɔ 'la, ‑sɩbhä Nɩkpɛ a 'Yu 'a Lagɔwɛlɩɩ a bhïlabhluu kää wʋ 'kä ‑sɩkaa a nɩkpaa 'ylimö tulanɩ nɩɩ, Lagɔ
         mɔɔ tioo.31 Sɛ'ɛ n gbää nɩɩ, Sebaa a 'bhlɩlɛnglɛ, sɛ ɔ 'bhöö a‑a ‑mä ɔ 'bhele 'yuku 'yuku,
         'n ɔ yiɛ ‑a'a bhla'mö a 'bhlɩlowlii Salomɔɔ Lagɔ 'nyɛɛ tenyii 'nɛɛnɔ ‑mä ghlɩ, ɔ
         'kä 'ɔ 'nɛɛnɩwɛlɩɩ 'yukwli ‑pʋnɩ a za‑a, a ‑yi ‑sɩbhä. ‑Maa Lagɔ 'a ‑zijle 'kädaa
         a zlɩɩ 'mö, sɛɛ nglɔ 'la ‑pʋnɩ a‑a Salomɔɔ 'yukwlii, a ‑nɩɩɛ ‑sɩbhä 'yukwli ‑pʋnɩ
         zaa, mɩɩ 'kanyɩɛ gbʋ köbha. Ɛ'ɛ ‑bhö nyɩasɛ, ‑maa nɩkpɛ a ‑mɔɔ 'ghïliɛ ‑ɔ ziɛ Salomɔɔ
         'wʋʋ, mɔɔ ‑wʋanyɩaa dɛ'ɛ 'dɩ 'nyɛ dɔ'wʋ. 32 Lagɔ 'a ‑zijle 'kädaa a zlɩɩ ‑kä ghlɛɛ, a ‑nyɛ Ninivö a ‑nʋa 'sɔ a dɔ'wʋ, a ‑nɩɩ
         'mö yɩ 'kää tenyii 'tɛɛ. Sa'a sɛɛ Zonasɩ möä ‑mä 'wa ‑glɔɔ 'mö, 'n ɔ yuëë
         Lagɔwɛlɩɩ 'nyɛ, 'n wa yiɛ ligba 'n wa yiɛ 'wa ‑lizokuu kɛ'mö ‑sɛɛ, n 'nyanyɩɛ Lagɔwɛlɩɩ,
         a'aa abhlɩ ‑sɩbhä 'zʋ zaa, mɩɩ 'kanyɩɛ gbʋ köbha. Ɛ'ɛ ‑bhö nyɩasɛ, ‑maa nɩkpɛ a
         ‑mɔɔ 'ghïliɛ ‑ɔ ziɛ Zonasɩ 'wʋʋ, mɔɔ ‑wʋanyɩaa dɛ'ɛ 'dɩ 'nyɛ dɔ'wʋ.»'Napɛɛ a ninea(Matie 5.15; 6.22-23)33 «Nɩkpɛ a ‑mɔɔ 'kä 'napɛ 'yi ‑dɩ 'wë, ‑ɔ 'kɛ zizaa, ‑ɔ 'kɛ'ɛ ‑käka zɛmö 'zʋʋ, ɔ'ɔɔ
         ‑bhölɩ. ‑Maa wa ‑kä 'napɛ 'yi ‑dɩɩ, ghäyɩ wa bizee, nzɩɩ ‑wa plɛɛ ‑mä ‑budu 'mö
         'käa sasɛ sɛ yɩlɩɩ. 34 Nɩkpɛ a 'yila, yɩ 'kä ‑bhɩɛ 'napɛ. ‑Na'a yilaa ‑kä sasɛ lɩɩ, ‑na 'wuë lɩlɛ 'mö
         ‑n nɛmöä. ‑Maa 'n yɩ ‑kä 'klʋ yuluu, ‑na 'wuë 'yuylukwë 'mö ‑n nɛmöä. 35 Zaa, ‑nmö nɩkpɛ, 'nɛmanɩ ‑nanyɩ 'wʋ, lɩlɛ 'la ‑ɛ ‑wʋmöä 'möö, ɛ tɩa 'wʋ 'ngïmo,
         ‑n tɩa 'yuylukwë 'mö nɛmö. 36 'N ‑na'a kpökpaa a dɛ ‑bhlʋ 'nɩa'a 'yuylukwë 'mö ‑wʋʋ, lɩlɛ mö ‑n nɛmöä ‑na
         'wuë, ɛ 'kä ‑bhɩɛ 'napɛɛ ngälamö 'kwädlɩ 'wʋ.»Zezwii yɛ Zwiiföwaa a 'kädɩɩ wɛlɩ bhïlanɩ(Matie 23.1-36; Maakö 12.38-40)37 Zezwii bhïlaa 'wëë, 'n Falizɩɛyi ‑bhlʋ yoo ‑mä 'ɔ mä'a wäzɩnɩ, wa 'kä 'wʋ linɩ. Zezwii ghlɛɛ ‑mä, 'n ɔ yiɛ ‑lɛ
         lilea yɔwʋ sɛ glɩ. 38 ‑Maa wa ‑kä wa 'kä li, sɛɛ Zwiiföwaa 'a Gböö gbää wa nɩ wɔlʋ kɛ wa 'kä 'wlɩlɩ
         plɛ Lagɔ a 'yila 'klʋ a dɔ'wʋʋ, ɔ'ɔɔ ‑sɩbhä kɛ wɔlʋ 'n ɔ yiɛ ‑lɛ sɛ glɩ. Falizɩɛyi
         'la, ɔ 'yɩɛ ‑sɩbhä 'ylɩmöö, 'n yɩ yoo ngli yɩa. 39 ‑Maa ‑Alowli lɛ naa: «Abhʋa Falizɩɛwa, sɛ a ‑wʋä, n ‑kamö ‑sɩbhä sʋlʋnɩ. N nɛ naa:
         'A 'kɔpɩɩ ‑nyɛ 'a 'bïï 'sɔ, yɩ 'ku yɔwʋ a 'yize, ‑lɛ a wɔlʋä, ‑maa ‑mä a 'mlɩ,
         gugwaguguu ‑nyɛ kpʋkpʋʋ 'sɔ, mɩɩ suä ‑mä. 40 ‑Ɔɔ'nɛɛnɩwanyɩ, Lagɔ ‑ɔ ‑bhɛɛ ‑lɛ ku yɔwʋʋ, mɔɔ 'nɩɛ bhä ‑mä 'mlɩ ‑bhɛmö ‑a? 41 Zaa, 'a 'mölinɩlii, a ‑kä yɩ 'kä ‑tiamö 'wlɩlɩ plɛ nʋʋ, yɩ 'mö a lilea, a nɩ
         'nyɛma yɩ 'pʋawaa, ‑lɛ a dɔ'wʋ, a ‑nyɩɩ 'sɔ a yi 'gämö 'wlɩlɩ plɛ Lagɔ a 'yila 'klʋ
         a dɔ'wʋ.42 Abhʋa Falizɩɛwa, kplee 'kanyɩɛ köbhä! 'A ‑zɛpʋmöpäli 'tikïtikïyiea, a ‑kɩɩ ‑sɛɛ,
         ɛ ‑kä jɛja 'n ɛ ‑kä'ɛ 'buuti, 'mö a zɛlɩɛ, yɩ kʋgbänanɩɩ 'wuë 'mö a libhïä
         'wʋ, 'n a nʋä, sɛ'ɛ ‑a nyɛɛ Lagɔ. A zʋ sa'a, ‑maa a 'kä nɩkpa ‑gömö a dɔ'wʋ ‑kpöö
         'wʋ ‑wʋ, a 'kä'ɛ Lagɔ ‑wa, yɩ dɔ'wʋ, a gbʋ 'nɩɛ ‑mä ‑wʋ. ‑Maa 'lɩlɩlɩ a dɔ'wʋ, ‑li
         'la a gbʋʋ mʋʋ kä a‑a wʋ 'kanyɩ plɛnɩ 'wë, ‑mi a nʋä da'a, a 'kɩ ‑lɛ ‑gömö 'zʋ.43 Abhʋa Falizɩɛwa, kplee 'kanyɩɛ köbhä! A ‑kä ‑mä Lagɔbïdi 'mö bhibhee mö, a yɩbhä a 'kä ‑mä 'yuku a ‑klikpï a ‑klikpïï 'mö sɛ glɩ.
         Dɛɛ nɩkpa suä pluplu, a yɩbhä wa nɩ bhälɩnanyɩ ‑lɛ 'klʋkpamözʋsɛ. 44 Lesikpïgɔgwɩ a ‑mi nɩkpa 'nɩɛ ‑tɔnɩ, wa ghlɛnɩɛ 'klʋ 'n wa plɛɛ fɩ Lagɔ a 'yila 'klʋ
         a dɔ'wʋʋ, yɩ saa ‑sɩbhä a ‑wʋä.+ Zaa, kplee 'kanyɩɛ köbhä!» 45 Zezwii ‑wuëë ‑sɩbhä 'dɩ 'nyɛ dɔ'wʋʋ, Moyizɩ 'a Gböö a 'cɩanyɔ ‑bhlʋ ‑wʋmö a
         ‑lɛ. Nɩkpɛ 'la, ɔ lɛ naa: «'Ɔɔ! ‑Atʋ, wɛlɩɩ ‑n bhïlanɩɛ da'a Falizɩɛwaa, ‑a 'wuë,
         ‑abhʋa ‑n gaamöaa.» 46 Ɔ gbää sa'aa, Zezwii lɛ naa: «Abhʋa Moyizɩ 'a Gböö a 'cɩawa, kplee 'kanyɩɛ köbhä!
         'A 'cɩacɩasaa, ‑sɩbhä ‑bhɩɛ 'gbluku 'kädɩ. A ‑kɩɩ nɩkpa 'wlu sula 'wëë, a'a kwänuë
         sɛ'ɛ 'tikïyie 'wʋ yɩ ‑suswee. 47 Sɛ'ɛ n gbää nɩɩ, kplee 'kanyɩɛ köbhä! Lagɔ 'a bhla'mö a 'möbhïlanɩwaa, a dɩbawa a dɩbawaa 'lɩbhä a‑a 'n wa yi a‑a 'kuu, 'wa lesikpïï, 'mö a gïganɩɛ
         abhlɩ 'wlu 'tɩɩ. 48 Sɛ a zʋä da'a, ‑sɩbhä ma‑a sɛɛ zɛmö nɩɩ: Sɛɛ a dɩbawa a dɩbawa 'zʋ a‑a, ‑sɩbhä
         nɛnanyɩ dlɩ yɔwʋ. Ɛ'ɛ ‑bhö nyɩasɛ, ‑maa wa 'lɩbhä a‑a, 'wa lesikpïï, 'mö a gïganɩɛ
         abhlɩ 'wlu. 49 Lagɔ a'bhë sɛ'ɛ ɔ gbä a‑a nɩɩ, n yuë nɩkpa a ‑muë n bhïlanɩɛ 'mö 'wʋ tie, n
         yuë'ɛ na tietiewa 'wʋ tie. Wa yi nɩkpaa n tiuëë da'a 'wʋ a gla'mö a ‑mumuë 'klɩ 'yɩa, wa yi ‑mumuë
         'lɩbhä wa yi 'ku. 50-51 ‑Maa wɛlɩ 'la yɩ yɛ 'yli 'wlʋnɩ 'wë. Tɛɛnɩ ‑mä dɛɛ Lagɔ ‑bhɛ a‑a 'pɩwʋ ‑këë zɩ'ɛ,
         Lagɔ 'a 'möbhïlanɩwaa a ‑nyɛ a dɩbawa 'sɔ, a yɛɛ 'lɩbhää, wa'aa muënɩ. ‑A 'wuë
         a dɩba Adaa a yowli Abɛɛlɩ, dɛ wa 'lɩbhɔɔ a 'tɛnyɩ 'mö, tɛɛnɩ ‑lɛ, wa ‑wʋ Lagɔ 'a nɩkpaa 'lɩbhä dɔ'wʋ ‑këë,
         'n wa yiɛ Zakalii 'wʋ ghlɛ. Zakalii wa 'lɩbhänɩɛ ‑mä Lagɔligbëa 'mö, ‑lɛ 'pɩwʋ
         a bʋbɔnɩdaa ‑nyɛ Lagɔbudu 'Kɔdʋʋ 'sɔ a jijo'wʋʋ, 'mö n gaaa. 'Dɩ n nyanyɩɛ dɛ'ɛ nɩɩ,
         nɩkpa 'la 'wuë wa 'lɩbhää, abhʋa ‑sɩkaa a nɩkpaa, abhʋa Lagɔ 'kää wa 'lɩbhälɩbhägbʋʋ
         a 'pɛna 'nyɛ.52 Abhʋa Moyizɩ 'a Gböö a 'cɩawaa, kplee 'kanyɩɛ köbhä! Ɛ'ɛ ‑bhö nyɩasɛ, ‑maa 'a
         sɛ a 'cɩaa Lagɔwɛlɩɩ, ‑sɩbhä ma‑a kää 'nglɩ 'n ‑bɛ 'nɩ yɩbhlɩnɩɛ Lagɔ. A'bhï,
         a'aa 'yɩbhä a 'kɔ yɩbhlɩnɩ. ‑Wa yɩbhä a 'yɛɛ wabhlɩ wa 'kɔ yɩbhlɩnɩɩ, ‑kplikpli
         a klɛnuëë 'yli.» 53 Moyizɩ 'a Gböö a 'cɩawaa ‑nyɛ Falizɩɛwaa 'sɔ, sa'a Zezwii 'nyʋää 'dɩ. ‑Maa 'klɛ 'mö yɩ pölʋää tenyii
         zaa, 'bhöönɩa'a ‑lɛ wa ‑nyɔɔ ‑käa'a 'wʋ gbanɩ, wa'a bhïloa'a 'yli, 'kïbhï a
         ‑bɛ wa ‑nyɔɔ kpɛnɩɛ 'mö 'yize. 54 Wɛlɩ a ‑mii 'kɔɔ gbʋ köbha, 'mö wa tɛlɔɔ ngli sɛ.
         
            
               	Zwiiföwaa a dɔ'wʋ, nɩkpɛ ‑kä lesikpë 'klʋ ghlɛnɩɩ, fɩ ɔ plɛɛ Lagɔ 'yila 'klʋ a
                     dɔ'wʋ.

A nɩ tɩ 'klwɩsɔkäwa glɩnɩ(Matie 10.26-27)121 ‑Lɛ a 'tɛnyɩ 'la 'mö, nɩkpa ‑wa yinɩɛ Zezwii, wa 'kä ‑bhɩɛ 'wluyɔwʋnyukwë. ‑N ‑kä
         ‑lɛ ɔ yɔwʋ 'ylɩmöö, wa su ‑lɛ ‑pïlii, kple a'bhë a sɛsibhëadɛ 'nɩɛ ‑lɛ ‑wʋ. Wa
         'wuë a 'yila 'klʋ, 'n ɔ yiɛ 'ɔ ‑gänɩwaa 'yi gö, ɔ lɛ naa: «A nɩ 'nɛmanɩ Falizɩɛwaa 'a levii 'wʋ. 'Wa 'kwlɩsɔkäkʋʋ 'mö n gaaa. 2 ‑Maa a ‑yi sɛ nɩɩ, 'saa 'wuë nɩkpɛ zizaa, yɩ yi 'ylɩ ‑bhlʋ 'mö gbëdanguu bhli.
         'Saa ɔ ‑kä 'wi 'mö bhïla ‑kë, wʋ yi 'ylɩ ‑bhlʋ 'mö 'klʋ këlio. 3 Nza n gbää nɩɩ, abhʋa na ‑nʋa, 'saa a bhïlaa 'wi 'möö, yɩ yi 'ylɩ ‑bhlʋ 'mö
         'pɩwʋ 'pɔɔ. 'Saa a lɛtɛnɩɛ ‑mä ‑budu 'mlɩ a 'bhɩa 'yukwli gwëë, wɛlɩpänyɔɔ 'kɩɛ
         'ylɩ ‑bhlʋ 'mö bia.»A nɩ tɩ Zezwii nimï ‑sɛ nɩkpa a nganɔ a za(Matie 10.28-33; 12.32; 10.19-20)4 'N Zezwii yuë'ɛɛ 'dɩ 'mö zʋ, ɔ lɛ naa: «‑A'bhɩanyɩ, a nɩ tɩ nɩkpa ‑gu. ‑Maa 'n 'lɩbhä
         wa ‑kaanyɩ 'lɩbhä, a ‑kä 'ku 'wëë, wa'aa'a bhɛnɩ wa 'kanyɩ ‑lu ‑mumuu nʋ. 5 ‑Maa a ‑pʋnɩ 'yukwli, ‑mɔ a 'kää ‑gu, n 'kanyɔ sʋlʋnɩ: Lagɔ, ‑ɔ ‑kä 'a nyɛmʋʋ 'wʋ
         'libhï 'wë, ‑ɔ bhɛnɩ'ɛɛ ɔ 'kä gbä a 'kä ‑kosu 'mö möö, 'mö a nɩ ‑gu.6 A yɩlɩɛ ‑ka 'bhuluyuëa 'wʋ. A'bhï a ‑yi sɛ nɩɩ, ‑n ‑kä fälɛgöya 'sɔ ‑kä, ‑n
         yuë ngbï pɩa. ‑Maa 'bhuluyuëa ‑waaa sa'a dɛsɛ ‑kää, wa gla'mö a ‑bhlʋ Lagɔ 'nɩɛ
         ‑yii, ɔ'ɔɔ ‑bhölɩ. 7 'A 'wlu a nyukwëa a'bhë, Lagɔ ‑yi ‑zɩmö a yʋʋ ‑bhli. Zaa, a nɩ tɩ ‑gu. ‑Maa Lagɔ
         a 'yila 'klʋ a dɔ'wʋ a kä dɛsɛ tenyii, a zi 'bhuluyuëa a ‑zɩkpa 'käda 'wʋ. 8 Sɛ'ɛ n nyanyɩɛ 'dɩ nɩɩ, ‑ɔ ‑kä nɩkpabhë a 'yila 'klʋ nɩɩ, na ‑nɔ ɔ glɩnɩɛ nʋʋ, Nɩkpɛ a 'Yu, Lagɔ 'a zuzukuu 'yila 'klʋ, ɔ yi'ɛ ɔbhlɩ nɩɩ, ɔ ‑nɔ ɔ glɩnɩɛ nʋ. 9 ‑Maa ‑ɔ ‑kaa ‑lɛ nɩkpabhë a 'yila 'klʋ nimï ‑sɛnɩɩ, Nɩkpɛ a 'Yu, ‑mä Lagɔ 'a zuzukuu
         'yila 'klʋ, ɔ yi nɩɩ, ‑mɔ nɩ, ɔ 'nɔɔ ‑yi nʋ. 10 Nɩkpɛ a 'Yu, nɩkpɛ ‑kɔɔ wɛlɩzoku bhïlanɩɩ, Lagɔ yi yɩ gbʋ 'yi 'tatinɩ. ‑Maa nɩkpɛ
         a ‑mɔɔ ‑kä 'Wugɔmʋʋ 'Wlɩlɩ a dɛ wɛlɩzoku bhïlaa, ‑lɛ a 'nyinyloli 'la a gbʋʋ, Lagɔ 'naa 'kʋ 'yi 'tatinɩ.11 Abhʋa na ‑nʋa, wa 'kanyɩ ‑zijli 'nyɛ a za, wa yeanyɩ ‑mä Zwiiföwa a Lagɔbïdii 'mö kwä ‑kë, wa yeanyɩ'ɛ ‑mä 'kämanɩwa 'kädɩɩ a 'yila 'klʋ kwä ‑kë, wa ‑kaanyɩ
         ‑mä ‑zijli tunɩ dɔ'wʋ ‑wʋ, wa ‑kä wa 'kanyɩ gbʋ köbhaa, 'saa a 'kää bhïla a
         dɔ'wʋ, dlɩ nɩ tanyɩ libho. 12 ‑Maa ‑lɛ a 'tɛnyɩ 'la ‑bhʋlʋ ‑kpɔ 'mö, 'Wugɔmʋʋ 'Wlɩlɩ mɔɔ 'kanyɩɛ sɛ a 'kää gbä
         sʋlʋnɩ.»Nɩkpɛ nɩ tɩ 'ɔ wʋlʋnɔɔ dlɩ 'tɛɛnɩ13 Nɩkpa ‑wa suä ‑lɛ Zezwii yɔwʋʋ, wa gla'mö a nɩkpɛ ‑bhlʋ, 'n ɔ yiɛ gbʋ ‑dɩ, ɔ lɛ
         naa: «‑Atʋ, n ‑nyɛ na ‑daayu 'sɔ, gugbëa ‑aa dɩba tɩɛ ‑lɛ, 'nyɔ 'dɩ ‑a 'ka dlinɩ.»
         14 Zezwii lɛ naa: «‑Ɔ 'zʋaa bhä a ‑zijlitunyɔ 'wʋ, 'n n 'kä bhä a gugbë dlinɩ 'nɩ?»
         15 'N Zezwii yiɛ ‑wa ‑wʋä ‑lɛ 'wuë 'dɩ 'nyɛ, ɔ lɛ naa: «A 'nɛmanɩa anyɩ 'wʋ, mä'ä
         'pɩwʋ a wʋlʋnɔ a 'tʋ nɩ tanyɩa 'lɩbhä 'lɩlɩlɩ, ‑maa nɩkpɛ yi wʋlʋ, 'ɔ lɩɩ yi ‑zu
         ‑kë, yɩ'ɩɛ bhɛnɩ yɩ 'kä ‑mä 'ɔ 'pɩwʋ a ylɩɩ 'wʋ gbaanɩ.»16 'N Zezwii yuëë 'nine 'pänɩ, ɔ lɛ naa: «Nɩkpɛ ‑bhlʋ mɔɔ ‑wʋä ‑lɛ. Wʋlʋ ɔ wʋlʋä.
         'Ylʋba ‑bhlʋ 'mö, 'ɔ glʋglʋlii tlʋ yɩ tlʋä tenyii. 17 'Ɔ ‑lii 'wuë zumanɩ yɩ zumanɩɛ tenyii zaa, ɔ lɛ naa: N'n‑a'a dɛ n 'kä yɩ 'wuë 'zʋä
         ‑yi. Zaa, sɛ n 'kä bhä 'mözʋmözʋmö 'nɩ? 18 Ɔ 'pää dlɩ ‑këë, ɔ lɛ naa: ‑Nn‑n! N ‑yi sɛ n 'kä zʋʋ. 'Na gbɩɩ 'wuë, ghlɛ n
         'kɩɛ ghlɛ, n 'kä 'kädɩ 'kädɩ 'sɩbhä, 'na lilea ‑nyɛ 'na ‑lii 'wuë 'sɔ n 'kɩ ‑mä
         zʋ. 19 ‑Lɛ a dɔ'wʋ n ‑yia'a sɛ nɩɩ: N yɛ libho nʋ, n yi li ‑këë, 'ylʋbö a ‑bɛ yi 'plɩ.
         Zaa, n yi nyɛpɛ 'tɩɩ, n yi 'mäna nʋ, n yi 'nɩmä, 'saa n ‑kä 'yɩbhä, n yu li. 20 'N Lagɔ yoo 'dɩ 'nyɛ, ɔ lɛ naa: ‑Ɔɔ'nɛɛnɩnyɔ nɩmä, sabɔɔ nɩ a'bhë ‑na'a saa lɛ 'kää
         'yli bhɩɛ zaa, ‑li 'la 'wuë, ‑n gbää da'a ‑n 'kä ‑mä gbɩɩ 'wʋ zʋʋ, dɛ ‑n 'kɩ
         bhäa'a linɩ 'nɩ? 21 Zaa, nɩkpɛ a ‑mɔɔ 'yɩbhaa mä'ä 'pɩwʋ a wʋlʋnɔɔ 'wuë 'wlu, ‑ɔnyɩ gbʋʋ 'nɩɛ Lagɔ
         'mö ‑wʋʋ, saa ɔ ‑li 'kää 'mö ‑wʋ.»A dɩba Lagɔ mɔɔ 'zʋnanyɩɛ 'yli(Matie 6.25-34)22 Zezwii 'pää nine 'la 'wëë, 'n ɔ yi'ɛɛ 'ɔ ‑gänɩwaa 'yi gö, ɔ lɛ naa: «Nza n nyanyɩɛ 'dɩ nɩɩ, 'saa a 'kää li a 'kä ‑bhölɩɩ, wʋ dlɩ
         nɩ tanyɩ libho. 'Saa a 'kää 'mö ‑pla a dlɩ nɩ tanyɩ'ɛ libho. 23 Nyɩasɛ n'n‑ä ‑sɩbhä gbä, ‑maa ‑bhölɩbhölɛɛ zi lile 'wʋ. Kpökpaa kä'ɛ dɛsɛ,
         a zi ‑banɩ 'wʋ. 24 A yɩlɩɛ ‑ka ‑kaanɩmö 'wʋ. Yɩ'ɩ glʋ. Yɩ'ɩ ‑dɩ. Yɩ'ɩ ‑kpëlie ‑kä. Yɩ'ɩ 'gbɩ ‑kä.
         ‑Sɩbhä yɩ ‑wʋ 'mö, ‑maa Lagɔ nyɩ lile 'yize. N nyanyɩ 'dɩ nɩɩ, Lagɔ a dɔ'wʋ a kä
         dɛsɛ tenyii, a zi zɩɩ 'wʋ. 25 ‑Ɔ bhɛnɩ bhä ‑mä 'ɔ 'yʋyʋayʋyʋʋ 'mö, ylɩɩ ɔ 'kä 'kää mä'ä 'pɩwʋ ‑sɛ ‑gömö,
         ɔ 'kä ‑lɛ 'ylɩ ‑bhlʋ a'bhë 'pä nɩ? 26 Zaa, sa'a a ‑lu 'tikëyi ‑kaanyɩ kɛ'mö 'tɛɛnɩɩ, ‑li ‑mi'la 'wuë ‑yɩ ‑wʋmöä ‑sɩbhä
         ‑mä Lagɔ kä'möö, sɛ yɩ ‑wʋ ɔ 'mö, 'n dlɩ libhëanyɩ bhä yɩ za? 27 ‑Titii ‑yɩnyɩ fɩfɩɩ nɛnɩɛ tenyii 'ylimö, sɛ yɩ wlʋä, a yɩlɩɛ ‑ka ‑sɩbhä 'wʋ. Yɩ'ɩ
         nʋ libho, yɩ'ɩ 'kplɛ yɩnyɩ ‑banɩ 'wʋ. ‑Maa n nyanyɩ 'dɩ nɩɩ, 'bhlɩlowli Salomɔɔ a'bhë,
         ‑mä 'ɔ wʋlʋnɩbanɩɩ 'wuë gla'mö, ‑bäna a ‑maa 'kä 'ylimö nɛnɩ, ‑a 'kä ‑titi
         'la a fɩfɩɩ a gla'mö a ‑bhlʋ 'wʋ zii, a'aa ‑bhölɩ. 28 Zaa, ‑titii ‑yɩ ‑wʋä zɩ'ɛ ‑mä 'lagblɛ 'mö, wa 'kää 'zɩgblɛ sia, 'n Lagɔ ‑kɩɩ
         sa'a 'yli 'zʋnɩɩ, 'saa 'kä bhä 'nglɩ ‑kä, 'n ɔ 'naa 'kanyɩ bhä abhlɩ 'yli 'zʋnɩmö,
         ɔ 'kanyɩ 'wua 'nɩ? 'A Lagɔ a dlɩtɛɛnɩtɛnɛɛ 'nɩɛ ‑zu lɛɛ! 29 Nza n gbää nɩɩ, dlɩ nɩ tanyɩ 'kwädlɩ libho 'yize, a nɩ tɩ nɩɩ: Sɛ ‑a 'kä bhä
         'mözʋmözʋmö ‑a 'kä li, ‑a 'kä 'nɩmä? 30 Mä'ä 'pɩwʋ a nɩkpaa ‑waaa Lagɔ ‑yii, mʋa zʋä ‑sɩbhä, 'mö ‑li 'la a 'yize a gbʋ
         plɛnɩɛ. ‑Maa abhʋa abhlɩ, a dɩba Lagɔ, ɔ ‑yi 'saa ɔ 'kanyɩ 'nyɛ a 'kä ‑bhölɩ. 31 A'bhï, 'pɩwʋ mää Lagɔ 'kämanɩɛ a gbʋʋ mʋʋ nɩ plɛnanyɩ tenyii. ‑Lɛ a dɔ'wʋ, ɔ'bhë ɔ yeanyɩ ‑li 'la 'wuë 'nyɛ. 32 Abhʋa na ‑nʋa, a'aa ‑zu, ‑maa a nɩ tɩ ‑gu. Ɛ'ɛ ‑bhö nyɩasɛ, ‑maa a dɩba Lagɔ mɔɔ
         ‑saanyɩɛ ‑lɛ ɔ 'kanyɩ 'pɩwʋ mä ɔ 'kämanɩɛ 'bhle 'nyɛ. Ɔ'bhë, ‑sɩbhä ɔ 'yɩbhɩɛ.Sɛ'ɛ Zezwii gbää ‑tiamö a lɩɩ a dɛ(Matie 6.19-21)33 'Saa 'wuë a kää, a nɩ 'pɩ 'pɛlʋ a 'kä yɩ moni 'pʋäwaa 'nyɛ. A ‑kä ‑sɩbhä zʋʋ,
         ‑mä Lagɔ yɔwʋ, manyɩ ‑li 'nɩ bhɩɛ 'yli, mää 'wiwa 'nɩɛ ‑wʋ, mää ngɔnʋ 'nɩɛ ‑wʋʋ,
         ‑mä a yɛɛ da'a kwïlanɩ. 34 Ɛ'ɛ ‑bhö nyɩasɛ, ‑maa dɛɛ 'a wʋlʋnɔɔ ‑wʋä, ‑lɛ 'a dilaa ‑wʋä.A 'nɩ ‑ligba a 'kä ‑lɛ glɩ35 A nɩ ‑gïganɩ 'wlu, a nɩ ‑ligba 'kwädlɩ a 'kä ‑lɛ glɩ. 36 Nyɩasɛ n'n‑ä ‑sɩbhä gbä, ‑maa nɩkpa a ‑muë ‑kʋnɩ'ɛ wa 'bhidɩba 'mö n pälanyɩɛ
         'wʋ. ‑Sɩbhä a nɩkpa 'la, wa 'bhidɩba ‑kä 'nglɔ 'wʋ 'bhlie möö, swe yi tenyii ylu
         ‑kë, ‑gä wa ‑gää 'n wa ‑kʋnɔɔ, ɔ ‑kä yi ɔ ‑kä wäzɩɩ, wa 'kä ‑lɛ kälɩ. 37-38 ‑Sɩbhä a nɩkpa 'la ‑wa ‑gää, wa 'bhidɩba yi zlɩjijo'wʋ yi oo, dɛ ɔ yi yinɩ oo,
         ‑wa ‑kʋnɔɔ, 'wa ‑jɔlʋ! ‑Maa 'dɩ n nyanyɩɛ dɛ'ɛ nɩɩ: Nɩkpa 'la, 'mäna yuë 'lɩbhä.
         Wa 'bhidɩba a'bhë, ɔ yuë ‑lɛ linɩdaa sɛ 'gïla, ɔ yi libhonʋbanɩɩ 'mö päla, ɔ
         yi lile kie mö, ɔ yuënyɩ dilanɩ, wa yi li. Zaa, nɩkpa 'la a saa, ‑sɩbhä a nɩ ‑wʋmö,
         a ‑kaa ‑kʋnɩ. 39 Wɛlɩɩ n 'kanyɩɛ dɛ'ɛ 'nyɛɛ, a nɩ köbhɩɩ sasɛ 'yukwli, ‑maa yɩ kä zɛmö. Sɛ'ɛ n gbää
         nɩɩ, ‑budulowli ‑kä a ‑zlɩmɛ 'winyɔ 'kɔ 'wi 'wʋ ghli ‑yii, ɔ yi a sasɛ 'ɔ ‑buduu
         ‑kʋ, 'winyɔɔ tɩa ‑mä plɛ. 40 ‑Sɩbhä a za, abhʋa na ‑nʋa, a nɩ ‑ligba a 'kä ‑lɛ glɩ, ‑maa Nɩkpɛ a 'Yu, zlɩɩ a'aa ‑tɔnɩɩ 'mö ɔ 'kää 'mö yi.»A nɩ nʋ sasɛ Lagɔ 'a libhoo(Matie 24.45-51)41 Zezwii gbää sa'aa, Piɛlɩ lɛ naa: «‑Alowli, ninea ‑n 'pää da'a a dɩɩ ‑n zʋʋnyɩɛ
         'möö, ‑a 'yize a ‑li bhä, ‑maa nɩkpa 'wuë a ‑li bhä?» 42 Ɔ lɛ naa: «Nɩkpɛ ‑kä libhonʋwa a ‑bɛ ‑kä, ɔ ‑kä lowlu 'mö möä yii, 'ɔ libhonʋwaa
         a gla'mö a ‑mɔɔ 'nɛɛ, ‑ɔ nʋä sasɛ 'ɔ libhoo, ɔ kää dlɩ 'wʋʋ, 'mö ɔ tɩɛ ‑lɛ. Ɔ'bhë
         ɔ ‑kä mö 'wëë, zila 'wuë 'mö lilitɛnyɩ ‑kä ghlɛɛ, libhonʋnyɔ 'la 'kä ɔ 'bhɩalibhonʋwaa
         lilea dilanɩ wa 'kä li. 43 ‑Lɛ a libhonʋnyɔ 'la, ɔ 'bhidɩba ‑kä lɛ 'bhöö 'lɛ ɔ ‑kä sasɛ libhoo nʋʋ, 'ɔ ‑jɔlʋ.
         44 ‑Maa ‑tiawɛlɩ n nyanyɩɛ dɛ'ɛ nɩɩ, ɔ 'bhidɩba yo 'ɔ ‑lii 'wuë 'yli 'zʋnɩ. 45 ‑Maa libhonʋnyɔ 'la, ɔ 'bhidɩba ‑kä mö 'wëë, ɔ ‑kä nɩɩ: N ‑yi sɛ, na 'bhidɩba
         yi ‑mä gwälɛ zaa, na gbʋ 'nɩɛ ‑mä ‑wʋ, ɔ ‑kä ‑sɩbhä nʋʋ, ɔ ‑kä ɔ 'bhɩa 'wʋ 'libhï,
         ɔ ‑kʋä 'lɩbhä, ɔ 'yize ɔ ‑kä lilea lii, ɔ ‑kä ɔnyɩ nʋ 'wʋ lua, ɔ ‑kä ‑lɛ glɩɩ,
         46 'ylɩ ‑bhlʋ 'mö dɛ ɔ ‑dlʋnɩɛ 'lɩlɩlɩɩ, ‑lɛ ɔ 'bhidɩba 'kää yinɩ. Ɔ ‑kä yii, libhonʋnyɔ
         'la, ɔ yi gbʋ 'kɔdʋ ghlɩ. Ɔ yu 'mö 'ku, Lagɔ 'a ‑gblɩwaa 'wuë, wa ‑kä 'ku a dɛ
         wa möä, ɔ yi ‑lɛ mö.47-48 Sɛ'ɛ n gbää nɩɩ, libhonʋnyɔ a ‑mɔɔ 'nɩɛ 'saa ɔ 'bhidɩba yɩbhää ‑yii, 'n ɔ ‑kä
         libhoo nyimaa, ‑sɩbhä a libhonʋnyɔ 'la, ɔ yi gbʋ ghlɩ. ‑Maa libhonʋnyɔ a ‑mɔ ɔ 'bhidɩba
         'cɩaa libho 'wuë a saa 'wëë, sɛɛ ɔ 'bhidɩba yɩbhää, 'n ɔ 'nɩ ‑sɩbhä 'zʋʋ, 'ɔ
         gbʋʋ ɔ 'kää ghlɩɩ, wʋ yi 'mö 'tɛɛ, wʋ yi tɛkänɔɔ a ‑nʋʋ 'wʋ zi. Ɛ'ɛ ‑bhö nyɩasɛ,
         ‑maa ‑mɔ wa nyɛɛ ‑bɛ yowʋ, 'mö wa 'yɩbhänɩɛ ‑bɛ.»Zezwii a za nɩkpa yi 'ylimö ‑känɩ(Matie 10.34-36)49 «‑Kosu a ‑mumuu n yiɛ mä'ä dʋdʋ 'wʋ 'yi ‑dɩɛ. Na dlɩ yɩbhä wʋ nɩ dɩ‑ɩ ‑sɩkaa a'bhë
         'yi. 50 ‑Maa na'bhë 'zwɩ 'kädɛ n kää n 'kä zi 'wë, ‑kosu 'la 'kä bhäla 'yi doo. 'Nyɩɛ
         na dlɩ libho zwɩ 'la n 'kää zi a za. N ‑kä dlɩ 'pää, ɛ 'kä ‑bhɩɛa'a zwɩ 'la
         nɩ ‑pölɩ 'wë 'kɩ. 51 A nɩ tɩ ‑tɔnɩ nɩɩ, 'na mä'ä dʋdʋ 'wʋ a yiye yi 'nglɩ ‑kä, nɩkpa 'wuë yi ‑wanɩ
         'yize. Ɛ'ɛ ‑bhö sa'a ma, ‑maa ɛ yi 'nglɩ ‑kä, nɩkpa yi 'ylimö ‑sɛnɩ. 52 Tɛɛnɩa'a dɛ'ɛ, ‑kosu ‑bhlʋ yɔwʋ a ‑nʋä, ngbï wa nɩ ‑kä ‑bhlii, wa yi 'ylimö ‑sɛnɩ.
         Ta yi 'wa dɛ ‑wʋ, 'sɔ yi wa dɛ ‑wʋ. 53 Dɩba ‑nyɛ ɔ yowli yi 'ylimö ‑känɩ. ‑Da ‑nyɛ ɔ yɛnglɛ yi 'ylimö ‑känɩ. 'Yu a 'nglɔ
         ‑nyɛ ɔ 'luwlida yi 'ylimö ‑känɩ.»Lagɔ 'a ‑zijlea a zlɩɩ yɛ 'dio(Matie 16.2-3)54 Zezwii 'zʋä 'ɔ ‑gänɩwaa 'dɩ 'mö 'wëë, 'n ɔ yiɛ nɩkpaa ‑wa soo yɔwʋ 'yi gö, ɔ
         lɛ naa: «A ‑kä ‑mä ghäyɩ 'wʋ yɩlɩ, zlɩ ‑kä ylumanɩ tititii, a lɛ: 'Nyizakwëë
         'kää lɩbhä. ‑Tiamö a ‑tiamö, 'n a lɩbhää. 55 Swe ‑kä ylu, zlɩ ‑kä 'mö nɛnɩ, a lɛ: 'Ylʋ yi 'zɩgblɛ 'pʋ. ‑Tiamö a ‑tiamö, 'n
         wʋ pʋä. 56 'Kwlɩsɔkäwanyɩ, a yɩbhlɩnɩ ylʋʋ ‑nyɛ 'nyizakwëa 'sɔ a 'tɛnyɩɩ, ‑maa ‑lii 'wuë ‑yɩ
         ‑wʋanyɩɛ 'tɛnyɩ nɩ 'mö 'yila 'klʋ 'plɩnɩ dɔ'wʋʋ, sɛ yɩ sɛɛ zɛmöö, a'aa 'yɩbhä
         a 'kä ‑sɩbhä yɩbhlɩnɩ. 57 Sɛ a 'kää 'zʋ a ‑nyɛ Lagɔ 'kä wamanɩ, sɛ yɩ ‑wʋ ɔ 'mö 'n a'a nglu bhä a 'kä
         ‑sɩbhä yɩbhlɩnɩ 'nɩ? 58 ‑N ‑nyɛ nɩkpɛ 'sɔ, 'n wɛlɩ ‑kaanyɩ jijo'wʋ ‑wʋʋ, bhälɛ ‑lɛ a wɛlɩ 'la 'nɩɛ ‑bhlɛ
         ‑zijlitunyɔɔ a 'yila 'klʋ ghlɛɛ, bhibhe nɩkpɛ 'la yɔwʋ, wɛlɩɩ ‑yɩ ‑wʋä ‑lɛ, a 'sɔ
         ‑kpɔ, a 'kɩ bhïla, a 'kä wamanɩ. Ɛ'ɛ ‑bhö fʋ, ‑maa n‑n 'nɩ ‑sɩbhä 'zʋ, 'n yɩ ‑kä
         ‑zijlitunyɔɔ a 'yila 'klʋ ghlɛɛ, ‑zijlitunyɔɔ ‑kamö ‑zijle tu 'wëë, ɔ yi gbä,
         'slʋja ‑yimö 'wʋ 'libhï, wa ‑yimö ‑jie 'mö 'pä. 59 N nyɩamö 'dɩ nɩɩ, ‑mä ‑jie 'la 'mö a dɔ'wʋ, monii wa ‑dɩnɩmöä, n‑n 'nɛ ɛ 'wuë
         'pɛnɩ 'wëë, ‑naa 'kä ‑mä 'wlʋ 'lɩlɩlɩ.»

A nɩ ligba a 'kä 'a ‑lizokuu kɛ'mö ‑sɛ131 ‑Lɛ a 'tɛnyɩ 'la 'mö, nɩkpa ‑yɛya mʋa ghlɩɛ ‑mä Zezwii 'n wa yoo 'tɩtɩ 'nyɛ. Galilee
         a nɩkpa ‑yɛya, ‑wa ‑wʋ a‑a Lagɔ nɩma bʋbɔnɩ dɔ'wʋ, 'n 'kämanɩnyɔ 'kɔdɔ Pilaatɩ yi
         a‑a 'slʋja tie, 'n wa yuë a‑a 'lɩbhä, 'n 'wa dluu ‑nyɛ bʋbɔnɩlii a dluu 'sɔ yi a‑a
         dʋanɩɩ, yɩ tɩtɩɩ 'mö wa mɔɔ 'nyɛɛ. 2 Wa 'nyɔɔ 'tɩtɩ 'wëë, Zezwii lɛ naa: «A ‑tɔnɩ bhä nɩɩ, nɩkpa 'la wa 'lɩbhää da'a
         jɛzlʋsɛ, mʋa glɩnɩ 'nyinylolinʋwa 'kädɩ, mʋa zi Galilee a ‑nʋa 'wuë 'wʋ ‑a? 3 N'nn, ɛ'ɛ ‑bhö mi, ‑maa n nyanyɩ 'dɩ nɩɩ: A'bhï, 'n a 'nɩ ligba a 'kä 'a ‑lizokuu
         kɛ'mö ‑sɛɛ, ‑sɩbhä a yiɛ 'kumöä. 4 Nɩkpa kʋgbä‑gbʋäta ‑kpɔ, ‑lɛ Zeluzalɛɛmö a ‑kʋkʋyɔwʋ a dɛ ‑bhlʋ, dɛ wa laa Silowee,
         ‑lɛ a 'wʋbhʋɔbuduu bhlinɩ'ɛ 'wʋ 'n wa yi'ɛ wa 'wuë 'kuu, a ‑yi wa wɛlɩɩ. Zaa, a ‑tɔnɩ
         bhä nɩɩ, mʋa glɩnɩ 'nyinylolinʋwa 'kädɩ mʋa zi Zeluzalɛɛmö a ‑nʋa 'wuë 'wʋ ‑a?
         5 N'nn, ɛ'ɛ ‑bhö mi. ‑Maa n nyanyɩ 'dɩ nɩɩ: A'bhï, 'n a 'nɩ ligba a 'kä 'a ‑lizokuu
         kɛ'mö ‑sɛɛ, ‑sɩbhä a yiɛ 'kumöä.»Zezwii yɛ Fiigösuu a wɛlɩɩ 'wʋ pälɩ6 'N Zezwii yuëë 'nine 'pänɩ, ɔ lɛ naa: «Nɩkpɛ ‑bhlʋ a 'lagblɛ 'mö, ‑mä su ‑bhlʋ
         ‑glʋä. 'Ylɩ ‑bhlʋ 'mö, 'n ɔ yiɛ yi, ɔ 'kʋ ‑sɛ. ‑Maa ɔ lɛ 'bhöö 'lɛ, wʋ'ʋä ‑tlʋ.
         7 Zaa, 'n ɔ yiɛ 'ɔ libhonʋnyɔɔ 'dɩ 'nyɛ nɩɩ: Yɩɛ, su nɩ a dɔ'wʋ, na 'ylʋba a tanaa dɛ'ɛ,
         sɛ n yu 'yli yɩlɩɛ 'yize, ‑maa wʋ'ʋ tlʋ. 'Fʋ wʋ bhɩɛɛ bhlea zaa, ‑duu gwë. 8 ‑Maa libhonʋnyɔɔ lɛ naa: ‑Atʋ, 'ylʋba nɩ 'mö a dɔ'wʋ 'tatinuu ‑bhlɛ 'yi, n 'kä ‑lɛ
         wʋ yɔwʋ 'bhlu, n 'kä ‑lɛ tilikpëdʋdʋ 'zʋ. 9 Lɛ a dɔ'wʋ, wʋ yi ‑kamä 'ylʋba ‑mä'la 'mö tlʋ. ‑Maa 'n wʋ 'nɩa'a tlʋʋ, sɛ ‑n gbää
         da'a n nɩ 'zuu, n 'kʋa'a ‑sɩbhä zʋ.»Zezwii yɛ ‑gwlɛnɩzlɩ 'nglɔ yɛmanɩ10 ‑Gwlɛnɩzlɩ ‑bhlʋ ghlɛɛ, ‑mä Zwiiföwa a Lagɔbudu ‑bhlʋ 'mö, 'n Zezwii yiɛ ‑mä Lagɔwɛlɩɩ bhïlanɩ. 11 ‑Mä Lagɔbudu 'la 'mö, 'nglɔ ‑bhlʋ ‑wʋmö a ‑mä. Zuzukwëzokwë ɔ kää ‑gömö. A kɔɔ ‑bhlɛ 'ylʋbö kʋgbä‑gbʋäta ‑gömö ‑sɛ. A za, ɔ'ɔ 'pulo
         'mö 'lɩlɩlɩ, ‑maa 'mö ɔ ‑kimonɩɛ 'kwädlɩ 'n ɔ nɛmöä. 12 Zezwii 'yoo 'ylɩmöö, 'n ɔ yoo wäzɩ, ɔ lɛ naa: «'Nyɩa, ‑na'a guu yɛ zɩ'ɛ bhɩɛ.»
         13 'N ɔ yoo kɛ zɩ. ‑Gba ‑bhʋlʋ ‑kpɔ 'mö, 'n ɔ yiɛ 'mö zlɔmanɩ 'tɩɩ 'n ɔ yiɛ Lagɔ a
         'nglɩ 'ghlimanɩ. 14 ‑Maa ‑mä a Lagɔbuduu a 'kifii, sɛɛ Zezwii yɛmanɩɛ da'a nglɔ 'la ‑gwlɛnɩzlɩ a za,
         ɔ'ɔɔ ‑wa 'lɩlɩlɩ. ‑Sɩbhä a za, 'n 'kifi 'la yiɛ 'wʋ ‑sɔ, ‑wa ‑wʋä ‑mä 'wuë, 'n
         ɔ yuëë 'dɩ 'nyɛ, ɔ lɛ naa: «‑Mä 'dimasi 'mö, 'ylɩ gbʋplʋ ‑wʋ ‑mä, 'mö wa kää
         wa 'kä libho 'mö nʋnɩ. Zaa, a ‑kä wa 'kanyɩ yɛmanɩ nʋʋ, a nɩ yi ‑lɛ a zila 'la
         'mö, ‑maa a nɩ tɩ ‑gwlɛnɩzlɩ yɛmanɩyɛmanɩza yi.» 15 Ɔ 'nyʋää sa'a 'dɩɩ, 'n Zezwii yoo 'yi gö, ɔ lɛ naa: «A 'wuë, 'kwlɩsɔkäwa a 'yize
         a glɩnɩɛ. ‑Gwlɛnɩzlɩ ‑kä yii, 'a bhilaa ‑nyɛ 'a ‑sʋkʋfaniea 'sɔ ‑yɩ ‑glɛɛ linɩdaa,
         a di 'kpɔ 'n a kwɩɛ ‑mä 'nyibhë 'wʋ yɩ 'kä 'nɩmä. A'a 'zʋ bhä ‑sɩbhä ‑a? 16 Zaa, nglɔ nɩ ‑ɔ glɩnɩɛ ‑aa dɩba Ablaamö a 'yu a 'yu, Sataa gwaa sɛ'ɛ klɩklɩ, 'n ɔ yɛɛ 'ylʋbö kʋgbä‑gbʋäta ɔ 'likpï ngli
         ‑sɛɛ, sɛ yɩ ‑wʋ ɔ 'mö 'n wa'a ‑doo bhä ‑gwlɛnɩzlɩ 'kpɔ 'nɩ?» 17 Zezwii gbää sa'a, ‑wa 'pänɔ a‑a 'klɛ yɔwʋʋ, zʋʋ yinuëë 'wʋ. ‑Maa nɩkpa 'wuë
         ‑wa su a‑a ‑mä Lagɔbudu 'mö, wa 'yɩɛ Zezwii 'a ‑li a ‑li 'kädɩ ɔ nʋä 'ylɩmöö,
         'mäna a 'yizee 'lɩbhʋää.Suyeyike a ninea(Matie 13.31-33; Maakö 4.30-32)18 Zezwii lɛ naa: «'Pɩwʋ mää Lagɔ 'kämanɩɛ, 'saa ‑mä ‑nyɛɛ 'wlʋnɩ bhä? 'Saa 'n 'kä bhä ‑mä 'wʋ pälɩ? 19 Suyeyike ‑bhlʋ wa laa mutaadɩ, 'mö ‑mä ‑nyɛɛ 'wlʋnɩɛ. Suyeyike 'la, 'mö nɩkpɛ ‑bhlʋ
         glʋä ‑mä 'ɔ 'lagblɛɛ 'mö, ɔ 'wlʋä, ɔ su 'bhʋɔmanɩ 'wʋ ‑këë, 'n wʋ yiɛ kïla
         'pä 'n 'zɩ yuä 'wlu 'sɩbhä.»Levii a ninea20 'N Zezwii yi'ɛɛ nɩɩ: «'Pɩwʋ mää Lagɔ 'kämanɩɛ, 'saa 'n 'kä bhä ‑mä 'wʋ pälɩ? 21 Sɛɛ 'nglɔ zʋ'ɛ falinɩ a ‑bɛ 'bëë 'kädaa 'mö 'n ɔ pä'ɛ ‑mä levii a 'tikïyiee,
         ‑sɩbhä 'pɩwʋ mää Lagɔ 'kämanɩɛ ‑wʋä. Ɔ ‑kä levii a 'tikïyie 'la, ‑mä falinɩ
         'mö zʋ ɔ ‑kɔɔnyɩ plɛtanɩɩ, levii 'tikïyie 'la a za, falinɩ 'wuë, 'plu ɛ 'kää
         'plu.»A nɩ 'tɛmanɩ 'yli yɔwʋ a 'kä 'pɩwʋ mää Lagɔ 'kämanɩɛ plɛ(Matie 7.13-14,21-23)22 Zezwii ‑wʋä ‑mä Zeluzalɛɛmö mö dɔ'wʋʋ, ‑mä ‑gwlɩɩ 'tikïyiea ‑nyɛ gwlɩ 'kädɩɩ
         'sɔ 'mö, ‑mä ɔ ghlɛnɩɛ 'n ɔ bhïlanɩɛ ‑mä Lagɔwɛlɩɩ. 23 'N nɩkpɛ ‑bhlʋ yoo 'ylɩ ‑bhlʋ 'mö nimï 'yɩbhä, ɔ lɛ naa: «‑Atʋ, nɩkpa ‑wa 'kää
         ‑mä Lagɔ yɔwʋ 'bhle ghlɩɩ, wa'a bhä ‑tiamö ‑zu ‑a?» Zezwii lɛ naa: 24 «Lagɔ yɔwʋ a 'bhleghlɩghlɛɛ, sɛ wa ghlɛnɩ'ɛ ngloluë 'tikëtikëyi 'möö, ‑sɩbhä
         ma‑a. N nyanyɩ 'dɩ nɩɩ, nɩkpa a ‑bɛ yi ‑li 'mö yɛla wa 'kä ‑mä plɛ, ‑maa wa 'naa
         'kä bhɛmanɩ. Zaa, a 'tɛmanɩa 'yli yɔwʋ, a 'kä ‑mä plɛ.25 A yɩɛ, ‑budulowlii ‑kä 'ylɩ ‑bhlʋ 'mö 'wʋ ‑sɔ, ɔ ‑kä ‑lɛ ‑gbaa, ‑mä a yiaa 'pɩwʋ
         tʋʋä. ‑Lɛ a 'tɛnyɩ 'la 'mö, a 'nɩgbö ‑mä 'pɩwʋ 'n a 'kää ‑buduu bhɔtɔ, a 'kä
         nɩɩ: ‑Atʋ, ‑yayaya, kälɩ ‑lɛ ‑a 'kä plɛ. ‑Maa sɛ'ɛ ɔ 'kanyɩɛ 'dɩ 'nyɛ nɩɩ: N'n‑ä
         dɛ a'bhë a 'bhöönɩ ‑yi. 26 'N a 'kä'ɛɛ nɩɩ: 'Ɔ! Zaa, ‑a ‑nyɛmö 'sɔ ‑a linɩ yɩ 'wʋ nɩɩ, ‑mä ‑a'a ‑glɔɔ 'mö,
         ‑n bhïlanɩ yɩ ‑mä Lagɔwɛlɩɩ nɩɩ, sɛ ‑n ‑nɩnyɩ bhä ‑yi 'nɩ? 27 'N ɔ 'kanyɩ'ɛɛ 'dɩ 'nyɛ nɩɩ: N'n‑ä maanyɩ nɩkpa a'bhë a glɩnɩɛ ‑yi. 'Saa 'nɩɛ Lagɔ
         dlɩ yɔwʋ nɛnɩ, abhʋaa nwiɛ, a nɩ 'dionɩɩ gwë! 28 ‑Lɛ a 'tɛnyɩ 'la 'mö, Ablaamö mɔ, Zakɔɔbö mɔ, Yizaakö mɔ, 'n Lagɔ 'a bhla'mö a 'möbhïlanɩwaa 'wuë, a ‑kʋä 'ylɩmö, wa ‑kä ‑mä 'pɩwʋ mää Lagɔ 'kämanɩɛ ‑wʋ, a ‑kä abhlɩ ‑mä 'pɩwʋ 'nɩgböö, a yi 'wi, a yi 'klʋ 'slu. 29 Sɛ'ɛ n gbää nɩɩ, ‑mä dʋdʋʋ a këtiea 'wuë 'wʋ ‑mä nɩkpa 'kää 'bhöönɩ, wa
         'kä 'pɩwʋ mää Lagɔ 'kämanɩɛ 'bhle ghlɩ, Lagɔ ‑nyʋä 'kä 'wʋ linɩ. 30 ‑Sɩbhä a za, nɩkpa a ‑bɛ, ‑wa ‑gää zɩ'ɛ 'yukuu, wa yi nimï 'plɩ, 'n ‑wa ‑gää
         zɩ'ɛ nimïï, wa yi 'yuku 'plɩ.»Zezwii yɛ Zeluzalɛɛmö a ‑nʋa a za 'wi(Matie 23.37-39)31 ‑Lɛ a 'tɛnyɩ 'la ‑bhʋlʋ ‑kpɔ 'mö, Falizɩɛwaa a gla'mö a ‑mumuë, 'n wa yiɛ Zezwii yɔwʋ 'dio, wa lɛ naa: «'Bhöö mä'ä ‑n 'kä
         käböbɛyɩ mö, ‑maa 'bhlɩlowli Eloodɩ, ɔ yɩbhä ɔ ‑kamö 'lɩbhä ‑n 'kä 'ku.» 32-33 Zezwii lɛ naa: «Ylʋnyɔɔ, Zaklɔnɩkpɛ 'la, a nɩ mö a 'kɔ 'dɩ 'nyɛ nɩɩ: 'Na 'kukutɛnyɩ
         'nɩɛ ‑bhlɛ ghlɛ. 'Tɛnyɩ ‑mɛ nɩ 'wuë 'mö, zuzukuzoku n kpëtiɛ nɩkpa ‑gömö 'n n yɛmanɩɛ guzuwa, libhoo Lagɔ nyɩaaa 'mö n ‑wʋä nʋ dɔ'wʋ,
         'ylɩya ‑kä 'plɩɩ n 'kʋ zɛmö bhɩɛ. ‑Maa ‑mä Zeluzalɛɛmö, ‑mä n ‑wʋä mö dɔ'wʋ,
         ‑mä n 'kää 'kunɩ. Ɛ'ɛ ‑bhö nyɩasɛ, ‑maa Lagɔ 'a 'möbhïlanɩwaa 'wuë, ‑mä wa 'lɩbhänuëë. Zaa, ‑mä wa kää wa ‑kaa 'lɩbhänɩmö.»34 'N Zezwii yia'aa Zeluzalɛɛmö a ‑nʋa 'wʋ 'winɩ, ɔ lɛ naa: «Yeee! Zeluzalɛɛmö a ‑nʋänyɩ,
         Yeee! Zeluzalɛɛmö a ‑nʋänyɩ, Lagɔ 'a 'möbhïlanɩwaa, abhʋa lɩbhʋä. ‑Muë Lagɔ
         tianyɩɛ 'wʋ, abhʋaa lɩbhʋää 'kpɩɩ 'möö, sɛɛ ‑kɔkɔ pä'ɛ wʋ 'yuë ‑këpï zɛmö,
         ɔ 'kʋä 'wʋ kpëti a za‑a, ‑sɩbhä n yɩbhä a‑a nyɩasɛ n 'kanyɩ a 'wuë ‑lɛ na yɔwʋ
         'wlu 'yɩbhanɩ, ‑maa a'aa 'wʋ nglu 'lɩlɩlɩ. 35 Yeee! A yɩɛ, tɛɛnɩa'a ‑sɩkaa dɛ'ɛ, 'a ‑glɔɔ, Lagɔ yu 'wʋ ylɛ. N nyanyɩ 'dɩ nɩɩ, a
         'naa ‑kaaa'a 'ylɩmö ‑këë, 'n a 'kää 'ylɩ ‑bhlʋ 'mö nɩɩ, ‑ɔ yiɛ dɛ'ɛ ‑Alowli
         Lagɔ a 'nglɩ 'möö, Lagɔ nɩ 'pɔ 'nyu!»

Zezwii yɛ nɩkpɛ ‑gwlɛnɩzlɩ yɛmanɩ141 ‑Gwlɛnɩzlɩ ‑mɛmɛɛ ‑bhlʋ 'mö, ‑mä Falizɩɛwaa a 'kifi ‑bhlʋ a mä'a, ‑mä Zezwii möä lie. Ɔ ghlɛɛ ‑mä, ‑wa ‑wʋä ‑mä 'wuë,
         kä'mö wa yiloo. 2 Ɛ'ɛ ‑bhö nyɩasɛ, ‑maa nɩkpɛ ‑bhlʋ ‑wʋmö a ‑mä, ‑nenibhïï lɩbhɔɔ. Nɩkpɛ 'la, mɔɔ
         yiɛ Zezwii yɔwʋ. 3 Zezwii 'yoo 'ylɩmöö, Moyizɩ 'a Gböö a 'cɩawaa ‑nyɛ Falizɩɛwaa 'sɔ ‑wa ‑wʋmö a‑a
         ‑mä, 'n ɔ yuëë nimï 'yɩbhä nɩɩ: «‑A'a gböö a dɔ'wʋ, wa ‑kä ‑gwlɛnɩzlɩ nɩkpɛ
         yɛmanɩɩ, yɩ nɛnɩ bhä?» 4 Wa 'wuë vlɩɩ, wa'aa gbʋ ‑dɩ. 'N Zezwii yiɛ nɩkpɛ 'la kɛ zɩ 'n ɔ yiɛ yɛmanɩ. Ɔ lɛ
         naa: «Mö 'ligbë 'mö.» 'N nɩkpɛɛ yiɛ mö. 5 Ɔ möä 'wëë, Zezwii lɛ naa: «A gla'mö a ‑nɔ ‑bhlʋ, ɛ ‑kä ɔ yowli mɔ, ɛ ‑kä'ɛ
         'ɔ bhilii mɛ, ɛ ‑kä 'nyibhë 'mö bhlinɩɩ, ɛ yi ‑gwlɛnɩzlɩ ‑kë, ɔ'ɔɔ ɔ 'kä bhä
         ‑mä sɛ 'sibhë, ɔ 'kɛ ‑mä ‑sɛ ɔ 'kɛ puë ‑a?» 6 Ɔ 'yɩbhʋää sa'a nimïï, wa 'wuë 'wʋ wa ‑gɔɔ 'yize. Wa'aa'a sɛ wa 'kä gbä ‑yi.Tɩ ‑nanyɩ 'kɔdɔ 'mö 'wʋ 'libhï7 Nɩkpaa wa wäzɩ a‑a liliza‑a, 'bhli a ‑bhlii 'mö wa gbäzɩɛ 'mö, 'n wa yiɛ 'mö
         sɛ glɩ. 'Mö Zezwii 'yɩɛ 'ylɩmö zaa, 'n ɔ yuëë 'dɩ 'mö zʋ, ɔ lɛ naa: 8 «Nglʋkwäpɩpɩ 'wʋ, 'n nɩkpɛ ‑kamö ‑mä liliza wäzɩ, ‑n ‑kä ‑lɛ ghlɛɛ, tɩ ‑mä 'bhle
         a ‑bhlea 'mö sɛ glɩ. ‑Nmö ‑yia'a ‑kamä nɩkpɛ 'kɔdɔ ‑wʋmö ‑lɛ pɩpɩ 'la 'wʋ. 9 Ɔ ‑kä ‑lɛ ‑wʋʋ, ‑ɔ wäzanyɩ a‑a, 'dɩ ɔ ‑kamöä 'nyɛ nɩɩ: 'Tua, ɛ'ɛ ‑bhö dɛ'ɛ ‑na'a
         bhlea ma, ‑maa ‑sɔ 'wʋ, ‑mɔ nɩ 'kä sɛ glɩ. Ɔ ‑kä sa'a gbää, ‑na 'ylimö 'wuë
         zʋ, n‑n lɛ 'kää 'wʋ ‑sɔ, ‑n 'kä ‑mä nimïnimï sɛ glɩɛ mö. 10 Zaa, wa ‑kamö liliza wäzɩ, n‑n ‑kä ‑lɛ ghlɛɛ, glɩ ‑mä nimïnimï a bhlea 'wʋ sɛ.
         ‑Lɛ a dɔ'wʋ, ‑ɔ wäzɩmö a‑a, ‑ɔ ‑kä yii, mɔɔ ‑kamöä 'dɩ 'nyɛ nɩɩ: 'Tua, dɛ'ɛ ‑lɛ
         ‑n 'naa 'kä glɩ, ‑maa ‑sɔ 'wʋ ‑n 'kä ‑mä 'yuku a 'bhle a ‑bhlea 'mö sɛ glɩɛ mö.
         ‑Lɛ a dɔ'wʋ, nɩkpa 'wuë ‑wa ‑wʋmöä ‑lɛ, wa ‑yimö 'nglɩ ‑dɩ. 11 Nza n gbää nɩɩ, ‑ɔ ‑kä ɔnyɩ 'kɔdɔ 'mö 'wʋ 'libhïï, Lagɔ dʋdʋ 'wʋ ɔ 'kɔɔ ‑lɛ.
         ‑Maa ‑ɔ ‑kä ɔnyɩ 'tikëyi 'mö 'wʋ 'libhïï, 'mö Lagɔ 'kää 'kɔdɔ 'wʋ 'zʋa.»12 'N Zezwii yia'aa 'ligbëlowlii 'yi gö, ɔ lɛ naa: «‑N ‑kä lile 'käda pi n‑n ‑kä
         nɩkpa wäzɩɩ, tɩ ‑na 'tuawa wäzɩ, tɩ ‑na ‑daayuë wäzɩ, tɩ ‑na'a waa wäzɩ, ‑n ‑nyɛ
         glɩnɩɛ 'wʋ a gla'mö a wʋlʋnɩwaa, tuë'ɛ wäzɩ. Nyɩasɛ n'n‑ä ‑sɩbhä gbä, ‑maa nɩkpa
         'la 'wuë, ‑n ‑kʋä wäzɩɩ, wa ‑yimö'ɛ wabhlɩ 'ylɩ ‑bhlʋ 'mö wäzɩ. ‑Lɛ a dɔ'wʋ,
         ‑na'a 'saa ‑n nuë a‑a 'wluu, yɩ gbʋ 'mö wa yɛɛ da'a ‑sɛɛ. 13 ‑Maa ‑n ‑kä lile 'käda pi n‑n ‑kä nɩkpa wäzɩɩ, wäzɩ 'pʋäwaa, wäzɩ kpälɛkpälɛwaa,
         wäzɩ bhʋgbëyikäwaa, wäzɩ 'kukwlekäwaa. 14 Nɩkpa 'la mö ‑n ‑kä wäzɩɩ, 'saa ‑n 'nyʋää da'a, wa'aa bhɛnɩ wa 'kä yɩ gbʋ ‑sɛ
         zaa ‑na'a ‑jɔlʋ. Ɛ'ɛ ‑bhö nyɩasɛ, ‑maa ‑wa zlɔnɩɛ 'mö Lagɔ a 'yila 'klʋ a dɔ'wʋ
         ‑wa 'kuä, ‑zlɩ Lagɔ ‑kʋä glu ‑sɛɛ, ɔ ‑yimö ‑lɛ a 'ylimö a ‑lu 'nyɛ.»Nɩkpaa wa wäzɩnɩɛ nglʋkwälilea 'wʋ a ninea(Matie 22.1-10)15 Zezwii gbää sa'a 'wëë, ‑wa ‑nyɔɔ ‑wʋä 'wʋ linɩ dɔ'wʋ, wa gla'mö a nɩkpɛ ‑bhlʋ
         lɛ naa: «Nɩkpa 'wuë, Lagɔ wäzɩnɩɛ ‑mä 'pɩwʋ mä ɔ 'kämanɩɛ, wa ‑nyɔɔ 'kä 'wʋ linɩɩ, 'wa ‑jɔlʋ!» 16 Ɔ gbää sa'a, 'n Zezwii yiɛ 'nine 'pä, ɔ lɛ naa: «Nɩkpɛ ‑bhlʋ mɔɔ piɛ lile 'käda
         'n ɔ yiɛ nɩkpa a ‑vlʋgbʋ wäzɩ. 17 Ɔ piɛ lilea 'wëë, 'n ɔ yiɛ 'ɔ 'yliwʋnyɔɔ tie, ɔ lɛ naa: Nɩkpa 'wuë n wäzɩ a‑a,
         mö ‑n 'kʋä 'dɩ 'nyɛ nɩɩ, wa nɩ yi ‑a 'kä li, ‑maa lilea yɛ yli. 18 Wa 'wuë, nɩkpɛ wa tuë a‑a 'wʋ 'kʋää kie möö, wanyɩ wa biabianɩɛ 'wʋ. Tɛkänɔɔ
         lɛ naa: Ɔ ‑kɔfänɩɛ, n yi a yi, ‑maa na 'lagblɛ n pɩaa, sɛ yɩ 'nɩa'a 'mö ‑wʋ ‑kë,
         'mö n lɛ 'kää zɩ'ɛ 'ylɩmöä mö klɩpaa zaa, n'n‑ä n 'käa'a yi. 19 'Sɔnɔɔ lɛ naa: Na 'bhila kʋgbä n pɩaa n ‑nyɩɩ 'kä libho nʋʋ, 'mö n lɛ 'kää zɩ'ɛ
         ‑li 'mö yɛlaa mö. Zaa, ɔ ‑kɔfänɩɛ. 20 Tanɔɔ lɛ naa: 'Nglɔ n kwää zɩ'ɛ zaa, n'n‑ä n 'kä ‑gba 'mö 'bhöö. 21 Sa'a ‑këë 'n nɩkpɛɛ yiɛ 'wlu sɩbhä 'n ɔ yiɛ ɔ 'bhidɩba 'dɩ kwä. Ɔ 'bhidɩba 'nwiɛ,
         'n yɩ yoo dlɩ yɔwʋ sumanɩ tenyii, 'n ɔ yoo 'wʋ 'sɔ tienɩ, ɔ lɛ naa: Mö ‑mä ‑glɔɔ
         a këtiea 'wuë 'wʋ, 'pʋäwaa muë, kpälɛkpälɛwaa muë, 'kukwlekäwaa muë, bhʋgbëyikäwaa,
         ‑n 'kʋä wäzɩ, ‑n ‑nyʋä 'kä yi wa 'kä li. 22 'N ɔ yiɛ mö. ‑Lɛ gwälɛɛ 'tikïyie 'wʋ 'möö, 'n ɔ yi'ɛɛ ɔ 'bhidɩba 'dɩ 'nyɛɛ yi,
         ɔ lɛ naa: ‑A'bhidɩba, sɛ ‑n gbä a‑a n nɩ 'zʋʋ, n yɛ ‑sɩbhä 'zʋ 'wë ‑maa 'bhle tʋʋ
         ‑bhlɛ 'wʋ 'yize. 23 'Bhidɩbaa lɛ naa: ‑Glɔkʋkʋ yɔwʋ a 'ywii ‑nyɛ 'kwlɛywii 'sɔ 'wʋ, mö ‑mä, ‑mɔ ‑n ‑kä
         ‑mä ghlɩnɩ ‑kë, 'nyɔ 'dɩ nɩɩ, ɔ nɩ yi klɩpaa, 'na lilea a liwa 'käa 'ylimö mlɩmanɩ.
         24 ‑Maa nɩkpa 'wuë n wäzɩ a‑a, ‑wa biabianɩɛ sa'a wanyɩ 'wʋʋ, wa gla'mö a ‑nɔ ‑bhlʋ
         a'bhë, ɔ 'naa ‑kaa ‑gänɩ.»Sɛ ‑a 'kää Zezwii ‑gänɩɩ(Matie 10.37-38)25 Zezwii ‑wʋä mö dɔ'wʋʋ, nɩkpaa ‑wa bhlinɔɔɔ 'bɩwʋʋ, ‑zu wa ‑zuä tenyii. 'N ɔ yiɛ
         'nɩgbö 'n ɔ yuëë 'yi gö, ɔ lɛ naa: 26 «‑Ɔ ‑kä ɔ ‑kaa ‑gänɩ nʋʋ, ɛ ‑kä ɔ dɩba, ɛ ‑kä ɔ ‑da, ɛ ‑kä ɔ 'lɛnglɛ, ɛ ‑kä
         ɔ yuë, ɛ ‑kä ɔ nyɩbhɛlʋdaayuë, ɛ ‑kä ɔ nglʋdaayuë, n ‑nyʋä 'sɔ a dɔ'wʋ, 'mö
         ɔ ‑kä tenyii ‑wa, 'n ɔ 'nɩ'ɛ ɔnyɩ dlɩ ‑sɛɛ, ‑sɩbhä a nɩkpɛ 'la 'nɩɛ bhɛnɩ ɔ ‑kaa
         ‑gänɩ. 27 ‑Ɔ 'nɩ 'ɔ 'klʋkʋnɩsuu ‑su, nzɩɩ ɔ ‑kaa ‑gänɩɩ, ɔ'ɔɔ bhɛnɩ ɔ 'kä na ‑gänɩnyɔ glɩnɩ.28 Zaa, a nɩ 'päni dlɩ kɛ, ‑maa a gla'mö a nɩkpɛ ‑kä ‑budu 'kɔdʋ 'sɩbhää yii, sɛ
         ɔ zʋä, a ‑yi ‑sɩbhä. Sɛ ɔ glɩɛ 'tɩɩ, moni ɔ 'kää plɩɩ, 'n ɔ bhëgee, 'saa ɔ kää
         ‑käa ‑zu a za. 29 ‑Maa 'n 'ɔ monii 'nɩ ‑zuu, ɔ ‑kä ‑buduu tɛɛ 'wë, ɔ 'nu zɛmö bhɩɛɛ, nɩkpa 'wuë
         ‑wa 'kʋä 'ylɩmöö, nyɩɛnɩ wa 'kɔɔ nyɩɛnɩ. Sɛ'ɛ wa 'kää nɩɩ: 30 Nɩkpɛ ‑mɔ nɩ, ɔ yɛ libho tɛɛ 'wë, ‑maa ɔ'ɔa'a bhɛnɩ ɔ 'kʋ zɛmö bhɩɛ.31 'N 'bhlɩlowli ‑bhlʋ ‑nyɛ 'bhlɩlowli ‑mɔmɔɔ ‑kä tʋ gwɩɛ yii, sɛ ɔ glɩɛ 'tɩɩ, 'ɔ tʋgwɩwaa
         ɔ kää, wa yi ‑zu a'bhë ‑kë, 'n ɔ 'pänuëë dlɩ kɛ. ‑Mɔ'la ɔ ‑nyɛɛ 'kää 'wʋ
         gbanɩɩ, 'ɔ tʋgwɩwaa ‑wa ‑zuä ‑wa ziɛ ɔ ‑nʋa 'ki 'sɔ 'mö 'wʋʋ, ɔ ‑käa bhɛnɩ ɔ ‑nyʋä
         'kä gwɩ a wɛlɩɩ, 'mö ɔ 'pänɩɛ dlɩ kɛ. 32 ‑Maa ɔ ‑kä sɛ ‑yi nɩɩ, ɔ ‑nʋa 'nɩɛ bhɛnɩɩ, 'wluglawa ɔ tiee 'bhlɩlowli ‑mɔ'la 'wʋ.
         33 Nza n gbää nɩɩ: ‑Ɔ ‑kä ɔ ‑kaa ‑ganɩ nʋʋ, sɛ ‑bhʋlʋ ‑kpɔ 'la ‑sɩbhä ɔ nɩ 'pä sasɛ
         dlɩ. ‑Maa ɔ 'nɩ 'wʋ ngulu ɔ 'kä 'ɔ ‑lii 'wuë kɛ'mö ‑sɛɛ, ɔ'ɔɔ bhɛnɩ ɔ ‑kaa ‑gänɩ.Gïbhïï a ninea(Matie 5.13; Maakö 9.50)34 Gïbhïï, ‑li a ‑li yɩ glɩnɩɛ. ‑Maa yɩ ‑kä 'lʋngli bhɩɛɛ, 'saa wa 'kɩ bhä 'mö
         zʋ yɩ 'kä 'sɔ mɛnɩmanɩ 'nɩ? 35 Yɩ ‑kä 'lʋngli bhɩɛɛ, yɩ'ɩa'a dɛsɛ ‑kä 'lɩlɩlɩ. Wa'aa wa 'kɩ tilikpëdʋdʋ a'bhë
         'mö zʋ, nzɩɩ wʋ 'kä nɛmanɩ, wa 'kʋ glʋglʋli yɔwʋ 'zʋ a za. ‑Maa 'kwlɛ 'mö wa pɩɛ
         cuu. Sa'a yɩ ‑wʋä. Zaa, ‑ɔ ‑kä 'nʋnʋyukwïla 'wlu ‑kä, ɔ nɩ 'nʋa ‑bhlɛ.»

Wlii ‑ɛ ghïloo a ninea(Matie 18.12-14)151 'Ylɩ ‑bhlʋ 'mö, lapoomoni a 'wʋbhliwaa ‑nyɛ nɩkpa ‑mumuë a ‑bɛ ‑wanyɩ nglɩɩ ‑nyimaa
         'sɔ, mʋa yiɛ Zezwii yɔwʋ, wa 'kɔ 'yukwli ‑pʋnɩ. 2 Falizɩɛwaa ‑nyɛ Moyizɩ 'a Gböö a 'cɩawaa 'sɔ, wa 'yɩɛ ‑sɩbhä 'ylɩmöö, wa'aa ‑wa 'lɩlɩlɩ, wa lɛ naa: «Nɩkpɛ ‑mɔ nɩ, sɛ ɔ
         glɩnɩɛ nɩkpazoku nɩ a bheyi 'n ɔ ‑nyʋä linɩɛ 'wʋ a'bhëë, ‑sɩbhä 'nɩɛ nɛnɩ.» 3 ‑Sɩbhä a za Zezwii 'pänuëë 'nine, ɔ lɛ naa: 4 «A dɔ'wʋ, nɩkpɛ ‑kä wïla a gwlɩ ngbï ‑kä, 'n yɩ gla'mö a ‑bhlʋ ‑kä 'kwlɛ 'mö
         tʋʋnɩɩ, sɛ ɔ 'kä bhä 'zʋ 'nɩ? Na dɔ'wʋ, ‑mi'la a gwlɩ ‑mʋäna kʋgbä ngbï‑mʋäna
         ‑kpɔ 'wuë ‑yɩ tʋä ‑lɛ, yɩ ‑wʋ ‑bhlɛ 'wʋ li dɔ'wʋ, 'n ɔ 'kɩɛ ‑lɛ tɩ, ‑mɛ'la ‑bhʋlʋ
         ‑kpɔ ‑ɛ tʋʋä, ɔ 'kɛ sɛ tɛlɩɛ mö. 5 Ɔ ‑kɛɛ sɛ tɛlɩ ‑këë, ɔ ‑kɛɛ ghlɩɩ, ɔ 'wuë 'mäna, 'n ɔ 'kɛɛ 'wʋ 'libhï, ɔ 'kɛ
         ‑bʋlʋ 'mö 'pä, ɔ ‑nyɛɛ 'kä yi. 6 Ɔ ‑nyɛɛ ‑kä glɔ ghlɛɛ, ɔ 'bhɩa 'mö ɔ 'kää wäzɩ ɔ 'kä nɩɩ: A nɩ yi ‑a 'kä 'mäna
         nʋ, ‑maa 'na wlii ‑ɛ tʋʋ a‑a, n kɛ ghlɩ. 7 Sɛ ‑bhʋlʋ ‑kpɔ 'la ‑sɩbhä yɩ ‑wʋä Lagɔ ‑nyɛ nɩkpa 'sɔ a dɔ'wʋ. Mä'ä dʋdʋ 'wʋ a
         'nyinylolinʋnyɔ ‑bhlʋ a'bhë, 'n ɔ ‑kä ligba ɔ ‑kä 'ɔ ‑lizokuu kɛ'mö ‑sɛɛ, 'mäna
         'käda wa nʋä ‑mä Lagɔ yɔwʋ. ‑Maa nɩkpa a gwlɩ ‑mʋäna nɩkpa kʋgbä ngbï‑mʋäna
         ‑kpɔ, ‑waaa gbʋ ‑gömö ‑kä Lagɔ a 'yila 'klʋ a dɔ'wʋʋ, wa za wa'aa ‑mä Lagɔ yɔwʋ
         'mäna nʋ. ‑Maa nɩkpɛ 'la ‑bhʋlʋ ‑kpɔ, ɔ za wa nʋä ‑mä 'mäna. ‑Lʋayi a glʋ ‑wʋ ghïloo a ninea8 N 'kanyɩ nine ‑mämaa 'pänɩ: 'Nglɔ ‑bhlʋ, ɔ ‑kä ‑lʋayi a gwlɩ kʋgbä ‑kä, 'n glʋ
         ‑bhlʋ kä tʋʋ, sɛ ɔ 'kä bhä 'zʋ 'nɩ? 'Napɛ ɔ 'kää 'yi ‑dɩ, ɔ 'kä ‑mä ‑buduu
         a këtiea 'wuë 'mö yɩlɩpö, ɔ 'kä sɛ tɛlɩ. 9 Ɔ ‑kä sɛ tɛlɩ ‑këë, ɔ ‑kʋʋ ghlɩɩ, ɔ 'bhɩa 'mö ɔ 'kää wäzɩ, ɔ 'kä nɩɩ: A yi
         ‑a 'kä 'mäna nʋ, ‑maa na ‑lʋayi a glʋʋ ‑wʋ tʋʋ a‑a, n kʋ ghlɩ. 10 Sɛ ‑bhʋlʋ ‑kpɔ 'la ‑sɩbhä yɩ ‑wʋä Lagɔ ‑nyɛ nɩkpa 'sɔ a dɔ'wʋ. Mä'ä dʋdʋ 'wʋ a
         'nyinylolinʋnyɔ ‑bhlʋ a'bhë, 'n ɔ ‑kä ligba ɔ ‑kä 'ɔ ‑lizokuu kɛ'mö ‑sɛɛ, Lagɔzuzukuu, 'mäna yɩ nʋä tenyii.»Yuu ‑ɔ 'bhööä ɔ dɩba yɔwʋ a ninea11 'N Zezwii yuë'ɛɛ nine ‑mämaa 'pänɩ, ɔ lɛ naa: «Nɩkpɛ ‑bhlʋ mɔɔ glɩɛ ‑lɛ. Ɔ kä
         nyɩbhɛlʋyuë 'sɔ. 12 'Ylɩ ‑bhlʋ 'mö, 'tikëyinɔɔ, 'n ɔ yiɛ ‑mä ɔ dɩba ghlɩ, ɔ lɛ naa: ‑Atʋ, n ‑nyɛ na
         ‑daayu 'sɔ, ‑n ‑kä 'ku a gugbëa ‑n ‑kanyɩɛ yɔwʋ tɩɩ, dlinaa 'ylimö ‑n ‑kaa 'na
         da yowʋ 'nyɛ. Dɩbaa lɛ naa: ‑Aa, n kɩ 'nʋ. 'N ɔ yiɛ gugbëa 'ylimö dlinɩ. 13 'Ylɩya 'plɩɛ, 'n 'tikëyinɔɔ yiɛ ɔ ‑naa 'pɛlʋ 'pä, 'n ɔ yiɛ a monii 'wʋ 'libhï 'n
         ɔ yiɛ mö. Käböbhölɩ ‑gömö 'yuku 'yuku, 'n ɔ yiɛ ‑mä mö. ‑Mä ɔ ‑bhölɩnɩɛ
         'zokwësɛ 'n ɔ yiɛ moni 'wuë nyima. 14 Sa'a ‑këë 'n ɛ yiɛ ‑lɛ bhɩɛ. ‑Mä bhlɩ 'la 'mö, 'n ngɔmʋgupegupe yiɛ ‑mä yi. ‑Maa
         'ɔ monii 'wuë, ɛ yɛ ‑lɛ bhɩɛ zaa, ɔ'ɔa'a sɛ ɔ 'kä 'zʋä ‑yi. 15 'N ɔ yiɛ ‑mä a nɩkpɛ ‑bhlʋ ‑mä ghlɩ, ɔ 'kä ɔ libhonʋnyɔ 'zʋ. Nɩkpɛ 'la 'n ɔ yoo
         'wʋ 'libhï, 'n ɔ yoo ‑mä 'ɔ kokotiea 'bɩwʋ kwä, ɔ 'kɩ ‑kʋ. 16 Kokotie nɩ, ɔ ‑kɩɩ ‑kʋä möö, ngɔmʋ a za ɔ yɩbhä a nyɩasɛ ɔ 'kä yɩ lilea li, ‑maa
         ‑bɛ 'nɩ 'nyɔnyɩ. 17 Zaa, 'n ɔ yiɛ ɔnyɩ a gbʋ 'mö yɩlɩ, 'n ɔ yiɛ dlɩ 'pä ‑këë, 'n ɔ yiɛ ligba, ɔ lɛ
         naa: Na dɩba 'a libhonʋwaa 'wuë, lilea wa nyʋää, kɛ a 'kplɛnuëë, 'n n 'kunɩɛ
         na a mä'ä ngɔmʋʋ ngli. 18 Yɩ ‑kä sɛ'ɛ 'mö ‑wʋ, 'wʋ n 'kää ‑sɔ n 'kä 'wlu sɩbhä, n 'kä ‑mä na dɩba ghlɩ.
         N ‑kä ‑mä ghlɛɛ, sɛ'ɛ n 'kää nɩɩ: ‑Atʋ, n yɛ Lagɔ a dɛ 'nyinyloli 'kädɩ nʋ, n
         yɛ'ɛ ‑na dɛ 'nyinyloli a ‑bɛ nʋ. 19 N'n‑a'a ‑na 'yu a ‑gba 'mö mlɩnɩ, ‑maa ‑yayaya, libhïïa'a ‑na libhonʋnyɔ 'mö 'wʋ.
         20 Sa'a ɔ 'pää dlɩ, 'n ɔ yiɛ 'wʋ ‑sɔ 'n ɔ yiɛ mö. Ɔ möä, ɔ'ɔɔ ‑bhlɛ sasɛ ‑mä 'ligbë
         'mö ghlɛ, ɔ nɛmö ‑mä ngëbleblu, ɔ dɩba 'yoo 'ylɩmöö, 'n ɔ ngäzɩ yoo tenyii
         'lɩbhä 'n ɔ yiɛ guë 'n ɔ yoo gbanɩɛ mö 'n ɔ yoo dlɩ gbönɩ. 21 Yuu lɛ naa: ‑Atʋ, n yɛ Lagɔ a dɛ 'nyinyloli nʋ, n yɛ'ɛ ‑na dɛ 'nyinyloli nʋ. N'n‑a'a
         ‑na 'yu a ‑gba 'mö mlɩnɩ, ‑maa ‑yayaya, libhïïa'a ‑na libhonʋnyɔ 'mö 'wʋ. 22 ‑Maa ɔ dɩba ‑nyɔɔ ghlɛɛ ‑mä 'ligbë 'möö, 'n ɔ yiɛ 'ɔ libhonʋwaa wäzɩ, ɔ lɛ naa:
         'Na yuu yɛ yi. A 'päpanɩ 'wʋ, ‑bäna 'kädaa ‑a nɛnɩɛ tenyii 'ylimöö, a ‑nyaa 'kä
         yi, a 'kɔnyɩ 'mö päla, a nɩ 'zo ‑kpatɩwieyi wïleyi 'mö, + a 'kɔ 'siikpli 'mö päla. 23 'Bhilidɩgbaa ‑a zia a‑a, a ‑nyaa nɩ yi, a 'ka ‑sɩkaa 'wlu ‑dɩ, a 'kä lile 'käda
         pi, ‑a 'kä zɩ'ɛ 'mäna 'käda nʋ. 24 ‑Maa 'na yu nɩ a yɩlɩɛ dɛ'ɛ 'wʋʋ, 'kwie a ‑mɛmɛɛ ɔ 'ku a‑a 'n ɔ yiɛ gɔlɔ, ɔ yɛ a tʋʋ,
         'n ɔ yiɛ zɩ'ɛ ghïlo. Wa 'wuë 'n wa yiɛ 'mäna 'käda nʋ. 25 ‑Lɛ a 'tɛnyɩ 'la 'mö, yu 'la a ‑daayu 'kɔdɔ, ‑mä ɔ ‑wʋ a‑a 'lagblɛ 'mö. Ɔ yiɛ,
         ɔ'ɔɔ ‑bhlɛ sasɛ ‑mä 'ligbë 'mö ghlɛ, ɔ lɛ zʋ a sɛ'ɛ, ‑klɩmö gbä, 'lwɩ gbä. 26 'N ɔ yiɛ ɔ dɩba a nɩkpɛ ‑bhlʋ wäzɩ, ɔ lɛ naa: 'Ɔɔ! ‑Jiji ‑yɩ gbää da'a, sɛ yɩ sɛ
         bhä zɛmö 'nɩ? 27 Ɔ lɛ naa: ‑Na ‑daayu 'tikëyi mɔɔ yiɛ, ɔ nɛnɩ 'mö 'tɩɩ 'n ɔ yiɛ yi. Yɩ za 'bhilidɩgbaa
         ‑na dɩba zia a‑a, ɔ lɛ ‑a nɩ 'lɩbha zaa, ‑a ka 'lɩbhä. 28 Wa 'nyɔɔ sa'a 'dɩɩ, 'n ɔ yiɛ tenyii 'klɛ 'pä, ɔ lɛ ɔ 'naa 'käa'a ‑mä 'ligbë 'mö
         plɛ. Ɔ dɩba 'nwiɛ, 'n ɔ yoo kie mö. 'N ɔ yoo ‑bɛlɩ 'pä, ɔ ‑nyɔɔ 'kä yi. 29 ‑Maa yuu lɛ nɩɩ: 'Ylʋbö a ‑bɛ yɛ 'plɩ, sɛ n nʋ ‑na'a libhoo. N'n‑ä ‑bhlɛ tɛkäsɛ
         ‑na wɛlɩ ‑lɛ ‑sɛ. ‑Maa ‑sɩbhä yɩ ‑wʋ 'mö, ‑n ‑nɩɩɛ ‑bhlɛ tɛkäsɛ sɛ'ɛ wlike a'bhë
         'nyɛ n 'kä lile pi, n ‑nyɛ na 'bhɩa 'sɔ ‑a 'kä 'bhli. 30 ‑Maa ‑na'a yuu ‑ɔ 'bhööä ‑mä 'tutungwlɩɩ kä'mö ‑na'a gugbëa 'wuë a monii plɩnɩɛ,
         ɔ 'kää yii, 'bhilidɩgbaa ‑a zia a‑a, mö ‑n ‑dɩɛ ɔ za 'wlu. 31 Dɩbaa lɛ naa: Na 'yu, ‑nmö ‑naa, na yɔwʋ ‑lɛ ‑n glɩɛ 'kwädlɩ. 'Saa n ‑kä ‑kää,
         ‑na ‑lu wʋ glɩnɩmöä. 32 ‑Maa 'mäna kä a ‑kanyɩ zɩ'ɛ 'lɩbhä tenyii, ‑a 'kä 'bhli. Ɛ'ɛ ‑bhö nyɩasɛ, ‑maa
         ‑na ‑daayu ‑ɔ yiɛ dɛ'ɛɛ, 'kwie a ‑mɛmɛɛ ɔ 'ku a‑a 'n ɔ yiɛ gɔlɔ, ɔ yɛ a tʋʋ 'n ɔ yiɛ
         zɩ'ɛ ghïlo.»
         
            
               	Wa 'bhibɛyɩ a dɔ'wʋ, ‑na dɩba ‑kamö ‑kpatɩwieyi ‑a la'ɛɛ ‑kɔnɩleyi wïleyi 'mö zʋʋ,
                     mɩɩ sɛɛ zɛmö nɩɩ, ɔ yu ‑n glɩnɩɛ ‑tiamö, 'ɔ 'saa ɔ kää 'wuë, ‑na ‑li yɩ glɩnɩmöä.

Libhonʋnyɔzokwëa a ninea161 'Ylɩ ‑bhlʋ 'mö, Zezwii mɔɔ 'nyɛɛ 'ɔ ‑gänɩwaa wɛlɩ ‑bhlʋ. Ɔ lɛ naa: «Nɩkpɛ ‑bhlʋ mɔɔ ‑wʋä ‑lɛ. Wʋlʋ ɔ wʋlʋä. Ɔ kä libhonʋnyɔ
         'kɔdɔ ‑bhlʋ. 'Mö ɔ 'zʋä 'ɔ monii 'wuë 'yli, ɔ 'kɛ libho 'wʋ nʋ. 'Ylɩ ‑bhlʋ 'mö
         'n nɩkpa yoo 'dɩ 'nyɛ nɩɩ, 'ɔ libhonʋnyɔ 'la, ɔ'ɔɔ libho 'yli 'zʋnɩ, ‑maa monii, nyima
         ɔ nyimee. 2 Wa 'nyɔɔ sa'a 'dɩɩ, 'n ɔ yoo wäzɩ, ɔ lɛ naa: 'Saa n 'nʋä ‑na dɛɛ, ‑tiamö bhä?
         Sɛ ‑n nʋmönʋmöä libhoo 'möö, nyɩaaa ‑ka ‑sɩbhä 'dɩ 'wë, n ‑kamö libho 'mö
         ‑sɛ. 3 Ɔ 'bhidɩba 'nyɔɔ sa'a 'dɩɩ, ɔ dlɩ zɛmö a dɔ'wʋ ɔ lɛ naa: Na 'bhidɩba lɛ ɔ ‑kaa libho
         'mö ‑sɛ. Sɛ n 'kä bhäa'a 'zʋ n 'kä li? N'n‑ä 'mö 'tɛɛ n 'kä 'kwlɛlibho nʋ,
         n 'kä'ɛ nɔnʋ a dɔ'wʋ nɩɩ, yɩ ‑bhöö zʋ 'wʋ tenyii. 4 Ɔ 'pää dlɩ ‑këë, ɔ lɛ naa: N ‑yi sɛ n 'kä 'zʋ, wa ‑kaa libho 'mö ‑sɛ, 'n nɩkpa
         ‑mumuë ‑kaa pälaa. 5 Nɩkpa 'wuë ‑wa kää ɔ 'bhidɩba a gɔgbɩɩ, 'n ɔ yuëë bhʋlʋbhlʋ wäzɩ. Tɛkänɔɔ yiɛ,
         ɔ lɛ naa: Na 'bhidɩba a 'saa ‑n kä bhä gɔgbʋ 'mö? 6 Ɔ lɛ: Ɔ 'kpöbalie a gwlɩ ngbï 'mö n kää gɔgbʋ 'mö. Ɔ lɛ naa: Yɩ 'bɔgʋʋ muä
         dɛ'ɛ, ghlʋ 'mö. ‑Maa glɩ sɛ, ‑n 'kä ‑sɩkaa 'kpöbalie a gwlɩ 'sɔ 'kpöbalie kʋgbä
         a ‑nʋ 'cɛlɩ. 7 ‑Mɔmɔɔ yiɛ, ɔ lɛ naa: ‑Nmö ‑naa, 'saa ‑n kä bhä gɔgbʋ 'mö? Ɔ lɛ: Lile a ‑lɛgö
         a gwlɩ ngbï a gɔgbʋ n kää. Ɔ lɛ naa: Yɩ 'bɔgʋʋ muä dɛ'ɛ, ghlʋ 'mö. ‑Maa glɩ sɛ,
         n 'kä ‑lɛgö a gwlɩ ‑mʋäna a ‑nʋ 'cɛlɩ. 8 Ɔ 'bhidɩba 'nʋä ‑lɛ a wɛlɩ 'laa, ɔ lɛ naa: Libhonʋnyɔzokwë nɩ, 'nyɩɛ ɔ 'nɛɛ. ‑Maa
         a yɩɛ, mä'ä 'pɩwʋ a nɩkpaa ‑waaa Lagɔ ‑yii, sa'a wa ‑yiɛ wa 'yize 'wa wɛlɩɩ a yɔwʋzʋnɩsɛ,
         'n wa ziɛ Lagɔ a ‑nʋa 'wʋ.Nɩkpɛ nɩ tɩ moni ɔ ‑lagɔ 'wʋ 'zʋa9 ‑Amö na a, sɛ'ɛ n zʋanyɩɛ 'dɩ 'mö nɩɩ: Mä'ä 'pɩwʋ a wʋlʋnɔɔ ‑wʋ dulaa, a nɩ 'libhu
         'wʋ a 'kä nɩkpa bhɛya 'wʋ köbhä, nzɩɩ 'a mä'ä 'pɩwʋ a ylɩɩ ‑kä bhɩɛ, Lagɔ 'kanyɩa
         ‑mä ɔ yɔwʋ 'bhle 'nyɛ.10 Nɩkpɛ a ‑mɔɔ ‑suä sasɛ ‑li 'tikïyie, 'mö wa bhɛnɩɛ wa 'kä ‑li 'kädɩ 'yli zʋ ɔ
         'kɩ ‑su. ‑Maa nɩkpɛ a ‑mɔɔ 'nɩ ‑li 'tikïyie a ‑susɛ ‑yii, ɔ'ɔɔ bhɛnɩ ɔ 'kä ‑li 'kädɩ
         sasɛ ‑su. 11 Zaa, mä'ä 'pɩwʋ a wʋlʋnɔɔ ‑wʋ dulaa, n‑n 'nu sasɛ ‑suu, ‑lii ‑yɩ kää tenyii dɛsɛ
         Lagɔ a 'yila 'klʋ a dɔ'wʋ, ‑yɩ 'naa 'kää 'yli bhɩɛɛ, ‑ɔ ‑kami bhä yowʋ 'nyɛ? 12 Wa ‑kamö ‑n 'lilɛ a ‑lii 'yli zʋ, ‑n 'nɩ yɩ ‑su sɛ ‑yii, ‑ɔ ‑kamö bhä na ‑nɩ 'nyɛ?13 Nɩkpɛ 'nɩɛ bhɛnɩ ɔ 'kä 'bhidɩbawa 'sɔ 'ɔ dlɩɩ yowʋ 'nyɛ, ɔ 'kʋä 'gämö 'klʋkpamö
         'zʋnɩ. ‑Bhlʋ ɔ 'kää ‑lɛ ‑sɛ, ɔ 'kä ‑bhlʋ nimï ‑sɛ. ‑Bhlʋ ɔ 'kää 'klʋkpamö 'zʋ,
         ɔ 'kä ‑bhlʋ 'ylimö fälanɩ. Sɛ ‑bhʋlʋ ‑kpɔ 'la, ‑sɩbhä a'aa bhɛnɩ a 'kä Lagɔ 'a
         dilaa yowʋ 'nyɛ, a 'kä'ɛ 'gämö moni 'a dilaa yowʋ 'nyɛ.»Zezwii yɛ Falizɩɛwaa 'lʋnɩ(Matie 11.12-13; 5.31-32; Maakö 10.11-12)14 Zezwii bhïlaa wɛlɩ 'la 'wuë, Falizɩɛwa ‑mumuë ‑pʋnɩmɔ a 'yukwli. ‑Maa moni wa ‑waa tenyii zaa, ɔ 'kää sa'a bhïlaa, gla
         wa pälɔɔ. 15 'N Zezwii yuëë 'dɩ 'nyɛ, ɔ lɛ naa: «Abhʋa abhlɩ, nɩkpa a 'yila 'klʋ, ‑kpöö'wʋwʋli
         a nʋä 'fʋ, ‑maa Lagɔ ‑yi 'a 'mlɩ a dilaa. ‑Ɔ libhïä ɔnyɩ 'kɔdɔ 'mö 'wʋ nɩkpa a
         'yila 'klʋʋ, ɔ'ɔɔ Lagɔ 'mäna 'wʋ ‑bhö 'lɩlɩlɩ. 16 Bhla'mö a dɔ'wʋ, Moyizɩ 'a Gböö ‑nyɛ Lagɔ 'a 'möbhïlanɩwaa a 'cɩawɛlɩɩ 'sɔ, yɩ 'yize mɩɩ 'kämanɩ a‑a nɩkpa ‑gömö, ‑këë 'n Zaa Batisɩ a
         'tɛnyɩɩ yiɛ ghlɛ. Ɛ 'plɩɛ 'wëë, 'n n yiɛ 'pɩwʋ mää Lagɔ 'kämanɩɛ a 'Mänatɩtɩ biaa yi. 'N nɩkpa pää bhʋlʋbhlʋ 'slɛlɛ, wa 'kä ‑mä ghlɩ klɩpaa.
         17 ‑Sɩbhä yɩ ‑wʋ mö ‑maa, Moyizɩ 'a Gböö kä dɛsɛ 'yize. Zlɩɩ ‑nyɛ dʋdʋʋ 'sɔ, yɩ
         yi 'plɩ, ‑maa Moyizɩ 'a Gböö a 'ylɩlɩyeyike ‑bhlʋ a'bhë 'naa 'kä sɛ ylɛ 'lɩlɩlɩ.18 ‑Ɔ ‑kä ɔ 'lɛnglɛ 'suë 'mö ‑sɛ, 'n ɔ ‑kä käbönɔ kwää, 'nyinyloli ɔ nʋä Lagɔ
         a 'yila 'klʋ a dɔ'wʋ. 'Nglɔ a ‑mɔɔ ɔ 'luwli ‑sɛɛ 'suë 'möö, nɩkpɛ a ‑mɔɔ ‑kɔɔ'ɛ
         kwää, 'nyinyloli ɔ nʋä.»Wʋlʋnɩnyɔɔ ‑nyɛ Lazaa 'sɔ a ninea19 Zezwii mɔɔ bhïlaa 'Ylɩ ‑bhlʋ 'mö wɛlɩ, ɔ lɛ naa: «Nɩkpɛ ‑bhlʋ mɔɔ ‑wʋä ‑lɛ. Wʋlʋ
         ɔ wʋlʋä tenyii. Wʋlʋnɩbanɩ ‑yɩ 'tɛɛ tenyii 'pɛlʋʋ, 'mö ɔ ‑plaa 'kwädlɩ 'mö. 'Mäna
         'käda ɔ nʋä 'kwädlɩ, lilili 'kädɩ nɩ 'mö ɔ liɛ. 20 ‑Maa ngäzɩnyɔ ‑bhlʋ ‑wʋmö a 'yɛ ‑lɛ. Ɔ nglɩɛ Lazaa. ‑Lɛ ɔ pöä 'kwädlɩ wʋlʋnɩnyɔ
         'la a ngloluë 'wʋ. Ɔ 'wuë jɩɩ a dɔ'wʋ, ɔ'ɔ köbhänɩdɛ ‑kä. 21 Ngɔmʋ a za, wʋlʋnɩnyɔɔ a ‑budu 'mö a lilea wa sɩɛnɩɛ, wa pää 'kwlɛ 'möö, ɔ yɩbhä
         a nyɩasɛ ɔ 'ka li, ‑maa wa'a 'nyɔnyɩ. ‑Yɩ ‑bhöä tenyii ngäzɩ 'wʋ a'bhë miɛ nɩɩ,
         gʋʋ mɩɩ yiɛ 'kwädlɩ 'ɔ jɩɩ 'ylimö mɛnɩɛ.22 'Ylɩ ‑bhlʋ 'mö, ngäzɩnyɔ 'la 'n ɔ yiɛ 'ku. Ɔ 'kuä, 'n Lagɔzuzuku yiɛ yi, 'n yɩ yiɛ 'ɔ 'wugaa 'wʋ 'libhï, ‑mä ghäyɩ 'wʋ, ‑aa dɩba 'kɔdɔ Ablaamö yɔwʋ, 'n yɩ yeaa ‑mä kwä. Ylɩ ‑mɛmɛɛ ‑bhlʋ 'mö, wʋlʋnɩnyɔ 'la 'n ɔ yi'ɛɛ ɔbhlɩ
         'ku, 'n wa yoo ziza. 23 'N ɔ yiɛ ‑mä 'kudu 'wʋ mö. ‑Mä ɔ 'yɩnɩɛ tenyii 'klɩ. Ɔ ‑wʋ 'klɩ 'yɩ dɔ'wʋʋ, ɔ lɛ
         zʋ a sɛ'ɛ, ‑mä ghäyɩ 'wʋ 'yuku 'yuku 'n ɔ yiɛ ‑mä Ablaamö 'ylɩmö. ‑Lɛ ɔ yɔwʋ
         Lazaa glɩ ‑lɛ. 24 Ɔ 'yoo 'ylɩmö cuu, 'n ɔ yiɛ tenyii 'mö 'kpa, ɔ lɛ: ‑Atʋ Ablaamö aa, ‑yayaya 'pä
         yɩ na ngäzɩdlɩ aaa! Tie Lazaa ɔ 'kä ‑mä 'ɔ wïleyii 'nyu 'mö 'ngwa, ɔ 'kä yi
         ɔ 'kä 'na mɩɔɔ a 'yize ‑zlɛlɛ päla aaa! ‑Maa ‑kosu nɩ 'mö mä n ‑wʋä dɛ'ɛ, 'klɩ
         n yɩɛ tenyii aaa! 25 ‑Maa Ablaamö lɛ naa: Na 'yu, ‑na'bhë ‑n ‑yi sɛ, dɛ ‑n ‑wʋ a‑a ‑mä dʋdʋ 'wʋʋ, ‑li
         a ‑li a ‑bɛ ‑n ghlɩ a‑a, ‑maa Lazaa ɔbhlɩ, ngäzɩ a 'kädɩ ɔ ‑bhö a‑a 'wʋ. ‑Sɩkaa
         a dɔ'wʋ, 'ɔ 'yliyɔwʋsɩɔtɛnyɩɩ mɛɛ dɛ'ɛ, ‑nmö ‑naa, ‑na'a 'klɩyɩtɛnyɩɩ mɛ'ɛɛ dɛ'ɛ.
         26 ‑Yɩ 'tɛɛ 'mö a'bhë miɛ nɩɩ, ‑a ‑nyɛ abhʋa 'sɔ a jijo'wʋ, 'bhʋkwa 'käda ma‑a ‑wʋä
         ‑lɛ. Zaa, nɩkpɛ ‑kä ɔ 'kä mä'ä 'bhöö, mä'a mä a ‑wʋä da'a ɔ 'kä ‑mä möö,
         ɔ'ɔɔ ghlɛnɩdɛ ‑kä. 'N nɩkpɛ 'nɩɛ'ɛ bhɛnɩ ɔ 'kä ‑mä'a 'bhöö ɔ 'kä mä'ä yi.
         27 Ɔ gbää sa'a, wʋlʋnɩnyɔɔ lɛ naa: 'Ɔ! Zaa, ‑Atʋ, yɩ ‑kä sa'a 'mö ‑wʋʋ, ‑yayaya tie
         Lazaa, ɔ 'kä ‑mä dʋdʋ 'wʋ 'bɩwʋ mö, ‑lɛ na dɩba a ‑kosu yɔwʋ, ɔ 'kä ‑lɛ mö. 28 Na ‑daayuë ngbï ‑wʋ ‑lɛ. Ɔ 'kʋä 'dɩ kwä, ɔ 'kʋä ligbaa mö, nzɩɩ ‑zlɩ wa ‑kä
         'kuu, mä n ‑wʋä dɛ'ɛ 'n n yɩɛ 'klɩɩ, wa tɩa ‑mä yi. 29 Ablaamö lɛ naa: Ɛ kä ‑na ‑daayuë a ligbaligba dɔ'wʋʋ, Moyizɩ ‑nyɛ Lagɔ 'a bhla'mö
         a 'möbhïlanɩwaa 'sɔ, 'wa Lagɔbɔgwɩɩ, wa kɩ zaa, 'mö wa nɩ ‑pʋnɩ 'yukwli. 30 Ɔ lɛ naa: ‑Atʋ Ablaamö, ‑mi'la 'wuë, yɩ'ɩɛ ‑zu, ‑maa nɩkpɛ ‑kä glu 'wlʋ, 'n ɔ ‑kʋä
         'dɩ 'nyɛɛ möö, wa yi ligba wa yi 'wa ‑lizokuu kɛ'mö ‑sɛ. 31 ‑Maa Ablaamö lɛ naa: Moyizɩ ‑nyɛ Lagɔ 'a 'möbhïlanɩwaa 'sɔ, 'wa Lagɔbɔgwɩɩ 'n wa
         'nɩ 'yɩbhä wa 'kɩ 'klʋkpamö zʋʋ, nɩkpɛ a'bhë yi glu 'wlʋ ɔ yuë 'dɩ 'nyɛɛ mö ‑kë,
         'yukwli 'mö wa 'kää 'tɛmanɩ 'yize.»

‑Wa bhlɩɛ wa 'bhɩa 'nyinyloli 'mö sɛɛ(Matie 18.6-7,21-22; Maakö 9.42)171-2 Sɛ'ɛ Zezwii 'nyɛɛ 'ylɩ ‑bhlʋ 'mö 'ɔ ‑gänɩwaa 'dɩ nɩɩ: «‑Li ‑mimii ‑yɩ kää 'nglɩ 'n nɩkpɛ bhlinɩɛ 'nyinyloli 'mö, yɩ yia 'kwädlɩ
         ‑bhölɩ. ‑Maa ‑mɔ yɩ 'kää 'mö 'bhöönɩ, ɔ ‑nɩɩ 'mö yɩ 'kää 'tɛɛ. 'N wa ‑kɔɔ
         kpiyigwli ‑bʋlʋ 'mö gwanɩ, 'n wa ‑kɔɔ ‑mä gïnyɛ 'mö 'pää, yɩ nɛnɩ ɔ dɔ'wʋ, yɩ
         zi ɔ 'kä na ‑nʋa a gla'mö a ‑nɔ ‑bhlʋ, ‑ɔɔɔ dɛsɛ ‑kä nɩkpa a 'yila 'klʋ a dɔ'wʋ
         dula 'wʋ. 3 Zaa, a nɩ ‑ligba a 'kä ‑lɛ glɩ. ‑Na 'lilagɔgänɩnyɔ ‑kamö 'nyinyloli 'wlu nʋʋ, 'nyɔ
         'dɩ ɔ 'kä 'mö zlɔmanɩ. Ɔ ‑kä 'ɔ 'nyinylolii yɩbhlɩnɩɩ, 'tatinɩ yɩ gbʋ 'yi. 4 Ɔ ‑kamö 'ylɩ ‑bhlʋ 'mö 'wʋ ngbi'sɔ 'nyinyloli 'wlu nʋnɩ, 'n ɔ ‑kä yi 'yize, ɔ ‑kä
         nɩɩ: N bhiamö yɔwʋ, na ‑nɩɩ 'nɩɛ nɛnɩ nʋʋ, 'tatinɩ yɩ gbʋ 'yi 'yize.»Lagɔ a dlɩtɛɛnɩtɛnɛ5 Zezwii 'a tietiewaa mʋa ghïloo ‑mä 'ylɩ ‑bhlʋ 'mö, wa lɛ naa: «‑Alowli, sɛ ‑a 'kää 'zʋ ‑a 'kä sasɛ
         Lagɔ dlɩ 'tɛɛnɩɩ, sʋlʋnɩnyɩ ‑sɩbhä.» 6 Ɔ lɛ naa: «Suyeyii wa laa mutaadɩ, a ‑yee, ɛ 'tikëtikëyi. ‑Maa 'a sɛ a 'tɛɛnɩɛ Lagɔ
         dlɩɩ, ‑sɩbhä ‑kä a sa'a 'tikëyi 'wʋ ‑wʋ ‑kë, suu ‑wʋ 'nɩgböä dɛ'ɛɛ, a yu a 'dɩ
         'nyɛ nɩɩ: Su nɩmä, 'lɔlɔ glu, 'bhöö dɛ'ɛ ‑n 'kä ‑mä gïnyɛ 'mö 'nɩgböä mö.
         Sɛ a gbää da'a wʋ nɩ 'zʋʋ, wʋ yi a ‑sɩbhä 'zʋ.Sɛ'ɛ Zezwii gbää Lagɔ a libhonʋnyɔ a dɛ7 A gla'mö a nɩkpɛ ‑kä libhonʋnyɔ ‑kä, libhonʋnyɔ 'la, ɔ ‑kä libho 'mö 'bhöö,
         ɛ yi 'kwlɛlibho oo, 'bhila ɔ yi ‑gänɩɛ 'bhöö oo, ɔ ‑kä yii, ɔ 'bhidɩba yi bhä
         nɩɩ: 'Päpanɩ 'wʋ ‑n 'kä yi, ‑a 'kä li, ɔ yi bhä ‑sɩbhä nʋ ‑a? 8 N'nn, ɔ 'naa 'kä ‑sɩbhä nʋ. ‑Maa, ‑mɔ'la ‑kä glɔ ghlɛ cuu, sɛ'ɛ ɔ 'kɔɔ 'dɩ 'nyɛ
         nɩɩ: Pi na lile. ‑N ‑kä pi 'wëë, gïganɩ ‑nanyɩ 'wlu, ‑n ‑nyɛ lilea 'kä yi, n
         ‑kä li dɔ'wʋ ‑wʋʋ, n ‑kamö tie. N ‑käa'a na a li 'wëë, ‑n 'kä bhäla li. 9 Ɔ ‑kä sa'a libhonʋnyɔɔ 'dɩ 'nyɛ, 'n ɔ ‑kä ‑sɩbhä 'zʋʋ, 'bhidɩbaa 'naa 'kɔ ‑sɩbhä
         a za bhälɩ. 10 Abhʋa Lagɔ 'a libhonʋwaa, ‑sɩbhä 'a wɛlɩɩ ‑wʋmöä. Zaa, sɛɛ Lagɔ nyanyɩɛ 'dɩɩ, a
         ‑kä ‑sɩbhä 'zʋ 'wëë, a nɩ nʋ nɩɩ: Lagɔ a libhonʋwa a 'yize ‑a glɩnɩɛ. 'Saa ‑a
         kä a‑a ‑a 'kä nʋʋ, mö ‑a nʋä da'a.»Zezwii yɛ 'zlalɩbhäwa kʋgbä yɛmanɩ11 Zezwii ‑wʋ ‑mä Zeluzalɛɛmö mö dɔ'wʋ, 'n ɔ yiɛ ‑lɛ Galilee‑bhölɩɩ ‑nyɛ Samalii‑bhölɩɩ 'sɔ a ‑känɩdɛ 'wʋ ghlɛ. 12 Lɛ a glɔ ‑bhlʋ 'mö, ɔ lɛ 'kä ‑mä plɛ, 'n nɩkpa kʋgbä yoo gbanɩɛ yi. Nɩkpa 'la,
         zlaa lɩbhʋää zaa, wa 'nɩgbö 'yuku, 13 'n wa yiɛ 'mö 'kpa, wa lɛ naa: «‑Atʋ Zezwii aaa, 'pä ‑aa ngäzɩdlɩ aaa!» 14 Zezwii 'yuëë 'ylɩmöö, ɔ lɛ naa: «A nɩ ghlɩ ‑mä Lagɔbʋbɔwaa, wa 'kanyɩ 'ylɩmö.» Nɩkpa 'la 'n wa yiɛ mö. Wa ‑wʋ mö dɔ'wʋ, wa lɛ zʋ a sɛ'ɛ cuu,
         wa yɛ yɛmanɩ. 15 ‑Maa wa gla'mö a ‑nɔ ‑bhlʋ, ɔ yɩbhlɩnɩɛ sɛ nɩɩ, ɔ yɛ yɛmanɩɩ, 'n ɔ yiɛ 'wlu sɩbhä,
         ɔ ‑wʋ Lagɔ a 'nglɩ 'ghlimanɩ dɔ'wʋ 'n ɔ yiɛ Zezwii yɔwʋ 'bɩwʋ mö. 16 Ɔ ghlɛɛ ‑lɛ, 'n ɔ yiɛ ‑lɛ ɔ dlɩ 'mö 'klʋ glu 'pä, ɔ lɛ naa: «‑Atʋ ‑ayo, ‑ayo ‑këë.»
         ‑Maa nɩkpɛ 'la ‑ɔ 'ghlimanɩɛ ‑sɩbhä Lagɔ a 'nglɩɩ, Samalii a nɩkpɛ ɔ glɩnɩɛ. 17-18 Zezwii 'yɩɛ ‑sɩbhä 'ylɩmöö, ɔ lɛ naa: «Nɩkpaa ‑wa yɛmanɩɛ, wa'a bhä kʋgbä ‑bhli
         ‑a? Zaa, ‑muë'la ngbï‑mʋäna ‑kpɔ 'naa? Nɩkpɛ nɩ ‑ɔɔɔ Yizlaɛlɩ 'a ngëyii 'mö a
         ‑nɔ glɩnɩɩ, ɔ 'yize mɔɔ yi bhä Lagɔ a 'nglɩ 'ghlimanɩɛ ‑a? 'N ‑muë'la wabhlɩ 'naa?»
         19 'N ɔ yia'aa nɩkpɛɛ 'dɩ 'nyɛ nɩɩ: «‑Sɔ 'wʋ ‑n 'kä mö. ‑Maa sɛ ‑n 'tɛɛnɩɛ Lagɔ dlɩ
         a za, ‑n yɛ 'pʋ.»'Pɩwʋ mää Lagɔ 'kämanɩɛ a 'yliwlʋnɩtɛnyɩ(Matie 24.23-28,37-41)20 'Ylɩ ‑bhlʋ 'mö, Falizɩɛwaa mʋa 'yɩbhää Zezwii nimï, wa lɛ naa: «‑Zlɩmɛ 'pɩwʋ mää Lagɔ 'kämanɩɛ 'kä bhä 'yli 'wlʋnɩ? Nyɩanyɩ 'dɩ.» Ɔ lɛ naa: «'Pɩwʋ mää Lagɔ 'kämanɩɛ ‑kä 'yli
         'wlʋnɩɩ, nɩkpabhë 'naa 'kä ‑mä 'ylimö 'ylɩmönɩ. 21 'Pɩwʋ mää Lagɔ 'kämanɩɛ ‑kä 'yli 'wlʋnɩɩ, wa 'naa 'kanyɩ 'dɩ 'nyɛ nɩɩ: A yi, ‑maa
         wʋ yɛ ‑lɛ 'yli 'wlʋnɩ. Wa 'naa 'kanyɩ'ɛ 'dɩ 'nyɛ nɩɩ: A nɩ mö mä'a, ‑maa 'pɩwʋ mää
         Lagɔ 'kämanɩɛ yɛ ‑mä 'yli 'wlʋnɩ. ‑Maa a'bhï a nɩ yɩbhlɩnɩ sɛ nɩɩ, 'pɩwʋ mää
         Lagɔ 'kämanɩɛ ‑wʋ mä'ä a jijo'wʋ.» 22 'N ɔ yia'aa 'ɔ ‑gänɩwaa 'yi gö, ɔ lɛ naa: «'Tɛnyɩ ‑mɛmɛɛ yi ghlɛ, dɛ a 'kää nɩɩ: ‑A yɩbhä a nyɩasɛ, Nɩkpɛ a 'Yu, 'ɔ 'kämanɔɔ, ‑a 'kʋ ‑bhlɛ zɩ'ɛ a 'yize 'ylɩmö. ‑Maa a 'naa 'kʋ 'ylɩmö. 23 ‑Lɛ a 'tɛnyɩ 'la 'mö ‑mumuë yeanyɩ 'dɩ 'nyɛ nɩɩ: A nɩ yi, ‑maa Puënyɔɔ Lagɔ ‑sɛɛ
         ‑lɛ, mɔɔ mä'ä. ‑Mumuë yi'ɛ nɩɩ: A nɩ mö mä'a, ‑maa ɔ ‑wʋ ‑mä. Wa ‑kä ‑sɩbhä
         nʋʋ, a nɩ tuë 'yukwli ‑pʋnɩ. 24 ‑Maa Nɩkpɛ a 'Yu, 'ɔ yiyizlɩɩ ‑kä ghlɛɛ, sɛɛ ‑gbägbadɛ a 'dɛlɩ ngla'ɛ zlɩ 'wuë
         'wʋʋ, ‑sɩbhä nɩkpa 'wuë 'kɔɔ 'ylɩmö. 25 ‑Mi'la 'wuë yɩ yi 'yli 'wlʋnɩ. ‑Maa ‑sɩkaa a nɩkpaa 'maa 'kɔ nimï ‑sɛ, ɔ 'maa 'kä
         'zwɩ a ‑bɛ zi 'wë, 'n yɩ 'kää bhäla 'yli 'wlʋnɩ. ‑Sɩbhä Lagɔ 'yɩbhɩɛ. 26 ‑Maa Nɩkpɛ a 'Yu, ɔ ‑kä yie yii, sɛɛ nɩkpaa zʋ a‑a Nowee a 'tɛnyɩ 'möö, ‑sɩbhä
         wa 'kää 'zʋ. 27 Nowee a 'tɛnyɩ 'mö a nɩkpaa, lililibho, nʋnɩmälibho, nglʋkwälibho, ghïlamölibho,
         'mö wa kä a‑a. Sa'a ‑këë 'n Nowee yiɛ 'gɔlʋ 'kɔdʋʋ ‑wʋ 'kä ‑bhɩɛɛ ‑buduu zɛmö
         bhɩɛ, 'n ɔ yiɛ ‑mä plɛ. 'N 'nyizakwëa yiɛ nɩkpaa zɛmö ‑vu, a ‑wʋ lɩbhä dɔ'wʋ ‑këë
         'n nyuu yiɛ 'bhlɩbhëa 'wʋ yie 'n wʋ yiɛ wa 'wuë 'yli bhɩa. 28 Sɛ ‑bhʋlʋ ‑kpɔ 'la, Lɔɔtɩ a 'tɛnyɩ 'mö a nɩkpaa, ‑sɩbhä wa 'zʋmö a‑a. Lililibho,
         nʋnɩmälibho, 'pɛlʋpälibho, pɩapɩalibho, glʋglʋlibho, ‑bïdisɩbhälibho, 'mö wa
         kä a‑a. 29 ‑Maa ‑zlɩ Lɔɔtɩ ‑sɔɔ 'wʋ 'n ɔ yiɛ ‑mä Sodɔɔmö a ‑glɔɔ 'mö 'wlʋʋ, ‑kosu 'kɔdʋ 'bhöönɩ
         ‑mä ghäyɩ 'wʋ, 'n wʋ yiɛ ‑mä ‑glɔ 'la 'mö sɛ 'sulo, 'n wʋ yiɛ ‑mä a nɩkpaa 'yli
         bhɩa. 30 Nɩkpɛ a 'Yu, ɔ ‑kä zɩla'a 'yli 'wlʋä yii, sɛ ‑bhʋlʋ ‑kpɔ 'la ‑sɩbhä nɩkpaa 'kää
         'zʋ.31 ‑Maa ‑ɔ ‑kä ‑lɛ 'ligbë 'mö glɩ 'n ‑lɛ a 'tɛnyɩ 'la ‑kä ghlɛɛ, ɔ nɩ tɩ ‑mä ‑budu
         'mö plɛ, ɔ nɩ tɩ 'ɔ ‑lii kie mö 'wë, ‑maa ɔ nɩ futo cuu. 'N ‑ɔ ‑kä'ɛ 'lagblɛ 'mö
         ‑wʋ, 'n ‑lɛ a 'tɛnyɩ 'la ‑kä ghlɛɛ, ɔ nɩ tɩ ‑glɔ 'mö yi 'wë, ‑maa ɔ nɩ futo cuu.
         32 Lɔɔtɩ 'lɛnglɛ a da, 'a dilaa nɩ bhlinɩ ‑lɛ. 33 Sɩbhä a za n gbää nɩɩ: ‑Ɔ ‑kä 'ɔ pɩwʋʋ 'wʋ gwɩ ɔ 'käa 'pʋ a za‑a, mɔɔ 'kää
         'yli bhɩɛ, ‑maa ‑ɔ ‑kä ɔnyɩ dlɩ ‑sɛ ɔ 'kä na gbʋ 'mö 'kuu, ɛ nɩkpɛ 'la mɔɔ 'kää
         'pʋ.34 Zlɩ 'la a sabʋ, nɩkpa 'sɔ wa yi ‑bhɛlɛ ‑bhlʋ 'wʋ pö, wa yi ‑bhlʋ 'wʋ 'libhï, ‑mɔ'la
         yi ‑lɛ tʋʋ. 35 'Ngwlɩ 'sɔ wa yi libhï dɔ'wʋ ‑wʋ, wa yi ‑bhlʋ 'wʋ 'libhï, ‑mɔ'la yi ‑lɛ tʋʋ. [36 Nɩkpa 'sɔ, wa yi 'lagblɛ ‑bhlʋ 'mö ‑wʋ, wa yi ‑bhlʋ 'wʋ 'libhï, ‑mɔ'la yi ‑lɛ tʋʋ.]»
         37 Zezwii 'nyɛɛ sa'a 'ɔ ‑gänɩwaa 'dɩɩ, 'n wa yoo nimï 'yɩbhä, wa lɛ naa: «‑Alowli,
         ‑li 'la 'wuë, dɛ yɩ 'kä bhä 'wʋ 'plɩnɩ?» Zezwii lɛ: «Wa lɛ naa, dɛɛ ‑gäzɛ pöä,
         ‑lɛ kökaa yɩbhää 'wlu.»

'Kuzlenglɔɔ ‑nyɛ ‑zijlitunyɔɔ 'sɔ a ninea181 Zezwii gbää sa'a 'ɔ ‑gänɩwaa a dɛ 'wëë, 'n ɔ yuëë 'nine 'pänɩ ɔ 'kʋä 'dɩ
         'mö zʋ nɩɩ, Lagɔ a bhibhebhibhe dɔ'wʋ, swɩ nɩ tuë 'kwädlɩ yɔwʋ 'kunɩ. 2 Ɔ lɛ naa: «‑Zijlitunyɔ ‑bhlʋ mɔɔ ‑wʋä glɔ ‑bhlʋ 'mö, ɔ gbʋ 'nɩɛ Lagɔ 'mö ‑wʋ, ɔ'ɔ
         'zʋ nɩkpɛ 'klʋkpamö. 3 ‑Maa 'kuzlenglɔ ‑bhlʋ ‑wʋ a 'yɛ ‑mä. Nglɔ 'la, ‑bi 'wʋ wa nɔɔ wɛlɩ ‑bhlʋ 'mö. Yɩ
         za ɔ 'tʋtʋnɩɛ ‑mä ‑zijlitunyɔ 'la a ma 'mö, ɔ 'kɩ 'mö ‑dɩnɩ. 4 ‑Maa sɛ ɔ 'plɩplɩnɩɛ sa'a ‑mä 'mö 'yize, ‑zijlitunyɔ 'nɩ yiloo 'klʋ. Sa'a ‑këë,
         'n ‑zijlitunyɔ a'bhë yia'aa nɩɩ: 'Ɔ! ‑Tiamö abhlɩ, Lagɔ a 'bɛyɩ, na gbʋ 'nɩɛ ‑mä
         ‑wʋ, n'n zʋ'ɛ nɩkpɛ 'klʋkpamö. 5 ‑Maa 'kuzlenglɔ nɩ, 'nyɩɛ ɔ yɔlɔaa tenyii zaa, 'ɔ wɛlɩɩ n 'kɩɛ ‑ka 'klʋ yɩlɩ n 'kɩ
         'wlu ‑dɩ. ‑Maa 'n n 'nɩ ‑sɩbhä 'zʋʋ, mä'ä ɔ 'kää 'mö 'tʋtʋnɩ 'yize, ɔ ‑tɩɩa'a
         na a bhäla gbʋ 'wʋ sɛ bhlɩ.» 6-7 ‑Lɛ yɩ ‑gömö, 'n ‑Alowli yi'ɛɛ nɩɩ: «‑Zijlitunyɔ 'la ‑ɔɔɔ ɔbhlɩ 'mö zlɔnɩɩ, ɔ yɩlɩ'ɛ
         nglɔ 'la a wɛlɩɩ 'klʋʋ, mɛɛ 'kä zi'e Lagɔ ‑ɔ zlɔnɩɛ 'mö, ɔ ‑nʋa ɔ ‑sɛɛ ‑lɛ, wa nʋä
         'kwädlɩ mä'ä dʋdʋ 'wʋ ‑bi 'wʋ, 'n wa 'winɔɔ zila 'wuë 'mö 'möö, mɔɔ 'naa 'kä
         bhä wa wɛlɩ 'klʋ yɩlɩ ‑a? ‑Maa ɔ 'kʋä 'wʋ yi a dɔ'wʋ, a pä bhä dlɩ nɩɩ, ‑lɛ 'mö
         a 'kä bhä gwälɛ ‑a? 8 N nyanyɩ 'dɩ nɩɩ: Ɔ 'kʋä 'wʋ yi ɔ 'kʋä ‑li 'la 'wuë ngli ‑sɛ a dɔ'wʋ, ‑lɛ 'naa
         'kä 'mö gwälɛ. ‑Maa nɩkpɛ a 'Yu ‑kä yii, nɩkpa a ‑muëë 'tɛɛnɔɔ dlɩɩ, ɔ yuë bhä mä'ä dʋdʋ 'wʋ ghlɩ ‑a?»Falizɩɛyii ‑nyɛ lapoomoni a 'wʋbhlinyɔɔ 'sɔ a ninea9 Nɩkpa ‑mumuë, ‑wa pää dlɩ nɩɩ, wa ‑gä wabhlɩ kɛ Lagɔ a 'yila 'klʋ a dɔ'wʋ, 'n
         ‑wa flanɩɛ ‑sɩbhä a za wa 'bhɩa 'ylimöö, wa za Zezwii 'pää nine nɩ. 10 Ɔ lɛ naa: «Nɩkpa 'sɔ mʋa ‑wʋä ‑lɛ. ‑Mɔ ‑lɛ Falizɩɛyi, ‑mɔ ‑lɛ lapoomoni a 'wʋbhlinyɔ. Wa 'sɔ ‑kpɔ mʋa möä ‑mä Lagɔbudu 'Kɔdʋʋ 'mö, wa 'kä Lagɔ bhibhe. 11 Falizɩɛyii, ɔ 'nɩgbönɩ ghäyɩ 'n ɔ yiɛ Lagɔ bhibhe, ɔ lɛ naa: ‑Atʋ Lagɔ, n bhälɩmö.
         Nɩkpa ‑muë'la 'wuë ‑wa ghliɛ 'wii, ‑waaa ‑kpöö 'wʋ ‑wʋʋ, ‑wa glɩnɩɛ nglʋsɛtɛlɩwaa,
         sɛ n'n‑ä wa saa ‑wʋ, ‑sɩbhä a za n bhälɩmö ‑këë. Lapoomoni a 'wʋbhlinyɔɔ ‑ɔ
         'nɩgböä mä'ä na nimï, sɛ n'n‑ä ɔ sɛ a 'nyinylolinʋnyɔ glɩnɩ a za, Lagɔ, ‑ayo
         ‑këë! 12 'Dimasi ‑bhlʋ 'mö, n plɛnɩ 'wʋ 'sɔ su. 'Saa 'wuë n ghlɩɛ, n ‑kɩɩ zɛlɩ 'yize a kʋgbänanɩɩ,
         'mö n libhïä 'wʋ, 'n n nyɩamiɛ. 13 ‑Maa lapoomoni a 'wʋbhlinyɔɔ, ɔ 'nɩgbö ‑mä nimï nimï, ɔ ‑glɛ 'wlu glu, 'n ɔ yiɛ
         kɛ sɛ bhlɩ, 'n ɔ yiɛ Lagɔ bhibhe, ɔ lɛ naa: ‑Aa‑a! ‑Atʋ Lagɔ, n bhiamö, 'pä na ngäzɩdlɩ,
         ‑maa 'nyinylolinʋnyɔ n glɩnɩɛ. 14 ‑Maa n nyanyɩ 'dɩ nɩɩ, ɔ bhibhee ‑sɩbhää, Lagɔ a 'yila 'klʋ a dɔ'wʋ, ɔ yɛ 'mö zlɔmanɩ
         'wë, 'n ɔ yiɛ 'ligbë 'mö mö. ‑Maa Falizɩɛyii ɔbhlɩ, Lagɔ a 'yila 'klʋ a dɔ'wʋ,
         ɔ'ɔɔ 'mö zlɔmanɩ 'lɩlɩlɩ. ‑Sɩbhä a za n gbää nɩɩ, ‑ɔ ‑kä ɔnyɩ 'kɔdɔ 'mö 'wʋ
         'libhïï, Lagɔ yo dʋdʋ 'wʋ ‑lɛ. ‑Maa ‑ɔ ‑kä ɔnyɩ 'tikëyi 'mö 'wʋ 'libhïï, 'mö
         Lagɔ 'kää 'kɔdɔ 'wʋ 'zʋa.»Zezwii yɛ 'yuë 'tikïyiea 'nyu 'pä(Matie 19.13-15; Maakö 10.13-16)15 'Ylɩ ‑bhlʋ 'mö, nɩkpa ‑mumuë mʋa ‑lɛmöä Zezwii 'wa 'yuë 'tikïyiea, ɔ 'kʋä kätɩkpö
         'wlu zʋ ɔ 'kuä 'nyu 'pä. ‑Maa 'ɔ ‑gänɩwaa 'yɩɛ nɩkpa 'la 'ylɩmöö, 'n wa yuëë 'lʋnɩ. 16 ‑Maa Zezwii, ɔnyɩ ɔ wäzɩnɩɛ 'yuë 'tikïyiea yɔwʋ, ɔ lɛ naa: «A nɩ ‑sɛ yuëa kɛ yɔwʋ,
         wa ‑kaa yɔwʋ yi, ‑maa a nɩ tuë 'yio 'wʋ ‑sɛ. Ɛ'ɛ ‑bhö nyɩasɛ, ‑maa nɩkpa a ‑muëë
         ‑wʋä wa saa, 'pɩwʋ mää Lagɔ 'kämanɩɛ, mʋa 'kää ‑mä 'bhle ghlɩ. 17 ‑Tiamö n nyanyɩɛ dɛ'ɛ 'dɩ nɩɩ, ‑ɔnyɩ dlɩɩ 'nɩ 'yu a ‑nɛ a sɛ 'zʋ, 'pɩwʋ mää Lagɔ
         'kämanɩɛ, ɔ 'naa 'kä ‑mä 'bhle ghlɩ 'lɩlɩlɩ.»Wʋlʋnɩnyɔɔ a wɛlɩɩ(Matie 19.16-30; Maakö 10.17-31)18 'Ylɩ ‑bhlʋ 'mö, Zwiiföyi 'kɔdɔ ‑bhlʋ mɔɔ ghlɩɛ ‑mä Zezwii 'n ɔ yoo nimï 'yɩbhä,
         ɔ lɛ naa: «‑Atʋ ‑ɔ ‑gä kɛ, n bhiamö, 'pɩwʋ mää 'naa 'kää 'yli bhɩɛ, sɛ n 'kää
         'zʋ 'n n 'kää ‑mä ghlɩɩ, sʋlʋnɩɩ ‑sɩbhä.» 19 Zezwii lɛ naa: «'Saa ɔ n laa ‑ɔ ‑gä kɛ? ‑Ɔ 'kää kɛ ‑gää, ɔ'ɔɔ ‑bhölɩ 'n ɛ 'nɩ
         ‑bhö Lagɔ a 'yize mɔɔ. 20 ‑N ‑yi Lagɔ 'a Gböö. Lagɔ lɛ naa: Tɩ ‑na 'li a 'nglɔ sɛ tɛlɩ, tɩ ‑na 'li a 'luwli sɛ tɛlɩ. Tɩ 'ku 'lɩbhä. Tɩ ‑na 'li
            a ‑lu 'wi ghli. Tɩ ‑na 'lilɛ gbʋ ‑gömö 'pä. 'Zʋ ‑na dɩba ‑nyɛ ‑na ‑da 'sɔ 'klʋkpamö.+» 21 Nɩkpɛ lɛ naa: «‑Atʋ, tɛɛnɩ ‑mä 'na 'yuëda 'wʋ ‑këë zɩ'ɛ, ‑mi'la 'wuë 'klʋkpamö
         n zwiɛ.» 22 Ɔ gbää sa'aa, Zezwii lɛ naa: «‑Lu ‑bhlʋ mʋʋ tʋʋmöä ‑mä. Mö, ‑lii 'wuë ‑n kää
         ‑n 'kɩ 'pɛlʋ 'pä, ‑n 'kä yɩ moni 'pʋäwa dilanɩ, ‑maa ‑mä Lagɔ yɔwʋ ‑n yi ‑mä
         wʋlʋnɔ ghlɩ. ‑N ‑kɩɩ 'pɛlʋ 'pä 'wëë, yi ‑n ‑kaa ‑gänɩ.» 23 Zezwii 'nyɔɔ sa'a 'dɩɩ, 'n yɩ yoo tenyii swɩ yɔwʋ 'kuanɩ. Ɛ'ɛ ‑bhö nyɩasɛ, ‑maa 'ɔ
         lɩɩ ɔ kää, tenyii yɩ ‑zuä.24 Zezwii yɩbhlɩnɩɛ ‑sɩbhä, ɔ lɛ naa: «Nɩkpa a ‑muëë wʋlʋä, 'pɩwʋ mää Lagɔ 'kämanɩɛ wa 'kä ‑mä 'bhle ghlɩ a dɔ'wʋ, 'nyɩɛ yɩ 'tɛɛ 'mö! 25 Sɛ'ɛ n gbää nɩɩ, 'n nɩmɛgwli ‑kä a 'sayi a ‑dʋ 'mö ghlɛnɩɛ yii, 'pɩwʋ mää Lagɔ
         'kämanɩɛ, lɩkänyɔ yia ‑mä 'bhle ghlɩ.» 26 Zezwii gbää sa'aa, ‑wa ‑pʋnɔɔ a‑a 'yukwli, wa lɛ naa: «'Ɔ! Zaa, sa'a yɩ ‑kä 'mö
         ‑wʋʋ, ‑ɔ 'kä bhäa'a 'pʋ 'nɩ?» 27 Zezwii lɛ naa: «'Saa 'tɛɛnɩɛ nɩkpɛ kɛ'mö tenyii, Lagɔ a dɔ'wʋ yɩ'ɩɛ 'mö 'tɛɛ 'lɩlɩlɩ.»28 Ɔ gbää sa'a 'wëë, 'n Piɛlɩ yiɛ gbʋ ‑dɩ, ɔ lɛ naa: «‑Atʋ, yɩɛ, ‑na za ‑a yɛ ‑abhlɩ
         ‑a'a ‑lii 'wuë kɛ'mö ‑sɛ, a‑a ‑nyɛmö ‑bhlinɩa'aa 'wʋ.» 29 Zezwii lɛ naa: «‑Tiamö n nyanyɩɛ dɛ'ɛ 'dɩ nɩɩ: Nɩkpɛ a ‑mɔɔ ‑kä 'ɔ 'pɩwʋ a ‑lii
         kɛ'mö ‑sɛ, ɛ yi 'ligbë oo, ɛ yi 'nglɔ oo, ɛ yi ‑daayuë oo, ɛ yi ‑lowluwa oo, ɛ
         yi 'yuë oo, ‑ɔ ‑kɩɩ kɛ'mö ‑sɛ 'pɩwʋ mää Lagɔ 'kämanɩɛ a za‑a, 30 ɛ nɩkpɛ 'la, Lagɔ yo mä'ä dʋdʋ 'wʋ ‑li a ‑bɛ 'nyɛ 'wë, 'n ɔ yo'ɛ zɩla'a 'pɩwʋ mää
         'naa 'kää 'yli bhɩɛ 'nyɛ.»Zezwii yɛ'ɛ 'ɔ 'kwiea ‑nyɛ 'ɔ gluwlʋwlɛɛ 'sɔ a dɛ bhïla(Matie 20.17-19; Maakö 10.32-34)31 'Tɛnyɩ ‑mɛmɛɛ ‑bhlʋ ghlɛɛ, 'n Zezwii ‑nyɛ 'ɔ ‑gänɩwaa kʋgbä'sɔ ‑kpɔ yiɛ cɩɔnɩ, 'n
         ɔ yuëë 'dɩ 'nyɛ, ɔ lɛ naa: «A yɩɛ, ‑mä Zeluzalɛɛmö ‑mä ‑a ‑wʋä dɛ'ɛ mö dɔ'wʋ.
         ‑Maa ‑a ‑kä ‑mä ‑wʋʋ, wɛlɩɩ 'wuë Lagɔ 'a 'möbhïlanɩwaa 'cɛlɩ a‑a Nɩkpɛ a 'Yu a dɛɛ, mɩɩ 'kää 'yli 'wlʋnɩ. 32 Lɛgäwaa, ‑waaa Lagɔ ‑yi, 'mö wa 'kɔɔ kä'mö plɩnɩ. Mʋa 'kɔɔ nɛpɔ, wa 'kɔ 'dɔ 'klʋ
         ngwla, wa 'kɔ ‑di zia, 33 wa 'kɔ 'sɛlɩ, wa 'kɔ 'lɩbhä ɔ 'kä 'ku. ‑Maa ɔ ‑kä 'ku 'wë a ylɩɩ a tanɛɛ 'mö,
         ɔ yi glu 'wlʋ.» 34 ‑Maa wɛlɩ 'la 'wuë, wa 'niɛ 'mö 'nʋ. 'Saa 'wuë ɔ gaaa, wa 'niɛ zɛmö yɩbhlɩnɩ 'lɩlɩlɩ.Zezwii yɛ 'kukwlekänyɔ yɛmanɩ(Matie 20.29-34; Maakö 10.46-52)35 ‑Mä Zeluzalɛɛmöyio 'wʋ a ‑glɔɔ wa laa Zelikoo, Zezwii lɛ 'kää ‑mä plɛɛ yii, ‑lɛ
         'yio yɔwʋ, 'kukwlekänyɔ ‑bhlʋ glɩ ‑lɛ. Ɔ zɛla 'plɩplɩwa moni. 36 Nɩkpɛ 'la, ɔ 'nʋä nɩkpa a ‑jijii, ɔ lɛ naa: «'Ɔ! 'Saa ‑gëbë gbä bhä 'nɩ?» 37 'N wa yoo 'dɩ 'nyɛ nɩɩ: «Nazalɛɛtɩ a Zezwii mɔɔ plɩɛ.» 38 Wa 'nyɔɔ ‑sɩbhä 'dɩ cuu, ɔ lɛ: «Daviidɩ a 'yu a 'yu Zezwii aa, yɩlɩ na ngäzɩklʋ 'mö aa!» 39 Ɔ 'kpaa sa'a 'möö, ‑wa ‑gää 'yuku, 'n wa yoo 'wʋ nylanɩ, wa lɛ: «'Pä ‑lɛ nuë!»
         ‑Maa ‑sɩbhä ɔ kpaa tenyii 'mö 'yize, ɔ lɛ: «Daviidɩ a 'yu a 'yu aa, yɩlɩ yɩ na ngäzɩklʋ
         'mö aa!» 40 'N Zezwii yiɛ 'nɩgbö. Ɔ lɛ naa: «A ‑la'mɔɔ ‑ka.» 'N wa ‑nyɔɔ yiɛ yi. 'N Zezwii yoo
         nimï 'yɩbhä nɩɩ: 41 «'Saa ‑n yɩbhä bhä n nɩ nʋ ‑na dɛ?» Ɔ lɛ naa: «‑Atʋ, n bhiamö, ‑dɩ 'na yilaa.»
         42 Ɔ lɛ naa: «Sɛ ‑n 'tɛɛnɩɛ Lagɔ dlɩ a za, ‑n yɛ yɛmanɩ. Zaa, ‑na'a yilaa nɩ do.» 43 'Kukwlekänyɔɔ lɛ zʋ a sɛ'ɛ cuu, 'ɔ yilaa yɛ do. Zezwii ‑wʋa'aa mö dɔ'wʋʋ, 'n ɔ yoo
         'bɩwʋ bhlinɩ, ɔ 'ghlimanɩ Lagɔ a 'nglɩ. Nɩkpa 'wuë, wa 'yiɛ 'ylɩmöö, 'n wa yiɛ
         Lagɔ a 'nglɩ 'ghlimanɩmö.
         
            
               	Ɛzoodɩ 20.12-16; Detlenɔɔmö 5.16-20.

Zezwii yɛ Zasee 'wʋ plɛ191-3 ‑Mä Zelikoo glɔ 'mö, 'n Zezwii yiɛ ‑mä plɛ. ‑Mä ‑glɔ 'la 'mö, nɩkpɛ ‑bhlʋ ‑wʋ
         a ‑mä. Lapoomoni a 'wʋbhliwaa, wa 'kɔdɔɔ ɔ glɩnɩɛ. Wʋlʋ ɔ wʋlʋä. Ɔ nglɩɛ Zasee.
         Ɔ yɩbhä a ɔ 'kä ‑mɔ wa laa Zezwii 'ylɩmö. Zaa, Zezwii ‑wʋä ‑glɔɔ 'mö ‑dɩnɩ dɔ'wʋʋ,
         'n ɔ yiɛ mö ɔ 'kɔ 'ylɩmö. ‑Maa ɔ'ɔɔ 'wʋ 'bhʋɔ zaa, nɩkpa kɔkɔmlɛɛ ‑wa ‑binɩɛ Zezwii
         a za, ɔ 'nɔɔ 'ylɩmö. 4 'N ɔ yiɛ guë, 'n ɔ yiɛ ‑bʋbʋʋ 'yli 'tʋnɩ, 'yioo Zezwii ‑wʋä bhli dɔ'wʋ a 'yuku,
         'n ɔ yiɛ ‑mä mö. Su ‑bhlʋ, ‑wʋ 'nɩgböä ‑lɛ 'yio yɔwʋ wa laa sikomɔɔ, 'n ɔ yuä
         'wlu ‑gbälɛ, ɔ 'kɔ ‑mä ‑kʋnɩ, ɔ 'kɔ 'ylɩmö. 5 Zezwii ghlɛɛ ‑lɛ su 'la zɛmöö, 'n ɔ yiɛ 'wlu 'libhï, ɔ lɛ naa: «Zasee, ‑gägänɩ
         'wʋ ‑n 'kä sɛ 'sibhë, ‑maa ‑mä ‑na'a 'ligbëa 'mö ‑mä n kää n 'kä zɩ'ɛ gʋʋ.»
         6 Ɔ gbää sa'aa, 'n Zasee yiɛ sɛ 'sibhë, ɔ 'wuë 'mäna, 'n ɔ ‑nyɔɔ yiɛ 'ligbë 'mö
         mö. 7 Nɩkpa 'wuë, wa 'yɩɛ ‑sɩbhä 'ylɩmöö, wa'aa ‑wa 'lɩlɩlɩ, wa lɛ naa: «Nɩkpɛ ‑mɔ nɩ,
         'nyinylolinʋnyɔ a 'bɛyɩ ‑mä ɔ möä gʋʋä.» 8 Zasee ‑nyɛ Zezwii 'sɔ wa ghlɛɛ ‑mä 'ligbë 'möö, ɔ 'nɩgbö ‑lɛ Zezwii a 'yila 'klʋ,
         'n ɔ yoo 'dɩ 'nyɛ, ɔ lɛ naa: «‑Alowli, yɩɛ, 'na wʋlʋnɔɔ 'wuë, n yu jijo'wʋ 'mö ‑dɩnɩ,
         n yi 'pʋäwaa 'kïbhë 'nyɛ. Nɩkpɛ ‑mɔ n ‑kä a ylʋ nʋ 'n n ‑kä a ɔ moni 'wʋ 'libhïï,
         n yonyɩ yowʋ 'nyɛ 'wë, n ye 'wʋ taa ‑gömö 'zʋnɩ.» 9 Zezwii lɛ naa: «Zɩ'ɛ, 'pʋpʋɛ yɛ mä'ä 'ligbë nɩ 'mö plɛ, ɛ'ɛ ‑bhö nyɩasɛ, ‑maa
         Ablaamö a 'yu a yu ‑n glɩnɩmöä. 10 Nɩkpɛ a 'Yu, ‑wa tʋʋä, dɛ wa ‑kä ‑wʋ ‑kë, ɔ 'kʋä sɛ tɛlɩ ɔ 'kʋä puë, nza ɔ yiɛ mä'ä dʋdʋ
         'wʋ.»Nɩkpaa wa 'nyɛɛ moni yowʋ wa 'kɛ libho 'wʋ nʋ a ninea(Matie 25.14-30)11 Nɩkpaa ‑wʋ Zezwii 'yukwli ‑pʋnɩ dɔ'wʋ, 'n wa yiɛ ‑lɛ Zeluzalɛɛmö a ‑glɔɔ yɔwʋ ghlɛ.
         Zaa, wa ‑tɔnɩ nɩɩ, ɔ ‑kä ‑mä plɛ cuu, 'n Lagɔ 'a 'kämanɔɔ 'kä nɩkpabhë a 'yila
         'klʋ gbëdanguu bhli. Nza Zezwii 'pää nine nɩ. 12 Ɔ lɛ naa: «'Nglɩmönyɔ 'kɔdɔ ‑bhlʋ mɔɔ ‑wʋä ‑lɛ. 'N wa yoo 'ylɩ ‑bhlʋ 'mö bhlɩ ‑mɛmɛɛ
         ‑gömö wäzɩ, wa 'kɔ 'bhlɩlowli 'kɔdɔ 'wʋ 'zʋa, ɔ 'kä ‑mä 'ɔ bhlɩɩ 'mö 'kämanɩɛ
         yi. 13 Ɔ lɛ 'kää möä yii, 'n ɔ yiɛ 'ɔ libhonʋwaa a gla'mö a nɩkpa kʋgbä wäzɩ, 'n ɔ
         yuëë bhʋlʋbhlʋ moni yowʋ 'nyɛ. Wa 'wuë 'mö wa mlɩnɩɛ. Ɔ lɛ naa: A 'libhï moni
         nɩ 'wʋ, n ‑kä mö 'wëë, a 'kɛ libho 'wʋ nʋ ‑këë, n 'kä zɩla'a yi. 14 Ɔ 'nyʋää sa'a 'dɩ 'wëë, 'n ɔ yiɛ mö. ‑Maa ɔ 'bhele a ‑nʋa, wa 'nɔɔ ‑wa zaa, ɔ
         möä 'wëë, 'n wa yoo 'dɩ 'bɩwʋ 'pänɩ. Wa lɛ naa: Nɩkpɛ 'la a wäzɩɛ, ‑aaa 'yɩbhä
         ɔ nɩ yiinyɩ ‑gömö 'kämanɩɛ. 15 ‑Sɩbhä yɩ ‑wʋ 'mö, ‑maa ɔ ghlɛɛ ‑mä, 'n wa yoo 'bhlɩlowli 'kɔdɔ 'wʋ 'zʋa, 'n ɔ
         yiɛ ‑mä 'ɔ bhlɩɩ 'mö 'bɩwʋ yi. Ɔ ghlɛɛ glɔɔ, 'ɔ libhonʋwaa ɔ 'nyɛ a‑a moni yowʋʋ,
         'n ɔ yuëë wäzɩ. Ɔ lɛ naa: Monii n 'nyanyɩ a‑a yowʋʋ, a nwɛɛ libho 'wʋ a 'saa ɛ
         ghlɩnɩɛ ‑gömöö, a yi a ‑kaa wʋ 'dɩ 'nyɛ. 16 'N tɛkänɔɔ yiɛ yi. Ɔ lɛ naa: ‑Atʋ, monii ‑n nyɩaa a‑a yowʋʋ, n nwɛɛ libho 'wʋʋ, ɛ
         ghlɩnɩ 'wʋ kʋgbä ‑gömö. 17 Ɔ lɛ naa: 'Ɔ! ‑Ayo ‑këë! Libhonʋnyɔ a ‑nɔ a ‑nɔ ‑n glɩnɩɛ. ‑Li 'tikïyiea n nyɩamöä
         yowʋʋ, sasɛ ‑n 'zʋniɛ 'yli. Yɩ 'nglɩ 'mö, tɛɛnɩ zɩ'ɛ dɛ'ɛ, gwlɩ 'kädɩ kʋgbä mö
         ‑n 'kää ‑gömö 'kämanɩ. 18 'N 'sɔnɔɔ yiɛ yi, ɔ lɛ naa: ‑Na'a monii, n nwɛɛ libho 'wʋʋ, ɛ ghlɩnɩ 'wʋ ngbï ‑gömö.
         19 Ɔ lɛ naa: Yɩ nɛnɩ, ‑nmö ‑naa, gwlɩ 'kädɩ ngbï mö ‑n 'kää ‑gömö 'kämanɩ. 20-21 'N ‑mɔmɔɔ yi'ɛɛ yi. Ɔ lɛ naa: ‑Atʋ, n ‑yi sɛ nɩɩ, ‑na wɛlɩ 'mö yɩ 'tɛɛ. Dɛ ‑nn a‑a
         kwïlanɩɩ, ‑lɛ ‑n sɛ. Dɛ ‑nn a‑a glʋʋ, ‑lɛ ‑n dɩ. Zaa, ‑gu n ‑gumöä tenyii. Yɩ za,
         ‑na'a monii ‑n nyɩaa a‑a yowʋʋ, mä n gwɛ a‑a ‑yʋkʋ 'mö sɛɛ, ‑mä ɛ ‑wʋä dɛ'ɛ. Zaa,
         'libhe 'wʋ. 22 Ɔ gbää sa'aa, ɔ 'bhidɩba lɛ naa: Libhonʋnyɔzokwë ‑n glɩnɩɛ. ‑Nanyɩ a wɛlɩɩ mɩɩ
         ‑kamöä gbʋ köbha. ‑Na'bhë ‑n ‑yi sɛ nɩɩ, na wɛlɩ 'mö yɩ 'tɛɛ. Dɛ n'n a‑a kwïlanɩɩ,
         ‑lɛ n sɛɛ. Dɛ n'n a‑a glʋʋ, ‑lɛ n dɩɛ. 23 Zaa, ‑n kä a ‑n 'kä 'na monii nɩkpa ‑mumuë yowʋ 'nyɛ, wa 'kɛ libho 'wʋ nʋ. ‑Lɛ
         a dɔ'wʋ, n yi a‑a dɛ'ɛɛ, ylɛnɩɛ n 'kʋä a‑a mö, wa 'kɛ a ‑gömö 'zʋ wa ‑ka'mɛ a
         yowʋ 'nyɛ. 24 Sa'a ɔ gbää, 'n ɔ yiɛ ‑wa ‑wʋ a‑a ‑lɛ 'dɩ 'nyɛ nɩɩ: Nɩkpɛ nɩ, monii ɔ ‑suä da'aa,
         a nɩ ‑sɔnyɩ kä'mö, nzɩɩ tɛkänɔɔ, ‑ɔnyɩ ‑nɛɛ yinɩɛ 'wʋ kʋgbä ‑gömöö, a 'kɔnyɩ
         yowʋ 'nyɛ. 25 Wa lɛ naa: 'Ɔ! ‑Atʋ, ‑mɔ'la 'nyɩɛ ɔ ‑nɛɛ ‑zu tenyii. 26 'Bhidɩbaa lɛ naa: 'Dɩ n nyanyɩɛ dɛ'ɛ nɩɩ: ‑Ɔ kää ‑bɛ 'mö wa nyɛɛ tenyii. ‑Ɔ kää
         'tikïyiee, 'ɔ 'saa ɔ kää, 'mö wa sɔɔ kä'mö. 27 ‑Maa 'na ‑gblɩwaa wabhlɩ ‑wa gbä a‑a wa nɩ ‑tɩɩ wa 'bhlɩlowli 'wʋ 'zʋaa, a nɩ muë
         kie, a ‑nyʋä 'kä dɛ'ɛ na 'yila 'klʋ yi, a 'kʋä 'lɩbhä wa 'kä 'ku.»Zezwii yɛ ‑mä Zeluzalɛɛmö plɛ(Matie 21.1-11; Maakö 11.1-11; Zaa 12.12-19)28 Zezwii 'nyʋää sa'a 'dɩ 'wëë, 'n ɔ yiɛ 'wʋ ‑sɔ, mä ɔ ‑wʋ a‑a Zeluzalɛɛmö mö
         dɔ'wʋʋ, 'n ɔ yiɛ ‑mä mö. 29 ‑Maa ‑n ‑kä ‑mä Zeluzalɛɛmö ghlɛɛ yii, gwlɩ 'sɔ, mö ‑n bhlɩɛ yɛ'mö. ‑Mu a nglɩɛ
         Bɛtɩfazee, ‑mu a nglɩɛ Betanii. ‑Gäga ‑bhlʋ wa laa Olivieswii a ‑gägaa zɛmö, ‑lɛ
         ‑gwlɩ 'la 'sɔɔ ‑wʋä. Zezwii ‑nyɛ 'ɔ ‑gänɩwaa 'sɔ, wa lɛ 'kɩɛ 'mö ghlɛɛ yii, 'n ɔ yiɛ wa gla'mö a nɩkpa 'sɔ tie, ɔ lɛ naa: 30 «‑Glɔɔ ‑wʋ ‑wʋä mä'a a 'yukuu, a nɩ mö ‑mä. A ‑kä glɔ plɛ cuu, a yi ‑sʋkʋfanɩ
         a ‑dɩgba ‑bhlʋ 'ylɩmö, a ‑glɛ. ‑Bɛ 'naa ‑bhlɛ tɛkäsɛ ‑gömö ‑gbälɛ. A ‑kä ‑lɛ
         ghlɛɛ, a nɩ ‑daa 'kpɔ, a ‑ka'ma ‑lɛ. 31 'N nɩkpɛ ‑kaanyɩ a za nimï yɩbhä nɩɩ: 'Saa a 'ka bhä nʋ 'n a da bhä 'kpɔ 'nɩ?
         A nʋ nɩɩ: ‑Alowli mɔɔ yɩbhaa.» 32 Sa'a ɔ 'nyʋää 'dɩ 'n wa yiɛ mö. Wa ghlɛɛ ‑mä, wɛlɩɩ 'wuë Zezwii 'nyʋä a‑a, ‑sɩbhä
         yɩ 'wlʋnɩɛ 'yli. 33 Wa ‑wʋä ‑sʋkʋfanɩɩ 'kpɔ ‑dɩ dɔ'wʋʋ, 'n ɛ ‑lowluwaa yuëë nimï 'yɩbhä nɩɩ: «'Saa
         a 'kɛ bhä nʋ 'n a de bhä 'kpɔ 'nɩ?» 34 Wa lɛ naa: «‑Alowli mɔɔ yɩbhɛɛ.» 35 'N wa yiɛ ‑sʋkʋfanɩɩ 'wʋ 'libhï 'n wa ‑nyɛɛ yiɛ mö. Wa ghlɛɛ Zezwii yɔwʋʋ, ‑lɛ ‑sʋkʋfanɩɩ
         ‑gömö 'n wa yiɛ ‑lɛ 'wa ‑banɩɩ 'zʋ 'n wa yonyɩɛ ‑gömö 'gbäla. 36 Zezwii glɩ ‑sʋkʋfanɩɩ ‑gömö, wa ‑wʋ mö dɔ'wʋ, 'n nɩkpa yiɛ ‑lɛ 'yio 'wʋ 'wa ‑banɩɩ
         lʋlʋ. 37 Wa lɛ 'käa'aa ‑mä Zeluzalɛɛmö ghlɛɛ, wa kwliɛ Olivieswii a ‑gägaa, ‑wa ‑gänɩɛ
         Zezwii, wa 'wuë 'n 'mäna yuëë 'wlu 'mänanɩ, ‑li 'kädɩ wa 'yɩɛ 'ylɩmö a za,
         wa 'wuë 'n wa yiɛ tenyii Lagɔ a 'nglɩ 'ghlimanɩ. 38 'N wa nʋä:«'Bhlɩlowlii ‑ɔ yiɛ ‑Alowli Lagɔ a 'nglɩ 'möö,Lagɔ nɩ 'pɔ 'nyu aa!Lagɔtapɛ 'a 'pʋpʋɛ ‑kanyɩ 'wʋ ghlɛ,ɔ 'nglɩ nɩ 'ghlimanɩ aa!»39 Wa ‑wʋä sa'a 'mö 'kpa dɔ'wʋʋ, Falizɩɛwaa ‑mumuë ‑wa ‑wʋmö a‑a ‑mä ‑bʋbʋʋ gla'möö, 'n wa yiɛ Zezwii yɔwʋ 'dio, wa lɛ naa:
         «‑Atʋ, 'nyɛ yɩ ‑na'a ‑gänɩwaa 'dɩ, wa nɩ tɩ sa'a nʋ.» 40 Zezwii lɛ naa: «'Dɩ n nyanyɩɛ dɛ'ɛ, wa ‑kä vlɩɩ 'zʋʋ, kpɩɩ mɩɩ 'kää 'mö 'kpa.»Zezwii yɛ Zeluzalɛɛmö a ‑nʋa a gbʋ 'mö 'wi41 Zezwii ghlɛɛ ‑lɛ Zeluzalɛɛmö glonuë 'wʋ, ɔ 'yɩɛ ‑glɔɔ 'ylɩmöö, 'n 'mɩɔ yoo 'ylimö
         ghlɛ, 'n ɔ yiɛ ‑mä a ‑nʋa 'wʋ 'winɩ. 42 Ɔ lɛ naa: «‑Aa‑a! 'Saa 'kanyɩ a‑a puë, a ‑kʋʋ a zɩ'ɛ yɩbhlɩnɩɩ, yɩ yi a nɛnɩ. ‑Maa
         ngäzɩ 'wʋ yɩ ‑bhöä tenyii, sɛ yɩ zizaananyɩɛ 'yli a za. 43 ‑Maa 'tɛnyɩ ‑mɛmɛɛ 'mö, 'a ‑gblɩwaa ‑nyɛ tʋgwɩnɩli 'kädɩ yi yi, wa 'kä 'a ‑glɔɔ
         'gble 'mö pälɩ. ‑Bɛ 'naa 'kä ‑ga. 44 A 'wuë, a ‑nyɛ 'a ‑glɔɔ 'sɔ, 'yli wa 'kanyɩɛ bhɩa. ‑Budu 'naa 'kanyɩ glɔ 'mö tʋʋ.
         Ɛ'ɛ ‑bhö nyɩasɛ, ‑maa sɛɛ Lagɔ 'pää a ngäzɩdlɩ 'n ɔ yeanyɩɛ 'wʋ yi ɔ 'kanyɩ puëë,
         a'aa ‑sɩbhä yɩbhlɩnɩ.»Zezwii yɛ Lagɔbudu 'Kɔdʋʋ 'mö a 'Pɛlʋpäwaa kpëti(Matie 21.12-17; Maakö 11.15-19; Zaa 2.13-22)45 Zezwii plɛɛ glɔ 'wëë, 'n ɔ yiɛ ‑mä Lagɔbudu 'Kɔdʋʋ a 'ligbëa 'mö plɛ. Ɔ lɛ 'bhöö 'lɛ, nɩkpa 'pänɩ ‑mä 'pɛlʋ. Wa 'wuë 'n ɔ yuëë
         ‑mä kpëti. 46 Ɔ lɛ naa: «‑Mä Lagɔbɔgʋʋ 'mö, sɛ'ɛ Lagɔ gbää nɩɩ: 'Na ‑buduu, wa ‑kaa ‑mä bhibhenɩ a ‑luä.+ ‑Maa abhʋa abhlɩ, 'mö a 'zʋaa 'wiwa a ‑budu 'wʋ.»47 ‑Lɛ a 'tɛnyɩ 'la 'wuë 'mö, sɛɛ zila zɩɛ 'yize, ‑mä Lagɔbudu 'Kɔdʋʋ 'mö, ‑mä Zezwii
         ‑wʋä 'n ɔ nyɛɛ nɩkpa Lagɔwɛlɩɩ. ‑Maa Lagɔbʋbɔwaa a 'kifiea ‑nyɛ Moyizɩ 'a Gböö a 'cɩawaa 'sɔ, Zwiiföwaa 'a 'kädɩɩ kökä, wa yɩbhä a wa 'kɔ 'lɩbhä ɔ 'kä 'ku. 48 ‑Maa nɩkpa 'wuë, ɔ wɛlɩ wa ‑waa tenyii 'n wa soo 'kwädlɩ yɔwʋ wa 'kɔ 'yukwli ‑pʋnɩ,
         zaa wa'aa sɛ wa 'kä 'mözʋmözʋmö wa 'kɔ 'lɩbhää ‑yi.
         
            
               	Ezayii 56.7; Zelemii 7.11

‑Ɔ tie bhä Zezwii?(Matie 21.23-27; Maakö 11.27-33)201 'Ylɩ ‑bhlʋ 'mö Zezwii ‑wʋ ‑mä Lagɔbudu 'Kɔdʋʋ 'mö nɩkpa Lagɔ 'a 'Mänatɩtɩɩ 'nyɛ dɔ'wʋ, Zwiiföwa 'a Lagɔbʋbɔwaa a 'kifiea ‑nyɛ Moyizɩ 'a Gböö a 'cɩawaa 'sɔ, Zwiiföwa 'a 'nɛɛnɩwa 'kädɩɩ kökä, wa 'wuë 'n wa yoo ‑mä ghlɩ. 2 Wa lɛ naa: «'Saa ‑n ‑wʋä dɛ'ɛ nʋ dɔ'wʋʋ, ‑ɔnyɩ 'nglɩ 'mö ‑n nʋnu bhä? ‑Ɔ tieamö
         bhä 'nɩ?» 3-4 Zezwii lɛ naa: «N kɩ 'nʋ, ‑maa n 'kanyɩ'ɛ na a 'kïbhë ‑bhlʋ 'wʋ 'yɩbhänɩ. N nɛ
         naa, Zaa Batisɩ, ‑ɔ tio a bhä 'n ɔ wɔlʋ a bhä nɩkpa 'wlu 'nɩ? Lagɔ mɔ 'nɩɩ, ‑maa nɩkpɛ bhä ‑a? A nɩ nyɩaaa ‑ka 'dɩ.» 5 Ɔ gbää sa'aa, 'n wa yiɛ ylɩ 'mö mö, wa lɛ naa: «Sɛ ‑a 'kä bhä gbä 'nɩ? A‑a
         ‑kä nɩɩ, Lagɔ mɔɔ tio a‑a nʋʋ, sɛ'ɛ ɔ 'kää nɩɩ: Zaa, 'saa bhä 'n a 'nɔ a bhä
         dlɩ 'wʋ ‑kä 'nɩ? 6 A‑a ‑kä'ɛ nɩɩ, nɩkpɛɛ tio a‑a nʋʋ, nɩkpa 'wuë 'kɩ dlɩ 'wʋ nɩɩ, Zaa Batisɩ, Lagɔ
         a 'möbhïlanɩnyɔɔ ɔ glɩnɩ a‑a zaa, 'kpɩ 'mö wa ‑kanyɩɛ 'lɩbhä.» 7 'N wa yiɛ Zezwii 'dɩ 'nyɛɛ mö. Wa lɛ naa: «Zaa Batisɩ, ‑aaa ‑ɔ kɔ a tiee ‑yi.» 8 Zezwii lɛ: «‑Aa! N kɩ 'nʋ. Zaa, yɩ ‑kä sa'a 'mö ‑wʋʋ, 'naa 'kanyɩ'ɛ na a ‑ɔ tieaaa
         sʋlʋnɩ.»Libhonʋwazokuu a ninea(Matie 21.33-46; Maakö 12.1-12)9 Zezwii 'nyɛɛ sa'a Zwiiföwaa a 'kädɩɩ 'dɩ 'wëë, 'n ɔ yiɛ nɩkpa 'wuë 'nine ‑bhlʋ
         'pänɩ, ɔ lɛ naa: «Nɩkpɛ ‑bhlʋ mɔɔ glʋä 'likpïï ‑yɩnyɩɩ 'bhï wa bhɛɛ duvɛɛ 'wʋ
         a 'lagblɛ. 'N ɔ yee libhonʋwa yowʋ 'nyɛ. 'N ɔ yiɛ lɛgä 'mö mö, ɔ 'kä ‑mä gwälɛ.
         10 Ɔ ‑wʋ ‑mä, ‑sɛsɛtɛnyɩɩ ghlɛɛ, 'n ɔ yiɛ ‑mä libhonʋwaa a 'bɛyɩ ɔ 'yliwʋnyɔ ‑bhlʋ
         tie, 'saa wa ‑sɛɛ, wa 'kʋ 'ylimö dlinɩ, wa 'kɔ 'ɔ daa yowʋ 'nyɛ. Nɩkpɛ 'la 'n ɔ yiɛ
         ‑mä mö. ‑Maa ɔ ghlɛɛ ‑mä, 'n libhonʋwaa yoo 'wʋ gbulo, 'n wa yoo 'sɛlɩ, 'n wa yoo
         'wlu Sɩbha. Wa 'nɔɔ ‑lu 'nyɛ. 11 'N 'lagblɛlowlii yi'ɛɛ ‑mä ‑mɔmɔɔ tie. Ɔ ghlɛɛ ‑mä, 'n wa yo'ɛɛ ɔbhlɩ 'lɩbhä, 'n
         wa yoo ‑di zia, 'n wa yoo 'wlu Sɩbha. Wa 'nɔɔ'ɛ ‑lu 'nyɛ. 12 'N 'lagblɛlowlii yuëë tanɔ 'wʋ tie. Ɔ ghlɛɛ ‑mä, 'kukusɛ wa 'lɩbhɔɔ 'n wa yoo zɛ
         'wʋ bhïlanɩ 'n wa yoo kpëti. 13 'Lagblɛlowlii 'nwiɛ, ɔ lɛ naa: 'Ɔ! Sɛ n 'kä bhäa'a zʋ 'nɩ? Yɩ ‑kä sa'a 'mö ‑wʋʋ,
         'na yuu n ‑waa, 'mö n 'kää ‑mä tie, 'mö wa 'kää ‑kamä 'klʋkpamö zʋ. 14 'N ɔ yoo ‑mä tie. Ɔ ghlɛɛ ‑mä, wa 'yoo 'ylɩmöö, 'n wa yiɛ 'dɩ 'nyɛnyɛnɩ, wa lɛ
         naa: A yɩɛ, ‑ɔ 'kää zɩkö ɔ dɩba 'a gugbëa 'wʋ 'libhïï, mɔɔ da'a. Zaa, a‑a nɩ
         'lɩbhɔ ɔ 'kä 'ku, nzɩɩ ‑a 'kä 'lagblɛɛ 'wʋ 'libhï. 15 'N wa yoo 'wʋ gbulo, 'n wa yoo ‑mä 'lagblɛɛ 'mö ‑sɛ, 'n wa yoo 'lɩbhä 'n ɔ yiɛ
         'ku.Zaa, abhʋa n 'yɩbhää nimï nɩɩ, 'lagblɛlowlii ‑ka yii, sɛ ɔ 'kä bhä libhonʋwa
         'la zʋ 'nɩ? 16 Ɔ ‑kä yii, ‑mä ɔ 'kʋää ghlɩ, ɔ 'kʋä 'lɩbhä wa 'kä 'ku, ɔ 'kä 'lagblɛɛ nɩkpa
         ‑mumuë yowʋ 'nyɛ.»Zezwii gbää sa'aa, wa 'wuë wa lɛ naa: «Wuëbhï, sa'a a ‑li nɩ tɩ 'kwädlɩ ghlɛ.»
         17 'N ɔ yuëë 'wʋ yɩlɩ, ɔ lɛ naa: «Wɛlɩkïbhë ‑bhlʋ cɛlɩ ‑mä Lagɔbɔgʋʋ 'mö, sɛ'ɛ
         a nʋä nɩɩ:Kpiyii, 'sɩbhäsɩbhäwaa gbä a‑a ‑ɛɛ nɛnɩɩ,mɛɛ 'zʋa'aa ‑sɩkaa dɛsɛkäkpiyii.+18 Kpiyi 'la, ‑ɔ ‑kɛɛ 'wʋ bhlinɩɩ, ɔ yi 'ku, 'n ‑mɔ ɛ ‑kä'ɛ 'wʋ bhlinɩɩ, ɛ yoo 'wʋ 'titli.»
         Wɛlɩ 'la, sɛ yɩ sɛ bhä zɛmö 'nɩ?Sezaa 'a lapoo(Matie 22.15-22; Maakö 12.13-17)19 Moyizɩ 'a Gböö a 'cɩawaa ‑nyɛ Lagɔbʋbɔwaa a 'kifiea 'sɔ, wa ‑yi sɛ nɩɩ, ninea Zezwii 'pää da'aa, wa'bhï 'mö a kpɔɔ yɔwʋ zaa, wa yɩbhä
         wa 'kɔ ‑gba ‑bhʋlʋ ‑kpɔ 'mö köbhä. ‑Maa nɩkpaa 'mö wa guä zaa, wa 'nɔɔ köbhä.
         20 Zaa, 'yli wa ‑gänɔa'aa. 'N wa yiɛ 'wi 'mö nɩkpa ‑mumuë 'wʋ 'libhï, 'n wa yuëë
         'dɩ 'nyɛ nɩɩ: «Nɩkpɛ 'la a nɩ ghïlo ‑mä. A ‑kä möä, a nɩ nʋ ‑lɛ ɔ 'yila 'klʋ
         Lagɔgänɩwa a ‑li. A nɩ tɛlɔɔ ngli sɛ, ‑zlɩ ɔ ‑kä ‑gɔmlɩwaa a dɛ wɛlɩzoku bhïlaa,
         a ‑nyɩɩ 'kä yi, ‑a 'kɔ ‑gɔmla yɔwʋ kwä wa 'kɔ ‑zijle 'nyɛ.» 21 Nɩkpa 'la, 'n wa yiɛ mö. Wa ghlɛɛ ‑mä, wa lɛ naa: «‑Atʋ, ‑a ‑yi 'kwädlɩ sɛ nɩɩ,
         gbëaa ‑n kää ngli. ‑Nn bhïla 'yizʋsɛ. Nɩkpɛ yi 'kɔdɔ glɩnɩ ‑kë, ‑nn zizanɔɔ wɛlɩ
         'yli, ‑maa sɛɛ Lagɔ yɩbhää nɩkpa nɩ nɛmöö, ‑sɩbhä ‑n nyɛɛ nɩkpa 'wuë 'dɩ gbëaa.
         22 Zaa, nyɩanyɩ 'dɩ, Lagɔ 'a Gböö a dɔ'wʋ, ‑a kä bhä ‑a 'kä 'bhlɩlowli 'kɔdɔ Sezaa
         kä'mö lapoo 'pɛnɩ, ‑maa ‑a 'naa 'kʋ bhä 'pɛnɩ?» 23 Zezwii yɩbhlɩnɩɛ 'wa ylʋʋ, ɔ lɛ naa: 24 «A ‑laaa ‑ka fälɛgöyi ‑bhlʋ n 'kɛ 'ylɩmö.» Wa ‑nyɛɛ yiɛ, 'n ɔ yuëë nimï 'yɩbhä
         nɩɩ: «‑Lɛ fälɛgöyii 'klʋ a 'wukpële nɩ ‑a ‑wʋä ‑lɛ, 'n ‑lɛ a nglɩɩ ‑yɩ cɛlɩɛ ‑lɛ,
         ‑ɔ ‑këlii bhä?» Wa lɛ naa: «'Bhlɩlowli 'kɔdɔ Sezaa a ‑liɛ.» 25 Zezwii lɛ naa: «Miɛ! Zaa, ‑yɩ glɩnɩɛ Sezaa a ‑lii, a nɩ 'nyɩ Sezaa yowʋ, ‑yɩ glɩnɩɛ
         Lagɔ a ‑lii, a nɩ 'nyɩ Lagɔ yowʋ.» 26 Zezwii 'nyʋää sa'a nɩkpabhë a 'yila 'klʋ 'dɩɩ, kïbhë a ‑maa 'kɔɔ gbʋ köbhaa,
         wa 'naa 'wuë ghlɩ. ‑Maa 'ɔ wɛlɩɩ ngli yɩ yɩʋää, yɩ 'nuëë gbʋdɩdɛ 'nyɛ. 'Kuduwaa yi bhä glu 'wlʋ ‑a?(Matie 23.23-33; Maakö 12.18-27)27 ‑Mä Zeluzalɛɛmö, ‑zɩkpa ‑mämaa ‑wʋ a ‑mä. 'Mö wa laa Sadwisɩɛwaa. Sɛ'ɛ wa 'cɩaa nɩkpa nɩɩ: Nɩkpɛ ‑kä 'ku 'wë ɔ 'naa 'kä glu 'wlʋ. Wa gla'mö a
         ‑mumuë, 'n wa yiɛ ‑mä Zezwii ghlɩ 'n wa yoo nimï 'yɩbhä. 28 Wa lɛ naa: «‑Atʋ, ‑aa dɩba 'kɔdɔ Moyizɩ lɛ nɩɩ: Nɩkpɛ ‑kä 'nglɔ ‑kä, ɔ ‑nyɔɔ 'sɔ, wa 'nɩ 'yu ghlɩ, 'n nɩkpɛ 'la ‑kä 'kuu, ɔ ‑daayu
            kä ɔ 'kä 'kuzlenglɔɔ 'wʋ 'libhï, ɔ ‑nyɔɔ 'sɔ wa 'kä 'yuë gwälɩ, ɔ ‑daayu ‑ɔ
            'kuä a 'wlumö.+29 Zaa, nyɩbhɛlʋdaayuë ngbi'sɔ mʋa glɩɛ ‑lɛ. Wa gla'mö a ‑nɔ ‑bhlʋ 'n ɔ yiɛ 'nglɔ kwä,
         'n nɩkpɛɛ yiɛ 'ku, ‑maa ɔ'ɔɔ 'yu 'pɩwʋ tɩ. 30-31 Sɔnanɔɔ ‑nyɛ tananɔɔ 'sɔ 'n wa yo'ɛ wabhlɩ 'wʋ 'libhï, wa'aa'ɛ 'yu 'pɩwʋ tɩ 'n wa
         yiɛ 'ku. ‑Muë'la 'wuë, ‑sɩbhä wa ‑nɩɩ ‑wʋmöä. 32 Nglɔɔ a'bhë, 'n ɔ yiɛ ‑mä plɛ 'n ɔ yiɛ 'ku. 33 Zaa, ‑zlɩ 'kuduwaa ‑kä glu 'wlʋʋ, ɔ yɛ yɩ wa ngbi'sɔ ‑kpɔ a 'nglɔ zʋ 'wë nɩɩ, ‑ɔ
         'kɔ bhäa'aa ‑kälɩ?» 34 Zezwii lɛ naa: «Mä'ä 'pɩwʋ a dɔ'wʋ, nyɩbhɛlɩ ‑nyɛ 'ngwlɩ 'sɔ, kwäkwänɩ wa kwäkwänɩɛ.
         35 ‑Maa nɩkpaa Lagɔ 'kää zɩla'a glu ‑sɛ wa 'kä 'ɔ 'pɩwʋlelea ghlɩɩ, ‑wa mlɩnɩɛ ‑sɩbhä
         a ‑gba 'mö, wa ‑kä ‑mä ghlɛɛ, wa dɔ'wʋ nglʋkwäkwʋ 'naa 'käa'a ‑bhölɩ. 36 Nɩkpa 'la, sɛɛ Lagɔ 'kʋää glu ‑sɛ ɔ 'kʋä zɩkpalelea 'nyɛ a za, Lagɔ a 'yuë wa
         'kää glɩnɩ, wa 'naa 'käa'a 'kwädlɩ 'ku. Lagɔzuzuku a sɛ wa 'käa'a ‑wʋ. 37 Lagɔ 'kä nɩkpa glu ‑sɛ a wɛlɩɩ, Moyizɩ a'bhë mɔɔ 'nyanyɩɛ 'dɩ nɩɩ, ‑tiawɛlɩɛ. ‑Zlɩ
         ɔ 'yɩɛ ‑dɛglaklɔkwaa ‑a ngämɔɔ 'ylɩmöö, sɛ'ɛ ɔ ‑dɩɛ ‑Alowli Lagɔ 'nglɩ nɩɩ, Ablaamöa Lagɔ, Yizaakö a Lagɔ, Zakɔɔbö a Lagɔ.+38 Mɩɩ sɛɛ zɛmö nɩɩ: Lagɔ 'nɩ ‑bhö 'kuduwa a Lagɔ ‑maa ‑bhölɩbhölɩwa a Lagɔ ɔ glɩnɩɛ.
         Nyɩasɛ n'n‑ä ‑sɩbhä gbä ‑maa ɔ dɔ'wʋ wa 'wuë wa ‑bhölɩ.» 39 Zezwii 'nyʋää sa'a 'dɩɩ, Moyizɩ 'a Gböö a 'cɩawaa a gla'mö a ‑mumuë lɛ naa: «Nn! ‑Atʋ, wɛlɩɩ 'wuë mö ‑n bhïlaa da'a.» 40 'Bhöönɩa'a ‑lɛ, wa'aa'a 'yɩbhä wa 'kɔ 'kïbhë ‑bhlʋ a'bhë 'wʋ 'yɩbhänɩ.Sɛ'ɛ Zezwii gbää Kliisɩ a dɛ(Matie 22.41-46; Maakö 12.35-37)41 Zwiiföwaa 'a 'kädɩ 'la, 'n Zezwii yuëɛ'ɛɛ ɔbhlɩ 'kïbhë ‑bhlʋ 'wʋ 'yɩbhänɩ, ɔ
         lɛ naa: «Wa lɛ Kliisɩ, Puënyɔɔ Lagɔ ‑sɛɛ ‑lɛ, 'bhlɩlowli Daviidɩ a 'yu a 'yu ɔ 'kää glɩnɩ. 'Saa kä bhä 'nglɩ 'n wa nʋ ‑sɩbhä? 42 Daviidɩ a'bhë, ‑mä Lagɔ a 'nglɩghlimanɩlwɩɩ a 'bɔgʋʋ 'mö, sɛ'ɛ ɔ nʋä nɩɩ:‑Atʋ Lagɔ mɔɔ 'nyɛɛ na ‑lowli 'dɩ nɩɩ: Glɩ dɛ'ɛ na luukɛ 'wʋ sɛ,43 n 'kä ‑na'a ‑gblɩwaa ‑mä ‑na kplɩzɛmö 'zʋ.+44 Daviidɩ ‑kä sa'a gbää, Kliisɩ, 'mö ɔ laa ɔ ‑lowli. ‑Maa Kliisɩ ‑ɔ glɩnɩɛ Daviidɩ
         a 'yu a 'yuu, 'saa 'kä bhä 'nglɩ ‑kä 'n Daviidɩ a'bhë 'kɔ bhä ɔ ‑lowli la?»A nɩ tɩ Moyizɩ 'a Gböö a 'cɩawaa a saa 'zʋ(Matie 23.1-36; Maakö 12.38-40)45 Zezwii gbää sa'a 'wëë, nɩkpaa 'wuë ‑wa ‑pʋnɔɔ a‑a 'yukwli a 'yila 'klʋ, 'n ɔ
         yiɛ 'ɔ ‑gänɩwaa 'dɩ 'mö 'zʋ, ɔ lɛ naa: 46 «A nɩ 'nɛmanɩ anyɩ 'wʋ, Moyizɩ 'a Gböö a 'cɩawaa a saa, a tɩa ‑sɩbhä 'zʋmö. Wa ‑kä 'wa ‑banɩ 'kädɩɩ 'mö päla 'wëë, 'yila wa
         tɛlɩɛ sɛ, ‑mä 'du mö, wa yɩbhä nɩɩ, nɩkpa 'wuë nɩ bhäluë. 'Kädɩɩ ‑kʋä wäzɩ
         wa ‑nyʋä 'kä 'wʋ linɩɩ, 'bhli a ‑bhlii 'mö wa gbäzɩɛ 'mö. ‑Mä Lagɔbïdii 'mö, wa ‑kä ‑mä bhibhee möö, wa yɩbhä wa 'kä'ɛ ‑mä 'yuku ‑wʋ. 47 Wa ‑kä Lagɔ bhibhee, wa bhibhe ‑këkëkë. ‑Maa ‑tiamö a dɔ'wʋ, ylʋplɛwa wa glɩnɩɛ,
         'n wa sɛɛ 'kuzlengwlɩɩ a ‑lii 'wuë kä'mö. Lagɔ yuë tenyii ‑zijli tu.»
         
            
               	Soomö 118.22.

'Pʋakuzlenglɔ yɛ Lagɔ 'nyɛ(Maakö 12.41-44)211 Zezwii ‑wʋ ‑bhlɛ ‑mä Lagɔbudu 'Kɔdʋʋ 'mö, sɛɛ lɩkäwa pää ‑mä ‑dɔkwɩɩ 'mö monii
         wa nyɛɛ Lagɔ, 'n ɔ ylɛɛ ‑sɩbhä. 2-3 'N 'pʋäkuzlenglɔ ‑bhlʋ yiɛ yi. 'N ɔ yiɛ fälɛgöyie 'sɔ ‑mä 'zʋ. Zezwii 'yoo 'ylɩmöö,
         ɔ lɛ naa: «‑Tiamö n nyanyɩɛ 'dɩ nɩɩ, 'pʋäkuzlenglɔ nɩ, mɔɔ 'nyɛɛ Lagɔ moni a ‑bɛ,
         mɔɔ ziɛ ‑muë'la 'wuë 'wʋ. 4 Ɛ'ɛ ‑bhö nyɩasɛ, ‑maa ‑wa 'nyɛɛ moni a ‑bɛ, ‑ɛ ‑kplɛnuëë kɛɛ, 'mö wa 'zʋä ‑mä.
         ‑Maa ɔbhlɩ, 'ɔ 'saa 'wuë ɔ kää ɔ 'kä a‑a lii, 'mö ɔ 'nyɛɛ Lagɔ.»Zezwii lɛ wa yi Lagɔbudu 'Kɔdʋʋ wlɛ(Matie 24.1-2; Maakö 13.1-2)5 Nɩkpa ‑mumuë mʋa bhïlaa Lagɔbudu 'Kɔdʋʋ a wɛlɩɩ. Wa lɛ 'nyɩɛ wʋ nɛnɩ 'ylimö. Kpɩɩ wa 'sɩbhänuä 'n ‑lii wa 'nyɛɛ Lagɔ ‑yɩ
         ‑wʋä ‑mä, yɩ 'wuë, 'ylimö yɩ nɛnɩɛ tenyii. 6 Zezwii lɛ naa: «‑Budu nɩ a yɩlɩɛ dɛ'ɛ 'wʋʋ, 'ylɩ ‑bhlʋ ‑kä ghlɛɛ, wa yu wlɛ. Kpiyi
         'naa 'kä kpiyi 'klʋ tʋʋ 'lɩlɩlɩ.»'Pɩwʋ ‑kä 'yli bhɩɛɛ yi a 'klɩyɩyɛ(Matie 24.3-14; Maakö 13.3-13)7 'N wa yoo nimï 'yɩbhä, wa lɛ nɩɩ: «‑Atʋ, 'saa ‑n 'bhööä da'a Lagɔbudu 'Kɔdʋʋ
         a dɛ bhïlaaa, ‑zlɩmɛ yɩ 'kä bhä 'yli 'wlʋnɩ? Yɩ ‑kä yɩ 'kä 'yli 'wlʋnɩ a 'tɛnyɩɩ,
         'saa ‑a 'kɛ bhä 'mö yɩbhlɩnɩ?» 8 Zezwii lɛ naa: «A nɩ 'nɛmanɩ anyɩ 'wʋ, wa nɩ tanyɩa dula. ‑Maa nɩkpa a ‑bɛ yia 'yli
         'wlʋ, wa yia 'na nglɩɩ 'pä, wa yia nɩɩ, ‑amö wa glɩnɩɛ nʋ. Wa yia'ɛ nɩɩ, 'tɛnyɩ
         Lagɔ ‑dɩ a‑a, ɛ yɛ ghlɛ nʋ. ‑Maa a nɩ tuëa 'yukwli ‑pʋnɩ. 9 A yi tʋgwɩwɛlɩ 'nʋ, wa yi 'bhlɩlowluwa 'klʋkpamö ‑sɛ. A ‑kä ‑li 'la 'wuë a ‑gëbëa
         'nʋʋ, dlɩ nɩ tanyɩa 'mö wɔlɔnɩ, ‑maa ‑lɛ a 'tɛnyɩ 'la, ɛ'ɛ ‑bhö ‑bhlɛ 'pɩwʋ a 'ylibhɩɛdaa
         ma. 10 N nɛ naa, bhlɩ ‑mɛmɛɛ ‑nyɛ bhlɩ ‑mɛmɛɛ 'sɔ yia tʋ gwɩ, 'bhlɩlowli ‑mɔmɔɔ a ‑nʋä ‑nyɛ
         'bhlɩlowli ‑mɔmɔɔ a ‑nʋä 'sɔ, wa yia'ɛ tʋ gwɩ. 11 'Bhlɩ a ‑bɛ ‑gömö a dʋdʋʋ yia tenyii tɩtlɛnɩ, ngɔmʋgupegupe yia ‑mä yi, 'plɩnɩplɩnɩgwi
         'kädɩ yia nɩkpa 'lɩbhä. Zɩzɛli 'kädɩ ‑yɩ 'kää nɩkpa dlɩ 'mö wälanɩɩ, yɩ yia
         ‑mä zlɩ 'mö 'yli 'wlʋnɩ.12 ‑Maa ‑li 'la 'wuë, yɩ ‑kä yɩ 'kä ghlɛɛ, ‑gblɩ wa 'kanyɩɛ ‑gblɩ. Wa yeanyɩa köbhä,
         ‑mä Zwiiföwaa 'a Lagɔbïdii 'mö, wa 'kanyɩ ‑mä ‑zijli tunɩ. Wa yeanyɩa ‑jie 'mö 'pä. Sɛ a glɩnɩɛ na ‑nʋä
         a za, wa yeanyɩ 'bhlɩlowluwa ‑nyɛ 'kämanɩwa 'kädɩ 'sɔ a 'yila 'klʋ kwä wa 'kanyɩ
         ‑zijli tu. 13 ‑Maa yɩ 'wuë 'mö, 'a 'tɛnyɩ a ‑nɛ a ‑nɛɛ, a 'kää ‑mä wa 'yila 'klʋ na dɛ 'mö
         bhïlanɩ mɛɛ. 14 Zaa, 'saa a 'kää ‑mä wa 'yila 'klʋ bhïlanɩ a dɔ'wʋ, dlɩ nɩ tanyɩ nyɩasɛ libho,
         15 ‑maa na'bhë, ‑amöö 'kanyɩɛ 'nɛɛnɩwɛlɩ 'wlumö 'zʋ, a ‑kɩɩ bhïlaa, 'a ‑gblɩwaa
         a gla'mö a nɩkpɛ 'naa 'kɩ 'yukwli yɔwʋ ‑sɛ, ‑bɛ 'naa 'kɩ'ɛ 'mö kpɛnɩ. 16 'A waa ‑nyɛ a bhɛya 'sɔ, ɛ yi a ‑lowluwa ‑nyɛ a ‑daayuë 'sɔ muë ‑kë, mʋa 'kanyɩɛ
         'a ‑gblɩwaa kä'mö plɩnɩ, wa 'kä a gla'mö a ‑mumuë 'lɩbhä wa 'kä 'ku. 17 Sɛ a glɩnɩɛ na ‑nʋä a za, nɩkpa 'wuë yeanyɩa ‑gblɩ. 18 ‑Maa yɩ 'wuë 'mö, abhʋa na ‑nʋa, a gla'mö a ‑nɔ ‑bhlʋ a'bhë a nyukwëyeyi 'naa
         ‑kä tʋʋ. 19 Zaa, dɛ a kää sɛɛ, a nɩ nyɔnʋ ‑lɛ kɛ. ‑Lɛ a dɔ'wʋ, a yi 'pʋ.»Zezwii lɛ wa yi Zeluzalɛɛmö a ‑glɔɔ sɛ yɛla(Matie 24.15-21; Maakö 13.14-19)20 «'Tɛnyɩ ‑mɛmɛɛ yi ghlɛɛ, a yi tʋgwɩwa 'kɔkɔmlɛ 'ylɩmö, wa yi Zeluzalɛɛmö 'gble 'mö
         pälɩ. ‑Zlɩ yɩ ‑kä ‑sɩbhä 'wʋ 'plɩɩ, a nɩ yɩbhlɩnɩ sɛ nɩɩ, Zeluzalɛɛmö a wlɛwlɛtɛnyɩ
         yɛ 'dio. 21 Zaa, ‑lɛ a 'tɛnyɩ 'la ‑kä ghlɛɛ, Zwidee‑bhölɩɩ 'mö a ‑nʋa, wa nɩ mö ‑mä ‑gägö
         'wlu ‑guë. ‑Ɔ ‑kä ‑mä Zeluzalɛɛmö glɔ 'mö ‑wʋʋ, ɔ nɩ futo. ‑Wa ‑kä 'lagbïle
         'mö ‑wʋʋ, wa nɩ tɩ ‑mä Zeluzalɛɛmö yi. 22 Ɛ'ɛ ‑bhö nyɩasɛ, ‑maa ‑lɛ a 'tɛnyɩ 'la 'mö, ‑lɛ Lagɔ 'kää Yizlaɛlɩ 'a ngëyii
         'mö a ‑nʋa 'wa 'nyinylolii a 'pɛna 'nyɛnɩ. Wɛlɩɩ 'wuë ‑yɩ cɛlɩɛ klɩ 'la a dɛ ‑mä
         Lagɔbɔgʋʋ 'möö, ‑lɛ yɩ 'kää 'yli 'wlʋnɩ. 23 ‑Lɛ a 'tɛnyɩ 'la 'mö, gbadɩngwlɩɩ ‑nyɛ gwangwlɩɩ 'sɔ, mʋa 'kää ngäzɩ 'wʋ ‑bhö
         tenyii. Ɛ'ɛ ‑bhö nyɩasɛ, ‑maa sɛɛ Lagɔ 'kää 'ɔ ngëyii ɔ ‑sɛɛ ‑lɛ 'mö a ‑nʋa ‑zijli
         tu a za, bhlɩ 'la 'mö a 'zwɩzizee, 'mö ɛ 'kää tenyii 'tɛɛ. 24 Wa yi ‑mumuë ‑gbëlie 'pä, wa yi ‑mumuë swɩ nimï gwanɩ wa 'kʋä dʋdʋʋ a këtiea
         'wuë ‑gömö kwä. Lɛgäwaa ‑waaa Lagɔ ‑yii, mʋa 'kää Zeluzalɛɛmö a ‑glɔɔ nyima
         'lɩlɩlɩ, wa 'kʋ ‑kälɩ. Sa'a ‑këë, 'wa 'tɛnyɩ Lagɔ 'nyʋää, ɛ 'kä bhɩɛ.»Zezwii yɛ 'ɔ 'bɩwʋyiyee a dɛ bhïla(Matie 24.29-35; Maakö 13.24-31)25 «‑Lɛ a 'tɛnyɩ 'la 'mö, ‑mä 'ylʋväla 'mö, ‑mä cʋʋ 'mö, 'n ‑mä ‑zɛlɩɩ 'mö, zɩzɛli
         yia ‑mä 'yli 'wlʋnɩ. Gïnyɛ a ‑gbɔkwälɩ yia 'mö 'tɛmanɩ, ɛ ‑jiji yia tenyii zumanɩ.
         Mä'ä dʋdʋ 'wʋ a nɩkpaa, yɩ yuë nganɔ 'wʋ bhömanɩ tenyii, ‑sɩbhä a za swɩ yuë
         yɔwʋ 'kunɩ. 26 ‑Lii ‑yɩ 'kää mä'ä dʋdʋ 'wʋ 'yli 'wlʋnɩ, nɩkpa ‑kɩɩ dlɩ 'wʋ 'pää, nganɔ yuë
         'lɩbhä wa yi 'ku. Ɛ'ɛ ‑bhö nyɩasɛ, ‑maa 'saa ‑wʋä ‑mä zlɩ 'mö 'wuë, yɩ yia bidibidi
         'wlu 'mlamlanɩ. 27 ‑Mi'la 'wuë ‑käa'a 'plɩ 'wëë, 'n zlɩɩ lɛ 'kää nuë do, Nɩkpɛ a 'Yu, 'n ɔ 'kä ‑mä 'bhöö, ɔ 'kä 'ɔ 'kämanɔɔ 'kɔdʋʋ 'mö yinɩ, ɔ ‑wʋ 'ylʋväla a
         'dɛlɩ a sɛ lɩ dɔ'wʋ, 'n ɔ 'kää yi, nɩkpaa yo 'ylɩmö. 28 ‑Sɩbhä a za, ‑li 'la 'wuë, yɩ ‑kä 'yli 'wlʋnɩ dɔ'wʋ ‑wʋʋ, a nɩ yɩbhlɩnɩ sɛ nɩɩ,
         'a yɔlɔylʋʋ a 'möwlʋtɛnyɩɩ yɛ 'dio 'wë zaa, a nɩ tɩ gba'agbagba'a bhli, ‑maa a nɩ
         'tɛmanɩ 'yli yɔwʋ.»29 'N Zezwii yiɛ wɛlɩ 'wʋ pälɩ, ɔ lɛ naa: «A'bhï a 'yɩɛ ‑ka fiigösu ‑nyɛ swi ‑mimii
         'sɔ 'ylɩmö. 30 Yɩ ‑kä tɛpɔ yɩ ‑kä 'wʋ nɛmanɩɩ, a ‑yi sɛ nɩɩ, yɩ tlʋtlʋtɛnyɩɩ yɛ 'dio. 31 Sɛ ‑bhʋlʋ ‑kpɔ 'la ‑sɩbhä ma‑a. ‑Li 'la 'wuë n gaaa da'aa, yɩ ‑kä 'yli 'wlʋnɩ dɔ'wʋ
         ‑wʋʋ, a nɩ yɩbhlɩnɩ sɛ nɩɩ, 'tɛnyɩɩ Lagɔ 'a 'kämanɔɔ 'kää nɩkpabhë a 'yila 'klʋ
         gbëdanguu bhlii, ɛ yɛ 'dio 'wë. 32 ‑Maa ‑tiamö n nyanyɩɛ dɛ'ɛ 'dɩ nɩɩ, nɩkpaa ‑wa ‑bhölɩɛ ‑sɩkaa, wa gla'mö a ‑mumuë
         'naa 'kä ‑bhlɛ 'ku, 'n wa 'nɩɛ ‑li 'la 'wuë 'ylɩmö 'wëë. 33 Zlɩɩ ‑nyɛ dʋdʋʋ 'sɔ, yɩ yi 'plɩ, ‑maa 'na bhïlawɛlɩɩ mɩɩ 'naa 'kää 'kwädlɩ 'plɩɩ.»A nɩ ‑ligba a 'kä ‑lɛ glɩ34 «A nɩ 'nɛmanɩa anyɩ 'wʋ. A nɩ tɩa lililibho ‑nyɛ nʋnɩmälibho 'sɔ ‑kä. Mä'ä 'pɩwʋ
         a dlɩpäpʋʋ 'wuë nɩ tanyɩa 'wlumö 'wʋ yie, nzɩɩ, ‑lɛ a zlɩ 'la tanyɩa zɛmö ‑vu.
         35 ‑Maa ‑lɛ a zlɩ 'la, sɛɛ ‑dɛda ‑gbïli'ɛ zibhï 'wlumöö, ‑sɩbhä ɛ 'käa mä'ä dʋdʋ
         'wʋ a nɩkpa 'wuë zɛmö ‑vu. 36 Zaa, a nɩ ‑ligba a 'kä ‑lɛ glɩ. A nɩ bhibhe 'kwädlɩ Lagɔ 'yize, ‑li 'la 'wuë ‑kä
         ghlɛɛ, yɩ tanyɩa swɩ yɔwʋ 'kuanɩ, nzɩɩ Nɩkpɛ a 'Yu ‑kä yii, a 'kɔ 'yila 'klʋ yi a dɔ'wʋ zʋ tanyɩa 'lɩbhä.»37 Sɛɛ zila zɩɛ 'yize, ‑sɩbhä Zezwii 'cɩanɩɛ ‑mä Lagɔbudu 'Kɔdʋʋ 'mö Lagɔwɛlɩɩ. Swe ‑kä yuluu, ‑mä Olivieswii a ‑gägaa 'wlu, 'n ɔ möä ‑mä gʋʋä.
         38 'Zɔkpɔ 'pii 'mö, 'n nɩkpa 'wuë möä ‑mä Lagɔbudu 'Kɔdʋʋ 'mö, wa 'kɔ 'yukwli ‑pʋnɩ.

Zwidaa ‑yɛ Zezwii Zwiiföwaa kä'mö plɩnɩ(Matie 26.1-5; Maakö 14.1-2; Zaa 11.45-53)221 Galɛ'möwlʋfɛtɩɩ ‑ɛnyɩɩ dɔ'wʋ wa liɛ 'fɔlɔ wa'a ngunɩɛ levii, mɛɛ lɛ 'kää ghlɛ. 2 ‑Lɛ a 'tɛnyɩ 'la 'mö, Zwiiföwaa 'a Lagɔbʋbɔwaa a 'kifiea, wa ‑nyɛ Moyizɩ 'a Gböö a 'cɩawaa 'sɔ, wa pä 'slɛlɛ wa 'kä Zezwii 'lɩbhä ɔ 'kä 'ku. ‑Maa 'bhlɩbhëa 'mö wa guä.
         3 ‑Lɛ a 'tɛnyɩ 'la ‑bhʋlʋ ‑kpɔ 'mö, Zwidaa wa laa Yisikalio, ‑ɔ glɩnɩɛ Zezwii a ‑gänɩwaa
         kʋgbä'sɔ ‑kpɔ gla'mö a ‑nɔ ‑bhlʋ, 'n Sataa yoo ‑gömö bhlinɩ. 4 'N ɔ yiɛ 'wʋ ‑sɔ, Lagɔbʋbɔwaa a 'kifiea, wa ‑nyɛ Lagɔbudu 'Kɔdʋʋ a ‑kʋkʋwa 'kädɩɩ
         'sɔ 'n ɔ yuëë ‑mä ghlɩ, sɛ wa 'kää 'zʋ ɔ 'kʋä Zezwii kä'mö plɩnɩɩ, wa 'kä
         ‑sɩbhä a ylɩ plɛ. 5 Ɔ ghlɛɛ ‑mä, wa 'wuë 'mäna a 'yize, wa 'nʋnʋnɩɛ 'möö, wa lɛ wa yo moni 'nyɛ.
         6 'N ɔ yiɛ 'wʋ nglu. 'Bhöönɩa'a ‑lɛ, 'n ɔ pää 'slɛlɛ ɔ 'kʋä 'wi 'mö Zezwii kä'mö
         plɩnɩ.Zezwii yɛ ɔ ‑gänɩwa 'sɔ tie wa 'kä 'fɛtɩ a lilea 'wlu gïganɩ(Matie 26.17-25; Maakö 14.12-21; Zaa 13.21-30)7 Zwiiföwaa 'a 'fɛtɩ 'kädɛ 'la ‑ɛnyɩɩ dɔ'wʋ wa liɛ 'fɔlɔ wa'a ngunɩɛ levii, 'n ‑ɛnyɩ
         zlɩɩ 'mö wa kää wa 'kä 'bhlawödɩgbö 'lɩbhä, wa 'kä 'wʋ linɩɩ, mɛɛ ghlɛɛ. 8 'N Zezwii yiɛ Piɛlɩ ‑nyɛ Zaa 'sɔ tie, ɔ lɛ naa: «A nɩ mö a 'kä 'fɛtɩɩ a lilea pi
         ‑a 'kä 'wʋ linɩ.» 9 Wa lɛ naa: «‑Atʋ, dɛ ‑a 'ka bhä pinɩɛ mö 'nɩ?» 10 Ɔ lɛ naa: «A ‑pʋnɩ 'yukwli, a nɩ mö ‑mä glɔ 'mö. A ‑kä glɔ plɛ cuu, a ‑nyɛ nɩkpɛ
         ‑bhlʋ yi 'wʋ gbanɩ. Ɔ ‑su 'nyulaki. Nɩkpɛ 'la, a nɩ ‑gänɔ. 'Ligbë ‑ma 'mö ɔ 'kää
         plɛɛ, a nɩ plɛmö ‑mä. 11 'Ligbë 'la a ‑lowlii, a nɩ 'nyɔ 'dɩ nɩɩ: ‑Atʋ lɛ naa, ɔ yɩbhä ɔ ‑nyɛ ‑abhʋa 'ɔ ‑gänɩwaa 'sɔ ‑a 'kä 'fɛtɩɩ a lilea 'gämö linɩ. Zaa, 'pänɩnyɩ ‑budukïbhëa ‑a 'kää 'mö
         linɩɩ. 12 A ‑kɔɔ sa'a 'dɩ 'nyɛɛ, ‑mä 'ɔ ‑buduu a ghäyɩ 'wʋ, ɔ yeanyɩ ‑mä 'kïbhë 'käda
         ‑bhlʋ 'pänɩ. ‑Mä gïganɩ 'wlu. A ‑kä pi 'wëë, ‑mä ‑a 'kää 'wʋ linɩ.» 13 Piɛlɩ ‑nyɛ Zaa 'sɔ wa möä, sɛɛ Zezwii 'nyʋä a‑a 'dɩɩ 'tɩɩ, yɩ 'wuë ‑sɩbhä yɩ
         'wlʋnɩɛ 'yli. 'N wa yiɛ 'fɛtɩɩ a lilea pi.Lagɔlilea a tɛɛnɩda(Matie 26.26-30; Maakö 14.22-26)14 Lilitɛnyɩɩ ghlɛɛ, Zezwii ‑nyɛ 'ɔ tietiewaa kʋgbä'sɔ ‑kpɔ 'sɔ, 'n wa yiɛ 'wʋ linɩɛ mö. 15 Wa lɛ 'kää lie yii, ɔ lɛ naa: «'Fɛtɩɩ a lilea ‑a 'kää dɛ'ɛ lii, sɛɛ 'na dlɩ 'yɩbhä
         a‑a tenyii, n ‑nyɛ abhʋa 'sɔ, ‑a nɩ linaa 'wʋ 'wë, n 'kä bhäla 'klɩ 'yɩɩ, ‑sɩbhä
         ma‑a dɛ'ɛ. 16 Ɛ'ɛ ‑bhö nyɩasɛ maa, 'fɛtɩɩ n ‑nyɛ abhʋa 'sɔ ‑a sɛɛ dɛ'ɛɛ, 'na 'gbëbhlenɩnɛɛ mɛɛ.
         ‑Maa 'pɩwʋ mää Lagɔ 'kämanɩɛ, ‑mä yɩ zɛmösɛsaa 'kää 'yli 'wlʋnɩ.»17 Zezwii gbä sa'a 'wëë, 'n ɔ yiɛ duvɛɛkɔpʋ 'wʋ 'libhï, 'n ɔ yiɛ wʋ za Lagɔ bhälɩ
         'wë, ɔ lɛ naa: «A 'libhï 'wʋ, a 'kä 'wʋ 'nɩmänɩ. 18 ‑Maa sɛ'ɛ n nyanyɩɛ 'dɩ nɩɩ, tɛɛnɩ dɛ'ɛ, 'naa 'käa'a ‑sɩkaa duvɛɛ 'nɩmä, 'n 'pɩwʋ
         mää Lagɔ 'kämanɩɛ 'nɩɛ 'yli 'wlʋnɩ 'wëë.» 19 'N ɔ yiɛ 'fɔlɔbhë 'wʋ 'libhï, 'n ɔ yiɛ a za Lagɔ bhälɩ 'wë, 'n ɔ yeaa 'mö ‑dɩdɩnɩ,
         'n ɔ yuënyɩɛ yowʋ 'nyɛ. Ɔ lɛ naa: «'Fɔlɔbhë nɩ, 'na kpökpaa n 'kää a za 'mö
         'wlʋʋ, ma‑a. A nɩ 'zʋ ‑sɩbhä, 'saa n nʋä a 'wlumö a dɛ, a dila 'kä 'kwädlɩ ‑lɛ
         'pö.»20 Wa liɛ 'wëë, sɛ ‑bhlʋ ‑kpɔ 'la 'n ɔ yuëë duvɛɛkɔpʋʋ yowʋ 'nyɛ ɔ lɛ naa: «Duvɛɛ
         nɩ, 'na dluu muä, mɛnɩnɔluluu a dluu ‑wʋ 'kää a 'wlumö kwlii, muä. 21 ‑Maa a yɩɛ, a gla'mö a ‑nɔ ‑bhlʋ, n ‑nyɛɛ ‑wʋä dɛ'ɛ 'wʋ linɩmö dɔ'wʋʋ, mɔɔ ‑kaaa
         'na ‑gblɩwaa kä'mö plɩnɩ. 22 Nɩkpɛ a 'Yu, sɛɛ Lagɔ 'yɩbhää ɔ dɛ, ‑sɩbhä yɩ 'kää yɩ 'wuë 'wʋ 'plɩ ɔ 'kä 'ku. ‑Maa ‑ɔ
         'kɔɔ nɩkpa kä'mö plɩnɩɩ, ɔ ‑nɩɩ yi tenyii 'mö 'tɛɛ.» 23 Zezwii gbää sa'aa, 'n wa 'yɩbhäyɩbhänɩɛ nimï nɩɩ: «'Ɔ! Zaa, ‑aa gla'mö a ‑mɔ
         ɔ gaa bhä da'a 'nɩ?»‑Ɔ kä bhä dɛsɛ ‑ɔ zi ɔ ‑muë'la 'wuë 'wʋ?(Matie 20.25-28; 19.28; Maakö 10.42-45)24 Zezwii 'a ‑gänɩwaa, wa 'yize 'n wa yiɛ tenyii kpɛnɩ. Wa gla'mö a ‑mɔɔ kää dɛsɛ
         ‑ɔ ziɛ ‑muë'la 'wuë 'wʋ a wɛlɩɩ, 'mö wa kpɛnɩɛ 'mö. 25 'N Zezwii yuëë 'dɩ 'nyɛ, ɔ lɛ naa: «A ‑yi sɛ, mä'ä 'pɩwʋ a dɔ'wʋ, 'bhlɩlowluwaa,
         'wa bhlɩɩ 'mö a ‑nʋa 'mö wa nɛmönɩɛ ‑gömö. 'N wa gbää wa nɩ lʋä ‑li a ‑linʋwa.
         26 ‑Maa abhʋa abhlɩ, a nɩ tɩ ‑sɩbhä zʋ. ‑Ɔ kää a gla'mö a dɔ'wʋ dɛsɛ ‑ɔ ziɛ ‑muë'la
         'wuë 'wʋʋ, ɔ nɩ 'libhï ɔnyɩ ‑ɔɔdɛsɛkänyɔ 'mö 'wʋ. ‑Ɔ ‑gänanyɩɛ 'yukuu, ɔ nɩ 'libhï
         ɔnyɩ a 'wuë a 'yliwʋnyɔ 'mö 'wʋ. 27 A dɔ'wʋ, ‑ɔ ‑nyɛ ɔ 'bhɩa linɩɛ 'wʋ mɔ, ‑ɔ ‑wuëë 'yli ‑ɔ dlinɩɛ lilea mɔ, wa 'sɔ
         ‑kpɔ a dɔ'wʋ ‑ɔ kä bhä dɛsɛ, ‑ɔ zi bhä 'wʋ? Ɛ'ɛ ‑bhö bhä ‑ɔ ‑nyɛ ɔ 'bhɩa linɩɛ
         'wʋ mɔ ‑a? Sa'a yɩ ‑wʋä, ‑maa a yɩɛ, na'bhë, 'yliwʋnyɔ a sɛ n ‑wʋanyɩɛ dɛ'ɛ jijo'wʋ.28 ‑Mä 'na 'zwɩzizee 'mö, abhʋa abhlɩ, a ‑nɩɩɛ 'bɩwʋ 'bhöö. 29 Zaa, 'pɩwʋ mää na Dɩba 'kämanɩɛ, sɛ ɔ 'zʋaaa ‑mä a 'kämanɩnyɔ 'kɔdɔɔ 'wʋʋ, n yeanyɩ ‑sɩbhä ‑mä 'bhle 'nyɛ n ‑nyɛ
         abhʋa 'sɔ ‑a 'kä 'kämanɩ. 30 A ‑nya'mö yi ‑mä 'wʋ linɩ, ‑a yi 'nɩmä. N yeanyɩ Yizlaɛlɩ 'a ngëyii a ‑gligbï kʋgbä'sɔ ‑kpɔ a ‑zijlituwa 'wʋ 'zʋa.»Zezwii lɛ Piɛlɩ yo cɛlɩ(Matie 26.31-35; Maakö 14.27-31; Zaa 13.37-38)31 'N Zezwii yiɛ Simɔɔ Piɛlɩ 'yi gö, ɔ lɛ naa: «Simɔɔ, ‑pʋnɩ 'yukwli, yɩɛ Sataa, Lagɔ
         kɔ 'yi 'tatinɩ ɔ 'kanyɩ ‑mä 'pä, sɛɛ 'nglɔ zʋɛ ‑gugobhʋbhʋ ‑tɛmɛ 'mö 'n ɔ ngälu'ɛ
         'möö, ɔ 'kanyɩ ‑sɩbhä 'mö gbäzɩ. 32 ‑Maa n yɛ ‑na za Lagɔ bhibhe, nzɩɩ ‑lɛ a 'tɛnyɩ 'la ‑käa ghlɛɛ, na gbʋ ‑tɩmöa dlɩ
         'wʋ bhɩɛ. Zaa, ‑zlɩ ‑n ‑kä ligba ‑n ‑kä ‑tiamö na ‑nɔ 'zʋ 'wëë, ‑na 'bhɩa ‑muë'la,
         'pʋä swɩ nyɛmʋ 'mö.» 33 Piɛlɩ lɛ naa: «‑Alowli, dɛ n glɩɛ dɛ'ɛɛ, n ‑bhɩɔ 'mö, wa ‑kamö ‑jie 'mö 'pä wa
         ‑kaa ‑mä 'pämö. Ɛ ‑kä'ɛ kwiee a'bhë mɛɛ, n ‑nyɛmö 'sɔ ‑a ye 'ku.» 34 Piɛlɩ gbää sa'aa, Zezwii lɛ naa: «‑Tiamö n nyɩamöä dɛ'ɛ 'dɩ nɩɩ, zɩ'ɛ a sabʋ,
         ‑kɔkɔbhɛlʋ a'bhë 'naa 'kä ‑bhlɛ wɛlɩ 'pä, ‑nmö Piɛlɩ, n‑n 'kää 'wʋ taa cɛlɩnɩ
         nɩɩ, ‑n ‑nɩɩɛ ‑yi.»Zezwii a ‑gänɩgänɩgbʋʋ yɛ 'mö 'tɛmanɩ35 'N Zezwii yuë'ɛɛ 'dɩ 'nyɛ, ɔ lɛ naa: «‑Zlɩ n tianyɩ a‑a a 'kä Lagɔwɛlɩɩ biaa möö,
         sɛ'ɛ n gbä a‑a nɩɩ, a ‑kä möä yii, a nɩ tɩ moni ‑su, a nɩ tɩ ‑kotoku ‑su, a nɩ
         tɩ 'siikpli ‑su, ‑lɛ a 'tɛnyɩ 'la 'mö, a mö a‑a, ‑lu a 'pʋa 'lɩbhanyɩ a bhä ‑a?»
         Wa lɛ naa: «N'nn, ‑lu ‑bhlʋ a'bhë a 'pʋa ‑nɩnyɩɛ a 'lɩbhä.» 36 Ɔ lɛ naa: «Miɛ, ‑maa ‑sɩkaa a dɔ'wʋ, ‑ɔ ‑kä 'ɔ moni ‑kä, ɔ nɩ 'libhe 'wʋ. ‑Ɔ ‑kä
         'ɔ ‑kotoku ‑kä, ɔ nɩ 'libhu 'wʋ. ‑Ɔ 'nɩ ‑gbälɛ ‑kä, ɔ nɩ 'pä 'ɔ lekwi 'kädɛɛ
         'pɛlʋ, ɔ 'kä ‑gbälɛ pɩa. 37 Ɛ'ɛ ‑bhö nyɩasɛ ‑maa sɛ'ɛ yɩ cɛlɩɛ ‑mä Lagɔbɔgʋʋ 'mö nɩɩ: Jɛzlʋnyɔ a sɛ wa 'kɔɔ 'zʋ.+ ‑Lɛ a wɛlɩ 'la, yɩ yi ‑mä na ‑gömö 'yli 'wlʋnɩ klɩpaa. Yɩ 'yliwlʋnɩdaa yɛ 'dio
         'wë.» 38 Zezwii gbää sa'aa, wa lɛ naa: «‑Atʋ yɩɛ, ‑a ‑su dɛ'ɛ ‑gbëlie 'sɔ.» Ɔ lɛ: «‑Ɔɔɔ!
         ‑A nɩ 'tatinɩa'a wɛlɩ nɩ 'yi a'bhë.»Zezwii yɛ ‑mä Olivieswii a ‑gägaa 'wlu bhibhee mö(Matie 26.36-46; Maakö 14.32-42)39 'N Zezwii yiɛ 'wʋ ‑sɔ, 'ɔ 'kwädlɩ a saa 'n ɔ yiɛ ‑mä Olivieswii a ‑gägaa 'wlu a
         'bɛyɩ mönɩ. 'Ɔ ‑gänɩwaa ‑gänɔ, 'n wa yiɛ mö. 40 Wa ghlɛɛ ‑mä, ɔ lɛ naa: «A nɩ bhibhe Lagɔ, ‑mäpäpʋ ‑kaanyɩ ghlɩ a tɩa ‑mä bhlinɩ.»
         41 'N ɔ yuëë gwë 'dionɩ 'n ɔ yiɛ ‑kokomïladigbï glu 'pä, 'n ɔ yiɛ Lagɔ bhibhe,
         42 ɔ lɛ naa: «‑Atʋ Lagɔ, ‑n ‑kä 'wʋ nguluu, 'klɩyɩyɛ a ‑dɔkɔ nɩ n 'kää dɛ'ɛ 'nɩmää,
         'dianɩ'mu gwë. Miɛ abhlɩ da'a ‑maa, ‑na'a sɛ ‑n yɩbhää, ‑sɩbhä ma‑a nɩ 'wlʋnɩ
         'yli, ‑maa ɛ nɩ tɩ 'na dlɩpäsaa ma.» [43 Ɔ bhibhee 'wëë, ɔ lɛ zʋ a sɛ'ɛ, Lagɔzuzukwë ‑bhlʋ 'nigboo yɔwʋ, a 'kɔ swɩ nyɛmʋ
         'mö 'pä. 44 ‑Maa ɔ dlɩ zɛmö a nganɔ a za, 'n ɔ yi'ɛɛ tenyii Lagɔ bhibhe, 'n 'bhubhu yoo 'mö
         kwli. Wʋ taa ‑yɩ bhlinɩɛ ‑lɛ dʋdʋ 'wʋʋ, yɩ 'kä bhɩɛ dlu.] 45 Ɔ bhibhee 'wëë, 'n ɔ yiɛ 'wʋ ‑sɔ, 'n ɔ yiɛ ‑mä 'ɔ ‑gänɩwaa ghlɩ. Ɔ lɛ 'bhöö
         'lɛ, swɩ kʋä yɔwʋ 'kunɩ zaa, wa ngämö. 46 Ɔ lɛ naa: «Sɛ yɩ ‑wʋ ɔ 'mö, 'n a ngämö bhä 'nɩ? A ‑sɔ yɩ 'wʋ a 'kä yɩ Lagɔ bhibhe,
         ‑mäpäpʋ ‑kaanyɩ ghlɩ a tɩa ‑mä bhlinɩ.»Wa yɛ Zezwii köbhä(Matie 26.47-56; Maakö 14.43-50; Zaa 18.3-11)47 Zezwii kä wɛlɩ 'la ngli cuu, 'n nɩkpa a ‑bʋbʋ yiɛ ‑lɛ 'wʋ ghlɛnɩ. Zwidaa ‑ɔ glɩnɩmöä
         'ɔ ‑gänɩwaa kʋgbä'sɔ ‑kpɔ gla'mö a ‑nɔ ‑bhlʋʋ, mɔɔ ‑gänɩɛ ‑bʋbʋ 'la 'yuku. Wa
         ghlɛɛ ‑lɛ, 'n Zwidaa yiɛ Zezwii mönɩ, 'n ɔ yoo dlɩ gbönɩ. 48 ‑Maa Zezwii lɛ naa: «‑Aa! Zwidaa, dlɩgbönɩgbönɛ, 'mö ‑n plɩnɩ bhä Nɩkpɛ a 'Yu 'ɔ ‑gblɩwaa kä'mö ‑a?» 49 Zezwii 'a ‑gänɩwaa 'yɩɛ 'saa lɛ 'kɔɔ ghlɩ 'ylɩmöö, 'n wa yoo nimï 'yɩbhä, wa
         lɛ: «‑Atʋ, ‑n yɩbhä bhä ‑a nɩ 'lɩbhʋä ‑gbëlie 'mö ‑a?» 50 Wa kɩ ngli cuu, wa gla'mö a ‑nɔ ‑bhlʋ, 'n ɔ yiɛ 'ɔ ‑gbälɛɛ 'wʋ 'libhï, 'n ɔ yiɛ
         Lagɔbʋbɔnyɔ 'kɔdɔɔ a libhonʋnyɔ a luukɛyukwlii ‑lɛ ‑dɩ. 51 ‑Maa Zezwii lɛ naa: «A nɩ 'nɩgbö, a nɩ ‑sɛ sa'a a ‑li kɛ'mö.» 'N ɔ yiɛ nɩkpɛɛ a
         yukwlii a ‑gbaa 'mö kɛ zɩ 'n ɔ yoo yɛmanɩ.52 Lagɔbʋbɔwaa a 'kifiea gla'mö a ‑mumuë ‑nyɛ Zwiiföwaa a 'nɛɛnɩwa 'kädɩɩ a gla'mö a ‑mumuë 'sɔ, Lagɔbudu 'Kɔdʋʋ a ‑kʋkʋwa 'kädɩɩ kökä, mʋa yiɛ Zezwii köbhää. 'N ɔ yuëë nimï yɩbhä, ɔ lɛ
         naa: «Jɛzlʋnyɔ n glɩnɩ bhä zaa, nza a ‑su ‑gbëlie ‑nyɛ swi 'sɔ 'n a ‑yii köbhä
         ‑a? 53 Zilaa 'wuë 'mö, n ‑nyɛ abhʋa 'sɔ, ‑mä Lagɔbudu 'Kɔdʋʋ 'mö ‑mä a ‑wʋ a‑a, a ‑nɩɩɛ
         a ‑mä köbhänɩ. ‑Maa zɩ'ɛ a guylukwë nɩ 'mö, ‑lɛ Lagɔ 'tatinaanyɩɛ 'yi a ‑nyɛ
         zuzukuzoku a 'kifii 'sɔ, a 'kä 'a libhoo nʋ.»Piɛlɩ yɛ Zezwii cɛlɩ(Matie 26.57-58,69-75; Maakö 14.53-54,66-72; Zaa 18.12-18,25-27)54 Zezwii gbää sa'a 'wëë, 'n wa yoo köbhä 'n wa yoo ‑mä Lagɔbʋbɔnyɔ 'kɔdɔɔ a 'ligbë 'mö kwä. Wa ‑wɔɔɔ ‑mä kwä dɔ'wʋʋ, Piɛlɩ ‑gä ‑mä nimïnimï, 'n wa
         yiɛ ‑mä 'ligbë 'mö ghlɛ. 55 Wa ghlɛɛ ‑mä 'n ɔ yiɛ ‑mä plɛmö. ‑Lɛ 'ligbëa jijo'wʋ, ‑kosu ganɩɩ ‑lɛ. Nɩkpa ‑binuu,
         'n Piɛlɩ yuëë jijo'wʋ sɛ glɩ. 56 Ɔ glɩ ‑lɛ, 'n libhonʋnglɔ ‑bhlʋ yoo 'ylɩmö. Ɔ yɩloo 'klʋ ‑këë, ɔ lɛ naa: «Nɩkpɛ
         nɩ, ɔ ‑gänɩmö a nɩkpɛ wa ‑suä da'a.» 57 ‑Maa Piɛlɩ lɛ naa: «N'nngöa‑a! Nglɔ nɩmä, ‑n gaaa da'aa, n 'nɔɔa ‑yi.» 58 ‑Lɛ gwälɛɛ 'tikïyie 'wʋ 'möö, 'n nɩkpɛ ‑mɔmɔɔ yiɛ yi. Ɔ 'yɩɛ Piɛlɩ 'ylɩmöö,
         ɔ lɛ naa: «‑Nmö nɩ, nɩkpɛ 'la 'a ‑gänɩwaa a gla'mö a ‑nɔ ‑bhlʋ ‑n glɩnɩmöä.»
         Piɛlɩ lɛ: «‑Gbëaa! Ɛ'ɛ ‑bhö ‑amö.» 59 'Gïle ‑bhlʋ a sɛ 'plɩɛ, 'n ‑mɔmɔɔ yi'ɛɛ yi, ɔ lɛ naa: «Nɩkpɛ nɩ 'dɛɛ, ‑tiamö, nɩkpɛ
         'la 'mö ɔ ‑gänɩmö a‑a. Ɛ'ɛ ‑bhö nyɩasɛ, ‑maa ‑mä Galilee‑bhölɩɩ 'mö, ‑mä ɔ
         'bhöönɩmöä.» 60 Piɛlɩ lɛ: «‑Mi ‑n sɛnɩɛ da'a 'mö a'bhë, n 'niɛ tɛkäsɛ ‑yi 'lɩlɩlɩ.» Ɔ kɩ ngli cuu,
         'n ‑kɔkɔbhɛlʋ yiɛ gbʋ ‑dɩ. 61 'N ‑Alowli yiɛ nimï 'lɛ, 'n ɔ yiɛ Piɛlɩ 'klʋ yɩlɩ ‑pölɩɩ. 'N Piɛlɩ yiɛ wɛlɩɩ Zezwii
         'nyɔ a‑a 'wʋ ligbanɩ. Sɛ'ɛ ɔ 'nyɔ a‑a dɩ nɩɩ, ‑kɔkɔbhɛlʋ 'naa 'kä ‑bhlɛ wɛlɩ 'pä,
         'n Piɛlɩ 'kää 'wʋ taa cɛlɩnɩ nɩɩ, ɔ 'nɔɔ ‑yi. 62 Piɛlɩ a dlɩɩ bhlinɩɛ wɛlɩ 'la a daa, 'n ɔ yiɛ ‑mä 'wlʋ 'n 'mɩɔkɔslʋ yoo 'ylimö ghlɛ.Slʋjaa yɛ Zezwii ‑di zia(Matie 26.67-68; Maakö 14.65)63 Nɩkpa ‑wa ‑kʋä Zezwii, nɛpɔ wa nɛpɔɔ 'n wa lɩbhɔɔ. 64 'N wa yoo 'yila 'klʋ gwa, 'n wa lɩbhɔɔ ‑kwïli 'mö 'n wa nʋä: «Lagɔ a 'möbhïlanɩnyɔɔ
         ‑n glɩnɩɛ zaa, ‑ɔ lɩbhamöä, yɩbhlɩnɔɔ ‑n 'kɔ 'nglɩ ‑dɩ.» 65 'N wa yiɛ wɛlɩ ‑mimii a ‑bɛ 'mö Zezwii ‑di zianɩ. Wa yɛ Zezwii ‑mä ‑zijlituwa 'kädɩɩ a 'yila 'klʋ kwä(Matie 26.59-66; Maakö 14.55-64; Zaa 18.19-24)66 Zlɩ zɩɛ, Zwiiföwaa a ‑zijlituwa 'kädɩɩ 'wuë, 'n wa yiɛ 'wlu 'yɩbhä. 'Wa 'nɛɛnɩwa 'kädɩɩ muë, 'wa Lagɔbʋbɔwaa a 'kifiea muë, 'n Moyizɩ 'a Gböö a 'cɩawaa, wa 'wuë, 'n wa yiɛ 'wlu 'yɩbhä. 'N wa yiɛ Zezwii kie mö wa 'kɔ ‑zijle tu. 67 Wa ‑nyɔɔ yiɛ, 'n wa yoo nimï 'yɩbhä, wa lɛ naa: «‑Nmö ‑kä KliisɩPuënyɔ Lagɔ ‑sɛɛ ‑lɛ glɩnɩ, nyɩanyɩ 'dɩ!» Ɔ lɛ naa: «N ‑kä nɩɩ, 'mö n glɩnɩɛ nʋʋ, a 'naa
         'kɩ dlɩ 'wʋ ‑kä. 68 'N n ‑kaanyɩ'ɛ ‑sɩkaa 'kïbhë ‑bhlʋ 'wʋ 'yɩbhänɩ, a 'naa 'ka ‑gömö ‑sɛ. 69 ‑Maa 'dɩ n nyanyɩɛ dɛ'ɛ nɩɩ: Tɛɛnɩ dɛ'ɛ, Nɩkpɛ a 'Yu, ‑mä 'Lagɔ ‑ɔ tɛɛ 'mö a luukɛ 'wʋ, ɔ yi ‑mä sɛ glɩɛ mö.» 70 Ɔ gbää sa'aa, wa 'wuë wa lɛ naa: «N'n! Zaa, Lagɔ 'a Yuu mö ‑n glɩnɩ bhä ‑a?»
         Ɔ lɛ naa: «A'bhï, ‑sɩbhä a gbäa'aa da'a.» 71 Wa lɛ naa: «Wɛlɩ ‑mii 'kɔɔ gbʋ köbhaa, a‑a nɩ tia'a ‑bhlɛ sɛ tɛlɩ. ‑Maa ɔ'bhë a
         ngli ‑mä ‑a 'nʋä da'a.»

Wa yɛ Zezwii ‑mä Pilaatɩ a 'yila 'klʋ kwä(Matie 27.1-2,11-24; Maakö 15.1-5; Zaa 18.28-38)231 ‑Zijlituwaa 'wuë 'n wa yiɛ 'wʋ ‑sɔ, ‑mä ‑gɔmla 'kɔdɔɔ wa laa Pilaatɩ a mä'a, 'n
         wa yiɛ Zezwii ‑mä kwä. 2 Wa ghlɛɛ ‑mä, ‑lɛ Pilaatɩ a 'yila 'klʋ, 'n wa yiɛ Zezwii 'kïbhïzoku ‑gömö 'zʋ,
         wa lɛ naa: «Nɩkpɛ nɩ, ɔ ‑wʋ ‑a'a bhlɩɩ 'mö a nɩkpa 'wlumö nyima dɔ'wʋ, a‑a yoo köbhä.
         Sɛ'ɛ ɔ nyʋää 'dɩ nɩɩ: Wa nɩ tɩ 'bhlɩlowli 'kɔdɔ Sezaa a lapoo 'pɛnɩ. Ɔ 'bhöö'ɛɛ
         ‑lɛ, ɔ lɛ naa, Kliisɩ, ‑aa 'bhlɩlowli, 'mö ɔ glɩnɩ.» 3 'N Pilaatɩ yiɛ Zezwii nimï 'yɩbhä, ɔ lɛ naa: «‑Nmöö glɩnɩ bhä Zwiiföwaa 'a 'bhlɩlowlii?»
         Zezwii lɛ naa: «‑Na'bhë ‑sɩbhä ‑n gbää da'a.» 4 'N Pilaatɩ yiɛ Lagɔbʋbɔwaa a 'kifiea ‑nyɛ ‑wa ‑wʋmöä ‑lɛ 'wuë 'sɔ 'yi gö, ɔ lɛ naa: «Nɩkpɛ nɩ, kïbhë a ‑maa 'kɔɔ
         gbʋ köbha, n 'naa 'wuë ghlɩ.» 5 Ɔ gbää sa'aa, wa lɛ naa: «Sɛ'ɛ ‑a gbää nɩɩ, nɩkpɛ nɩ 'ɔ 'cɩacɩasaa 'mö, bhlɩɩ
         'wuë 'mö ɔ ‑wʋä 'wlumö nyima dɔ'wʋ, wa 'kä ‑gɔmlɩwaa tʋ kwä. ‑Mä ɔ tɛɛnɩɛ mä'a
         Galilee‑bhölɩɩ 'mö ‑këë, 'n ɔ ‑yinyɩɛ mä'ä Zwidee‑bhölɩɩ 'mö 'wʋ ghlɛ.»Wa yɛ Zezwii ‑mä Eloodɩ a 'yila 'klʋ kwä6 Wa 'nyɛɛ sa'a Pilaatɩ 'dɩɩ, ɔ lɛ naa: «‑Aa! Nɩkpɛ nɩ Galilee a nɩkpɛ ɔ glɩnɩ bhä‑a?»
         Wa lɛ naa: «Nn, ‑mä a nɩkpɛ ɔ glɩnɩɛ.» 7 Ɔ lɛ naa: «Aa! Zaa, yɩ ‑kä sa'a 'mö ‑wʋʋ, Eloodɩ ‑ɔ 'kämanɩɛ ‑mä a bhlɩɩ ‑gömöö, ɔ ‑wʋ ylɩ nɩ 'mö mä'ä Zeluzalɛɛmö zaa, a
         kwɔnyɩ ‑mä.» 'N wa yiɛ Zezwii 'wʋ 'libhï, 'n wa yoo ‑mä kwä.8 Wa ghlɛɛ ‑mä, Eloodɩ 'yɩɛ Zezwii 'ylɩmöö, ɔ 'wuë 'mäna. Ɛ'ɛ ‑bhö nyɩasɛ, ‑maa
         ɔ yɛ ‑bɛ 'wʋ Zezwii a 'dɩ 'nʋ zaa, ɔ yɩbhä a 'kɩ ɔ 'kɔ 'ylɩmö, ɔ 'kä ɔ zɩzɛpädɛ
         'yɩ. 9 'N ɔ yiɛ Zezwii 'kïbhï a ‑bɛ 'wʋ 'yɩbhänɩ, ‑maa ɔ 'nɔɔ ngli pälɩ. 10 Lagɔbʋbɔwaa a 'kifiea ‑nyɛ Moyizɩ 'a Gböö a 'cɩawaa 'sɔ, 'kïbhïzoku a ‑bɛ 'mö wa 'zʋä Zezwii ‑gömö. 11 Eloodɩ ‑nyɛ 'ɔ 'slʋjaa 'sɔ, nɛpɔ wa nɛpɔɔ Zezwii tenyii 'n wa yoo ‑di zia. 'N wa yoo
         nɛpɔnɛpɔsɛ 'ylimönanɩbäna 'mö päla 'n wa yoo ‑mä Pilaatɩ yɔwʋ 'wlu sɩbha. 12 'Kɩ a dɔ'wʋ, Eloodɩ ‑nyɛ Pilaatɩ 'sɔ ‑gblɩgblɩnɩ wa ‑gblɩgblɩnɩ a‑a, ‑maa ‑lɛ a zlɩ
         'la ‑bhʋlʋ ‑kpɔ 'mö, wa 'sɔ ‑kpɔ 'n wa yiɛ bheyi li.Pilaatɩ lɛ wa nɩ kʋnɩ Zezwii su 'klʋ(Matie 27.15-26; Maakö 15.6-15; Zaa 18.39–19.16)13 Wa ‑nyɛ Zezwii yinɩɛ 'wʋ 'sɔ ‑mä Pilaatɩ a mä'aa, Zwiiföwaa 'a Lagɔbʋbɔwaa a 'kifiea muë, 'wa 'kädɩ ‑muë'la muë, 'n nɩkpa ‑wa sumöä ‑lɛ, wa 'wuë, 'n Pilaatɩ yuëë
         'wlu 'yɩbha. 14 'N ɔ yuëë 'dɩ 'nyɛ nɩɩ: «Nɩkpɛ nɩ, a lɛ bhlɩɩ 'mö ɔ nyimaa 'wlumö, nza a ‑la'mɔɔ.
         Zaa, a'bhï a ‑wʋ ‑lɛ, 'n n yoo nimï 'yɩbhä, ‑maa wɛlɩɩ 'wuë a 'zoo ‑gömöö,
         yɩ gla'mö a 'kïbhë ‑bhlʋ a'bhë ‑a 'kɔɔ gbʋ köbhaa, n 'nɔnyɩɛ 'mö ghlɩ. 15 Eloodɩ n gbä a 'yɛ wa nɩ kwɔ ‑mää, ɔ 'nɔɔ'ɛ ɔbhlɩ 'kïbhëzokwë 'mö ghlɩ, nza ɔ sɩbha'mɔɔ
         yɔwʋ 'wlu. Zaa, nɩkpɛ nɩ, kïbhë a ‑maa 'kää 'nglɩ 'kä ɔ 'kä 'kuu, a'aa ‑bhölɩ.
         16 Zaa, n 'kä 'slʋja 'dɩ 'nyɛ wa 'kɔ 'sɛlɩ 'wë, n 'kɔ 'yi 'tatinɩ.» Nyɩasɛ Pilaatɩ
         'nɩɛ ‑sɩbhä gbä, ‑maa [17 'ylʋbö 'wuë 'mö, Galɛ'möwlʋfɛtɩɩ ‑kä ghlɛɛ, 'n Pilaatɩ sɛɛ 'kwädlɩ nɩkpɛ ‑bhlʋ
         ‑jie 'mö.] 18-19 ‑Maa ‑lɛ a 'ylʋba 'la 'mö, nɩkpɛ ‑bhlʋ wa laa Balabasɩ, ɔ ‑wʋmö a ‑mä ‑jie 'mö.
         Nɩkpa ‑mumuë ‑wa kwä a‑a ‑gɔmlɩwaa tʋʋ, wa gla'mö, ‑mä ɔ ‑wʋmö a‑a, 'n ɔ yi'ɛɛ
         'ku 'lɩbhä. ‑Maa Pilaatɩ gbää ɔ 'kä Zezwii 'yi 'tatinɩɩ, Zwiiföwaa 'wuë 'n wa
         yiɛ tenyii 'mö 'kpa, wa lɛ: «N'nngö aaa! Gbä nɩkpɛ 'la 'kä 'ku, ‑maa 'tatinɩ Balabasɩ
         'yi aaa!» 20 ‑Maa Pilaatɩ yɩbhä a ɔ 'kä Zezwii 'yi 'tatinɩ zaa, 'n ɔ yiɛ 'wʋ 'sɔ ‑sɩbhä nɩkpa
         a ‑bʋbʋ 'dɩ 'nyɛnɩ. 21 'N wa yia'aa tenyii a'bhë 'mö 'kpa, wa lɛ: «Wa nɩ kʋnɔɔ su 'klʋ, ɔ 'kä 'ku aa,
         ɔ 'kä 'ku aa!» 22 'N Pilaatɩ yi'ɛɛ 'wʋ tanadɔ'wʋ gbʋ ‑dɩ, ɔ lɛ naa: «‑Lizoku ‑mi ɔ nʋ bhä 'nɩ? Sɛ'ɛ
         n gbää nɩɩ, kïbhë a ‑maa 'kää 'nglɩ ‑kä ɔ 'kä 'kuu, a'aa ‑bhölɩ 'lɩlɩlɩ.
         Yɩ za n nʋä nɩɩ, n 'kä 'slʋja 'dɩ 'nyɛ wa 'kɔ 'sɛlɩ 'wë, n 'kɔ 'yi 'tatinɩ.» 23 ‑Maa sɛ ɔ nyʋää sa'a 'dɩ 'yize, ‑sɩbhä wa kpaa 'mö tenyii nɩɩ, wa nɩ kʋnɩ Zezwii
         su 'klʋ ɔ 'kä 'ku. Sa'a ‑këë 'n wa ‑nɩɩ yiɛ ‑lɛ tʋʋ. 24 Pilaatɩ lɛ naa: «‑Aa! ‑Ale n ngulu 'wʋ oo.» 25 Balabasɩ wa yɩbhää, 'n ɔ yoo ‑jie 'mö ‑sɛ. Nɩkpɛ 'la ‑ɔ kwä a‑a ‑gɔmlɩwaa tʋ,
         ‑ɔ glɩnɩ'ɛɛ 'kulɩbhänyɔɔ, 'mö ɔ ‑sɛɛ ‑jie 'mö 'n ɔ yiɛ Zezwii 'slʋjaa yowʋ 'nyɛ,
         sɛɛ Zwiiföwaa gbää wa nɩ 'zoo, wa 'kɔ ‑sɩbhä 'zʋ.Wa yɛ Zezwii su 'klʋ kʋnɩ(Matie 27.32-44; Maakö 15.21-32; Zaa 19.17-27)26 'N wa yiɛ Zezwii 'wʋ 'libhï 'n wa yoo su 'klʋ kʋnɩɛ mö. Wa ‑nyɔɔ ‑wʋ mö dɔ'wʋ, 'n wa ‑nyɛ nɩkpɛ ‑bhlʋ yiɛ 'wʋ gbanɩ. Ɔ 'bhöönɩ
         'lagblɛ 'mö. Ɔ nglɩɛ Simɔɔ. Glɔ ‑bhlʋ wa laa Silɛɛnɩ, ‑mä a nɩkpɛɛ. Nɩkpɛ nɩ 'n
         wa yoo ‑glasɛ 'wʋ 'libhï, suu wa 'kää Zezwii 'klʋ kʋnɩɩ, 'n wa yonyɩɛ sula, Zezwii ‑gä 'yuku, ɔ ‑gänɔɔ nimï.
         27 Wa ‑wʋä mö dɔ'wʋʋ, ‑mä glɔ 'mö a nɩkpa 'kɔkɔmlɛ ‑gënuë. Wa gla'mö a 'ngwlɩ
         a ‑bɛ, Zezwii a za, wa ngäzɩ, wa wi. 28 Wa ‑wʋ 'wi dɔ'wʋ 'n Zezwii yiɛ nimï 'lɛ, ɔ lɛ naa: «Zeluzalɛɛmö a 'ngwlɩnyɩ, a nɩ
         tɩ na za 'wi. ‑Maa a nɩ 'wi anyɩ a za, a nɩ 'wi 'a yuëa a za. 29 ‑Maa 'ylɩ ‑bhlʋ ‑kä ghlɛɛ, wa yi nɩɩ: ‑Ɔɔgwälɩngwlɩɩ, 'wa ‑jɔlʋ! ‑Waaa ‑bhlɛ tɛkäyuë
         gwälɩ, ‑waaa 'yuë ‑suu, 'wa ‑jɔlʋ! 30 Ɛ'ɛ ‑bhö nyɩasɛ, ‑maa ‑lɛ a 'tɛnyɩ 'la 'mö, nɩkpa ‑mumuë yi nɩɩ: ‑Gägö 'kädɩnyɩ,
         a nɩ bhlinɩnyɩ 'wʋ! ‑Gägönyɩ, a nɩ wɛnɩnyɩ 'wʋ! 31 ‑Yeeke! Wa ganɩ'ɛ suyɔlʋ ‑kosu 'wʋʋ, mɛɛ 'kä zi'e susɩɛka!»32 Wa ‑wʋä Zezwii ‑lɛ su 'klʋ kʋnɩɛ mö dɔ'wʋʋ, wa ‑sumö jɛzlʋwa 'sɔ wa 'kʋä swi 'klʋ
         kʋnɩmö. 33 Wa möä, wa ghlɛɛ dɛ wa laa 'Wutɔkʋʋ, 'n wa yiɛ Zezwii su 'klʋ kʋnɩ. Jɛzlʋwa 'la
         'sɔ ‑kpɔ 'n wa yuë'ɛɛ 'wa swii 'klʋ kʋnɩmö. ‑Bhlʋ ‑wʋ mä'ä Zezwii a luukɛ 'wʋ,
         ‑bhlʋ ‑wʋ mä'ä ɔ kɔpɛ 'wʋ. 34 ['N Zezwii yiɛ ‑wa 'kʋnɔɔ ‑lɛ suu 'klʋ a 'wlumö Lagɔ bhibhe nɩɩ: «‑Atʋ, 'nyinylolii
         wa ‑wʋä dɛ'ɛ nʋ dɔ'wʋʋ, 'tatinɩ yɩ gbʋ 'yi, ‑maa wa'aa 'saa wa nʋä ‑yi.»] Wa kʋnɔɔ
         su 'klʋ 'wëë, 'n wa yiɛ 'ɔ ‑banɩɩ ‑nɩgbɩ 'wʋ 'pä wa 'kɩ dlinɩ.35 Nɩkpa a ‑bʋbʋʋ 'nɩgbö ‑lɛ 'n wa ylɛɛ. Zwiiföwaa a 'kädɩɩ 'n wa nɛpɔɔ Zezwii, 'n
         wa nʋä: «Ɔ yɛ ɔ 'bhɩa a ‑bɛ puë zaa, ɔ nɩ puëë yɩ ‑ka ɔnyɩ, mɔɔ ‑kä KliisɩPuënyɔɔ Lagɔ ‑sɛɛ ‑lɛ glɩnɩɩ, ‑a 'kɔ 'ylɩmö.» 36 'N 'slʋjaa nɛpɔmɔ'ɛɛ. 'N wa ‑nyɛ nʋ ‑wʋ kää nɩnɩ yiɛ yi, wa 'kɔnyɩ 'nyɛ, 37 wa lɛ naa: «N‑n ‑kä Zwiiföwaa 'a 'bhlɩlowlii glɩnɩ, puë ‑na'bhë ‑nanyɩ.» 38 Suu wa kʋnɔɔ 'klʋʋ, wʋ ghäyɩdaa, wɛlɩkïbhë ‑bhlʋ ma‑a cɛlɩɛ ‑lɛ. Sɛ'ɛ a nʋä nɩɩ:
         Zwiiföwaa a 'bhlɩlowli.39 Jɛzlʋwaa wa kʋnɩmö a‑a ‑lɛ Zezwii yɔwʋ 'wa swii 'klʋʋ, wa gla'mö a ‑nɔ ‑bhlʋ, 'n
         ɔ yiɛ Zezwii nyɩɛnɩ, ɔ lɛ naa: «‑Nmö 'nɩ ‑bhö ɔ ‑naa Puënyɔɔ Lagɔ ‑sɛɛ ‑lɛ mɔ ‑a?
         Zaa, puë yɩ ‑nanyɩ, ‑n ‑kanyɩ puëmö.» 40 Ɔ gbää sa'aa, 'sɔnɔɔ 'n ɔ yiɛ gbʋ ‑dɩ, ɔ lɛ: «Tɩ sa'a nʋ. ‑Nn bhä Lagɔ a nganɔ
         'ku 'mö ‑kä ‑a? N ‑tɔnɩa 'kumö ‑n lɛ 'kä dɛ'ɛ 'kumö. 41 ‑A 'sɔ ‑kpɔ ‑abhlɩ, sɛ wa kä a‑a wa ‑kanyɩ 'zʋʋ, ‑sɩbhä ma‑a dɛ'ɛ, ‑a'a ‑lizokuu
         ‑a nʋä a 'pɛna ma‑a. ‑Maa nɩkpɛ ‑mɔ nɩ, ɔ'ɔa'a ɔbhlɩ ‑lu nʋ.» 42 'N ɔ yia'aa Zezwii 'yi gö, ɔ lɛ naa: «Zezwii, ‑zlɩ ‑n ‑kä ‑na'a 'kämanɔɔ 'wʋ 'libhï
         'wëë, ‑yaya ligbanɩɩ 'wʋ.» 43 Zezwii lɛ naa: «‑Tiamö n nyɩamöä dɛ'ɛ 'dɩ, zɩ'ɛ a zlɩ nɩ a'bhë 'mö, ‑n ‑nya'mö
         'sɔ ‑a yi ‑mä Lagɔ yɔwʋ mö.»Zezwii a nyɛmʋʋ yɛ bhɩɛ(Matie 27.45-56; Maakö 15.33-41; Zaa 19.28-30)44-46 'Ylʋ ‑wʋ 'du 'mö, cuu 'n 'yuylukwë yiɛ ‑mä bhlɩɩ 'wuë ‑gömö yi. A ‑sɛ 'gïle
         ta. 'N Zezwii yiɛ tenyii 'mö 'kpa, ɔ lɛ: «‑Atʋ, ‑nmö n nyɛɛ dɛ'ɛ nanyɩ yowʋ. 'Libhï 'na 'wugaa 'wʋ.+» Lagɔbudu 'Kɔdʋʋ a kïbhëa ‑a ‑wʋä tenyii 'wlɩlɩɩ, ghlidoo 'kɔdʋʋ ‑wʋ zizaa ‑mä 'wʋʋ, 'n wʋ yiɛ
         jijo'wʋ 'mö ghɔlɔnɩ ‑bioo. 47 'Slʋjaa a 'kifii 'yɩɛ ‑li 'la 'wuë 'ylɩmöö, 'n ɔ yiɛ Lagɔ a 'nglɩ 'ghlimanɩ 'n
         ɔ yiɛ nɩɩ: «Nɩkpɛ nɩ, Lagɔ 'a 'yila 'klʋ a dɔ'wʋ ‑kpöö 'wʋ ɔ ‑wʋä a‑a ‑tiamö.»
         48 ‑Maa ylɛylɛwaa 'wuë ‑wa yimö a‑a ‑lɛ, wa 'yɩɛ ‑li 'la 'wuë 'ylɩmöö, wa ‑wʋ 'klʋ
         'slu dɔ'wʋ, 'n wa yiɛ 'wlu sɩbhä. 49 ‑Maa nɩkpaa 'wuë Zezwii ‑glɛ a‑a dlɩ 'wʋʋ, wa 'nɩgbö 'yukudɛ 'n wa yiɛ 'saa 'plɩɛ
         'wuë 'ylɩmö. Zezwii 'bhöönɩ a‑a ‑mä Galilee‑bhölɩɩ 'mö a ngwlɩɩ ‑wa ‑gänɔɔ
         a‑a, wa ‑wʋmö a ‑lɛ.Wa yɛ Zezwii a ‑gäzɛɛ ziza(Matie 27.57-61; Maakö 15.42-47; Zaa 19.38-42)50-51 ‑Mä Zeluzalɛɛmö, nɩkpɛ ‑bhlʋ ‑wʋmö a ‑mä. Ɔ nglɩɛ Zɩzɛɛfʋ. Zwiiföwaa a glɔ ‑bhlʋ
         wa laa Alimatee, ‑mä a nɩkpɛɛ. Zwiiföwaa 'a ‑zijlituwa 'kädɩɩ a gla'mö a ‑nɔ ɔ
         glɩnɩmöä. ‑Maa sɛɛ ɔ 'bhɩa ‑dɩɛ Zezwii 'a wɛlɩɩ 'wlu 'n wa yoo ‑lizoku 'wlu nʋʋ,
         ‑sɩbhä 'nɔɔ dlɩ yɔwʋ nɛmanɩ. Ɛ'ɛ ‑bhö nyɩasɛ, ‑maa dlɩ zɛmö ɔ nɛnɩɛ 'n ɔ zlɔnɩɛ
         'mö Lagɔ a 'yila 'klʋ a dɔ'wʋ, 'n ɔ kää dlɩ 'wʋ nɩɩ 'pɩwʋ mää Lagɔ 'kämanɩɛ yi ‑pa 'yli 'wlʋnɩ. 52 Nɩkpɛ 'la, mɔɔ ghlɩɛ ‑mä Pilaatɩ 'n ɔ yoo Zezwii a ‑gäzɛɛ 'yɩbhänɩ ɔ 'kɛ ziza.
         53 Zɩzɛɛfʋ möä, 'n ɔ yiɛ Zezwii a ‑gäzɛɛ ‑lɛ suu 'klʋ ‑sɛ, 'n ɔ yee lekwi 'pɩpɛ bibe,
         'n ɔ yee zizaa mö. Lesikpë a ‑ma wa 'bhlu a‑a ‑mä kpayi a ‑dʋʋ 'möö, mää wa'aa
         ‑bhlɛ tɛkäsɛ ‑gäzɛ zizaa, 'n ɔ yee ‑mä ziza. 54 Zlɩ 'la a ‑kidosɛ, 'wa ‑gwlɛnɩzlɩɩ mɛɛ lɛ 'kää tɛɛ+ zaa, nɩkpa 'wuë, 'wa ‑lii a 'wlugïganɩtɛnyɩɩ mɛɛ.55 ‑Maa Zɩzɛɛfʋ ‑wʋä ‑gäzɛɛ zizaa mö dɔ'wʋʋ, ngwlɩɩ ‑wa ‑nyɛ Zezwii 'bhöönɩ a‑a
         ‑mä Galilee‑bhölɩɩ 'möö, wa ‑gänɔ 'n wa yiɛ ‑mä lesikpëa yɔwʋ mö. Sɛɛ Zɩzɛɛfʋ
         zizaa Zezwii a ‑gäzɛɛ, 'n wa yiɛ ‑sɩbhä 'ylɩmö. 56 'N wa yiɛ 'wlu sɩbhä, 'kpö a ‑mii pää nglɛ a nglɛ wa 'kää Zezwii a ‑gäzɛɛ yɔwʋ
         'zʋʋ, 'n wa yiɛ pi. Zlɩ zɩɛ, ‑gwlɛnɩzlɩ a gböö a za, wa'aa ‑gba 'wʋ 'bhöö.
         
            
               	Soomö 31.6.

               	Zwiiföwaa 'a ‑glwɛnɩzlɩɩ, 'ylɩ ngbïzlɩ a sabʋsɛ ɛ tɛɛ. 

Zezwii yɛ glu 'wlʋ(Matie 28.1-10; Maakö 16.1-8; Zaa 20.1-10)241 'Dimasi a 'zɔkpɔ 'pii 'mö, 'n ngwlɩ 'la yiɛ kpöö wa pi a‑a 'wʋ 'libhï, 'n wa yiɛ
         ‑mä Zezwii a lesikpë 'wʋ mö. 2 Wa ghlɛɛ ‑mä, wa lɛ 'bhöö 'lɛ, kpiyi 'kädɛɛ wa ‑gbanɩ a‑a lesikpëa nuë 'wʋʋ,
         ɛ ‑cɩanɩ. 3 'N wa yiɛ ‑mä lesikpëa 'mö plɛ, ‑maa, ‑Alowli Zezwii a ‑gäzɛɛ 'nɩɛ ‑mä ‑wʋ. 4 Wa'aa sɛ wa 'kä 'zʋä ‑yi. ‑Maa wa lɛ zʋ a sɛ'ɛ cuu, nɩkpa 'sɔ 'nɩgbö ‑lɛ. 'Wa ‑banɩɩ,
         yɩ lɩ tenyii 'mö. 5 Ngwlɩɩ 'yuëë 'ylɩmöö, wa 'wuë nganɔ a za, 'wlu glu wa glɛɛ. 'N nɩkpaa yuëë
         'dɩ 'nyɛ nɩɩ: «‑Ɔ ‑bhölɩɛ, 'saa bhä 'n a tɛlɔ bhä mä'ä ‑gäzɩɩ jijo'wʋ sɛ? 6 Ɔ'ɔɔ mä'ä ‑wʋ. Ɔ yɛ glu 'wlʋ. Ɔ ‑wʋ a‑a ‑bhlɛ ‑mä Galilee‑bhölɩɩ 'mö a wɛlɩɩ
         ɔ 'nyanyɩ a‑a, a'bhï a nɩ ligbaniɛ yɩ ‑ka 'wʋ. 7 Sɛ'ɛ ɔ gbä a‑a nɩɩ, Nɩkpɛ a 'Yu, wa yo 'nyinylolinʋwa kä'mö plɩnɩ, wa yo su 'klʋ kʋnɩ, ɔ yi 'ku. ‑Maa ɔ ‑kä 'ku
         'wë a ylɩɩ a tanɛɛ 'mö, ɔ yi glu 'wlʋ. ‑Sɩbhä ɔ 'nanyɩɛ bhä'ɛ 'dɩ 'nyɛɛ?» 8 'N wa yiɛ ‑lɛ a wɛlɩ 'la 'wʋ ligbanɩ. 9 'N wa yiɛ ‑mä 'wlʋ, Zezwii 'a ‑gänɩwaa kʋgbä‑bhʋlʋ ‑kpɔ ‑nyɛ 'ɔ nɩkpa ‑muë'la
         'wuë 'sɔ, 'n wa yuëë tɩtɩ 'la 'wuë 'nyɛɛ mö. 10 Madalaa a 'ylikwii Malii mɔ, Zaanɩ mɔ, 'n Zaakö a ‑da Malii, wa ‑nyɛ ngwlɩ ‑muë'la
         'sɔ, wa 'wuë, mʋa möä Zezwii 'a tietiewaa tɩtɩ 'la 'nyɛɛ. 11 ‑Maa wa 'nyʋää ‑sɩbhä 'dɩɩ, 'yuëwɛlɩ a sɛ wa 'libhiɛ 'wʋ, wa 'niɛ dlɩ 'wʋ ‑kä.
         12 ‑Maa Piɛlɩ ɔbhlɩ, 'wʋ ɔ ‑sɔɔ cuu, 'n ɔ yiɛ sɛkpɛ 'wʋ 'libhï, 'n ɔ yiɛ ‑mä lesikpëa
         'wʋ mö. Ɔ ghlɛɛ ‑lɛ a nuë 'wʋʋ, 'n ɔ yiɛ 'wlu sɛ bhlɩ. ‑Maa lokuu wa 'pä a‑a ‑gäzɛɛ
         yɔwʋʋ, yɩ 'yize 'mö ɔ yɩɛ 'ylɩmö. 'N yɩ yoo ngli yɩa 'n ɔ yiɛ 'wlu sɩbhä.Zezwii yɛ ɔnyɩ 'ɔ ‑gänɩwaa a gla'mö a ‑nʋä 'sɔ 'ylimö tulanɩ(Maakö 16.12-13)13 ‑Lɛ a zlɩ 'la ‑bhʋlʋ ‑kpɔ 'mö, Zezwii 'a ‑gänɩwaa a gla'mö a ‑nʋä 'sɔ, mʋa 'bhöönɩɛ
         ‑mä Zeluzalɛɛmö, ‑glɔ ‑bhlʋ wa laa Emawiisɩ, wa ‑wʋ ‑mä mö dɔ'wʋ. Glɔ 'la, 'kwili
         kʋgbä'sɔ 'wʋ a sɛ wʋ ‑wʋä. 14 Nɩkpa 'la, wa ‑wʋä mö dɔ'wʋʋ, 'saa 'plɩɛ da'a 'wuë a wɛlɩɩ 'mö wa 'yokoyokonɩɛ
         'mö. 15 Wa ‑wii 'mö 'yokoyokonɩ dɔ'wʋ, 'n Zezwii a'bhë yuëë yɔwʋ ghlɛ, ɔ ‑nyʋä 'sɔ 'n
         wa yiɛ yɔwʋ mönɩ. 16 Wa yiloo 'wʋ, ‑maa wa 'nɔɔ yɩbhlɩnɩ. 17 'N Zezwii yuëë nimï 'yɩbhä, ɔ lɛ naa: «'Saa‑gbʋ, a bhïla bhä mä'ä 'yio 'wʋ
         'nɩ?» Wa 'sɔ ‑kpɔ 'n wa yiɛ 'nɩgbö, 'n wa yiɛ swɩ yɔwʋ sɛ bhlɩ. 18 Wa gla'mö a ‑nɔ ‑bhlʋ wa laa Kleopasɩ, ɔ lɛ naa: «'Ɔ! 'Saa 'plɩɛ ‑mä ylɩ nɩ 'mö
         Zeluzalɛɛmö 'wʋʋ, ‑na 'yize, ‑nmö 'nia'aa ‑yi.» 19 Ɔ lɛ naa: «‑Nn'n! 'Saa 'plɩ bhä mä'ä 'wʋ 'nɩ?» Wa lɛ naa: «Nɩkpɛɛ wa laa Nazalɛɛtɩ
         a Zezwii, 'saa wa nɔɔ 'wlu, mö ‑a gaaa. Nɩkpɛ 'la, Lagɔ a 'möbhïlanɩnyɔ 'kɔdɔɔ ɔ glɩnɩ a‑a. Lagɔ nʋnɔɔ libho 'mö. Nɩkpaa 'wuë yɩbhlɩnɩ sɛ nɩɩ, 'ɔ nʋnʋlii
         ‑nyɛ 'ɔ bhïlawɛlɩɩ 'sɔ, Lagɔ a'bhë 'mö ‑mä yɩ 'bhöönɩ a‑a. 20 ‑Maa nɩkpɛ 'la, ‑a'a Lagɔbʋbɔwaa a 'kifiea ‑nyɛ ‑a'a 'kädɩɩ 'sɔ, ‑gɔmlɩwaa 'mö wa plɩnɔɔɔ kä'mö, wa lɛ naa, ‑gɔmlɩwaa nɩ
         'lɩbhɔ ɔ 'kä 'ku 'n wa yoo su 'klʋ kʋnɩ. 21 Sɛ ‑a pä a‑a ‑abhlɩ dlɩ a dɔ'wʋ, nɩkpɛ 'la, ‑abhʋa Yizlaɛlɩ a ‑nʋa, ‑a ‑tɔnɩ a 'mö Lagɔ tianyɩ 'wʋ ɔ ‑kanyɩ galɛ 'mö ‑sɛ. ‑Maa dlɩ yɛ nuë
         yie. Sɛ ɔ 'maa 'kä a 'ku 'wë a 'ylɩ a tanɛɛ zɩ'ɛ. 22 ‑Aa gla'mö a ngwlɩ ‑mumuë, mʋa ‑sanyɩ'ɛɛ wabhlɩ zɩ'ɛ zuzu ‑gömö. 'Zɔkpɔ 'pii 'mö
         wa ‑sɔɔ 'wʋ, 'n wa yiɛ ‑mä lesikpë 'wʋ mö. 23 ‑Maa wa möä, wa'aa ‑gäzɛɛ ‑mä lesikpëa 'mö ghlɩ. Wa yiɛ, wa lɛ wa 'yɩ Lagɔzuzuku 'ylɩmö 'n yɩ yuëë 'dɩ 'nyɛ nɩɩ, Zezwii ‑bhölɩ. 24 Ngwlɩɩ nyɩanyɩɛ ‑sɩbhä 'dɩɩ, 'n ‑a 'bhɩa ‑mumuë yiɛ ‑mä lesikpëa 'mö 'ylɩmöä
         mö. Sɛɛ ngwlɩɩ nyɩanyɩ a‑a 'dɩɩ, wa lɛ yɩ ‑wʋ ‑sɩbhä, ‑maa Zezwii a'bhë wa 'nɔɔ
         'ylɩmö.» 25 Wa gbää sa'aa, 'n Zezwii a'bhë yuëa'aa 'dɩ 'nyɛ, ɔ lɛ naa: «'Ɔɔ! Nɩkpanyɩ, 'nyɩɛsɛ
         a 'tɛɛ 'yukwli 'mö. ‑Sɩbhä a za, Lagɔ 'a 'möbhïlanɩwaa a wɛlɩɩ, a 'niɛ dlɩ 'wʋ
         ‑kä. 26 ‑Maa Puënyɔɔ Lagɔ ‑sɛɛ ‑lɛ, zwɩ 'la 'mö ɔ 'nɩɛ a bhä ɔ 'kä zi 'wë, ɔ 'kä 'ɔ 'ghïlinɔɔ 'wʋ 'libhï ‑a?»
         27 Zezwii gbää sa'a wa dɛ 'wëë, Lagɔ 'a 'bɔgʋʋ 'mö a wɛlɩɩ 'wuë ‑yɩ bhïlaa ɔ dɛɛ,
         'n ɔ yuënyɩɛ dlɩ ‑gömö ‑sɛsɛnɩ. Tɛɛnɩ ‑mä Moyizɩ 'a Lagɔbɔgʋʋ 'mö ‑këë, ‑n
         'kä ‑mä Lagɔ 'a 'möbhïlanɩwaa 'wuë a ‑nɩɩ 'mö ghlɛ. 28 ‑Glɔɔ wa mö a‑a 'möö, wa ghlɛɛ ‑lɛ wʋ nuë 'wʋʋ, Zezwii 'plɩplɩsɛ ɔ 'zʋä. 29 'N wa yoo 'yio 'wʋ ‑sɛ, wa lɛ naa: «‑A bhiamö, yi ‑n ‑kanyɩ yɔwʋ gʋʋ, ‑maa zlɩ yɛ
         fäla.» 'N ɔ yiɛ 'wʋ nglu, 'n wa yiɛ 'ligbë 'mö mö. 30 Wa ghlɛɛ ‑mää, 'n wa yiɛ sɛ glɩ wa 'kä li. 'N Zezwii yiɛ 'fɔlɔbhë 'wʋ 'libhï,
         'n ɔ yiɛ a za Lagɔ bhälɩ, 'n ɔ yeaa 'mö ‑dɩdɩnɩ 'n ɔ yuënyɩɛ yowʋ 'nyɛ. 31 Ɔ 'nyʋänyɩɛ yowʋ cuu, 'n 'wa yilaa yiɛ do 'n wa yoo yɩbhlɩnɩ. ‑Maa wa lɛ zʋ a sɛ'ɛ,
         ɔ'ɔa'a ‑lɛ ‑wʋ. 32 Wa lɛ: «‑Aaa, sɛ'ɛ yɩ ‑wʋä 'mö zaa, nza ɔ ‑wʋnyɩ a‑a ‑mä 'yio 'wʋ Lagɔ 'a 'bɔgʋʋ
         'mö a wɛlɩɩ dlɩ ‑gömö ‑sɛsɛnɩ dɔ'wʋʋ, 'n ‑aa dilaa 'wlɔnɩ a‑a 'mö.»33 'N wa yiɛ 'wʋ ‑sɔ cuu, 'n wa yiɛ 'wlu sɩbhä, 'n wa yiɛ ‑mä Zeluzalɛɛmö mö. Wa
         ghlɛɛ ‑mä, wa lɛ 'bhöö 'lɛ, Zezwii 'a ‑gänɩwaa kʋgbä‑bhʋlʋ ‑kpɔ ‑nyɛ wa 'bhɩa
         ‑muë'la 'sɔ, wa yɩbhä ‑mä 'wlu. 34 'N ‑wa yɩbhä a‑a ‑mä 'wlu yuëë 'dɩ 'nyɛ nɩɩ: «Zezwii yɛ ‑tiamö glu 'wlʋ. Simɔɔ
         Piɛlɩ kɔ 'ylɩmö.» 35 Wa gbää sa'aa, ‑wa 'bhöönɩ a‑a ‑mä Emawiisɩ, 'n wa yi'ɛɛ wabhlɩ 'tɩtɩ ‑sɛmö.
         Sɛ yɩ 'plɩplɩnɩɛ ‑mä 'yio 'wʋ 'mö, 'n wa ghlɛɛ glɔ sɛɛ Zezwii ‑dɩdɩnɩɛ 'fɔlɔ 'mö,
         'wë 'n wa yoa'aa yɩbhlɩnɩɩ, ‑lɛ a wɛlɩ 'la 'wuë, yɩ tɩtɩɩ 'mö wa ‑sɛɛ.Zezwii yɛ 'ɔ ‑gänɩwaa 'wuë ɔnyɩ 'ylimö tulanɩ(Matie 28.16-20; Maakö 16.14-18; Zaa 20.19-23)36 Wa ‑wʋ ‑bhlɛ bhïla dɔ'wʋ, wa lɛ zʋ a sɛ'ɛ cuu, ‑lɛ wa 'wuë a jijo'wʋ, Zezwii a'bhë
         'nɩgbö ‑lɛ. 'N ɔ yuëë bhälɩ, ɔ lɛ naa: «'Pʋpʋɛ nɩ ghlanyɩ 'wʋ!» 37 Wa 'wuë 'n nganɔ yuëë köbha, wa ‑tɔnɩ ‑zele wa yɛ 'ylɩmö. 38 ‑Maa Zezwii lɛ naa: «Sɛ yɩ ‑wʋ ɔ 'mö 'n nganɔ lɩbhanyɩ bhä sa'a, 'n gʋgɔgʋgʋ ‑wʋanyɩ
         bhä sa'a dila zɛmö 'nɩ? 39 A yɩlɩɛ ‑ka 'na kätɩkpöö ‑nyɛ 'na kplɩɩ 'sɔ 'wʋ, ‑amö Zezwii ‑amö yɩɛ ‑tiamö.
         A'bhï a ‑yi sɛ nɩɩ: ‑Zele 'nɩɛ kpökpa ‑kä, a'aa 'kwa 'mö ‑kä. ‑Maa a nɩ zɩɩɩɛ
         ‑ka kɛ.» 40 'N ɔ yuëë 'ɔ kätɩkpöö ‑nyɛ 'ɔ kplɩɩ 'sɔ 'ylimö tulanɩ. 41 ‑Maa zuzuu 'bhuëëë ‑gömö 'n 'mäna yuëë 'gämö 'wlu 'mänanɩ, zaa wa dɔ'wʋ,
         ɛ 'kä ‑bhɩɛ 'yɛla 'mö a ‑li 'yize. 'N Zezwii yuëë 'dɩ 'nyɛ nɩɩ: «A nɩ nyɩaaa ‑ka
         lililu!» 42 'N wa yoo zibhïkïbhë 'nyɛ, a ‑lɛlɛ. 43 'N ɔ yeaa 'wʋ 'libhï, wa 'yila 'klʋ 'n ɔ yeaa li. 44 Ɔ lɛ naa: «Dɛ n ‑wʋnyɩ a‑a ‑bhlɛ jijo'wʋʋ, sɛ'ɛ n nyanyɩ a‑a 'dɩ nɩɩ, Lagɔbɔgʋʋ 'mö
         a wɛlɩɩ 'wuë ‑yɩ bhïlaa na dɛɛ, yɩ yi 'yli 'wlʋnɩ. ‑Mä Moyizɩ 'a Gböö a 'bɔgʋʋ
         'mö, ‑mä Lagɔ 'a 'möbhïlanɩwaa 'a 'bɔgwɩɩ 'mö, 'n ‑mä Lagɔ 'a 'nglɩghlimanɩlwɩɩ a 'bɔgʋʋ 'mö a wɛlɩɩ 'wuë ‑yɩ
         cɛlɩɛ ‑mä, yɩ yi 'yli 'wlʋnɩ.» 45 Sa'a ɔ gbää 'n ɔ yuëë wɛlɩ 'la 'wuë sasɛ dlɩ ‑gömö ‑sɛsɛnɩ 'n wa yiɛ 'mö 'nʋ.
         46 Ɔ lɛ naa: «Sɛ'ɛ yɩ cɛlɩɛ ‑mä Lagɔ 'a wɛlɩɩ a 'bɔgʋʋ 'mö nɩɩ: Puënyɔɔ Lagɔ ‑sɛɛ ‑lɛ, ɔ yi 'zwɩ zi, ɔ yi 'ku, ‑maa ɔ ‑kä 'ku 'wë a ylɩɩ a tanɛɛ 'mö, ɔ yi glu 'wlʋ.
         47-48 Wɛlɩ 'la, a'bhï a 'yi 'ylɩmö. Sɛ'ɛ yɩ cɛlɩ'ɛɛ ‑mä nɩɩ, Puënyɔ 'la a 'nglɩ 'mö,
         wa nɩ 'nyɛ 'bhlɩbhëa 'wuë 'dɩ nɩɩ, wa nɩ ligba wa 'kä 'wa ‑lizokuu kɛ'mö ‑sɛ,
         nzɩɩ ɔ 'kä yɩ gbʋʋ 'yi 'tatinɩ. ‑Lɛ a dɩ 'la, mä'ä yɩ 'kää Zeluzalɛɛmö tɛɛnɩ
         ‑këë yɩ 'kä bhlɩɩ 'wuë ‑gömö ghlɛ. 49 ‑Maa na'bhë, 'saa na dɩba gbä a‑a ɔ 'kanyɩ 'nyɛɛ, n yi 'nglɩ ‑kä a yu ghlɩ. Miɛ
         nɩɩ, Lagɔ 'a 'mötɛɛnɔɔ wʋ yi ‑mä ghäyɩ 'wʋ 'bhöönɩ, wʋ yeanyɩ ‑gömö yi. Zaa,
         a nɩ tɩ ‑bhlɛ mä'ä glɔ 'mö 'bhöö, ‑maa ‑lɛ a 'mötɛɛnɔ 'la, a nɩ ‑kʋnuu.»Zezwii yɛ ‑mä Lagɔ yɔwʋ mö(Maakö 16.19-20)50 Ylɩ ‑mɛmɛɛ ‑bhlʋ 'mö, 'n Zezwii yiɛ 'ɔ ‑gänɩwaa 'wʋ 'libhï, 'n wa yiɛ ‑mä glɔ
         'mö 'bhöö, 'n wa yiɛ ‑mä Betanii a ‑glɔɔ yɔwʋ mö. 'N ɔ yiɛ swɩ 'wlu 'libhï,
         'n ɔ yuëë 'nyu 'pä. 51 Ɔ ‑wuë 'nyu 'pä dɔ'wʋ, wa lɛ zʋ a sɛ'ɛ, ɔ 'bhuë yɔwʋ, ɔ ‑wʋ ghäyɩ mö dɔ'wʋ. 52 'Ɔ ‑gänɩwaa wabhlɩ, wa bʋbɔɔ 'wëë, wa 'wuë 'mäna, 'n wa yiɛ Zeluzalɛɛmö 'bɩwʋ
         mö. 53 'Bhöönɩa'a ‑lɛ, ‑mä Lagɔbudu 'Kɔdʋʋ 'mö, ‑mä wa ‑wʋä 'kwädlɩ 'n wa 'ghlimanɩɛ Lagɔ a 'nglɩ.

Zezwii Kliisɩ mɔɔ glɩnɩɛ Wɛlɩ11 'Pɩwʋ a tɛɛnɩdɛ,‑mɔ wa laa Wɛlɩɩ, ɔ ‑bhölɩ a.‑Mä Lagɔ yɔwʋ ‑mä ɔ ‑wʋ a‑a.Ɔ'bhë, Lagɔ 'mö ɔ glɩnɩɛ.2 'Pɩwʋ a tɛɛnɩdɛ, ‑mä Lagɔ yɔwʋ, ‑mä ɔ ‑wʋ a‑a.3 'Mö Lagɔ ghlɛnɩɛ 'mö, 'n ɔ yiɛ 'pɩwʋ a ‑lii 'wuë ‑bhɛ.‑Lu a ‑mu Lagɔ ‑bhɛɛ, 'n ɔ 'nɔɔ 'mö ghlɛnɩɩ, wʋ'ʋä ‑bhölɩ.4 Ɔ 'mö, ‑mä ‑bhölɩbhölɛ ‑wʋ a‑a,‑bhölɩbhölɛ 'la, mɛɛ glɩnɩ a‑a nɩkpa 'wuë a lɩlɛ.5 Lɩlɛ 'la, mɛɛ lɩnɩɛ ‑mä guylukwëa 'mö,‑maa guylukwëa 'nɛɛ 'wlu 'mänanɩ.6 Nɩkpɛ ‑bhlʋ 'mö wa laa Zaa+, 'mö Lagɔ tiee. 7 Nɩkpɛ 'la, mɔɔ yiɛ, ɔ 'kä ‑ɔ glɩnɩɛ lɩlɛ a dɛ bhïla, ɔ za, wa 'kɔ dlɩ 'tɛɛnɩ. 8 Zaa a'bhë, ɔnyɩgäsɛ mɔɔ 'nɩɛ lɩlɛ glɩnɩ, ‑maa ɔ 'kʋä ‑ɔ glɩnɩɛ lɩlɛ a 'dɩ 'nyɛ,
         nza ɔ yiɛ. 9 ‑Ɔ glɩnɩɛ Wɛlɩɩ, mɔɔ glɩnɩɛ ‑tiamö a lɩlɛ. Ɔ 'kä nɩkpa 'wuë 'wʋ ngäla, nza ɔ yiɛ
         mä'ä dʋdʋ 'wʋ.10 'Mö Lagɔ ghlɛnɩ a‑a 'mö, 'n ɔ yi a‑a wa 'wuë 'wäla.‑Sɩbhä yɩ ‑wʋ 'mö, ‑maa ɔ yiɛ mä'ä wa jijo'wʋʋ,wa 'nɔɔ ‑sɩbhä yɩbhlɩnɩ.11 Ɔnyɩ a ‑nʋa jijo'wʋ, ‑mä ɔ yiɛ, ‑maa wa 'nɔɔ päla.12 ‑Sɩbhä yɩ ‑wʋ 'mö, ‑maa wa gla'mö a 'yɛya pälɔɔ,mʋa 'tɛɛnɔɔ wabhlɩ dlɩ.Nɩkpa 'la ‑wa pälɔɔɔ,'ɔ 'mötɛɛnɔɔ 'mö, mʋa 'zʋä Lagɔ a 'yuë.13 Sɛɛ nɩkpɛ zʋä mä'ä 'pɩwʋ a dɔ'wʋ nɩkpɛ a 'yuu, ‑sɩbhä wa'aa Lagɔ a 'yuë 'zʋ.
         Ɛ'ɛ ‑bhö'ɛ sɛɛ nɩkpɛ 'yɩbhɩɛ a za, ‑maa Lagɔ a'bhë, mɔɔ 'yɩbhɩɛ ‑sɩbhä.14 ‑Ɔ glɩnɩɛ Wɛlɩɩ, mɔɔ 'zʋä nɩkpɛ,'n ɔ yiɛ mä'ä ‑aa jijo'wʋ ‑bhölɩnɩɛ yi.Ɔ 'wuë, ngäzɩdlɩɛ,'ɔ ngli a wɛlɩɩ 'wuë gbëaa yɩ glɩnɩɛ.Mɔɔ glɩnɩɛ ɔ dɩba Lagɔ 'a yuu ‑bhʋlʋ ‑kpɔ.‑A 'yoo 'ylɩmöö,'ghïlinɔɔ ɔ dɩba Lagɔ 'nyɔɔ, a‑a yuä yɩbhlɩnɩ.15 Ɔ dɛ Zaa bhïlaa, ɔ 'yoo 'ylɩmöö, 'n ɔ yiɛ wɛlɩ 'pä, ɔ lɛ naa: «Nɩkpɛɛ n gaa a‑a
         mɔɔ da'a. Sɛ'ɛ n gbä a‑a ɔ dɛ nɩɩ: Nɩkpɛ ‑bhlʋ, ɔ ‑gä nimï. Mɔɔ 'ghïliɛ, mɔɔ ziiiɛ
         'wʋ. Ɛ'ɛ ‑bhö nyɩasɛ, ‑maa na'bhë dɛɛ n'n a‑a ‑bhlɛ 'wlʋʋ, ɔ ‑bhölɩ a ɔbhlɩ.»16 ‑A 'wuë sɛɛ Lagɔ 'pää ɔ za ‑aa ngäzɩdlɩ,'n ɔ paanyɩɛ 'kwädlɩ 'nyuu, ‑sɩbhä 'nɩɛ yɛkanɩyi ‑kä.17 Lagɔ ‑kanyɩɛ 'ɔ Gböö sʋlʋnɩɛ yii, Moyizɩ 'mö ɔ ghlɛnɩɛ 'mö 'n ɔ ‑yinyiɛ sʋlʋnɩ.
         ‑Maa ɔ 'kää ‑aa ngäzɩdlɩ 'pää yii, ɔ ‑kanyɩɛ gbëaa 'nyɛɛ yii, Zezwii Kliisɩ 'mö, ‑mä ɔ ghlɛnɩɛ. 18 ‑Bɛ 'nɩɛ ‑bhlɛ tɛkäsɛ Lagɔ 'ylɩmö, ‑maa 'ɔ yuu ‑bhʋlʋ ‑kpɔ, ‑ɔ glɩnɩɛ Lagɔ, ‑ɔ ‑wʋä
         ‑mä ɔ yɔwʋʋ, mɔɔ sʋlʋnɩnyɔɔ.Zaa Batisɩ lɛ mɔɔ 'nɩɛ Kliisɩ glɩnɩ(Matie 3.1-12; Maakö 1.1-8; Lwiikö 3.1-18)19 ‑Mä Zeluzalɛɛmö a Zwiiföwaa mʋa tie Zaa Batisɩ nɩkpa 'wʋ. 'Wa Lagɔbʋbɔwa ‑mumuë, wa ‑nyɛ Leviiwa ‑mumuë 'sɔ, 'mö wa tioo 'wʋ wa 'kɔ nimï 'yɩbhä nɩɩ: «‑Mɔ a'bhë ‑n glɩnɩ bhä
         'nɩ?» 20 Wa 'yɩbhɔɔ nimïï, ɔ'ɔɔ 'wʋ ‑gɔ, ‑maa nɩkpabhë a 'yila 'klʋ, 'dɩ ɔ 'nyuää gbëaa,
         ɔ lɛ naa: «Kliisɩ, Puënyɔɔ Lagɔ ‑sɛɛ ‑lɛ, 'mö n 'nɩɛa glɩnɩ.» 21 Wa lɛ: «Zaa, ‑mɔ ‑n glɩnɩ bhä 'nɩ? Lagɔ 'a 'möbhïlanɩnyɔɔ Elii 'mö ‑n glɩnɩ bhä ‑a?» Ɔ lɛ: «N'nn, 'mö n 'nɩɛ glɩnɩ.» Wa lɛ: «Zaa, Lagɔ 'a
         'möbhïlanɩnyɔɔ ‑a ‑kʋnɩɛ mö ‑n glɩnɩ bhä ‑a?» Ɔ lɛ: «N'nn.» 22 Wa lɛ: «'Ɔɔ! Zaa, ‑mɔ ‑n glɩnɩ bhä a'bhë 'nɩ? ‑Mɔ ‑n libhï bhä ‑nanyɩ 'mö 'wʋ
         'nɩ? Nyɩanyɩ 'dɩ, ‑wa tianyɩɛ, ‑a 'kʋä ‑mä 'dɩ kwä.» 23 Wa gbää sa'aa, Zaa lɛ naa: «Ezayii, Lagɔ a 'möbhïlanɩnyɔ, sɛ'ɛ ɔ gbä a‑a nɩɩ:
         Nɩkpɛ ‑bhlʋ ‑wʋ ‑mä 'muse 'klʋ, ɔ pä wɛlɩ nɩɩ: A nɩ ‑sɛ 'ywii 'wuë a 'kɩ 'mö zlɔmanɩ
            ‑Alowli a za, ‑maa ɔ ‑wʋ yi dɔ'wʋ.+ ‑Lɛ a nɩkpɛ 'la, 'mö n glɩnɩɛ.»24 Nɩkpaa wa tiee Zaa 'wʋʋ, Falizɩɛwaa. 25 'N wa yo'ɛɛ nimï 'yɩbhä nɩɩ: «‑N ‑nɛɛ Kliisɩ mö ‑n 'nɩɛ glɩnɩ. Elii mö ‑n 'nɩɛ
         glɩnɩ. Lagɔ 'a 'möbhïlanɩnyɔɔ ‑a ‑kʋnɩɛ, mö ‑n 'nɩɛ'ɛ glɩnɩ. Zaa, sɛ yɩ ‑wʋ ɔ 'mö
         n‑n wɔlʋ bhä nɩkpa 'wlu 'nɩ?» 26 Ɔ lɛ naa: «‑Amö na a, 'nyu a 'yize n wɔlʋnanyɩɛ 'wlu cuu. ‑Maa ‑mä a gla'mö, nɩkpɛ
         ‑mɔmɔɔ ‑bhlʋ ‑wʋ ‑mä. A 'nɔɔ ‑bhlɛ ‑yi. 27 Ɔ ‑gä nimï, ‑maa n'n‑ä a'bhë 'ke ‑kä n 'kä 'ɔ 'siikplii a 'likpïï bulonɩ.»28 ‑Li 'la 'wuë, ‑mä Zludɛɛ ‑gömö, ‑mä a glɔ ‑bhlʋ wa laa Betanii, mää Zaa glɩ
         a‑a 'n ɔ wɔlʋä nɩkpaa 'wluu, ‑mä yɩ 'plɩnɩɛ 'wʋ.Zaa Batisɩ lɛ Zezwii mɔɔ glɩnɩɛ Lagɔ 'a 'bhlawadɩgbaa29 Zlɩ zɩɛ, Zaa lɛ zʋ a sɛ'ɛ, Zezwii yinɔ. Ɔ 'yoo 'ylɩmöö, ɔ lɛ naa: «A yɩɛ, Lagɔ 'a
         'bhlawadɩgbaa ‑a 'kää mä'ä 'pɩwʋ a nɩkpaa 'wa 'nyinylolii a gbʋʋ ‑gömö ‑sɛɛ,
         ma‑a da'a. 30 Ɔ dɛ n bhïla a‑a ‑kido 'wʋ nɩɩ: Nɩkpɛ ‑bhlʋ, ɔ ‑gä nimï, ‑maa n ‑nyɔɔ 'sɔ a dɔ'wʋ,
         mɔɔ 'ghïliɛ mɔɔ ziiiɛ 'wʋ. Ɛ'ɛ ‑bhö nyɩasɛ, ‑maa dɛɛ n'n a‑a ‑bhlɛ 'wlʋʋ, ɔ ‑bhölɩ
         a ɔbhlɩ. 31 Na'bhë, n'n a ‑mɔ ɛ 'kä glɩnɩɛ ‑yi. ‑Maa n 'kɔ Yizlaɛlɩ a ‑nʋa sʋlʋnɩ nza n yiɛ nɩkpa 'nyu 'mö 'wlu wɔlʋnɩɛ. 32-33 Sɛ'ɛ n gbää nɩɩ, na'bhë n'n a ‑mɔ ɛ 'kä glɩnɩɛ ‑yi. ‑Maa Lagɔ ‑ɔ tieaa a‑a nɩɩ,
         n nɩ wɔlʋnɩ nɩkpa 'nyu 'mö 'wluu, mɔɔ nyɩaa a‑a 'dɩ nɩɩ: ‑N yi nɩkpɛ ‑bhlʋ 'ylɩmö,
         'na 'Wugɔmʋʋ yo ‑gömö yi, ɔ 'kɔ 'kwädlɩ ‑gömö ‑wʋ. ‑Lɛ a nɩkpɛ 'la, nɩkpɛ n ‑sɛɛ
         ‑lɛ ɔ 'kä nɩkpa 'na 'Wugɔmʋʋ ‑gömö 'zʋʋ, mɔɔ. Sa'a Lagɔ nyɩaaa 'dɩ. ‑Tiasɛ, n yɩ
         'Wugɔmʋʋ 'Wlɩlɩ 'ylɩmö, ɔ 'kä ‑bhɩɛ ‑kpakʋ 'n ɔ yiɛ ‑mä ghäyɩ 'wʋ 'bhöönɩ, 'n ɔ yoo ‑gömö
         yi. 34 Na'bhë n 'yi ‑sɩbhä 'ylɩmö, nza n gbää nɩɩ: Zezwii, mɔɔ glɩnɩɛ Lagɔ 'a Yuu.»Zezwii yɛ 'ɔ tɛkägänɩwaa wäzɩ35 Zlɩ zɩ'ɛɛ, Zaa Batisɩ ‑nyɛ 'ɔ ‑gänɩwaa gla'mö a nɩkpa 'sɔ glɩ ‑bhlɛ da ‑bhʋlʋ ‑kpɔ
         'yize, ‑gänɩwaa36 'n Zezwii yiɛ 'plɩɛ yi. Zaa Batisɩ 'yoo 'ylɩmöö, ɔ lɛ nɩɩ: «A yɩɛ, Lagɔ 'a 'bhlawadɩgbaa
         ma‑a da'a.» 37 Ɔ gbää sa'aa, 'ɔ ‑gänɩwaa 'sɔ ‑kpɔ, 'n wa yiɛ 'wʋ ‑sɔ 'n wa yiɛ Zezwii 'bɩwʋ bhlinɩ.
         38 Zezwii 'bhɛlɔɔ 'möö, 'n ɔ yuëë 'ylɩmö, 'n ɔ yuëë nimï 'yɩbhä nɩɩ: «'Saa a
         tɛlɩ bhä sɛ?» Wa lɛ: «Ghlabii, dɛ ‑n glɩ bhä?» Wa 'bhigbʋ 'mö, Ghlabii, mɩɩ sɛɛ
         zɛmö nɩɩ, 'cɩanyɔɔ. 39 Wa 'yɩbhɔɔ sa'a nimïï, ɔ lɛ naa: «Dɛ n glɩɛ, a nɩ yi, a 'kä ‑lɛ 'ylɩmö.» 'N wa
         yiɛ mö. Dɛ ɔ glɩɛ 'n wa yiɛ ‑lɛ 'ylɩmö. ‑Kidogïle ‑mʋäna 'mö a sɛ wa ghlɛɛ ‑lɛ.
         Wa ‑nyɔɔ 'sɔ wa glɩ ‑lɛ ‑këë 'n swe yiɛ ylu.40 Nɩkpa 'la 'sɔ ‑kpɔ, Zaa 'nyɛ a‑a 'dɩ, ‑wa bhlinɩ a‑a Zezwii 'bɩwʋʋ, wa gla'mö a ‑nɔ
         ‑bhlʋ 'mö wa laa Adlee. Simɔɔ Piɛlɩ a ‑daayu mɔɔ. 41 Simɔɔ 'la, 'mö ɔ ‑daayu Adlee kwää tɛɛ 'dɩ nɩɩ: «Simɔɔ, Kliisɩ, Puënyɔɔ Lagɔ ‑sɛɛ ‑lɛ, ‑a kɔ 'ylɩmö.» 42 Ɔ ‑nyɔɔ 'sɔ, 'n wa yiɛ Zezwii ‑mä ghlɩ. Wa ghlɛɛ ‑mä, Zezwii yɩlɩɛ Simɔɔ 'wʋ ‑këë,
         ɔ lɛ naa: «‑Nmö Zaa ‑yowli Simɔɔ, tɛɛnɩa'a dɛ'ɛ, ‑na nglɩɛ Sefaasɩ.» Wa 'bhigbʋ 'mö
         a dɔ'wʋ, wa ‑kä Sefaasɩ nʋʋ, miɛ nɩɩ Piɛlɩ, yɩ zɛmöä nɩɩ kpayi.Zezwii yɛ Filiipö ‑nyɛ Natanaɛlɩ 'sɔ wäzɩ43 Zlɩ zɩɛ, 'n Zezwii yiɛ 'wʋ ‑sɔ, 'n ɔ yiɛ ‑mä Galilee‑bhölɩɩ 'mö mö. Ɔ ‑wʋ mö
         dɔ'wʋ 'n ɔ yiɛ nɩkpɛ ‑bhlʋ wa laa Filiipö 'ylɩmö. Ɔ lɛ naa: «Filiipö, yi ‑n ‑kaa
         ‑gänɩ.» 44 Filiipö, Adlee ‑nyɛ ɔ ‑daayu Piɛlɩ 'sɔ, wa 'bhele Bɛtɩsayidaa a nɩkpɛ ɔ glɩnɩɛ. 45 Filiipö 'bhöö'ɛɛ ɔbhlɩ ‑lɛ, 'n ɔ yiɛ Natanaɛlɩ ‑mä ghlɩ, ɔ lɛ nɩɩ: «Lagɔnɩkpɛɛ
         ‑ɔnyɩ dɛ Moyizɩ 'cɛlɩ a‑a ‑mä Lagɔ 'a Gböö a 'bɔgʋʋ 'mö, ‑ɔnyɩ dɛ Lagɔ 'a 'möbhïlanɩwaa bhïla a‑a, ‑a kɔ 'ylɩmö. ‑Mä Nazalɛɛtɩ ‑glɔ 'mö a nɩkpɛɛ Zɩzɛɛfʋ, ɔ yowli Zezwii
         mɔɔ.» 46 Filiipö 'nyɛɛ ‑sɩbhä Natanaɛlɩ 'dɩɩ, ɔ lɛ naa: «‑Nn'n! ‑Mä Nazalɛɛtɩ glɔ 'mö abhlɩ,
         ‑lu a ‑lu bhɛnɩ bhä wʋ 'kä ‑mä 'bhöönɩ ‑a?» Filiipö lɛ naa: «Yi ‑n 'kɔ ‑na'bhë
         'ylɩmö.»47 Wa möä, Zezwii 'yɩɛ Natanaɛlɩ 'ylɩmöö, ɔ lɛ naa: «Nɩkpɛ a ‑mɔɔ glɩnɩɛ ‑tiamö
         a Yizlaɛlɩyii, mɔɔ yiɛ da'a ‑mä. Ɔ'ɔɔ ylʋ ‑kä.» 48 Zezwii gbää sa'aa, Natanaɛlɩ lɛ nɩɩ: «Dɛ ‑n ‑yinɩɩ bhä 'nɩ?» Ɔ lɛ: «Dɛɛ Filiipö
         ‑nɩmöä a ‑bhlɛ wäzɩ, ‑lɛ fiigösuu zɛmö dɛ ɔ ghlɩnɩmöä, ‑n ‑wʋ a ‑bhlɛ ‑lɛ,
         'n n ‑yimö a‑a 'ylɩmö.» 49 Zezwii gbää sa'aa, ɔ lɛ naa: «‑Atʋ, Lagɔ 'a Yuu, Yizlaɛlɩ 'a 'bhlɩlowlii, mö ‑n glɩnɩɛ.» 50 Zezwii lɛ naa: «Gbʋmö n gbä nɩɩ, ‑n ‑wʋ a ‑bhlɛ ‑mä fiigösuu zɛmö, 'n n ‑yimöä
         'ylɩmö a za, nza ‑n ‑kaa bhä dlɩ 'wʋ? Dɩ n nyɩamöä dɛ'ɛ nɩɩ, ‑li a ‑mi ‑n 'kää
         'ylɩmöö, yɩ yi 'ghïli, yɩ yi ‑mi nɩ 'wʋ zi. 51 ‑Maa ‑tiamö n nyanyɩɛ dɛ'ɛ 'dɩ nɩɩ, zlɩ yi nuë do, a yi Lagɔzuzuku 'ylɩmö, Lagɔ yi Nɩkpɛ a 'Yu 'wʋ tie, yɩ yi kwli yɩ yi ‑gbälɛ.»

Wa yɛ ‑mä Kanaa 'nglɔ 'wʋ bhli21 Yɩ 'plɩɛ sa'a 'wë a ylɩɩ a tanɛɛ 'mö, ‑mä Galilee‑bhölɩɩ 'mö a glɔ ‑bhlʋ wa laa
         Kanaa, 'n wa yiɛ ‑mä 'nglɔ 'wʋ 'bhli. Nglɔɔ a 'wʋbhlidɛ 'la, Zezwii a ‑da ‑wʋmö
         a ‑lɛ. 2 Zezwii a'bhë, ɔ ‑nyɛ 'ɔ ‑gänɩwaa 'sɔ wa wäzɩmuë a, wa 'kä nglɔɔ 'wʋ 'bhli. 3 ‑Maa wa ‑wʋä nglɔɔ 'wʋ 'bhli dɔ'wʋʋ, duvɛɛ wa nɩmä a‑a, 'n ɛ yiɛ bhɩɛ, 'n Zezwii
         a ‑da yoo 'dɩ 'nyɛ, ɔ lɛ naa: «Yɩɛ, nʋʋ yɛ bhɩɛ.» 4 Zezwii lɛ naa: «'Nyɩa, 'na 'saa n 'kää nʋʋ, ‑nmö ‑kaa bhä 'dɩ 'nyɛ n 'kʋ nʋ ‑a?
         'Na 'tɛnyɩ 'nɩɛ ‑bhlɛ ghlɛ.» 5 Zezwii gbää sa'aa, 'n ɔ da yiɛ fɛtɩɩ a 'yliwʋwaa 'dɩ 'nyɛ nɩɩ: «Na yowli, sɛ ɔ 'kanyɩɛ
         ɔ'bhë 'dɩ 'nyɛɛ, ‑sɩbhä a nɩ 'zʋ.» 6 Lɛ 'ligbë 'la 'mö, ‑balakï 'kädɩ gbʋplʋ ‑wʋ a ‑lɛ. Yɩ bhɛnɩ yɩ 'kä bhʋlʋbhlʋ
         'nyukpälɩ a gwlɩ ngbï a sɛ 'mö plɛ. ‑Lakï 'la, Zwiiföwaa ‑kä wa 'kä Lagɔ bhibhee,
         sɛɛ Gböö gbää wa nɩ wɔlɔ kplɩ yɔwʋ, wa 'kä 'wlɩlɩ plɛ Lagɔ a 'yila 'klʋ a dɔ'wʋʋ,
         wa ‑kä ‑sɩbhä 'zʋä yii, yɩ 'mö, ‑mä wa luä. 7 'N Zezwii yiɛ 'fɛtɩɩ a 'yliwʋwa 'la 'dɩ 'nyɛ nɩɩ: «A nɩ yie ‑lakï nɩ 'nyu 'wʋ.» 'N
         wa yiɛ nyuu 'wʋ yie ‑blɛblɛ. 8 Wa yiiɛ 'wëë, Zezwii lɛ naa: «A nɩ 'lua'a ‑sɩkaa 'tikïyie, ‑ɔ ‑wʋä lilea 'ylii,
         a 'kɔnyɩ ‑mä kwä.» 'N wa yonyɩɛ ‑mä kwä. 9 'N ɔ yuä ngli 'yɩ. Ɔ lɛ zʋ a sɛ'ɛ, nʋä. Ɔ'ɔ a'bhë dɛɛ nʋ 'la yɛ 'bhöönɩ ‑yi,
         ‑maa 'yliwʋwaa ‑wa 'lu a‑a nyuu, wa ‑yi wabhlɩ sɛ. Ɔ 'yuä ngli 'wëë, 'n ɔ yiɛ nglʋkwänyɔɔ
         a'bhë wäzɩ. 10 Ɔ lɛ naa: «Wa ‑kä 'kwädlɩ 'bhlii, nʋ a ‑nʋʋ, 'mö wa nyɛɛ nɩkpaa 'wë, wa ‑käa'a
         ‑bɛ 'wʋ 'nɩmää, ‑wʋʋä sasɛ nɛnɩɩ, 'n wa lɛmuä. ‑Maa ‑nmö ‑naa, nʋ a ‑nʋʋ mö
         ‑n kwïlaa ‑këë, n‑n 'wulua'aa ‑sɩkaa 'yli.»11 ‑Mä Galilee a ‑glɔɔ wa laa Kanaa, sa'a ‑sɩbhä Zezwii 'pänɩɛ ‑mä 'ɔ tɛkäzɩzɛɛ,
         'n ɔ yiɛ ‑sɩbhä 'ɔ 'ghïlinɔɔ 'yli 'wälanɩ. 'Bhöönɩa'a da'a, 'ɔ ‑gänɩwaa, dlɩ
         wa 'tɛɛnɔɔa'aa. 12 Yɩ 'plɩɛ sa'a 'wëë, 'n ɔ yiɛ 'wʋ ‑sɔ. Ɔ ‑da mɔ, ɔ ‑daayuë muë, 'ɔ ‑gänɩwaa kökä,
         ‑glɔɔ wa laa Kapɛnaɔmö, 'n wa yiɛ ‑mä mö. Wa ‑sɛ ‑mä 'ylɩya.Zezwii yɛ ‑mä Lagɔbudu 'Kɔdʋʋ 'mö a 'pɛlʋpäwaa kpëti(Matie 21.12-13; Maakö 11.15-17; Lwiikö 19.45-46)13 Zwiiföwaa 'a Galɛ'möwlʋfɛtɩɩ mɛɛ lɛ 'kää ghlɛ, zaa, 'n Zezwii yiɛ ‑mä Zeluzalɛɛmö mö. 14 Ɔ ghlɛɛ ‑mä, 'n ɔ yiɛ ‑mä Lagɔbudu 'Kɔdʋʋ a 'ligbëa 'mö plɛ. Ɔ lɛ 'bhöö'ɛ, 'pɛlʋpäwa su ‑mä. ‑Muë pä 'bhila 'pɛlʋ,
         ‑muë pä wïla 'pɛlʋ, ‑muë pä ‑kpakwie 'pɛlʋ. Moni a 'mözigbanɩwa ‑wʋmö'ɛ ‑mä.
         Wa glɩ 'wa 'tebhlii yɔwʋ. 15 'N Zezwii yiɛ 'likpï 'wʋ 'libhi, 'n ɔ yiɛ ‑kpliyi lɩbhä, nɩkpa 'la 'wuë, 'n ɔ yuëë
         kpëti, wa ‑nyɛ 'wa wïlaa ‑nyɛ 'wa bhilaa 'sɔ. 'Wa zigbanɩ a‑a moni 'möö, 'wa monii,
         'n ɔ yee 'kwlɛ 'mö 'päpänɩ. 'Wa 'tebhlii, 'n ɔ yiɛ 'gbliza. 16 'N ɔ yiɛ ‑kpakwiea a 'pɛlʋpäwaa 'dɩ 'nyɛ nɩɩ: «A ‑nyɛ 'a ‑kpakwiea nɩ 'wlʋ ‑mä.
         ‑Maa na dɩba Lagɔ 'a ‑buduu, a nɩ tu 'pɛlʋpädɛ 'wʋ 'zʋa!» 17 Zezwii 'nyʋää ‑sɩbhä 'dɩɩ, 'n 'ɔ ‑gänɩwaa yiɛ ‑mä Lagɔ 'a 'bɔgʋʋ 'mö a wɛlɩkïbhë ‑bhlʋ 'wʋ ligbanɩ. Wɛlɩkïbhë 'la sɛ'ɛ
         a nʋä nɩɩ: ‑Na'a ‑buduu a ‑wawʋʋ a za, na dlɩ si. 18 Zwiiföwaa a 'kädɩ ‑mumuë ‑wa ‑wʋmö a‑a ‑lɛ, 'n wa yiɛ Zezwii nimï 'yɩbhä nɩɩ:
         «'Saa ‑n nʋä dɛ'ɛɛ, Lagɔ mɔɔ tiamu bhä 'wʋ ‑a? Ɛ ‑kä ‑sɩbhä ma‑a, 'pänɩɛ ‑ka
         dɛ'ɛ ‑aa 'yila 'klʋ zɩzɛ, ‑a 'kä sɛ ‑yi.» 19 Zezwii lɛ naa: «Lagɔbudu 'Kɔdʋ nɩ, a nɩ wlʋ. ‑Maa a ‑kʋʋ wlɛ 'wëë, n yu 'ylɩ ta 'mö 'wlu 'libhïnɩ.» 20 Wa lɛ: «'Ylʋbö a gwlɩ 'sɔ 'ylʋbö gbʋplʋ, 'mö wa 'sɩbhänɩɛ Lagɔbudu 'kɔdʋ nɩ. Mö
         ‑n gbä bhä ‑naa, wa nɩ wlɛ, ‑n 'kʋ 'ylɩ ta 'mö 'sɩbhänɩ ‑a?» 21 ‑Maa Zezwii nʋä da'a nɩɩ, Lagɔbudu 'Kɔdʋʋ, ‑tiamö a ‑budu ɔ'ɔɔ gaaa, ‑maa ɔnyɩ ɔ
         gaa. 22 Zaa, ‑zlɩ Zezwii 'kuä 'wë a ylɩɩ a tanɛɛ 'mö, ɔ gɔlɔɔ, ɔ 'wlʋä gluu, 'n 'ɔ ‑gänɩwaa
         'a dilaa yiɛ wɛlɩkïbhë nɩ a da bhlinɩ, 'n wa yiɛ sɛ yɩbhlɩmanɩ nɩɩ, Lagɔ 'a 'bɔgʋʋ
         'mö a wɛlɩɩ ‑nyɛ ɔ'bhë 'a bhïlawɛlɩɩ 'sɔ, ‑tiawɛlɩ yɩ glɩnɩɛ.Zezwii ‑yi nɩkpɛ a 'mlɩ a dlɩ23 Zwiiföwaa 'a Galɛ'möwlʋfɛtɩ 'la a 'tɛnyɩ ‑bhʋlʋ ‑kpɔ 'mö, Zezwii ‑wʋ ‑mä Zeluzalɛɛmö, zɩzɛ ɔ pää, nɩkpa
         a ‑bɛ 'yɩɛ 'ylɩmö a za, wa kɔ dlɩ 'wʋ. 24 ‑Maa Zezwii ɔbhlɩ, wa 'wuë ɔ 'nuëë dlɩ 'wʋ ‑kä. Ɛ'ɛ ‑bhö nyɩasɛ, ‑maa wa 'wuë
         ɔ ‑yuë sasɛ. 25 'Saa nɩkpɛ glɩnɩɛ, wa 'kɔnyɩ sʋlʋnɩ, ɔ 'niɛ sɛ tɛlɩ, ɛ'ɛ ‑bhö fʋ, ‑maa ɔ'bhë, ɔ
         ‑yi nɩkpɛ a 'mlɩ a dlɩ.

Nikodɛɛmö yɛ sabʋsɛ Zezwii 'ylɩmöä 'mö31 Zwiiföwaa a 'kɔdɔ ‑bhlʋ 'mö wa laa Nikodɛɛmö. Falizɩɛwaa a ‑zɩkpaa 'mö, ‑mä ɔ ‑wʋmöä. 2 'Ylɩ ‑bhlʋ 'mö, sɛ'ɛ sabʋsɛ, 'n ɔ yiɛ ‑mä Zezwii ghlɩ, ɔ lɛ nɩɩ: «‑Atʋ, ‑a ‑yi sɛ
         nɩɩ, Lagɔ mɔɔ tieamöä, ‑n ‑kanyɩ 'ɔ wɛlɩɩ 'cɩa. Ɛ'ɛ ‑bhö nyɩasɛ, ‑maa zɩzɛɛ ‑n
         pää, nɩkpɛ 'nɩɛ bhɛnɩ ɔ 'kɛ 'pä, 'n Lagɔ a'bhë 'nɔ ‑gömö ‑wʋʋ.» 3 Ɔ gbää sa'aa, Zezwii lɛ naa: «‑Tiamö n nyɩamöä dɛ'ɛ 'dɩ nɩɩ, nɩkpɛ 'nɩ 'wʋ 'sɔ
         gwëlionɩɩ, 'pɩwʋ mää Lagɔ 'kämanɩɛ, ɔ 'naa 'kä ‑mä 'bhle ghlɩ.» 4 Ɔ gbää ‑sɩbhää, Nikodɛɛmö lɛ: «'Ɔɔ! Nɩkpɛ a ‑mɔɔ yɛɛ 'kɔdɔ 'zʋ 'wëë, sɛ ɔ 'kä
         bhä 'mözʋmözʋmö, ɔ 'kä 'wʋ 'sɔ gwëlionɩ 'nɩ? Ɔ 'kä bhä ‑mä ɔ ‑da a 'mlɩ plɛ
         ɔ 'kä 'wʋ 'sɔ gwëlionɩ ‑a?» 5 Zezwii lɛ naa: «‑Tiamö n nyɩamöä dɛ'ɛ 'dɩ, nɩkpɛ 'nɩ 'nyu ‑nyɛ Lagɔ 'a 'Wugɔmʋʋ
         'sɔ a 'nglɩ 'mö nɩkpɛlolo 'zʋʋ, 'pɩwʋ mää Lagɔ 'kämanɩɛ, ɔ 'naa 'kä ‑mä 'bhle
         ghlɩ 'lɩlɩlɩ. 6 Nɩkpɛ ‑kä gwälɩɩ, nɩkpɛ ɔ gwälɩɛ. ‑Maa ‑ɔ 'bhöönɩɛ Lagɔ 'a 'Wʋgɔmʋʋ 'möö, 'wugɔmʋsɛ
         ɔ ‑wʋä. 7 N ‑kä nɩɩ, gwëlionɩ 'wʋ 'sɔ nʋʋ, yɩ nɩ ‑tɩmö ngli yɩa. 8 Yɩɛ, 'vuu ‑kä yii, dɛ wʋ yɩbhää, ‑lɛ wʋ ghlɛnɩɛ. ‑N ‑ngö ‑tiamö wʋ ‑jiji, ‑maa
         ‑nn dɛ wʋ 'bhöönɩ ‑yi, ‑nn'ɛ dɛ wʋ mönɩ ‑yi. Sɛ ‑bhʋlʋ ‑kpɔ 'la ‑sɩbhä Lagɔ 'a
         'Wugɔmʋʋ 'zʋaa nɩkpɛ 'lilolo 'wʋ.»9 Ɔ 'nyɔɔ ‑sɩbhä 'dɩɩ, Nikodɛɛmö lɛ: «'Ɔ! Wɛlɩ nɩ ‑n bhïlaa dɛ'ɛɛ, sɛ wa 'kɩ bhä
         'mö 'nʋ 'nɩ?» 10 Zezwii lɛ naa: «‑Nmö glɩnɩ'ɛ ‑naa Yizlaɛlɩ 'a ngëyii 'mö a ‑nʋa a Lagɔwɛlɩɩ a 'cɩanyɔ 'kɔdɔɔ, wɛlɩ nɩ, ‑n 'niɛ 'wuë ‑yi 'lɩlɩlɩ?
         11 ‑Tiamö n nyɩamöä dɛ'ɛ 'dɩ nɩɩ: 'Saa ‑a ‑yiɛ, mö ‑a bhïlaa, 'saa ‑a 'yɩɛ 'ylɩmöö,
         yɩ dɩ ‑a nyanyɩɛ. ‑Maa abhʋa abhlɩ, wɛlɩɩ ‑a nyanyɩɛ, a'aa 'yɩbhä a 'kɩ dlɩ 'wʋ ‑kä.
         12 'Saa plɩɛ mä'ä dʋdʋ 'wʋ 'wʋʋ, n ‑kaanyɩ yɩ 'dɩ 'nyɛ dɔ'wʋ ‑wʋʋ, a 'ni'ɛ dlɩ 'wʋ
         ‑kää, Lagɔ 'a wɛlɩɩ ‑yɩ plɩɛ ‑mä ghäyɩ 'wʋ 'wʋʋ, yɩ 'dɩ n ‑kaanyɩ 'nyɛɛ, 'mö
         a 'kä bhä dlɩ 'wʋ ‑kä ‑a? 13 Miɛ da'a, ‑maa ‑mä ghäyɩ 'wʋ, ‑mä Lagɔ yɔwʋ, ‑bɛ 'nɩɛ ‑bhlɛ tɛkäsɛ ‑mä mö 'n
         ɛ 'nɩ ‑bhö Nɩkpɛ a 'Yu, ‑ɔ 'bhöönɩ ‑mä Lagɔ yɔwʋ mɔɔ.14 Sɛɛ Moyizɩ bizaa a‑a leyitɩmɛ ‑lɛ ‑peyi 'yli ‑mä 'muse 'klʋʋ, sɛ ‑bhlʋ ‑kpɔ 'la,
         Nɩkpɛ a 'Yu, ‑sɩbhä wa kää wa 'kɔ biza. 15 Nzɩɩ nɩkpɛ a ‑mɔɔ ‑kɔɔ dlɩ 'tɛɛnɩ, ɔ 'kä 'pɩwʋ mää 'naa 'kää 'yli bhɩɛ ghlɩ.16 ‑Maa sɛɛ 'bhlɩbhëa 'wuë ‑glɛɛ Lagɔ dlɩ 'wʋ tenyii a za, nza ɔ 'wlʋä 'ɔ yuu ‑bhʋlʋ
         ‑kpɔ 'mö, nzɩɩ nɩkpɛ a ‑mɔɔ ‑kɔɔ dlɩ 'tɛɛnɩɩ, ɔ tɩa 'yli bhɩɛ, ‑maa 'pɩwʋ mää 'naa
         'kää 'ylɩ bhɩɛɛ, ɔ 'kä ‑mä ghlɩ. 17 Lagɔ tiee ɔ yowli mä'ä dʋdʋ 'wʋʋ, ɔ 'kä 'bhlɩbhëa 'wa 'nyinylolii a 'pɛna 'nyɛ
         a za, nza ɔ 'nɔɔ tie, ‑maa ɔ yowli 'kʋä puë a za, nza ɔ tioo. 18 Lagɔ 'a yuu, nɩkpɛ a ‑mɔɔ ‑kɔɔ dlɩ 'tɛɛnɩ, Lagɔ 'naa 'kɔ 'ɔ 'nyinylolii a 'pɛna 'nyɛ.
         ‑Maa ‑ɔ 'nɔ dlɩ 'tɛɛnɩ, 'ɔ sɛ ɔ 'nɔɔ da'a dlɩ 'tɛɛnɩ a za, ɔ yɛ ɔnyɩ gbʋ köbha 'wë,
         'ɔ ‑zijlea ‑tu ɔbhlɩ 'kɩ. 19 ‑Zijle 'la ma‑a nɩɩ, ‑ɔ ngla nɩkpa 'wʋ, mɔɔ yiɛ mä'ä dʋdʋ 'wʋ. ‑Maa mä'ä dʋdʋ
         'wʋ a nɩkpaa, sɛɛ 'wa nʋnʋlii glɩnɩɛ 'zoku a 'yize a za, wa yɩbhä guylukwëa ma‑a
         nɩ 'kämanuë ‑gömö zaa, wa'aa 'yɩbhä ɔ 'kʋä 'wʋ ngäla. 20 Ɛ'ɛ ‑bhö nyɩasɛ, ‑maa nɩkpɛ a ‑mɔɔ nʋä ‑lizokuu, ɔ'ɔɔ 'yɩbhä 'ɔ ‑lizokuu nɩ bhli
         zɩkpa, ‑sɩbhä a za, ɔ'ɔɔ ‑ɔ ngla nɩkpa 'wʋ ‑wa. 21 ‑Maa sɛɛ nɛnɩɛ ‑tiamö Lagɔ dlɩ yɔwʋʋ, nɩkpɛ a ‑mɔɔ ‑yiɛ ‑sɩbhä 'n ‑ɔ nɛmöä ‑sɩbhää,
         mɔɔ yinɩɛ ɔbhlɩ ‑ɔ ngla nɩkpa 'wʋ. Ɛ'ɛ ‑bhö nyɩasɛ, ‑maa ɔ ‑kɔɔ yinɩɩ, sɛ ɔ zʋä
         'ɔ nʋnʋlii 'mö Lagɔ 'klʋkpamöö, ‑sɩbhä ma‑a 'yooo 'ylɩmö.»Zaa Batisɩ lɛ Zezwii a 'nglɩ nɩ mö ɔ ‑nɩɩ 'kä dʋdʋ 'wʋ yi22 Yɩ 'plɩɛ sa'a 'wëë, Zezwii ‑nyɛ 'ɔ ‑gänɩwaa 'sɔ, 'n wa yiɛ 'wʋ ‑sɔ, 'n wa yiɛ ‑mä Zwidee‑bhölɩɩ 'mö mö. Wa gwälɛ ‑mä. 'Tɛnyɩ
         'mö wa ‑wʋä ‑mää, Zezwii wɔlʋ nɩkpa 'wlu. 23 ‑Maa Zaa ɔbhlɩ, ɔ wɔlʋmö 'wlu 'yize. Glɔ wa laa Enɔɔ, ‑wʋ ‑wʋä ‑lɛ Saliimö a ‑kʋkʋyɔwʋʋ,
         ‑mä 'nyudɔlwɩ a ‑bɛ ‑wʋ a‑a zaa, ‑mä Zaa wɔlʋnɩ a‑a nɩkpaa ‑wa yinɔɔ 'wlu. 24 ‑Lɛ a 'tɛnyɩ 'la 'mö, wa 'nɔ a ‑bhlɛ ‑jie 'mö 'pä. 25 'Ylɩ ‑bhlʋ 'mö, Zaa 'a ‑gänɩwaa, wa gla'mö a ‑mumuë, 'n wa ‑nyɛ Zwiiföyi ‑bhlʋ
         yiɛ kpɛnɩ. Sɛɛ nɩkpɛ 'kää 'zʋ, ɔ 'kä 'wlɩlɩ plɛ Lagɔ a 'yila 'klʋ a dɔ'wʋʋ, ‑lɛ
         a wɛlɩɩ, 'mö wa kpɛnɩɛ 'mö. 26 ‑Sɩbhä a za, 'n wa yiɛ ‑mä wa 'bhidɩba ghlɩ, wa lɛ naa: «‑Atʋ, nɩkpɛ 'la, ‑n ‑nyɛɛ
         'sɔ a ‑wʋ a 'yɛ ‑mä Zludɛɛ ‑gömö, ‑ɔnyɩ dɩ ‑n nyɩanyɩɛ'ɛɛ, ‑sɩkaa a dɔ'wʋ, 'wlu
         ɔ wɔlʋmöa'aa, nɩkpaa 'wuë 'mö wa mönɩɛ.» 27 Wa 'nyɔɔ sa'a 'dɩɩ, Zaa lɛ naa: «'Saa Lagɔ ‑nɩmöä 'nyɛɛ, ‑nn‑ä bhɛnɩ ‑n 'kʋ 'wʋ
         'libhï. 28 A'bhï, sɛ n gbä a‑a, a ‑yi ‑sɩbhä. Sɛ'ɛ n gbä a‑a nɩɩ: Puënyɔɔ Lagɔ ‑sɛɛ ‑lɛ, 'mö n 'nɩɛ glɩnɩ, ‑maa ɔ 'yuku ‑mä Lagɔ tieaaa cuu. 29 ‑Ɔ kwää 'nglɔɔ, mɔɔ glɩnɩɛ 'nglɔ a 'luwli. Ɔ 'tua ɔbhlɩ, ‑lɛ ɔ yɔwʋ, ‑lɛ ɔ glɩɛ
         'n ɔ ‑pʋnɔɔ 'yukwli. Ɔ ‑kä 'ɔ wɛlɩ 'nʋʋ, ɔ 'wuë 'mäna. Zaa, ‑lɛ a 'mäna 'la ma‑a
         lɩbhaaa dɛ'ɛ, a ‑kaa 'wlu 'mänanɩ. 30 Sɛ'ɛ n gbää nɩɩ, Zezwii 'a nglɩɩ, mɩɩ nɩ mö, na ‑nɩɩ 'kä dʋdʋ 'wʋ yi.‑Ɔ 'bhöönɩɛ ‑mä Lagɔ dlɩ 'möö31 ‑Ɔ 'bhöönɩɛ ‑mä ghäyɩ 'wʋʋ, mɔɔ 'ghïliɛ, mɔɔ ziɛ nɩkpaa 'wuë 'wʋ. ‑Ɔ 'bhöönɩɛ
         nɩkpɛ 'möö, mä'ä dʋdʋ 'wʋ a ‑nɔ ɔ glɩnɩɛ ɔbhlɩ zaa, dʋdʋ 'wʋ a wɛlɩ ɔ bhïlaa.
         ‑Maa ‑ɔ 'bhöönɩɛ Lagɔ dlɩ 'möö, mɔɔ 'ghïliɛ mɔɔ ziɛ wa 'wuë 'wʋ. 32 'Saa ɔ 'yɩɛ 'ylɩmö, 'n 'saa ɔ 'nʋä, yɩ 'dɩ ɔ nyɛɛ nɩkpa, ‑maa wa'aa 'yɩbhä wa 'kɩ
         'wʋ nglu. 33 ‑Maa ‑ɔ ngluä 'ɔ wɛlɩɩ 'wʋʋ, mɔɔ zwiɛ kɛ ‑gömö nɩɩ, Lagɔ 'mö, ‑mä yɩ 'bhöönɩɛ,
         gbëaa yɩ kää 'mö. 34 ‑Tiamö, ‑mɔ Lagɔ tiee, Lagɔ 'a 'Wugɔmʋʋ mɔɔ ‑wɔɔɔ tenyii ‑gömö zaa, Lagɔ 'a wɛlɩɩ
         a 'yize 'mö ɔ bhïlaa. 35 Lagɔ, sɛɛ 'ɔ yuu ‑glɛɛ 'ɔ dlɩ 'wʋ a za, nza ɔ 'zooo ‑lii 'wuë a ‑gömökämanɩnyɔ
         'wʋ. 36 'Ɔ yu 'la, nɩkpɛ a ‑mɔɔ 'tɛɛnɔɔ dlɩɩ, 'pɩwʋ mää 'naa 'kää 'yli bhɩɛɛ, ‑mä Lagɔ
         yɔwʋ, ɔ yɛ ‑mä ghlɩ 'wë. ‑Maa ‑ɔɔɔ 'yɩbhä ɔ 'kɔ dlɩ 'tɛɛnɩɩ, ɔ 'naa 'kä ‑mä ghlɩ.
         Lagɔ a 'yila 'klʋ a dɔ'wʋ, gbʋʋ ‑wʋ ‑wɔɔɔ ‑gömöö, wʋ 'naa 'kä bhɩɛ.»

Zezwii ‑nyɛ Samalii a nglɔɔ 'sɔ a wɛlɩɩ41-3 Nɩkpaa ‑wa yinɩɛ Zezwii, ɔ wɔlʋä 'wlu, ɔ 'zʋaa ɔ ‑gänɩwaa 'wʋʋ, wa ‑zu tenyii wa zi Zaa a ‑nʋa 'wʋ, 'n Falizɩɛwaa yiɛ 'nʋ. ‑Maa ‑tiamö a dɔ'wʋ, Zezwii a'bhë mɔɔ 'nɩɛ a nɩkpaa 'wlu wɔlʋ, ‑maa 'ɔ ‑gänɩwaa mʋa wɔluë a‑a 'wlu. Zezwii 'nʋä sɛ wa 'nyɛɛ ɔ 'dɩ Falizɩɛwaa,
         'n ɔ yiɛ ‑mä Zwidee‑bhölɩɩ 'mö 'bhöö, ‑mä Galilee‑bhölɩɩ 'mö, 'n ɔ yiɛ ‑mä
         nimï mö.4 ‑Maa bhlɩɩ wa laa Samalii, ‑mä 'yioo ghlɛnɩɛ zaa, ‑mä Zezwii kää ɔ 'kä 'wʋ 'tʋ. 5-6 Zwiiföwaa a dɩba 'kɔdɔ Zakɔɔbö mɔɔ 'nyɛ a‑a ɔ yowli Zɩzɛɛfʋ ‑mä 'lagblɛ. 'Lagblɛ
         'la, Samalii a glɔ ‑bhlʋ wa laa Sisaa, wʋ ‑kʋkʋyɔwʋ, ‑mä ɛ ‑wʋä. ‑Mä ɛ 'mö, Zakɔɔbö
         'bhlu a ‑mä 'nyibhë. Zezwii 'tʋä ‑mä Samalii 'wʋʋ, ɔ yɛ ‑bɛ 'wʋ nɛmö, ɔ yɛ yɔlɔ
         zaa, 'n ɔ yiɛ ‑lɛ 'nyibhë 'la nuë 'wʋ sɛ glɩ. 'Ylʋ lɛ 'kä 'du 'mö ghlɛ a sɛ, 7-8 'ɔ ‑gänɩwaa yɛ ‑mä glɔ 'mö lile pɩaa mö 'wë, ɔ 'yize ɔ glɩ ‑lɛ 'n Samalii a 'nglɔ
         ‑bhlʋ yiɛ 'nyibhë 'wʋ yi. Ɔ ghlɛɛ ‑lɛ, Zezwii lɛ naa: «Nyɩaa 'nyu n 'kä 'nɩmä.»
         9 ‑Maa 'lɩlɩlɩ a dɔ'wʋ, Zwiiföwaa, wa'aa 'yɩbhä wa ‑nyɛ Samalii a ‑nʋa 'sɔ wa 'kä 'wʋ 'sibhësibhënɩ, zaa, Zezwii nʋä sa'aa, nglɔ lɛ naa: «'Ɔ!
         ‑Nmö Zwiiföyi, ‑amö Samalii a 'ylikwii ‑amö ‑n zɛla bhä 'nyu ‑a?» 10 Ɔ lɛ naa: «'Saa Lagɔ nyɛɛ nɩkpa, ‑n ‑kʋʋ a ‑yii, ‑ɔ zɛlamöä dɛ'ɛ 'nyu a'bhë, ‑n
         ‑kɔɔ a 'yɛ ‑yii, ‑nmö yonyɩ a‑a zɛlaa, nzɩɩ 'nyu a ‑muu nyɛɛ ‑bhölɩbhölɛɛ, ɔ ‑kamu
         a 'nyɛ.»11 Nglɔɔ lɛ: «‑Alowli, nyuu ‑n gaaa da'aa, dɛ ‑n 'kʋ bhä ‑sɛ 'nɩ? 'Nyibhëa a'bhë 'mö
         a 'bhʋɔɔ, 'n ‑nn‑ä 'mölunɩlu ‑su. Zaa, sɛ ‑n 'kä bhä 'mözʋmözʋmö 'nɩ? 12 ‑Aa dɩba 'kɔdɔ Zakɔɔbö, mɔɔ tɩɩnyɩɛ 'nyibhë nɩ yɔwʋ. Ɔ ‑nyɛ 'ɔ yuëa 'wuë 'sɔ,
         'wa 'siasianɩmaa kökä 'nyibhë nɩ 'mö wa nɩmä a‑a. Zaa, ‑nmö 'ghïli bhä n‑n
         zi ‑aa dɩba 'kɔdɔ Zakɔɔbö 'wʋ ‑a?» 13 Zezwii lɛ naa: «Nɩkpɛ ‑kä 'nyibhë nɩ a nyuu 'nɩmä 'wëë, 'nyutʋ yo ‑bhlɛ 'lɩbhä
         'yize. 14 ‑Maa 'na nyuu n nyɛɛ, ‑ɔ ‑kʋʋ 'nɩmää, 'nyutʋ 'naa 'kɔa'a 'kwädlɩ 'lɩbhä, ɛ'ɛ ‑bhö
         nyɩasɛ, ‑maa 'nyibhë wʋ 'kää ‑mä ɔ 'mö 'mö yinɩ zaa, mʋʋ 'kɔɔ 'pɩwʋ mää 'naa
         'kää 'yli bhɩɛ 'nyɛ.» 15 Nglɔɔ lɛ: «‑Alowli, nyu 'la, nyɩa'mu n 'kʋ 'nɩmä, 'nyutʋ ‑tɩɩa'a 'lɩbhä n tɩa'a
         'kwädlɩ mä'ä 'nyibhë nɩ 'wʋ 'sibhë.» 16 Ɔ gbää sa'aa, 'n Zezwii yoo 'dɩ 'nyɛ nɩɩ: «Mö ‑na 'luwli kie.» 17 Ɔ lɛ naa: «N'n‑ä 'luwli ‑kä.» Zezwii lɛ naa: «Nn, ‑n ‑kä ‑nn‑ä 'luwli ‑kä nʋʋ,
         miɛ ‑tiamö. 18 Ɛ'ɛ ‑bhö nyɩasɛ, ‑maa ‑n yɛɛ ‑bhlɛ 'luwluwa ngbï kwä. Nɩkpɛɛ ‑n glɩa'aa ‑sɩkaa
         yɔwʋʋ, ɔ'ɔ ‑bhö ‑na 'luwli. Zaa, ‑tiamö ‑n gbää.»19 Nglɔɔ lɛ naa: «‑Atʋ, n ‑yia'a ‑sɩkaa sɛɛ nɩɩ, Lagɔ a 'möbhïlanɩnyɔɔ ‑n glɩnɩɛ. 20 Zaa, n nɛ naa: ‑Aa dɩbawa a dɩbawa, ‑gäga nɩ ‑a ‑wʋä dɛ'ɛ, a 'wlu ‑mä wa bʋbɔnɩ
         a‑a Lagɔ. ‑Maa abhʋa Zwiiföwaa, a lɛ nɩɩ, ‑mä Zeluzalɛɛmö a 'yize, ‑mä wa kää
         wa 'kä Lagɔ bʋbɔnɩ.» 21 Zezwii lɛ naa: «Na 'yu, kɩ dlɩ 'wʋ nɩɩ, 'tɛnyɩ ‑bhlʋ yi ghlɛ a ‑kä a 'kä ‑aa dɩba
         Lagɔ bʋbɔɔ, ‑gäga nɩ 'wlu, ‑mä a'aa a 'kä mö, ‑mä Zeluzalɛɛmö a'bhë, ‑mä a'aa
         a 'kä'ɛ mö. 22 Abhʋa Samalii a ‑nʋa, Lagɔ a bʋbɔɔ, a 'nɔɔ ‑yi. ‑Maa, ‑abhʋa Zwiiföwaa ‑abhlɩ, Lagɔ
         ‑a bʋbɔɔ, ‑a ‑yoo. Nɩkpaa 'wuë a puënyɔɔ, ‑abhʋa Zwiiföwaa, ‑aa jijo'wʋ, ‑mä ɔ
         'bhöönɩɛ. 23 ‑Maa 'tɛnyɩ ‑bhlʋ yi ghlɛ, dɛɛ ‑tiamö a Lagɔbʋbɔwaa 'kää ‑aa dɩba Lagɔ 'wugɔmʋsɛ
         'n gbëaa 'mö bʋbɔnɩ. ‑Lɛ a 'tɛnyɩ 'la, ɛ yɛ tɛɛ a'bhë. Ɛ'ɛ ‑bhö nyɩasɛ, ‑maa ‑sɩbhä
         a Lagɔbʋbɔwa 'la 'mö ‑aa dɩba Lagɔ tɛlɩɛ sɛ. 24 Lagɔ, 'Wugɔmʋ ɔ glɩnɩɛ zaa, ‑wa yɩbhää wa 'kɔ bʋbɔɔ, wa nɩ bʋbɔɔ 'wugɔmʋsɛ 'n gbëaa
         'mö.» 25 Nglɔɔ lɛ naa: «N ‑yi sɛ nɩɩ, Kliisɩ, Puënyɔɔ Lagɔ ‑sɛɛ ‑lɛ, ɔ yi yi. ‑Zlɩ ɔ ‑kä yii, ‑li 'la 'wuë ɔ ‑yinyi sasɛ dlɩ ‑gömö ‑sɛsɛnɩ.» 26 Zezwii lɛ naa: «‑Amöö ‑wʋmöä dɛ'ɛ 'dɩ 'nyɛ dɔ'wʋʋ, 'mö n glɩnɩɛ.»27 Wa kä kïbhï 'la ngli, 'n Zezwii 'a ‑gänɩwaa yiɛ yi. Wa ghlɛɛ ‑lɛ, sɛɛ ɔ ‑nyɛ 'nglɔ
         sɛɛ 'dɩ a za, nglii yʋää. ‑Maa wa gla'mö a ‑nɔ ‑bhlʋ a'bhë, ‑ɔ 'kää Zezwii nimï
         'yɩbhä nɩɩ, 'saa ‑n tɛlɔ bhä 'mö sɛ, dɩ ‑mi ‑n ‑nyɔɔ sɛ bhä, ɔ'ɔɔ ‑bhölɩ. 28 Nglɔɔ a'bhë, 'ɔ 'nyulakii, ‑lɛ ɔ tee, 'n ɔ yiɛ ‑mä glɔ 'mö nɩkpa 'dɩ kwä nɩɩ:
         29 «Nɩkpɛ ‑bhlʋ, 'na sɛ n 'zʋä 'wuë, ‑ɔ nyɩaaa ‑sɩbhä 'dɩɩ, a nɩ yi a 'kɔ 'ylɩmö,
         ɛ'ɛ ‑bhö ɔ ‑kamä Kliisɩ, Puënyɔɔ Lagɔ ‑sɛɛ ‑lɛ mɔ ‑a?» 30 Nglɔɔ gbää ‑sɩbhä, 'n wa yiɛ 'wʋ ‑sɔ, mää Zezwii ‑wʋä, 'n wa yiɛ ‑mä mö.31 ‑Maa nglɔɔ ‑wʋ ‑mä glɔ 'mö, 'n Zezwii 'a ‑gänɩwaa yoo 'dɩ 'nyɛ nɩɩ: «‑Atʋ, lilee
         dɛ'ɛ, ‑n 'kä li.» 32 Ɔ lɛ naa: «Lile n kää, n 'kää lii, a 'nee ‑yi.» 33 Ɔ gbää sa'aa 'n wa yiɛ nimï 'yɩbhäyɩbhänɩ, wa lɛ: «'Ɔ! Zaa, nɩkpɛ ‑mɔmɔɔ 'nyɔ
         bhä lile 'mö ɔ 'kä bhä li ‑a?» 34 Zezwii lɛ naa: «‑Ɔ tieaaa, sɛ ɔ gbää n 'kä ‑sɩbhä 'zʋ, libhoo ɔ nyɩaaa, n 'kʋ
         nʋ n 'kʋ zɛmö bhɩɛ, mɩɩ glɩnɩɛ 'na lilea. 35 Sɛ'ɛ a nʋä nɩɩ: 'Cwɩ ‑mʋänaa tʋʋä ‑mä, lilea a ‑dɩdɩtɛnyɩɩ 'kä ghlɛ. ‑Maa sɛ'ɛ
         n nyanyɩɛ 'dɩ nɩɩ, 'lagbïlea, a nɩ yɩliɛ ‑ka sasɛ ‑gömö, yɩ yɛ zɛlɩ, yɩ ‑dɩdɩtɛnyɩɩ
         yɛ ghlɛ. 36 ‑Ɔ dɩɛ, ɔ yɛ 'ɔ 'pɛnaa ghlɩ 'wë. 'Pɩwʋʋ mää 'na 'kää 'yli bhɩɛ a lilea, 'mö
         ɔ 'yɩbhaa 'wlu. ‑Sɩbhä a za, ‑ɔ glʋä, ɔ ‑nyɛ ‑ɔ dɩɛ 'sɔ, 'gämö wa nʋnɩɛ 'mäna.
         37 ‑Tiamö wa gbää nɩɩ: ‑Mɔmɔɔ glʋ, 'n ‑mɔmɔɔ dɩ. 38 A yɩɛ, abhʋa na ‑nʋa, 'lagblɛ a ‑mɛ a'aa glʋʋ, ɛ 'mö, ‑mä n tieanyɩɛ, a 'kɛ ‑dɩ.
         ‑Mumuë yɛ ‑mä yɔlɔnɩ 'wë 'n n tieanyɩɛ dɛ'ɛ ‑mä, a 'kä wa ylɔ 'mö nɛmönɩ.»39 ‑Glɔ 'la 'mö a nɩkpa a ‑bɛ, sɛɛ nglɔɔ 'nyʋää 'dɩ nɩɩ, nɩkpɛ ‑bhlʋ, 'na sɛ n 'zʋä
         'wuë, ɔ ‑kaa ‑sɩbhä 'dɩ 'nyɛ, ‑sɩbhä a za wa kää Zezwii dlɩ 'wʋ. 40 Yɩ za, nɩkpa 'la, wa ghlɛɛ Zezwii yɔwʋʋ, 'n wa yoo yɔwʋ bhibhe ɔ 'kʋä yɔwʋ gʋʋ. 'N
         ɔ yiɛ 'wʋ nglu. Ɔ ‑sɛ ‑lɛ wa yɔwʋ 'ylɩ 'sɔ. 41 Ɔ ‑wʋä ‑mä, sɛ ɔ 'nyʋää ɔ'bhë 'dɩ a za, nɩkpa ‑mumuë a ‑bɛ 'n wa yiɛ 'ɔ wɛlɩɩ
         'wʋ nglu. 42 'N wa yiɛ nglɔɔ 'dɩ 'nyɛ nɩɩ: «‑Na'a ngli a wɛlɩɩ a 'yize a za, nza ‑a 'nɔɔa'a dlɩ
         'wʋ ‑kä. ‑Maa ‑a'bhï, ‑a yɛ 'ɔ bhïlawɛlɩɩ 'nʋ zaa, ‑a ‑yi sɛ nɩɩ, mɔɔ glɩnɩɛ ‑tiamö
         'bhlɩbhëa 'wuë a puënyɔɔ.»Zezwii yɛ Libhonʋnyɔ 'kɔdɔ a 'yu yɛmanɩɛ43 'Ylɩ 'sɔ 'plɩɛ, 'n Zezwii yiɛ ‑mä 'wʋ ‑sɔ, 'n ɔ yiɛ ‑mä Galilee‑bhölɩɩ 'mö mö.
         44 Ɔ'bhë, sɛ'ɛ ɔ gbä a‑a 'ylɩ ‑bhlʋ 'mö nɩɩ: «Lagɔ a 'möbhïlanɩnyɔ, ‑mä ɔ 'bhele a ‑nʋa, wa'a 'zo ‑lɛ.» 45 ‑Maa ɔ ghlɛɛ ‑mä, ‑mä a nɩkpaa ‑wa 'mämö a‑a ‑mä Zeluzalɛɛmö Galɛ'möwlʋfɛtɩɩ
         ‑sɛɛ, ‑lii ɔ nʋnɩɛ ‑mä, wa 'yi 'ylɩmö. Zaa, sasɛ wa pälɔɔɔ.46 Zezwii ‑wʋä ‑mä Galilee, ‑mä Kanaa glɔ 'mö mä ɔ 'zʋa a‑a nyuu nʋ 'wʋʋ, 'n ɔ yiɛ
         ‑mä nimï mö. ‑Mä a ‑glɔ ‑mumuu wa laa Kapɛnaɔmö, nɩkpɛ ‑bhlʋ ‑wʋ a ‑mä. Libhonʋnyɔ
         'kɔdɔɔ ɔ glɩnɩɛ. ‑Maa ɔ 'yu ‑bhlʋ 'nɩɛ tenyii ‑yɛ. 47 Nɩkpɛ 'la, ɔ 'nʋä nɩɩ Zezwii yɛ ‑mä Zwidee 'bhöö ɔ yɛ ‑mä Galilee yii, 'n ɔ yiɛ
         'wʋ ‑sɔ 'n ɔ yoo ‑mä ghlɩ, ɔ lɛ naa: «‑Atʋ, na yowli, ɔ'ɔɔ ‑yɛ, ɔ lɛ 'kä 'ku zaa,
         ‑yayaya, yi ‑a 'kä mö, ‑n 'kɔ yɛmanɩ.» 48 Zezwii lɛ naa: «A 'nɩɛ zɩzɛli 'kädɩ 'ylɩmö 'wëë, a'a bhɛnɩ a 'kä dlɩ 'wʋ ‑kä.»
         49 Nɩkpɛɛ lɛ naa: «‑Atʋ, ‑yayaya, yi bhälɛ 'na yuu 'nɩɛ ‑bhlɛ 'kuu.» 50 Zezwii lɛ naa: «Mö, ‑maa ‑na'a yuu yɛ yɛmanɩ.» Zezwii 'nyɔɔ sa'a 'dɩɩ, nɩkpɛɛ, wɛlɩ
         'la 'mö ɔ kää dlɩ 'wʋ cuu, 'n ɔ yiɛ mö. 51 Ɔ nɛmö 'yio 'wʋ, 'n 'ɔ libhonʋwaa yoo gbanɩɛ yi, waa lɛ naa: «‑Atʋ, ‑na'a yuu yɛ
         yɛmanɩ.» 52 Ɔ lɛ: «'Gïle ‑mɛ 'mö ɔ ‑lii gämanɩ ɔ kɛ?» Wa lɛ naa: «‑Kido 'wʋ, ylʋʋ 'kää 'tikïyie
         'wʋ 'klʋ cɩaa, 'n wëtlokwëa yoo ku 'mö bhɩɛ.» 53 Wa gbää sa'aa, 'n nɩkpɛɛ yiɛ sɛ yɩbhlɩmanɩ nɩɩ, ‑lɛ a 'tɛnyɩ 'la ‑bhʋlʋ ‑kpɔ 'mö,
         ‑lɛ Zezwii 'nyɛnɔ a‑a 'dɩ nɩɩ: «Mö, ‑maa ‑na'a yuu yɛ yɛmanɩ.» ‑Sɩbhä a za, ɔ ‑nyɛ
         'ɔ ‑kosu yɔwʋ a ‑nʋa 'sɔ 'n wa yiɛ 'wʋ nglu wa 'kä Zezwii dlɩ 'tɛɛnɩ. 54 Zezwii 'bhööä ‑mä Zwidee 'wëë, sa'a ɔ 'zʋä ‑mä Galilee. 'Sɔnazɩzɛɛ ɔ 'pänɩɛ
         ‑mä mɛɛ da'a.

Zezwii yɛ kpälɛkpälɛnyɔ yɛmanɩ51 Yɩ 'plɩɛ sa'a 'wëë, 'n Zwiiföwaa a Lagɔfɛtɩ ‑bhlʋ yiɛ ghlɛ. Ɛ za Zezwii möä ‑mä
         Zeluzalɛɛmö. 2 Zeluzalɛɛmö a ‑glɔɔ, wʋ ngloluë ‑bhlʋ wa laa wïla a ngloluëa, a yɔwʋ, 'nyibhë
         'käda ‑bhlʋ ‑wʋ ‑lɛ, 'mö wa laa Ebleegbʋʋ 'mö Bɛtɩsedaa. A yɔwʋ ‑gligbï ngbï sɩbhä ‑lɛ. 3 ‑Mä ‑gligbï 'la zɛmö, guzuwa a ‑bɛ, mʋa pöä ‑mä, 'kukwlekäwa plɛ, 'wʋbhlinɩwa
         plɛ, kpälɛkpälɛwa plɛ. [Nyuu, 'mö wa ‑kʋä wʋ 'kä 'mö zizo. 4 Ɛ'ɛ ‑bhö nyɩasɛ, ‑maa wa ‑kä ‑lɛ glɩɩ, 'tɛnyɩ ‑mɛmɛɛ ‑kä ghlɛɛ, Lagɔzuzukwë ‑bhlʋ
         ma‑a 'bhöönɩɛ ‑mä ghäyɩ 'wʋ 'n a zizaa nyuu 'mö. Wʋ ‑kä 'mö zizo 'wë cuu a
         tɛkäguzunyɔɔ ‑ɔ 'sibhëë ‑mä, gu a ‑muu yo a 'lɩbhä ‑kë, yɛmanɩ ɔ yɛmanɩɛ.] 5 ‑Mä wa gla'mö, nɩkpɛ ‑bhlʋ ‑wʋmö a ‑mä, gu kɔɔ ɔbhlɩ ‑bhlɛ 'ylʋbö a glʋ ‑bhlʋ
         'ylʋbö kʋgbä ‑gbʋäta 'mö 'lɩbhänɩ. 6 Zezwii ghlɛɛ ‑lɛ 'nyibhëa yɔwʋʋ, 'n ɔ yiɛ nɩkpɛ 'la 'ylɩmö ɔ pö‑ö sɛ. Zezwii ‑yi
         sɛ nɩɩ, guu kɔ ‑bɛ 'wʋ 'lɩbhä zaa, 'n ɔ yoo nimï 'yɩbhä, ɔ lɛ naa: «‑N yɩbhä bhä
         ‑n 'kä yɛmanɩ ‑a?» 7 Ɔ lɛ: «‑Alowli, nyuu ‑kä 'mö zizo a ‑ɔ ‑kaa ‑mä sɛ 'sibhëa, n 'nɔɔ ‑kä nza n
         glɩɛ dɛ'ɛ. Nanyɩgäsɛ n ‑kä ‑li 'mö yɛla n 'kämö'ɛ ‑lɛ ghlɛɛ, ‑mɔmɔɔ yɛ ‑mä sɛ
         'sibhë 'wë.» 8 Zezwii lɛ naa: «‑Sɔ 'wʋ, 'libhï ‑na'a ‑sɩsɛlɛɛ 'wʋ, ‑n 'kä nɛmö!» 9 Zezwii 'nyɔɔ sa'a 'dɩ cuu, 'n nɩkpɛɛ yiɛ yɛmanɩ. 'N ɔ yiɛ 'ɔ ‑sɩsɛlɛɛ 'wʋ 'libhï
         'n ɔ yiɛ nɛmö. ‑Lɛ a zlɩ 'la 'mö, Zwiiföwaa a ‑gwlɛnɩzlɩɛ.10 Zaa, 'wa 'kädɩɩ 'yɩɛ nɩkpɛɛ ‑ɔ yɛmanɩɛ 'ylɩmöö, wa lɛ naa: «‑Gwlɛnɩzlɩɛ zɩ'ɛ. ‑Nn‑ä
         ‑kä ‑n 'kä ‑na'a ‑sɩsɛlɛɛ kä'mö ‑su.» 11 Ɔ lɛ naa: «Nɩkpɛ ‑ɔ yɛmanɩɩɛ, sɛ'ɛ ɔ nyɩaaa 'dɩ nɩɩ: 'Libhï ‑na'a ‑sɩsɛlɛɛ 'wʋ ‑n
         'kä nɛmö.» 12 Wa lɛ: «‑Ɔ nyɩamöä sa'a 'dɩɩ, ‑a 'yɩ bhä ɔ 'nglɩ a'bhë.» 13 ‑Maa Zezwii yɛ nɩkpaa a ‑bʋbʋʋ ‑wʋ ‑wʋ a‑a ‑lɛ gwë 'dionɩ 'wë zaa, nɩkpɛɛ ‑ɔ yɛmanɩɛ
         'nɩɛ 'ɔ nglɩɩ yɩbhlɩnɩ.14 Yɩ 'plɩɛ sa'a 'wëë, 'n Zezwii ‑nyɛ nɩkpɛɛ yiɛ ‑mä Lagɔbudu 'Kɔdʋʋ 'mö 'wʋ gbanɩ. 'N ɔ yoo 'dɩ 'nyɛ nɩɩ: «‑N yɛa'a yɛmanɩ 'wë. Tɩa'a ‑sɩkaa 'nyinyloli
         nʋ, yɔlɔylʋ a ‑muu 'tɛɛ 'mö ‑wʋ ziɛ tɛkänʋʋ 'wʋ, wʋ ‑tɩmöa ghlɩ.» 15 Ɔ 'nyɔɔ sa'a 'dɩ 'wëë, nɩkpɛɛ möä 'n ɔ yia'aa Zwiiföwaa a 'kädɩɩ 'dɩ 'nyɛ nɩɩ:
         «Nɩkpɛ ‑ɔ yɛmanɩ a‑a, Zezwii mɔɔ.» 16 'Bhöönɩa'a ‑lɛ, Zwiiföwaa 'a 'kädɩɩ, sɛ wa tɛlɩa'aa wa 'kä Zezwii ‑lizoku 'wlu
         nʋ, sɛ ɔ yɛmanɩɛ nɩkpɛ ‑gwlɛnɩzlɩ a za.17 ‑Maa Zezwii ɔbhlɩ, sɛ'ɛ ɔ 'nyʋää 'dɩ nɩɩ: «Na dɩba, zɩ'ɛ a'bhë ‑kë ɔ nʋ 'ɔ libhoo
         'yize. ‑Amö na a, ‑sɩbhä n nʋmu'ɛɛ.» 18 ‑Maa tɛɛnɩa'a ‑lɛ, Zwiiföwaa, sɛ wa tɛlɩa'aa tenyii wa 'kɔ gbʋ 'wlumö 'pä ɔ 'kʋ
         'mö 'ku. Ɛ'ɛ ‑bhö nyɩasɛ, ‑maa ɔ yɛ 'wa ‑gwlɛnɩzlɩ a gböö 'klʋkpamö ‑sɛ 'wë,
         'n ɔ yi'ɛɛ Lagɔ ɔ dɩba 'mö 'wʋ 'libhï, miɛ nɩɩ, ɔ ‑nyɔɔ 'sɔ 'mö wa mlɩnɩɛ.Zezwii yɛ 'kämanɔɔ ɔ dɩba Lagɔ 'nyɔɔ a dɛ bhïla19 ‑Sɩbha a za Zezwii gbää nɩɩ: «‑Tiamö n nyanyɩɛ dɛ'ɛ 'dɩ nɩɩ, Yuu, ‑lu a ‑muu ɔ
         'kää ɔnyɩ a 'nglɩ 'mö nʋnɩɩ, wʋ'ʋä ‑bhölɩ, ‑maa sɛɛ Dɩbaa zʋä, sɛ ɔ yɩɛ 'ylɩmöö,
         ‑sɩbhä ɔ zʋä ɔ'bhë. ‑Lii 'wuë Dɩbaa nʋää, 'mö ɔ nʋmöä. 20 Ɛ'ɛ ‑bhö nyɩasɛ, ‑maa sɛɛ Dɩbaa ‑wɔɔɔ a za, 'ɔ ‑lii 'wuë ɔ nʋä, 'mö ɔ sʋlʋnɔɔ.
         Yuu, 'saa Dɩbaa 'kɔɔ sʋlʋnɩ, ɔ 'kää nʋʋ, yɩ yi 'ghïli, yɩ yi tɛkänɩɩ 'wʋ zi, yɩ
         yeanyɩ zuzu ‑gömö ‑sɛ. 21 Miɛ nɩɩ, sɛɛ Dɩbaa glaa kuukuuwa, 'n ɔ nyʋää zɩkpalelee, ‑sɩbhä Yuu nyɛɛ ‑mɔ ɔ
         yɩbhää zɩkpalele. 22 Dɩbaa a'bhë, ɔ'ɔɔ nɩkpa ‑zijli tunɩ ‑maa Yuu 'mö ɔ 'nyɛɛ 'kämanɔɔ 'wuë ɔ 'kʋä
         ‑zijli tu. 23 Nzɩɩ nɩkpaa 'wuë, sɛ wa zʋä Dɩbaa 'klʋkpamöö, wa 'kɔ ‑sɩbhä 'klʋkpamö 'zʋmö.
         Zaa, ‑ɔ 'nɩ Yuu 'klʋkpamö zʋʋ, Dɩbaa ‑ɔ tioo, 'mö ɔ 'nɩ 'zʋmöä da'a 'klʋkpamö.24 ‑Tiamö n nyanyɩɛ dɛ'ɛ 'dɩ nɩɩ, ‑ɔ ‑kä 'na wɛlɩɩ 'yukwli ‑pʋnɩ, ‑ɔ tieaaa, ‑ɔ ‑kɔɔ
         dlɩ 'tɛɛnɩɩ, 'pɩwʋ mää 'naa 'kää 'yli bhɩɛɛ, ɔ yɛ ‑mä ghlɩ. Lagɔ 'naa 'kɔ 'ɔ
         'nyinylolii a 'pɛna 'nyɛ, ‑maa ɔ yɛ 'kwie ngli 'wlʋ, ɔ yɛ 'pʋpʋɛ ghlɩ. 25 ‑Tiamö n nyanyɩɛ dɛ'ɛ 'dɩ nɩɩ, 'tɛnyɩ ‑bhlʋ yia'a ‑pa ghlɛ. Ɛ yɛ ghlɛ 'wë a'bhë,
         dɛɛ 'kuukuuwaa 'kää Lagɔ 'a Yuu a bhïlawɛlɩɩ 'nʋnɩɩ. ‑Wa 'kɩɛ 'nʋʋ, wa yi mä'ä
         'pɩwʋ nimï yi. 26 Ɛ'ɛ ‑bhö nyɩasɛ, ‑maa sɛ'ɛ n gbää nɩɩ: Lagɔ, 'mö ‑bhölɩbhölɛ 'wuë 'bhöönɩɛ
         'mö. ‑Maa sɛ ɔ nyɛɛ ɔ'bhë nɩkpa ‑bhölɩbhölɛɛ, 'ɔ yuu 'mö ɔ 'nyɛɛ 'mötɛɛnɔ ɔ
         'kä ‑sɩbhä nɩkpa ‑bhölɩbhölɛɛ 'nyɛmö. 27 'Mö Lagɔ 'nyɛɛ 'mötɛɛnɔ, ɔ 'kä nɩkpa ‑zijli tu. Ɛ'ɛ ‑bhö nyɩasɛ, ‑maa mɔɔ glɩnɩɛ
         Nɩkpɛ a 'Yu. 28 Sɛ n gbää da'a, ‑sɩbhä nɩ tanyɩa ngli yɩa, ‑maa 'tɛnyɩ ‑bhʋlʋ yi ghlɛ. Ɛ ‑kä ghlɛɛ,
         'kuduwaa 'wuë yi Lagɔ 'a Yuu a wäzɩwɛlɩɩ 'nʋ. 29 Wa 'wuë, wa yi glu 'wlʋ. Wa ‑kä glu 'wlʋʋ, 'saa nɛnɩɛ Lagɔ dlɩ yɔwʋʋ, ‑wa nwi a‑a,
         wa yi ‑bhölɩbhölɛ ghlɩ, ‑maa ‑wa nʋä a‑a ‑lizokuu, Lagɔ yuë 'wa 'nyinylolii a
         'pɛna 'nyɛ.30 ‑Lu a ‑mu n 'kää nanyɩ a 'nglɩ 'mö nʋnɩɩ, wʋ'ʋä ‑bhölɩ. Zaa, n ‑kä nɩkpa ‑zijli
         tu dɔ'wʋ ‑wʋʋ, ‑ɔ tieaaa 'ɔ sɛ ɔ nyɩaaa 'dɩɩ, ‑sɩbhä n tuëë ‑zijli. 'Na ‑zijlitutwe
         'mö ɛ zlɔnɩɛ, ɛ'ɛ ‑bhö nyɩasɛ, ‑maa 'na sɛ n yɩbhää, ‑sɩbhä n'n‑ä 'zʋ, ‑maa
         ‑ɔ tieaaa, 'ɔ sɛ ɔ yɩbhää, ‑sɩbhä n zʋä.»Nʋnʋlii ‑Yɩ bhïlaa Zezwii a dɛ miɛ dɛ'ɛ31 «N ‑kä a nanyɩgäsɛ nanyɩ a dɛ bhïlaa, na wɛlɩɩ 'nɩɛ yɩ 'kä a dlɩ'wʋkäli glɩnɩ.
         32 ‑Maa käbönɔɔ bhïlaa na dɛ, n ‑yi sɛ nɩɩ, gbëaa ɔ bhïlaa na dɛ. 33 A'bhï, abhʋaa tie a‑a nɩkpa Zaa Batisɩ 'wʋ, 'n ɔ yiɛ na dɛ gbëaa bhïla. 34 Sɛɛ nɩkpɛ gbää na dɛ, ‑sɩbhä ma‑a 'nɩɛ na dɔ'wʋ dɛsɛ ‑kä, ‑maa a 'kä 'pʋ a za,
         nza n gbää ‑sɩbhä. 35 Zaa Batisɩ ɔbhlɩ, 'napɛ a ‑mɛ wa dɩ'ɛ 'yi ‑ɛ lɩ'ɛɛ, ɛ saa, ‑sɩbhä ɔ ‑wʋ a‑a. 'N a
         yiɛ 'ylɩya 'mö lɩlɛ 'la 'mänasɛ 'wʋ nglu.36 ‑Tiamö a bhlɩ, Zaa Batisɩ bhïla na dɛ, ‑maa ‑amö na a, nʋnʋlii na dɩba tieaaa 'wʋ
         n ‑bhɛɛ, mɩɩ bhïlaa na dɛ, mɩɩ ziɛ Zaa Batisɩ 'a bhïlawɛlɩɩ 'wʋ. 37 Na dɩba ‑ɔ tieaaa, ɔ'bhë mɔɔ bhïlamö'ɛɛ na dɛ. ‑Maa abhʋa abhlɩ, 'ɔ ngli a wɛlɩɩ,
         a 'niɛ ‑bhlɛ tɛkäsɛ 'nʋ, ɔ'bhë, a 'nɔɔ ‑bhlɛ tɛkäsɛ 'ylɩmö. 38 Lagɔ 'a wɛlɩɩ 'nɩɛ ‑mä a dila zɛmö ‑wʋ, nza ‑mɔ ɔ tiee, a 'nɔɔ dlɩ 'wʋ ‑kä. 39 Lagɔbɔgʋʋ 'mö a wɛlɩɩ, 'mö a cɩɛɛ 'kwädlɩ. 'Fʋ a'aa ‑sɩbhä 'zʋ, ‑maa a ‑yi sɛ
         nɩɩ wɛlɩ a ‑mii 'kanyɩɛ ‑bhölɩbhölɛ 'nyɛɛ, mɩɩ cɛlɩɛ ‑mä. Wɛlɩ 'la, mɩɩ bhïlaa
         na dɛ. 40 ‑Sɩbhä yɩ ‑wʋ 'mö, ‑maa a'aa 'yɩbhä a ‑kaa yinɩ, n 'kanyɩ ‑bhölɩbhölɛ 'nyɛ.Zezwii lɛ ɔ'ɔɔ ɔnyɩ a 'nglɩ sɛ tɛlɩ41 Nɩkpa 'kä na 'nglɩ 'ghlimanɩ a gbʋʋ mʋʋ ‑nɩɩɛ plɛnɩ. 42 ‑Maa abhʋa abhlɩ, n ‑yeanyɩ, a'aa Lagɔ ‑wa. 43 Na dɩba mɔɔ tieaaa, 'n a'aa 'yɩbhä a ‑kaa päla. ‑Maa käbönɩkpɛ ‑kä ɔnyɩ a 'nglɩ
         'mö yinɩɩ, päla a pälɔɔ. 44 Nɩkpa 'kä a 'dɩ a dɩ ‑sɛ a gbʋʋ a 'yize mʋʋ plɛnanyɩɛ. ‑Maa a 'kä Lagɔ dlɩ yɔwʋ
         nɛmanɩ a gbʋ mʋʋ 'nanyɩɛ plɛnɩ. Yɩ za a'a ngluä a ‑kaa dlɩ 'wʋ ‑kä. 45 A nɩ yɩbhlɩnɩ sɛ nɩɩ, na dɩba a 'yila 'klʋ a dɔ'wʋ ‑amöö 'naa 'kanyɩ gbʋ köbha.
         ‑Maa Moyizɩ a'bhë, a gbää a kä dlɩ 'wʋʋ, mɔɔ 'kanyɩɛ gbʋ köbha. 46 'Fʋ n'n‑ä ‑sɩbhä gbä, ‑maa ɔ'bhë, na dɛ ɔ 'cɛlɩ a‑a. Zaa, a ‑kɔɔ a ‑tiamö dlɩ
         'wʋ ‑kä, na'bhë, a ‑yii a dlɩ 'wʋ ‑kä. 47 ‑Maa 'saa ɔ 'cɛlɩ a‑a, a 'ni'ɛ dlɩ 'wʋ ‑kää, na'bhë, sɛ a 'kä bhä 'na wɛlɩɩ dlɩ
         'wʋ ‑kä 'nɩ?»

Zezwii yɛ nɩkpa a 'kɔkɔmlɛ lile 'nyɛ(Matie 14.13-21; Maakö 6.30-44; Lwiikö 9.10-17)61 ‑Mi'la 'plɩɛ 'wëë, 'n Zezwii yiɛ 'wʋ ‑sɔ, ‑mä Galilee a 'nyu 'kɔdʋʋ wa la'ɛɛ Tibeliadɩ
         a nyuu, 'n ɔ yiɛ ‑mä wʋ ‑gömö mö. 2 Ɔ ‑wʋä mö dɔ'wʋ a nɩkpaa ‑wa bhlinɔɔɔ 'bɩwʋʋ, wa'aa muënɩ. Sɛ ɔ yɛmanɩɛ guzuwaa,
         ‑sɩbhä wa 'yɩɛ 'ylɩmö, nza wa bhlinɔɔɔ 'bɩwʋ. 3 'N Zezwii yiɛ ‑gäga ‑bhlʋ 'wlu mö, 'n ɔ yiɛ ‑mä sɛ glɩ, ɔ ‑nyɛ 'ɔ ‑gänɩwaa 'sɔ. 4 Galɛ'möwlʋfɛtɩɩ lɛ 'kä ghlɛ a 'tɛnyɩ 'la 'mö ma‑a.5 ‑Maa wa ‑wʋ ‑mä ‑gägaa 'wlu, 'n Zezwii yiɛ nɩkpa a ‑bʋbʋ 'kɔdʋ 'ylɩmö wʋ ‑wɔɔ yinɩ
         dɔ'wʋ. 'N ɔ yiɛ Filiipö nimï 'yɩbhä nɩɩ: «Filiipö, nɩkpa 'la 'wuë, dɛ ‑a 'kä
         bhä wa lile pɩa wa 'kä li 'nɩ?» 6 Sɛɛ Filiipö 'kää gbä, ɔ 'kä ‑sɩbhä 'ylɩmö, nza ɔ 'yɩbhɔɔ nimï, ‑maa ɔ ‑yi
         a ɔbhlɩ 'kɩ sɛ ɔ 'kä zʋʋ. 7 Ɔ 'yɩbhää ‑sɩbhä Filiipö nimïï, Filiipö lɛ naa: «‑Atʋ, ‑a yi a fälɛgö a gwlɩ
         kʋgbä+ (200) a'bhë ‑kä ‑kë, ‑a 'kä nɩkpa nɩ a 'fɔlɔ pɩa, wa 'wuë wa 'kä 'pɩyiepɩyie
         ghlɩ a dɔ'wʋ, ɛ'ɛ a ‑zu.»8 'Ɔ ‑gänɩwaa a gla'mö a ‑nɔ ‑mɔmɔɔ, Simɔɔ Piɛlɩ a ‑daayu Adlee, ɔ lɛ naa: 9 «‑Atʋ, nyɩbhɛlʋyu ‑bhlʋ ‑wʋmö dɛ'ɛ, ɔ ‑su 'fɔlɔbhï ngbï, 'n zibhïya 'sɔ. ‑Maa
         nɩkpa 'kɔkɔmlɛ nɩ a dɔ'wʋ, lile bhä da'a ‑a?» 10 Zezwii lɛ naa: «A nɩ 'nyɛ nɩkpa 'wuë 'dɩ, wa nɩ glɩ dʋdʋ 'wʋ sɛ.» ‑Lɛ a ‑putukwëa
         nɛnɩ a nɛnɩɛ zaa, 'mö wa glɩɛ ‑gömö sɛ. Wa 'wuë, wa ‑bhli nɩkpa a 'dwi kʋgbä'sɔ
         nɩkpa a gwlɩ kʋgbä (5.000) a sɛ.+11 Wa glɩɛ sɛ 'wëë, 'n Zezwii yiɛ 'fɔlɔɔ 'wʋ 'libhï, ɔ bhälɩɛ wʋ za Lagɔ 'wëë,
         ‑wa glɩɛ ‑lɛ 'wuë, 'n ɔ yuënyɩɛ dilanɩ, zibhïï kökä, sɛ wa yɩbhää wa 'kä
         lii, 'n ɔ yuënyɩɛ ‑sɩbhä dilanɩ. 12 Wa 'wuë, wa lʋä 'wëë, 'n Zezwii yiɛ 'ɔ ‑gänɩwaa 'dɩ 'nyɛ nɩɩ: «Lilea wa sɩɛnɩɛ,
         a nɩ 'libhëa, a 'ka 'wlu 'yɩbha, a tɩa nyimo.» 13 'Fɔlɔbhï ngbï ‑kpɔ 'la wa liɛ, yɩ kïbhïï ‑yɩ tʋʋä 'wʋʋ, 'n wa yiɛ 'libhï. Yɩ
         yie ‑käkö kʋgbä'sɔ. 14 Nɩkpaa 'yɩɛ zɩzɛ 'la Zezwii 'pää 'ylɩmöö, wa lɛ naa: «'Ɔɔ! Lagɔ 'a 'möbhïlanɩnyɔɔ ‑ɔ 'kä a‑a mä'ä 'pɩwʋ yii, mɔɔ ‑tiamö dɛ'ɛ.» 15 Wa nʋä sa'aa, 'n Zezwii yiɛ sɛ yɩbhlɩmanɩ nɩɩ, wa yɩbhä wa 'kɔ wa 'bhlɩlowli 'wʋ
         'zʋa. 'N ɔ yuëë ‑sɩbhä a za ‑gäga ‑sɛ, 'n ɔ yiɛ ɔ 'yize ‑mä ‑gäga 'la ‑bhlʋ
         ‑kpɔ 'wlu mö.Zezwii yɛ ‑lɛ 'nyu 'klʋ nɛmönɩ(Matie 14.22-33; Maakö 6.45-52)16 ‑Kidosɛ ghlɛɛ, 'n Zezwii 'a ‑gänɩwaa yiɛ ‑mä 'nyu 'kɔdʋ 'la yɔwʋ mö. 17 'N wa yiɛ 'gɔlʋ 'wʋ 'libhï, wa 'kä nyuu 'tʋ, wa 'kä ‑mä Kapɛnaɔmö 'bɩwʋ mö.
         Wa ‑wʋ mö dɔ'wʋ, 'n swe yiɛ ylu, ‑maa Zezwii 'nuëë ‑bhlɛ 'bɩwʋ mö 'yize. 18 'N 'vuu 'kɔdʋ yiɛ yi. Wʋ za, nyuu gwɩ wʋ gwɩɛ tenyii. 19 Wa yɛ mö ‑këë, wa yɛ 'kwili ngbï, gbʋplʋ a sɛ bhli. Wa lɛ zʋ a sɛ'ɛ cuu, Zezwii
         mɔɔ yi ‑mä. Ɔ nɛmönɩ ‑lɛ 'nyu 'klʋ, ɔ ‑wʋ 'wa gɔlʋʋ yinɩ dɔ'wʋ. 'N nganɔ yuëë
         köbhä. 20 Zezwii lɛ naa: «Nganɔ nɩ tanyɩ 'lɩbhä, ‑maa ‑amöä.» 21 Wa lɛ 'kɔ 'wʋ 'libhï cuu, 'n gɔlʋʋ yiɛ dɛ wa mö a‑a a kïkëa köbhä.Nɩkpaa Zezwii 'nyɛ a‑a 'fɔlɔɔ wa tɛlɔ sɛ22 Nɩkpaa a ‑bʋbʋʋ ‑wa tʋʋ a‑a ‑mä nyuu a kïkë ‑mä'la ‑gömöö, zlɩ zɩɛ, wa ‑yi
         sɛ nɩɩ, 'gɔlʋ ‑bhlʋ cuu, mʋʋ ‑wʋ a‑a ‑lɛ 'nyugbë 'wʋ, 'mö Zezwii 'a ‑gänɩwaa 'libhïä 'wʋ, 'n wa yiɛ mö. Wa ‑yi'ɛ sɛ nɩɩ, Zezwii 'nɩɛ ‑mä gɔlʋʋ mö ‑gbälɛmö,
         ‑maa 'ɔ nɩkpaa a 'yize mʋa möä. 23 Wa glɩ ‑bhlɛ dɛɛ Zezwii bhälɩnɩ a‑a Lagɔ 'wë 'n ɔ yuë a‑a 'fɔlɔɔ dilanɩɩ, 'n gwälɩ
         ‑mimii yɩɛ ‑mä Tibeliadɩ 'bhöönɩ 'n yɩ yiɛ yi. 24 Nɩkpaa yɩbhlɩnɩɛ sɛ nɩɩ, Zezwii ‑nyɛ 'ɔ ‑gänɩwaa 'sɔ 'nɩɛ ‑mä ‑wa yiɛ jijo'wʋ ‑wʋʋ,
         'n wa yiɛ ‑mä gwälɩ 'la 'mö ‑gbälɛ, 'n wa yiɛ ‑mä Kapɛnaɔmö mö, wa 'kɔ ‑mä
         yɩlɩ.Lilea ‑a nyɛɛ ‑tiamö a ‑bhölɩbhölɛ25 Wa möä, ‑mä nyuu a kïkë ‑mä'la ‑gömö, 'n wa yiɛ ‑mä Zezwii ghlɩnɩ, wa lɛ
         naa: «'Ɔ! ‑Atʋ, ‑zlɩmɛ ‑n yi a bhä mä'ä 'nɩ? 26 Ɔ lɛ naa, ‑tiamö n nyanyɩɛ dɛ'ɛ 'dɩ nɩɩ, 'fɔlɔɔ n 'nyanyɩɛ 'n a yiɛ li 'n a yiɛ lʋʋ,
         wʋ za a tɛlɩɩɛ sɛ cuu, ‑maa zɩzɛli n ‑bhɛɛ, sɛ yɩ sɛɛ zɛmöö, a'aa ‑bhlɛ ‑sɩbhä
         'mö 'nʋ. 27 Lilea ‑a glɩnɩɛ nylii, a za a nɩ tɩ yɔlɔ, ‑maa lilea ‑a nyɛɛ nɩkpɛ 'kwadlɩ a ‑bhölɩbhölɛɛ,
         a za a nɩ yɔlɔ a 'ka ghlɩ. ‑Lɛ a lile 'la, Nɩkpɛ a 'Yu, ‑ɔnyɩ wɛlɩɩ ɔ dɩba Lagɔ 'zʋä kɛ ‑gömöö, mɔɔ 'kanyaa 'nyɛ.» 28 Ɔ gbää sa'aa, wa lɛ naa: «Zaa, ‑lii Lagɔ yɩbhää ‑a nɩ nʋʋ, sʋlʋnɩnyi.» 29 Ɔ lɛ naa: «‑Lu ‑bhlʋ Lagɔ yɩbhää a nɩ nʋ cuu, muä nɩɩ, ‑mɔ ɔ tieanyɩɛ 'wʋʋ, a nɩ
         kɔ dlɩ 'wʋ.» 30 Wa lɛ naa: «Zaa, zɩzɛ ‑mɛ ‑n 'kä bhä dɛ'ɛ ‑aa 'yila 'klʋ 'pänɩ ‑a 'kä bhä 'ylɩmö,
         a‑a ‑kamö bhä dlɩ 'wʋ ‑kä 'nɩ? 'Saa‑lu ‑mu ‑n 'kä bhä nʋ? 31 ‑Aa dɩbawa a dɩbawa, wa ‑wʋ a‑a mä 'muse 'klʋʋ, Lagɔlilea wa laa maanɩ 'mö wa li a‑a. Sɛ'ɛ yɩ cɛlɩɛ ‑mä Lagɔbɔgʋʋ 'mö nɩɩ: Lilea ‑a 'bhöönɩɛ ‑mä ghäyɩ 'wʋʋ, 'mö ɔ 'nyʋä a‑a.+»32 Zezwii lɛ naa: «‑Tiamö n nyanyɩɛ dɛ'ɛ 'dɩ nɩɩ, Moyizɩ mɔɔ 'nanyɩɛ a lilea ‑a 'bhöönɩɛ
         ‑mä ghäyɩ 'wʋ 'nyɛ, ‑maa na dɩba Lagɔ mɔɔ 'nyanya a‑a. Mɔɔ nyanyɩ'ɛɛ zɩ'ɛ dɛ'ɛ ‑mä
         ghäyɩ 'wʋ a ‑tiamö a lilea. 33 Nyɩasɛ n'n‑ä ‑sɩbhä gbä, ‑maa ‑ɔ 'bhöönɩɛ Lagɔ dlɩ 'möö, mɔɔ glɩnɩɛ lilea Lagɔ
         nyɛɛ nɩkpa, mɔɔ nyɛɛ 'bhlɩbhëa ‑bhölɩbhölɛ.» 34 Ɔ gbää sa'aa, wa lɛ naa: «'Ɔ! ‑Alowli, ‑lɛ a lile 'la, nyɩanya 'kwädlɩ.» 35 Zezwii lɛ naa: «‑Amöä dɛ'ɛ, ‑amöö glɩnɩɛ lilea ‑a nyɛɛ nɩkpɛ ‑bhölɩbhölɛ. Nɩkpɛ
         a ‑mɔ ‑kaa yinɩ, ngɔmʋ 'naa 'kɔ 'lɩbhä 'lɩlɩlɩ, ‑ɔ ‑kaa dlɩ 'tɛɛnɩ, 'nyutʋ 'naa 'kɔ
         'lɩbhä 'lɩlɩlɩ. 36 ‑Maa sɛ'ɛ n gbää nɩɩ, abhʋa abhlɩ, a yɛ 'na nʋnʋlii 'ylɩmö, ‑maa a'aa 'yɩbhä a
         ‑kaa dlɩ 'wʋ ‑kä.37 Nɩkpaa 'wuë na dɩba Lagɔ nyɩaaa wa ‑yii yinɩ. ‑Ɔ ‑kaa yinɩɩ, 'naa 'kɔ kpëti. 38 Ɛ'ɛ ‑bhö nyɩasɛ, ‑maa n 'bhööä ‑mä ghäyɩ 'wʋ 'n n yiɛ mä'ä dʋdʋ 'wʋ yii, 'na
         'saa n yɩbhää, n 'kʋ nʋ a za, nza n'n‑ä yi. ‑Maa Lagɔ ‑ɔ tieaaa, 'ɔ 'saa ɔ yɩbhää
         n 'kʋ nʋ a za, nza n yiɛ. 39 ‑Ɔ tieaaa, 'ɔ sɛ ɔ yɩbhää ‑sɩbhä ma‑a nɩɩ: Nɩkpaa 'wuë ɔ nyɩaaa, n nɩ tɩ wa gla'mö
         a ‑bhlʋ a'bhë tɩ. ‑Maa ‑zlɩ 'pɩwʋ a 'ylibhɩɛzlɩɩ ‑kä ghlɛɛ, wa 'wuë n nɩ gölʋä,
         n 'kʋä glu ‑sɛ. 40 Na dɩba Lagɔ, sɛ'ɛ ɔ 'yɩbhää nɩɩ, nɩkpaa 'wuë ‑wa ‑kaa 'ɔ yuu 'mö yɩbhlɩnɩ 'n
         ‑wa ‑kaa dlɩ 'wʋ ‑kää, 'pɩwʋ mää 'naa 'kää 'yli bhɩɛ, wa nɩ ghlɩ ‑mä.»41 'Kïbhëa Zezwii nʋä nɩɩ: «‑Amöö glɩnɩɛ lilea ‑a 'bhöönɩɛ ‑mä ghäyɩ 'wʋ,» a'aa
         Zwiiföwaa dlɩ yɔwʋ nɛnɩ, nza wa 'ngungwanɔɔ zɛmö. 42 'N wa nʋä nɩɩ: «‑Nn'nn! Ɛ'ɛ ‑bhö ɔ da'a Zɩzɛɛfʋ ‑yowli Zezwii mɔ ‑a? ‑A yi yɩ ɔ
         dɩba ‑nyɛ ɔ ‑da 'sɔ nɩɩ, sɛ yɩ ‑wʋ ɔ 'mö, 'n ɔ nʋ bhä nɩɩ, Lagɔ dlɩ 'mö ɔ 'bhöönɩ
         'nɩ?» 43 Zezwii lɛ naa: «A nɩ tɩ 'fʋ 'ngungwa. 44 ‑Maa nɩkpɛ 'nɩɛ bhɛnɩ ɔ ‑kaa yinɩ, 'n na dɩba ‑ɔ tieaaa, ɔ'bhë mɔɔ ‑nɩ'mɔ 'wʋ wäzɩɩ.
         ‑Mɔ ɔ wäzɩɩɛ 'wʋʋ, 'pɩwʋ a 'ylibhɩɛzlɩɩ ‑kä ghlɛɛ, n yo gäla ɔ 'kɔ glu ‑sɛ. 45 Lagɔ 'a 'möbhïlanɩwaa a 'bɔgwɩɩ 'mö, sɛ'ɛ yɩ cɛlɩɛ ‑mä nɩɩ: ‑Ɔ ‑pʋnɩɛ dɩba 'a 'cɩawɛlɩɩ 'yukwli, ‑ɔ ngwliɛ 'wʋʋ, mɔɔ yinɩɛ.+46 N ‑kä ‑sɩbhä gbää, mɩɩ 'nɩɛ zɛmö ‑sɛ nɩɩ, nɩkpɛ yɛ tɛkäsɛ na dɩba Lagɔ 'ylɩmö.
         Ɔ 'bhöönɩɛ ‑mä na dɩba Lagɔ yɔwʋʋ, ɔ 'yize mɔɔ kɔɔ 'ylɩmö.47 Tiamö n nyanyɩɛ dɛ'ɛ 'dɩ nɩɩ, ‑ɔ ‑kaa dlɩ 'tɛɛnɩ, ɔ yɛ 'kwädlɩ a ‑bhölɩbhölɛɛ
         ghlɩ 'wë. 48 ‑Amöö glɩnɩɛ lilea ‑a nyɛɛ ‑bhölɩbhölɛɛ. 49 A dɩbawa a dɩbawa ‑wa linɩ a‑a ‑mä 'muse 'klʋ Lagɔlilea wa laa maanɩ, wa yɛ 'ku.
         50 ‑Maa lilea ‑a 'bhöönɩɛ ‑mä Lagɔ dlɩ 'möö, 'mö nɩkpɛ ‑kä lii, ma‑a 'kää 'nglɩ
         ‑kä ɔ 'kä 'kwädlɩkwädlɩnɩ ‑bhölɩ. 51 ‑Amöö glɩnɩɛ lilea ‑a 'bhöönɩɛ Lagɔ dlɩ 'mö ‑a nyɛɛ ‑bhölɩbhölɛɛ. ‑Ɔ ‑kä ‑lɛ
         a lile 'la lii, 'kwädlɩ ɔ 'kää ‑bhölɩ. Lilea n 'kää 'nyɛɛ, 'na kpökpaa ma‑a.
         'Mö n 'kää 'bhlɩbhëa 'nyɛ, wa 'kä 'kwädlɩ ‑bhölɩ.»52 Ɔ gbää sa'aa, 'n Zwiiföwaa yiɛ tenyii kïbhë 'la 'mö kpɛnɩ, wa lɛ naa: «‑Nn'n!
         Nɩkpɛ ‑mɔ nɩ, sɛ ɔ ‑kanyɩ bhä 'ɔ kpökpaa 'mönyɛmönyɛmö ‑a 'ka li 'nɩ?» 53 ‑Maa Zezwii lɛ naa: «‑Tiamö n nyanyɩɛ dɛ'ɛ 'dɩ nɩɩ: Nɩkpɛ a 'Yu, 'ɔ kpökpaa, a 'na
         li, 'ɔ dluu, a 'nu 'nɩmää, a 'naa 'kä ‑bhölɩbhölɛ ghlɩ. 54 ‑Maa ‑ɔ ‑kä 'na kpökpaa li, ‑ɔ ‑kä 'na dluu 'nɩmää, ɔ yɛ 'kwädlɩ a ‑bhölɩbhölɛɛ
         ghlɩ. ‑Sɩbhä a za, pɩwʋ ‑ma nɩ a 'ylibhɩɛzlɩɩ ‑kä ghlɛɛ, n yo gäla n yo glu ‑sɛ.
         55 Ɛ'ɛ ‑bhö nyɩasɛ, ‑maa 'na kpökpaa, ‑tiamö a lilee 'n 'na dluu, ‑tiamö a nʋä.
         56 Nza n gbää nɩɩ, ‑ɔ ‑kä 'na kpökpaa li, ‑ɔ ‑kä 'na dluu 'nɩmää, 'wʋ ɔ ‑glaaa,
         'n n ‑nyɔɔ ‑wʋnɩɛ 'wʋ. 57 Na Dɩba ‑ɔ tieaaa, ɔ ‑bhölɩ. Mɔɔ kää 'nglɩ 'n n ‑bhölɩɛ. Sɛ bhlʋ ‑kpɔ 'la, nɩkpɛ
         a ‑mɔɔ liɛ 'na kpökpaa, ‑sɩbhä ɔ 'kää na 'nglɩ 'mö ‑bhölɩ. 58 Lilea ‑a 'bhöönɩɛ Lagɔ dlɩ 'möö, sa'a ‑sɩbhä a ‑wʋä. ‑Ma a dɩbawa liɛ 'n wa
         kuä, 'mö a ‑nyɛɛ 'nɩɛ 'wlʋnɩ. Lile 'la, nɩkpɛ a ‑mɔ ‑kaa lii, 'kwädlɩkwädlɩnɩ
         ɔ 'kää ‑bhölɩ.» 59 Wɛlɩ 'la 'wuë, ‑mä Kapɛnaɔmö a Lagɔbuduu 'mö, ‑mä ɔ 'cɩanuënyɩɛ.Wɛlɩɩ ‑yɩ nyɛɛ 'pɩwʋ mää 'naa 'kää 'yli bhɩɛɛ60 Nɩkpaa ‑wa ‑gänɩ a‑a Zezwii 'a wɛlɩɩ, wa gla'mö a ‑mumuë a ‑bɛ, wa ‑pʋnɩɛ 'ɔ wɛlɩ
         'la 'yukwlii, wa lɛ naa: «'Ɔ! Wɛlɩ nɩ ɔ bhïlaa dɛ'ɛ, 'mö yɩ 'tɛɛ tenyii, ‑ɔ bhɛnɩ
         bhä ɔ 'kɩ 'klʋkpamö zʋ 'nɩ?» 61 Zezwii yɩbhlɩnɩɛ wa dlɩpäsaa, ɔ lɛ naa: «Kïbhëa n bhïlaa da'aa, ma‑a 'tɛɛnanyɩ
         bhä tenyii kɛ'mö ‑a? 62 Zaa, Nɩkpɛ a 'Yu, mä ɔ ‑wʋ a‑a ghäyɩ 'wʋ, ‑zlɩ a ‑kɔɔ 'wʋ yɩlɩ ɔ ‑kä ‑mä 'bɩwʋ möö, sɛ a 'kä
         yɩa'a gbä? 63 Nɩkpɛ 'kä ‑bhölɩbhölɛ ghlɩ a dɔ'wʋ, Lagɔ 'a 'Wugɔmʋʋ mɔɔ kää 'nglɩ. ‑Maa 'saa
         'wuë 'bhöönɩɛ nɩkpɛ 'mö, mɩɩ 'naa 'kä 'nglɩ ‑kä. Wɛlɩ 'la n 'nyanyɩɛ, Lagɔ 'a
         'Wugɔmʋʋ 'mö yɩ 'bhöönɩɛ 'mö, mɩɩ 'kää ‑bhölɩbhölɛ 'nyɛ. 64 ‑Maa ‑sɩbhä yɩ ‑wʋ 'mö, a gla'mö a ‑mumuë 'niɛ dlɩ 'wʋ ‑kä.» Nyɩasɛ Zezwii 'nɩɛ
         sa'a gbä, ‑maa, ‑wa ‑gänɩ a‑a 'ɔ wɛlɩɩ, wa 'wuë a gla'mö, ɔ ‑yi a 'kwädlɩ ‑muë
         'nɔ dlɩ 'wʋ ‑kä 'n ɔ ‑yi a 'yɛ, ‑ɔ 'kɔ zɩkö tʋ kunɩɩ, nza ɔ gbää ‑sɩbhä. 65 ‑Lɛ ‑gömö, 'n ɔ yi'ɛɛ nɩɩ: «Sa'a a za n 'nyanyɩ a‑a 'dɩ nɩɩ, nɩkpɛ a'bhë, 'n Lagɔ
         'nɩ gbää, ɔ'ɔɔ bhɛnɩ ɔ ‑kaa yinɩ.» 66 ‑Maa 'bhöönɩa'a da'a, ‑wa ‑gänɩ a‑a Zezwii 'a wɛlɩɩ, wa gla'mö a ‑nʋä a ‑bɛ,
         'n wa yoo 'bɩwʋ 'bhöö.67 Wa möä 'wëë, 'n Zezwii yiɛ 'ɔ ‑gänɩwaa kʋgbä'sɔ ‑kpɔ nimï 'yɩbhä nɩɩ: «Abhʋa
         a 'naa, a yɩbhä bhä a 'kä 'mämö ‑a?» 68 'N Simɔɔ Piɛlɩ yiɛ gbʋ ‑dɩ, ɔ lɛ naa: «‑Alowli, ‑na'a bhïlawɛlɩɩ mɩɩ nyɛɛ 'kwädlɩ
         a ‑bhölɩbhölɛ. ‑A ‑kamöa'a yɔwʋ 'bhöö, ‑mɔ ‑a 'kä bhä ‑mä ghlɩ 'nɩ? 69 ‑Sɩkaa a dɔ'wʋ, ‑a kɩ dlɩ 'wʋ 'n ‑a ‑yi'ɛ sɛ nɩɩ, ‑ɔ ‑wʋ 'wlɩlɩ, Lagɔ tie, mö ‑n
         glɩnɩɛ.» 70 Piɛlɩ gbää sa'a 'wëë, Zezwii lɛ naa: «A kʋgbä'sɔ ‑kpɔ, nanyɩgäsɛ ‑amöö 'nanyɩɛ
         bhä'ɛ ‑lɛ ‑sɛ? ‑Maa ‑sɩbhä yɩ ‑wʋ 'mö, a gla'mö a ‑nɔ ‑bhlʋ, Sataa a ‑nɔ ɔ glɩnɩɛ.»
         71 Zezwii gbää sa'aa, Simɔɔ Yisikalio ‑yowli Zwidaa 'mö ɔ gaaa. Nɩkpɛ 'la, ‑ɔ glɩnɩmöä
         ɔ ‑nʋa kʋgbä'sɔ ‑kpɔ a gla'mö a ‑nɔ ‑bhlʋʋ, mɔɔ 'kɔɔ zɩkö 'ɔ ‑gblɩwaa kä'mö plɩnɩ.
         
            
               	fälɛgö a gwlɩ kʋgbä: Wa mä'a a dɔ'wʋ, ‑lɛ a 'tɛnyɩ 'la 'mö, fälɛgïyi ‑bhlʋ, 'ylɩ ‑bhlʋ a libho a 'pɛnaa.

               	Wa'aa ngwlɩɩ ‑nyɛ yuëa 'sɔ zɛlɩmö.

               	Soomö 78.24; Ɛzoodɩ 16.4-36.

               	Ezayii 54.13.

Zezwii a ‑daayuë a'bhï 'nɔɔ dlɩ 'wʋ ‑kä71 Yɩ 'plɩɛ sa'a 'wëë, 'n Zezwii yiɛ ‑mä Galilee a ‑gwlɩɩ 'wʋ bi. ‑Maa ‑mä Zwidee,
         ɔ'ɔɔ 'yɩbhä ɔ 'kä ‑mä 'sibhë. Ɛ'ɛ ‑bhö nyɩasɛ, ‑maa ‑mä a Zwiiföwaa 'a 'kädɩɩ,
         wa tɛlɩ sɛ wa 'kɔ 'lɩbhä ɔ 'kä 'ku. 2 ‑Lɛ a 'tɛnyɩ 'la 'mö, Zwiiföwaa a 'fɛtɩ ‑bhlʋ, wa laa ‑gligbïzɛmöglɩfɛtɩɩ, ɛ ylɩɩ
         yɛ 'dio. 3 'N Zezwii a ‑daayuë yoo 'dɩ 'nyɛ nɩɩ: «‑Sɔ 'wʋ ‑n 'kä ‑mä Zwidee mö, nzɩɩ ‑wa
         ‑gänɩɛ ‑na'a wɛlɩɩ, wa 'kä ‑na'a nʋnʋlii 'ylɩmö. 4 ‑Maa nɩkpɛ ‑kä ɔ 'nglɩ 'kä mö nʋʋ, ɔ'ɔɔ ɔnyɩ ziza. Zaa, zɩzɛ ‑n pää 'yizee, mö
         ‑n 'kɛ ‑mä 'pänɩ, 'bhlɩbhë ‑kamö 'ylɩmö.» 5 Nyɩasɛ ɔ ‑daayuë 'nɩɛ ‑sɩbhä gbä, ‑maa wa'bhï wa 'nɔɔ dlɩ 'wʋ ‑kä.6 ‑Maa Zezwii lɛ naa: «'Na 'tɛnyɩ 'nɩɛ ‑bhlɛ ghlɛ. Abhlɩ, 'a dɔ'wʋ, 'tɛnyɩ 'wuë nɛnɩ
         ɛ nɛnɩɛ. 7 Mä'ä 'pɩwʋ a nɩkpaa, sɛ n nʋä nɩɩ 'wa nʋnʋlii 'zoku yɩ glɩnɩɛ a za, ‑gblɩ wa ‑gblɩɩɛ.
         ‑Maa abhʋa abhlɩ 'wa 'nanyɩɛ ‑gblɩ. 8 ‑Sɩbhä a za, 'fɛtɩ 'la, a nɩ mɛ abhlɩ 'wʋ, ‑maa ‑amö na a, n'n‑ä n 'kɛ 'wʋ 'mämö.
         ‑Maa sɛ'ɛ n gbää nɩɩ, 'na 'tɛnyɩɩ 'nɩɛ ‑bhlɛ ghlɛ.» 9 Ɔ 'nyʋää sa'a 'dɩ 'wëë, 'n ɔ yiɛ ‑mä Galilee tʋʋ.Zezwii yɛ ‑gligbïzɛmöglɩfɛtɩɩ 'wʋ 'mämö10 Zezwii a ‑daayuë möä 'fɛtɩ 'wʋ 'wëë, ɔ'bhë 'n ɔ yiɛ 'wʋ ‑sɔ, 'n ɔ yiɛ ‑mä 'mämö.
         Ɛ'ɛ ‑bhö nɩkpa a yila 'klʋ, ‑maa zizolɩ 'mö. 11 Wa ‑wʋ 'fɛtɩ ‑sɛ dɔ'wʋ, 'n Zwiiföwaa 'a 'kädɩɩ tɛlɔɔ sɛ 'n wa nʋä: «Nɩkpɛ 'la,
         dɛ a'bhë ɔ ‑wʋ bhä 'nɩ?» 12 ‑Maa nɩkpaa ‑wa yiɛ 'fɛtɩ ‑sɛɛɛ, wa bäbätɛ 'ngungwa Zezwii a gbʋ 'mö. ‑Mumuë nʋ:
         «Nɩkpɛ 'la, nɩkpɛ a ‑nɩkpɛɛ.» ‑Mumuë nʋ: «N'nn! Nɩkpa ɔ nyimaa 'wlumö.» 13 Sa'a wa 'ngungwaa, ‑maa ‑ɔ 'kää nɩkpabhë a 'yila 'klʋ Zezwii a dɛ gbëaa bhïlaa,
         ɔ'ɔɔ ‑bhölɩ. Ɛ'ɛ ‑bhö nyɩasɛ, ‑maa Zwiiföwaa 'a yukugänɩwaa 'mö wa guä.14 'Fɛtɩ yɛ jijo'wʋ a sɛ ghlɛ, 'n Zezwii yiɛ ‑mä Lagɔbudu 'Kɔdʋʋ 'mö mö, 'n ɔ yiɛ nɩkpa Lagɔwɛlɩɩ 'cɩa. 15 Ɔ ‑wʋä bhïla dɔ'wʋʋ, Zwiiföwaa nglii yʋää, 'n wa nʋä: «Nɩkpɛ ‑mɔ nɩ, wa 'nɔ
         yɩ tɛkäsɛ Lagɔ 'a wɛlɩɩ a 'bɔgʋʋ 'cɩa nɩɩ, sɛ ɔ wɛlɩ ‑wʋ ɔ 'mö, 'n ɔ ‑yi bhä sa'a
         Lagɔ 'a wɛlɩɩ 'nɩ?» 16 Wa nʋä sa'aa, Zezwii lɛ naa: «'Na Lagɔwɛlɩɩ n bhïlaa, ‑amö yɩ'ɩɛ 'mö 'bhöönɩ,
         ‑maa ‑ɔ tieaaa, 'mö yɩ 'bhöönɩɛ 'mö. 17 'Saa nɛnɩɛ Lagɔ dlɩ yɔwʋʋ, nɩkpɛ ‑mɔ ‑kä 'yɩbhä ɔ 'kɩ nʋʋ, 'na 'cɩacʋʋ nɩ, Lagɔ
         'mö wʋ ‑kä 'mö 'bhöönɩ, ɔ yi yɩbhlɩnɩ, 'n ɛ ‑kä'ɛ nanyɩ a nglɩ möö, ɔ yi'ɛ
         yɩbhlɩnɩ. 18 Nɩkpɛ a ‑mɔɔ bhïlanɩɛ ɔnyɩ a 'nglɩ 'möö, ɔnyɩ a 'nglɩ ɔ tɛlɩɛ sɛ. ‑Maa nɩkpɛ a
         ‑mɔɔ tɛlɩɛ ‑ɔ tioo a 'nglɩ sɛɛ, ‑sɩbhä a nɩkpɛ 'la, ɔ 'yize mɔɔ ‑wʋä gbëaa 'mö.
         19 Moyizɩ a'bhë mɔɔ sʋlʋnanyɩɛ Lagɔ 'a Gböö. ‑Sɩbhä yɩ ‑wʋ 'mö, ‑maa, a gla'mö
         a ‑nɔ ‑bhlʋ a 'yize, sɛ yɩ gbää, ‑ɔ nɛmöö ‑sɩbhä, ɔ'ɔɔ ‑bhölɩ. Zaa, sɛ yɩ ‑wʋ
         ɔ 'mö 'n a tɛlɩ bhä sɛ a ‑kaa yɩ za 'lɩbhä 'nɩ?»20 Zezwii gbää sa'aa, wa lɛ naa: «zuzukwëzokwëë ‑n kää ‑gömö. ‑Ɔ tɛlɩ bhä ‑na 'kwie sɛ 'nɩ?» 21 Wa nʋä sa'aa, Zezwii lɛ naa: «‑Lu ‑bhlʋ 'tɩɩ 'mö n nʋä ‑gwlɛnɩzlɩ, 'n yɩ yeanyɩɛ
         'klɛ 'lɩbha. 22 Moyizɩ mɔɔ sʋlʋnanyɩɛ 'wʋdɩdɛ a Gböö. Yɩ za, ɛ yi ‑gwlɛnɩzlɩ ‑kë, a dɩ nɩkpɛ 'wʋ.+ ‑Tiamö abhlɩ Moyizɩ mɔɔ 'nɩɛ a ‑lɛ a 'wʋdɩdɛ 'la tɛɛ, ‑maa ‑aa dɩbawa a dɩbawa mʋa
         tɛɛ. 23 Zaa, sɛɛ Moyizɩ gbää, a 'käa ‑sɩbhä 'klʋkpamö zʋ a za, ɛ yi ‑gwlɛnɩzlɩ ‑kë,
         'n a ‑kä nɩkpɛ 'wʋ ‑dɩɩ, sɛ yɩ ‑wʋ ɔ 'mö, n yɛ na a ‑gwlɛnɩzlɩ nɩkpɛ yɛmanɩ 'lɩlɩlɩ
         a za, 'n a 'pänɩɩ bhä 'klɛ yɔwʋ 'nɩ? 24 A ‑kä wɛlɩ 'mö ‑dɩnɩɛ yii, a nɩ ti 'klʋ 'bhïbhlinɩ, ‑maa a nɩ yilii 'mö 'tɩɩ,
         a 'kɩ 'mözlʋnɩsɛ 'mö ‑dɩnɩ.»‑Ɔ tie bhä Zezwii?25 Zeluzalɛɛmö a nɩkpa ‑mumuë, wa lɛ: «'Ɔ! Nɩkpɛ wa tɛlɩ a‑a sɛ wa 'kä 'lɩbhää,
         ɛ'ɛ ‑bhö bhä dɛ'ɛ mɔ ‑a? 26 A 'yoo ‑ka 'ylɩmö, ɔ bhïlanɩ ‑zijleplukwë 'mö 'n wa'a ‑doo gbʋ 'wʋ. Zaa, ‑a'a
         'yukugänɩwaa, wa kɔ bhä wabhlɩ Puënyɔɔ Lagɔ ‑sɛɛ ‑lɛ 'mö yɩbhlɩnɩ ‑a? 27 'Lɩlɩlɩ a dɔ'wʋ, Puënyɔɔ Lagɔ ‑sɛɛ ‑lɛ, ɔ ‑kä 'yli 'wlʋʋ, ‑bɛ 'naa 'kä a yɩ ɔ 'bhöönɩ
         dɛ ‑yi la, ‑maa nɩkpɛ ‑mɔ nɩ ɔbhlɩ, ‑a ‑yi ɔ 'bhöönɩdɛ.»28 ‑Maa Zezwii ɔbhlɩ, ɔ ‑wʋ ‑mä Lagɔbudu 'Kɔdʋʋ 'mö nɩkpa 'cɩa dɔ'wʋ, 'n ɔ yiɛ wɛlɩ ghäyɩ 'pä, ɔ lɛ naa: «'Lɩlɩlɩ a dɔ'wʋ, 'saa
         n glɩnɩɛ ‑tiamö, a ‑yuu bhä? Dɛ n 'bhöönɩɛ, a ‑yi bhä ‑lɛ ‑a? Nanyɩ a 'nglɩ 'mö
         n'n‑ä yinɩ. ‑Ɔ tieaaa, mɔɔ ‑wʋä dlɩ'wʋkäsɛ, ‑maa a 'nɔɔ'ɛ mä'ä ‑yi 'yɛ. 29 ‑Amö na a, ɔ dlɩ 'mö ‑mä n 'bhöönɩɛ, mɔɔ tieaaa zaa, n ‑yoo.»30 Sa'a ɔ 'nyʋää 'dɩ. ‑Sɩbhä a za, wa yɩbhä wa 'kɔ köbhä. ‑Maa, wa gla'mö a nɩkpɛ
         ‑mɔɔ 'kɔɔ kɛ 'wʋ fää, ɔ'ɔɔ ‑bhölɩ. Ɛ'ɛ ‑bhö fʋ, ‑maa 'ɔ 'tɛnyɩ a'bhë, ɛ'ɛɛ ‑bhlɛ
         ghlɛ. 31 ‑Maa nɩkpa a ‑bʋbʋʋ gla'mö, ‑bɛ nglu 'wʋ wa 'kɔ dlɩ 'wʋ ‑kä. Sɛ'ɛ wa nʋä nɩɩ: «Puënyɔɔ
         Lagɔ ‑sɛɛ ‑lɛ, ‑ɔ 'kää yii, ɔ yi bhä zɩzɛ 'pä, ɔ yi ‑mɔ nɩ 'wʋ zi ‑a?»32 Sɛɛ nɩkpaa 'ngungwaa Zezwii a gbʋ 'möö, 'n Falizɩɛwaa yiɛ ‑sɩbhä 'nʋ. Wa ‑nyɛ Lagɔbʋbɔwaa a 'kifiea 'sɔ, 'n wa yiɛ 'wa ‑kʋkʋwa ‑mumuë tie wa 'kɔ köbhää mö. 33 'N Zezwii yuëë 'dɩ 'nyɛ nɩɩ: «N ‑wʋanyɩɛ ‑bhlɛ dɛ'ɛ jijo'wʋ 'ylɩya nɩ 'mö, yɩ ‑kä
         'plɩ 'wëë, ‑ɔ tieaaa, ‑mä ɔ yɔwʋ, 'n n 'kää ‑mä mö. 34 A ‑yii sɛ tɛlɩ, ‑maa a 'naa ‑kaa ghlɩ. Ɛ'ɛ ‑bhö nyɩasɛ, ‑maa dɛ n 'kää möö, a'aa
         bhɛnɩ a 'kä ‑lɛ mö.» 35 Zezwii gbää sa'aa, 'n Zwiiföwaa 'yɩbhäyɩbhänɩɛ wa 'yize nimï nɩɩ: «'Ɔ! Dɛ ɔ
         'kä bhä sa'a mönɩ, a‑a 'naa 'kɔ bhä ghlɩ 'nɩ? ‑A'bhɩa Zwiiföwa ‑muë'la ‑wa mlɩnɩɛ
         ‑mä Glɛkö‑bhölɩɩ 'möö, 'mö ɔ 'kä bhä ‑mä ghlɩ 'nɩɩ? ‑Maa Glɛköwaa a'bhï,
         'mö ɔ 'kä bhä 'cɩaa mö ‑a? 36 ‑Maa zaa, wɛlɩkïbhë nɩ ɔ bhïlaa dɛ'ɛɛ, 'n ɔ nʋä nɩɩ: A ‑yii sɛ tɛlɩ, ‑maa a 'naa
         ‑kaa ghlɩ, ɛ'ɛ ‑bhö nyɩasɛ, ‑maa dɛ n 'kää möö, a'aa bhɛnɩ a 'kä ‑lɛ mö, sɛ
         a sɛ bhä zɛmö 'nɩ?»37 'Fɛtɩ a 'gbëbhlenɩzlɩɩ ‑ɛ glɩnɩɛ zlɩ 'kädɛɛ a'bhëë, 'n ɛ yia'aa ghlɛ. ‑Lɛ a zlɩ
         'la 'mö, Zezwii 'nɩgbö ‑lɛ 'fɛtɩsɛwaa a 'yila 'klʋ 'n ɔ yiɛ wɛlɩɩ ghäyɩ 'pä, ɔ
         lɛ naa: «‑Mɔ 'nyutʋ ‑kä 'lɩbhää, ɔ nɩ yinɩɩ ɔ 'kä 'nɩmä. 38 ‑Ɔ ‑kaa dlɩ 'tɛnɩɩ, 'nyudɔlwɩ a ‑mi nyɛɛ ‑bhölɩbhölɛɛ mi 'kɔɔ 'mö 'bhöönɩ. ‑Sɩbhä
         Lagɔbɔgʋʋ 'mö a wɛlɩkïbhë ‑bhlʋ gbää.» 39 ‑Maa Zezwii ‑kä 'nyudɔlwɩ a ‑mi nyɛɛ ‑bhölɩbhölɛ nʋʋ, Lagɔ 'a 'Wugɔmʋʋ ‑ɔ 'kää
         ‑wa 'tɛɛnɔɔ dlɩ ‑gömö yii, 'mö ɔ gaaa. ‑Lɛ a 'tɛnyɩ 'la 'mö Zezwii 'nɩɛ a ‑bhlɛ
         'ɔ 'ghïlinɔɔ 'wʋ 'libhï zaa, Lagɔ 'a 'Wugɔmʋʋ 'nɩɛ a ‑bhlɛ mä'ä dʋdʋ 'wʋ yi.40 Nɩkpaa a ‑bʋbʋʋ 'mö a ‑nʋä ‑mumuë ‑wa ‑pʋnɩɛ Zezwii 'a wɛlɩ 'la 'yukwlii, wa lɛ
         naa: «Nɩkpɛ nɩ, Lagɔ 'a 'möbhïlanɩnyɔɔ, ‑ɔ 'kä a‑a yii, 'mö ɔ glɩnɩɛ ‑tiamö.» 41 ‑Mumuë lɛ naa: «Puënyɔɔ Lagɔ ‑sɛɛ ‑lɛ, 'mö ɔ glɩnɩɛ.» ‑Mumuë lɛ naa: «Zaa, Puënyɔɔ
         Lagɔ ‑sɛɛ ‑lɛ, ‑mä Galilee ‑mä ɔ 'kä a bhä 'bhöönɩ ‑a? 42 ‑Maa sɛ'ɛ yɩ'ɩɛ bhä'ɛ ‑mä Lagɔbɔgʋʋ 'mö cɛlɩ nɩɩ, Puënyɔɔ Lagɔ ‑sɛɛ ‑lɛ, Daviidɩ a 'yu a 'yu ɔ 'kää glɩnɩ? Zaa, Zwidee a ‑glɔɔ Betelɛɛmö, Daviidɩ a 'bhele, ‑mä
         ɔ 'kää 'bhöönɩ.» 43 Sa'a wa nʋä, 'n wa yiɛ Zezwii a za nimï 'bhööbhöönɩ. 44 Wa gla'mö a ‑mumuë, wa yɩbhä a nyɩasɛ wa 'kɔ köbhä, ‑maa ‑bɛ 'nɔɔ kɛ 'wʋ fä.45 Nɩkpaa ‑wa mö a‑a Zezwii köbhää, 'n wa yiɛ ‑mä Lagɔbʋbɔwaa a 'kifiea ‑nyɛ Falizɩɛwaa
         'sɔ ‑wa tiuë a‑a yɔwʋ 'wlu sɩbhä. 'Kädɩ 'la 'yuëë 'ylɩmöö, wa lɛ: «'Ɔ! Nɩkpɛ
         a mö a‑a köbhää, dɛ ɔ ‑wʋ bhä?» 46 Wa lɛ naa: «Nɩkpɛ 'nɩɛ ‑bhlɛ tɛkäsɛ ɔ saa bhïla.» 47 Falizɩɛwaa lɛ naa: «A lɛ 'saa 'nɩ? Ɔ kanyɩ bhä'ɛ abhlɩ 'wlumö nyimamö ‑a? 48 ‑A'a 'yukuganɩwaa, wa ‑nyɛ ‑abhʋa Falizɩɛwaa 'sɔ, ‑aa gla'mö a ‑nɔ ‑bhlʋ a'bhë kɔ
         bhä tɛkäsɛ dlɩ 'wʋ ‑kä ‑a? 49 ‑Maa ‑muë 'la 'wuë, wa'aa Moyizɩ 'a Gböö ‑yi, zaa, ‑bhätlɩnɩ wa ‑bhätlɩnɩɛ.»50 Wa gbää sa'aa, Falizɩɛwaa a gla'mö a ‑nɔ ‑bhlʋ wa laa Nikodɛɛmö, ‑ɔ ghlɩ a 'yɛ
         'ylɩ bhlʋ 'mö ‑mä Zezwii, ɔ lɛ naa: 51 «‑A 'bhɩanyɩ, mä'ä ‑a 'bhele a dɔ'wʋ, ‑a 'nɩ nɩkpɛ a ngli a wɛlɩ 'nʋ, ‑a 'ni sasɛ
         'ylɩmö 'wëë, ‑a kä bhä ‑a 'kɔ gbʋ köbhä ‑a?» 52 Ɔ gbää ‑sɩbhää, wa lɛ naa: «‑Ɔ! Galileeyi 'la, ɛ 'kä ‑bhɩɛ ɔ 'bhele a nɩkpɛ ‑n
         glɩnɩmö. ‑N ‑kä ‑bhɛɛ, zɛlɩ sasɛ Lagɔbɔgʋʋ 'mö, ‑na'bhë ‑n 'kä sɛ yɩbhlɩmanɩ
         nɩɩ, Lagɔ a 'möbhïlanɩnyɔ ‑ɔ 'kää Galilee 'bhöönɩɩ, ɔ'ɔɔ ‑bhölɩ.» [53 Wa kpɛnɩɛ sa'a 'wëë, 'n wa yiɛ yɔwʋ ‑sɛnɩ 'n wa yiɛ 'ligbï 'mö mö.

Gbɩsɛtɛlɩnglɔɔ a wɛlɩɩ81 Zezwii ‑sɔɔ 'wʋʋ, ‑mä Olivieswii a ‑gägaa 'wlu ‑mä ɔ möä. 2 'Zɔkpɔ 'pii 'mö, 'n ɔ yiɛ ‑mä Lagɔbudu 'Kɔdʋʋ a 'ligbëa 'mö 'bɩwʋ yi. 'N nɩkpa a ‑bɛ yoo yɔwʋ yi, 'n ɔ yiɛ sɛ glɩ, 'n ɔ yuëë
         'cɩa.3 Ɔ ‑wuë 'cɩa dɔ'wʋ, Moyizɩ 'a Gböö a 'cɩawaa ‑nyɛ Falizɩɛwaa 'sɔ, wa gla'mö a ‑mumuë, 'n wa ‑nyɛ 'nglɔ ‑bhlʋ yiɛ yi. Nglɔ 'la, nɩkpɛ wa köbhänɔɔɔ
         ‑gömö. Wa yiɛ, ‑lɛ nɩkpabhë a 'yila 'klʋ, 'n wa yoo ‑lɛ 'nigba. 4 'N wa yiɛ Zezwii 'dɩ 'nyɛ, wa lɛ naa: «‑Atʋ, nglɔ nɩ, nyɩbhɛlʋ wa köbhänɔɔɔ ‑gömö.
         5 ‑A'a Gböö a dɔ'wʋ, sɛ'ɛ Moyizɩ nyɩanyɩɛ 'dɩ nɩɩ: Sɛ'ɛ a ngwlɩɩ, wa nɩ 'lɩbhʋä 'kpɩ
         'mö, wa 'kä 'ku. Zaa, sɛ ‑n gbä bhä?»6 Nyɩasɛ wa 'nɔɔ ‑sɩbhä nimï 'yɩbhä, ‑maa wa yɩbhä wa 'kɔ ‑mä 'pä, nzɩɩ wa 'kɔ
         ‑zijle 'nyɛ. Wa 'yɩbhɔɔ sa'a nimïï, 'n ɔ yiɛ 'wlu kwlinɩ, 'ɔ wïleyii 'mö, 'n ɔ
         yiɛ ‑lɛ dʋdʋ 'wʋ 'cɛlɩ. 7 Ɔ ‑wʋ 'cɛlɩ dɔ'wʋ, ‑sɩbhä wa yɩbhɔɔ nimï 'yize. 'N ɔ yiɛ 'wlu 'libhï, ɔ lɛ naa:
         «A 'wuë, a gla'mö a ‑mɔɔ 'nɩɛ ‑bhlɛ tɛkäsɛ 'nyinyloli nʋʋ, mɔɔ nɩ 'lɩbhä tɛɛ nglɔɔ
         kpiyi 'mö.» 8 Ɔ gbää ‑sɩbhä 'wëë, 'n ɔ yi'ɛɛ 'wlu kwlinɩ, 'n ɔ yiɛ ‑lɛ dʋdʋ 'wʋ 'cɛlɩ. 9 ‑Maa wa 'wuë, sɛɛ Zezwii gbää da'a a za, yɔwʋ wa ‑sɛnɩɛ bhʋlʋbhlʋ, 'kädɩɩ a'bhï
         mʋa möä tɛɛ. Sa'a ‑këë, 'n Zezwii a 'yize yiɛ ‑lɛ tʋʋ. Dɛɛ nglɔɔ 'nɩgbö a‑a,
         ɔ 'nɩgbö ‑lɛ 'yize. 10 Zezwii 'libhïä 'wluu, 'n ɔ yiɛ nglɔɔ nimï 'yɩbhä nɩɩ: «Dɛ wa ‑wʋ bhä? ‑Bɛ ‑nɩmö
         bhä gbʋ köbha ‑a?» 11 Ɔ lɛ: «Nn, ‑Alowli, ‑bɛ ‑nɩɩɛ gbʋ köbha.» Zezwii lɛ naa: «Na'bhë, n ‑nɩmö'ɛ na
         a gbʋ köbha. Zaa, mö, ‑maa tɩa'a ‑sɩkaa 'nyinyloli nʋ.»]Zezwii mɔɔ glɩnɩɛ lɩlɛɛ12 Yɩ 'plɩɛ sa'a 'wëë, 'n Zezwii yi'ɛɛ nɩkpaa a ‑bʋbʋʋ yi gö, ɔ lɛ naa: «‑Amö ‑ɔ
         ngla 'bhlɩbhë 'wʋ, ‑amöä dɛ'ɛ. ‑Ɔ ‑kaa ‑gänɩɩ, ɔ 'naa 'kä 'yuylukwë 'mö nɛmönɩ,
         ‑maa n yo 'wʋ ngäla, ɔ yi ‑bhölɩbhölɛ ghlɩ.» 13 Ɔ gbää sa'aa, Falizɩɛwaa lɛ naa: «‑Nanyɩ a 'dɩ a ‑dɩ ‑n sɛɛ zaa, ‑na'a wɛlɩɩ ‑n bhïlaa da'aa, yɩ'ɩ ‑bhö
         dlɩ'wʋkäli.» 14 Zezwii lɛ naa: «N yi nanyɩ a 'dɩ a ‑dɩ ‑sɛ ‑kë, 'na wɛlɩɩ, dlɩ'wʋkäliɛ. Ɛ'ɛ ‑bhö
         nyɩasɛ, ‑maa na'bhë, n ‑yi dɛ n yɛ 'bhöönɩ, 'n n ‑yi'ɛ dɛ n mönɩɩ. ‑Maa abhʋa
         abhlɩɩ, a'aa dɛ n yɛ 'bhöönɩɛ ‑yi, a'aa 'yɛ dɛ n mönɩɛ ‑yi. 15 A ‑kä wɛlɩ 'mö ‑dɩnɩɛ yii, 'a sɛ a pää dlɩ cuu, ‑sɩbhä a bhïlaa, ‑maa ‑amö
         na a, n'n ‑dɩnɩ nɩkpɛ a wɛlɩ 'mö. 16 ‑Mä yɩ 'mö, 'n n ‑kä a nɩkpɛ a wɛlɩɩ 'mö ‑dɩnɩɛ yii, 'mözlɔnɩsɛ n 'kɩ a 'mö
         ‑dɩnɩ. Ɛ'ɛ ‑bhö nyɩasɛ, ‑maa na 'yize ‑amöö 'niɛ 'mö ‑dɩnɩ, ‑maa na dɩba ‑ɔ tieaaa,
         mɔɔ ‑wʋʋä nimï. 17 A'bhï a ‑yi sɛ, 'a gböö a ‑gänɩɛ, sɛ'ɛ yɩ nʋä nɩɩ, nɩkpa 'sɔ ‑kä wɛlɩkïbhë
         ‑bhʋlʋ bhïlaa, 'wa wɛlɩɩ, dlɩ'wʋkäliɛ. 18 'Na wɛlɩɩ a dɔ'wʋ, ‑amö mɔ, na dɩba ‑ɔ tieaaa mɔ, ‑a 'sɔ ‑kpɔ a‑a bhïlaa na dɛ.»
         19 Zezwii gbää sa'aa, wa lɛ naa: «‑Na dɩba ‑n gaaa da'aa, dɛ ɔ ‑wʋ bhä 'nɩ?» Ɔ lɛ
         naa: «A ‑nɩɩɛ ‑yi, a'aa'ɛ na dɩba ‑yimö. ‑Maa a ‑kaa a ‑yii, a yi a na dɩba ‑yimö.»20 Zezwii ‑wʋ ‑mä Lagɔligbëa 'mö Lagɔwɛlɩɩ 'cɩanɩ dɔ'wʋ, ɔ glɩ ‑lɛ ‑dɔkwɩɩ wa zʋä
         moni 'mö yɔwʋ 'n ɔ yuëë ‑sɩbhä 'dɩ 'nyɛ. ‑Maa ‑bɛ 'nɔɔ kɛ 'wʋ fä 'lɩlɩlɩ, ɛ'ɛ
         ‑bhö nyɩasɛ, ‑maa 'ɔ 'tɛnyɩɩ 'nɩɛ ‑bhlɛ ghlɛ.Zezwii lɛ dɛ ɔ 'kää möö Zwiiföwaa 'nɩɛ bhɛnɩ wa 'kä ‑lɛ mö21 'N Zezwii yi'ɛɛ Zwiiföwaa 'dɩ 'nyɛ nɩɩ: «N yeanyɩ jijo'wʋ 'bhöö. A ‑yii sɛ tɛlɩ
         ‑maa dɛ n 'kää möö, a'aa bhɛnɩ a 'kä ‑lɛ mö. 'A 'nyinylolii a gbʋʋ, ‑gömö
         wʋ 'kanyɩɛ tʋʋnɩ, a 'kä 'yli bhɩɛ.» 22 Ɔ gbää sa'aa, Zwiiföwaa lɛ nɩɩ: «'Ɔ! Zaa, ɔnyɩ ɔ 'kä bhä 'lɩbhä nza ɔ nʋ nɩɩ,
         dɛ ɔ 'kää möö, ‑aaa bhɛnɩ ‑a 'kä ‑lɛ mö ‑a?» 23 Zezwii lɛ naa: «Abhʋa abhlɩ, mä'ä dʋdʋ 'wʋ a ‑nʋä a glɩnɩɛ, ‑maa ‑amö na a, ‑mä
         ghäyɩ 'wʋ ‑mä n 'bhöönɩɛ. N'n ‑bhö mä'ä 'pɩwʋ a ‑nɔ, ‑maa abhʋa abhlɩ, mä'ä
         'pɩwʋ a ‑nʋä a glɩnɩɛ. 24 Nza n 'nyanyɩɛ 'dɩ nɩɩ, 'a 'nyinylolii 'mö, ‑mä a 'kää 'kunɩ. Sɛ'ɛ n gbää nɩɩ,
         'n a 'ni dlɩ 'wʋ ‑kä nɩɩ, ‑mɔ n glɩnɩɛ 'mö n glɩnɩɛ+, 'a 'nyinylolii 'mö, ‑mä a 'kää 'kunɩ.» 25 Wa lɛ naa: «‑N ‑nɛɛ 'saa ‑n glɩnɩ ɔ a'bhë?» Ɔ lɛ naa: «Sɛ n 'nyanyɩ a‑a tɛkädɔ'wʋ
         'dɩ nɩɩ, ‑mɔ n glɩnɩ, 'mö n glɩnɩɛ 'yize. 26 N kä a 'kïbhï a ‑bɛ dlɩ 'wʋ n 'kanyɩ a 'nyɛɛ, ‑mimii 'mö, n yeanyɩ a gbʋ köbha.
         ‑Maa ‑ɔ tieaaa, gbëaa ɔ kää ngli zaa, sɛ ɔ nyɩaaa 'dɩɩ, ‑sɩbhä n nyɛɛ nɩkpa 'dɩ
         cuu.»27 ‑Maa ɔ gbää sa'aa, wa'aa ‑bhlɛ 'mö 'nʋ 'yize nɩɩ, ɔ dɩba Lagɔ 'mö ɔ gaaa. 28 ‑Sɩbhä a za, 'n ɔ yuë'ɛɛ 'dɩ 'nyɛ nɩɩ: «Nɩkpɛ a 'Yu, ‑zlɩ a ‑kɔɔ ghäyɩ bizaa, ‑lɛ a 'kää sɛ yɩbhlɩmanɩ nɩɩ, ‑mɔ n glɩnɩɛ 'mö n glɩnɩɛ.
         A yi'ɛ sɛ yɩbhlɩmanɩ nɩɩ, n'n nʋ ‑lu nanyɩ a 'nglɩ 'mö, ‑maa na Dɩba, 'saa ɔ sʋlʋnɩɩɛ,
         'mö n bhïlaa. 29 ‑Ɔ tieaaa, ɔ ‑wʋʋ nimï. 'Saa nɛnɔɔ dlɩ yɔwʋ 'mö n nʋä 'kwädlɩ zaa, ɔ ‑nɩɩɛ tɛkäsɛ
         nimï 'bhöö.» 30 Zezwii 'nyʋää sa'a 'dɩɩ, ‑mumuë a ‑bɛ, 'n wa yiɛ 'wʋ nglu wa 'kɔ dlɩ 'wʋ ‑kä.Lagɔ 'a wɛlɩɩ mɩɩ sɛɛ nɩkpa galɛ 'mö31 Zwiiföwa 'la ‑wa nglu a‑a 'wʋ wa 'kä Zezwii dlɩ 'wʋ ‑kää, 'n ɔ yuëë 'dɩ 'nyɛ
         nɩɩ: «'Na wɛlɩɩ n 'nyanyɩɛ, sɛ yɩ gbää, a ‑kä ‑sɩbhä nɛmöö, a yi ‑tiamö na
         ‑nʋä glɩnɩ. 32 A yi gbëaa yɩbhlɩnɩ 'wë, gbëaa yeanyɩ galɛ 'mö ‑sɛ.» 33 Wa lɛ: «‑Abhʋa, Ablaamö a 'yuë a yuë ‑a glɩnɩɛ, ‑aaa ‑bhlɛ tɛkäsɛ nɩkpɛ a göwa 'zʋ. Sɛ yɩ ‑wʋ ɔ 'mö,
         n‑n nʋ bhä nɩɩ, yɩ ‑yinyɩ galɛ 'mö ‑sɛ 'nɩ?» 34 Zezwii lɛ nɩɩ: «‑Tiamö n nyanyɩɛ dɛ'ɛ 'dɩ nɩɩ, nɩkpɛ a ‑mɔɔ nʋä 'nyinylolii, yɩ
         gïyi ɔ glɩnɩɛ. 35 Gïyi 'nɩɛ 'bhidɩba yɔwʋ tʋʋnɩ. ‑Maa 'bhidɩba a ‑yowli ɔbhlɩ, 'kwädlɩ ɔ ‑wʋä ‑lɛ
         ɔ dɩba yɔwʋ. 36 Zaa, Lagɔ 'a Yuu mɔɔ ‑kaanyɩ galɛ 'mö ‑sɛɛ, a galibhu yɛ ‑tiamö do. 37 Nn, Ablaamö a 'yuë a 'yuë a glɩnɩɛ n ‑yi sɛ, ‑maa ‑sɩbhä yɩ ‑wʋ 'mö, 'na Lagɔwɛlɩɩ
         n nyanyɩɛ, yɩ 'nanyɩɛ dlɩ zɛmö plɛ zaa, a yɩbhä a ‑kaa 'lɩbhä n 'kä 'ku. 38 ‑Amö na a, 'saa na Dɩba sʋlʋnɩɩɛ, 'mö n bhïlaa, abhʋa abhlɩ, sɛɛ a dɩba nyanyɩɛ
         'dɩɩ, ‑sɩbhä a zʋä.»39 Wa lɛ naa: «Ablaamö mɔɔ glɩnɩɛ ‑aa dɩba.» Zezwii lɛ naa: «A ‑kä a ‑tiamö Ablaamö
         a 'yuë a 'yuë glɩnɩɩ, 'ɔ 'saa ɔ nʋ a‑a, a yu a nʋ. 40 Gbëaa Lagɔ sʋlʋnɩɩɛ, 'mö n 'nyanyɩɛ, ‑maa ‑sɩbhä yɩ ‑wʋ 'mö, a yɩbhä a ‑kaa 'lɩbhä
         n 'kä 'ku. Ablaamö 'nɩɛ a sa'a a ‑li nʋ 'lɩlɩlɩ. 41 ‑Ɔ glɩnɩɛ ‑tiamö a dɩba, 'ɔ sɛ ɔ zʋä, ‑sɩbhä a 'zʋmöä da'a.» Wa lɛ: «Lagɔ, ɔ
         'yize 'tɩɩ, mɔɔ glɩnɩɛ ‑aa dɩba, ‑maa ‑aa ‑bhö 'wiyuë.» 42 Zezwii lɛ naa: «Lagɔ mɔɔ ‑kä a ‑tiamö a dɩba glɩnɩɩ, a ‑yii a ‑wa. Ɛ'ɛ ‑bhö nyɩasɛ,
         ‑maa ‑mä ɔ dlɩ 'mö, ‑mä n 'bhöönɩɛ 'n n yiɛ yi. Nanyɩ a 'nglɩ 'mö n'n‑ä yinɩ,
         ‑maa ɔ'bhë mɔɔ tieaaa. 43 Sɛ yɩ ‑wʋä 'mö 'n a 'nɩ 'nʋä 'na wɛlɩɩ 'möö, ‑sɩbhä ma‑a nɩɩ, a'aa bhɛnɩ a ‑kaa
         sasɛ 'yukwli ‑pʋnɩ. 44 Ɛ'ɛ ‑bhö nyɩasɛ, ‑maa Sataa, ɔ ‑nʋä a glɩnɩɛ, mɔɔ glɩnɩɛ a dɩba. Zaa, 'saa ɔ yɩbhää
         a 'yize 'mö a yɩbhää a 'kä nʋmö. Ɔbhlɩ, tɛɛnɩ ‑mä 'pɩwʋ a tɛɛnɩdɛ, 'kulɩbhänyɔ
         ɔ glɩnɩɛ 'kwädlɩ. Ɔ'ɔɔ gbëaa 'mö ‑kä 'lɩlɩlɩ zaa, ‑lu a ‑muu ‑wʋä gbëaa 'möö,
         ɔ 'nuä ‑wa 'lɩlɩlɩ. Ɔ 'wuë yionyɔ a 'yize ɔ glɩnɩɛ. 'Mö yio 'wuë 'bhöönɩɛ 'mö.
         Zaa, ɔ ‑kä 'ɔ widɩɩ ‑sɛ dɔ'wʋ ‑wʋʋ, 'ɔ ‑wʋwʋsaa ‑sɩbhä ɔ 'wälanɩɛ 'yli. 45 ‑Maa ‑amö na a, 'saa ‑wʋä gbëaa 'möö, 'mö n bhïlaa, nza a'a ngluä na dlɩ'wʋkägbʋ.
         46 N yɛ bhä tɛkäsɛ 'nyinyloli nʋ ‑a? A gla'mö a ‑mɔɔ ‑kaa bhä dɛ'ɛ yɩ gbʋ köbha
         'nɩ? 'N n ‑kä gbëaa bhïlaa, sɛ yɩ ‑wʋ bhä 'mö, 'n a 'nɩ ‑kaa yɩa'a dlɩ 'wʋ 'nɩ?
         47 ‑Ɔ glɩnɩɛ Lagɔ a ‑nɔɔ, mɔɔ ngluä Lagɔ 'a wɛlɩɩ 'wʋ. ‑Maa abhʋa abhlɩ, a'a ‑bhö ɔ
         ‑nʋä, nza a'a ngluä 'ɔ wɛlɩɩ 'wʋ.»Zezwii lɛ naa ɔ ‑bhölɩ 'n Ablaamö yiɛ gwëlio48 Zezwii gbää ‑sɩbhää, Zwiiföwaa lɛ naa: «Sa'a a za ‑a gbää nɩɩ, ‑n 'kä ‑bhɩɛ
         Samaliiyi, zuzukwëzokwë ‑n kää ‑gömö. Ɛ'ɛ ‑bhö bhä ‑tiamö ‑a?» 49 Zezwii lɛ naa: «N'n‑ä zuzukwëzokwë ‑gömö ‑kä, na Dɩba 'mö n zʋä 'klʋkpamö
         cuu, ‑maa 'ylimö a fälanɩɩɛ abhlɩ. 50 Na'bhë, n'n‑ä nanyɩ 'nglɩ möa, ‑maa ‑ɔ möaaa 'nglɩ, ‑ɔ tuä ‑zijli, ɔ ‑bhölɩ.
         51 ‑Tiamö n nyanyɩɛ dɛ'ɛ 'dɩ nɩɩ, ‑ɔ ‑kä 'na wɛlɩɩ 'klʋkpamö zʋʋ, ɔ 'naa 'kä 'kwädlɩ
         'ku.»52 Wa lɛ naa: «‑A ‑yia'a ‑sɩkaa sɛ nɩɩ, zuzukwëzokwë ‑n kää ‑gömö. Ablaamö a'bhë, ɔ 'ku, Lagɔ 'a bhla'mö a 'möbhïlanɩwaa, wa 'ku. N‑n nʋä ‑naa nɩɩ, ‑ɔ ‑kä ‑na'a wɛlɩɩ 'klʋkpamö zʋʋ, ɔ 'naa 'kä 'ku.
         53 ‑Aa dɩba Ablaamö, ɔ 'ku, ‑n ‑nyɔɔ 'sɔ a dɔ'wʋ, ‑nmö 'ghïli bhä n‑n zo bhä 'wʋ
         ‑a? Lagɔ 'a 'möbhïlanɩwaa wa 'ku a yɩ nɩɩ, ‑nmö ‑naa, ‑mɔ ‑n libhï bhä 'lɩlɩlɩ
         a dɔ'wʋ ‑nanyɩ 'mö 'wʋ 'nɩ?» 54 Zezwii lɛ naa: «N ‑kä a nanyɩ a 'nglɩ 'ghlimanɩɩ, 'na nglɩɩ, yɩ'ɩɛ yɩ 'kä a ‑lu
         glɩnɩ. ‑Maa na Dɩba, a laa da'a a Lagɔ, mɔɔ 'ghlimanɩɛ na 'nglɩ. 55 'Mö n gbää a'a ‑yi. ‑Maa ‑amö na a, n ‑yoo. N ‑kä a nɩɩ, n 'nɔɔ ‑yi nʋʋ, a sɛ
         a yionyɔ n yɛ a‑a 'zʋmö. ‑Maa n ‑yoo. 'Ɔ wɛlɩɩ 'mö n zʋä 'klʋkpamö. 56 A dɩba Ablaamö, ɔ ‑yi a sɛ nɩɩ, ɔ yi 'na yiyizlɩɩ 'ylɩmö, nza ɔ nʋ a‑a 'mäna. ‑Sɩkaa
         a dɔ'wʋ ɔ kɛ 'ylɩmö 'wë zaa, ɛ 'mäna 'mö ɔ ‑wʋä 'mö.» 57 Ɔ gbää ‑sɩbhää, wa lɛ naa: «‑Nn‑ä ‑bhlɛ 'ylʋbö a gwlɩ 'sɔ 'ylʋbö kʋgbä a'bhë
         ghlɩ, n‑n nʋ bhä ‑n 'yɩ Ablaamö 'ylɩmö ‑a?» 58 Ɔ lɛ naa: «‑Tiamö n nyanyɩɛ dɛ'ɛ 'dɩ nɩɩ, dɛɛ Ablaamö a'bhë 'nɩɛ a‑a ‑bhlɛ gwëlioo,
         n ‑bhölɩ a.» 59 Zezwii gbäa'aa ‑sɩbhää, 'n wa yiɛ 'kpɩ 'libhï wa 'kɔnyɩ 'mö 'lɩbhä. ‑Maa zizo
         ɔ zizoo, 'n ɔ yiɛ ‑mä Lagɔbudu 'Kɔdʋʋ 'mö 'wlʋ.
         
            
               	‑Mɔ n glɩnɩɛ 'mö n glɩnɩɛ, ‑sɩbhä Lagɔ 'nyɛ a‑a Moyizɩ 'dɩ, ‑lɛ ‑klɔkwaa ‑a ngömɔɔ
                     yɔwʋ. Ɛzoodɩ 3.14.

Zezwii yɛ 'kukwlekänyɔ yɛmanɩ91 Zezwii ‑wʋ 'plɩ dɔ'wʋ, 'n ɔ yiɛ 'kukwlekänyɔ ‑bhlʋ 'ylɩmö. Ɔ'ɔɔ sɛ yɩlɩ 'n wa yoo
         gwälɩ. 2 'N Zezwii 'a ‑gänɩwaa yoo nimï 'yɩbhä nɩɩ: «‑Atʋ, nɩkpɛ nɩ, ‑ɔɔɔ sɛ yɩlɩ wa gwälɩɛ, 'ɔ 'nyinylolii a
         za 'nɩɩ, ‑maa ɔ ‑lowluwa 'a 'nyinylolii a za bhä ‑a?» 3 Zezwii lɛ naa: «Ɛ'ɛ ‑bhö 'nyinylolii a za, ɛ'ɛ ‑bhö'ɛ ɔ ‑lowluwa 'nyinylolii a za.
         ‑Maa 'saa Lagɔ 'kää ɔ dɛ nʋʋ, wʋ 'kä gbëdanguu bhli a za‑a. 4 Bhälɛ zlɩɩ ‑gää ‑bhlɛ, ‑ɔ tieaaa, 'ɔ libhoo, ‑a kä ‑a 'kʋ nʋ. ‑Maa, swe yia'a
         ‑pa ylu, dɛɛ ‑bɛ 'nɩa'aa bhɛnɩ ɔ 'kä libho nʋʋ. 5 Bhälɛ n ‑wʋä ‑bhlɛ mä'ä 'pɩwʋʋ, ‑amöö glɩnɩɛ ‑ɔ ngla 'bhlɩbhë 'wʋ.»6 Zezwii gbää ‑sɩbhä 'wëë, 'n ɔ yiɛ ‑lɛ dʋdʋ 'wʋ ‑dɛlɛ 'pä, 'n ɔ yiɛ ‑bädɩyie
         pɛla, 'n ɔ yiɛ 'kukwlekänyɔ 'la 'ylimö 'daa. 7 Ɔ lɛ naa: «‑Mä Silowee a 'nyɩgbëa 'mö, mö ‑n 'kä ‑mä 'klʋ sɩɔnɩ.» Wa 'bhigbʋ
         'mö, Silowee, yɩ zɛmöä nɩɩ, ‑ɔ tie‑ee. Nɩkpɛ 'la, 'n ɔ yiɛ ‑mä mö, 'n ɔ yiɛ ‑mä
         'klʋ sɩɔnɩ. 'Ɔ yilaa dɩ‑ɩ, 'n ɔ yiɛ yi.8 'Ɔ 'ligbëa yɔwʋ a ‑nʋa ‑nyɛ nɩkpaa 'wuë, ‑wa ‑yinɔɔ a‑a zɛlazɛlanyɔ 'mö 'sɔ, wa
         'yoo 'ylɩmöö, wa lɛ naa: «'Ɔ! Nɩkpɛɛ ‑ɔ glɩ'ɛ 'kwädlɩ ‑dukwleyi 'wʋ, ‑ɔ kä'ɛ zɛlazɛlalibhoo,
         ɛ'ɛ ‑bhö bhä dɛ'ɛ mɔ ‑a?» 9 ‑Muë lɛ: «Mɔɔ.» ‑Muë lɛ: «Ɛ'ɛ ‑bhö mɔ, ‑maa ɔ 'wlʋnɩnyɔɔ.» ‑Maa nɩkpɛɛ a'bhë,
         ɔ lɛ naa: «‑Amö yɩɛ.» 10 Wa lɛ: «'Ɔ! Zaa, sɛɛ ‑na'a yilaa domödomö bhä 'mö?» 11 Ɔ lɛ naa: «Nɩkpɛɛ wa laa Zezwii, mɔɔ pɛlaa ‑bädɩyie, 'n ɔ ‑yi'muë 'ylimö 'daa.
         Ɔ lɛ naa: Mö ‑mä Silowee a 'nyibhëa 'mö, ‑n 'kä ‑mä 'klʋ sɩɔnɩ. N möä, n sɩɔnɩɛ
         ‑mä 'klʋʋ, 'n 'na yilaa yiɛ do.» 12 Wa lɛ naa: «Zaa, nɩkpɛ 'la a'bhë, dɛ ɔ ‑wʋ bhä?» Ɔ lɛ: «'A! N 'nɔa dɛ ‑yi.»Falizɩɛwaa yɛ nɩkpɛɛ Zezwii yɛmanɩ a‑a ‑zijle 'nyɛ13 Nɩkpɛ 'la, Zezwii yɛmanɩ a‑a, 'n wa yoo ‑mä Falizɩɛwaa kwä. 14 Ɛ'ɛ ‑bhö nyɩasɛ, ‑maa ‑zlɩ Zezwii pɛlaa ‑bädɩyie 'la, n ɔ yiɛ nɩkpɛ a yilaa ‑dɩɩ,
         ‑gwlɛnɩzlɩ a‑a. 15 'N Falizɩɛwaa yo'ɛɛ wabhlɩ nimï 'yɩbhä nɩɩ: «Sɛɛ ‑na'a yilaa domödomö bhä 'mö?»
         Ɔ lɛ naa: «‑Bädɩyie ɔ 'daaa 'ylimö, 'n n yiɛ 'klʋ sɩɔ, nza 'na yilaa dɩ‑ɩa'aa ‑sɩkaa.»
         16 Ɔ nʋä ‑sɩbhää, Falizɩɛwaa a gla'mö a ‑mumuë lɛ naa: «‑Ɔ 'zʋä sa'aa, ɔ'ɔɔ ‑gwlɛnɩzlɩ
         a gböö 'klʋkpamö zʋ zaa, ɛ 'naa 'kä da'a nɩkpɛ a ‑mɔ Lagɔ tiee mɔ.» ‑Maa ‑mumuë
         lɛ naa: «Nɩkpɛ a ‑mɔɔ glɩnɩɛ 'nyinylolinʋnyɔɔ, ɔ bhɛnɩ bhä ɔ 'kä sa'a a zɩzɛ 'pä
         ‑a?» Sa'a wa 'bhööbhöönɩɛ wa 'yize nimï. 17 Nɩkpɛ a'bhë ‑ɔ yɛmanɩ a‑a, 'n wa yo'ɛɛ nimï 'yɩbhä, wa lɛ naa: «‑Nmö ‑naa, nɩkpɛɛ
         ‑ɔ ‑dɩɛ na'a yilaa, sɛ ‑n gbä bhä ɔ dɛ a'bhë?» Ɔ lɛ naa: «Lagɔ a 'möbhïlanɩnyɔɔ.»18 ‑Sɩbhä yɩ ‑wʋ 'mö ‑maa, Zwiiföwaa 'a 'kädɩ 'la, sɛɛ nɩkpɛɛ 'kä a tɛkäsɛ 'kukwle
         ‑kä 'wë, 'n 'ɔ yilaa 'käa'a ‑sɩkaa doo, wa 'niɛ ‑sɩbhä dlɩ 'wʋ ‑kä zaa, 'n wa
         yiɛ ɔ ‑lowluwa wäzɩ, 19 'n wa yuëë nimï 'yɩbhä. Wa lɛ naa: «A yowli, a gbää ɔ kä 'kukwle 'n ɔ yiɛ 'pɩwʋ
         yii, mɔ bhä ‑tiamö dɛ'ɛ ‑a? Zaa, ɛ ‑kä ‑sɩbhä ma‑a, sɛ yɩ 'plɩmöplɩmö bhä 'mö,
         'n ɔ yɩlɩ bhäa'aa ‑sɩkaa sɛ 'nɩ?» 20 Wa lɛ naa: «‑A yi sɛ nɩɩ, ‑aa yowli mɔɔ, ɔ kä 'kukwle 'n ɔ yiɛ 'pɩwʋ yi. 21 ‑Maa sɛ yɩ 'plɩmöplɩmöä 'mö 'n 'ɔ yilaa yiɛ doo, ‑aa ‑sɩbhä ‑yi, ‑aa a'bhë ‑ɔ
         kɩ ‑dɩɛ ‑yi. Ɔ'bhë, nɩkpɛ ɔ glɩnɩa'aa, ɔ bhɛnɩ ɔ 'kä ɔnyɩ a dɛ bhïla zaa, a nɩ
         'yɩbhɔ nimï.» 22 'Fʋ wa'aa ‑sɩbhä gbä, ‑maa 'wa 'kädɩɩ, wa kɩ a wa 'yize yɔwʋ 'zʋnɩ 'wë nɩɩ, nɩkpɛ
         a ‑mɔɔ ‑kä nɩɩ, Zezwii mɔɔ glɩnɩɛ Puënyɔɔ Lagɔ ‑sɛɛ ‑lɛ nʋʋ, wa yo ‑mä Zwiiföwaa 'a Lagɔbuduu 'mö kpëti. Zaa, 'wa 'kädɩ 'la 'mö wa
         guä, 23 nza wa nʋä nɩɩ: «Ɔ'bhë nɩkpɛ ɔ glɩnɩa'a, ɔ bhɛnɩ ɔ 'kä ɔnyɩ a dɛ bhïla zaa, a
         nɩ 'yɩbhɔ nimï.»24 Nɩkpɛɛ ‑ɔ yɛmanɩ a‑a, 'n Falizɩɛwaa yo'ɛɛ 'wʋ 'sɔ wäzɩnɩ, wa lɛ naa: «Lagɔ a 'yila
         'klʋ ‑lɛ ‑a ‑wʋä dɛ'ɛɛ zaa, bhïla gbëaa. ‑Maa ‑a ‑yi sɛ nɩɩ nɩkpɛ 'la ‑ɔ yɛmanɩmöä,
         'nyinylolinʋnyɔ ɔ glɩnɩɛ.» 25 Ɔ lɛ naa: «'A! Ɔ yi 'nyinylolinʋnyɔ glɩnɩ oo, ɔ 'nɩ 'nyinylolinʋnyɔ glɩnɩ oo, n 'niɛ
         ‑yi. ‑Maa 'saa n ‑yiɛ cuu muä nɩɩ, 'kukwlekänyɔ n glɩnɩ a‑a, ‑maa n yɩlɩa'a ‑sɩkaa
         sɛ.» 26 Wa lɛ naa: «Nɩkpɛɛ a'bhë, 'saa ɔ nʋʋmö bhä? Sɛ ɔ ‑dɩmödɩmö bhä ‑na'a yilaa 'mö?»
         27 Ɔ lɛ: «N kanyɩ a 'dɩ 'nyɛ 'wë, ‑maa a ‑nɩɩɛ 'yukwli ‑pʋnɩ. Sɛ yɩ ‑wʋ ɔ 'mö, 'n a
         yɩbhä bhä n nɩ bhïlanii 'wʋ 'sɔ? Ɛ 'kä ‑bhɩɛ na a, a'bhï a yɩbhä a 'kä nɩkpɛ
         'la a ‑gänɩwa 'zʋmö.» 28 Nɩkpɛɛ gbää sa'aa, 'n wa yoo wɛlɩ bhïlanɩ, wa lɛ: «‑Nmö glɩnɩɛ nɩkpɛ 'la a ‑gänɩnyɔ.
         ‑Maa ‑abhʋa abhlɩ, Moyizɩ a ‑gänɩwaa ‑a glɩnɩɛ. 29 ‑A ‑yi sɛ nɩɩ, Moyizɩ 'mö Lagɔ bhïlanɩɛ 'mö, ‑maa ‑mɔ'la, ‑aa dɛ a'bhë ɔ yɛ 'bhöönɩɛ
         ‑yi.» 30 Nɩkpɛɛ lɛ naa: «'Ɔ! Kïbhëa ‑aa 'noo 'mö a'bhëë, ma‑a nɩɩ, ɔ yɛ 'na yilaa ‑dɩ
         'wë, 'n a nʋ'ɛɛ, a'a dɛ ɔ 'bhöönɩɛ ‑yi. 31 ‑A 'wuë, ‑a ‑yi sɛ nɩɩ, Lagɔ 'nɩ ‑pʋnɩ 'nyinylolinʋnyɔ 'yukwli, ‑maa ‑ɔ zoo 'klʋkpamöö,
         sɛ ɔ yɩbhää ‑ɔ nɛmöä ‑sɩbhää, 'mö ɔ ‑pʋnɩɛ 'yukwli. 32 ‑Aaa ‑bhlɛ tɛkäsɛ 'nʋ nɩɩ, nɩkpɛ a ‑mɔɔ kää 'kukwle 'n ɔ yiɛ 'pɩwʋ yii, wa kɔ 'yila
         ‑dɩ. 33 ‑Sɩbhä a za n gbää nɩɩ, nɩkpɛ 'la, 'n Lagɔ mɔɔ 'nɔ a tiee, ɔ'ɔɔ a bhɛnɩ ɔ 'kä
         sa'a a ‑li nʋ.» 34 Nɩkpɛɛ gbää sa'aa, wa lɛ naa: «Sɛ ‑n 'maa 'kä a 'wlʋʋ, ‑na 'wuë 'nyinyloli a 'yizee,
         ‑nmö ‑kanyɩ bhä ‑naa 'cɩa ‑a?» Tɛɛnɩa'a da'a, ‑mä 'wa ‑zɩkpaa 'mö, n wa yoo ‑mä
         kpëti.'Tɛɛnɩ Nɩkpɛ a 'Yu dlɩ35 'N Zezwii yiɛ 'nʋ nɩɩ, nɩkpɛ 'la, wa kɔ ‑mä Lagɔgänɩwaa a ‑zɩkpaa 'mö ‑sɛ. Ɔ ‑nyɔɔ
         gbanɩɛ 'wʋʋ, 'n ɔ yoo nimï 'yɩbhä, ɔ lɛ naa: «Nɩkpɛ a 'Yu, ‑n 'tɛɛnɔɔ bhä dlɩ?» 36 Nɩkpɛɛ lɛ naa: «‑Alowli, ‑n gaaa da'aa, sʋlʋnɩ'mɔ n 'kɔ dlɩ 'tɛɛnɩ.» 37 Zezwii lɛ naa: «Nɩkpɛ a 'Yu, mɔɔ 'nɩgböä dɛ'ɛ ‑na 'yila 'klʋ, mɔɔ ‑wʋmöä dɛ'ɛ
         'dɩ 'nyɛ dɔ'wʋ.» 38 Nɩkpɛɛ lɛ naa: «‑Alowli, n 'tɛɛnɩmö dlɩ.» 'N ɔ yiɛ ‑lɛ Zezwii a dlɩ 'mö ‑kokomïladigbï
         glu 'pä.‑Tiamö a 'kukwlekäwaa39 Zezwii lɛ naa: «N yiɛ mä'ä dʋdʋ 'wʋʋ, n 'kä nɩkpa 'a wɛlɩɩ 'wlʋ ‑dɩ, nza n yiɛ.
         Miɛ nɩɩ, 'kukwlekäwaa 'a yilaa 'kä do, ‑wa yɩlɩɛ sɛɛ, wa 'kä 'kukwlekäwa zʋ.»
         40 Zezwii gbää sa'aa, Falizɩɛwaa a gla'mö a ‑mumuë ‑wa ‑wʋmö a‑a ‑lɛ, wa lɛ naa: «‑Na dɔ'wʋ, 'kukwlekäwa ‑a glɩnɩmö
         bhä ‑a?» 41 Ɔ lɛ naa: «A ‑kɩɩ a ‑sɩbhä yɩbhlɩnɩɩ, 'a 'nyinylolii a gbʋʋ 'naa 'kanyɩ a ‑gömö
         tʋʋnɩ. ‑Maa 'a sɛ a nʋä nɩɩ, a yɩlɩ sɛ a za, 'a 'nyinylolii ‑wʋanyɩ ‑gömö 'yize.»

Wïlaa ‑nyɛ 'yɩ 'ylizʋnɩnyɔɔ 'sɔ a ninea101 'N Zezwii yuëë 'nine 'pänɩ ɔ lɛ naa: «‑Tiamö n nyanyɩɛ dɛ'ɛ 'dɩ nɩɩ, wïlagbʋ
         'mö, nɩkpɛ ‑kä ɔ 'kä ‑mä plɛ, 'n ɔ 'nɩ ‑mä ngloluëa 'mö ghlɛnɩ, ‑maa 'n ɔ ‑kä
         ‑mä wïlagbʋʋ 'wlu ghlɛnɩɩ, ‑sɩbhä a nɩkpɛ 'la, 'winyɔ ɔ glɩnɩɛ, jɛzlʋnyɔɔ. 2 ‑Maa ‑ɔ ghlɛnɩɛ ‑mä ngloluëa 'möö, mɔɔ glɩnɩɛ wïlaa a 'ylizʋnɩnyɔɔ. 3 Ɔ ‑kä ‑lɛ ghlɛɛ, ‑ɔ ‑kʋä wïlagbʋʋ, ‑lɛ ɔ kälɩɛ 'n wïlaa a 'ylizʋnɩnyɔɔ plɛɛ.
         Ɔ ‑kɩɩ bhʋlʋbhlʋ wäzɩɩ, yɩ ‑ngö 'ɔ wɛlɩɩ 'mö zaa, 'n ɔ ‑nyɩɩ wlʋä ‑mä. 4 Ɔ ‑kɩɩ yɩ 'wuë ‑mä ‑sɛ 'wëë, ɔ'bhë, 'yuku ɔ 'plɩniɛ. Yɩ ‑yi 'ɔ wɛlɩɩ 'mö zaa,
         ‑gänɩ yɩ ‑gänɔɔ. 5 ‑Maa 'n ɛ ‑kä käbönɩkpɛɛ, yɩ 'naa 'kɔ 'bɩwʋ bhlinɩ. Yɩ'ɩɛ 'ɔ wɛlɩɩ 'mö ‑yi zaa,
         futo yɩ 'kää futo.» 6 Sa'a Zezwii 'pänuëë ninea, ‑maa wa'aa a zɛmö yɩbhlɩnɩ.Wïla a 'ylizʋnɩnyɔ a ‑nɔ a ‑nɔ7 'N Zezwii yi'ɛɛ nɩɩ: «A ‑pʋnɩ sasɛ 'yukwli, ‑tiamö n nyanyɩɛ dɛ'ɛ 'dɩ nɩɩ, ‑amöö
         glɩnɩɛ wïlagbʋʋ a ngloluëa. 8 ‑Wa yiɛ na za tɛɛ, wa 'wuë 'wiwa wa glɩnɩɛ, jɛzlʋwa a 'yizee zaa, wïlaa 'nuëë
         'yukwli ‑pʋnɩ. 9 ‑Amö ngloluëa, ‑amöä dɛ'ɛ. 'N nɩkpɛ ‑kaa 'mö ghlɛnɩ ɔ ‑kä plɛɛ, ɔ yi 'pʋ. Ɔ
         yi plɛ, ɔ yi ‑mä 'wlʋ, 'saa ɔ 'kää lii, ɔ yu ghlɩ. 10 'Winyɔɔ, ɔ ‑kä yii, ɔ 'kä 'wi ghli, ɔ 'kä nyima, ɔ 'kä 'ku 'lɩbhä, nza ɔ yiɛ
         cuu. ‑Maa, ‑amö na a, nɩkpa 'kä ‑bhölɩbhölɛ ghlɩ, ɛ 'mäna 'kʋä 'wlʋ 'mänanɩ,
         nza n yiɛ. 11 ‑Amö wïla a 'ylizʋnɩnyɔ a ‑ylizʋnɩnyɔ, ‑amöö dɛ'ɛ. Wïla a 'ylizʋnɩnyɔ a ‑ylizʋnɩnyɔ,
         ‑ɔ ‑bhɩɔ 'mö, ɔ 'kä ɔnyɩ 'mö 'wlʋ, ɔ 'kä yɩ 'wlumö 'ku. 12 ‑Maa nɩkpɛ wa 'pɛnɩɛ ɔ 'kä wïlaa 'yli 'zʋnɩ, ‑ɔ 'niɛ ‑kälɩɩ, ɔ ‑kä gbi 'ylɩmö
         cuu, ‑bʋ, ɔ yɛ futo. Gbii ɛbhlɩ, ‑mä wïlaa gla'mö ‑mä ɛ dɩɛ 'yi 'n wïlaa sɛnɩɛ
         yɔwʋ. 13 Nɩkpɛ wa 'pɛnɩɛ, moni a libho ɔ nʋä ɔbhlɩ zaa, wïlaa a'bhï, yɩ gbʋ 'nɔɔ ‑tiasɛ
         plɛnɩ. 14-15 ‑Amö wïla a 'ylizʋnɩnyɔ a ‑ylizʋnɩnyɔ ‑amöä dɛ'ɛ. Sɛɛ na dɩba Lagɔ ‑yiiɛ 'n n
         ‑yoo'ɛɛ na a, ‑sɩbhä n ‑yiɛ na ‑nʋa 'wuë, 'n wa ‑yii'ɛɛ wabhlɩ. Wa 'wuë, n ‑bhɩɔ
         'mö n 'kä wa 'wlumö 'ku. 16 ‑Wa ‑wʋä dɛ'ɛ ‑mä 'na ‑zɩkpaa 'möö, wa 'yize a gbʋʋ mʋʋ ‑nɩɩɛ plɛnɩ. ‑Maa na ‑nʋä
         ‑mumuë ‑wʋ'ɛ ‑lɛ. N kä'ɛ n 'kʋä wäzɩmö. N ‑kʋä wäzɩɩ, wa yi 'na wɛlɩɩ 'mö
         'nʋ. Wa 'wuë wa yi ‑zɩkpa ‑bhlʋ 'zʋ, na 'yize n 'kʋä 'yli 'zʋnɩ.17 Na dɩba ‑wa ɔ ‑waaa tenyii, ɛ'ɛ ‑bhö nyɩasɛ, ‑maa n ‑bhɩɔ 'mö, n 'kä nanyɩ 'mö
         'wlʋ n 'kä 'ku, 'wë, n 'kä 'sɔ ‑bhölɩnɩ. 18 Nɩkpa ‑kaa 'lɩbhä n ‑kä 'kuu, ɛ'ɛ ‑bhö nɩɩ, sɛ wa 'tɛɛ 'mö a za, ‑maa ‑amöö
         'yɩbhɩɛ ‑sɩbhä. N 'kä nanyɩ 'mö 'wlʋ n 'kä 'ku n 'kä 'sɔ ‑bhölɩnɩ a dɔ'wʋ, ‑amöö
         kää ‑lɛ a wɛlɩɩ. Sɛɛ na dɩba gbää n nɩ 'zʋʋ ‑sɩbhä ma‑a.»19 Wɛlɩkïbhë 'la Zezwii bhïlaa a za, 'n Zwiiföwaa yi'ɛɛ 'wʋ 'sɔ nimï 'bhööbhöönɩ.
         20 Wa gla'mö a ‑mumuë a ‑bɛ lɛ naa: «Nɩkpɛ nɩ, zuzukwëzokwë ɔ kää ‑gömö ɔ 'wlumö yɛ nyimo. Sɛ yɩ ‑wʋ ɔ 'mö 'n a ‑pʋnɔɔ 'yukwli a'bhë?»
         21 ‑Mumuë lɛ naa: «Nɩkpɛ a ‑mɔɔ kää zuzukwëzokwë ‑gömö, ɔ'ɔɔ bhɛnɩ ɔ 'kä nɩkpɛ nɩ a saa bhïla. ‑Maa 'lɩlɩlɩ a dɔ'wʋ a'bhë, nɩkpɛ
         a ‑mɔ ‑kää zuzukwëzokwë ‑gömöö, ɔ bhɛnɩ bhä ɔ kä 'kukwlekänyɔ a 'yila ‑dɩ
         ‑a?»Zezwii lɛ ɔ ‑nyɛ Lagɔ 'sɔ ‑bhlʋ wa glɩnɩɛ22 ‑Bëbëyitɛnyɩɩ 'mö, Lagɔbudu 'Kɔdʋʋ a 'wʋbhlizlɩɩ ghlɛɛ, wa ‑wʋ ‑mä Zeluzalɛɛmö
         'bhli dɔ'wʋ, 23 ‑mä Lagɔbudu 'Kɔdʋʋ 'mö a ‑gligbëa wa 'pää Salomɔɔ 'a nglɩɩ, a zɛmö, 'n Zezwii ziɛ ‑mä 'mö. 24 'N Zwiiföwaa yoo binɩ, wa lɛ naa: «Sɛ yɩ ‑wʋ ɔ 'mö, n‑n luanyɩ bhä nyɛmʋ 'wʋ 'nɩ?
         Kliisɩ, Puënyɔɔ Lagɔ ‑sɛɛ ‑lɛ, mö ‑n ‑kä glɩnɩ, nyɩanyɩ yɩ 'dɩ gbëaa.» 25 Ɔ lɛ naa: «N kanyɩ ‑sɩbhä 'dɩ 'nyɛ 'wë, ‑maa a ‑nɩɩɛ dlɩ 'wʋ ‑kä. ‑Li 'la 'wuë
         n nʋä na dɩba a 'nglɩ 'möö, mɩɩ zʋä 'na wɛlɩɩ kɛ ‑gömö. 26 ‑Maa abhʋa abhlɩ, a ‑nɩɩɛ dlɩ 'wʋ ‑kä 'yize. Ɛ'ɛ ‑bhö nyɩasɛ, ‑maa ‑mä 'na wïlaa
         a ‑zɩkpaa 'mö, a'aa ‑mä ‑wʋ. 27 'Na wïlaa ‑ngö 'na wɛlɩɩ 'mö. ‑Amö yɩ ‑gänɩɛ, n ‑yii. 28 ‑Amöö nyɩɛ ‑bhölɩbhölɛ yɩ 'kä 'kwädlɩnɩ ‑bhölɩ. ‑Bɛ 'nɩɛ bhɛnɩ ɔ ‑ka'mi kä'mö
         ‑sɛ. 29 Ɛ'ɛ ‑bhö nyɩasɛ, ‑maa na dɩba, ‑ɔ nyɩa'miɛ, ɔ 'tɛɛ 'mö ɔ zi ‑lii 'wuë 'wʋ. Nɩkpɛ
         a'bhë 'nɩɛ bhɛnɩ, ɔ 'kɔ ‑lu kä'mö ‑sɛ. 30 ‑Amö, n ‑nyɛ na dɩba 'sɔ, ‑bhlʋ ‑a glɩnɩɛ.»31 Zezwii gbää sa'a cuu, 'n Zwiiföwaa yi'ɛɛ 'kpɩ 'libhï, wa 'kɔnyɩ 'mö 'lɩbhä.
         32 Ɔ lɛ naa: «‑Li a ‑lii n yɛɛ a 'yila 'klʋ na dɩba a 'nglɩ 'mö nʋnɩɩ, yɩ'ɩɛ muënɩ.
         Yɩ gla'mö a dɔ'wʋ, ‑lu ‑mu kä bhä 'nglɩ 'n a yɩbhä bhä a ‑kaa 'kpɩ 'mö 'lɩbhä
         n 'kä 'ku 'nɩ?» 33 Wa lɛ naa: «Ɛ'ɛ ‑bhö sɛɛ ‑n 'kä ‑li a ‑li ‑nʋ a za. ‑Maa ‑na'a sɛ ‑n bhïlaa dɛ'ɛ
         Lagɔ a dɛ wɛlɩzoku a za‑a. Nɩkpɛ ‑n glɩnɩaa ‑naa, n‑n 'libhïä ‑nanyɩ Lagɔ 'mö 'wʋ.»
         34 Ɔ lɛ naa: «Lagɔwɛlɩɩ a 'bɔgʋʋ 'mö, sɛ'ɛ yɩ cɛlɩɛ ‑mä nɩɩ, Lagɔ lɛ naa, ‑lagwɩ a glɩnɩɛ.+35 Wɛlɩɩ 'wuë ‑yɩ cɛlɩɛ ‑mä Lagɔbɔgʋʋ 'möö, ‑bɛ 'nɩɛ bhɛnɩ ɔ 'kɩ sɛ ‑sɛ. A yɩɛ, wɛlɩkïbhë
         'la Lagɔ bhïlaa, nɩkpaa ɔ nyɛɛ 'dɩɩ, 'mö ɔ laa ‑lagwɩɩ. 36 Zaa, mɛɛ 'kä zi'e ‑amö Lagɔ ‑sɛɛ ‑lɛ, 'n ɔ ‑yii'ɛ 'bhlɩbhëa 'wʋ tiee, n ‑kaanyɩ
         'dɩ 'nyɛ nɩɩ ‑amöö glɩnɩɛ Lagɔ 'a Yuu, sɛ yɩ ‑wʋ ɔ 'mö, 'n a nʋ bhä nɩɩ, n yɛ
         Lagɔ a dɛ wɛlɩzoku bhïla 'nɩ? 37 'Na nʋnʋlii, yɩ 'nɩ na dɩba a 'möbhöönɩli glɩnɩɩ, a nɩ ‑tɩɩ 'fʋ dlɩ 'wʋ ‑kä. 38 ‑Maa ‑yɩ 'bhöönɔɔ 'mö, 'mö n ‑kä nʋʋ, na'bhë, a ‑nɩɩ a dlɩ 'wʋ ‑kää yi a'bhë
         ‑kë, 'na nʋnʋli 'la a za, a nɩ ‑kaaa'a dlɩ 'wʋ, ‑lɛ a dɔ'wʋ a yi sɛ yɩbhlɩmanɩ nɩɩ,
         na dɩba ‑wʋʋ ‑gömö, n ‑gälɔɔ 'wʋ.»39 Zezwii nʋä sa'aa, 'n wa yi'ɛɛ ‑mä 'kpɔtɔ, wa 'kɔ köbhä, 'n wa yoo kɛ wanɩ. 40 Ɔ 'bhööä ‑lɛ, ‑mä Zludɛɛ ‑gömö a dɛɛ Zaa wɔlʋnɩ a‑a nɩkpaa 'wluu, 'n ɔ yi'ɛɛ ‑lɛ mö. Ɔ gwälɛ ‑lɛ, 41 'n nɩkpa a ‑bɛ yo'ɛɛ yinɩ 'n wa nʋä nɩɩ: «Zaa Batisɩ, zɩzɛ a ‑mɛɛ 'kɔɔ kɛ ‑gömö
         'zʋʋ, ɔ 'nɛɛ abhlɩ 'pä. ‑Maa wɛlɩɩ ɔ bhïla a‑a Zezwii a dɛɛ, yɩ 'wuë ‑tiawɛlɩɛ.»
         42 Dɛ ‑bhʋlʋ ‑kpɔ 'la, nɩkpa a ‑bɛ, 'n wa yiɛ 'wʋ nglu wa 'kä Zezwii dlɩ tɛɛnɩ.

Zezwii a bheyi Lazaa yɛ 'ku111-2 ‑Glɔ wa laa Betanii, ‑mä nɩkpɛ ‑bhlʋ glɩɛ. 'Mö wa laa Lazaa. Ɔ kä nglʋdaayuë 'sɔ,
         ‑mɔ a nglɩɛ Maatɩ, ‑mɔ a nglɩɛ Malii. Malii ‑ɔ 'zʋ a‑a ‑Alowli 'a kplɩɩ 'kpö a kpö
         a 'ke ‑bhlʋ yɔwʋ, 'n ɔ yi a‑a 'ɔ nyukwëa 'mö yɔwʋ sɩɔnɩɩ, mɔɔ. Ngwlɩ 'la a ‑daayu
         Lazaa 'mö gu 'lɩbhää. 3 Zaa, wa 'sɔ ‑kpɔ, 'n wa yiɛ Zezwii nɩkpɛ 'wʋ tie nɩɩ: «‑N ‑kä möö, 'nyɛ ‑Alowli
         Zezwii 'dɩ, ɔ bheyi Lazaa, ɔ ‑wa'ɛɛ, ɔ'ɔɔ ‑yɛ.» 4 Zezwii 'nʋä tɩtɩ 'laa, ɔ lɛ naa: «Guu ‑wʋ lɩbhää Lazaa, wʋ 'naa 'kɔ 'kwie 'mö
         kwä. ‑Maa wʋ 'kä Lagɔ 'a 'ghïlinɔɔ 'yli 'wälanɩ, nza wʋ lɩbhɔɔ. ‑Mä wʋ 'mö,
         Lagɔ yi 'ɔ Yuu a 'nglɩɩ 'ghlimanɩ.» 5 Maatɩ ‑nyɛ Malii 'sɔ, wa ‑daayu Lazaa kökä, dlɩ 'wʋ wa ‑glɛɛ tenyii Zezwii. 6 ‑Maa ‑sɩbhä yɩ ‑wʋ 'mö, Zezwii 'nʋä Lazaa a gulɩbhätɩtɩɩ, dɛ ɔ ‑wʋ a‑a 'n wa yoo
         'dɩ 'nyɛɛ, ɔ ‑sɛ ‑lɛ 'ylɩ ‑mimii 'sɔ. 7 Ylɩɩ 'sɔ ‑kpɔ 'plɩɛ 'wëë, 'n ɔ yia'aa 'ɔ ‑gänɩwaa 'dɩ 'nyɛ nɩɩ: «‑Mä Zwidee‑bhölɩɩ 'mö, a‑a 'kä ‑mä 'bɩwʋ mö.» 8 Ɔ gbää ‑sɩbhää, 'ɔ ‑gänɩwaa lɛ naa: «‑Atʋ, dɛɛ mä 'a Zwiiföwa gbä'ɛ wa ‑kamö
         'kpɩ 'mö 'lɩbhä ‑n 'kä 'kuu, ‑lɛ 'nɩɛ ‑bhlɛ 'mö gwälɛ cuu, ‑mä ‑n gbä bhä'ɛ
         ‑n 'kä ‑sɩkaa mö ‑a?» 9 Zezwii lɛ naa: «Zɩzɩzlɩ, ɛ kä 'gïle kʋgbä'sɔ 'mö, ɛ'ɛ ‑bhö ɔ mi? Zlɩ ‑kä ‑gä
         'n nɩkpɛ ‑kä nɛmöö, ɔ'ɔ gozo ɔ 'kä bhli. Ɛ'ɛ ‑bhö nyɩasɛ, ‑maa mä'ä 'pɩwʋ a
         lɩlɛ a za, ɔ yɩlɩ sɛ. 10 ‑Maa swe ‑kä ylu, 'n nɩkpɛ ‑kä nɛmöö, gozo ɔ gozoo 'n ɔ bhliɛ. Ɛ'ɛ ‑bhö nyɩasɛ,
         ‑maa ɔ'bhë ɔ'ɔɔ lɩlɛ 'mö ‑kä.»11 Zezwii gbää sa'a 'wëë 'n ɔ yuë'ɛɛ 'dɩ 'nyɛ nɩɩ: «‑Aa bheyi Lazaa, ɔ yɛ ngämö,
         ‑maa n 'kä mö n 'kɔ gäla.» 12 'Ɔ ‑gänɩwaa lɛ naa: «‑Alowli! Ɔ ‑käa'a ngämöö, ɔ yiɛ yɛmanɩɛ.» 13 Zezwii 'nyʋää ‑sɩbhä 'dɩɩ, sɛ'ɛ ɔ gbä a‑a nɩɩ, Lazaa yɛ 'ku. ‑Maa wa ‑tɔnɩ wabhlɩ
         ‑tiamö a 'yɛla ɔ gaa. 14 Zaa, 'n Zezwii yuëa'aa gbëaa 'dɩ 'nyɛ nɩɩ: «Lazaa yɛ 'ku. 15 ‑Maa a za, yɩ ‑bhöö 'mäna 'wʋ, sɛ n'n‑ä ‑lɛ ‑wʋ 'n ɔ yiɛ 'ku a za. Ɛ'ɛ ‑bhö nyɩasɛ,
         ‑maa ‑lɛ a dɔ'wʋ, a ‑yii tenyii dlɩ tɛɛnɩ. Zaa, a‑a 'kä ‑mä ɔ yɔwʋ mö.» 16 Ɔ gbää sa'aa, 'ɔ ‑gänɩwaa a gla'mö a ‑nɔ ‑bhlʋ, Tomaa wa laa Pʋwayuu, ɔ lɛ naa:
         «‑A'bhɩanyɩ, mää ‑Atʋ möä da'aa, a‑a 'kä ‑mä 'mämö, ‑a ‑nyɔɔ 'sɔ, ‑a 'kä
         'gämö 'kunɩ.»17 Zezwii ghlɛɛ ‑mä Betanii, ɔ lɛ 'bhöö 'lɛ wa yɛ Lazaa ziza 'wë, 'ylɩ ‑mʋäna yɛ
         'plɩ. 18 'Lɩlɩlɩ a dɔ'wʋ, Betanii a ‑glɔ, Zeluzalɛɛmö a ‑kʋkʋyɔwʋ, 'kwili ta 'wʋ a sɛ, ‑lɛ
         wʋ ‑wʋä. 19 Zaa, Lazaa 'kuä, ‑mä a Zwiiföwa a ‑bɛ, 'n wa yi a‑a yi wa 'kä Maatɩ ‑nyɛ Malii
         'sɔ dlɩ 'mlɩ 'pä. 20 ‑Maa Maatɩ, ɔ 'nʋä nɩɩ, Zezwii yɛ yii, 'n ɔ yiɛ 'wʋ ‑sɔ, 'n ɔ yoo 'yio 'wʋ mö. Malii
         ɔbhlɩ, ‑mä ɔ tʋʋä 'ligbë 'mö. 21 Maatɩ ghlɛɛ ‑lɛ Zezwii yɔwʋʋ, ɔ lɛ naa: «‑Alowli, ‑n ‑kä a dɛ'ɛ ‑wʋʋ, na ‑daayu 'naa
         'kä a 'ku. 22 Miɛ abhlɩ, ‑maa n ‑yi sɛ nɩɩ, ‑bhlɛ ‑sɩkaa a'bhë ‑kë, 'saa ‑n ‑kä Lagɔ 'yɩbhänɩɩ,
         ɔ ‑yimu 'nyɛ.» 23 Zezwii lɛ naa: «Maatɩ, ‑na ‑daayu, ɔ yi gɔlɔ, ɔ yi glu 'wlʋ.» 24 Maatɩ lɛ naa: «‑Alowli, n ‑yi'ɛ sɛ nɩɩ, 'pɩwʋ a 'ylibhɩɛdaa ‑kä ghlɛ 'kuduwaa 'wuë
         ‑kä glu 'wlʋʋ, ɔ yi glu 'wlʋmö.» 25 Ɔ gbää sa'aa, Zezwii lɛ naa: «Maatɩ, ‑amöö glɩnɩɛ gluwlʋwlɛ, ‑amöö glɩnɩɛ ‑bhölɩbhölɛ.
         ‑Ɔ ‑kaa dlɩ tɛɛnɩ, ɔ yi 'ku a'bhë ‑kë, ɔ yi ‑bhölɩ. 26 'N nɩkpɛ a ‑mɔɔ ‑wʋä ‑bhlɛ mä'ä 'pɩwʋ, ɔ ‑kaaa dlɩ 'tɛɛnɩɩ, ɔ 'naa 'kä 'kwädlɩ
         'ku. Maatɩ, ‑n kɩ bhä ‑sɩbhä dlɩ 'wʋ?» 27 Ɔ lɛ naa: «Nn ‑Alowli, n kɩ dlɩ 'wʋ nɩɩ, Kliisɩ, Puënyɔɔ Lagɔ ‑sɛɛ ‑lɛ, Lagɔ 'a Yuu ‑ɔ 'kä a‑a mä'ä dʋdʋ 'wʋ yii, mö ‑n glɩnɩɛ.»'Mɩɔ yɛ Zezwii 'ylimö ghlɛ28 Yɩ 'plɩɛ sa'a 'wëë, 'n Maatɩ yiɛ ‑mä ɔ ‑daayu Malii ghlɩ, 'n ɔ yoo 'ngungwanɩ.
         Ɔ lɛ naa: «‑Atʋ yɛ yi, ɔ yɩbhä ɔ ‑kamö 'ylɩmö.» 29 Maatɩ 'nyɛɛ Malii 'dɩ cuu, ‑va, 'n ɔ yiɛ 'wʋ ‑sɔ, yɛ'mötɩtasɛ 'n ɔ yiɛ ‑mä Zezwii
         ghlɩ. 30 ‑Lɛ a 'tɛnyɩ 'la 'mö, Zezwii 'nɩɛ a ‑bhlɛ ‑mä glɔ 'mö plɛ, ‑maa dɛɛ Maatɩ to a‑a,
         ɔ glɩ ‑lɛ 'yize. 31 Malii ‑sɔɔ sa'a yɛ'mötɩtasɛ 'wʋʋ, Zwiiföwaa ‑wa ‑nyɔɔ ‑wʋ a‑a ‑mä 'ligbë 'mö,
         ‑wa ‑wɔɔ a‑a dlɩ 'mlɩ 'pä dɔ'wʋʋ, wa ‑tɔnɩ wabhlɩ nɩɩ, ‑mä lesikpë 'wʋ ‑mä ɔ mö
         'winɩɛ, 'n wa yoo 'bɩwʋ bhlinɩ. 32 ‑Maa Malii ghlɛɛ dɛɛ Zezwii ‑wʋä, ɔ 'yoo 'ylɩmöö, 'n ɔ yiɛ ‑lɛ ɔ dlɩ 'mö ‑kokomïladigbï
         glu 'pä, ɔ lɛ naa: «‑Alowli, ‑n ‑kä a dɛ'ɛ ‑wʋʋ, na ‑daayu 'naa 'kä a 'ku.» 33 Malii ‑wʋ 'wi dɔ'wʋ, Zwiiföwaa ‑wa yo a‑a 'bɩwʋʋ, wa 'wuë, wa ‑wʋ 'wimö dɔ'wʋ,
         Zezwii yiluëë 'klʋ ‑këë, 'n yɩ yoo dlɩnuë yie, 'n ɔ dlɩ yiɛ yɔwʋ sumanɩ. 34 'N ɔ yuëë nimï 'yɩbhä nɩɩ: «Dɛ a zizoo bhä 'nɩ?» Wa lɛ naa: «‑Alowli, yi ‑n 'kä
         ‑lɛ 'ylɩmö.» 35 'N 'mɩɔ yiɛ Zezwii 'ylimö ghlɛ. 36 'Mɩɔ ghlɛɛ Zezwii 'ylimöö, Zwiiföwaa lɛ naa: «A yɩɛ, dlɩ 'wʋ Lazaa ‑gälɔɔ a‑a
         tenyii.» 37 ‑Maa wa gla'mö a ‑mumuë lɛ naa: «Mɔɔ ‑dɩ'ɛ 'kukwlekänyɔɔ a yilaa, ɔ'ɔ a bhä bhɛnɩ
         ɔ 'kä gbä, Lazaa tɩa 'ku ‑a?»Lazaa yɛ glu 'wlʋ38 Wa gbää sa'aa, 'n yɩ yi'ɛɛ 'wʋ 'sɔ Zezwii dlɩ yɔwʋ sumanɩ tenyii, 'n ɔ yiɛ lesikpëa
         a'bhë yɔwʋ 'dio. ‑Budubheyi a sɛ a bhuluä ‑mä kpiyi a ‑gäga 'mö 'n a gbaanɩ'ɛɛ
         kpiyi nuë 'wʋ. 39 Zezwii lɛ naa: «A nɩ ‑sɛ ‑lɛ kpiyii lesikpëa a ngloluë 'wʋ.» ‑Maa Maatɩ ‑ɔnyɩ ‑daayu
         'ku a‑a, ɔ lɛ naa: «‑Alowli, ɔ yɛɛ ‑bhlɛ ‑mä lesikpëa 'mö 'ylɩ ‑mʋäna ‑sɛ, ɔ yɛ
         zɛ, nglɛ ɔ 'kää 'pä.» 40 'N Zezwii yiɛ Maatɩ 'dɩ 'nyɛɛ, ɔ lɛ naa: «Maatɩ, n ‑nɩmö bhä'ɛ 'dɩ 'nyɛ nɩɩ, ‑n
         ‑kaa dlɩ 'tɛɛnɩɩ, sɛɛ Lagɔ 'ghïliɛ, ‑n yi ‑sɩbhä 'ylɩmö ‑a?» 41 Ɔ 'nyɛɛ ‑sɩbhä Maatɩ 'dɩ 'wëë, 'n wa yia'aa ‑lɛ kpiyii ngloluë 'wʋ ‑sɛ, 'n Zezwii
         yiɛ ghäyɩ yɩlɩ, ɔ lɛ naa: «‑Atʋ Lagɔ, sɛɛ ‑n ngluä 'na bhibhewɛlɩɩ 'wʋ a za, n bhälɩmö
         ‑këë. 42 N ‑yi abhlɩ sɛ nɩɩ, n ‑kamö bhibhee, ‑n nglu 'kwädlɩ 'wʋ, ‑maa nɩkpa nɩ ‑wa ‑binɩɩɛ
         dɛ'ɛɛ, wa za n ghlaniɛ ngli, nzɩɩ wa 'kɩ dlɩ 'wʋ ‑kä nɩɩ, ‑nanyɩgäsɛ ‑nmö tieaaa.»
         43 Zezwii bhibhee ‑sɩbhä 'wëë, 'n ɔ yiɛ tenyii 'mö 'kpa, ɔ lɛ: «Lazaa, 'wlʋ ‑mä
         lesikpë 'mö!» 44 Ɔ gbää ‑sɩbhä cuu, 'n Lazaa yiɛ ‑mä lesikpëa 'mö 'wlʋ. Ɔ 'kää ‑mä 'wlʋʋ,
         ‑gäzɛlokuu wa bibe a‑a 'ɔ kplɩɩ ‑nyɛ 'ɔ swɩɩ 'sɔɔ 'n 'ɔ 'wukpëlea kökä, yɩ ‑bibeo
         ‑bhlɛ. Zezwii lɛ naa: «A nɩ bulonɔɔ, ɔ 'kä 'ligbë 'mö mö.» Zwiiföwaa yɛ Zezwii a 'lɩbhälɩbhäylɩ plɛ(Matie 26.1-5; Maakö 14.1-2; Lwiikö 22.1-2)45 Zwiiföwaa ‑wa yi a‑a Malii dlɩ 'mlɩ 'pää, wa 'yɩɛ 'saa Zezwii nʋä 'ylɩmöö, wa
         gla'mö a ‑mumuë a ‑bɛ dlɩ wa tɛɛnɔa'aa. 46 ‑Maa wa gla'mö a ‑mumuë wabhlɩ, Falizɩɛwaa 'mö wa ghlɩɛ ‑mä, 'saa Zezwii nʋä da'aa, 'n wa yuënyɩɛ 'tɩtɩ 'wʋ 'nyɛ. 47 Wa 'nyʋänyɩɛ 'tɩtɩ 'wʋ 'wëë, Falizɩɛwaa ‑nyɛ Zwiiföwaa 'a Lagɔbʋbɔwaa a 'kifiea 'sɔ, 'n wa yiɛ Zwiiföwaa 'a ‑zijlituwa 'kädɩɩ 'wuë 'wlu 'yɩbha, wa lɛ naa: «Sɛ ‑a 'kä bhä 'mözʋmözʋmö 'nɩ? Nɩkpɛ nɩ, zɩzɛ
         ɔ pää, zumanɩ ɛ zumanɩaa 'wëë. 48 ‑A ‑kɔɔ kɛ yɔwʋ ‑sɛɛ, nɩkpaa 'wuë, 'bɩwʋ wa yoo bhlinɩ, Ghlʋmɛɛwaa ‑wa 'kämanɩɛ,
         wa yi ‑tɔnɩ nɩɩ, tʋ ‑a 'kää glu ‑sɛ zaa, wa yi ‑a'a Lagɔbudu 'Kɔdʋʋ wlɛ, wa yi ‑a'a
         ngëyii 'wuë sɛ yɛla.» 49 ‑Maa wa gla'mö a ‑nɔ ‑bhlʋ wa laa Kayiifö, ‑ɔ glɩnɩ a‑a ‑lɛ a 'ylʋba 'la 'mö Lagɔbʋbɔnyɔ 'kɔdɔɔ, ɔ lɛ naa: «Sɛ yɩ ‑wʋ ɔ 'mö 'n a 'kä ‑bhɩɛ bhä ‑ɔɔ'nɛɛnɩwa 'nɩ? 50 A nɩ yɩbhlɩnɩ sɛ nɩɩ, nɩkpɛ ‑bhlʋ ‑kä ‑a'a ngëyii 'wuë a 'wlumö 'kuu, yɩ nɛnɩ
         nzɩɩ ‑a'a bhlɩɩ tɩa sɛ ylɛ.» 51 Kayiifö, ɔnyɩgäsɛ a dlɩ zɛmö ‑mä yɩ'ɩɛ 'bhöönɩ. ‑Maa ‑lɛ a 'ylʋba 'la 'mö mɔɔ
         glɩnɩ a‑a Lagɔbʋbɔnyɔ 'kɔdɔɔ. Zaa, Lagɔ a'bhë mɔɔ bhïlanɔ a‑a da'a 'mö nɩɩ, Zezwii
         yi a Zwiiföwaa a 'wlumö 'ku. 52 Ɛ'ɛ ‑bhö Zwiiföwaa a 'yize ‑maa, Lagɔ 'a yuë ‑muë'la ‑wa mlɩnɩɛ mä'ä dʋdʋkpätaa
         'wuë 'wʋ 'sɔ, Zezwii yi wa 'wlumö 'ku, nzɩɩ wa 'wuë wa 'kä ‑zɩkpa ‑bhlʋ 'zʋ. 53 'Bhöönɩa'a ‑lɛ a zlɩ 'la 'mö, Zwiiföwaa 'a 'kädɩ 'la, 'n wa yiɛ Zezwii 'yli yɔwʋ
         pianɩ, wa 'kɔ 'lɩbhä ɔ 'kä 'ku. 54 ‑Sɩbhä a za, Zezwii 'nɩa'a ‑mä Zwiiföwaa gla'mö 'sibhë. ‑Maa ‑mä 'muse yɔwʋ
         a glɔ ‑bhlʋ wa laa Eflayiimö, ɔ ‑nyɛ 'ɔ ‑gänɩwaa 'sɔ, ‑mä wa möä glɩɛ.55 ‑Lɛ a 'tɛnyɩ 'la 'mö, Zwiiföwaa 'a Galɛ'möwlʋfɛtɩɩ mɛɛ lɛ 'kää ghlɛ zaa, nɩkpa a 'kɔkɔmlɛ, wa 'bhöönɩ ‑mä Zwiifö‑bhölɩɩ 'wuë
         ‑gömö 'n wa yiɛ ‑mä Zeluzalɛɛmö mö. Sɛ wa ‑kää 'zʋ wa 'kä 'wlɩlɩ plɛ Lagɔ
         a 'yila 'klʋ a dɔ'wʋʋ, wa 'kä ‑sɩbhä 'zʋ 'wë 'fɛtɩ 'kä ghlɛ nza wa möä ‑mä.
         56 Wa 'wuë 'n wa tɛlɩɛ Zezwii sɛ. Wa ‑kä ‑mä Lagɔbudu 'Kɔdʋʋ 'mö 'wʋ gbanɩɩ, 'n wa 'yɩbhäyɩbhänɩɛ nimï nɩɩ: «Zaa, sɛ a pää dlɩ a dɔ'wʋ,
         ɔ yi bhä 'fɛtɩ 'wʋ yimö ‑a?» 57 Nyɩasɛ wa'aa ‑sɩbhä nʋ, ‑maa Lagɔbʋbɔwaa a 'kifiea, wa ‑nyɛ Falizɩɛwaa 'sɔ, wa yɛ
         a wɛlɩ 'pä nɩɩ, 'n nɩkpɛ ‑kä dɛɛ Zezwii ‑wʋä dɛ ‑yii, ɔ nɩ 'nyʋä 'dɩ, wa 'kɔ köbhä.

Malii yɛ Zezwii 'a kplɩɩ ‑gömö palɩfɛɛ pälɩ(Matie 26.6-13; Maakö 14.3-9)121 'Ylɩ gbʋplʋ tʋʋ ‑mä Galɛ'möwlʋfɛtɩɩ 'kä ghlɛ, Lazaa Zezwii gäla 'n ɔ yoo glu ‑sɛɛ, ‑mä ɔ 'bhele Betanii, 'n Zezwii
         yiɛ ‑mä mö. 2 Ɔ ghlɛɛ ‑mä, 'n wa yoo lile 'käda 'wʋ pi. Lazaa a ‑daayu Maatɩ, mɔɔ ‑wʋä lile 'la
         'yli. Nɩkpaa wa wäzɩɛ ‑wa ‑nyɛ Zezwii 'sɔ ‑wa linɩɛ 'wʋʋ, wa jijo'wʋ, Lazaa ‑wʋ ‑mä.
         3 Wa ‑wʋ li dɔ'wʋ, 'n Malii yiɛ 'kpla ‑bhlʋ 'wʋ 'libhï, palɩfɛɛ a 'ke ‑bhlʋ wa laa
         naadɩ, ‑ɛ 'tɛɛ 'pɛlʋ tenyii, ‑ɛ pää nglɛ a nglɛ, mɛɛ ‑wʋä ‑mä kpla 'la 'mö. Palɩfɛɛ
         'la, 'mö Malii 'libhïä 'wʋ, ɛ 'wuë 'n ɔ yee Zezwii 'a kplɩɩ yɔwʋ 'zʋ, 'n ɔ yiɛ
         'ɔ nyukwëa 'mö yɔwʋ sɩɔnɩ. Ɔ 'zʋä sa'aa, 'n palɩfɛɛ a nglɛɛ yiɛ ‑buduu 'wuë 'wʋ
         yie. 4 ‑Maa Zezwii 'a ‑gänɩwaa a gla'mö a ‑nɔ ‑bhlʋ, Zwidaa Yisikalio ‑ɔ 'kɔɔ bhäla 'ɔ ‑gblɩwaa kä'mö plɩnɩɩ,
         'n ɔ yɩɛ gbʋ ‑dɩ, ɔ lɛ naa: 5 «Palɩfɛ nɩ, sɛ yɩ ‑wʋ ɔ 'mö 'n ɛ 'nɩ bhä 'pɛlʋ 'pɔɔ 'nɩ? Ɛ bhɛnɩ a dɛ'ɛ ɛ 'kä fälɛgö
         a gwlɩ kʋgbä ngbï+ (300) li. Moni 'la, ‑a 'kɛ a 'pʋäwaa 'nyɛ.» 6 ‑Maa Zwidaa, ɔ ‑kä sa'a gbää, ɛ'ɛ ‑bhö nɩɩ sɛɛ 'pʋäwaa a gbʋ plɛnɔ tenyii a za,
         ‑maa kɛ ɔ fää. Mɔɔ glɩnɩɛ 'wa 'wʋkwïlanɩnyɔɔ. ‑Maa moni ɔ ‑suä, 'wi 'mö ɔ lee,
         nza ɔ gbää ‑sɩbhä. 7 ‑Maa ɔ gbää sa'aa, Zezwii lɛ naa: «‑Sɛ Malii kɛ yɔwʋ, ‑maa wa ‑kä 'na ‑gäzɛɛ zizaa
         yi a sɛ wa 'kää 'zʋʋ, ‑sɩbhä ɔ tɛɛ ‑bhlɛ dɛ'ɛ. 8 'Pʋäwaa, a ‑nyʋä 'sɔ ‑glɔ a dɩɩɛ, ‑maa ‑amö na a, 'naa 'kanyɩ 'kwädlɩ gla'mö
         ‑wʋ.»Zwiiföwaa a 'kädɩɩ yɩbhä wa 'kä Lazaa 'lɩbhämö9 Zwiiföwaa a ‑bɛ, wa 'nʋä nɩɩ, ‑mä Betanii glɔ 'mö, Zezwii ‑wʋ ‑mä 'n wa yiɛ 'wʋ
         ‑sɔ 'n wa yɩɛ ‑mä mö. Ɛ'ɛ ‑bhö nɩɩ, wa 'kä Zezwii 'ylɩmö a 'yize a za, ‑maa Lazaa
         Zezwii gäla a‑a 'n ɔ yo a‑a glu ‑sɛɛ, wa 'kɔ 'ylɩmömö, nza wa möä ‑mä. 10-11 ‑Maa 'lɩlɩlɩ a dɔ'wʋ, Zwiiföwa 'la, wa gla'mö a ‑mumuë a ‑bɛ, Lazaa a wɛlɩ 'la
         a za, Zezwii 'mö wa kä'aa dlɩ 'wʋ. ‑Sɩbhä a za, Lagɔbʋbɔwaa a 'kifiea 'n wa yiɛ wɛlɩ yɔwʋ 'zʋnɩ, wa 'kä Lazaa 'lɩbhämö.Zezwii yɛ ‑mä Zeluzalɛɛmö plɛ(Matie 21.1-11; Maakö 11.1-11; Lwiikö 19.28-40)12 Zlɩ zɩɛ, nɩkpa a kɔkɔmlɛɛ ‑wa yi a‑a ‑mä Zeluzalɛɛmö Galɛ'möwlʋfɛtɩɩ ‑sɛɛɛ, 'n
         wa yuëë 'dɩ 'nyɛ nɩɩ, Zezwii ‑wʋ ‑mä Zeluzalɛɛmö yi dɔ'wʋ. 13 Wa 'wuë wa ‑su ‑gapatɩ, 'n wa yiɛ ‑mä glɔ 'mö 'wlʋ, wa 'kä Zezwii 'yio 'wʋ mö.
         Wa ‑wʋ mö dɔ'wʋ, 'n wa kpaa 'mö nɩɩ:«Ozana, Lagɔ a 'nglɩ nɩ 'ghlimanɩ aa!‑Ɔ yiɛ dɛ'ɛ ‑Alowli Lagɔ a 'nglɩ 'möö,Lagɔ nɩ 'pɔ 'nyu aa!Yizlaɛlɩ a ‑nʋa 'a 'bhlɩlowlii,Lagɔ nɩ 'pɔ 'nyu aa!»14 ‑Maa Zezwii ɔbhlɩ, ‑sʋkʋfanɩ a ‑dɩgba ‑bhlʋ wa 'nyɔɔ yowʋʋ, 'mö ɔ glɩɛ ‑gömö. ‑Sɩbhä
         yɩ cɛlɩ a‑a ɔ dɛ ‑mä Lagɔbɔgʋʋ 'mö nɩɩ:15 Siɔɔ+a ‑nʋänyɩ, a nɩ tɩ ngänɩ!'A 'bhlɩlowli ‑wʋ yi dɔ'wʋ.‑Sʋkʋfanɩyu ɔ glɩɛ ‑gömö.+16 ‑Maa ‑li 'la 'plɩɛ sa'a 'wʋʋ, Zezwii 'a ‑gänɩwaa 'niɛ ‑pa 'mö 'nʋ. ‑Maa ‑zlɩ Zezwii 'libhïä 'ɔ 'ghïlinɔɔ 'wʋ 'wëë, 'n wa yia'aa
         sɛ yɩbhlɩmanɩ nɩɩ, wɛlɩkïbhë 'la ‑a cɛlɩɛ ‑mä Lagɔbɔgʋʋ 'möö, Zezwii a dɛ a bhïlaa,
         nza ɔ ‑wʋ a‑a ‑mä Zeluzalɛɛmö plɛ dɔ'wʋ, 'n ‑li 'la 'wuë yi a‑a ‑sɩbhä 'wʋ 'plɩ.17-18 ‑Maa nɩkpa 'la 'wuë ‑wa yiɛ Zezwii 'yio 'wʋʋ, nyɩasɛ wa 'nɔɔ ‑sɩbhä 'yio 'wʋ yi,
         ‑maa ‑zlɩ ɔ 'nɩgbö a‑a ‑lɛ Lazaa a lesikpëa nuë 'wʋ 'n ɔ yiɛ Lazaa wäzɩ, 'n Lazaa
         yiɛ gɔlɔ 'n ɔ yiɛ ‑mä 'wlʋʋ, nɩkpaa 'wuë ‑wa ‑wʋmö a‑a ‑lɛ, tɩtɩ 'la, ‑sɛ wa ‑sɩɩɛ
         tenyii. Zaa, zɩzɛ 'la Zezwii 'pä a‑a, ɛ tɩtɩɩ 'mö nɩkpa 'nʋä, nza nɩkpa 'kɔkɔmlɛ
         yoo 'yio 'wʋ. 19 ‑Maa Falizɩɛwaa wabhlɩ, wa 'yize jijo'wʋ wa lɛ naa: «‑A'a slɛlɛɛ 'wuë ‑a yɛɛ ‑bhlɛ nɩkpɛ nɩ a dɛ
         'pää, nyɩasɛleyiɛ. A yɩɛ, 'bhlɩbhëa 'wuë wa kɔ 'bɩwʋ sɛ 'sulo 'wë.»Lɛgäwa ‑mumuë yɩbhä wa 'kä Zezwii 'ylɩmö20 ‑Maa nɩkpaa ‑wa yi a‑a ‑mä Zeluzalɛɛmö 'fɛtɩ ‑sɛɛ, wa 'kä Lagɔ bʋbɔɔ, wa gla'mö
         Glɛköwa ‑wʋ a‑a ‑mä. 21 Nɩkpa 'la, Filiipö ‑ɔ glɩnɩɛ ‑mä Galilee‑bhölɩɩ 'mö a ‑glɔɔ wa laa Bɛtɩsayidaa
         a nɩkpɛɛ, 'mö wa ghlɩɛ ‑mä, wa lɛ naa: «‑Atʋ, ‑a yɩbhä ‑a 'kä Zezwii 'ylɩmö.»
         22 Wa gbää sa'aa, 'n Filiipö yiɛ ‑sɩbhä Adlee 'dɩ 'nyɛ, wa 'sɔ ‑kpɔ 'n wa yiɛ ‑mä
         Zezwii 'dɩ kwä. 23 Wa 'nyɔɔ 'dɩɩ, Zezwii lɛ naa: «Nɩkpɛ a 'Yu, 'tɛnyɩɩ ɔ 'kää 'ɔ 'ghïlinɔɔ 'mö 'wʋ 'libhïnɩɩ, ɛ yɛ ghlɛ. 24 ‑Maa ‑tiamö n nyanyɩɛ dɛ'ɛ 'dɩ nɩɩ, lileyeyi, 'n wa 'nɛ glu 'zʋʋ, ‑bhlʋ ɛ glɩnɩɛ
         'kwädlɩ. ‑Maa wa ‑kɛɛ glu 'zʋ, ɛ ‑kä 'wlʋ, ɛ zɛmö a bhëa ‑kä zɛ 'wëë, 'n ɛ
         tlʋä 'yʋ a ‑bɛ. 25 Sɛ'ɛ n gbää nɩɩ, ‑ɔ ‑kä 'ɔ pɩwʋʋ 'wʋ gwɩɩ, mɔɔ 'kää 'yli bhɩɛ. ‑Maa mä'ä dʋdʋ
         'wʋ a dɔ'wʋ, ‑ɔ 'nɩ 'ɔ pɩwʋʋ dlɩ 'wʋ 'pää, ɛ nɩkpɛ 'la mɔɔ 'kää 'pɩwʋ mää 'naa
         'kää 'yli bhɩɛ ghlɩ. 26 Zaa, ‑ɔ ‑kä ɔ ‑kaa 'yli ‑wʋ nʋʋ, ɔ nɩ ‑gänɩɩ. ‑Lɛ a dɔ'wʋ, dɛ n 'kää möö, ɔ
         'kä ‑lɛ 'mämö. ‑Ɔ ‑kaa ‑sɩbhä 'yli ‑wʋʋ, na dɩba Lagɔ a'bhë mɔɔ 'kɔɔ 'nglɩ 'nyɛ.Zezwii yɛ 'ɔ 'kwiea a dɛ bhïla27 ‑Maa na'bhë, ‑sɩkaa a dɔ'wʋ, 'saa lɛ ‑kaaa ghlɩ a za, na dlɩ libho tenyii. Miɛ abhlɩ
         da'a 'wë, ‑maa zaa, sɛ n 'kä bhä nʋ 'nɩ? N 'kä bhä nɩɩ, ‑Atʋ Lagɔ, ‑li 'la 'wuë,
         gbä yɩ ‑tɩɩa ghlɩ, ‑sɩbhä n nɩ nʋ bhä ‑a? N'nn! 'Naa 'kä ‑sɩbhä nʋ. ‑Maa zwɩ
         nɩ a'bhë, n 'kɛ zi a za, nza n yiɛ mä'ä dʋdʋ 'wʋ. 28 Zaa, ‑Atʋ Lagɔ, yɩ 'wuë 'mö, ‑na'a nglɩɩ mɩɩ nɩ 'ghlimanɩ.» Ɔ gbää sa'aa, 'n wɛlɩ
         yiɛ ‑mä ghäyɩ 'wʋ 'bhöönɩ, yɩ lɛ naa: «'Na nglɩɩ, n kɩ a 'kwädlɩ 'ghlimanɩ 'wë,
         'n n yiɛ ‑bhlɛ 'ghlimanɩ 'yize.» 29 Wɛlɩɩ nʋä sa'aa, nɩkpaa ‑wa ‑wʋmö a‑a ‑lɛ, wa 'nʋmiɛ, wa lɛ naa: «‑Gbägbadɛɛ ‑gbaa
         da'a.» ‑Mumuë lɛ naa: «Lagɔzuzukwëë 'nyɔɔ da'a 'dɩ.» 30 ‑Maa Zezwii lɛ naa: «Wɛlɩ 'la, na za yɩ'ɩɛ ‑mä ghäyɩ 'wʋ 'bhöönɩ, ‑maa a'bhï,
         a za yɩ 'bhöönɩɛ ‑mä. 31 'Tɛnyɩɩ Lagɔ 'kää mä'ä 'pɩwʋ a nɩkpaa 'wuë ‑zijli 'mö tunɩɩ, ɛ yɛ ghlɛ 'wë.
         Zuzukuzoku a 'kifii ‑ɔ 'kämanɩɛ mä'ä 'pɩwʋ a nɩkpaa ‑gömö, 'tɛnyɩɩ 'ɔ 'kämanɔɔ
         'kää 'mö 'gblizoo, ɛ yɛ ghlɛ 'wë. 32 ‑Maa na'bhë, ‑zlɩ nɩkpa 'wuë ‑kaa ghäyɩ yɩlɩɩ, n yuë nanyɩ yɔwʋ jlinɩ.» 33 ‑Maa 'ɔ sɛ ɔ 'kää 'kuu, ‑sɩbhä ɔ gaaa da'a. 34 Zaa, ɔ gbää sa'aa, nɩkpa ‑wa suä ‑lɛ, wa lɛ naa: «‑A'a Lagɔbɔgʋʋ 'mö a wɛlɩɩ,
         sɛ'ɛ yɩ nʋä nɩɩ, Kliisɩ, Puënyɔɔ Lagɔ ‑sɛɛ ‑lɛɛ, 'kwädlɩ ɔ 'kää ‑bhölɩ. Nɩɩ, ‑nmö ‑naa, sɛ yɩ ‑wʋ ɔ 'mö n‑n
         nʋ nɩɩ, Nɩkpɛ a 'Yu, wa yo ghäyɩ yɩlɩ. 'Lɩlɩlɩ a dɔ'wʋ, ‑n laa da'a Nɩkpɛ a 'Yu, ‑mɔ a'bhë bhä?» 35 Zezwii lɛ naa: «Sɛ'ɛ n gbää nɩɩ, ‑ɔ ngla nɩkpa 'wʋ, ɔ ‑wʋanyɩɛ ‑bhlɛ jijo'wʋ, ‑maa
         ɔ yeanyɩa'a ‑pa jijo'wʋ 'bhöö. Zaa, bhälɛ ɔ ‑wʋanyɩɛ 'wʋ ngäla dɔ'wʋ, 'yioo ɔ
         'pänanyɩɛ, a nɩ bhlu, nzɩɩ 'yuylukwëa tanyɩa zɛmö ‑vu. ‑Maa nɩkpɛ a ‑mɔɔ nɛmöä
         'yuylukwë 'möö, dɛ ɔ mönɩɛ, ɔ'ɔɔ ‑lɛ ‑yi. 36 ‑Sɩbhä a za, ‑ɔ ngla nɩkpa 'wʋ, bhälɛ ɔ ‑wʋanyɩɛ jijo'wʋʋ, a nɩ kɔ dlɩ 'wʋ, ‑sɩbhä
         a dɔ'wʋ a yi nɩkpa a ‑muë ‑ngla 'wʋ glɩnɩ.» Zezwii 'nyʋää ‑sɩbhä 'dɩ 'wëë, 'n
         ɔ yuëë yɔwʋ 'bhöö, 'n ɔ yiɛ käböbɛyɩ zizoo mö.Zwiiföwaa 'nɩɛ Zezwii dlɩ 'wʋ ‑kä37 Zɩzɛɛ Zezwii 'pänɩɛ Zwiiföwaa 'yila 'klʋʋ, ɛ'ɛɛ muënɩ. ‑Maa ‑sɩbhä yɩ ‑wʋ 'mö,
         wa 'nɔɔ dlɩ 'wʋ ‑kä 'yize. 38 ‑Maa wa 'nɔɔ da'a dlɩ 'wʋ ‑kää, wɛlɩɩ Lagɔ a 'möbhïlanɩnyɔ Ezayii bhïla a‑a, mɩɩ 'wlʋnɩɛ da'a 'yli. Sɛ'ɛ ɔ gbä a‑a nɩɩ:‑Alowli Lagɔ,‑na'a wɛlɩɩ ‑a 'nyɛɛ nɩkpaa,‑ɔ kɩ bhä dlɩ 'wʋ 'nɩ?Lagɔ 'a 'mötɛɛnɔɔ ɔ 'wälanɩɛ 'ylii,‑bɛ 'nuä yɩbhlɩnɩ.+39 ‑Maa 'saa kää 'nglɩ, 'n wa 'nɩɛ mlɩnɩ wa 'kä Zezwii dlɩ 'wʋ ‑kää, Ezayii bhïla
         a 'yɛ yɩ dɛ. Sɛ'ɛ ɔ gbä a‑a nɩɩ:40 Nɩkpa nɩ, Lagɔ kʋä 'kukwle Sɩbhä.Ɔ yɛ 'wa dilaa 'mö 'tumanɩ,nzɩɩ wa tɩa sɛ yɩlɩ,wa tɩa ‑lu 'mö 'nʋ,wa tɩa ligba, wa tɩa 'wa ‑lizokuu kɛ'mö ‑sɛ,ɔ tuëa puë a za.+41 Ezayii ‑kä ‑sɩbhä gbää, Zezwii 'a 'ghïlinɔɔ 'mö ɔ 'yɩɛ 'ylɩmö, nza ɔ bhïla
         ɔ dɛ.42 Miɛ abhlɩ da'a 'wë, ‑maa Zwiiföwaa 'a 'kädɩɩ a'bhï, wa gla'mö a ‑mumuë a ‑bɛ,
         wa kä Zezwii dlɩ 'wʋ, ‑maa Falizɩɛwaa tuëa ‑mä Zwiiföwaa 'a Lagɔbuduu 'mö kpëtia za, nza wa'a ‑sɩɩɛ ngli. 43 Wa 'kä nɩkpa dlɩ yɔwʋ nɛnɩ, 'mö wa tɛlɩɛ tenyii sɛ, ‑maa wa 'kä Lagɔ dlɩ yɔwʋ nɛnɩ
         a gbʋ 'nuëë plɛnɩ.Zezwii mɔɔ glɩnɩɛ lɩlɛɛ44 'N Zezwii yiɛ wɛlɩ ghäyɩ 'pä. Ɔ lɛ naa: «‑Ɔ ‑kaa dlɩ 'wʋ ‑kää, na 'yize ‑amö
         ɔ 'nɩɛ dlɩ 'wʋ ‑kä, ‑maa ‑ɔ tieaaa 'mö ɔ ‑kämöä da'a dlɩ 'wʋ. 45 ‑Ɔ ‑kaa 'ylɩmöö, ɔ yɛ ɔ tieaaa 'ylɩmö. 46 N 'kä 'bhlɩbhëa 'wuë 'wʋ ngäla, nza n yiɛ mä'ä dʋdʋ 'wʋ, nzɩɩ nɩkpɛ a ‑mɔɔ ‑kaa
         dlɩ 'wʋ ‑kää, ɔ tɩa 'yuylukwë 'mö nɛmö. 47 ‑Ɔ ‑kä 'na wɛlɩɩ 'yukwli ‑pʋnɩ 'wë, ‑ɔ 'ni 'klʋkpamö zʋʋ, ‑amöö 'naa 'kɔ gbʋ
         köbhä. Ɛ'ɛ ‑bhö nyɩasɛ, ‑maa n yiɛ mä'ä dʋdʋ 'wʋʋ, n 'kä 'bhlɩbhëa gbʋ köbha
         a za, nza n'n‑ä yi, ‑maa n 'kʋä puë a za n yiɛ. 48 ‑Ɔ ‑nɩɩ 'yukwli ‑pʋnɩ, ‑ɔ 'nɩ 'na wɛlɩɩ 'wʋ ngluu, 'ɔ wɛlɩɩ yɛ da'a 'wlu 'doo 'wë
         Lagɔ a 'yila 'klʋ a dɔ'wʋ. Miɛ nɩɩ, 'na wɛlɩɩ n 'nyɔɔ, 'ɔ sɛ ɔ 'niɛ 'yukwli ‑pʋnɩ
         a za, 'pɩwʋ a 'ylibhɩɛdaa ‑kä ghlɛɛ, mɩɩ 'kɔɔ gbʋ köbha. 49 Ɛ'ɛ ‑bhö nyɩasɛ, ‑maa n ‑kä nɩkpa 'dɩ 'nyɛɛ, nanyɩ a 'nglɩ 'mö n'n‑ä bhïla. ‑Maa
         na dɩba Lagɔ ‑ɔ tieaaa, wɛlɩɩ 'wuë n 'kää nɩkpa 'nyɛɛ, ɔ'bhë mɔɔ nyɩa'miɛ, mɔɔ
         gbää n nɩ bhïlii. 50 N ‑yi sɛ nɩɩ, wɛlɩ 'la ɔ nyɩaaa n 'kɩ nɩkpa 'nyɛɛ, mɩɩ nyɛɛ nɩkpa 'pɩwʋ mää 'naa
         'kää 'yli bhɩɛ. Zaa, 'na wɛlɩɩ 'wuë n bhïlaa, sɛɛ na dɩba Lagɔ gbää n nɩ bhïliii,
         ‑sɩbhä n bhïliɛ 'tɩɩ.»
         
            
               	Nɩkpɛ ‑kä 'ylʋba ‑bhlʋ a sɛ libhonʋnɩ a 'pɛnaa ma‑a.

               	Siɔɔ: Wa ‑kä Siɔɔ nʋʋ, Zeluzalɛɛmö a ‑glɔɔ 'mö wa gaaa.

               	Zakalii 9.9.

               	Ezayii 53.1.

               	Ezayii 6.9-10.

Zezwii yɛ 'ɔ ‑gänɩwaa kʋgbä'sɔ ‑kpɔ kplɩ yɔwʋ wɔlʋ131 Galɛ'möwlʋfɛtɩɩ ghlɛɛ, Zezwii ‑yi sɛ nɩɩ, ɔ 'kä mä'ä 'pɩwʋ 'bhöö, ɔ 'kä ‑mä ɔ dɩba yɔwʋ mö
         a 'tɛnyɩ yɛ ghlɛ. Zaa, ɔ ‑nʋa ‑wa ‑wʋä mä'ä dʋdʋ 'wʋʋ, sɛ ɔ ‑wʋä a‑a, 'n ɔ yuëë
         ‑sɩbhä 'ylimö tulanɩ. 2 Ɔ ‑nyɛ wa kʋgbä'sɔ ‑kpɔ 'sɔ 'n wa yiɛ 'wʋ linɩ. ‑Lɛ a 'tɛnyɩ 'la 'mö, Simɔɔ Yisikalio
         a yowli Zwidaa, Sataa kɔ 'wlumö nyima 'wë, ɔ 'kä Zezwii Zwiiföwaa kä'mö plɩnɩ.
         3 ‑Maa Zezwii ɔbhlɩ, ɔ ‑yi sɛ nɩɩ, Lagɔ mɔɔ 'nyɔɔ 'kämanɔ, ɔ 'kä ‑lii 'wuë ‑gömö
         'kämanɩ. 'N ɔ ‑yi'ɛ sɛ nɩɩ, Lagɔ dlɩ 'mö ‑mä ɔ 'bhöönɩɛ, ‑mä ɔ lɛ 'kää 'bɩwʋ
         mö. 4 Ɔ ‑sɔɔ ‑lɛ lilidaa 'wʋʋ, 'n ɔ yiɛ 'ɔ ‑bäna 'kädaa 'mö ‑sɛ, 'n ɔ yiɛ 'tabhë 'käda
         'wʋ 'libhï, 'n ɔ yeaa 'mlɩ gwanɩ. 5 'N ɔ yiɛ 'bëë 'mö 'nyu pälɩ, 'n ɔ yiɛ ɔ ‑gänɩwaa kplɩ yɔwʋ wɔlʋ. Ɔ ‑kä ‑mɔ kplɩ yɔwʋ wɔlʋ 'wëë, 'n ɔ libhïä 'tabhëa ɔ gwanɩ
         a‑a 'mlɩ 'wʋ 'n ɔ sɩɔ kplɩ yɔwʋ. 6 Sa'a ‑këë 'n ɔ yiɛ Simɔɔ Piɛlɩ 'wʋ ghlɛ, ɔ 'kɔ kplɩ yɔwʋ wɔlʋmö. ‑Maa Pɩɛlɩ lɛ
         naa: «‑Alowli, ‑nmö ‑kaa bhä kplɩ yɔwʋ wɔlʋ ‑a?» 7 Zezwii lɛ naa: «'Saa n ‑wʋä dɛ'ɛ nʋ dɔ'wʋ, ‑n 'niɛ ‑bhlɛ 'mö 'nʋ, ‑maa ‑n yi bhäla
         'mö 'nʋä yi.» 8 Ɔ lɛ: «'Lɩlɩlɩ! ‑Alowli, ‑nmö 'nɩɛ ‑kä ‑n ‑kaa kplɩ yɔwʋ wɔlʋ.» Zezwii lɛ naa: «N
         ‑nɩmö kplɩ yɔwʋ wʋlʋ, ‑nn‑ä bhɛnɩ ‑n ‑nya'mö 'käa'a 'wʋ ‑wʋnɩ.» 9 Ɔ lɛ: «‑Alowli, sa'a yɩ ‑kä 'mö ‑wʋʋ, 'na kplɩɩ a 'yize mö ‑n nɩ tɩ wɔlʋ, ‑maa
         wɔlʋmö 'na kätɩkpöö ‑nyɛ 'na 'wukpëlea 'sɔ.» 10 Zezwii lɛ naa: «Nɩkpɛ ‑käa'a bido 'wëë, ɔ 'wuë ɔ ‑wʋ 'wlɩlɩ zaa, ɔ'ɔɔ 'wʋ 'sɔ
         bidonɩ, ‑maa kplɩ yɔwʋ a 'yize ɔ wʋlʋä. 'Lɩlɩlɩ a dɔ'wʋ, a yɛ 'wlɩlɩ plɛ Lagɔ a 'yila
         'klʋ a dɔ'wʋ, ‑maa a 'wuë, abhʋa n'n‑ä gaaa.» 11 Nyɩasɛ Zezwii 'nɩɛ sa'a gbä, ‑maa ‑mä 'ɔ ‑gänɩwaa gla'mö a dɔ'wʋ, ɔ ‑yi ‑mɔɔ 'kɔ
         'ɔ ‑gblɩwaa kä'mö plɩnɩɩ, nza ɔ gbää ‑sɩbhä.12 Ɔ wɔluëë kplɩ yɔwʋ 'wëë, 'n ɔ yiɛ 'ɔ ‑bänaa 'mö päla 'n ɔ yiɛ sɛ glɩ. Ɔ lɛ
         naa: «'Saa n nʋanyɩɛ dɛ'ɛ 'wluu, a 'nwi bhä 'mö? 13 N nɛ naa, ‑amö a libhïä a 'cɩanyɔ 'mö 'wʋ, ‑amö a laa a ‑lowli. Nn miɛ, 'mö
         n glɩnɩɛ ‑tiamö. 14 Zaa, a yɩɛ ‑amö a ‑lowli, ‑amö a 'cɩanyɔ, ‑amöö wɔlanyɩɛ kplɩ yɔwʋ zaa, a'bhï
         a nɩ ‑bhɩɔ 'mö, a 'kä ‑sɩbhä kplɩ yɔwʋ wɔlʋwɔlʋnɩ. 15 'Saa n nʋanyɩɛ dɛ'ɛ 'wluu, a nɩ 'zwi 'wlumö, a 'kä ‑sɩbhä 'zʋmö. 16 ‑Tiamö n nyanyɩɛ dɛ'ɛ 'dɩ nɩɩ, libhonʋnyɔ a ‑mɔɔ 'kää 'ghïli, ‑ɔ 'kää ɔ 'bhidɩba
         'wʋ zii, ɔ'ɔɔ ‑bhölɩ. Nɩkpɛ a ‑mɔ wa tiee, ɔ'ɔɔ ‑zɩ dɛsɛ ‑kä, ɔ 'kä ‑ɔ tioo 'wʋ
         zi. 17 A yɩɛ, ‑li 'la 'wuë n kanyi sʋlʋnɩ 'wë, a ‑yiia'a ‑sɩkaa. 'Na wɛlɩɩ sɛ yɩ gbää,
         a ‑kä ‑sɩbhä nɛmöö, 'a ‑jɔlʋ!18 ‑Maa sɛ'ɛ n gbää nɩɩ, a 'wuë abhʋa n'n‑ä gaa. Na ‑nʋa n ‑sɛɛ ‑lɛ, n ‑yuë 'tɩɩ.
         ‑Maa sɛ'ɛ yɩ cɛlɩɛ ‑mä Lagɔbɔgʋʋ 'mö nɩɩ: N ‑nyɛɛ linɩɛ 'wʋ a'bhëë, ɔ yɛ na gbʋ a nyɔ 'zʋ.+ ‑Lɛ a wɛlɩ 'la, yɩ kä yɩ 'kä 'yli 'wlʋnɩ. 19 ‑Maa yɩ'ɩɛ ‑bhlɛ 'yli 'wlʋnɩ a'bhë 'n n nyanyɩɛ dɛ'ɛ 'dɩ, nzɩɩ yɩ ‑kä 'yli 'wlʋnɩɩ,
         a 'käa sɛ ‑yi nɩɩ, ‑mɔ n glɩnɩɛ 'mö n glɩnɩɛ. 20 ‑Tiamö n nyanyɩɛ dɛ'ɛ 'dɩ nɩɩ, nɩkpɛ a ‑mɔ n tiee, ‑ɔ ‑kɔɔ pälaa, ‑amö ɔ yɛɛ pälamö.
         'N sɛ ɔ pälaaa da'a a za, ‑ɔ tieaaa 'mö ɔ yɛ'ɛɛ pälamö.»Zezwii lɛ naa Zwidaa mɔɔ 'kɔɔ plɩ(Matie 26.20-25; Maakö 14.17-21; Lwiikö 22.21-23)21 Zezwii gbää sa'a 'wëë, 'n dlɩ yoo 'yli klɛ 'n ɔ yiɛ nɩɩ: «‑Tiamö n nyanyɩɛ dɛ'ɛ
         'dɩ nɩɩ, a gla'mö a ‑nɔ ‑bhlʋ, ɔ ‑yii 'na ‑gblɩwaa kä'mö plɩnɩ.» 22 Ɔ gbää sa'aa, wa 'wuë 'n wa yiɛ 'klʋ yɩlɩylɩnɩ, wa'aa ‑mɔ a'bhë ɔ gaaa ‑yi. 23 ‑Maa wa kʋgbä'sɔ ‑kpɔ a gla'mö a ‑nɔ ‑bhlʋ, ‑ɔ ‑glɛɛ tenyii Zezwii dlɩ 'wʋʋ, mɔɔ
         glɩɛ Zezwii yɔwʋ. 24 Zaa, 'mö Simɔɔ Piɛlɩ 'nyɛnɩɛ 'ylizuzu 'mö 'dɩ, ɔ 'kä Zezwii nimï 'yɩbhä, ‑mɔ
         ɔ gaaa ɔ 'kɔnyɩ sʋlʋnɩ. 25 Nɩkpɛ 'la 'n ɔ yiɛ sasɛ Zezwii yɔwʋ 'dio, ɔ lɛ naa: «‑Alowli, ‑mɔ ‑n gaa bhä 'nɩ?»
         26 Zezwii lɛ naa: «'Fɔlɔkïbhë nɩ n 'kää ‑mä ‑zɛpʋ 'mö 'ngwaa, ‑mɔ n 'kaa yowʋ 'nyɛɛ,
         mɔɔ.» Ɔ 'libhïä 'fɔlɔkïbhëa 'wʋ, ɔ 'ngwaa ‑mä ‑zɛpʋ 'möö, Simɔɔ Yisikalio ‑yowli
         Zwidaa, 'n ɔ yonyɩɛ yowʋ 'nyɛ. 27 Zwidaa 'libhïä 'fɔlɔkïbhë 'la 'wʋ 'wë cuu, 'n Sataa yoo ‑gömö bhlinɩ. Zezwii
         lɛ naa: «Zwidaa, ‑na'a libhoo, 'päpanɩ 'wʋ, ‑n 'kʋ nʋ.» 28 ‑Maa wa 'wuë, 'saa kää 'nglɩ 'n Zezwii yiɛ Zwidaa 'dɩ 'nyɛ nɩɩ, 'päpanɩ 'wʋ ‑n
         'kä ‑na'a libhoo nʋʋ, wa 'niɛ 'mö 'nʋ. 29 Zwidaa mɔɔ ‑suä moni zaa, wa gla'mö a ‑mumuë a ‑bɛ, wa ‑tɔnɩ wabhlɩ sɛ'ɛ Zezwii
         gbä nɩɩ, Zwidaa nɩ mö 'fɛtɩ a ‑lii pɩaa, ‑mumuë ‑tɔnɩ'ɛ sɛ'ɛ Zezwii gbä nɩɩ, Zwidaa
         nɩ mö 'pʋäwaa ‑lu 'nyɛɛ. 30 ‑Maa Zwidaa ɔbhlɩ, ɔ 'libhïä 'fɔlɔkïbhëa 'wʋ 'wë cuu, 'n ɔ yiɛ ‑mä 'wlʋ. ‑Lɛ
         a 'tɛnyɩ 'la 'mö, swe yɛ ylu 'wë.Zezwii yɛ ɔ ‑nʋa gbalele 'pä31 Zwidaa 'wlʋä ‑mä 'wëë, Zezwii lɛ naa: «Nɩkpɛ a 'Yu, 'ɔ 'ghïlinɔɔ yɛa'a ‑sɩkaa 'yli 'wlʋnɩ, nzɩɩ Lagɔ 'a 'nglɩɩ 'kä ‑mä ɔ 'mö 'ghlimanɩ.
         32 Ɔ dɩba 'a 'ghïlinɔɔ ‑kä ‑mä ɔ 'mö 'yli 'wlʋnɩɩ, Lagɔ a'bhë yi Nɩkpɛ a 'Yu 'a
         nglɩɩ 'ghlimanɩ. Nn! Ɔ yia'a ‑pa 'ghlimanɩ.33 Na 'yuënyɩ, ‑lɛ 'naa 'käa'a ‑sɩkaa 'mö gwälɛ 'lɩlɩlɩ, 'n n 'kanyɩɛ jijo'wʋ 'bhöö.
         ‑Maa n ‑kä mö 'wëë, a ‑yii sɛ tɛlɩ. ‑Maa sɛ n 'nyɛ a‑a Zwiiföwaa a 'kädɩɩ 'dɩɩ,
         ‑sɩbhä n nyanyɩɛ dɛ'ɛ 'dɩ nɩɩ, dɛ n 'kää mö, a'aa bhɛnɩ a 'kä ‑lɛ 'mämö. 34 Zaa, gbalelea n panyɩɛ ma‑a nɩɩ, a nɩ ‑wawanɩ. Sɛ n ‑waanyɩɛ, a nɩ ‑wawanɩ ‑sɩbhä.
         35 A ‑kä ‑sɩbhä ‑wawanɩɩ, ‑lɛ a dɔ'wʋ nɩkpaa 'wuë yi sɛ yɩbhlɩmanɩ nɩɩ, na ‑gänɩwa a glɩnɩɛ.»Zezwii lɛ Piɛlɩ yo cɛlɩ(Matie 26.31-35; Maakö 14.27-31; Lwiikö 22.31-34)36 Zezwii gbää sa'aa, Simɔɔ Piɛlɩ lɛ naa: «‑Alowli, dɛ ‑n 'kä bhä mö 'nɩ?» Zezwii
         lɛ naa: «Sɛ'ɛ n gbää nɩɩ, dɛ n ‑wʋä mö dɔ'wʋʋ, ‑nn‑ä ‑bhlɛ bhɛnɩ ‑n 'kä ‑lɛ
         'mämö, ‑maa ‑n yi bhäla ‑lɛ mö.» 37 Simɔɔ Piɛlɩ lɛ naa: «‑Alowli, dɛ n glɩɛ dɛ'ɛ, n ngulu yɩ 'wʋ, n 'kä ‑na za 'ku a'bhë
         nɩɩ, sɛ yɩ ‑wʋ ɔ 'mö n‑n nʋ nɩɩ, dɛ ‑n ‑wʋä mö dɔ'wʋ, 'naa 'kä ‑sɩkaa ‑lɛ 'mämö
         'nɩ?» 38 Zezwii lɛ naa: «Sɛ ‑n gbää da'a ‑n yi na za 'kuu, ‑tiamö bhä ‑a? ‑Tiamö n nyɩamöä
         dɛ'ɛ 'dɩ nɩɩ, ‑kɔkɔbhɛlʋ 'naa 'kä ‑bhlɛ wɛlɩ 'pä, ‑nmö Piɛlɩ, n‑n 'kää 'wʋ taa
         cɛlɩnɩ nɩɩ, ‑n ‑nɩɩɛ ‑yi.»
         
            
               	Soomö 41.10.

'Yioo ‑wʋ kwää ‑mä Lagɔ yɔwʋʋ141 'N Zezwii yiɛ ɔ ‑nʋa 'dɩ 'nyɛ nɩɩ: «Dlɩ nɩ tanyɩ 'yli klɛ ‑maa a nɩ 'tɛɛnɩ Lagɔ dlɩ,
         a nɩ 'tɛɛnɩɩ'ɛ dlɩ. 2 ‑Mä na dɩba Lagɔ a mä'a, 'bhli a ‑bɛ ‑wʋ ‑mä. Zaa, n yɛɛ ‑mä a 'bhli 'wlu gïganɩɛ
         mö. Yɩ 'nɩ a ‑sɩbhä ‑wʋʋ, 'naa 'kanyɩ a sa'a 'dɩ 'nyɛ. 3 ‑Maa n ‑kä mö, n ‑kä a 'bhli 'wlu gïganɩ 'wëë, n yeanyɩ kie yi, n ‑nyɛ abhʋa
         'kä mö, nzɩɩ 'na dɛ n ‑wʋä, a 'kä ‑lɛ ‑wʋmö. 4 Mä n ‑wʋä dɛ'ɛ mö dɔ'wʋʋ, 'yioo a 'kää 'wʋ ghlɛnɩ a 'kä ‑mä möö, a ‑yuu.»5 Zezwii gbää sa'aa, Tomaa lɛ naa: «‑Alowli, ‑aaa yɩ mä ‑n möä ‑yi nɩɩ, sɛ ‑a 'kä
         bhä ‑mä a 'yioo 'mö ‑yimöyimö 'nɩ?» 6 Zezwii lɛ naa: «‑Amöö glɩnɩɛ 'yioo, ‑amöö glɩnɩɛ gbëaa, ‑amöö glɩnɩɛ ‑bhölɩbhölɛ.
         Nɩkpɛ 'nɩɛ bhɛnɩ ɔ 'kä ‑mä na dɩba a mä'a mö 'n ɔ ‑nɩɩ 'mö ghlɛnɩ. 7 A ‑kaa a ‑yii, a yi a na dɩba yɩbhlɩnɩ, ‑sɩkaa a dɔ'wʋ, a ‑yoo, a kɔ 'ylɩmö.» 8 Ɔ gbää sa'aa, Filiipö lɛ naa: «‑Alowli, ‑aa dɩba Lagɔ, tulanɩnyɔ 'ylimö cuu, ‑a'a
         dilaa 'kä bhli.» 9 Zezwii lɛ naa: «Filiipö, a ‑nya'mö ‑bhlinɩɛ 'wʋ a daa yɛ 'mö gwälɛ, ‑n ‑nɩɩɛ bhä
         ‑bhlɛ yɩbhlɩnɩ 'yize ‑a? Sɛ'ɛ n gbää nɩɩ, ‑ɔ ‑kaa 'ylɩmöö, ɔ yɛ 'gämö na dɩba
         'ylɩmö. Sɛ yɩ ‑wʋ ɔ 'mö n‑n nʋ nɩɩ, tulanɩnyɩ ‑aa dɩba Lagɔ 'ylimö 'nɩ? 10 ‑Nn bhä dlɩ 'wʋ ‑kä nɩɩ, n ‑wʋ ‑mä na dɩba 'mö, na dɩba ‑wʋʋ 'mö ‑a? Wɛlɩɩ n
         nyanyɩɛ, nanyɩgäsɛ ‑amö yɩ'ɩɛ 'mö 'bhöönɩ. ‑Maa na dɩba ‑ɔ ‑wʋʋä 'möö, mɔɔ
         ghlɛnɩɩɛ 'mö 'n ɔ nʋä 'ɔ libhoo. 11 N ‑kä nɩɩ, n ‑wʋ ‑mä na Dɩba 'mö, 'n na Dɩba ‑wʋä 'mö nʋʋ, a nɩ kɩ ‑sɩbhä dlɩ
         'wʋ. ‑Maa 'n a ‑nɩɩ a dlɩ 'wʋ ‑kää yi a'bhë ‑kë, na dɩba 'a nʋnʋlii ɔ nʋnɩɩɛ 'mö
         a za, a nɩ ‑kaaa dlɩ 'wʋ. 12 ‑Tiamö n nyanyɩɛ dɛ'ɛ 'dɩ nɩɩ, ‑ɔ ‑kaa dlɩ 'tɛɛnɩɩ, 'na nʋnʋlii n nʋä, ɔ yi nʋmö.
         Ɔ ‑nɩɩ ɔ 'kää na 'nglɩ 'mö nʋnɩ a'bhëë, yɩ yi 'ghïli yɩ yi na ‑nɩɩ 'wʋ zi. Ɛ'ɛ
         ‑bhö nyɩasɛ, ‑maa ‑amö na a, na dɩba Lagɔ yɔwʋ, ‑mä n ‑wʋä mö dɔ'wʋ. 13 Zaa, 'saa a ‑kä na 'nglɩ 'mö 'yɩbhänɩ ‑kë, n yu nʋ. ‑Lɛ a dɔ'wʋ, Yuu yi Dɩba 'a
         'ghïlinɔɔ 'yli 'wälanɩ. 14 Sɛ'ɛ n gbää nɩɩ, 'saa a ‑kä na 'nglɩ 'mö 'yɩbhänɩ ‑kë n yu nʋ.»Zezwii lɛ ɔ yi ɔ ‑nʋa 'Wugɔmʋʋ 'Wlɩlɩ 'yio 'wʋ 'pä15 «A ‑kaa ‑waa, a yi 'na 'Gböö 'klʋkpamö zʋ. 16 ‑Amö na a, n yi na dɩba yɔwʋ bhibhe, ɔ 'kanyɩ kwänɩnyɔ ‑mɔmɔɔ 'yio 'wʋ 'pä. Mɔɔ
         'kanyɩɛ 'kwädlɩ ‑gömö ‑wʋ. 17 Gbëabhïlawugɔmʋʋ, 'mö n gaaa. Nɩkpaa ‑wa glɩnɩɛ mä'ä 'pɩwʋ a 'yize a ‑nʋää,
         wa 'naa 'kɔ 'ylɩmö, wa 'naa 'kɔ yɩbhlɩnɩ zaa, ɔ 'naa 'kʋä ‑gömö yi 'lɩlɩlɩ. ‑Maa
         abhʋa abhlɩ, a ‑yoo. Ɛ'ɛ ‑bhö nyɩasɛ, ‑maa abhʋa ɔ 'kää jijo'wʋ ‑wʋ, ɔ 'kanyɩ ‑gömö
         ‑wʋ.18 Sɛ'ɛ n gbää nɩɩ, n 'naa 'kanyɩ mä'ä 'pɩwʋ kwɩyuë 'mö tɩ, ‑maa n yeanyɩ 'wʋ 'sɔ
         jijo'wʋ yinɩ. 19 ‑Lɛ ‑kä 'tikïyie 'wʋ 'mö gwälɛɛ, nɩkpaa ‑wa glɩnɩɛ mä'ä 'pɩwʋ a 'yize a ‑nʋää,
         wa 'naa ‑kaaa'a 'ylɩmö. ‑Maa abhʋa abhlɩ, a ‑yii 'ylɩmö. Ɛ'ɛ ‑bhö nyɩasɛ, ‑maa
         n ‑bhölɩ, 'n a'bhï a ‑yi ‑bhölɩmö. 20 ‑Lɛ a zlɩ 'la 'mö, a yi 'mö 'nʋ nɩɩ, na dɩba Lagɔ 'mö n ‑glɛɛ 'wʋ, 'n a ‑glaaa
         abhlɩ 'wʋ 'n n ‑gälanyɩ'ɛɛ na a 'wʋ. 21 Sɛ'ɛ n gbää nɩɩ, 'na 'gböö, ‑ɔ ‑kɩɩ 'wlumö zʋ, sɛ yɩ gbää ‑ɔ ‑kä ‑sɩbhä nɛmöö,
         mɔɔ ‑waaa ‑tiamö. ‑Ɔ ‑kaa sa'a ‑waa, na dɩba Lagɔ yo ‑wamö, n yo'ɛ na a ‑wamö,
         n yo nanyɩ 'ylimö tulanɩ.»22 Zezwii gbää sa'aa, Zwiidɩ, ɛ'ɛ ‑bhö Zwidaa+ Yisikalio mɔ, ɔ lɛ naa: «‑Alowli, sɛ yɩ ‑wʋ ɔ 'mö, nɩkpaa 'wuë, n‑n 'naa 'kʋä
         bhä ‑nanyɩ 'ylimö tulanɩ wa ‑kamö 'ylɩmö, n‑n gbä bhä ‑n ‑kanyɩ ‑aa 'yize ‑nanyɩ
         'ylimö tulanɩ 'nɩ?» 23 Ɔ lɛ naa: «'Fʋ n'n‑ä ‑sɩbhä gbä, ‑maa ‑ɔ ‑kaa ‑tiamö ‑waa, 'na wɛlɩɩ, sɛ yɩ gbää,
         ɔ yi ‑sɩbhä nɛmö. ‑Lɛ a dɔ'wʋ, na dɩba Lagɔ yo ‑wamö. N ‑nyɛ na dɩba Lagɔ 'sɔ,
         ‑a yi ‑mä 'ɔ mä'a mö, ‑a yi ‑mä ‑bhölɩnɩ. 24 Miɛ da'a, ‑maa ‑ɔ ‑nɩɩɛ ɔbhlɩ ‑waa, mɔɔ 'nɩ 'zʋä 'na wɛlɩɩ 'klʋkpamöö. ‑Maa ‑lɛ
         a wɛlɩ 'la n nyanyɩɛ 'yizee, nanyɩgäsɛ ‑amö yɩ'ɩɛ 'mö 'bhöönɩ, ‑maa na dɩba Lagɔ
         ‑ɔ tieaaa, 'mö yɩ 'bhöönɩɛ 'mö. 25 N ‑wʋanyɩɛ ‑bhlɛ dɛ'ɛ jijo'wʋ, 'n n yeanyɩɛ wɛlɩ nɩ wuë 'nyɛ. 26 ‑Maa n ‑kä mö 'wëë, na 'nglɩ 'mö, na dɩba Lagɔ yeanyɩ swɩnyɛmʋmöpänyɔ ‑mɔmɔɔ
         'yio 'wʋ 'pä, 'Wugɔmʋʋ 'Wlɩlɩ mɔɔ. Wɛlɩɩ 'wuë n 'nyanyɩɛ, mɔɔ 'kanyiɛ 'wʋ ligbanɩ, mɔɔ 'kanyiɛ dlɩ ‑gömö ‑sɛsɛnɩ.
         27 N ‑wʋä dɛ'ɛ mö dɔ'wʋʋ, 'tɩɩglɩglɛ 'mö n tanyɩɛ yɔwʋ. Nɩkpaa ‑wa glɩnɩɛ mä'ä 'pɩwʋ
         a 'yize a ‑nʋä, 'wa 'tɩɩglɩglɛɛ wa kää, ‑sɩbhä a ‑nɛ n 'nanyɩɛ yɔwʋ tɩ. ‑Maa 'tɩɩglɩglɛɛ
         ‑ɛ 'bhöönɩɩɛ 'mö, 'mö n tanyɩɛ yɔwʋ. Zaa, 'a dilaa nɩ tɩ 'yli klɛ, nganɔ nɩ tanyɩ
         'lɩbhä. 28 N 'nyanyɩ a 'dɩ nɩɩ, n yeanyɩ jijo'wʋ 'bhöö, ‑maa n yeanyɩ 'wʋ 'sɔ jijo'wʋ yinɩ.
         'N a ‑kaa a ‑tiamö ‑waa, sɛ n 'nyanyɩɛ 'dɩ nɩɩ, ‑mä na dɩba Lagɔ yɔwʋ ‑mä n ‑wʋä
         mö dɔ'wʋ, ‑sɩbhä yeanyɩ a 'mäna 'mö päla. Ɛ'ɛ ‑bhö nyɩasɛ, ‑maa na dɩba Lagɔ
         mɔɔ 'ghïliɛ tenyii, mɔɔ ziiiɛ 'wʋ. 29 ‑Lɛ a ‑li 'la 'wuë, yɩ'ɩɛ ‑bhlɛ 'yli 'wlʋnɩ, 'n n nyanyɩɛ dɛ'ɛ yɩ 'dɩ, nzɩɩ yɩ ‑käa'a
         'yli 'wlʋnɩɩ, a ‑kaa dlɩ 'wʋ ‑kä. 30 N ‑nyɛ abhʋa 'sɔ, ‑a 'naa 'käa'a ‑sɩkaa ‑bɛ 'wʋ bhïla. Ɛ'ɛ ‑bhö nyɩasɛ, ‑maa zuzukuzoku
         a 'kifii ‑ɔ 'kämanɩɛ mä'ä 'pɩwʋ a nɩkpaa ‑gömöö, ɔ ‑wʋ yi dɔ'wʋ. 'Lɩlɩlɩ a dɔ'wʋ
         ɔ ‑nɩɩɛ tɛkäsɛ ‑gömö bhɛnɩ. 31 ‑Maa 'bhlɩbhëa 'wuë 'kä sɛ yɩbhlɩmanɩ nɩɩ, n ‑wa na dɩba Lagɔ nza sɛ ɔ nyɩaaa 'dɩɩ,
         'n n zʋä ‑sɩbhä. Zaa, a nɩ ‑sɔ 'wʋ, ‑a 'kä mö.
         
            
               	Glɛkögbʋ 'mö a dɔ'wʋ, Zwiidɩ ‑nyɛ Zwidaa 'sɔ, nglɩɩ ‑bhlʋ ‑kpɔ miɛ.

A‑a nɩ ‑glɛ Zezwii 'wʋ151 ‑Tiamö a ghlɛzɛɛsuu+, ‑amöä. Na dɩba Lagɔ mɔɔ glɩnɩɛ wʋ ‑lowli. 2 Kïlaa ‑yɩɩ tlʋä, 'wʋ ɔ diɛ. ‑Maa kïlaa ‑yɩ tlʋä, glumaa ɔ sɩɛ yɩ 'kä tenyii tlʋ.
         3 Wɛlɩɩ n 'nyanyɩɛ, yɩ kanyɩ glumaa yɔwʋ ‑sɛ 'wë a yɛ 'wlɩlɩ plɛ Lagɔ a 'yila 'klʋ
         a dɔ'wʋ. 4 Sɩbhä a za, a nɩ ‑glaaa 'wʋ, nzɩɩ n 'kanyɩ'ɛ na a 'wʋ ‑glɛ. Ɛ'ɛ ‑bhö nyɩasɛ, ‑maa
         suklɩ 'nɩ ‑da 'yli ‑glɛɛ, ɛ'ɛɛ bhɛnɩ ɛ 'kä 'bhë tlʋ. Sɛ ‑bhʋlʋ ‑kpɔ 'la ‑sɩbhä
         a ‑nɩɩ 'wʋ ‑glɛɛ, 'n a 'nɩɛ bhɛnɩ a 'kä 'bhï tlʋ. 5 Sɛ'ɛ n gbää nɩɩ, ‑tiamö a ghlɛzɛɛsuu, ‑amöä, abhʋa glɩnɩɛ 'na kïlaa. ‑Mɔ ‑kaa
         'wʋ ‑glɛɛ, 'n ‑mɔ n ‑kä'ɛ na a 'wʋ ‑glɛɛ, mɔɔ 'kää 'bhï a ‑bɛ tlʋ. Ɛ'ɛ ‑bhö nyɩasɛ,
         ‑maa a ‑nɩɩ 'wʋ ‑glɛɛ, a'aa bhɛnɩ a 'kä ‑lu nʋ. 6 ‑Ɔ ‑nɩɩ 'wʋ ‑glɛɛ, suklɩ a ‑mɛ wa dɩ'ɛ 'wʋ, wa pä'ɛ 'kwlɛ 'mö 'n ɛ yɛ'ɛɛ, ɛ saa
         ‑sɩbhä ɔ ‑wʋä. ‑Maa ‑sɩbhä a sukïla 'la, yɩ ‑käa'a yɛɛ, 'wʋ wa libhiɛ 'n wa zwiɛ
         ‑kosu 'mö, 'n yɩ siɛ. 7 A ‑kaa 'wʋ ‑glɛɛ, a ‑kä 'wʋ nglu 'na wɛlɩɩ 'kanyɩ 'tɩɩ ‑suu, 'saa a ‑kä na dɩba
         Lagɔ 'yɩbhänɩ ‑kë, ɔ yeanyu 'nyɛ. 8 A ‑kä 'bhï a ‑bɛ tlʋʋ, mɩɩ 'ghlimanɩɛ na dɩba Lagɔ a 'nglɩ, ‑lɛ a dɔ'wʋ a yɛɛ na ‑gänɩwa 'zʋʋ.9 Sɛɛ na dɩba Lagɔ ‑waaa, sɛ ‑bhʋlʋ ‑kpɔ 'la ‑sɩbhä n ‑waanyɩɛ. Sɛ n ‑waanyɩɛ 'kwädlɩ
         a da, 'a dilaa nɩ pö ‑lɛ. 10 Sɛɛ na dɩba Lagɔ nyɩaaa 'dɩɩ, ‑sɩbhä n zʋä zaa, nza n ‑yiɛ sɛ nɩɩ ɔ ‑waa 'kwädlɩ,
         a'bhï sɛ n nyanyɩɛ 'dɩ a ‑kä ‑sɩbhä 'zʋʋ, a nɩ ‑yi sɛ nɩɩ, n ‑waanyɩ 'kwädlɩ.
         11 'Na sɛ n ‑wʋä 'mäna 'möö, a 'käa ‑sɩbhä 'mäna 'mö ‑wʋmö, nza n 'nyanyɩɛ ‑lɛ
         a wɛlɩ 'la. ‑Lɛ a dɔ'wʋ, 'a 'mäna yi 'klʋ yie. 12 Zaa, sɛ'ɛ n gbää nɩɩ, gba n 'panyɩɛ, ma‑a nɩɩ, sɛ n ‑waanyɩɛ, a nɩ ‑wawanɩ ‑sɩbhä.
         13 ‑Ɔ wlʋä ɔnyɩ 'mö ɔ 'kä ɔ bhɛya a 'wlumö 'kuu, 'ɔ ‑wawʋʋ mʋʋ 'ghïliɛ mʋʋ 'nɩɛ
         ‑sɩbhä a sɛ ‑wʋ. 14 Sɛ n nyanyɩɛ 'dɩ, a ‑kä ‑sɩbhä 'zʋʋ, ‑lɛ a dɔ'wʋ, na bhɛya a glɩnɩɛ. 15 ‑Ɔ glɩnɩɛ libhonʋnyɔɔ, ɔ'ɔɔ ɔ 'bhidɩba 'a ‑lii a zɛmö ‑yi. ‑Maa abhʋa abhlɩ, wɛlɩɩ
         'wuë na dɩba Lagɔ nyɩaaa, n kanyi sʋlʋnɩ 'wë. ‑Sɩbhä a za, n 'nanyɩa'a na libhonʋwa
         la, ‑maa na bhɛya a glɩnɩɛ. 16 Abhʋa ‑nɩɩɛ ‑lɛ ‑sɛ, ‑maa ‑amöö ‑saanyɩɛ ‑lɛ, 'n n yeanyɩɛ tie a 'kä 'na libhoo
         nʋä mö. Libho 'la 'kä 'bhï a ‑mii 'naa 'kää 'kwädlɩ 'yli bhɩɛ gwë glɛ. 'Saa
         a ‑kä na 'nglɩ 'mö na dɩba Lagɔ 'yɩbhänɩɩ, ɔ yu nʋ. 17 ‑Maa 'dɩ n nyanyɩɛ dɛ'ɛ nɩɩ, a nɩ ‑wawanɩ.Mä'ä 'pɩwʋ a 'yize a ‑nʋa yeanyɩ ‑gblɩ18 Nɩkpaa ‑wa glɩnɩɛ mä'ä 'pɩwʋ a 'yize a ‑nʋä, wa ‑kaanyɩ ‑gblɩɩ, a nɩ yɩbhlɩnɩ sɛ
         nɩɩ, ‑amö wa ‑gblɩɛ a za tɛɛ. 19 A ‑kä a mä'ä 'pɩwʋ a 'yize a ‑nʋä glɩnɩmöö, wa 'bhɩa a glɩnɩ a‑a zaa, wa yeanyɩ
         a ‑wa. ‑Maa ‑amöö ‑saanyɩɛ ‑lɛ mä'ä 'pɩwʋ a ‑nʋa jijo'wʋ nzɩɩ a 'kä na ‑nʋä
         glɩnɩ, zaa a'a ‑bhöa'a mä'ä 'pɩwʋ a 'yize a ‑nʋä, nza wa ‑gbïlanyɩɛ. 20 Wɛlɩɩ n 'nyanyɩ a‑a, a nɩ ligbaniiɛ ‑ka 'wʋ. Sɛ'ɛ n gbä'ɛ nɩɩ, libhonʋnyɔ 'nɩɛ ‑zɩ
         'ghïli ɔ 'kä ɔ 'bhidɩba 'wʋ zi. Miɛ nɩɩ, 'n wa ‑kaa 'klɩ 'yɩaa, wa yeanyɩ 'klɩ 'yɩamö.
         Wa ‑kaa 'yukwli ‑pʋnɩ, wa yeanyɩ 'yukwli ‑pʋnɩmö. 21 ‑Li 'la 'wuë, sɛ a glɩnɩɛ na ‑nʋä a za, nza wa 'kanyiɛ 'wlu nʋ. Ɛ'ɛ ‑bhö nyɩasɛ,
         ‑maa ‑ɔ tieaaa, wa 'nɔɔ ‑yi. 22 N 'nɩ a mä'ä wa jijo'wʋ yi n 'kʋä 'dɩ 'nyɛɛ, wa'a a a gbʋ ‑gömö ‑kä. ‑Maa sɛ
         n yiɛ 'n n yuëë 'dɩ 'nyɛ 'wë, 'n wa ‑nɩɩɛ 'yukwli ‑pʋnɩ a za, gbʋʋ ‑wʋ ‑wuëë
         ‑gömöö, wʋ'ʋa'a ‑yayaya ‑kä. 23 Ɔ ‑kaa ‑gblɩɩ, na dɩba Lagɔ 'mö ɔ ‑gblɩmöä. 24 ‑Wa ‑gblɩɩɛ sa'aa, zɩzɛli a ‑mi käbönɩkpɛ 'nɩɛ bhɛnɩ ɔ 'kä nʋʋ, n 'ni a mä'ä
         wa jijo'wʋ nʋnɩɩ, 'wa 'nyinylolii a gbʋʋ, wʋ 'naa 'kʋä a ‑gömö tʋʋnɩ. ‑Maa ‑sɩkaa
         a dɔ'wʋ, 'na nʋnʋlii, wa kɩ 'ylɩmö 'wë, ‑maa ‑sɩbhä yɩ ‑wʋ 'mö, n ‑nyɛ na dɩba
         Lagɔ 'sɔ 'n wa ‑gblɩnyɩɛ 'yize. 25 Lagɔbɔgʋʋ wa ‑sʋä wa'bhïï, wʋ 'mö a wɛlɩkïbhë ‑bhlʋ ‑a cɛlɩɛ ‑mä, a 'kä 'yli
         'wlʋnɩ a za, nza ‑li 'la 'wuë 'plɩɛ sa'a 'wʋ. Wɛlɩkïbhë 'la sɛ'ɛ a nʋä nɩɩ: Nɩkpaa, 'fʋ wa ‑gblɩɩɛ.+26 Miɛ abhlɩ da'a 'wë, ‑maa n ‑kä mö 'wëë, ‑ɔ 'kanyɩɛ swɩ nyɛmʋ 'mö 'pää, ɔ yi
         yi. Gbëabhïlawugɔmʋʋ, ‑ɔ 'bhöönɩɛ ‑mä na Dɩba dlɩ 'möö, 'mö n gaaa. Mɔɔ 'kää
         na dɛ bhïla. 27 A'bhï, a yi'ɛ na dɛ bhïlamö. Ɛ'ɛ ‑bhö nyɩasɛ, ‑maa 'tɛnyɩ 'wuë n nʋnɩɛ mä'ä
         dʋdʋ 'wʋ Lagɔ 'a libhoo 'möö, abhʋaa ‑nya'mö ‑bhlinɩ a‑a 'wʋ.
         
            
               	ghlɛzɛɛsuu: Wʋ 'bhïï, 'mö wa bhɛɛ duvɛɛ 'wʋ.

               	Soomö 35.19.

161 Na gbʋ tanyɩa dlɩ 'wʋ bhɩɛ, a ‑tɩɩa ‑gömö panɩ, nza n 'nyanyɩɛ wɛlɩ 'la 'wuë. 2 Zwiiföwaa 'a Lagɔbïdii 'mö, wa yeanyɩa ‑mä kpëti. 'Tɛnyɩ ‑mɛmɛɛ a'bhë ‑kä ghlɛɛ,
         nɩkpa ‑mumuë, wa yeanyɩa 'lɩbhä a 'kä 'ku. Wa ‑kä ‑sɩbhä 'zʋ dɔ'wʋ ‑wʋʋ, wa yi
         dlɩ 'pä nɩɩ, yɩ nɛnɩ ‑sɩbhä Lagɔ dlɩ yɔwʋ. 3 Na dɩba Lagɔ, wa 'nɔɔ tɛkäsɛ ‑yi 'lɩlɩlɩ, na'bhë wa ‑nɩɩɛ'ɛ ‑yimö, nza wa 'kanyɩɛ
         sa'a 'zʋ. 4 ‑Maa 'tɛnyɩ wa 'kanyɩɛ sa'a 'mö 'zʋnɩɩ, ɛ ‑kä ghlɛɛ, a 'käa ligba nɩɩ, n gbä a
         ‑sɩbhä, nza n nyanyɩɛ ‑bhlɛ ‑sɩbhä 'dɩ. N ‑nyɛ abhʋa tɛɛ a‑a cuu, n 'nanyɩɛ a wɛlɩ
         'la 'nyɛ. Ɛ'ɛ ‑bhö nyɩasɛ, ‑maa na'bhë, n ‑wʋanyɩ a ‑bhlɛ jijo'wʋ.'Wugɔmʋʋ 'Wlɩlɩ 'a libhoo5 ‑Maa ‑sɩkaa a dɔ'wʋ, ‑ɔ tieaa a‑a, ‑mä ɔ yɔwʋ, ‑mä n ‑wʋä 'bɩwʋ mö dɔ'wʋ. ‑Maa
         a gla'mö a nɩkpɛ ‑bhlʋ a'bhë 'nɩ 'yɩbhaa nimï nɩɩ: ‑Atʋ, mä ‑n mö bhä 'nɩ? 6 ‑Maa sɛ n 'nyanyɩɛ 'dɩ nɩɩ, n yɛɛ mö a za, swɩ kanyɩ yɔwʋ 'kunɩ 'lɩlɩlɩ. 7 ‑Maa ‑tiamö n nyanyɩɛ dɛ'ɛ 'dɩ nɩɩ, n ‑kä ‑mä na dɩba Lagɔ yɔwʋ 'bɩwʋ möö, mɩɩ
         kää a ‑li a ‑li 'mö. Ɛ'ɛ ‑bhö nyɩasɛ, ‑maa n 'nɩ ‑mä möö, ‑mɔ n gbä a‑a ‑ɔ
         'kanyɩ swɩ nyɛmʋ 'mö 'pää, ɔ 'naa 'kä yi. ‑Maa n ‑kä ‑mä möö, n yeanyɔ 'yio
         'wʋ 'pä. 8 Ɔ ‑kä yii, mɔɔ 'kää 'bhlɩbhë 'ylimö tulanɩ nɩɩ, 'nyinylolii mi, Lagɔ a 'yila
         'klʋ a 'mözlɔnɩzlɔnɛɛ mɛ, 'n Lagɔ 'a ‑zijlitutwee a dɔ'wʋ, wanyɩ wa dulaa. 9 'Nyinylolii a dɔ'wʋ, sɛ wa dulaa wanyɩ ma‑a nɩɩ, wa ‑nɩɩɛ dlɩ 'wʋ ‑kä. 10 Lagɔ a 'yila 'klʋ a 'mözlɔnɩzlɔnɛɛ a dɔ'wʋ, wanyɩ wa dulaa. Ɛ'ɛ ‑bhö nyɩasɛ, ‑maa
         ‑mä Lagɔ yɔwʋ ‑mä n ‑wʋä mö dɔ'wʋ, wa 'naa ‑kaaa'a 'ylɩmö.+11 Lagɔ 'a ‑zijlitutwee a dɔ'wʋ, wanyɩ wa dulaa. Ɛ'ɛ ‑bhö nyɩasɛ, ‑maa zuzukuzoku a
         'kifii ‑ɔ 'kämanɩɛ mä'ä 'pɩwʋ a nɩkpaa ‑gömöö, 'ɔ ‑zijlea yɛ tuo 'wë.12 N kä abhlɩ 'kïbhï a ‑bɛ 'mlɩ n 'kanyi 'nyɛ, ‑maa n ‑yi sɛ nɩɩ dɛ ‑a ‑wʋä ‑bhlɛ
         ‑sɩkaa dɛ'ɛ, kɛ'mö yɩ 'kanyɩɛ 'tɛɛnɩ. 13 ‑Maa Gbëabhïlawugɔmʋʋ ‑kä yii, mɔɔ 'kanyiɛ gbëaa sʋlʋnɩ. Ɔnyɩ a 'nglɩ 'mö ɔ 'naa
         'kä bhïla. ‑Maa wɛlɩɩ 'wuë Lagɔ 'kɔɔ 'nyɛɛ, 'mö ɔ 'kää bhïla. 'Saa 'kää bhäla
         ghlɛɛ, ɔ 'kanyɩ'ɛ yɩ 'dɩ 'nyɛ. 14 Na'bhë, sɛ n 'kɔɔ 'na wɛlɩɩ 'nyɛɛ, ‑sɩbhä ɔ 'kanyiɛ 'nyɛ, nzɩɩ ɔ 'kä 'na nglɩɩ
         'ghlimanɩ. 15 ‑Lii 'wuë ‑yɩ glɩnɩɛ na Dɩba a ‑lii, na ‑li yɩ glɩnɩmöä. Nza n gbää nɩɩ, sɛ n
         'kää 'Wugɔmʋʋ 'na wɛlɩɩ 'nyɛɛ, ‑sɩbhä ɔ 'kanyiɛ 'nyɛ.»'A ‑kɔnɩkɔnɛɛ yi 'mäna 'mö yinɩ16 «Sɛ'ɛ n gbää nɩɩ, ‑lɛ ‑kä 'tikïyie 'wʋ 'mö gwälɛ, a 'naa ‑kaaa'a 'ylɩmö. ‑Lɛ
         ‑kä'ɛ 'tikïyie 'wʋ 'mö gwälɛɛ, 'n a ‑kaa'ɛɛ 'ylɩmö.» 17 Zezwii gbää sa'aa, 'ɔ ‑gänɩwaa a gla'mö a ‑mumuë, 'n wa yiɛ nimï 'yɩbhäyɩbhänɩ, wa lɛ naa: «Wɛlɩɩ ɔ bhïlaa
         da'a nɩɩ, ‑lɛ ‑kä 'tikïyie 'wʋ 'mö gwälɛ, ‑a 'naa 'kɔ 'ylɩmö, ‑lɛ ‑kä'ɛ 'tikïyie
         'wʋ 'mö gwälɛɛ, a‑a lɛ 'kɔ'ɛɛ 'ylɩmö, sɛ yɩ sɛ bhä zɛmö 'nɩ? 'Saa wa la bhä'ɛ
         nɩɩ, na Dɩba yɔwʋ ‑mä n möä 'nɩ? 18 Ɔ ‑kä sa'a ‑lɛ ‑kä 'tikïyie 'wʋ 'mö gwälɛ nʋʋ, ‑aaa 'wuë 'saa ɔ gaaa da'a ‑yi
         'lɩlɩlɩ.» 19 ‑Maa Zezwii yɩbhlɩnɩɛ sɛ nɩɩ, wa yɩbhä wa 'kɔ nimï 'yɩbhää, ɔ lɛ naa: «Gbʋmö
         n gbä nɩɩ, ‑lɛ ‑kä ‑sɩkaa 'tikïyie 'wʋ 'mö gwälɛ a 'naa ‑kaa 'ylɩmö, ‑lɛ ‑kä'ɛ
         'tikïyie 'wʋ 'mö gwälɛ, 'n a lɛ ‑kaa'ɛɛ 'ylɩmöö, yɩ za a 'yɩbhäyɩbhänɩ bhä
         nimï ‑a? 20 ‑Tiamö n nyanyɩɛ dɛ'ɛ 'dɩ nɩɩ: Abhʋa na ‑nʋa, na za ngäzɩ yeanyɩ 'lɩbhä, a yi 'wi.
         ‑Maa mä'ä 'pɩwʋ a 'yize a ‑nʋa 'mäna yuë wabhlɩ 'lɩbhä. A yi ‑kɔnɩ, ‑maa 'a ‑kɔnɩkɔnɛɛ
         yi 'mäna 'mö yinɩ.21 A'bhï a ‑yi sɛ nɩɩ, 'nglɔ ‑kä ‑sɩbhä 'bhööä yii, ɔ ‑yi sɛɛ 'ɔ ‑gbapögbapötɛnyɩɩ
         yɛ ghlɛ zaa, dlɩɩ libhoo tenyii. ‑Maa ɔ ‑käa'a ‑sɩbhä 'bhöö 'wëë, ‑gbapögbapɛ
         'la 'wuë, 'wʋ ɔ dulwee. Ɛ'ɛ ‑bhö nyɩasɛ, ‑maa ɔ yɛ nɩkpɛ 'pɩwʋ ‑lɛmö a 'mäna ma‑a
         lɩbhɔɔ. 22 Sɛ ‑bhʋlʋ ‑kpɔ 'la ‑sɩbhä a ‑wʋä. Sɛ n 'kanyɩɛ jijo'wʋ 'bhöö a za, nza 'a dilaa
         ‑wʋä 'yli klɛ dɔ'wʋ. ‑Maa n yeanyɩ 'wʋ 'sɔ jijo'wʋ yinɩ. ‑Lɛ a dɔ'wʋ 'mäna yeanyɩ
         'wlu 'mänanɩ. ‑Lɛ a 'mäna 'la, ‑bɛ 'nɩɛ bhɛnɩ ɔ 'kanya dlɩ zɛmö ‑sɛ. 23 ‑Lɛ a zlɩ 'la 'mö, a 'naa ‑kaaa'a ‑lu ‑bhlʋ a'bhë 'wʋ 'yɩbhänɩ 'lɩlɩlɩ. ‑Tiamö
         n nyanyɩɛ dɛ'ɛ 'dɩ nɩɩ, 'saa a ‑kä na 'nglɩ 'mö na dɩba Lagɔ zɛla ‑kë, ɔ yeanyu
         'nyɛ. 24 Sɛ a 'maa ‑kaa ‑gänɩɩ, a'aa ‑bhlɛ na 'nglɩ 'mö Lagɔ ‑lu zɛla. ‑Sɩkaa a dɔ'wʋ, a
         nɩ zɛla Lagɔ, ‑maa ɔ yeanyɩ 'nyɛ. ‑Lɛ a dɔ'wʋ, 'a 'mänaa yi 'klʋ yie.25 Wɛlɩɩ 'wuë n 'nyanyɩɛ, 'nini 'mö n 'nyɛnanyiɛ. ‑Maa 'tɛnyɩ ‑bhlʋ yi ghlɛ, n ‑kä
         n 'kanyɩ 'dɩ 'nyɛɛ, 'naa 'kanyɩa'a 'nini 'mö 'dɩ 'nyɛnɩ. ‑Maa wɛlɩɩ 'wuë ‑yɩ bhïlaa
         na Dɩba 'a dɛɛ, gbëdanguu n 'kanyiɛ kɛ 'klʋ kälɩnɩ. 26 ‑Lɛ a 'tɛnyɩ 'la ‑kä ghlɛɛ, a ‑kä na 'nglɩ 'mö Lagɔ ‑lu zɛlaa, ɔ yeanyu 'nyɛ. Sɛ'ɛ
         n'n‑ä nɩɩ, ‑amöö 'kɔɔ yɔwʋ bhibhe 'wë ɔ 'kanyu 'nyɛ nʋ. 27 Ɛ'ɛ ‑bhö nyɩasɛ, ‑maa na dɩba Lagɔ, ɔ'bhë ‑wa ɔ ‑waanyɩɛ. Sɛ a ‑waaa 'n a kɩɛ dlɩ
         'wʋ nɩɩ ɔ dlɩ 'mö ‑mä n 'bhöönɩɛ a za, nza ɔ ‑waanyɩɛ. 28 Na Dɩba a dlɩ 'mö ‑mä n 'bhöönɩɛ ‑tiamö, 'n n yiɛ mä'ä dʋdʋ 'wʋ yi. ‑Sɩkaa
         a dɔ'wʋ, mä'ä dʋdʋ 'wʋ ‑mä n ‑wʋa'aa 'bhöö dɔ'wʋ, n 'kä ‑mä ɔ yɔwʋ 'bɩwʋ mö.»
         29 Ɔ gbää sa'aa, 'ɔ ‑gänɩwaa lɛ naa: «‑Atʋ yɩɛ, ‑sɩkaa a dɔ'wʋ, ‑nn‑a'a 'nini 'mö
         bhïlanɩ, ‑maa gbëaa ‑n nyɩanyɩɛ 'dɩ. 30 ‑A ‑yia'a ‑sɩkaa sɛ nɩɩ, ‑n ‑yi ‑lii 'wuë, ‑nn‑a'a nimïyɩbhäsɛ ‑wʋ. Nza ‑a kɩɛ
         dlɩ 'wʋ a'bhë nɩɩ, Lagɔ dlɩ 'mö ‑mä ‑n 'bhöönɩɛ.» 31 Ɔ lɛ naa: «A kɩa'a ‑sɩkaa dlɩ 'wʋ ‑a? 32 Yɩ nɛnɩ abhlɩ, ‑maa a yɩɛ, 'tɛnyɩ ‑bhlʋ yi ghlɛ. ‑Lɛ a 'tɛnyɩ 'la 'mö, a ‑yii yɔwʋ
         'bhöö, a 'kä bhʋlʋbhlʋ yɔwʋ ‑sɛnɩ, ‑mɔ 'kä 'ɔ sɛ mö, ‑mɔ 'kä 'ɔ sɛ mö n 'kä
         na 'yize ‑lɛ tʋʋ. ‑Lɛ a 'tɛnyɩ 'la, ɛ yɛ ghlɛ 'wë a'bhë. ‑Maa na 'yize ‑amöö 'nɩɛ
         'kä ‑lɛ tʋʋ, ‑maa na dɩba Lagɔ ‑wʋʋ ‑gömö. 33 Wɛlɩ 'wuë n 'kanyɩɛ yɔwʋ tɩɩ, miɛ da'a. Nyɩasɛ n 'nanyiɛ 'nyɛ, ‑maa a ‑kaa 'kwädlɩ
         'wʋ ‑glɛ a 'käa 'tɩɩglɩglɛ ‑kä a za, nza n 'nyanyiɛ. A yia mä'ä 'pɩwʋ 'zwɩ a ‑bɛ
         zi. ‑Sɩbhä yɩ ‑wʋ 'mö, ‑maa ‑amö, n yɛ mä'ä 'pɩwʋ a ‑lizokuu 'wuë 'wlu 'plɩ
         zaa, a nɩ 'tɛmanɩa 'yli yɔwʋ.»

Zezwii yɛ 'ɔ ‑gänɩwaa a 'wlumö Lagɔ bhibhe171 Zezwii 'nyɛɛ sa'a ɔ ‑nʋa 'dɩ 'wëë, 'n ɔ yiɛ ghäyɩ yɩlɩ, 'n ɔ yiɛ Lagɔ bhibhe, ɔ
         lɛ naa: «‑Atʋ, 'tɛnyɩɩ yɛ ghlɛ, 'ghlimanɩ ‑na yowli 'a nglɩɩ, nzɩɩ ‑na yowli 'kä
         ‑na'a nglɩɩ 'ghlimanɩ. 2 ‑Nmö kää 'nglɩ, 'n ɔ 'kämanɩɛ nɩkpaa 'wuë ‑gömö, nzɩɩ nɩkpaa 'wuë ‑n 'zʋaa
         ɔ ‑nʋä 'wʋʋ, ɔ 'kʋä 'pɩwʋ mää 'naa 'kää 'yli bhɩɛ 'nyɛ. 3 ‑Nmö glɩnɩɛ ‑tiamö a Lagɔ. Wa ‑kämö yɩbhlɩnɩɩ, Zezwii Kliisɩ, ‑n tiee mä'ä dʋdʋ 'wʋ, wa 'kɔ yɩbhlɩnɩɩ, mɩɩ glɩnɩɛ 'pɩwʋ mää 'naa 'kää 'yli
         bhɩɛɛ. 4 Mä'ä dʋdʋ 'wʋ, n yɛ ‑na'a 'ghïlinɔɔ 'yli 'wälanɩ 'wë. Libhoo ‑n nyɩaa a‑a, n
         kʋ nʋ 'wë. 5 Dɛɛ 'pɩwʋ a ‑lii 'wuë 'nɩ a‑a ‑bhlɛ 'wlʋ a'bhë, ɛ 'ghïlinɔɔ n kä a‑a ‑mä ‑na
         yɔwʋ, n ‑kä ‑mä 'bɩwʋ yii, nyɩa'mu yowʋ.6 Nɩkpaa ‑n ‑sɛɛ ‑lɛ mä'ä 'pɩwʋ a ‑nʋa gla'mö ‑n nyɩaaa yowʋʋ, n kʋä sʋlʋnɩ 'wë
         nɩɩ, ‑nmö glɩnɩɛ ‑tiamö a Lagɔ. ‑Nmö wa ‑lowli, ‑nmö nyɩa'muëë, 'n n yuëë
         ‑na'a wɛlɩɩ 'nyɛ 'n wa yiɛ 'klʋkpamö zʋ. 7 Wa ‑yia'a ‑sɩkaa sɛ nɩɩ, 'na bhïlawɛlɩɩ ‑nyɛ 'na nʋnʋlii 'wuë 'sɔ, ‑mä ‑na 'mö
         ‑mä yɩ 'bhöönɩɛ ‑tiamö. 8 ‑Atʋ, wɛlɩɩ ‑n nyɩaa a‑a, 'mö n 'nyʋää 'n wa yiɛ 'wʋ nglu. 'N wa yiɛ ‑tiamö sɛ
         yɩbhlɩmanɩ nɩɩ ‑mä ‑na yɔwʋ, ‑mä n 'bhööä.9 ‑Amö na a, nɩkpaa ‑wa glɩnɩɛ mä'ä 'pɩwʋ a 'yize a ‑nʋää, wa 'wlumö n ‑nɩmöä
         dɛ'ɛ bhibhe. ‑Maa ‑muë ‑n nyɩaaa, wa 'wlumö n ‑wʋmöä dɛ'ɛ bhibhe dɔ'wʋ. Ɛ'ɛ ‑bhö
         nyɩasɛ, ‑maa ‑na ‑nʋä wa glɩnɩɛ. 10 ‑Lii 'wuë ‑yɩ glɩnɩɛ na ‑li, ‑na ‑li yɩ glɩnɩɛ. ‑Lii 'wuë ‑yɩ glɩnɩɛ ‑na ‑li, na
         ‑li yɩ glɩnɩɛ. ‑Mä na nʋa 'mö, ‑mä 'na 'ghlinɔɔ 'wlʋnɩɛ 'yli. 11 N'n‑a'a ‑mä dʋdʋ 'wʋ ‑wʋ, ‑maa wabhlɩ wa ‑wʋ ‑bhlɛ ‑mä. ‑Amö na a, ‑mä ‑na yɔwʋ
         ‑mä n ‑wʋä yi dɔ'wʋ. ‑Atʋ ‑ɔ ‑wʋ 'wlɩlɩ, ‑na'a 'mötɛɛnɔɔ ‑n nyɩa a‑a 'mö, ‑kuë
         'wʋ, nzɩɩ sɛ n ‑nyɛmö 'sɔ ‑a glɩnɩɛ ‑bhʋlʋʋ, wa 'kä ‑sɩbhä ‑bhʋlʋ glɩnɩ. 12 Wa ‑gänɩ a‑a a dɔ'wʋ, ‑na'a 'mötɛɛnɔɔ 'mö, ‑amöö ‑kuë a‑a 'wʋ. Wa 'wuë a gla'mö
         a ‑bhlʋ a'bhë 'nɩɛ tʋʋ, 'n ɛ 'nɩ ‑bhö ‑mɔ'la ‑bhʋlʋ ‑kpɔ ‑ɔ 'kä a‑a tʋʋ mɔɔ. Kïbhëa
         ‑a cɛlɩɛ ɔ dɛ ‑mä ‑na'a wɛlɩɩ a 'bɔgʋʋ 'möö, ma‑a 'wlʋnɩɛ da'a 'yli. 13 ‑Atʋ, ‑sɩkaa a dɔ'wʋ, ‑mä ‑na yɔwʋ ‑mä n ‑wʋa'aa 'bɩwʋ yi dɔ'wʋ. ‑Maa 'tɛnyɩ 'mö
         n ‑wʋä ‑bhlɛ mä'ä dʋdʋ 'wʋ, wa za n bhibheamöä nzɩɩ sɛ n ‑wʋä 'mäna 'möö,
         wa 'kä ‑sɩbhä 'mäna 'mö ‑wʋmö, 'wa 'mäna 'kä 'klʋ yie. 14 ‑Na'a wɛlɩɩ, n kʋänyɩ 'nyɛ 'wë. ‑Maa nɩkpaa ‑wa glɩnɩɛ mä'ä 'pɩwʋ a 'yize a ‑nʋä,
         sɛɛ n'n‑ä wa gla'mö a ‑nɔ glɩnɩɩ, wa'aa ‑sɩbhä wa gla'mö a ‑nʋä glɩnɩmö zaa,
         ‑gblɩ wa ‑gbïluëë. 15 ‑N 'kʋä mä'ä 'pɩwʋ ‑sɛ a za n ‑nɩmöä bhibhe, ‑maa ‑n 'kʋä Sataa 'a 'mötɛɛnɔɔ
         ngli ‑sɛ nza n bhibheamöä wa 'wlumö. 16 Sɛ'ɛ n gbää nɩɩ, na'bhë, nɩkpaa ‑wa glɩnɩɛ mä'ä 'pɩwʋ a 'yize a ‑nʋä, sɛ n'n‑ä
         wa gla'mö a ‑nɔ glɩnɩ, ‑sɩbhä na ‑nʋa 'nɩɛ wa gla'mö a ‑nʋä glɩnɩmö. 17 ‑Na'a wɛlɩɩ, yɩ 'yize mɩɩ kää ‑tiamö gbëaa 'mö. ‑Lɛ a ‑tiawɛlɩ 'la, yɩ nɩ 'zuë
         ‑na 'yize a ‑nʋä 'wʋ. 18 Sɛ ‑n tieaaa mä'ä dʋdʋ 'wʋ a ‑nʋa 'wʋʋ, ‑sɩbhä n tuë'ɛɛ na a. 19 Na'bhë n yɛ nanyɩ 'mö 'wlʋ, nzɩɩ wa 'kä ‑tiamö 'wlɩlɩ plɛ.20 Wa 'yize a 'wlumö n ‑nɩmöä dɛ'ɛ bhibhe, ‑maa wa ‑kä nɩkpa 'na wɛlɩɩ 'nyɛ a ‑wa
         'kɩɛ 'wʋ nglu, wa ‑kaa dlɩ 'tɛɛnɩɩ, wa 'wlumö n bhibheamöä. 21 Wa 'wuë wa 'kä 'gämö ‑bhʋlʋ glɩnɩ, nza n bhibheamöä wa dɛ. Sɛ n ‑glamöä 'wʋ
         n‑n ‑wʋʋä ‑gömö, ‑a 'sɔɔ a‑a glɩnɩɛ ‑bhʋlʋʋ, gbä wa ‑kanyɩ ‑sɩbhä 'wʋ ‑glɛ, nzɩɩ
         wa 'kä ‑aa sɛ ‑bhʋlʋ glɩnɩ. ‑Lɛ a dɔ'wʋ, mä'ä 'pɩwʋ a nɩkpaa yi sɛ yɩbhlɩmanɩ nɩɩ,
         ‑nmöö tieaaa. 22 ‑Na'a 'ghïlinɔɔ ‑n 'wälanɩɛ ‑mä na 'mö 'ylii, 'mö n 'wälanɩ'ɛɛ ‑mä wa 'mö
         'yli, nzɩɩ n ‑nyɛmö 'sɔ, sɛ ‑a glɩnɩɛ ‑bhʋlʋʋ, wa 'kä ‑sɩbhä ‑bhʋlʋ glɩnɩmö. 23 Sɛ ‑n ‑wʋʋä ‑gömö, 'n n ‑wuë'ɛɛ na a ‑gömö a za, wa yi ‑tiamö ‑bhʋlʋ glɩnɩ.
         ‑Lɛ a dɔ'wʋ mä'ä 'pɩwʋ a nɩkpaa yi sɛ yɩbhlɩmanɩ nɩɩ, ‑nmö tieaaa mä'ä dʋdʋ 'wʋ.
         Wa yi'ɛ sɛ yɩbhlɩmanɩ nɩɩ, sɛ ‑n ‑waaa, ‑sɩbhä ‑n ‑wamö'ɛɛ na ‑nʋa.24 ‑Atʋ, ‑muë ‑n nyɩa a‑a yowʋʋ, n yɩbhä nɩɩ, mä'a mä n ‑wʋä, wa 'kä ‑mä ‑wʋmö,
         n ‑nyʋä 'sɔ ‑a 'kä ‑mä glɩ nzɩɩ wa 'kä 'na 'ghïlinɔɔ 'ylɩmö. Ɛ'ɛ ‑bhö nyɩasɛ,
         ‑maa dɛɛ 'pɩwʋ a ‑lii 'wuë 'nɩ a‑a ‑bhlɛ 'wlʋ a'bhëë, ‑n ‑waa a 'kwädlɩ, nza ‑n
         nyɩaa 'nglɩ 'kädɩ. 25 ‑Atʋ ‑ɔ zlɔnɩ 'mö, mä'ä 'pɩwʋ a nɩkpaa, wa ‑nɩmöä ‑yi, ‑maa ‑amö na a, n ‑yimö.
         Na ‑nʋa ‑yi sɛ nɩɩ, ‑nmöö tieaaa. 26 N ‑kamuë sʋlʋnɩ 'wë, n ‑yɩmuë'ɛ sʋlʋnɩ 'yize, nzɩɩ 'na ‑wawʋʋ ‑n kää 'möö,
         wʋ 'kʋä 'mö ‑wʋmö. Na'bhë n 'kʋä ‑gömö ‑wʋ.» Sa'a ‑sɩbhä Zezwii bhibhee Lagɔ
         ɔ ‑nʋa a 'wlumö.

Wa yɛ Zezwii köbhä(Matie 26.47-56; Maakö 14.43-50; Lwiikö 22.47-53)181 Zezwii bhibhee ‑sɩbhä Lagɔ 'wëë, 'n ɔ yiɛ 'wʋ ‑sɔ, ɔ ‑nyɛ 'ɔ ‑gänɩwaa 'sɔ, 'nyudɔlʋ wa laa Sedlɔɔ 'n wa yiɛ ‑mä wʋ kïkë ‑mä'la ‑gömö mö. ‑Mä a
         dɛ ‑bhlʋ dɛɛ swi ‑glʋä, 'n wa yiɛ ‑lɛ mö, 'n wa yiɛ ‑mä swi 'la zɛmö plɛ. 2 ‑Maa ‑lɛ a swi 'la zɛmö, 'kwädlɩ a dɔ'wʋ, Zezwii ‑nyɛ ɔ ‑nʋa 'sɔ, 'tɛnyɩ ‑mɛmɛɛ
         ‑kä ghlɛɛ, ‑lɛ wa mö a‑a 'yize zaa, Zwidaa ‑ɔ 'kɔɔ 'ɔ ‑gblɩwaa kä'mö plɩnɩɩ, ɔ
         ‑yi ‑lɛ dɛ. 3 Zaa, wa ‑wʋ ‑lɛ 'n Zwidaa yuëë ‑lɛ ghlɩnɩ. Lagɔbudu 'Kɔdʋʋ a ‑kʋkʋwa a gla'mö a
         ‑mumuë, wa ‑nyɛ 'slʋja 'sɔ, ɔ ‑suë 'bɩwʋ. Zwiiföwaa 'a Lagɔbʋbɔwaa a 'kifiea ‑nyɛ Falizɩɛwaa 'sɔ, mʋa 'pɔnyɩɛ 'bɩwʋ, wa 'kä Zezwii köbhä. Wa ‑su 'päpäli, wa ‑su 'wapö,
         wa ‑su ywlɩ, 'n wa yiɛ yi. 4 ‑Maa wa ghlɛɛ ‑lɛ, Zezwii ‑yi ɔbhlɩ 'kɩ 'saa 'kɔ ghlɩ zaa, 'n ɔ yuëë gbanɩɛ mö,
         'n ɔ yuëë nimï 'yɩbhä, ɔ lɛ naa: «‑Mɔ a tɛlɩ bhä sɛ 'nɩ?» 5 Wa lɛ naa: «Nazalɛɛtɩ a Zezwii mö ‑a tɛlɩɛ sɛ.» Ɔ lɛ naa: «‑Amöä dɛ'ɛ.» Zwidaa
         ‑ɔ plɩnuënyɩɛ kä'möö, ɔ ‑wuë jijo'wʋ. 6 ‑Maa Zezwii nʋä nɩɩ: «‑Amöä dɛ'ɛ,» wa 'wuë, nimï wa yinɩɛ, 'n wa yiɛ zɛmö bhli.
         7 'N Zezwii yuë 'wʋ 'sɔ nimï 'yɩbhänɩ, ɔ lɛ naa: «‑Mɔ a tɛlɩ bhä sɛ 'nɩ?» Wa lɛ:
         «Nazalɛɛtɩ a Zezwii mö ‑a tɛlɩɛ sɛ.» 8 Ɔ lɛ naa: «N kanyɩ a 'dɩ 'nyɛ nɩɩ, ‑amöä dɛ'ɛɛ. Zaa, na za a ‑kä yii, a nɩ tɩ ‑muë'la
         kɛ 'wʋ fä wa 'kä mö.» 9 Zezwii gbää sa'aa, wɛlɩkïbhëa ɔ bhïla a‑a nɩɩ, ‑Atʋ Lagɔ, ‑na ‑nʋa ‑n nyɩaaa,
         n kpëtuë 'wʋ, wa gla'mö a ‑nɔ ‑bhlʋ a'bhë 'nɩɛ tʋʋ, ‑lɛ a wɛlɩ 'la mɩɩ 'wlʋnɩɛ
         da'a 'yli.10 ‑Maa, Simɔɔ Piɛlɩ, ɔ ‑su a 'ɔ ‑gbälɛ zaa, 'n ɔ yee 'ba 'mö ‑sɛ, ‑wa yiɛ Zezwii köbhää
         a gla'mö a nɩkpɛ ‑bhlʋ, wa laa Makwisɩ ‑ɔ glɩnɩɛ Lagɔbʋbɔnyɔ 'kɔdɔɔ a libhonʋnyɔɔ, 'n Piɛlɩ yiɛ 'ɔ luukɛyukwlii ‑lɛ ‑dɩ. 11 Ɔ 'zʋä sa'aa, 'n Zezwii yoo 'dɩ 'nyɛ nɩɩ: «Piɛlɩ, ‑na'a ‑gbälɛɛ, 'zwe ‑sɩkaa 'ba
         'mö. ‑Maa 'klɩyɩyɛ a ‑dɔkɔ nɩ, na dɩba Lagɔ a'bhë mɔɔ 'yɩbhää n nɩ 'nɩmʋ. Zaa,
         n kä n 'kʋ 'nɩmä klɩpaa.»Wa yɛ Zezwii ‑mä Aanɩ a 'yila 'klʋ kwä12 'Slʋjaa, wa ‑nyɛ 'wa kämanɩnyɔɔ 'sɔ, 'n Zwiiföwa a ‑kʋkʋwaa kökä, 'n wa yiɛ Zezwii
         'wʋ 'libhï, 'n wa yoo gwa. 13 Wa ‑nyɔɔ möä, nɩkpɛ ‑bhlʋ wa laa Aanɩ, ‑mä 'ɔ mä'a ‑mä wa kwɔɔ. Kayiifö ‑ɔ glɩnɩ
         a‑a ‑lɛ a 'ylʋba 'la 'mö a Lagɔbʋbɔnyɔ 'kɔdɔɔ, ɔ 'wʋtowli Aanɩ glɩnɩɛ. 14 Kayiifö 'la, mɔɔ zʋ a‑a 'ylɩ ‑bhlʋ 'mö Zwiiföwaa 'dɩ 'mö nɩɩ: «Nɩkpɛ ‑bhlʋ ‑kpöö
         ‑kä 'bhlɩbhë a 'wlumö 'kuu, mɩɩ nɛnɩɛ.+»Piɛlɩ yɛ Zezwii cɛlɩ(Matie 26.59-66,69-70; Maakö 14.55-64,66-68; Lwiikö 22.55-57)15 ‑Wa ‑nyɛ Zezwii ‑wʋä mö dɔ'wʋʋ, Simɔɔ Piɛlɩ ‑nyɛ Zezwii 'a ‑gänɩwaa a gla'mö a ‑mɔmɔɔ ‑bhlʋ 'sɔ 'n wa yuëë 'bɩwʋ bhlinɩ. Zezwii a ‑nɔ ‑mɔ'la ɔbhlɩ,
         Lagɔbʋbɔnyɔ 'kɔdɔɔ ‑yoo zaa, wa ‑nyɛ Zezwii plɛɛ ‑mä 'ligbëa a 'mlɩɩ, 'n ɔ yiɛ plɛmö. 16 ‑Maa Piɛlɩ ɔbhlɩ, ‑lɛ 'ligbëa a ngloluë 'wʋ ‑lɛ ɔ tʋʋä. Zezwii a ‑nɔ ‑mɔ'la Lagɔbʋbɔnyɔ
         'kɔdɔɔ ‑yiɛ, 'n ɔ yiɛ ‑mä 'wlʋ, 'n ɔ yiɛ nglɔɔ ‑ɔ ‑kʋä ngloluëa 'dɩ 'nyɛ, 'n Piɛlɩ
         yiɛ plɛmö. 17 Nglɔɔ ‑ɔ ‑kʋä ngloluëa, 'n ɔ yiɛ Piɛlɩ nimï 'yɩbhä, ɔ lɛ naa: «Nɩkpɛɛ wa ‑suä
         dɛ'ɛɛ, ‑nmö nɩkpɛ nɩ ‑nn ‑bhö bhä'ɛ ɔ ‑gänɩnyɔ?» Nglɔɔ gbää sa'aa, Piɛlɩ lɛ:
         «‑Gbëaa! N'n ‑bhöa ɔ ‑gänɩnyɔɔ.» 18 Wëtlokwëyidɔ'wʋ a‑a zaa, libhonʋwaa ‑nyɛ Lagɔbudu 'Kɔdʋʋ a ‑kʋkʋwaa 'sɔ, ‑kosu wa
         ‑dɩɛ 'yi, 'mö wa ‑wʋä 'wɔlɔ dɔ'wʋ. ‑Mä nɩkpa 'la jijo'wʋ, ‑mä Piɛlɩ plɛɛ, ɔ 'kä
         'wɔlɔmö.Aanɩ yɛ Zezwii 'kïbhï 'wʋ 'yɩbhänɩ19 Lɛ a 'tɛnyɩ 'la 'mö, 'n Lagɔbʋbɔnyɔ 'kɔdɔɔ Aanɩ yiɛ Zezwii, 'ɔ ‑gänɩwaa ‑nyɛ 'ɔ wɛlɩɩ ɔ 'cɩaa 'sɔ a 'kïbhï 'wʋ 'yɩbhänɩ. 20 ‑Maa Zezwii lɛ naa: «'Wi 'mö n'n‑ä a bhïla. 'Kwädlɩ a dɔ'wʋ, ‑mä Zwiiföwaa 'a Lagɔbïdii 'mö, 'n ‑mä Lagɔbudu 'Kɔdʋʋ 'mö, mää Zwiiföwaa 'wuë yɩbhää 'wluu, ‑mä n bhïlanɩɛ Lagɔ 'a wɛlɩɩ, wa 'wuë
         a 'yila 'klʋ. 21 Zaa, sɛ yɩ ‑wʋ ɔ 'mö n‑n yɩbhaa bhä nimï? N ‑wʋ a‑a bhïla dɔ'wʋ a ‑wa ‑pʋnɩɩ a‑a
         'yukwlii, mö ‑n nɩ 'yɩbhä nimï, ‑maa wa ‑yi 'saa‑wɛlɩɩ n yɛ bhïlaa.» 22 Zezwii gbää sa'aa, Lagɔbudu 'Kɔdʋʋ a ‑kʋkʋwaa gla'mö a ‑nɔ ‑bhlʋ, ‑ɔ 'nigboo a‑a
         yɔwʋʋ, 'n ɔ yoo kɛ 'yukwli 'mö 'pä, ɔ lɛ naa: «Lagɔbʋbɔnyɔ 'kɔdɔɔ mö ‑n bhïlanɩ
         bhä sa'a 'yila 'klʋ ‑a?» 23 Zezwii lɛ naa: «Wɛlɩ nɩ n bhïlaa dɛ'ɛ 'n yɩ ‑kä 'kïbhëzokwë 'mö ‑kää, ‑daa
         ‑ka 'nglɩ. ‑Maa sɛ n bhïlaa dɛ'ɛ 'n ‑sɩbhä ‑kä nɛnɩɩ, sɛ yɩ ‑wʋ ɔ 'mö, n‑n lɩbhaa
         bhä 'nɩ?» 24 ‑Mi'la 'plɩɛ 'wëë, Zezwii ‑gwa sa'a 'yize, ‑mä Lagɔbʋbɔnyɔ 'kɔdɔɔ Kayiifö a mä'a,
         Aanɩ lɛ wa nɩ kwɔ ‑mä zaa, 'n wa yoo ‑mä kwä.Piɛlɩ yɛ'ɛ Zezwii cɛlɩ(Matie 26.71-75; Maakö 14.69-72; Lwiikö 22.58-62)25 ‑Maa ‑lɛ a 'tɛnyɩ 'la 'mö, Simɔɔ Piɛlɩ ɔbhlɩ, ɔ ‑wʋ ‑lɛ ‑kosu yɔwʋ 'yize, ɔ 'wɔlɔ.
         'N wa yoo nimï 'yɩbhä, wa lɛ naa: «‑Nmö nɩkpɛ nɩ, nɩkpɛɛ ‑ɔnyɩ gbʋʋ gbɔɔ dɛ'ɛɛ,
         ‑nn ‑bhö bhä'ɛ ɔ ‑gänɩnyɔ?» 'N Piɛlɩ yiɛ cɛlɩ, ɔ lɛ naa: «‑Gbëaa! N'n ‑bhöa ɔ ‑gänɩnyɔɔ.» 26 Ɔ gbää sa'aa, Lagɔbʋbɔnyɔ 'kɔdɔɔ 'a libhonʋwaa, wa gla'mö a ‑nɔ ‑bhlʋ ‑ɔ glɩnɩɛ nɩkpɛɛ Piɛlɩ ‑dɩ a‑a 'yukwli 'wlu
         a nyɔɔ, ɔ lɛ naa: «Nɩkpɛɛ ‑n gbää dɛ'ɛ ‑nn ‑yii, ‑mä swi zɛmö mä ‑a mɔɔ da'a
         köbhää, ‑n ‑wʋmö a ‑mä, n yɩɩmö ‑mä 'ylɩmö.» 27 'N Piɛlɩ yi'ɛɛ cɛlɩ. Ɔ kɩ ngli cuu, 'n ‑kɔkɔbhɛlʋ yiɛ wɛlɩ 'pä.Wa yɛ Zezwii ‑mä Pilaatɩ a 'yila 'klʋ kwä(Matie 27.1-2,11-14; Maakö 15.1-5; Lwiikö 23.1-5)28 Wa ‑nyɛ Zezwii 'bhööä ‑mä Kayiifö a mä'aa, 'n wa yoo ‑mä ‑gɔmla 'kɔdɔɔ Pilaatɩ
         a ‑gɔmlagbʋ 'wʋ kwä. ‑Lɛ a dɔ'wʋ, 'zɔkpɔ 'pii 'mö ma‑a. ‑Maa wa ghlɛɛ ‑lɛɛ, sɛɛ
         Zwiiföwaa 'a gböö gbää nɩɩ, nɩkpɛ a ‑mɔ ‑ɔɔɔ Zwiiföyi glɩnɩɩ, wa nɩ tɩ ɔ 'ligbë
         'mö plɛ, wa tɩa fɩ plɛ Lagɔ a 'yila 'klʋ a dɔ'wʋ, ‑sɩbhä a za, Zwiiföwaa 'nɩɛ ‑mä
         ligbë 'mö plɛ, nzɩɩ wa 'käa 'wlɩlɩ ‑wʋ, wa 'käa Galɛ'möwlʋfɛtɩ ‑sɛmö. 29 ‑Sɩbhä a za, 'n Pilaatɩ yiɛ ‑mä 'ligbë 'mö 'wlʋ, 'n ɔ yuëë ‑lɛ 'pɩwʋ nimï 'yɩbhää
         mö, ɔ lɛ naa: «Nɩkpɛɛ a ‑laaa dɛ'ɛɛ, kïbhë ‑ma ɔ nyima bhä 'nɩ?» 30 Wa lɛ naa: «‑N pää dlɩ a dɔ'wʋ, 'n ɔ 'nɩ a ‑lizoku nʋʋ, ‑a ‑yimɔ a bhä ‑lɛ ‑a?»
         31 Pilaatɩ lɛ naa: «Zaa, a nɩ 'libho 'wʋ, sɛɛ 'a gböö gbää, a'bhï a 'kɔ ‑sɩbhä
         ‑zijle tu.» Wa lɛ: «'Kämanɩwaa lɛ naa, ‑a'bhï ‑aaa ‑kä ‑a 'kä nɩkpɛ 'lɩbhä ɔ
         'kä 'ku.» 32 ‑Maa sɛ wa gbää da'a a dɔ'wʋ, Zezwii ‑kä a 'kwädlɩ sɛ ɔ 'kää 'ku a dɛ bhïlaa
         a sɛ ɔ gbä a‑a, ‑sɩbhä ma‑a 'kää da'a 'yli 'wlʋnɩ.+33 Wa gbää sa'aa, 'n Pilaatɩ yiɛ ‑mä 'ligbë 'mö plɛ, 'n ɔ yiɛ nɩkpa tie wa ‑nyɛ
         Zezwii 'kä yi. Wa ‑nyɔɔ yiɛ, 'n ɔ yoo nimï 'yɩbhä nɩɩ: «‑Nmö glɩnɩ bhä Zwiiföwaa
         'a 'bhlɩlowlii?» 34 Zezwii lɛ naa: «Kïbhë nɩ ‑n 'yɩbhänɩɩɛ dɛ'ɛ 'wʋʋ, ‑nanyɩgäsɛ a dlɩ zɛmö ‑mä
         a 'bhöönɩ bhä, ‑maa käbönɩkpaa nyɩamö bhä ‑sɩbhä 'dɩ?» 35 Ɔ lɛ naa: «Zwiiföyi n glɩnɩ bhä ‑a? ‑Na 'bhɩa Zwiiföwaa a'bhï, Lagɔbʋbɔwaa a 'kifiea, mʋa ‑lamöä mä'ä n ‑kamö ‑zijle tu. Zaa, sɛ ‑n 'zʋ bhä a'bhë 'nɩ?» 36 Zezwii lɛ naa: «'Na 'kämanɔɔ 'nɩ ‑bhö mä'ä dʋdʋ 'wʋ a ‑lu. Mä'ä dʋdʋ 'wʋ a ‑lu
         wʋ ‑kä a glɩnɩɩ, 'na nɩkpaa yɛ laa'a na 'wlumö gwɩ zaa, Zwiiföwaa 'naa ‑kaa a köbhä.
         ‑Maa 'na 'kämanɔɔ 'nɩɛ mä'ä dʋdʋ 'wʋ a ‑lu glɩnɩ.» 37 Ɔ nʋä sa'aa, Pilaatɩ lɛ naa: «‑Aa zaa, 'bhlɩlowli ‑n glɩnɩɛ?» Ɔ lɛ naa: «‑Na'bhë
         ‑sɩbhä ‑n gbää da'a, 'bhlɩlowli n glɩnɩɛ. Wɛlɩɩ yɩ 'kää gbëaa 'möö, n 'kɩ
         kɛ ‑gömö 'zʋ, nza n yiɛ mä'ä dʋdʋ 'wʋ, zaa wɛlɩ a ‑mii kää gbëaa 'mö, ‑ɔ ‑wɩɩɛ,
         mɔɔ ‑pʋnɩɩɛ 'yukwli.» 38 Ɔ gbää sa'aa, Pilaatɩ lɛ naa: «'Saa wa laa bhä wɛlɩ a ‑mii kää gbëaa 'mö 'nɩ?»Yɩ 'plɩɛ sa'a 'wëë, 'n Pilaatɩ yi'ɛɛ 'wʋ 'sɔ ‑mä 'ligbë 'mö 'wlʋ 'n ɔ yiɛ Zwiiföwaa
         'dɩ 'nyɛ, ɔ lɛ naa: «Nɩkpɛɛ a ‑laaa dɛ'ɛɛ, 'kïbhë a ‑maa 'kɔɔ gbʋ köbhaa, n 'naa
         ghlɩ. 39 ‑Maa mä'ä a 'bhele a dɔ'wʋ, a ‑kä 'kwädlɩ 'a Galɛ'möwlʋfɛtɩɩ ‑sɛɛ yii, nɩkpɛ
         ‑bhlʋ n sɛɛ 'kwädlɩ ‑jie 'mö. Zaa, nza n yɩbhanyɩɛ nimï nɩɩ, Zwiiföwa a 'bhlɩlowli,
         'mö n nɩ 'tatinɩ bhä 'yi?» 40 ‑Maa Pilaatɩ gbää sa'a, Zwiiföwaa 'wuë, 'n wa yiɛ 'mö 'kpa wa lɛ: «Mö ‑n nɩ
         tɩ 'yi 'tatinɩ aaa, ‑maa Balabasɩ mö ‑n nɩ 'tatinɩ 'yi aaa!» ‑Maa Balabasɩ, wa gaaa
         da'aa, jɛzlʋnyɔ ɔ glɩnɩ a‑a ɔbhlɩ.
         
            
               	Zaa 11.49-52.

               	‑Lɛ a 'tɛnyɩ 'la 'mö, Ghʋmɛɛwaa ‑wa 'kämanɩ a‑a Zwiiföwaa ‑gömöö, sa'a ‑sɩbhä
                     wa 'lɩbhä a‑a 'wa jɛzlʋwaa.

191 'N Pilaatɩ yiɛ 'slʋja 'dɩ 'nyɛ nɩɩ, wa nɩ 'libhï Zezwii 'wʋ, wa 'kɔ 'sɛlɩ. 2 'Slʋjaa 'libhoo 'wʋʋ, 'n wa yiɛ ‑dɛglaglipë lɩbhä, 'n wa yonyɩɛ 'wlu zʋ. 'N wa yoo
         ‑bäna 'käda 'mö päla, a 'zɩzla. 3 Wa 'zoo sa'a 'wëë, 'n wa 'dioo 'yila 'klʋ, 'n wa nʋä: «Zwiiföwaa a 'bhlɩlowlii,
         ‑na nyɛmʋ nɩ zumanɩ!» 'N wa ‑dɩnɔɔ 'yukwïla 'mö kɛ. 4 'N Pilaatɩ yi'ɛɛ ‑mä 'ligbë 'mö 'wlʋ, 'n ɔ yiɛ Zwiiföwaa 'dɩ 'nyɛ, ɔ lɛ naa: «Nɩkpɛɛ
         a ‑laaa, mä'ä n 'kanyɔɔ 'pɩwʋ ‑lɛ. A 'kä sɛ yɩbhlɩmanɩ nɩɩ, 'kïbhë a ‑maa 'kɔɔ
         gbʋ köbhaa, n 'nɔnyɩɛ 'mö ghlɩ.» 5 'N wa ‑nyɛ Zezwii yiɛ zɛmö 'wlʋ, ‑dɛglaglipëa wa 'zo a‑a 'wluu, a ‑wʋ ‑mä, ‑bänazla
         'kädaa, ɔ ‑soa 'mö, 'n wa ‑nyɔɔ yiɛ ‑lɛ 'pɩwʋ 'dio. Wa ghlɛɛ ‑lɛ, Pilaatɩ lɛ naa:
         «Nɩkpɛɛ mɔɔ da'a.» 6 ‑Maa Lagɔbʋbɔwaa a 'kifiea wa ‑nyɛ 'wa ‑kʋkʋwaa 'sɔ, wa 'yoo 'ylɩmöö, 'n wa yiɛ
         tenyii 'mö 'kpa, wa lɛ: «‑Alee, kʋnɔɔ su 'klʋ ɔ 'kä 'ku aa, ɔ 'kä 'ku aa!» Pilaatɩ
         lɛ naa: «A nɩ 'libho anyɩgäsɛ 'wʋ, a 'kɔ su 'klʋ kʋnɩ, ‑maa ‑amö na a, 'kïbhë
         a ‑maa 'kää 'nglɩ ‑kä n 'kɔ su 'klʋ kunɩɩ, n 'naa 'wʋ yɩlɩ.» 7 Ɔ gbää sa'aa, Zwiiföwaa lɛ naa: «‑A kä ‑a'a gbö. ‑A'a gbö 'la a dɔ'wʋ, nɩkpɛ
         nɩ, 'ku ɔ kää ɔ 'kä 'ku. Ɛ'ɛ ‑bhö nyɩasɛ, ‑maa ɔ lɛ Lagɔ a 'Yu ɔ glɩnɩɛ.» 8 Wa gbää sa'aa, 'n nganɔ yiɛ tenyii Pilaatɩ köbhä, 9 'n ɔ ‑nyɛ Zezwii yi'ɛɛ ‑mä 'ligbë 'mö plɛ, 'n ɔ yoo nimï 'yɩbhä, ɔ lɛ naa: «'Lɩlɩlɩ
         a dɔ'wʋ, dɛ ‑n 'bhöönɩ bhä a'bhë 'nɩ?» ‑Maa ɔ 'yɩbhɔɔ sa'a nimï, Zezwii 'nɔɔ
         ngli pälɩ. 10 'N Pilaatɩ yo'ɛɛ nimï 'yɩbhä, ɔ lɛ naa: «‑Amö ‑n ‑gɔ bhä 'wʋ ‑a? ‑Nn bhä sɛ ‑yi
         nɩɩ, ‑amöö 'kämanɩɛ, n bhɛnɩ n ‑kamö 'yi 'tatinɩ, n bhɛnɩ'ɛ n 'kä gbä ‑wa ‑kamö
         su 'klʋ kʋnɩ ‑a?» 11 Zezwii lɛ naa: «'N ɛ 'nɩ ‑bhö nɩɩ Lagɔ mɔɔ ngulu 'wʋ a za‑a, ‑na'a ‑zɩbʋ 'mö, ‑nn‑ä
         bhɛnɩ ‑n 'kä ‑mä na ‑gömö ‑na'a 'kämanɔɔ 'yli 'wälanɩ. ‑Sɩbhä a za nɩkpɛ ‑ɔ
         plɩnɩɩɛ ‑nmö kä'möö, 'ɔ nyinylolii a gbʋʋ 'tɛɛ 'mö wʋ zi ‑na ‑nʋʋ 'wʋ.» 12 Zezwii gbää sa'aa, 'n Pilaatɩ yiɛ ‑li 'mö yɛla ɔ 'kɔ a 'yi 'tatinɩ. 'N Zwiiföwaa
         yi'ɛɛ 'mö 'kpa, wa lɛ naa: «Nɩkpɛ a ‑mɔɔ laa ɔnyɩ 'bhlɩlowlii, Sezaa a ‑gblɩnyɔ ɔ
         glɩnɩɛ. Zaa, n‑n ‑kɔɔ ‑naa 'yi 'tatinɩɩ, ‑nn‑ä Sezaa nimï ‑wʋ.» 13 Wa nʋä sa'aa, 'n Pilaatɩ ‑nyɛ Zezwii yi'ɛɛ ‑mä 'libgë 'mö 'wlʋ, 'n ɔ ‑nyɔɔ yiɛ
         ‑lɛ 'pɩwʋ 'dio. Pilaatɩ 'a ‑zijlituklikpëa, 'n wa ‑nyaa yiɛ yi. Dɛ ‑bhlʋ dɛ wa 'zʋä
         sɛ'ɛ kpɩ glu 'tɩɩ, dɛ wa laa Ebleegbʋ 'mö Gabataa, 'n wa yeaa ‑lɛ 'zʋ, 'n Pilaatɩ yiɛ sɛ glɩ, ɔ kä ‑zijlea 'wlu ‑dɩ.
         14 ‑Lɛ a zlɩ 'la 'mö, Galɛ'möwlʋfɛtɩɩ a ‑lii a 'wlugïganɩzlɩɩ mɛɛ, ylʋʋ lɛ 'kä 'du
         'mö ghlɛ a sɛ, 'n Pilaatɩ yuëë 'dɩ 'nyɛ, ɔ lɛ naa: «'A 'bhlɩlowlii mɔɔ dɛ'ɛ.» 15 ‑Maa ɔ gbää sa'aa, wa 'wuë 'n wa yi'ɛɛ 'mö 'kpa, wa lɛ: «Ɔ nɩ 'ku aa, ɔ nɩ 'ku
         aa, kʋnɔɔ su 'klʋ ɔ 'kä 'ku aa!» Pilaatɩ lɛ naa: «'A 'bhlɩlowlii 'mö a gbä bhä
         n nɩ kʋnɩ su 'klʋ ɔ 'kä 'ku ‑a?» Ɔ gbää sa'aa, Lagɔbʋbɔwaa a 'kifiea, wa lɛ naa:
         «'N ɛ 'nɩ ‑bhö Sezaa a 'yize mɔɔ, ‑aa mä'ä käböbhlɩlowli ‑kä.» 16 Wa gbää sa'aa, 'n ɔ yia'aa Zezwii 'slʋjaa yowʋ 'nyɛ wa 'kɔ su 'klʋ kʋnɩ. 'N slʋjaa
         yiɛ Zezwii 'wʋ 'libhï.Wa yɛ Zezwii su 'klʋ kʋnɩ(Matie 27.32-44; Maakö 15.21-32; Lwiikö 23.26-43)17 Wa ‑nyɔɔ ‑wʋä ‑mä glɔ 'mö 'wlʋ dɔ'wʋʋ, suu wa 'kɔɔ 'klʋ kʋnɩɩ, ɔ'bhë ɔ ‑suu 'n wa ‑nyɔɔ yiɛ ‑mä 'wlʋ. Dɛ ‑bhlʋ, dɛ wa laa
         Ebleegbʋ 'mö Gogotaa ‑yɩ sɛɛ zɛmö nɩɩ 'wutɔkʋʋ, 'n wa yiɛ ‑lɛ mö. 18 Da'a ‑lɛ wa kʋnɩɛ Zezwii su 'klʋ. Wa kʋnɩmö'ɛ nɩkpa ‑mumuë 'sɔ 'wa swii 'klʋ. ‑Mɔ
         ‑wʋ mä'ä ɔ luukɛ 'wʋ, ‑mɔ ‑wʋ mä'ä ɔ kɔpɛ 'wʋ. 19 ‑Maa suu wa kʋnɔɔ 'klʋʋ, ‑lɛ wʋ ghäyɩdaa, Pilaatɩ lɛ wa nɩ 'cɛlɩ wɛlɩkïbhë ‑bhlʋ
         wa 'ka ‑lɛ mɩanɩ. 'N wa yeaa ‑lɛ mɩanɩ. Sɛ'ɛ a nʋä nɩɩ: Nazalɛɛtɩ a Zezwii, Zwiiföwaa a 'bhlɩlowli. 20 Dɛ wa kʋnɩɛ Zezwii su 'klʋʋ, ‑lɛ glɔ yɔwʋ ma‑a, kïbhëa Pilaatɩ mɩanɩɛ ‑lɛ 'ɔ su
         'klʋʋ, a cɛlɩnɩ Ebleegbʋ 'mö, a cɛlɩnɩ Latɛɛgbʋ+ 'mö, 'n a cɛlɩnɩ'ɛɛ Glɛkögbʋ 'mö zaa, Zwiiföwa a ‑bɛ zɛla 'mö. 21 'N 'wa Lagɔbʋbɔwaa a 'kifiea yiɛ Pilaatɩ ‑mä ghlɩ, wa lɛ naa: «Sɛ ‑n 'cɛlɩɛ da'a ‑lɛ nɩkpɛ 'la a suu 'klʋʋ, ‑sɩbhä
         'nɩɛ nɛnɩ, ‑maa sɛ'ɛ ‑n 'kä a‑a nɩɩ, nɩkpɛ nɩ, ɔ lɛ mɔɔ glɩnɩɛ Zwiiföwaa a 'bhlɩlowli.»
         22 ‑Maa Pilaatɩ lɛ naa: «'Saa n yɛɛ da'a 'cɛlɩ 'wëë, n kʋ 'cɛlɩ 'wë.»23 'Slʋjaa kʋnɩɛ Zezwii su 'klʋ 'wëë, 'n wa yiɛ 'ɔ 'möpälalii 'wʋ 'libhï, 'n wa
         yiɛ 'ki ‑mʋäna 'mö 'ylimö dlinɩ, ‑mɔ ‑bhlʋ 'ɔ dɛ, ‑mɔ ‑bhlʋ 'ɔ dɛ. 'Ɔ ‑bäna ‑vʋkwaa
         ‑aaa 'ylimögönadɛ ‑kä, ‑a ‑wʋä ‑bhlokoo, 'n wa yea'ɛɛ 'wʋ 'libhïmö. 24 Wa 'libhëaa 'wʋʋ, wa lɛ naa: «A‑a nɩ ta 'mö ghlɛghlɛnɩ, ‑maa a‑a nɩ 'pa ‑nɩgbɩ 'wʋ,
         ‑ɔnyɩɩ ‑nɛ ‑kä lii, ɔ 'ka 'wʋ 'libhï.» Sa'a ‑sɩbhä 'kïbhë ‑bhlʋ, ‑a cɛlɩɛ a‑a
         ‑mä Lagɔbɔgʋʋ 'mö 'wlʋnɩɛ 'yli. 'Kïbhë 'la, sɛ'ɛ a nʋä nɩɩ:Wa yɛ 'na 'möpälalii 'ylimö dlinɩ. 'Na ‑bäna ‑vʋkwa a'bhë,wa ka ‑nɩgbɩ 'wʋ 'pä.+25 ‑Maa suu wa kʋnɩɛ Zezwii 'klʋʋ, ‑lɛ wʋ yɔwʋ, ɔ ‑da mɔ, ɔ ‑da a ‑daayu mɔ, nɩkpɛ ‑bhlʋ
         wa laa Klʋpasɩ, ɔ 'lɛnglɛ Malii mɔ, 'n Madalaa a 'yikwlii Malii, ngwlɩ 'la ‑mʋäna
         ‑kpɔ mʋa 'nɩgböä ‑lɛ. 26 ‑Lɛ Zezwii a ‑da yɔwʋ, 'ɔ ‑gänɩnyɔɔ ‑ɔ ‑glɔɔ tenyii dlɩ 'wʋʋ, ɔ 'nɩgbömö ‑lɛ. 'N ɔ yiɛ ɔ ‑da 'dɩ 'nyɛ nɩɩ: «‑Bhɩa,
         ‑na'a yuu mɔɔ da'a.» 27 'N ɔ yiɛ 'ɔ ‑gänɩnyɔ 'la 'dɩ 'nyɛmö, ɔ lɛ naa: «‑Na ‑da mɔɔ da'a.» 'Bhöönɩa'a
         ‑lɛ, mɔɔ ‑sua'aa Zezwii a ‑da.Zezwii a nyɛmʋ yɛ bhɩɛ(Matie 27.45-56; Maakö 15.33-41; Lwiikö 23.44-49)28 Yɩ 'plɩɛ sa'a 'wëë, Zezwii ‑yi sɛ nɩɩ, libhoo Lagɔ 'nyɔ a‑a, ɔ kʋ zɛmö bhɩɛ, 'n
         ɔ yiɛ gbʋ ‑dɩ, ɔ lɛ: «'Nyutʋ lɩbhaa.+» Ɔ gbää sa'aa, wɛlɩkïbhë ‑bhlʋ ‑a cɛlɩ a‑a 'kɩ ɔ dɛ ‑mä Lagɔbɔgʋʋ 'möö, ma‑a
         'wlʋnɩɛ da'a 'yli. 29 ‑Maa ‑laki ‑bhlʋ ‑wʋ ‑lɛ, ɛ kä nʋ 'mö, kälɩ wʋ kälɩɛ. 'N 'slʋjeyi yiɛ ‑yʋkʋdudukwë
         'wʋ 'libhï, 'n ɔ yeaa su ‑bhlʋ wa laa yizɔɔpö+ a klɩɩ 'yli gwanɩ, 'n ɔ yeaa ‑mä nʋ 'la 'mä 'ngwa 'n ɔ yeaa Zezwii nuë 'wʋ zʋ.
         30 Zezwii 'nɩmää nʋ 'la 'wëë, ɔ lɛ naa: «Yɩ 'wuë yɛ 'klʋ yie.» Ɔ gbää sa'a 'wëë,
         'n 'ɔ 'wukpëlea yiɛ kpëghlele bhli, 'n 'ɔ nyɛmʋʋ yiɛ bhɩɛ.'Slʋjeyi yɛ Zezwii a ‑gäzɛɛ 'li 'mö tlʋ31 ‑Lɛ a zlɩ 'la, Zwiiföwaa 'a ‑gwlɛnɩzlɩ a ‑lii a 'wlugïganɩzlɩɩ mɛɛ. Zaa, Zwiiföwaa 'nɩɛ 'yɩbhä nɩɩ, ‑gäzɛ nɩ ‑wʋ su 'klʋ. Ɛ'ɛ ‑bhö nyɩasɛ, ‑maa ‑lɛ a ‑gwlɛnɩzlɩ 'la, 'fɛtɩ 'kädɛ a zlɩ 'mö ɛ bhliɛ.
         Nza wa ghlɩɛ ‑mä Pilaatɩ, nɩkpaa wa kʋnɩ a‑a swi 'klʋʋ, 'slʋjaa 'kä wa bhɩɩ 'kätɛ,
         wa 'käa ‑pa 'ku, nzɩɩ wa 'käa wa ‑gäzɩɩ ‑lɛ swi 'klʋ ‑sɛ. 32 'N 'slʋjaa yiɛ yi. Wa yiɛ, nɩkpaa 'sɔ ‑kpɔ ‑wa ‑kʋnɩmö a‑a ‑lɛ Zezwii yɔwʋ 'wa swii
         'klʋʋ, 'n wa yiɛ bhʋlʋbhlʋ wa bhɩɩ 'kätɛ. 33 ‑Maa wa 'kää Zezwii 'wʋ ghlɛɛ, wa lɛ zʋ a sɛ'ɛ, ɔ ku‑u, ‑sɩbhä a za, wa 'nɔa'a
         bhɩ 'kätɛ. 34 ‑Maa 'slʋjeyi ‑bhlʋ ɔbhlɩ, mɔɔ 'libhïä 'ɔ lii 'wʋ, 'n ɔ yiɛ Zezwii 'a gbäközɛmö
         'fïta. Ɔ 'fïtaa ‑lɛ, 'n dlu ‑nyɛ 'nyu 'sɔ yiɛ ‑lɛ ghlɛnɩ. 35 ‑Ɔ bhïlaa wɛlɩ nɩ 'dɛɛ, ɔ 'yɩ yɩ da. Zaa, ‑tiawɛlɩɛ, ɔ'bhë ɔ ‑yi sɛɛ nɩɩ gbëaa
         ɔ bhïlaa. A 'kɩa abhlɩ dlɩ 'wʋ ‑kämö a za nza ɔ bhïliiɛ. 36 ‑Li 'la 'wuë, kïbhïï ‑yɩ cɛlɩ a‑a ‑mä Lagɔbɔgʋʋ 'möö, yɩ 'kä 'yli 'wlʋnɩ a
         za, nza yɩ 'plɩɛ ‑sɩbhä 'wʋ. Sɛ'ɛ tɛkäkïbhëa nʋä nɩɩ: Wa 'naa 'kä ɔ 'kwëyi ‑bhlʋ a'bhë 'kätɛ.+37 Sɛ'ɛ 'sɔnaa nʋä nɩɩ: Nɩkpɛɛ wa 'fïta a‑a, wa yo zɩla'a 'ylɩmö.+Wa yɛ Zezwii a ‑gäzɛɛ zizaa(Matie 27.57-61; Maakö 15.42-47; Lwiikö 23.50-56)38 Yɩ 'plɩɛ sa'a 'wëë, 'n nɩkpɛ ‑bhlʋ yiɛ Pilaatɩ ‑mä ghlɩ. Glɔ ‑bhlʋ wa laa Alimatee,
         ‑mä a nɩkpɛɛ. 'Mö wa laa Zɩzɛɛfʋ, Zezwii 'mö ɔ ‑gänɩmöä. ‑Maa Zwiiföwaa 'mö
         ɔ guä zaa, 'wi 'mö ɔ ‑gänɔɔ. Nɩkpɛ 'la, mɔɔ ghlɩɛ ‑mä Pilaatɩ, 'n ɔ yoo Zezwii
         a ‑gäzɛ 'yɩbhänɩ ɔ 'kɛ zizaa mö. 'N Pilaatɩ yiɛ 'wʋ nglu, 'n Zɩzɛɛfʋ yiɛ ‑gäzɛɛ
         ‑lɛ suu 'klʋ ‑sɛɛ mö. 39 Ɔ ‑nyɛ nɩkpɛ ‑mɔmɔɔ 'sɔ 'n wa yiɛ mö. Nikodɛɛmö, nɩkpɛ 'la ‑ɔ mö'ɛ 'ylɩ ‑bhlʋ 'mö
         sabʋsɛ Zezwii nimï 'yɩbhää,+ mɔɔ. Nikodɛɛmö, gwäzɩ wa lɔɔ ‑gäzɩ yɔwʋ wa laa miilɩ, yɩ ‑nyɛ ‑mimii wa laa alowɛsɩ
         'sɔ, yɩ 'dʋadʋanɩ, yɩ kä 'kwili a glʋ ‑bhlʋ 'kwili kʋgbä a sɛ, ɔ ‑swii 'n ɔ yiɛ
         yi. 40 Ɔ ‑nyɛ Zɩzɛɛfʋ 'sɔ 'n wa yiɛ Zezwii a ‑gäzɛɛ 'wʋ 'libhï, 'n wa yiɛ gwäzɩ 'la ‑yɩ
         pää nglɛ a nglɛ ‑gäzɛɛ yɔwʋ 'lɔ, 'n wa yee loku bibe 'tɩɩ. Zwiiföwaa ‑kä 'kwädlɩ
         'wa ‑gäzɩɩ zizaa yi a sɛ wa 'zʋ a‑a, 'n wa yiɛ ‑sɩbhä zʋ. 41 ‑Maa dɛ wa kʋnɩɛ da'a Zezwii su 'klʋʋ, ‑lɛ a yɔwʋ, 'lagblɛ ‑bhlʋ ‑wʋ a ‑lɛ. ‑Mä ɛ
         'mö, lesikpë ‑bhlʋ ‑wʋ ‑mä. Lesikpë 'la 'mö, wa'aa ‑bhlɛ tɛkäsɛ ‑mä nɩkpɛ zizaa.+42 ‑Maa Zwiiföwaa a ‑gwlɛnɩzlɩɩ yɛ 'dio 'wë, 'n lesikpë 'la 'nɩɛ'ɛ dɛ 'bhʋɔ zaa, ‑mä
         wa zizaa Zezwii.

Zezwii 'nɩɛ ‑mä lesikpë 'mö tʋʋnɩ(Matie 28.1-8; Maakö 16.1-8; Lwiikö 24.1-12)201 'Dimasi a 'zɔkpɔ 'pii 'mö, zlɩ 'nɩɛ ‑bhlɛ sasɛ zɩ, Madalaa a 'ylikwii Malii, 'n ɔ
         yiɛ 'wʋ ‑sɔ, 'n ɔ yiɛ ‑mä lesikpë 'wʋ mö. ‑Maa ɔ ghlɛɛ ‑mä, ɔ lɛ 'bhöö 'lɛɛ,
         kpiyii wa ‑gbanɩ a‑a lesikpëa nuë 'wʋʋ, ɛ sa‑a ‑lɛ. 2 Ɔ 'yiɛ ‑sɩbhä 'ylɩmöö, ɔ ‑wʋ guë dɔ'wʋ 'n ɔ yiɛ 'wlu sɩbhä, Simɔɔ Piɛlɩ mɔ, 'n
         Zezwii 'a ‑gänɩnyɔ ‑mɔ'la ‑ɔ ‑glɛ a‑a tenyii Zezwii dlɩ 'wʋʋ, 'n ɔ yuëë ‑mä ghlɩ, ɔ lɛ naa: «Wa yɛ
         ‑mä ‑Alowli a ‑gäzɛɛ lesikpëa 'mö ‑sɛ, n'n‑ä dɛ wa kɛ 'zʋä ‑yi.» 3 Ɔ gbää sa'aa, Piɛlɩ ‑nyɛ nɩkpɛ ‑mɔ'la 'sɔ, 'n wa yiɛ 'wʋ ‑sɔ, 'n wa yiɛ ‑mä lesikpëa
         'wʋ 'mö. 4 Wa 'sɔ ‑kpɔ wa ‑wʋ 'gämö guënɩ dɔ'wʋ, 'n wa yiɛ mö. ‑Maa Zezwii 'a ‑gänɩnyɔ ‑mɔ'la
         ɔbhlɩ, mɔɔ guëë tenyii Piɛlɩ a za, 'n ɔ yiɛ tɛɛ ‑mä lesikpëa 'wʋ ghlɛ. 5 Ɔ ghlɛɛ ‑lɛ, 'n ɔ yiɛ 'wlu sɛ bhlɩ, 'n ɔ yiɛ ‑mä lesikpëa 'mö 'ylɩmö, lokuu wa
         'pä a‑a ‑gäzɛɛ yɔwʋʋ, yɩ pö ‑lɛ, 'n ɔ yiɛ 'ylɩmö, ‑maa ɔ'ɔɔ ‑mä plɛ. 6 Ɔ ‑wʋ ‑lɛ, 'n Simɔɔ Piɛlɩ yiɛ ‑lɛ ghlɛ, 'n ɔ yiɛ ‑mä lesikpëa 'mö plɛ. Lokuu wa
         bibe a‑a Zezwii a ‑gäzɛɛ 'n ɔ yiɛ 'ylɩmö, yɩ pö ‑lɛ. 7 ‑Mɛ'la wa bibe a‑a 'ɔ 'wukpëleaa, ɛ ‑nyɛ loku ‑mi'la 'nɩɛ ‑gömö pöpönɩ, ‑maa
         ɛ ‑gïganɩ 'wlu 'tɩɩ, ɛ pö 'ɛ dɛ, 'n ɔ yee 'ylɩmö. 8 Zezwii a ‑nɔ ‑mɔ'la ‑ɔ ghlɛ a‑a tɛɛ ‑lɛ lesikpëa 'wʋʋ, 'n ɔ yia'aa ‑mä plɛmö, 'n
         ɔ yiɛ ‑mä 'ylɩmö, 'n ɔ yia'a dlɩ 'wʋ ‑kä nɩɩ Zezwii yɛ glu 'wlʋ. 9 'Lɩlɩlɩ a dɔ'wʋ, ‑mä Lagɔbɔgʋʋ 'mö a wɛlɩkïbhëa a nʋä nɩɩ, Zezwii yi a glu 'wlʋʋ,
         'ɔ ‑gänɩwa 'la 'naa a ‑bhlɛ 'mö 'nʋ. 10 'Ɔ ‑gänɩwa 'la 'sɔ ‑kpɔ, 'n wa yiɛ 'wlu sɩbhä, 'n wa yiɛ 'ligbë 'mö mö.Zezwii yɛ Madalaa a 'ylikwii Malii ɔnyɩ 'ylɩmö tulanɩ(Matie 28.9-10; Maakö 16.9-11)11 Malii yiɛ 'bɩwʋʋ, ‑lɛ 'pɩwʋ, lesikpëa nuë 'wʋ, ‑lɛ ɔ ‑wʋä 'n ɔ wiɛ. Ɔ ‑wʋ 'wi dɔ'wʋ,
         'n ɔ yiɛ ‑mä lesikpëa 'mö 'wlu sɛ bhlɩ. 12 'N ɔ yiɛ Lagɔzuzuku 'sɔ 'ylɩmö, yɩ ‑pla ‑banɩ 'pɩpɩ 'mö, dɛɛ Zezwii a ‑gäzɛɛ pö a‑a, yɩ glɩ ‑lɛ.
         ‑Ma glɩ ‑lɛ 'wukpëlea a ‑gbaa 'mö, ‑ma glɩ ‑lɛ kplɩɩ a ‑gbaa 'mö. 13 Lagɔzuzuku 'la 'n yɩ yiɛ Malii nimï 'yɩbhä, yɩ lɛ naa: «Bhɩa, 'saa ɔ n‑n wi bhä
         'nɩ?» Ɔ lɛ naa: «Na ‑lowli, wa kɔ ‑mä lesikpëa 'mö ‑sɛ, n'n‑ä dɛ wa kɔ 'zʋä ‑yi.»
         14 Ɔ gbää sa'a 'wëë, 'n ɔ yiɛ 'mö 'bhɛlɔ. Ɔ lɛ zʋ a sɛ'ɛ Zezwii 'nɩgbö ‑lɛ. ‑Maa
         Malii 'nɔɔ yɩbhlɩnɩ. 15 Zezwii lɛ naa: «‑Bhɩa, 'saa ɔ n‑n wi bhä 'nɩ? ‑Mɔ ‑n tɛlɩ bhä sɛ 'nɩ?» Ɔ gbää
         sa'aa, Malii ‑tɔnɩ ɔbhlɩ 'lagblɛɛ 'mö a libhonʋnyɔɔ mɔ zaa, ɔ lɛ naa: «‑Atʋ, ‑nmöö
         ‑kä na ‑lowlii a ‑gäzɛɛ 'wʋ 'libhïï, dɛ ‑n 'zwee, sʋlʋnɩɩ ‑lɛ dɛ, n 'kɛ kie mö.»
         16 'N Zezwii yoo wäzɩ, ɔ lɛ naa: «Malii!» Malii 'bhɛlɔɔ 'möö, ɔ lɛ: «Ghlabuni!» Ebleegbʋ 'mö, mɩɩ sɛɛ zɛmö nɩɩ, 'Cɩanyɔ. 17 Ɔ gbää sa'aa, Zezwii lɛ naa: «Malii, ‑tɩɩ sɛ köbhä, ‑maa ‑mä na Dɩba yɔwʋ, n'n‑ä
         ‑bhlɛ ‑mä mö, ‑maa, na ‑daayuë, mö ‑n 'kʋä 'dɩ 'nyɛ nɩɩ, na Dɩba ‑ɔ glɩnɩmöä
         a Dɩbaa, na Lagɔ ‑ɔ glɩmnɩmöä a Lagɔ, ‑mä ɔ yɔwʋ, ‑mä n ‑wʋä mö dɔ'wʋ.» 18 Zezwii 'nyɔɔ sa'a 'dɩɩ, 'n ɔ yiɛ 'wʋ ‑sɔ, 'n ɔ yiɛ Zezwii 'a ‑gänɩwaa 'dɩ kwä, ɔ lɛ naa: «‑Alowli, n kɔ 'ylɩmö.» Sɛɛ Zezwii 'nyɔ a‑a 'dɩɩ, 'n ɔ yuëë
         ‑sɩbhä 'dɩ 'nyɛ.Zezwii yɛ 'ɔ ‑gänɩwaa ɔnyɩ 'ylɩmö tulanɩ(Matie 28.16-20; Maakö 16.14-18; Lwiikö 24.36-49)19 ‑Lɛ a 'dimasi 'la ‑bhʋlʋ ‑kpɔ a sabʋsɛ, Zezwii 'a ‑gänɩwaa, wa yɩbhää ‑mä ‑budu ‑bhlʋ 'mö 'wlu, Zwiiföwaa 'mö wa guä zaa, ‑buduu gba‑a,
         wa lɛ zʋ a sɛ'ɛ cuu, Zezwii 'nigbuë jijo'wʋ. Ɔ lɛ naa: «'Pʋpʋɛ nɩ ghlanyɩ 'wʋ!» 20 Ɔ bhäluëë 'wëë, 'n ɔ yuëë 'ɔ kätɩkpöö 'mö ‑nyɛ ɔ gbäközɛmö 'sɔ a 'kpakwɩɩ
         'ylimö tulanɩ. Wa yɩbhlɩnɔɔ nɩɩ, wa ‑lowli mɔɔ, 'n 'mäna yuëë 'wlu 'mänanɩ. 21 'N ɔ yuë'ɛɛ 'dɩ 'nyɛ nɩɩ: «'Pʋpʋɛ nɩ ghlanyɩ 'wʋ. Sɛɛ ‑aa dɩba Lagɔ tieaa a‑a, ‑sɩbhä
         n tiemanyɩ'ɛɛ na a dɛ'ɛɛ.» 22 Ɔ gbää sa'a 'wëë, 'n ɔ yuëë nyɛmʋ 'wʋ 'pä, ɔ lɛ naa: «'Wugɔmʋʋ 'Wlɩlɩ nɩ yeanyɩ ‑gömö. 23 ‑Ɔnyɩɩ 'nyinylolii a gbʋʋ a ‑kä 'yi 'tatinɩɩ, Lagɔ a 'yila 'klʋ a dɔ'wʋ, wʋ kɔ ‑gömö
         'bhöö. ‑Mɔ a ‑kä 'dɩ 'nyɛ nɩɩ, ɔ kä gbʋ ‑gömöö, Lagɔ a 'yila 'klʋ a dɔ'wʋ,
         wʋ yo ‑gömö ‑wʋ 'yize.»Zezwii yɛ Tomaa ɔnyɩ 'ylimö tulanɩ24 Tomaa wa laa Pʋwayu, ‑ɔ glɩnɩmöä Zezwii a ‑nʋa kʋgbä 'sɔ ‑kpɔ a gla'mö a ‑nɔ ‑bhlʋ,
         dɛɛ Zezwii yi a‑a da'a ɔ ‑nʋa jijo'wʋʋ, ɔ'ɔɔ a ɔbhlɩ ‑lɛ ‑wʋmö. 25 Zaa, ɔ yiɛ, 'n ɔ 'bhɩa yoo 'dɩ 'nyɛ, wa lɛ naa: «Alowli Zezwii, ‑a kɔ 'ylɩmö.» Tomaa
         lɛ naa: «'N n 'nɩ ‑mä ɔ kä'mö a pɔɔtɩ a 'kpakwɩɩ 'ylɩmöö, sɛ wa kʋnɩ a‑a pɔɔtɩ,
         'n n 'nɩ ‑sɩbhä 'na wïleyii 'ngwa 'wëë, 'ɔ gbäközɛmö dɛ wa 'fïta a‑a, 'n n
         'nɩ ‑lɛ kɛ zɩ 'wëë, 'saa a bhïlaa da'aa, 'naa 'kɩ dlɩ 'wʋ ‑kä.»26 'Dimasi ‑bhlʋ 'plɩɛ, Zezwii a ‑nʋa, wa yɩbhänɩ'ɛ 'wʋ ‑sɔ ‑mä ‑budu 'mö 'wlu, Tomaa
         a'bhë, ɔ ‑wʋmö ‑mä. ‑Buduu gbaa, 'n Zezwii yiɛ yi. Wa lɛ zʋ a sɛ'ɛ, ɔ 'nigbuë
         jijo'wʋ, ɔ lɛ naa: «'Pʋpʋɛ nɩ ghlanyɩ 'wʋ!» 27 'N ɔ yiɛ Tomaa 'yi gö, ɔ lɛ naa: «Yɩlɩɛ ‑ka mä'ä na kätɩkpö 'mö, 'ngwa dɛ'ɛ
         ‑na'a wïleyii. Plu sɔ 'mö, ‑n 'kä ‑lɛ na gbäközɛmö kɛ zɩ. Tɩa'a gʋgɔ ‑maa kɩ
         dlɩ 'wʋ!» 28 'N Tomaa yiɛ nɩɩ: «Na ‑Lowli, na Lagɔ.» 29 Zezwii lɛ naa: «‑N ‑kaaa'a ‑naa ‑sɩkaa 'ylɩmö 'wë, nza ‑n kɩɛ dlɩ 'wʋ. ‑Wa ‑nɩɩɛ
         wabhlɩ 'ylɩmö, ‑wa kɩɛ dlɩ 'wʋʋ, 'wa ‑jɔlʋ!»30 Zezwii ‑bhɛnɩ'ɛ ‑lɛ ɔ ‑nʋa 'yila 'klʋ zɩzɛli ‑mimii a ‑bɛ. Yɩ'ɩɛ mä'ä 'bɔgʋ nɩ 'mö
         cɛlɩ. 31 ‑Maa wɛlɩɩ 'wuë ‑yɩ cɛlɩɛ ‑mä, sɛ'ɛ yɩ tulanɩɛ 'ylimö nɩɩ, Zezwii mɔɔ glɩnɩɛ Kliisɩ, Puënyɔɔ Lagɔ ‑sɛɛ ‑lɛ, Lagɔ 'a Yuu. A 'wuë a 'kɩa ‑sɩbhä yɩbhlɩnɩ, a 'kɔa dlɩ 'tɛɛnɩ a za, nza wɛlɩ nɩ
         'wuë cɛlɩɛ mä'ä 'bɔgʋ nɩ 'mö. A ‑kɔɔ dlɩ 'tɛɛnɩ, ɔ 'nglɩ 'mö, 'pɩwʋ mää 'naa
         'kää 'yli bhɩɛɛ, a yɛ ‑mä ghlɩ.

Zezwii yɛ'ɛ ɔnyɩ 'ɔ ‑gänɩwaa 'ylimö tulanɩ211 Zezwii 'wlʋä glu 'wëë, ylɩ ‑mɛmɛɛ 'mö'ɛ, ‑mä Tibeliadɩ a 'nyu 'kɔdʋʋ+ yɔwʋ, 'n ɔ yiɛ ‑mä 'ɔ ‑gänɩwaa ɔnyɩ 'ylimö tulanɩ. Sɛ yɩ 'plɩɛ 'wʋʋ, ‑sɩbhä ma‑a dɛ'ɛ. 2 'Ylɩ ‑bhlʋ 'mö, Simɔɔ Piɛlɩ mɔ, Tomaa wa laa Pʋwayu mɔ, Galilee‑bhölɩɩ 'mö a ‑glɔɔ
         wa laa Kanaa, ‑mä a nɩkpɛɛ Natanaɛlɩ mɔ, Zebedee ‑yowluwa muë 'n Zezwii a ‑gänɩwa
         ‑mumuë 'sɔ 'yɛ, wa 'wuë wa glɩ ‑lɛ. 3 'N Simɔɔ Piɛlɩ yuëë 'dɩ 'nyɛ, ɔ lɛ naa: «N yɛɛ ‑dɛda ‑pää mö.» Wa lɛ naa: «‑A
         yi 'mämö.» 'N wa yiɛ 'wʋ ‑sɔ 'n wa yiɛ mö. Wa möä, 'n wa yiɛ 'gɔlʋ 'wʋ 'libhï,
         ‑maa ‑lɛ a sabʋ 'la, wa 'pää, wa'aa ‑lu 'lɩbhä. 4 ‑Maa zlɩzɩdɔ'wʋ, wa lɛ zʋ a sɛ'ɛ cuu, Zezwii 'nɩgbö ‑lɛ 'nyu nuë 'wʋ. Wa 'yo 'ylɩmö,
         ‑maa wa 'nɔɔ yɩbhlɩnɩ. 5 Ɔ lɛ naa: «Na 'yuënyɩ, a 'lɩbhä ɔ ‑lu ‑a?» Wa lɛ naa: «N'nn, ‑aaa ‑lu 'lɩbhä.»
         6 Ɔ lɛ naa: «A nɩ 'pänɩ ‑mä gɔlʋʋ a luukɛ 'wʋ 'a ‑dɛdaa, ‑maa a yi ‑lu 'lɩbhä.» 'N
         wa yeaa ‑mä 'pä. ‑Maa wa 'kaa'a jli wa 'ka ‑mä ‑sɛɛ yii, zibhï a zunɔɔ a za, wa
         'naa bhɛnɩ. 7 ‑Maa Zezwii 'a ‑gänɩwaa a gla'mö a ‑nɔɔ ‑ɔ ‑glɛɛ tenyii Zezwii dlɩ 'wʋʋ, ɔ 'yiɛ
         ‑sɩbhä 'ylɩmöö, ɔ lɛ: «Piɛlɩ, ‑Alowli mɔaa.» Ɔ 'nyɛɛ Piɛlɩ sa'a 'dɩɩ, Piɛlɩ 'nɩɛ
         a 'ɔ ‑bänaa 'mö ‑pla zaa, 'n ɔ yeaa 'mö päla, 'n ɔ yiɛ ‑lɛ 'nyu 'klʋ bhlinɩ. 8 Piɛlɩ bhlinɩɛ ‑lɛ 'nyu 'klʋ 'wëë, ‑muë'la wabhlɩ wa ‑wʋ ‑mä 'gɔlʋ 'mö, ‑dɛdaa
         yie zibhï 'wʋ, wa ‑waa jli dɔ'wʋ, 'n wa yiɛ ‑mä 'kïkë 'wlu mö, wa'aa a 'yuku
         ‑wʋ. 'Bhöö ‑lɛ 'kïkë 'wlu, 'mɛtile a gwlɩ ngbï 'wʋ a sɛ wa ‑wʋ a‑a. 9 Wa köbhää kïkëa, wa kwliɛ, wa lɛ 'bhöö'ɛ, ‑lɛ 'kïkë 'wlu, ‑kosu ganɩɩ ‑lɛ,
         zibhï ‑ngu ‑mä, 'fɔlɔ ‑wʋmö'ɛ ‑lɛ. 10 'N Zezwii yuëë 'dɩ 'nyɛ nɩɩ: «Zibhïï a 'lɩbhää da'aa, a nɩ ‑laa ‑ka yɩ 'yɛya.»
         11 Ɔ gbää sa'aa, 'n Simɔɔ Piɛlɩ yiɛ ‑mä 'gɔlʋ 'mö ‑gbälɛ, 'n ɔ yiɛ ‑dɛdaa gbɩsɩ,
         zibhïi a yiee 'wʋʋ, yɩ 'kädɩ 'kädɩ, wa zeliɛ, yɩ ‑bhli zibhï a gwlɩ ngbi'sɔ zibhïya
         kʋgbä ta, ‑maa ‑sɩbhä yɩ ‑wʋ 'mö, ‑dɛdaa 'nɩɛ 'kpɔ do. 12 Wa zeliɛ 'wëë, Zezwii lɛ naa: «A nɩ yi, a 'kä li.» ‑Maa wa 'wuë wa yɩbhlɩnɔɔ,
         wa ‑yi sɛ nɩɩ, wa ‑lowli mɔɔ zaa, wa gla'mö a ‑nɔ ‑bhlʋ a'bhë 'nɔɔ nimï 'yɩbhä
         nɩɩ: «‑Mɔ ‑n glɩnɩ bhä?» 13 'N Zezwii yiɛ 'fɔlɔɔ 'wʋ 'libhï 'n ɔ yuënyɩɛ dilanɩ, 'n ɔ yuë'ɛɛ zibhïï dilanɩmö.
         14 ‑Maa sɛɛ Lagɔ 'maa 'kä a Zezwii gäla, ɔ 'kɔ glu ‑sɛ 'wëë, ɔ 'wʋ tanadɔ'wʋ ɔ tulanɩɛ
         da'a ɔnyɩ 'ɔ ‑gänɩwaa 'ylɩmö.Sɛ'ɛ Zezwii 'nyɛɛ Piɛlɩ 'dɩ15 Wa liɛ 'wëë, 'n Zezwii yiɛ Simɔɔ Piɛlɩ nimï 'yɩbhä, ɔ lɛ naa: «Zaa ‑yowli Simɔɔ,
         ‑muë nɩ 'wuë a dɔ'wʋ, n ‑glamö bhä tenyii dlɩ 'wʋ ‑a?» Ɔ lɛ naa: «Nn, ‑Alowli,
         ‑n ‑yi sɛ nɩɩ n ‑wamö.» Zezwii lɛ naa: «Zaa, 'zʋnɩ 'na wïlaa 'yli.» 16 'N ɔ yo'ɛɛ 'wʋ 'sɔ nimï 'yɩbhänɩ, ɔ lɛ naa: «Zaa ‑yowli Simɔɔ, n ‑glamö bhä tenyii
         dlɩ 'wʋ ‑a?» Ɔ lɛ naa: «Nn, ‑Alowli, ‑n ‑yi sɛ nɩɩ n ‑wamö.» Zezwii lɛ naa: «Zaa,
         'zʋnɩ 'na wïlaa 'yli!» 17 'N ɔ yo'ɛɛ 'wʋ tanadɔ'wʋ nimï 'yɩbhä, ɔ lɛ naa: «Zaa ‑yowli Simɔɔ, ‑n ‑waa bhä
         ‑a?» Zezwii 'yɩbhänɔɔ sa'a 'wʋ tanadɔ'wʋ nimï nɩɩ: «‑N ‑waa bhä ‑a?» 'N swɩ yoo
         yɔwʋ 'kunɩ, ɔ lɛ naa: «'Ɔ! ‑Alowli, ‑nmö ‑yiɛ ‑lii 'wuë, ‑n ‑yi sɛ nɩɩ n ‑wamö.»
         Zezwii lɛ naa: «Zaa, 'zʋnɩ 'na wïlaa 'yli!» 18 ‑Tiamö n nyɩamöä dɛ'ɛ 'dɩ nɩɩ, 'tɛnyɩ 'mö dɛɛ ‑n glɩnɩ a‑a nyɛgbayuu, ‑nanyɩgäsɛ
         n‑n nyɔlanɩ a‑a yɔwʋ, mää ‑n yɩbhää, n‑n mö a‑a ‑mä. ‑Maa ‑n ‑kä gɔɔ, ‑na'a
         swɩɩ mö ‑n 'kää 'mö lɛlɩ ‑mɔmɔɔ ‑kamö yɔwʋ nyɔlanɩ, dɛ ‑nn‑ä yɩbhää, ɔ ‑kamö
         ‑lɛ kwä. 19 Zezwii gbää sa'aa, sɛɛ Piɛlɩ 'kää 'ku, 'ɔ kwie 'kä Lagɔ a 'nglɩ 'ghlimanɩɩ, ‑sɩbhä
         ɔ tulanɔɔ ‑bhlɛ 'ylimö. Ɔ gbää ‑sɩbhä 'wëë, ɔ lɛ naa: «‑Sɔ 'wʋ ‑n ‑kaa ‑gänɩ!»Sɛ'ɛ Zezwii gbää 'ɔ ‑gänɩnyɔɔ ɔ ‑waa tenyii a dɛ20 Zezwii 'nyɛɛ sa'a Piɛlɩ 'dɩɩ, wa ‑wʋ mö dɔ'wʋ 'n Piɛlɩ yiɛ nimï 'lɛ, Zezwii 'a ‑gänɩwaa a gla'mö a ‑nɔɔ ‑ɔ ‑glɛɛ tenyii Zezwii dlɩ 'wʋʋ, 'n ɔ yoo 'ylɩmö. ‑Zlɩ wa ‑wʋ a‑a
         li dɔ'wʋʋ, 'n Zezwii yi a‑a nɩkpɛɛ ‑ɔ 'kɔɔ 'ɔ ‑gblɩwaa kä'mö plɩnɩ a dɛ bhïlaa,
         ‑lɛ a nɩkpɛɛ 'la ‑ɔ 'ngungwanɩ a‑a Zezwii nɩɩ, ‑Alowli, ‑mɔ ‑n gaa bhä 'nɩ, ‑lɛ a
         nɩkpɛ 'la mɔɔ. 21 Ɔ 'yoo 'ylɩmöö, 'n ɔ yiɛ Zezwii nimï 'yɩbhä, ɔ lɛ naa: «‑Alowli zaa, ‑mɔ nɩ ɔbhlɩ
         'naa, sɛɛ ɔ ‑nɩɩ 'kä bhä 'mö ‑wʋ?» 22 Zezwii lɛ naa: «N ‑kä nɩɩ, ɔ nɩ tɩ 'ku, ‑maa ɔ nɩ ‑bhölɩ ‑këë, n ‑kä mä'ä dʋdʋ
         'bɩwʋ yii, yɩ yɩlɩmö ɔ 'wʋ ‑a? ‑Maa sɛ'ɛ n gbää nɩɩ, ‑nmö ‑naa ‑gänɩɩ.» 23 'Bhöönɩa'a ‑lɛ, ‑lɛ a wɛlɩ 'la mɩɩ gbɔlɔnɩɛ ‑mä Zezwii a ‑nʋa gla'mö, wa lɛ naa:
         «Sɛ'ɛ Zezwii nʋä nɩɩ, nɩkpɛ 'la ɔ 'naa 'kä 'ku.» ‑Maa ‑tiamö a dɔ'wʋ, sa'a Zezwii
         'nɩɛ a ɔbhlɩ gbä. ‑Maa sɛ'ɛ ɔ nʋ a‑a nɩɩ: «N ‑kä nɩɩ, ɔ nɩ tɩ 'ku, ‑maa ɔ nɩ ‑bhölɩ
         ‑këë, n ‑kä mä'ä dʋdʋ 'wʋ 'bɩwʋ yii, yɩ yɩlɩmö ɔ 'wʋ ‑a?» 24 ‑Lɛ a nɩkpɛ 'la Zezwii gaa a‑a da'aa, wɛlɩɩ ‑yɩ cɛlɩɛ mä'ä 'bɔgʋ nɩ 'möö, mɔɔ
         'yiɛ 'ylɩmö, mɔɔ 'celiɛ. ‑A'bhï ‑a ‑yi sɛ nɩɩ, sɛ ɔ 'celiɛ dɛ'ɛɛ, yɩ 'wuë gbëaa
         yɩ glɩnɩɛ. 25 Zezwii nʋ'ɛ ‑li ‑mimii a ‑bɛ. Yɩ'ɩɛ mä'ä 'bɔgʋ nɩ 'mö cɛlɩ. ‑Maa 'lɩlɩlɩ a dɔ'wʋ,
         sɛ ɔ nwiɛ, yɩ 'wuë ‑sɩbhä yɩ ‑kä a 'celioo, sɛ n pää dlɩ a dɔ'wʋ, ‑lɛ a 'bɔgwɩɩ
         wa 'kä a‑a 'cɛlɩɩ, yɩ 'naa 'kä a mä'ä 'bhlɩbhë nɩ 'mö 'zʋdɛ ghlɩ.

Zezwii lɛ ɔ yi ɔ ‑nʋa 'Wugɔmʋʋ 'Wlɩlɩ 'wʋ tie11 ‑Ayo Teofilɩ. ‑Amö Lwiikö, 'na tɛkäbɔgʋʋ n paamöä 'wʋʋ, ‑mä wʋ 'mö, ‑lii 'wuë
         Zezwii nʋä, 'n ɔ 'cɩaa tɛɛtɛɛdɔ'wʋʋ, yɩ dɛ n bhïla a‑a. 2 Tɛɛnɩ ‑lɛ ‑këë zlɩ Lagɔ wäzɩnɔɔ ‑mä ɔ yɔwʋ 'möö, 'n n yee 'wʋ ghlɛ. Ɔ lɛ 'kää
         möä yii, 'Wugɔmʋʋ 'Wlɩlɩ 'a 'mötɛɛnɔɔ 'mö, 'ɔ tietiewaa 'mö ɔ 'zʋä 'dɩ 'mö. 3 Zezwii 'kuä ɔ 'wlʋä glu 'wëë, ɔ tulanɩɛ ɔnyɩ 'ki a ‑bɛ 'mö 'ɔ tietiewaa 'yli
         'mö. Wa 'kä sɛ ‑yi nɩɩ, ɔ ‑bhölɩ. 'Ylɩ a gwlɩ 'sɔ 'mö, ɔ tulanuë ɔnyɩ 'ylimö,
         'n ɔ yuëë 'pɩwʋ mää Lagɔ 'kämanɩɛ a wɛlɩɩ 'nyɛ. 4 'Ylɩ ‑bhlʋ 'mö, Zezwii ‑nyɛ 'ɔ tietiewaa 'sɔ wa ‑wʋ 'wʋ linɩ dɔ'wʋ, 'n ɔ yuëë 'dɩ
         'nyɛ, ɔ lɛ naa: «Zeluzalɛɛmö a ‑glɔɔ, a nɩ tu gwë 'dionɩ. ‑Maa a nɩ ‑kʋnɩ 'saa na
         Dɩba gbä a‑a ɔ 'kanyɩ 'nyɛ, ‑wʋnyɩɩ 'dɩ n 'nyanyɩ a‑a. 5 Zaa Batisɩ, 'nyu 'mö ɔ wɔlʋnɩ a‑a nɩkpa 'wlu. ‑Maa abhʋa abhlɩ, 'ylɩya ‑kä 'plɩɩ,
         'Wugɔmʋʋ 'Wlɩlɩ, 'mö Lagɔ 'kanyɩɛ 'wlu wɔlʋnɩ.» 6 'Ɔ tietiewaa ‑wʋ ‑lɛ ɔ yɔwʋ 'n wa yoo nimï 'yɩbhä, wa lɛ naa: «‑Atʋ, ‑sɩkaa a 'tɛnyɩɩ
         ‑a ‑wʋä dɛ'ɛ 'möö, mö ‑n lɛ 'kä bhä Yizlaɛlɩ 'a ngëyii 'mö a ‑nʋa 'wa ‑gblɩwaa ngli ‑sɛ, nzɩɩ Lagɔ a 'yize 'käa'a wa 'kämanɩnyɔ
         glɩnɩ ‑a?» 7 Ɔ lɛ naa: «Zlɩ ‑lɛ a 'tɛnyɩ 'la 'kää 'yli 'wlʋnɩɩ, a 'kɛ ‑yi a dɔ'wʋ, yɩ'ɩɛ dɛsɛ
         ‑kä. Ɛ'ɛ ‑bhö nyɩasɛ, ‑maa na dɩba Lagɔ, ɔ'bhë mɔɔ ‑deee zaa, nɩkpɛ 'naa 'kɛ ‑yi.
         8 ‑Maa 'Wugɔmʋʋ 'Wlɩlɩ mɔɔ 'kanyɩɛ ‑gömö yi, a 'kä 'mötɛɛnɔɔ ghlɩ. ‑Sɩbhä a dɔ'wʋ
         a 'kää nɩkpabhë a 'yila 'klʋ na dɛ bhïla, tɛɛnɩ ‑mä Zeluzalɛɛmö ‑këë ‑mä
         Zwidee‑bhölɩɩ 'wuë 'mö, ‑mä Samalii‑bhölɩɩ 'wuë 'mö, 'n ‑mä dʋdʋ a 'gbë 'wʋ a këtiea 'wuë 'wʋ.» 9 Zezwii 'zʋä ‑sɩbhä 'ɔ ‑gänɩwaa 'dɩ 'mö 'wëë, 'n ɔ yiɛ ‑lɛ wa 'yila 'klʋ 'wlu
         'libho. Wa yiloo 'wʋ, 'n ɔ yiɛ ghäyɩ mö. 'N ‑kpu yuënyɩɛ 'yli zizanɩ. 10 Zezwii möä 'wëë, wa ‑glɛ ‑bhlɛ ‑mä zlɩ 'mö 'yila, wa lɛ zʋa sɛ'ɛ cuu, ‑lɛ wa
         yɔwʋ nɩkpa 'sɔ 'nɩgbö ‑lɛ. Wa ‑pla ‑banɩ 'pɩpɩ 'mö. 11 'N nɩkpa 'la 'sɔ ‑kpɔ yuëë nimï 'yɩbhä, wa lɛ naa: «Galilee a nɩkpanyɩ, sɛ yɩ
         ‑wʋ ɔ 'mö 'n a 'nɩgbö bhä ‑bhlɛ dɛ'ɛ 'n a yɩlɩ bhä ‑mä zlɩ 'mä 'nɩ? Zezwii ‑ɔ
         'bhöanyɩɛ da'a jijo'wʋ, ‑ɔ möä ‑mä Lagɔ yɔwʋʋ, sa'a sɛ a yilooo 'wʋ, 'n ɔ yiɛ
         mö, a yo 'ylɩ ‑bhlʋ 'mö ‑sɩbhä 'wʋ yɩlɩ 'n ɔ 'kää 'wʋ 'sɔ mä'ä dʋdʋ 'wʋ yinɩ.»Zezwii 'a tietiewaa yɛ ‑mä Zeluzalɛɛmö 'bɩwʋ mö12 'N Zezwii 'a tietiewaa yiɛ ‑mä Olivieswii a ‑gägaa 'wlu 'bhöö, 'n wa yiɛ ‑mä
         Zeluzalɛɛmö 'bɩwʋ mö. ‑Gäga 'la, ‑lɛ a ‑wʋä Zeluzalɛɛmö a ‑glɔ yɔwʋ 'kilo ‑bhlʋ
         'wʋ a sɛ. 13 Wa ghlɛɛ glɔɔ, 'tasɩ 'wlʋ a ‑budukïbhë ‑bhlʋ 'mö, mä wa glɩ a‑a, 'n wa yiɛ ‑mä
         plɛ. Piɛlɩ mɔ, Zaa mɔ, Zaakö mɔ, Adlee mɔ, Filiipö mɔ, Tomaa mɔ, Batlemii mɔ, Matie
         mɔ, Alɩfee ‑yowli Zaakö mɔ, Simɔɔ ‑ɔ ‑wʋ a‑a bhla'mö ‑mä ‑zɩkpa wa laa zɛlɔɔtɩ
         'mö mɔ, 'n Zaakö ‑yowli Zwiidɩ, mʋa plɛɛ ‑mä ‑budu 'la 'mö. 14 Wa 'wuë, 'n wa yɩbhää 'kwädlɩ 'wlu 'n wa bhibhee Lagɔ dlɩ ‑bhlʋ 'mö. Ngwlɩ ‑mumuë
         ‑wʋmö a ‑mä wa jijo'wʋ, wa ‑nyɛ Zezwii a ‑da Malii 'sɔ, ɔ ‑daayuë kökämö.Wa yɛ Matiasɩ ‑sɛ ɔ 'kä Zwidaa a 'bhle 'mö 'plɩ15 'Ylɩ ‑bhlʋ 'mö, Zezwii a ‑nʋä ‑wa 'yɩbhää 'wluu, ‑wa ‑bhli nɩkpa a gwlɩ gbʋplʋ
         a sɛ. ‑Mä wa gla'mö, Zezwii a ‑gänɩnyɔ Piɛlɩ, 'n ɔ yiɛ 'wʋ ‑sɔ, 'n ɔ yuëë 'dɩ
         'nyɛ, ɔ lɛ naa: 16 «‑Atʋayuënyɩ, wɛlɩɩ ‑yɩ cɛlɩɛ ‑mä Lagɔ 'a wɛlɩɩ a 'bɔgʋʋ 'mö, ‑yɩ bhïlaa Zwidaa
         ‑ɔ 'pänɩɛ Zezwii 'a 'lɩbhäwaa 'yioo, 'Wugɔmʋʋ 'Wlɩlɩ bhïlanɩ a‑a Daviidɩ 'möö, yɩ kä a yɩ 'kä 'yli 'wlʋnɩ klɩpaa. 17 Zwidaa, ‑aa kʋgbä 'sɔ ‑kpɔ a gla'mö a ‑nɔ ɔ glɩnɩmö a‑a. ‑Mä libhoo Lagɔ nyɩanyɩɛ
         'mö, ɔ kä a ‑mä 'ɔ 'bhle. 18 'Ɔ jɛzlʋli 'la a moni wa 'pɛnɔɔ, 'mö ɔ 'libhïä 'wʋ 'n ɔ yiɛ 'lagblɛ pɩa. ‑Mä 'lagblɛ
         'la 'mö, ‑mä ɔ bhlinɩɛ wluu, 'n ɔ yiɛ dlɩ ghɔlɔ, 'n 'ɔ 'mɩyʋʋ yiɛ ‑mä 'wlʋ, 'n
         wʋ yiɛ sɛ 'sulo, 'n ɔ yiɛ 'ku. 19 Zeluzalɛɛmö a nɩkpaa 'wuë, wa 'nʋ ‑lɛ a wɛlɩ 'la. ‑Lɛ wa 'bhöönɩɛ, 'lagblɛ 'la,
         'n wa lɛɛ Ebleegbʋ 'mö Akɩlɩdamaa, mɩɩ sɛɛ zɛmö nɩɩ, nɩkpɛdlu a 'lagblɛ. 20 Sɛ'ɛ yɩ cɛlɩ a‑a 'kɩ Zwidaa a dɛ ‑mä Lagɔ 'a 'nglɩghlimanɩlwɩɩ a 'bɔgʋʋ 'mö nɩɩ:'Ɔ ‑buduu,‑bɛ nɩ tu 'wʋ 'libhï,‑bɛ nɩ tu 'mö glɩ.+21-22 Kïbhë ‑mämaa ‑wʋ'ɛ ‑mä, sɛ'ɛ a nʋä nɩɩ: Käbönɩkpɛ nɩ 'plɩ ɔ 'bhle 'mö. Zaa, ‑a'bhɩanyɩ, sa'a yɩ ‑kä ‑wʋʋ, nɩkpɛ ‑bhlʋ kä ɔ ‑kanyɩ gla'mö plɛ, ɔ 'kä
         Zwidaa 'a bhlea 'mö 'plɩ, ‑a ‑nyɔɔ 'sɔ ‑a 'kä nɩkpabhë a 'yila 'klʋ ‑Alowli Zezwii
         Lagɔ ‑sɛɛ glu a tɩtɩɩ bia. ‑Lɛ a nɩkpɛ 'la, ɔ nɩ tɩ nyɩasɛnɔ glɩnɩ, ‑maa dɛ ‑a ‑gänɩ
         a‑a Zezwii, nɩkpa ‑mumuë ‑gänɩnyɩ a. Wa gla'mö, ‑mä ‑a nɩ ‑sɛ nɩkpɛ ‑bhlʋ ‑ɔ ‑gänɩmönyɩ
         a‑a, tɛɛnɩ ‑mä 'tɛnyɩ 'mö Zaa Batisɩ wɔlʋ a‑a Zezwii 'wluu, ‑këë 'n Lagɔ ‑yinyɩɛ Zezwii jijo'wʋ ‑sɛ. ‑Sɩbhä a nɩkpɛ mö ‑a nɩ ‑sɛ, ɔ 'kä
         Zwidaa 'a bhlea 'mö 'plɩ.»23 Piɛlɩ gbää sa'aa, wa ‑sɛ ‑lɛ nɩkpa 'sɔ. Zɩzɛɛfʋ wa laa Basabasɩ, wa 'pä'ɛɛ nglɩ
         ‑mimii wa laa Zwitusɩ mɔ, 'n Matiasɩ, 'mö wa ‑sɛɛ ‑lɛ, 24 'n wa yiɛ Lagɔ bhibhe. Wa lɛ naa: «‑Atʋ Lagɔ, ‑nmö ‑yiɛ nɩkpaa 'wuë a 'mlɩ a dila.
         Zaa, nɩkpa nɩ 'sɔɔ, mö ‑a zʋʋmöä 'yila 'klʋ, ‑n ‑kanyɩ wa gla'mö a ‑mɔ ‑n ‑sɛɛ
         ‑lɛ sʋlʋnɩ, 25 ɔ 'kä Zwidaa 'a bhlea 'wʋ 'libhï, ‑abhʋa Zezwii 'a tietiewaa, ɔ 'kä ‑aa kʋgbä'sɔnanɔ
         'zʋ, ‑maa Zwidaa, ɔ ‑kanyɩ jijo'wʋ 'bhöö, bhlea ‑a sa‑a a‑a ‑lɛ ɔ za‑a, ɔ ka 'mö
         mö.» 26 Wa bhibhee sa'a 'wëë, 'n wa yiɛ ‑nɩgbɩ 'pä, 'n ɛ yiɛ Matiasɩ 'wʋ bhli. Wa kʋgbä
         ‑bhʋlʋ ‑kpɔ gla'mö, 'n wa yoo ‑mä 'zʋ, 'n wa yia'aa kʋgbä'sɔ bhli.

Patekɔɔtɩ a zlɩ 'Wugɔmʋʋ 'Wlɩlɩ yiɛ mä'ä dʋdʋ 'wʋ21 'Ylɩ ‑bhlʋ 'mö, Zwiiföwaa a 'fɛtɩ wa laa Patɩkɔɔtɩ ghlɛɛ, Zezwii a ‑nʋa 'wuë wa yɩbhä dɛ ‑bhlʋ 'wlu. 2 Wa lɛ zʋa a sɛ'ɛ cuu, ‑gëbë 'bhöönɩ ‑mä zlɩ 'mö. Ɛ ‑bhɩɛ 'vuu 'kɔdʋ lɛ 'kä
         yi. N ‑gëbë 'la yiɛ ‑buduu wa ‑wʋ a‑a 'mö 'wʋ yie. 3 'N wa yiɛ ‑li 'ylɩmö. ‑Li 'la, yɩ 'ka ‑bhɩɛ ‑kosubïli, 'n yɩ yuëë bhʋlʋbhlʋ 'wlu
         sɛ glɩ. 4 'N 'Wugɔmʋʋ 'Wlɩlɩ yuëë ‑gömö yi tenyii, 'n wa yiɛ käbögbɩ gbä. Sɛɛ 'Wugɔmʋʋ bhïlanuëë 'möö,
         'n wa sɛnɩɛ ‑sɩbhä 'mö. 5 ‑Maa ‑lɛ a 'tɛnyɩ 'la 'mö, Zwiiföwa ‑mumuë, wa ‑wʋ a ‑mä Zeluzalɛɛmö. Nɩkpa a
         ‑muëë zʋä Lagɔ 'klʋkpamöö, 'mö wa glɩnɩɛ. ‑Mä dʋdʋ a këtiea 'wuë 'wʋ, ‑mä
         wa 'bhöönɩ a‑a. 6 Nɩkpa 'la a gla'mö a ‑nʋa a ‑bɛ, wa 'kää ‑gëbë 'la 'nʋʋ, ‑buduu Zezwii a ‑nʋa
         ‑wʋä 'möö, wa ‑wʋ guë dɔ'wʋ 'n wa yiɛ ‑lɛ wʋ nuë 'wʋ 'wlu 'titanɩɛ yi. Wa lɛ
         zʋ a sɛ'ɛ, 'wa ‑dagwälɩgbɩɩ, 'mö Zezwii a ‑nʋa bhïlanɩɛ 'mö, 'n wa yiɛ 'nʋ. 7 'N yɩ yuëë zuzu ‑gömö ‑sɛ tenyii, 'n wa nʋä: «'Ɔɔ! Nɩkpa nɩ ‑wa bhïlaa dɛ'ɛɛ,
         wa'a ‑bhö bhä'ɛ wa 'wuë Galilee a nɩkpa? 8 Zaa, sɛ yɩ ‑wʋ yɩa'a 'mö 'n wa bhïla bhä ‑a'a ‑dagwälɩgbɩɩ, a‑a ‑nguë bhä bhʋlʋbhlʋ
         'mö 'nɩ? 9 ‑Aa gla'mö, nɩkpa ‑mumuë ‑wʋ ‑mä, ‑wa 'bhöönɩɛ ‑mä Paatɩ‑bhölɩɩ 'möö, ‑mä
         Mɛɛdɩ, 'n Elaamö, ‑mä Mezopotamii, ‑mä Zwidee 'n Kapadɔɔsɩ, ‑mä Pɔɔ, 'n ‑mä Azii,
         10 ‑Mä Flizii 'n Pafilii, ‑mä Ezipötɩ 'n Libii a 'bhlɩkïbhë ‑maa tlʋnɩɛ ‑mä Silɛɛnɩ‑bhölɩɩ
         yɔwʋʋ. ‑Mumuë 'bhöönɩ'ɛ Ghlɔɔmö. 11 Klɛɛtɩ a nɩkpa plɛ 'n Alabii a ‑nʋa plɛ. Sa'a ‑sɩbhä ‑a 'bhöönɩɛ saa 'wuë bhʋlʋbhlʋ.
         ‑Aa gla'mö a ‑mumuë, Zwiiföwaa gwëluëë, 'n ‑wa bʋbɔ'ɛɛ Zwiiföwaa a saa Lagɔ,
         wa ‑wʋmö'ɛ ‑mä. Bhʋlʋbhlʋ ‑a gbää gbɩ, ‑maa nɩkpa nɩ wa ‑kä bhïlaa, ‑a'a ‑dagwälɩgbɩ
         'la 'wuë 'mö wa bhïlanɩɛ bhʋlʋbhlʋ 'mö. Lagɔ 'a ‑li a ‑li 'kädɩɩ ɔ nʋä, yɩ dɛ
         wa bhïlaa, ‑a 'wuë, a‑a ‑nguëë 'mö.» 12 Sa'a yɩ ‑sʋää zuzu ‑gömö tenyii, 'n ngli yuëë mla, 'n wa 'yɩbhäyɩbhänɩɛ nimï
         nɩɩ: «Sɛ yɩ sɛ bhä sa'a zɛmö 'nɩ?» 13 ‑Maa ‑mumuë ‑kä Zezwii a ‑nʋa 'wʋ yɩlɩɩ, nɛpɔ wa nɛpʋää, wa lɛ naa: «Nʋʋ lɩbhʋä.»Piɛlɩ yɛ nɩkpabhë a 'yila 'klʋ Zezwii a dɛ bhïla14 Zezwii 'a tietiewaa kʋgbä ‑bhlʋ ‑kpɔ, wa ‑nyɛ Piɛlɩ 'sɔ, 'n wa yiɛ 'wʋ ‑sɔ, 'n Piɛlɩ
         yiɛ wɛlɩ ghäyɩ 'pä, ɔ lɛ naa: «Abhʋa Zwiiföwaa 'n a 'wuë abhʋa glɩɛ mä'ä Zeluzalɛɛmö,
         a ‑pʋnɩ sasɛ sɛ 'n 'kanyɩɛ dɛ'ɛ 'dɩ 'nyɛ 'yukwli. 15 Nɩkpa nɩ, nʋʋ 'nuëë 'lɩbhä, sɛ a ‑tɔnuëë da'aa, ɛ'ɛ ‑bhö ‑sɩbhä ma. A yɩɛ,
         'zɔkpɔgïle ngbï ‑mʋäna mö ‑a ‑wʋä dɛ'ɛ. 16 ‑Maa sɛɛ Lagɔ a 'möbhïlanɩnyɔɔ Zʋɛlɩ gbä a‑a, ‑sɩbhä ma‑a 'wlʋnɩɛ da'a 'yli. Sɛ'ɛ ɔ gbä a‑a nɩɩ:17 Lagɔ lɛ naa:'Pɩwʋ ‑kä 'yli bhɩɛɛ yi a zila 'mö,‑amö Lagɔ,n yi nɩkpa 'wuë 'na 'Wugɔmʋʋ ‑gömö 'zʋ,'a nyɩbhɛlɩyuëa ‑nyɛ 'a nglʋyuëa 'sɔ,n yuë 'mö bhïlanɩ.'A nyɛgbayuëa ‑nyɛ 'a 'dumöwʋyuëa 'sɔ,'wa yilaa yi do.'A nyɛbhlʋgö, n yuë 'yɛla 'mö 'ylimö ghlɛ.18 'Na libhonʋwaa ‑nyɛ 'na libhonʋngwlɩɩ 'sɔ,n yuë ‑tiamö 'na 'Wugɔmʋʋ ‑gömö 'zʋ, ɔ 'kʋä 'mö bhïlanɩ,19 ‑Mä zlɩ 'mö, n yi ‑mä nganɔ'wʋbhöli 'yli 'wälanɩ.Mä'ä dʋdʋ 'wʋ, n yi ‑mä zɩzɛli 'kädɩ ‑lɛ, dlu, ‑kosu ‑nyɛ gbeylokwë 'sɔ,20 'ylʋväla yi ylumanɩ,cʋʋ yi zɛlɩ gbɛɛ dlu a sɛ.‑Li 'la 'wuë, yɩ yi 'yli 'wlʋnɩ 'wë,'n ‑Alowli 'a yiyizlɩ 'kädɛɛ 'kää ghlɛ.21 ‑Lɛ a zila 'la 'mö,nɩkpɛ ‑mɔɔ ‑kä ‑Alowli 'mö winɩɩ, ɔ yi 'pʋ.+22 Yizlaɛlɩ a nɩkpanyɩ, wɛlɩɩ n 'kää dɛ'ɛ bhïlaa, a ‑pʋni 'yukwli, Nazalɛɛtɩ a Zezwii, Lagɔ
         mɔ tioo, ‑sɩbhä a 'yiɛ 'ylɩmö. Miɛ nɩɩ, Lagɔ ghälanɔɔ mä'ä a jijo'wʋ zɩzɛli 'kädɩ
         'mö, 'n a yiɛ 'ɔ 'ghïlinɔɔ 'ylɩmö. Ɔ nʋnɔɔ ‑li a ‑bɛ mö. ‑Li 'la, a'bhï a 'yi
         'ylɩmö. 23 ‑Sɩbhä yɩ ‑wʋ 'mö 'n a yoo nɩkpaa ‑waaa Lagɔ ‑yi kä'mö plɩnɩ, 'n wa yoo su 'klʋ
         kʋnɩ 'n ɔ yiɛ 'ku. ‑Maa yɩ 'wuë a dɔ'wʋ, sɛɛ Lagɔ gbä a‑a yɩ nɩ 'plɩ 'wʋʋ, ‑sɩbhä
         ma‑a 'wlʋnɩɛ da'a 'yli. 24 ‑Maa Lagɔ kɔ gäla, ɔ kɔ glu ‑sɛ. Ɛ'ɛ ‑bhö nyɩasɛ, ‑maa Zezwii 'nɩɛ ‑kä ɔ 'kä ‑mä
         'kuduwaa gla'mö tʋʋnɩ. Zaa, sɛ wa sɛ'ɛ nɩkpɛ ‑jie 'möö, ‑sɩbhä Lagɔ ‑sɔɔ ‑mä
         'kuduwaa gla'mö. 25 Sɛ'ɛ Daviidɩ gbä a‑a Zezwii a dɛ nɩɩ:‑Alowli Lagɔ, n yiloo 'kwädlɩ 'wʋ 'yize.Mɔɔ ‑suuä nzɩɩ ‑lizoku ‑tɩɩa ghlɩ.26 Zaa, na dlɩ zɛmö 'wuë 'mäna a 'yize, nza n bhlɩɛ.N yi 'ku dɔ'wʋ ‑wʋ ‑kë, ‑mä na dlɩ zɛmö yi ‑pälɛpälɛ ‑wʋ 'yize.27 N ‑yi sɛ nɩɩ, ‑nmö Lagɔ, ‑nn‑ä ‑kaa 'yi 'tatinɩ n 'kä ‑mä 'kuduwaa gla'mö tʋʋnɩ.‑Na 'yize a ‑nɔ n glɩnɩɛ zaa,‑nn‑ä ‑kaa 'yi 'tatinɩ n 'kä zɛ.28 ‑Maa sɛ n 'kää 'pɩwʋ mää 'naa 'kää 'yli bhɩɛ ghlɩɩ,‑sɩbhä ‑n sʋlʋnɩɩɛ zaa, 'mäna ‑yii 'lɩbhä tenyii,sɛ n ‑nyɛmö 'sɔ ‑a 'kää 'wʋ glɩnɩ a za.+29 ‑A'bhɩanyɩ, ‑aa dɩbawaa a dɩba Daviidɩ a wɛlɩɩ, 'mö n 'kanyɩɛ dɛ'ɛ dlɩ ‑gömö ‑sɛsɛnɩ.
         Daviidɩ, ɔ 'ku, 'n wa yoo ziza. 'Ɔ lesikpëa, a ‑wʋ mä'ä ‑a 'bhele. 30 ‑Maa Lagɔ a 'möbhïlanɩnyɔɔ ɔ glɩnɩ a‑a zaa, ‑lii ‑yɩ 'kä a‑a zɩkö 'yli 'wlʋnɩɩ,
         yɩ 'dɩ ɔ 'nyɛ a‑a nɩkpa. 'N Lagɔ yo a‑a wɛlɩ 'yukwli 'mö zʋ nɩɩ:‑Na 'yu a 'yu ‑bhlʋ, sɛ ‑n glɩnɩɛ 'bhlɩlowli 'kɔdɔɔ,ɔ yi ‑sɩbhä 'bhlɩlowli 'kɔdɔ zʋ.+31 Zaa, ‑lii Lagɔ 'kä a‑a zɩkö 'yli 'wälanɩ, Daviidɩ 'yi a 'ylɩmö. Miɛ nɩɩ, Daviidɩ
         ‑kä nɩɩ:Lagɔ 'naa 'kɔ 'yi 'tatinɩ ɔ 'kä ‑mä 'kuduwaa gla'mö tʋʋnɩ,ɔ 'yize a ‑nɔ ɔ glɩnɩɛ zaa, ɔ 'naa 'kɔ 'yi 'tatinɩ ɔ 'kä zɛ.+Daviidɩ ‑kä ‑sɩbhä gbää, Puënyɔɔ Lagɔ 'kä a‑a ‑lɛ ‑sɛ 'mö ɔ gaaa, sɛɛ Lagɔ 'kɔ a‑a glu ‑sɛ a dɛ ɔ bhïlaa da'a.
         32 Zezwii n gaaa dɛ'ɛɛ, ɔ 'kuä 'wëë, Lagɔ ‑sɔɔ glu. ‑Abhʋa 'ɔ tietiewaa, ‑a ‑yi ‑lɛ
         a wɛlɩ 'la, nza ‑a bhïliɛ. 33 Ɔ möä ‑mä Lagɔ a luukɛ 'wʋ sɛ glɩɛ, 'Wugɔmʋʋ 'Wlɩlɩ ɔ dɩba Lagɔ gbä a‑a ɔ yi nɩkpa ‑gömö 'zʋʋ, 'mö ɔ zʋʋnyɩɛ dɛ'ɛ ‑gömö, mɔɔ kää
         'nglɩ, a‑a zʋä sɛ'ɛ. 34-35 Daviidɩ mɔɔ gbä a 'yɛɛ nɩɩ:‑Atʋ Lagɔ mɔɔ 'nyɛɛ na ‑lowli 'dɩ nɩɩ: Glɩ dɛ'ɛ na luukɛ 'wʋ sɛ,n 'kä ‑na'a ‑gblɩwaa ‑mä ‑na kplɩzɛmö 'zʋ.+‑Sɩbhä Daviidɩ gbä a‑a. ‑Maa ɔ'bhë, ‑mä Lagɔ yɔwʋ ‑mä ɔ'ɔɔ mö. Zaa, ɔ ‑kä sa'a
         gbää, ɔnyɩ a dɛ ɔ'ɔɔ bhïla, ‑maa Zezwii 'mö ɔ gaaa.36 Zaa, abhʋa Yizlaɛlɩ a ‑nʋa 'wuë, a nɩ yɩbhlɩnɩ sɛ nɩɩ: Zezwii a kʋnɩ a‑a su 'klʋʋ, 'mö Lagɔ 'zʋaa ‑aa
         'bhlɩlowli ‑nyɛ ‑aa puënyɔ 'sɔ 'wʋ.»37 Piɛlɩ 'nyʋä sa'a 'dɩɩ, 'n 'ɔ wɛlɩɩ yuë tenyii 'mö plɛ, 'n wa yiɛ Piɛlɩ ‑nyɛ Zezwii 'a tietiewaa ‑muë'la 'sɔ nimï 'yɩbhä nɩɩ: «‑A'bhɩanyɩ, ‑a kɩ 'nʋ, ‑maa sɛ ‑a nɩ 'zʋ bhäa'a
         ‑sɩkaa 'nɩ?» 38 Piɛlɩ lɛ naa: «A nɩ ligba a 'kä 'a ‑lizokuu kɛ'mö ‑sɛ wa 'kanyɩ bhʋlʋbhlʋ Zezwii Kliisɩ a 'nglɩ 'mö 'wlu wɔlʋ, a 'kä ɔ ‑nʋä 'zʋ. Nzɩɩ Lagɔ 'käa 'a 'nyinylolii a gbʋʋ 'yi 'tatinɩ, ɔ 'kanyɩ
         'Wugɔmʋʋ 'Wlɩlɩ ‑gömö 'zʋ. 39 ‑Maa wɛlɩɩ Lagɔ gbä a‑a ‑pa 'wʋ nɩɩ ɔ yi nɩkpa 'ɔ 'Wugɔmʋʋ ‑gömö 'zʋʋ, a ‑liɛ,
         a ‑nyɛ 'a 'yuë a 'yuë 'sɔ, 'n ‑mä dʋdʋ a këtiea 'wuë 'wʋ a nɩkpa 'wuë ɔ ‑sɛɛ
         ‑lɛ ɔ 'kʋä wäzɩ wa 'kä ɔ ‑nʋä 'zʋʋ, a 'wuë a ‑li yɩ glɩnɩɛ.» 40 Sa'a ‑sɩbhä Piɛlɩ pluëë dlɩ, 'n ɔ yuë'ɛɛ ‑bɛ 'wʋ 'dɩ 'mö 'zʋ, ɔ lɛ naa: «Nɩkpaa
         a ‑nyɛ glɩnɩɛ 'wʋʋ, 'wa 'nyinylolii a za, wa kä gbʋ 'kɔdʋ ‑gömö Lagɔ a 'yila 'klʋ.
         Zaa, a nɩ 'bhuëë 'bɩwʋ, Lagɔ tanyɩa wa saa 'yli bhiamö, a 'käa 'pʋ.» 41 Piɛlɩ gbää ‑sɩbhää, ‑wa ‑pʋnɔɔ 'yukwli a gla'mö a ‑nʋä a ‑bɛ, 'n wa yiɛ 'ɔ wɛlɩɩ
         'wʋ nglu. Nɩkpa a 'dwi ngbi'sɔ nɩkpa a gwlɩ kʋgbä (3.000) a sɛ, mʋa ngwliɛ 'wʋ, 'n
         wa yuëë 'wlu wɔlʋ, 'n wa yiɛ Zezwii a ‑nʋa 'wʋ zumanɩ.Zezwii a ‑nʋa a tɛkäzɩkpaa42 Wa 'wuë, wa ‑kä ‑lɛ glɩɩ, Lagɔwɛlɩɩ Zezwii 'a tietiewaa nyʋää, wa ‑pʋni sasɛ 'yukwli. Wa ‑wawanɩ 'kwädlɩ ‑daayuë a sɛ 'yize. Sɛɛ Zezwii
         gbä a‑a, 'n wa ‑dɩdɩnɩɛ ‑sɩbhä 'fɔlɔ 'mö, 'n wa linuä 'gämö, 'n wa bhibhee Lagɔ
         'yize. 43 Zezwii 'a tietiewaa, sɛ wa bhɛɛ zɩzɛli a ‑bɛ Lagɔ 'a 'mötɛɛnɔɔ 'möö, ‑sɩbhä yɩ
         sɛɛ nɩkpa 'wuë zuzu ‑gömö 'n wa kää tenyii Lagɔ a nganɔ ku 'mö. 44 ‑Maa ‑wa kää Zezwii dlɩ 'wʋʋ, wa 'wuë, 'wa ‑lii 'wuë, 'wʋ wa ‑gbɩɩɛ. 45 Wa gla'mö a nɩkpɛ ‑bhlʋ, 'n ɔ 'nɩ ‑lu ‑kää, ‑wa kä a‑a 'lagbïle 'n ‑wa kä a‑a
         ‑li ‑mimii 'nɛnɩɩ, 'wa ‑lii, 'pɛlʋ wa pɩɛ, wa ‑nyɔɔ 'sɔ 'n wa dlinɩɛ yɩ moni 'ylimö.
         46 Zilaa 'wuë 'mö, 'wlu wa yɩbhää 'kwädlɩ ‑mä Lagɔbudu 'Kɔdʋʋ 'mö, 'n ‑mä wa 'ligbïï 'mö, sɛɛ Zezwii gbä a‑a, 'n wa ‑dɩdɩnɩɛ ‑sɩbhä 'fɔlɔ
         'mö, wa dila zɛmö ‑wʋ ‑pälɛpälɛ, 'n wa linɩɛ 'mänasɛ 'wʋ. 47 Yɩ 'wuë 'mö, Lagɔ a 'nglɩ wa 'ghlimanɩɛ da'a. Nɩkpa 'wuë, wa ‑kä 'wa 'zʋzʋsaa
         'ylɩmöö, wa 'mäna wa kää 'mlɩ. Sɛɛ zila zɩɛ 'yize, Lagɔ, nɩkpa ɔ puëë, ‑sɩbhä
         ɔ ‑lɛmuëë, 'n wa yinɩɛ Zezwii a ‑nʋa ‑muë'la ‑gömö.

               	Soomö 16.8-11.

               	Soomö 132.11.

               	Soomö 16.10.

Piɛlɩ ‑nyɛ Zaa 'sɔ wa yɛ kpälɛkpälɛnyɔ yɛmanɩ31 'Ylɩ ‑bhlʋ 'mö, 'tɛnyɩɩ wa bhibhee 'kwädlɩ 'möö, ɛ ghlɛɛ, ‑kidogïle ta 'mö,
         Piɛlɩ ‑nyɛ Zaa 'sɔ, 'n wa yiɛ ‑mä Lagɔbudu 'Kɔdʋʋ 'mö mö wa 'kä Lagɔ bhibhe. 2 Wa ‑wʋ ‑mä mö dɔ'wʋ, 'ligbëa a ngloluëa wa laa ‑a nɛnɩ 'ylimö a nuë 'wʋ, 'n
         wa yiɛ ‑lɛ nɩkpɛ ‑bhlʋ ghlɩnɩ, ɔ glɩ ‑lɛ. Nɩkpɛ 'la, kpälɛkpälɛnyɔɔ. 'Ɔ guu, 'pɩwʋ
         ɔ ‑nyʋʋ yiɛ. Zila 'wuë 'mö 'n wa ‑nyɔɔ yiɛ ‑lɛ 'n wa 'gïloo ‑lɛ sɛ, nzɩɩ ‑wa plɛɛ
         ‑mä Lagɔbudu 'Kɔdʋʋ 'mö ɔ 'kʋä moni zɛla. 3 Nɩkpɛ 'la, ɔ 'yɩɛ Piɛlɩ ‑nyɛ Zaa 'sɔ 'ylɩmöö, wa lɛ 'kä ‑mä plɛ, 'n ɔ yuëë zɛla.
         4 Piɛlɩ ‑nyɛ Zaa 'sɔ, 'n wa yoo 'wʋ yɩlɩ, Piɛlɩ lɛ naa: «Yɩlɩnyɩɛ ‑ka 'wʋ.» 5 'N nɩkpɛɛ yuëë 'wʋ yɩlɩ, ɔ ‑tɔnɩ ‑lu wa 'kɔ 'nyɛ. 6 ‑Maa Piɛlɩ lɛ naa: «N'n‑ä moni ‑kä, n'n‑ä ‑sika ‑kä, ‑maa 'saa n kää 'mö n
         ‑kamöä 'nyɛ. Nazalɛɛtɩ a Zezwii a 'nglɩ 'mö, n nyɩamö 'dɩ, ‑sɔ 'wʋ ‑n 'kä nɛmö.»
         7 'N Piɛlɩ yoo sɔ köbhänɩ, 'n ɔ yoo 'wlu 'libhï. Cuu 'n 'ɔ kplɩɩ ‑nyɛ swɩɩ 'sɔ yiɛ
         nyɛmʋ 'mö yi. 8 'N nɩkpɛɛ yiɛ 'mö ‑bulu, 'n ɔ yiɛ ghäyɩ 'nɩgbönɩ, 'n ɔ yiɛ 'mö zi. Ɔ ‑nyʋä 'sɔ,
         'n wa yiɛ ‑mä Lagɔbudu 'Kɔdʋʋ 'mö plɛ. Ɔ zimö, ɔ ‑bulu 'mö, ɔ 'ghlimanɩ Lagɔ a
         'nglɩ. 9 Ɔ ‑wʋä ‑sɩbhä nɛmö dɔ'wʋ 'n ɔ 'ghlimanɩɛ Lagɔ a 'nglɩɩ, ‑mä Lagɔbudu 'Kɔdʋʋ 'mö
         a ‑nʋa 'wuë, wa 'yo 'ylɩmö. 10 ‑Maa wa yɩbhlɩnɩɛ sɛ nɩɩ, zɛlazɛlanyɔɔ ‑ɔ glɩ a‑a ‑lɛ ngloluë 'wʋ mɔɔ ‑buluä 'möö,
         wa 'wuë, zuzuu 'bhuëë ‑gömö tenyii, 'n wa kluä ɔ gbʋ 'mö.Piɛlɩ yɛ Zezwii a dɛ bhïla11 Nɩkpɛ 'la, ɔ'ɔɔ Piɛlɩ ‑nyɛ Zaa 'sɔ 'bɩwʋ 'bhöö, ‑maa ɔ ‑gënuë 'yize. ‑Mä Lagɔbudu
         'Kɔdʋʋ 'mö a ‑gligbëa wa 'pää Salomɔɔ 'a nglɩɩ, 'n wa yeaa zɛmö ghlɛ. Nɩkpa 'wuë
         wa 'yɩɛ nɩkpɛɛ 'ylɩmöö, zuzu yɩ ‑sʋää ‑gömö tenyii zaa, 'n wa yiɛ guë, 'n wa
         yiɛ yi. 12 'N Piɛlɩ yuëë 'dɩ 'nyɛ, ɔ lɛ naa: «Yizlaɛlɩ a nɩkpanyɩ, nɩkpɛ nɩ, sɛ ɔ yɛmanɩ a za nza zuzu 'bhöanyɩ bhä ‑gömö ‑a? 'Saa bhä
         'n a yɩlɩnyɩ bhä sa'a 'wʋ 'nɩ? Nɩkpɛ nɩ, ‑anyɩgäsɛ a 'mötɛɛnɔ 'mö ‑a 'nɔɔ yɩ yɛmanɩ.
         A nɩ ti ‑sɩbhä ‑tɔnɩ. Sɛ ‑a glɩnɩ nɩkpa a ‑muëë zlɔnɩ 'mö Lagɔ a 'yila 'klʋ a
         dɔ'wʋ a za, nza ɔ'ɔɔ yɛmanɩ. 13 ‑Maa Lagɔ ‑ɔ ‑nyɛ ‑aa dɩbawa 'kädɩɩ Ablaamö, Yizaakö 'n Zakɔɔbö mɛnɩnɩ a‑a, mɔɔ 'ghlimanɩɛ ɔ yowli Zezwii a 'nglɩ dɛ'ɛ a 'yila
         'klʋ. ‑Maa abhʋa abhlɩ, 'mö a plɩɛ, 'mö a ‑sɛɛ nimï, ‑gɔmla Pilaatɩ a 'yila 'klʋ.
         Pilaatɩ gbää wa nɩ 'tatinɔɔ yii, a lɛ naa, wa nɩ to 'yi tatinɩ, ‑maa 'kulɩbhänyɔɔ
         ‑ɔ ‑wʋ a‑a ‑mä ‑jie 'möö, 'mö wa nɩ 'tatinɩ 'yi. 14 A 'zʋä sa'aa, Zezwii ‑ɔ ‑wʋä 'wlɩlɩ, ‑ɔ zlɔnɩɛ 'mö Lagɔ a 'yila 'klʋ a dɔ'wʋʋ,
         'mö a ‑sɛɛ da'a nimï. 15 Zezwii ‑ɔ kää 'nglɩ 'n nɩkpa 'kää 'pɩwʋ mää 'naa 'kää 'yli bhɩɛ ghlɩɩ, 'mö
         a gbä a‑a wa nɩ 'lɩbhä, 'n wa yoo 'lɩbhä, 'n ɔ yi a‑a 'ku. ‑Maa Lagɔ kɔ gäla ɔ
         kɔ glu ‑sɛ. ‑Abhʋa 'ɔ tietiewaa, ‑a ‑yi ‑lɛ a wɛlɩ 'la, nza ‑a bhïliɛ. 16 Zezwii, mö ‑a 'tɛɛnɩɛ dlɩ a za, nza a 'lilɛ ‑ɔɔ a‑a ‑yɛ, ‑a 'nyɔɔ 'dɩ nɩɩ: Zezwii
         a 'nglɩ 'mö, ‑sɔ 'wʋ. ‑A 'nyɔɔ ‑sɩbhä 'dɩɩ, Zezwii 'a 'mötɛɛnɔɔ 'mö, 'n 'ɔ ‑lii
         yiɛ nyɛmʋ 'mö yi, sɛ ɔ 'tɛɛnɔɔ'ɛɛ dlɩ a za, nza ɔ ‑sɔɔ 'wʋ, 'n ɔ yiɛ yɛmanɩ 'tɩɩ.
         'Mö a yɩlɩɛ dɛ'ɛ 'wʋ. 17 ‑A'bhɩanyɩ, miɛ abhlɩ ‑tiamö. ‑Maa a ‑nyɛ 'a 'kifiea 'sɔ, ‑lii a nʋ a‑a da'a Zezwii
         'wlu a dɔ'wʋ, a'aa la 'saa a nʋä ‑yi. 18 Lagɔ 'a 'möbhïlanɩwaa, wɛlɩɩ wa bhïlanɩ a‑a ‑pa 'wʋ nɩɩ, Puënyɔɔ Lagɔ 'kä a‑a ‑lɛ ‑sɛ, ɔ yi a 'zwɩ zii, mɩɩ 'wlʋnɩɛ da'a Zezwii a dɛ 'yli. 19 Zaa, ‑sɩkaa a dɔ'wʋ, a nɩ ligba a 'kä 'a ‑lizokuu kɛ'mö ‑sɛ, a 'kä Lagɔ yɩbhlɩnɩ,
         nzɩɩ ɔ 'kä 'a 'nyinylolii a gbʋʋ 'yi 'tatinɩ. 20 ‑Lɛ a dɔ'wʋ, 'tɛnyɩ a ‑tɛnyɩ a ‑kʋnɩɛ, Lagɔ ye 'yli 'wälanɩ. 'Tɛnyɩ 'la 'mö, Puënyɔɔ
         ɔ ‑sɛɛ ‑lɛ, a ‑kʋnɩɛ, Lagɔ yo tie ɔ yi yi. Zezwii mɔɔ glɩnɩɛ ‑lɛ a Puënyɔ 'la. 21 ‑Maa ɔ yi ‑bhlɛ ‑mä Lagɔ yɔwʋ ‑wʋ ‑këë, 'n ‑lɛ a 'tɛnyɩ 'la 'kää ghlɛ, 'n ɔ 'kää
         yi ɔ 'kä 'pɩwʋ a ‑lii 'wuë nɛmanɩ. Lagɔ 'a 'möbhïlanɩwaa, ‑sɩbhä wa 'nyanyɩ a‑a
         ‑pa 'wʋ 'dɩ. 22 ‑Aa dɩba 'kɔdɔ Moyizɩ a'bhë, sɛ'ɛ ɔ gbä a‑a nɩɩ: A ‑lowli Lagɔ yi ‑mä a jijo'wʋ ɔ 'möbhïlanɩnyɔ ‑ɔ 'kää na saa ‑wʋ ‑sɛ. Nɩkpɛ
            'la, 'ɔ bhïlawɛlɩɩ 'wuë a nɩ ‑pʋni sasɛ 'yukwli a 'kɩ 'klʋkpamö zʋ.23 ‑Maa ‑ɔ 'ni 'yukwli ‑pʋnɩɩ, Lagɔ yo ‑mä 'ɔ ngëyii ɔ ‑sɛɛ ‑lɛ 'mö a ‑nʋa gla'mö
            ‑sɛ.+24 Lagɔ 'a 'möbhïlanɩwaa, 'saa 'wuë wa bhïla a‑a, tɛɛnɩ ‑mä Samiɛlɩ 'wʋ ‑këë,
         wa 'wuë sɛ wa gbä a‑a; ‑sɩbhä yɩ 'wlʋnɩɛ yɩ 'wuë zɩ'ɛ 'yli. 25 'Tɛnyɩ ‑bhlʋ 'mö, Lagɔ mɔɔ 'nyɛ a‑a ‑aa dɩba Ablaamö 'dɩ nɩɩ: Ablaamö, ‑na 'yuë a 'yuë a za, n yi 'bhlɩbhëa 'wuë 'nyu 'pä.+ Lagɔ gbä a‑a ‑sɩbhää, abhʋa ɔ gaa a‑a, a ‑nyɛ a dɩbawa 'kädɩ 'sɔ. Sa'a ‑sɩbhä
         ɔ ‑nyɛ abhʋa mɛnɩnɩ a‑a. Nza n gbää nɩɩ, Lagɔ 'a 'möbhïlanɩwaa, wɛlɩɩ 'wuë wa bhïla a‑a, a ‑liɛ,
         nza yɩ 'wlʋnɩɛ dɛ'ɛ ‑mä 'a 'tɛnyɩ 'mö 'yli. 26 ‑Sɩbhä a za Lagɔ tie a‑a ɔ yowli, a za ɔ tioo, ɔ 'kanyɩ 'nyu 'pä, nzɩɩ a 'kä 'a
         ‑lizokuu kɛ 'mö ‑sɛ 'wë, ɔ 'käa'a bhäla 'bhlɩbhëa 'wuë puëmö.»
         
            
               	Detlenɔɔmö 18.15,18-19.

               	Zenɛɛzɩ 22.18; 26.4.

Zwiiföwaa 'a 'kädɩɩ yɛ Piɛlɩ ‑nyɛ Zaa 'sɔ ‑zijle 'nyɛ41 Piɛlɩ ‑nyɛ Zaa 'sɔ wa ‑wʋ ‑bhlɛ bhïla dɔ'wʋ, cuu, Zwiiföwaa 'a Lagɔbʋbɔwaa ‑nyɛ Lagɔbudu 'Kɔdʋʋ a ‑kʋkʋwaa a 'kifi 'kɔdɔɔ 'sɔ, ‑zɩkpa wa laa Sadwisɩɛwaa a nɩkpa ‑mumuë kökä, ‑n wa yiɛ yi. 2 Nɩkpa 'la, sɛɛ Piɛlɩ ‑nyɛ Zaa 'sɔ 'nyɛɛ nɩkpa 'dɩ nɩɩ, Lagɔ yɛ Zezwii glu ‑sɛ ɔ ‑bhölɩ
         'yize, ‑sɩbhä a za, Sadwisɩɛwaa 'nɩɛ ‑wa 'lɩlɩlɩ. Ɛ'ɛ ‑bhö nyɩasɛ, ‑maa wa ‑kä
         ‑sɩbhä nʋʋ, mɩɩ sɛɛ zɛmö nɩɩ, Lagɔ yi 'kuduwaa glu ‑sɛ. 3 Yɩ za, 'n wa yuëë köbhä, 'n wa yuëë ‑jie 'mö 'pä, zlɩ yɛ fäla 'wë zaa, zlɩ
         'kä zɩ wa 'kʋä ‑zijle 'nyɛ. 4 ‑Sɩbhä yɩ ‑wʋ 'mö, ‑maa ‑wa ‑pʋnɩɛ a‑a Piɛlɩ ‑nyɛ Zaa 'sɔ 'yukwlii, wa gla'mö a
         ‑nʋä a ‑bɛ, wa nglu a 'wa wɛlɩɩ 'wʋ. ‑Sɩbhä a za, ‑mä Zeluzalɛɛmö a nɩkpaa ‑wa
         ‑gänɩa'aa Zezwii 'a wɛlɩɩ, wa ‑bhlia'a nɩkpa a 'dwi kʋgbä'sɔ nɩkpa a gwlɩ kʋgbä
         (5.000) a sɛ. 5 Zlɩ zɩɛ, Zwiiföwaa 'a 'kädɩɩ, 'n wa yiɛ ‑mä Zeluzalɛɛmö 'wlu 'yɩbhä. Zwiiföwaa
         'a 'nɛɛnɩwa 'kädɩɩ ‑wʋ ‑lɛ. Moyizɩ 'a Gböö a 'cɩawaa ‑wʋ ‑lɛ. Lagɔbʋbɔwaa a 'kifiea ‑wʋ ‑lɛ. 6 ‑Mä wa gla'mö, Lagɔbʋbɔnyɔ 'kɔdɔɔ wa laa Aanɩ mɔ, Kayiifö mɔ, 'n Lagɔbʋbɔnyɔ ‑mɔmɔɔ wa laa Zaa mɔ, 'n Alɛzaadlɩ, wa
         'wuë wa ‑wʋmö a ‑lɛ. 7 'N wa yiɛ Piɛlɩ ‑nyɛ Zaa 'sɔ kie mö, 'n wa yuëë ‑mä ‑zijle 'mö 'nigba, 'n wa
         yuëë nimï 'yɩbhä, wa lɛ naa: «Nɩkpɛ 'la a yɛmanɩɛ, ‑ɔnyɩ 'nglɩ 'mö a yɛmanɔɔ
         bhä 'nɩ? ‑Ɔ tieanyɩ bhä 'n a yo ɔ yɛmanɩ 'nɩ?» 8 Wa gbää sa'a, Piɛlɩ, 'Wugɔmʋʋ 'Wlɩlɩ ‑wɔɔ tenyii ‑gömö zaa, 'n ɔ yuëë 'dɩ 'nyɛ, ɔ lɛ naa: «Atʋwanyɩ, abhʋaa glɩnɩɛ
         Zwiiföwaa a 'kifiea, a ‑pʋnɩ 'yukwli. 9 N nɛ naa, sɛ ‑a nʋä ‑li a ‑li guzunyɔ ‑bhlʋ 'wlu 'n ɔ yiɛ yɛmanɩ a za wa nyɩanyɩɛ
         ‑zijle. Wa lɛ a nɩ sɩbhänɩ sɛɛ nɩkpɛ 'la yɛmanɩyɛmanɩɛ 'mö. 10 Abhʋa ‑wʋä dɛ'ɛ, a ‑nyɛ mä'ä Yizlaɛlɩ a ‑nʋa 'wuë 'sɔ, a nɩ yɩbhlɩnɩ sɛ nɩɩ: Nazalɛɛtɩ a Zezwii Kliisɩ, a kʋnɩ a‑a su 'klʋ, Lagɔ gälaa ɔ ‑sɛɛ gluu, ɔ 'nglɩ 'mö nɩkpɛ nɩ yɛmanɩɛ, 'n ɔ
         'nɩgböä dɛ'ɛ a 'yila 'klʋ. 11 Sɛ'ɛ Lagɔwɛlɩɩ nʋä nɩɩ:Kpiyii, 'sɩbhäsɩbhäwaa gbä a‑a ‑ɛɛ nɛnɩɩ,mɛɛ 'zʋa'aa ‑sɩkaa dɛsɛkäkpiyii.+Wɛlɩ 'la, Zezwii a dɛ yɩ bhïlaa. 12 ‑A'bhɩanyɩ, käböpuënyɔ 'nɩɛ ‑bhölɩ 'n ɛ 'nɩ ‑bhö Zezwii mɔɔ. Nɩkpɛ a ‑mɔɔ ‑ɔnyɩɩ
         'nglɩ ‑a 'kää 'mo 'pʋnɩɩ, Lagɔ 'nɔɔ mä'ä 'ylʋ zɛmö ‑sɛ, 'n ɛ 'nɩ ‑bhö Zezwii
         mɔɔ.»13 Piɛlɩ ‑nyɛ Zaa 'sɔ wa ‑sɛnɩɛ ‑sɩbhä nyɩbhɛlʋsɛ 'möö, ‑lɛ ‑zijlea 'wʋ a ‑nʋa, zuzuu
         'bhuëëë ‑gömö. Ɛ'ɛ ‑bhö nyɩasɛ, ‑maa wa ‑yi sɛ nɩɩ, 'fʋ a nɩkpa a ‑muë 'nɩ
         'bɔgʋ ‑yi 'mö wa glɩnɩɛ. 'N wa ‑yi'ɛ sɛ nɩɩ, Zezwii 'mö ‑gänɩ a‑a. 14 ‑Maa nɩkpɛ ‑ɔ yɛmanɩɛ, ɔ ‑nyɛ Piɛlɩ 'sɔ, wa ‑kä ‑lɛ 'nɩgbö, ‑zijlituwaa ‑kɔɔ 'wʋ
         yɩlɩɩ, yɩ 'nuëë gbʋdɩdɛ 'nyɛ. 15 'N wa yuëë 'dɩ 'nyɛ nɩɩ, wa nɩ 'wlʋ ‑bhlɛ ‑mä ‑zijlitubudu 'mö. Wa 'wlʋä ‑mä
         'wëë, ‑zijlituwaa a 'yize, 'n wa 'yɩbhäyɩbhänɩɛ nimï nɩɩ: 16 «Nɩkpa nɩ, sɛ ‑a 'kʋä bhä 'zʋ 'nɩ? Yɩ 'wuë 'mö a dɔ'wʋ, ‑tiamö wa yɛmanɩɛ nɩkpɛɛ.
         ‑Bɛ 'naa 'kɩ 'mö kpɛnɩ. Zɩzɛwɛlɩ 'la, mä'ä Zeluzalɛɛmö a ‑nʋa kɩ 'nʋ 'wë. 17 Wɛlɩ nɩ dɛ'ɛ, ‑a ‑kä nɩɩ yɩ tɩa tenyii fäla nʋʋ, a‑a nɩ 'nyʋä sasɛ 'dɩ nɩɩ, wa
         nɩ tɩa'a ‑sɩkaa Zezwii a 'dɩ nɩkpa 'nyɛ.» 18 'N wa yuëë wäzɩ. Wa lɛ naa: «A nɩ tɩa'a ‑sɩkaa nɩkpabhë a 'yila 'klʋ Zezwii 'nglɩ
         ‑dɩ 'lɩlɩlɩ, a nɩ tɩa'a ɔ 'nglɩ 'mö nɩkpa Lagɔwɛlɩ 'cɩa.»19 Wa gbää sa'aa, Piɛlɩ ‑nyɛ Zaa 'sɔ, wa lɛ naa: «A nɩ 'yiɛ ‑ka a'bhï 'ylɩmö. Yɩ
         nɛnɩ bhä nɩɩ, ‑a nɩ ‑sɛ Lagɔ 'klʋkpamö, nzɩɩ ‑a 'kanyɩ 'klʋkpamö zʋ ‑a? 20 ‑Maa ‑abhʋa ‑abhlɩ, 'saa ‑a 'yɩɛ ‑a'bhï 'ylɩmöö, ‑a kä ‑a 'kä yɩ dɛ bhïla klɩpaa.»
         21 Piɛlɩ gbää ‑sɩbhää, 'n ‑zijlituwaa yuë'ɛɛ 'klɛsɛ 'dɩ 'nyɛ nɩɩ, wa nɩ tɩ nɩkpabhë
         a 'yila 'klʋ Zezwii a wɛlɩ bia. ‑Zijlituwaa a'bhï, wa'aa sɛ wa 'kʋä köbhää ‑yi,
         'n wa 'yuëë 'yi 'tati. Ɛ'ɛ ‑bhö nyɩasɛ ‑maa nɩkpɛɛ ‑ɔ yɛmanɩɛ a za, nɩkpaa 'wuë,
         Lagɔ a 'nglɩ wa 'ghlimanɩ. 22 Nɩkpɛɛ ‑ɔ yɛmanɩɛ zɩzɛzɩzɛsɛɛ, ɔ 'kä 'ylʋbö a gwlɩ 'sɔ, yɩ kä ‑gömö.Zezwii a ‑nʋa yɛ Lagɔ bhibhe23 Wa 'tatinɩɛ Piɛlɩwa 'yii, Zezwii a ‑nʋä ‑muë'la 'mö wa ghlɩɛ ‑mä. Zwiiföwaa 'a
         Lagɔbʋbɔwaa a 'kifiea ‑nyɛ 'wa 'nɛɛnɩwa 'kädɩɩ 'sɔ, sɛ wa 'nyʋää 'dɩɩ, 'n wa yuëë ‑sɩbhä 'tɩtɩ 'nyɛ.
         24 Wa ‑sɩɩɛ ‑sɩbhä 'wëë, wa 'wuë 'n wa yiɛ dlɩ ‑bhʋlʋ 'mö Lagɔ bhibhe, wa lɛ naa:
         «‑Atʋ Lagɔ, ‑nmö ‑bhɛɛ zlɩ ‑nyɛ dʋdʋ 'sɔ, ‑nmö ‑bhɛɛ gïnyɛɛ, ɛ ‑nyɛ ɛ 'mö a ‑lii
         'wuë 'sɔ.25-26 ‑Aa dɩba 'kɔdɔ, ‑na'a 'yliwʋnyɔɔ Daviidɩ, 'Wugɔmʋʋ 'Wlɩlɩ ‑wɔɔ ‑gömö tenyii, n‑n yo a‑a wɛlɩ ngli 'pä, 'n ɔ yi a‑a nɩɩ:'Bhlɩbhë a dila yɛ sumanɩ.Sɛ yɩ ‑wʋ ɔ 'mö 'nɩ?Tʋ a 'ylɩ wa plɛɛ, ‑maa nyɩasɛliɛ.Dʋdʋ 'wʋ a 'bhlɩlowluwaa, wa yɛ tʋ 'wʋ mö.'Kämanɩwa 'kädɩɩ 'wuë wa yɛ mä ‑bhʋlʋ gwë 'paanɩ.Lagɔ ‑nyɛ nɩkpɛ ɔ ‑sɛɛ ‑lɛ 'sɔ, wa 'kʋä tʋ kwä.+27 ‑Tiamö abhlɩ, Eloodɩ ‑nyɛ Pɔɔsɩ Pilaatɩ 'sɔ ‑bhʋlʋ wa 'zʋä ‑mä Zeluzalɛɛmö, wa ‑nyɛ Yizlaɛlɩ a ‑nʋa 'wuë 'sɔ. ‑Gwlɩ ‑mimii 'mö a ‑nʋa kökä, ‑na 'yliwʋnyɔ Zezwii, ‑ɔ glɩnɩɛ
         ‑na 'yize a ‑nɔ, ‑n ‑sɛɛ ‑lɛ, 'n wa yoo tʋ kwä. 28 ‑Maa yɩ 'wuë, ‑n ‑yi a 'kɩ sɛ yɩ 'kä a ‑sɩbhä 'wʋ bhlii, ‑nmöö kää 'nglɩ 'n
         yɩ yiɛ ‑sɩbhä 'wʋ bhli. 29 Zaa, ‑Atʋ, sɛ wa yɩbhäa'aa ‑sɩkaa wa ‑kanyɩ swɩ yɔwʋ 'kuanɩɩ, ‑na'bhë ‑sɩbhä ‑n
         yɩlɩɛ dɛ'ɛ 'wʋ. Zaa, ‑nmö nɩ nyɩanyɩ 'mötɛɛnɔ ‑a 'kä nyɩbhɛlʋsɛ gbëaa ‑na'a wɛlɩɩ
         bhïla. 30 Yiinyɩ 'wʋ, ‑na yowli Zezwii ‑ɔ glɩnɩɛ ‑na 'yize a ‑nɔɔ, ‑a 'kä ɔ 'nglɩ 'mö guzuwa
         yɛmanɩ, ‑a 'kä'ɛ zɩzɛli ‑mimii nʋ.» 31 Wa bhibhee sa'a 'wë, cuu, dɛ wa glɩ a‑a a dʋdʋ 'n wʋ yiɛ tɩtlɛnɩ. Wa 'wuë, 'n 'Wugɔmʋʋ
         'Wlɩlɩ yuëë tenyii ‑gömö yi. 'Bhöönɩa'a ‑lɛ, nɩkpa a nganɔ 'nuëa'a dlɩ zɛmö
         ‑wʋ, 'n wa bhïlaa Lagɔ 'a wɛlɩɩ 'yize.Zezwii a ‑nʋa 'wʋ wa ‑gbɔɔ 'wa ‑lii 'wuë32 Zezwii a ‑nʋa, wa 'wuë wa ‑kä ‑lɛ glɩɩ, wa ‑wanɩ 'kwädlɩ 'yize, 'nyu 'nɩ 'plɩnuë
         jijo'wʋ. 'Wa ‑lii 'wuë wa ‑kälɩɛ ‑bhʋlʋbhlʋʋ, 'wʋ wa ‑gbɩɩɛ. ‑Bɛ 'nɩ nʋ nɩɩ, na
         'yize a ‑liɛ dɛ'ɛ, ‑maa yɩ 'wuë 'wʋ wa ‑gbɩɩɛ. Sa'a ‑sɩbhä yɩ ‑wʋä. 33 Zezwii 'a tietiewaa, wa ‑kä nɩkpa 'dɩ 'nyɛ nɩɩ Lagɔ yɛ Zezwii glu ‑sɛ ɔ ‑bhölɩ 'yize, wɛlɩ 'la, nɩkpa
         ‑kɩɩ 'nʋʋ, 'mö yɩ plʋää tenyii. Zezwii a ‑nʋa 'wuë, ‑sɩbhä Lagɔ pʋää 'nyu,
         'n ɔ nʋä ‑li a ‑li wa dɛ. 34 Wa gla'mö, ‑mɔɔ 'naa 'kää ‑lu kä'mö ‑kä, ɔ'ɔɔ ‑mä ‑wʋ. Ɛ'ɛ ‑bhö nyɩasɛ, ‑maa
         wa gla'mö a ‑muëë kä a‑a ‑li, ɛ yi 'lagbïle oo, ɛ yi ‑bïdi oo, 'pɛlʋ wa pɩɛ.
         35 Yɩ moni 'la 'mö wa kwää ‑mä zezwii 'a tietiewaa. ‑Muë 'nɩɛ ‑lu kä'mö ‑kä,
         'n wa dilanuëë moni 'la.36 ‑Mä wa gla'mö, nɩkpɛ ‑bhlʋ ‑wʋmö a ‑mä 'mö wa laa Zɩzɛɛfʋ. Bhlɩɩ wa laa Siiplɩ,
         ‑mä a nɩkpɛɛ. Leviiwa a gla'mö a ‑nɔ ɔ glɩnɩɛ. 'Mö Zezwii 'a tietiewaa 'pää nglɩ ‑mimii, 'mö wa laa
         Banabasɩ. Mɩɩ sɛɛ zɛmö nɩɩ ‑ɔ pä nɩkpa swɩ nyɛmʋ 'mö. 37 'Ylɩ ‑bhlʋ 'mö, nɩkpɛ 'la mɔɔ 'pää 'ɔ 'lagblɛ 'pɛlʋ, ɛ monii, 'n ɔ yee ‑mä Zezwii
         'a tietiewaa kwä.

Ananiasɩ ‑nyɛ ɔ 'lɛnglɛ Safilaa 'sɔ a wɛlɩɩ51 ‑Mä Zezwii a ‑nʋa gla'mö, nɩkpɛ ‑bhlʋ wa laa Ananiasɩ, ɔ ‑nyɛ ɔ 'lɛnglɛ Safilaa
         'sɔ, ‑mä wa ‑wʋmö a‑a. 'Ylɩ ‑bhlʋ 'mö, 'n wa yiɛ 'wa 'lagblɛɛ 'pɛlʋ 'pä. 2 Wa 'pɛɛ 'pɛlʋ 'wëë, 'n Ananiasɩ yiɛ ɛ monii a 'kïbhë ‑mä ‑sɛ, 'n ɔ yeaa 'nɛnɩ
         'zʋ. Moni a 'kïbhë ‑mä'la ‑a tʋʋä 'wʋʋ, 'n ɔ yeaa ‑mä Zezwii 'a tietiewaa kwä. 3 Ɔ ‑nyɛɛ ghlɛɛ ‑lɛ, 'n Piɛlɩ yoo nimï 'yɩbhä, ɔ lɛ naa: «Ananiasɩ, sɛ yɩ ‑wʋ ɔ 'mö
         zuzukuzoku a 'kifii Sataa, 'n ɔ ‑yimö bhä sa'a 'mö plɛ n‑n yi bhä 'lagblɛɛ a monii
         a 'kïbhë 'nɛnɩ 'zʋ 'nɩ? 'Wugɔmʋʋ 'Wlɩlɩ mö ‑n nʋä da'a ylʋ. 4 Dɛ ‑nn a‑a ‑bhlɛ 'lagblɛɛ 'pɛlʋ 'pää, ‑nmö ‑kälɛ a‑a. ‑N 'pɛ'ɛɛ 'pɛlʋ 'wëë,
         ɛ monii, ‑nmö ‑kälɛ'ɛɛ 'yize. Zaa, ‑n ‑kä a 'yɩbhää, ‑n ye a ɛ 'wuë 'wʋ 'libhï.
         'Saa bhä n‑n yi ɔ sa'a a ‑li nʋ? ‑N 'zʋä sa'aa, nɩkpɛɛ ‑nn‑ä ylʋ 'wʋ plɛ, ‑maa
         Lagɔ a'bhë mö ‑n plɛɛ ylʋ 'wʋ.» 5 Piɛlɩ gbää ‑sɩbhä cuu, Ananiasɩ, 'n ɔ yiɛ zɛmö bhli, 'n ɔ yiɛ 'ku. Wɛlɩ 'la, ‑wa
         'nwiɛ, nganɔɔ yinuëë 'wʋ tenyii. 6 Nyɛgbayuë ‑mumuë ‑wa ‑wʋmö a‑a ‑lɛ, 'n wa yiɛ yi, 'n wa yiɛ ‑gäzɛɛ 'sɔlʋ, 'n wa
         yee zizaa mö.7 'Gïle ta a sɛ 'plɩɛ 'wëë, 'n Ananiasɩ a 'lɛnglɛ yiɛ yi. ‑Maa ɔ 'luwli a wɛlɩ ‑yɩ
         'plɩɛ, ɔ 'niɛ ‑yi. 8 Ɔ yiɛ, Piɛlɩ lɛ naa: «Safilaa, moni wa pɩa 'lagblɛɛ 'möö, ɛ 'wuë mɛ bhä da'a ‑a?»
         Ɔ lɛ naa: «Nn! Monii ɔ ‑nyɛɛ yiɛ da'aa, 'mö wa pɩa 'lagblɛɛ 'mö.» 9 'N Piɛlɩ yo'ɛɛ nimï 'yɩbhä, ɔ lɛ naa: «Sɛ yɩ ‑wʋ ɔ 'mö ‑n ‑nyɛ ‑na 'luwli 'sɔ 'n
         a yi bhä wɛlɩ 'wʋ 'zʋnɩ a 'kä ‑Alowli 'a 'Wugɔmʋʋ ylʋ 'wʋ plɛ 'nɩ? A ‑kä ‑sɩbhä
         'zʋ 'saa ɔ 'kanyɩɛ nʋ, a 'kʋ 'ylɩmö, nza bhä ‑a? Yɩɛ ‑wa zizaa ‑na 'luwlii, wa ‑wʋ
         yi dɔ'wʋ, wa ‑nyɛmö 'kä'ɛ ‑naa 'mämö.» 10 Piɛlɩ gbää ‑sɩbhä cuu, 'n Safilaa yoo dlɩ 'mö zɛmö bhli, 'n ɔ yiɛ 'ku. Nyɛgbayuëa
         plɛɛ ‑mä, wa lɛ 'bhöö 'lɛɛ, ɔ ku‑u. 'N wa yoo 'wʋ 'libhï, 'n wa yoo ‑lɛ ɔ 'luwli
         a lesikpëa yɔwʋ zizaa mö. 11 Zezwii a ‑nʋa a ‑zɩkpa 'mö a ‑nʋa, wa ‑nyɛ ‑wa 'nʋä ‑lɛ a wɛlɩ 'la 'sɔ, wa 'wuë
         nganɔɔ yinuëë 'wʋ tenyii.Zezwii 'a tietiewaa yɛ zɩzɛ a ‑bɛ 'pä12 Zezwii 'a tietiewaa, zɩzɛli 'kädɩɩ wa nʋä nɩkpabhë a 'yila 'klʋʋ, yɩ'ɩɛ muënɩ. Wa ‑nyɛ Zezwii a ‑nʋa
         'wuë 'sɔ ‑mä Lagɔbudu 'Kɔdʋʋ 'mö a ‑gligbëa wa 'pää Salomɔɔ 'a 'nglɩɩ, ‑mä
         a zɛmö ‑mä wa 'yɩbhänɩɛ dlɩ ‑bhʋlʋ 'mö 'kwädlɩ 'wlu 'yize. 13 ‑Maa wa ‑kä ‑mä ‑wʋʋ, ‑muë 'nɩɛ Zezwii 'a wɛlɩɩ ‑gänɩɩ, nganɔɔ lɩbhʋää wa 'kʋä
         gla'mö plɛ a dɔ'wʋ. 14 ‑Sɩbhä yɩ ‑wʋ 'mö, ‑maa nɩkpaa 'wuë, 'zʋ wa zuëë tenyii. Nyɩbhɛlɩ ‑nyɛ 'ngwlɩ
         'sɔ ‑wa ngluä 'wʋ wa 'kä Zezwii 'a wɛlɩɩ ‑gänɩɩ, 'n wa zumanɩɛ 'yize, 'n wa yinɩɛ
         tɛkänʋa ‑gömö.15 ‑Lɛ a 'tɛnyɩ 'la 'mö, 'wa guzuwaa 'mö wa ‑nyɛɛ yiɛ, 'n wa 'pïluëë ‑sɩsɛlie ‑nyɛ
         ‑bhelie 'sɔ 'wʋ, 'n wa zuëë ‑lɛ 'yiokʋkʋyɔwʋ sɛ, nzɩɩ Piɛlɩ ‑kä 'plɩɛ yii, 'ɔ zuzukwëa
         'käa wa gla'mö a ‑mumuë 'wʋ ghlɛnɩ wa 'käa yɛmanɩ. 16 Nɩkpa ‑mumuë, wa 'bhöönɩ Zeluzalɛɛmö a ‑kʋkʋyɔwʋ a ‑gwlɩ ‑mimii ‑gömö 'n wa
         yiɛ. Wa ‑su guzuwa, wa su'ɛ nɩkpa ‑wa kää zuzukuzoku ‑gömö. Wa 'wuë, 'n wa yɛmanɩɛ
         ‑sɩbhä.Wa yɛ Zezwii 'a tietiewaa ‑jie 'mö 'pä Lagɔ kʋä ‑mä ‑sɛ17 Yɩmö 'la 'wuë a za, Lagɔbʋbɔnyɔ 'kɔdɔɔ ‑nyɛ Sadwisɩɛwaa a ‑zɩkpa 'mö a ‑nʋä 'sɔ, 'yli Zezwii 'a tietiewaa këluëë. Wa lɛ naa: «‑A 'kä
         'wa libhoo 'nigba.» 18 'N wa yiɛ nɩkpa tie, 'n wa yuëë köbhä, 'n wa yuëë ‑jie 'mö 'pä. 19 ‑Maa sabʋsɛ, Lagɔzuzukwë ‑bhlʋ, 'n a yiɛ yi, 'n a yiɛ ‑jiebudu a ‑gbïlii kälɩ. 'N a ‑nyʋä yiɛ ‑mä 'wlʋ.
         20 'N a yuëë 'dɩ 'nyɛ nɩɩ: «A nɩ mö ‑mä Lagɔbudu 'Kɔdʋʋ 'mö, wɛlɩɩ ‑yɩ nyɛɛ ‑tiamö a ‑bhölɩbhölɛɛ, a 'kɩ nɩkpa 'nyɛ.» 21 Wɛlɩɩ Lagɔzuzukwëa 'nyʋää, 'n wa yiɛ 'wʋ nglu. Zlɩ zɩɛ, 'zɔkpɔ 'pii 'mö 'n wa
         yiɛ mö 'n wa yiɛ ‑mä Lagɔwɛlɩɩ bhïlanɩ.‑Lɛ a zlɩ 'la ‑bhʋlʋ ‑kpɔ 'mö, Lagɔbʋbɔnyɔ 'kɔdɔɔ, ɔ ‑nyɛ 'ɔ ‑gänɩwaa 'sɔ, 'n wa
         yiɛ Zwiiföwaa a ‑zijlituwa 'kädɩɩ 'wuë 'wlu 'yɩbha wa 'kä ‑zijle 'käda plɛ. 'N wa yiɛ nɩkpa ‑mä ‑jiebuduu 'mö
         tie wa 'kä Zezwii 'a tietiewaa kie mö. 22 ‑Maa wa möä, wa lɛ 'bhöö 'lɛ wa'aa ‑mä ‑wʋ. 'N wa yiɛ 'wlu sɩbhä. 23 Wa yiɛ, wa lɛ naa: «‑A möä, ‑a lɛ 'bhöö 'lɛɛ, ‑jiebuduu, wʋ gbaa 'tɩɩ. 'Slʋjaa
         ‑wa kuuä, wa ‑wʋ ‑lɛ. ‑Maa ‑a kälɩɛ ‑lɛ, ‑a plɛɛ ‑mä, nɩkpaa 'nɩɛ ‑mä ‑wʋ.» 24 Wa 'nyʋää ‑sɩbhä 'dɩɩ, Lagɔbudu 'Kɔdʋʋ a ‑kʋkʋwaa a 'kifii, ɔ ‑nyɛ Lagɔbʋbɔwaa a 'kifiea 'sɔ, wa lɛ naa: «Ɔɔ! 'Saa bhä sa'a 'nɩ? Nɩkpa nɩ a wɛlɩɩ, sɛ ‑a 'kɩ bhä köbhä
         'nɩ?» 25 Wa kɩ ngli cuu, 'n nɩkpɛ ‑bhlʋ yiɛ yi. Ɔ lɛ naa: «A ‑kɔfänɩɛ oo, ‑maa nɩkpaa a 'pä
         a‑a ‑jie 'möö, wa ‑wʋ ‑mä Lagɔbudu 'Kɔdʋʋ 'mö, wa ‑wʋ Lagɔwɛlɩɩ bhïla dɔ'wʋ.»
         26 'N 'slʋjaa a 'kifii yiɛ 'wʋ ‑sɔ, ɔ ‑nyɛ 'ɔ nɩkpaa 'sɔ, 'n wa yuëë kie mö. ‑Maa
         wa möä, wa ‑kʋä ‑glasɛ köbhä nɩkpabhë tuëa 'kpɩ 'mö 'lɩbhä a za, ‑gu wa ‑guä
         zaa, wa 'nuëë ‑glasɛ köbhä.27 Wa ‑nyʋä yiɛ, ‑lɛ ‑zijlituwaa 'wuë a 'yila 'klʋ, Lagɔbʋbɔnyɔ 'kɔdɔɔ, 'n ɔ yuëë
         nimï 'yɩbhä, ɔ lɛ naa: 28 «Sɛ'ɛ ‑a 'nanyɩɛ bhä'ɛ 'dɩ 'nyɛ nɩɩ, a nɩ tɩ nɩkpɛ 'la a wɛlɩ mä'ä bhïlanɩɛ 'nɩ?
         A yɛ 'ɔ wɛlɩɩ Zeluzalɛɛmö a ‑glɔ 'wuë 'wʋ yie. A yɩbhä bhä a ‑kanyɩ ɔ 'kwiea a
         gbʋ ‑gömö 'zʋ ‑a?» 29 ‑Maa Piɛlɩwa lɛ naa: «‑A 'kɩ nʋ, ‑maa ɛ ‑kä Lagɔ ‑nyɛ nɩkpa 'sɔ a dɔ'wʋʋ, Lagɔ mö
         ‑a kä ‑a 'kää 'klʋkpamö zʋ. 30 ‑Maa sɛ a gbää da'a a dɔ'wʋ, abhʋaa kʋnɩɛ ‑tiamö Zezwii ‑lɛ su 'klʋ 'n ɔ yiɛ 'ku.
         ‑Maa Lagɔ ‑aa dɩbawa a dɩbawa 'wuë bʋbɔ a‑a, ɔ yɛ Zezwii glu ‑sɛ. 31 Ɔ kɔ ‑mä ɔ luukɛ 'wʋ sɛ 'gïla, ɔ 'kä nɩkpaa 'wuë a Puënyɔ glɩnɩ. Ɔ za, Yizlaɛlɩ a ‑nʋa, wa ‑kä ligba wa 'kä 'wa ‑lizokuu kɛ'mö ‑sɛɛ, Lagɔ yi 'wa 'nyinylolii a
         gbʋʋ 'yi 'tatinɩ. 32 ‑Lɛ a wɛlɩ 'la, ‑tiawɛlɩɛ, nza ‑a nyɩɛ nɩkpa. ‑Anyɩgäsɛ ‑abhʋa 'nɩɛ bhïla, ‑maa
         'Wugɔmʋʋ 'Wlɩlɩ mɔɔ bhïlanɩnyɩɛ 'mö. 'Ɔ 'Wugɔmʋʋ, nɩkpa 'wuë ‑wa zʋä Lagɔ 'klʋkpamö, sɛ ɔ yɩbhää
         ‑wa zʋä ‑sɩbhää, 'mö ɔ zuëë ‑gömö.» 33 Wa gbää ‑sɩbhää, ‑zijlituwaa 'wuë, wa'aa ‑wa 'lɩlɩlɩ. Wa lɛ naa: «Nɩkpa nɩ, wa
         nɩ 'lɩbhʋä wa 'kä 'ku.» 34 ‑Maa Falizɩɛwaa a ‑zɩkpaa 'mö a nɩkpɛ ‑bhlʋ wa laa Gamaliɛlɩ, ɔ ‑wʋmö a ‑lɛ. Moyizɩ 'a Gböö a
         'cɩanyɔ ‑bhlʋ, nɩkpa 'wuë zʋä tenyii 'klʋkpamöö, 'mö ɔ glɩnɩɛ. Nɩkpɛ 'la, 'n
         ɔ yiɛ ‑mä ‑zijlea 'mö 'wʋ ‑sɔ, ɔ lɛ naa: «Piɛlɩwa, a nɩ 'nyʋää ‑ka 'dɩ wa 'kä
         ‑bhlɛ zɛmö 'wlʋ.» 35 Wa 'wlʋä zɛmö 'wëë, ‑n ɔ yiɛ 'mö ‑sɛnɩ, ɔ lɛ naa: 36 «Yizlaɛlɩ a ‑nʋänyɩ, sɛ a gbää a 'kä nɩkpa 'la zʋ a dɔ'wʋ, a nɩ 'päa sasɛ dlɩ
         'wë. ‑Maa a'bhï a ‑yi sɛ nɩɩ, 'ylɩ ‑bhlʋ 'mö, nɩkpɛ ‑bhlʋ mɔɔ 'wlʋä mä'ä ‑a
         'bhele, mɔɔ la a‑a ɔnyɩ nɩkpɛ 'kɔdɔ, ɔ nglɩɛ a Tedasɩ. Nɩkpa a 'du ‑bhlʋ a sɛ mʋa
         nglu a‑a 'ɔ wɛlɩɩ 'wʋ 'n wa ‑wɔɔ a‑a nimï. ‑Maa wa 'lɩbhɔɔ 'n ɔ yiɛ 'ku 'wëë, ɔ
         ‑nʋa 'wuë, yɔwʋ wa ‑sɛnɩɛ 'lɩlɩlɩ, 'n ɔ 'nglɩ yiɛ nuë 'wʋ bhɩɛ. 37 Yɩ 'plɩɛ 'wëë, 'tɛnyɩ wa 'zʋnɩɛ nɩkpa 'bɔgʋ 'möö, ɛ 'mö, nɩkpɛ ‑mɔmɔɔ ‑bhlʋ,
         'n ɔ yi'ɛɛ 'wlʋ. Ɔ nglɩɛ a Zwidaa, Galilee a nɩkpɛ a‑a. Nɩkpa a 'kɔkɔmlɛ ‑gänɩ a
         'ɔ wɛlɩɩ. 'N ɔ yi'ɛɛ ɔbhlɩ 'ku. Ɔ 'kuä 'wëë, ‑wa ‑gänɔɔ a‑a, wa 'wuë yɔwʋ wa
         ‑sɛnɩ'ɛɛ. 38 Zaa, zɩ'ɛ a dɔ'wʋ, n nyanyɩ 'dɩ nɩɩ: Nɩkpa nɩ 'dɛɛ a wɛlɩɩ, a nɩ 'tatinii 'yi, a nɩ
         ‑sʋä kɛ yɔwʋ wa 'kä mö. ‑Maa 'wa 'saa wa ‑wʋä da'a 'wʋʋ, 'n yɩ ‑kä nɩkpa a 'yize
         a ‑li glɩnɩɩ, a yi zɩkö 'ylɩmö, yɩ yi 'yli bhɩɛ. 39 ‑Maa 'n yɩ ‑kä Lagɔ a ‑li glɩnɩɩ, sɛ a yi 'zʋ ‑kë, wa 'naa 'kɩa 'yi 'tatinɩ. Zaa,
         a 'nɛmanɩ anyɩ 'wʋ, ɛ tɩ ‑bhɩɛa nɩkpa a ‑muëë klɛnɩ Lagɔ 'a wɛlɩɩ ‑kplikpli 'yli
         'mö a glɩnɩ.» Gamaliɛlɩ ‑sɛnɩɛ ‑sɩbhää 'möö, 'n ‑zijlituwaa yiɛ 'ɔ wɛlɩɩ 'wʋ
         nglu. 40 'N wa yia'aa Zezwii 'a tietiewaa wäzɩ, 'n wa yuëë 'sɛlɩ, 'n wa yuëë 'dɩ 'nyɛ nɩɩ: «A tɩa'a ‑sɩkaa nɩkpabhë a
         'yila 'klʋ Zezwii 'nglɩ ‑dɩ.» 'N wa yuëë kɛ yɔwʋ ‑sɛ 'n wa yiɛ mö. 41 ‑Maa Zezwii a ‑nʋa wabhlɩ, wa 'bhööä ‑zijlea 'wʋʋ, sɛɛ Lagɔ 'tatinuëë 'yi 'n
         wa yuëë Zezwii a za 'zwɩ zia a za, wa 'wuë 'mäna a 'yize. 42 'Bhöönɩ ‑lɛ, zilaa 'wuë 'mö, ‑mä Lagɔbudu 'Kɔdʋʋ 'mö, 'n ‑mä 'wa 'ligbïï
         'mö, 'n wa bhïlanɩɛ ‑mä Lagɔ 'a wɛlɩɩ 'kwädlɩ 'yize. 'N wa biaa 'Mänatɩtɩɩ ‑yɩ
         nʋä nɩɩ Zezwii, Puënyɔ Lagɔ ‑sɛɛ ‑lɛ 'mö ɔ glɩnɩɛ.

Wa yɛ ‑li a 'yliwʋwa ngbi'sɔ ‑sɛ61 ‑Lɛ a 'tɛnyɩ 'la 'mö, Zezwii a ‑nʋa, wa zumanɩ 'kwädlɩ 'yize. ‑Maa wa gla'mö a
         ‑nʋa ‑wa bhïlaa Glɛkögbʋʋ, 'ngungwa wa 'ngungwaa. Wa lɛ naa: «Bhlɩ nɩ 'mö a Ebleewaa, wa ‑kä 'kwädlɩ ngäzɩwaa lile dilanɩ, ‑a'a 'kuzlengwlɩɩ, wa 'nuëë sasɛ 'nyɛ.»
         2 ‑Sɩbhä a za, Zezwii 'a tietiewaa kʋgbä'sɔ ‑kpɔ, 'n wa yiɛ Zezwii a ‑nʋa a ‑zɩkpaa
         'wuë 'wlu 'yɩbha, wa lɛ naa: «‑A'bhɩanyɩ, ‑abhʋa Zezwii 'a tietiewaa, ‑a ‑ka Lagɔ
         'a wɛlɩɩ a bhïlabhlu kɛ'mö ‑sɛ ‑a ‑kä lile a 'bɛyɩ yɩlɩɩ, yɩ'ɩɛ nɛnɩ. 3 Zaa, ‑atʋayuënyɩ, yɩ ‑kä ‑sɩbhä 'mö ‑wʋʋ, a nɩ ‑sɛ ‑mä a gla'mö nɩkpa ngbi'sɔ,
         nɩkpa a ‑muë wa zʋä tenyii 'klʋkpamö, 'Wugɔmʋʋ 'Wlɩlɩ ‑wʋä tenyii ‑gömö, ‑wa
         'nɛɛ sasɛ, wa 'kä ‑lɛ a libho 'la nʋ. 4 ‑Lɛ a dɔ'wʋ, ‑a yi 'kwädlɩ 'tɛnyɩ ‑kä, ‑a yi Lagɔ bhibhe, ‑a yi'ɛ 'ɔ wɛlɩɩ bhïla
         'yize.» 5 Wa gbää ‑sɩbhää, wa 'wuë 'n wa yiɛ ‑lɛ a wɛlɩ 'la 'wʋ nglu. 'N wa yiɛ nɩkpa ngbi'sɔ
         ‑sɛ: Nɩkpɛ ‑bhlʋ wa laa Etiɛnɩ, 'Wugɔmʋʋ 'Wlɩlɩ ‑wʋä tenyii ‑gömö, ‑ɔ 'tɛɛnɩɛ tenyii Zezwii dlɩ mɔ, Filiipö mɔ, Plʋkɔɔlʋ mɔ,
         Nikanɔɔlɩ mɔ, Timɔɔ mɔ, Pamenasɩ mɔ, 'n Atiɔsɩ a nɩkpɛ ‑bhlʋ wa laa Nikolaa, ‑ɔɔ a‑a
         bhla'mö Zwiiföyi glɩnɩ ‑ɔ 'zʋa'aa Zwiiföyii, wa 'wuë, 6 'n wa yuëë ‑lɛ Zezwii 'a tietiewaa 'yila 'klʋ zʋ, 'n Zezwii 'a tietiewaa yuëë kätɩkpö 'wlu zʋ, 'n wa yiɛ wa 'wlumö
         Lagɔ bhibhe ɔ 'kʋä 'nyu 'pä, nzɩɩ wa 'kä sasɛ 'wa libhoo nʋ.7 'Bhöönɩa'a ‑lɛ, 'n Zezwii 'a 'Mänatɩtɩɩ mlɩmanɩɛ saa 'wuë 'yize, ‑mä Zeluzalɛɛmö,
         Zezwii a ‑nʋa, 'n wa zumanɩɛ. Zwiiföwaa 'a Lagɔbʋbɔwaa a'bhï, wa gla'mö a ‑muëë ngluä Zezwii 'a wɛlɩɩ 'wʋʋ, wa'aa muënɩ.Zwiiföwaa a 'kädɩɩ yɛ Etiɛnɩ ‑zijle 'nyɛ8 Etiɛnɩ, Lagɔ ‑wɔɔ ‑gömö tenyii, 'n ɔ pɔɔ 'nyu, 'n ɔ nʋä nɩkpabhë a 'yila 'klʋ
         zɩzɛli. 9 Zaa, 'n nɩkpa ‑mumuë yoo ‑mä ghlɩ, wa ‑nyɔɔ 'kä kpɛnɩ. Zwiiföwaa a Lagɔbudu ‑bhlʋ wa laa ‑wa 'bhöö galɛ 'möö, ‑mä a nɩkpaa wa glɩnɩɛ. Wa gla'mö a ‑mumuë,
         ‑mä Silɛɛnɩ, ‑mä Alɛzadlii, ‑mä Silisii, 'n ‑mä Azii a ‑gwlɩ ‑gömö, ‑mä wa
         'bhöönɩɛ. 10 ‑Maa 'Wugɔmʋʋ 'Wlɩlɩ mɔɔ nyɛɛ Etiɛnɩ 'nɛɛnɔ zaa, ɔ ‑kä bhïlaa, wa'aa mlɩnɩ wa 'kɔ
         wɛlɩ 'mö lu. 11 Zaa, wa möä, 'n wa yiɛ nɩkpa ‑mumuë moni 'nyɛ. Wa lɛ naa: «A nɩ mö a 'kä nɩɩ:
         Etiɛnɩ yɛ ‑aa dɩba 'kɔdɔ Moyizɩ a dɛ wɛlɩzoku bhïla, 'n ɔ yi'ɛɛ Lagɔ a'bhë a dɛ
         wɛlɩzoku bhïla.» Sa'a wa 'nyʋää 'dɩ. 12 Nɩkpa 'la, wa möä, ‑sɩbhä wa 'zʋä, 'n wa yiɛ ‑glɔɔ glu ‑sɛ. Zwiiföwa 'a 'nɛɛnɩwaa
         ‑nyɛ Moyizɩ 'a Gböö a 'cɩawaa 'sɔ, 'n wa yuë'ɛɛ glu ‑sɛ. 'N wa yiɛ ‑glasɛ Etiɛnɩ köbhä 'n wa yoo ‑mä ‑zijlituwa 'kädɩɩ kwä wa 'kɔ ‑zijle 'nyɛ. 13 'N wa yiɛ nɩkpa ‑mumuë wäzɩ wa 'kä Etiɛnɩ widɩ 'wʋ 'libhïnɩ, wa lɛ naa: «Nɩkpɛ
         nɩ, Lagɔbudu 'Kɔdʋʋ ‑wʋ glɩnɩɛ Lagɔ a 'yize a ‑nʋ, wʋ ‑nyɛ Moyizɩ 'a Gböö 'sɔ, yɩ
         dɛ wɛlɩzoku ɔ bhïlaa 'kwädlɩ. 14 Sɛ'ɛ ɔ nʋä nɩɩ, Nazalɛɛtɩ a Zezwii 'la, ɔ yi Lagɔbudu 'Kɔdʋʋ wlɛ, 'n ɔ yi'ɛ gbä,
         Gböö Moyizɩ 'pä a‑a, ‑a yi yɔlʋ 'wʋ plɛnɩ, ‑a yi käbönɩ 'klʋkpamö zʋ. Wɛlɩ 'la,
         ‑a'bhï ‑a 'nwi.» Sa'a ‑sɩbhä wa gbää. 15 ‑Zijlituwaa 'wuë, ‑n wa yiɛ Etiɛnɩ 'ylimö glʋnɩ. ‑Maa wa yiloo 'wʋ, 'n 'ɔ klʋʋ yiɛ
         'mö lɩ, ɛ 'kä ‑bhɩɛ Lagɔzuzukwë a 'klʋ.

Sɛ'ɛ Etiɛnɩ ‑sɛnɩɛ Zwiiföwaa 'a 'kädɩɩ a 'yila 'klʋ 'mö71 Wa ‑wʋ Etiɛnɩ ‑zijle tu dɔ'wʋ, 'n Lagɔbʋbɔnyɔ 'kɔdɔɔ yoo nimï 'yɩbhä, ɔ lɛ naa: «Wɛlɩ 'la 'wuë wa 'bhööä da'a bhïlaa, ‑tiamö bhä?»
         2 Etiɛnɩ lɛ naa: «‑Atʋwanyɩ, ‑daayuënyɩ, a ‑pʋnɩ 'yukwli n 'kä 'mö ‑sɛnɩ. N nɛ naa,
         ‑aa dɩba 'kɔdɔ Ablaamö dɛɛ ɔ'ɔ a‑a ‑bhlɛ 'wʋ ‑sɔ ɔ 'kä ‑glɔɔ wa laa Kalaa 'mö glɩnɩɛ möö, dɛ ɔ glɩ a‑a
         ‑bhlɛ ‑mä Mezopotamii‑bhölɩɩ möö, Lagɔ ‑ɔnyɩ nglɩɩ 'ghïliɛ, ‑lɛ ɔ tulanɔ a‑a
         ɔnyɩ 'ylimö, 3 'n ɔ yo a‑a 'dɩ 'nyɛ nɩɩ: Ablaamö, 'bhöö mä'ä ‑na'a bhlɩɩ 'mö, tɩ ‑lɛ ‑na'a ‑kosuu yɔwʋ a ‑nʋa. Bhlɩɩ
            n ‑kamöä 'pänɩ 'mö, ‑n 'kä ‑mä mö.+4 Kalɩdeewa a bhlɩɩ 'mö mä ɔ glɩ a‑a, 'n ɔ yiɛ ‑mä 'bhöö, 'n ɔ yiɛ ‑mä Kalaa glɩnɩɛ
         mö. ‑Maa ɔ dɩba 'kuä 'wëë, 'n Lagɔ yo'ɛɛ 'dɩ 'nyɛ ɔ 'kä ‑mä Kalaa 'bhöö. 'N
         ɔ yiɛ ‑mä 'bhöö, bhlɩ nɩ a glɩɛ dɛ'ɛ möö, 'n ɔ ye a‑a 'mö yi, 'n ɔ yea'aa 'mö
         sɛ glɩ. 5 ‑Lɛ a 'tɛnyɩ 'la 'mö, Lagɔ 'nɔɔ a ‑bhlɛ ‑mä bhlɩ 'la 'mö 'bhle 'nyɛ. Ɔ 'nɔɔ a'bhë
         ɛ 'pɩɔki 'nyɛ 'lɩlɩlɩ. ‑Maa ɔ lɛ naa, ɔ yonyɩ a zɩkö 'nyɛ. 'N Ablaamö ‑kä a 'ku
         'wëë, ɔ 'yuë a 'yuë ye a 'mö glɩ wa 'kɛ ‑kälɩ 'kwädlɩkwädlɩnɩ. ‑Maa ‑lɛ a
         'tɛnyɩ 'la 'mö, Ablaamö 'nɩɛ a ‑bhlɛ 'yu ghlɩ 'n Lagɔ yo a‑a ‑sɩbhä 'dɩ 'nyɛ. 6 ‑Sɛɛ Lagɔ 'nyɔ a‑a 'dɩɩ, ‑sɩbhä ma‑a nɩɩ: Ablaamö, ‑na 'yuë a 'yuë, lɛga 'mö wa lɛ 'kää glɩ. Wa yi ‑mä göwa glɩnɩ, 'n
            wa yi ‑mä 'klɩ 'yɩnɩ ‑këë 'ylʋbö a 'du ‑bhlʋ (400).7 ‑Maa bhlɩ 'la 'mö a ‑nʋa ‑wa 'kʋää wa göwa 'wʋ 'zʋaa, n yuë tenyii ‑zijli tu.
            ‑Amö Lagɔ, ‑amöö gbää ‑sɩbhä. ‑Na 'yuë a 'yuë, wa ‑kä bhlɩ 'la 'mö 'bhöö,
            bhlɩɩ n gbä a‑a n 'kuä 'nyɛ 'mö, wa yi ‑mä mö, wa ‑kaa 'kwädlɩ ‑mä bʋbɔnɩ.+8 Sa'a ɔ gbää, 'n ɔ ‑nyɛ Ablaamö yiɛ mɛnɩnɩ. Wa mɛnɩnɩɛ, sɛ'ɛ ɔ 'nyɛɛ Ablaamö 'dɩ nɩɩ: 'A nyɩbhɛlʋyuëa 'wuë, a nɩ ‑duë 'wʋ. Da'a ‑lɛ
         Ablaamö 'bhööä, ɔ yowli Yizaakö, wa gwälɔɔ a 'ylɩ ‑gbʋätanɛɛ 'mö, 'n ɔ yoo
         'wʋ ‑dɩ. Sa'a ‑sɩbhä yizaakö ‑dɩ'ɛɛ ɔbhlɩ ɔ yowli Zakɔɔbö 'wʋ. Dɛ ‑bhʋlʋ ‑kpɔ 'la,
         ‑lɛ Zakɔɔbö 'bhöö'ɛɛ ɔbhlɩ, ɔ yowluwa kʋgbä 'sɔ ‑kpɔ ‑wa glɩnɩɛ ‑aa dɩbawa 'kädɩɩ,
         'n ɔ yuëë 'wʋ ‑dɩ.9 ‑Maa ‑aa dɩbawa a dɩbawa 'kädɩ 'la, wa ‑daayu ‑bhlʋ wa laa zɩzɛɛfʋ, 'yli ɔ këluë
         a‑a. Zaa, 'n wa yoo 'ylɩ ‑bhlʋ 'mö plɩ. Nɩkpa wa plɩnɔɔ kä'möö, bhlɩɩ wa laa Ezipötɩɩ,
         ‑mä wa ‑nyɔɔ möä. ‑Maa Lagɔ ‑su Zɩzɛɛfʋ, 10 'n ɔ yoo kïbhïï 'wuë ngli ‑sɛ. Lagɔ 'nyɔ 'nɛɛnɔ, ‑sɩbhä a za, nɩkpaa 'wuë, 'klʋkpamö
         wa zoo tenyii. Zaa, Ezipötɩ a 'bhlɩlowli 'kɔdɔɔ, 'n ɔ yiɛ Zɩzɛɛfʋ ‑mä a 'kämanɩnyɔ
         'kɔdɔ 'wʋ 'zʋa, 'n ɔ 'kämanɩa'aa 'bhlɩlowli 'a ‑lii 'wuë ‑gömö. 11 ‑Maa 'ylɩ ‑bhlʋ 'mö, ‑mä Ezipötɩ‑bhölɩɩ ‑nyɛ Kanaa‑bhölɩɩ 'sɔ 'mö, 'n ngɔmʋgupegupe
         yiɛ ‑mä yi, wʋ za, ‑aa dɩbawa, wa'a ghlɩ lile. ‑Maa ‑mä Ezipötɩ a ‑nʋa wabhlɩ,
         wa ghlɩ lile 'yize. 12 Zaa, ‑aa dɩba Zakɔɔbö 'nwiɛ, 'n ɔ yiɛ ɔ yowluwa ‑mä tie wa 'kä lile pɩaa mö. 'N
         wa yiɛ ‑mä mö. 13 Wa 'bhööä 'mä 'wëë, 'n wa yi'ɛɛ ‑mä 'wʋ 'sɔ mönɩ. Wa ghlɛɛ ‑mä Ezipötɩ glɔɔ,
         'n Zɩzɛɛfʋ yiɛ ɔnyɩ ɔ ‑daayuë sʋlʋnɩ, 'n wa yoo yɩbhlɩnɩ. ‑Lɛ Ezipötɩ a 'bhlɩlowli
         ‑bhööä, 'n ɔ yiɛ Zɩzɛɛfʋ a ‑lowluwa yɩbhlɩnɩ. 14 'N Zɩzɛɛfʋ yiɛ ɔ ‑daayuë tie, wa dɩba Zakɔɔbö ‑nyɛ 'ɔ ‑kosu yɔwʋ a ‑nʋa 'wuë 'sɔ,
         'n wa yuëë kie mö. Wa ‑bhli nɩkpa a gwlɩ ta, nɩkpa kʋgbä ngbï. 15 Sa'a ‑sɩbhä yɩ 'plɩ a‑a 'wʋ, 'n Zakɔɔbö yi a‑a ‑mä Ezipötɩ yi. ‑Mä ɔ glɩ a‑a
         ‑këë 'n ɔ yi a‑a 'ku. Ɔ yowluwa, ‑aa dɩbawa 'kädɩ ‑muë'la 'wuë, ‑mä wa 'kunɩmöä.
         16 ‑Maa wa 'wuë, 'wa 'bhlɩɩ 'mö a glɔ ‑bhlʋ wa laa Sisɛmö, ‑mä a dʋdʋ wa dɩba Ablaamö
         pɩa a‑a nɩkpɛ ‑bhlʋ wa laa Emɔɔ a yowluwa kä'möö, ‑mä wa 'bhluä wa lesikpïï,
         'n wa yuëë ‑mä zizaa.17 ‑Maa ‑lɛ gwälɛɛ 'mö 'wëë, 'saa Lagɔ gbä a‑a ɔ 'kä Ablaamö a 'yuë a 'yuë 'nyɛ
         yɩ lɛ 'kää 'yli 'wlʋnɩɩ, ‑aa dɩbawa, 'n wa yiɛ ‑mä Ezipötɩ zumanɩ tenyii, 'n wa
         yiɛ 'nyli 'mlu. 18 'N nɩkpɛ ‑mɔmɔɔ yiɛ ‑mä a 'bhlɩlowli 'zʋ. ‑Maa nɩkpɛ 'la, Zɩzɛɛfʋ 'a 'saa ɔ glɩnɩ
         a‑a, ɔ 'nuä ‑yi. 19 Zaa, ‑aa dɩbawa, ‑gblɩ ɔ ‑gbluë a‑a, 'n ɔ 'yuë a‑a 'klɩ. Ɔ lɛ naa, wa nɩ 'pä ‑aa
         dɩbawa 'a yuë 'pɩpɩ 'kwlɛ 'mö wa 'kä 'ku. 20 ‑Lɛ a 'tɛnyɩ 'la ‑bhʋlʋ ‑kpɔ 'mö, ‑lɛ wa gwälɩnɩ a‑a Moyizɩ. ‑Bayu ɔ glɩnɩ a‑a 'n
         ɔ ‑bhö a‑a Lagɔ 'mäna 'wʋ. Wa 'nyɩanɔɔ ‑mä ɔ dɩba a 'ligbë 'mö 'cwɩ ta 'mö.
         21 ‑Maa ɔ ‑da ‑nyɛ ɔ dɩba 'sɔ yɛlɔɔ 'wʋʋ, 'bhlɩlowli a yɛnglɛ, 'n ɔ yoo 'wʋ 'libhï,
         'n ɔ yoo ɔnyɩ a 'yu a sɛ 'bhʋa. 22 Sa'a ‑sɩbhä yɩ 'plɩɛ 'wʋ, 'n Moyizɩ yiɛ Ezipötɩ a ‑lii 'wuë 'cɩɛ, 'n ɔ yiɛ 'nɛɛnɩnyɔ
         'kɔdɔ a ‑mɔ ‑ɔnyɩ bhïlawɛlɩ ‑nyɛ nʋnʋli 'sɔ nɩkpa ‑waa tenyii 'zʋ. 23 ‑Maa Moyizɩ ghlɩɛ 'ylʋbö a gwlɩ 'sɔɔ, ɔ ‑daayuë Yizlaɛlɩ a ‑nʋa, 'n wa 'tʋ yoo 'lɩbhä, 'n ɔ yiɛ mö ɔ 'kʋä yɩbhlɩnɩ. 24 Ɔ möä, ɔ ‑wʋ 'plɩ dɔ'wʋ 'n ɔ yiɛ ɔ ‑daayu ‑bhlʋ 'ylɩmö. Ezipötɩ a nɩkpɛ ‑bhlʋ
         ‑wɔɔ 'lɩbhä dɔ'wʋ. 'N ɔ yoo 'bɩmö 'wlʋ, 'n ɔ yiɛ ɔ kpa ‑sɛ, 'n ɔ yiɛ Ezipötɩyi
         'lɩbhä 'n ɔ yiɛ 'ku. 25 Moyizɩ 'zʋä sa'aa, ɔ ‑tɔnɩ a ɔbhlɩ nɩɩ, ɔ ‑daayuë yi sɛ yɩbhɩmanɩ nɩɩ, Lagɔ 'a nɩkpɛɛ
         ‑ɔ 'kʋää galɛ 'mö ‑sɛ 'mö ɔ glɩnɩɛ, ‑maa wa 'niɛ ‑sɩbhä 'mö 'nʋ. 26 Zlɩ zɩ'ɛɛ, ɔ lɛ 'bhöö 'lɛ ɔ ‑daayuë 'sɔ wa ‑wʋ wa 'yize gwɩ dɔ'wʋ. 'N ɔ yuëë
         ‑sɛnɩ ɔ 'kʋä wamanɩ. Ɔ lɛ naa: ‑A'bhɩanyɩ, ‑daayuë a glɩnɩ yɩɛ nɩɩ, sɛ yɩ ‑wʋ bhä
         'mö 'n a gwɩ bhä 'nɩ? A nɩ tɩ gwɩ. 27 ‑Maa Moyizɩ gbää ‑sɩbhää, 'n ‑ɔ ‑wʋä ɔ 'lilɛ 'zwɩ zia dɔ'wʋ yiɛ 'klɛ 'pä, ɔ
         lɛ naa: ‑Ɔ 'zʋamö bhä ‑naa ‑aa 'kifi ‑nyɛ ‑zijlitunyɔ 'sɔ 'wʋ 'nɩ? 28 Sɛ ‑n 'lɩbhä a‑a ‑kido 'wʋ Ezipötɩyii, ‑n yɩbhä bhä ‑n ‑kaa ‑sɩbhä 'lɩbhämö
         ‑a? 29 Ɔ gbää sa'a, 'n nganɔ yiɛ Moyizɩ 'lɩbhä 'n ɔ yiɛ futo, 'n ɔ yiɛ ‑mä bhlɩɩ wa laa
         Madia 'mö glɩnɩɛ mö. Ɔ gwälɩnɩ ‑mä 'yuë 'sɔ.30 Mä'a ‑mä ɔ glɩɛ ‑këë 'ylʋbö a gwlɩ 'sɔ. 'Ylɩ ‑bhlʋ 'mö, ɔ ‑wʋ ‑mä 'muse 'klʋ,
         ‑lɛ ‑gäga wa laa Sinayii yɔwʋ, 'n ɔ yiɛ ‑klɔkwa ‑bhlʋ 'ylɩmö, a ‑wʋ ngämɔ dɔ'wʋ.
         ‑Mä ‑klɔkwa 'la 'mö, 'n ɔ yiɛ ‑mä Lagɔzuzukwë ‑bhlʋ 'ylɩmö. 31 Moyizɩ 'yɩɛ ‑li 'la 'ylɩmöö, zuzu yɩ ‑sɔɔɔ ‑gömö. Zaa, 'n ɔ yiɛ ‑lɛ 'dio ɔ 'kä
         sasɛ 'saa zʋä ‑sɩbhä 'ylɩmö. 'N ɔ yiɛ wɛlɩ 'nʋ. ‑Alowli Lagɔ mɔɔ bhïliiɛ, ɔ lɛ
         naa: 32 ‑Na dɩbawa 'kädɩɩ Ablaamö mɔ, Yizaakö mɔ 'n Zakɔɔbö, ‑amö wa Lagɔ, ‑amöä dɛ'ɛ.
         Lagɔ gbää sa'aa, Moyizɩ nganɔɔ yinɔɔ 'wʋ 'n ɔ yiɛ tɩtlɛnɩ. Ɔ 'kä 'wlu 'libhï ɔ
         'kä ‑mä yɩlɩ a dɔ'wʋ dlɩɩ libhoo. 33 'N ‑Alowli Lagɔ yoo 'dɩ 'nyɛ nɩɩ: Moyizɩ, dʋdʋʋ ‑n 'nɩgböä dɛ'ɛ 'wʋʋ, Lagɔdʋdʋʋ
         wʋ glɩnɩɛ. Zaa, ‑sɛ ‑na'a 'siikplii kplɩ 'mö. 34 'Na ngëyii n ‑sɛɛ ‑lɛ 'mö a ‑nʋa, klɩɩ wa 'yɩnɩɛ ‑mä Ezipötɩ, n kɛ 'ylɩmö, 'wa
         'wiwiwɛlɩɩ n 'kɩ 'nʋ. Nza n yiɛ n 'kʋä yɩ 'wuë ngli ‑sɛ. Zaa, ‑sɩkaa a dɔ'wʋ, ‑sɔ
         'wʋ ‑n 'kä ‑mä Ezipötɩ 'bɩwʋ mö. ‑Amöö tieamöä ‑mä. Sa'a ‑sɩbhä Lagɔ 'nyɛ
         a‑a Moyizɩ 'dɩ. 35 Moyizɩ, ɔ 'bhele a ‑nʋa ‑sɛ a‑a nimï nɩɩ: ‑Ɔ 'zʋamö bhä ‑aa 'kifi ‑nyɛ ‑aa ‑zijlitunyɔ
         'sɔ 'wʋʋ, Moyizɩ 'la ‑bhʋlʋ ‑kpɔ 'mö Lagɔ 'zʋaa wa 'kifi 'wʋ, 'n ɔ yoo tie ɔ 'kʋä
         galɛ 'mö ‑sɛ. Lagɔzuzukwëa ɔ 'yɩɛ ‑mä ‑klɔkwa 'mö 'ylɩmöö, ‑sɩbhä a 'nyɔɔ Lagɔ
         a 'nglɩ 'mö 'dɩ. 36 Yizlaɛlɩ a ‑nʋa, wa 'wlʋä galɛ 'möö, Moyizɩ 'la ‑bhʋlʋ ‑kpɔ mɔɔ ‑gënuëë 'yuku.
         Mɔɔ nʋä zɩzɛli 'kädɩ. Dɛ wa ‑wʋä ‑bhlɛ ‑mä Ezipötɩ 'n wa ‑wʋ'ɛɛ nyuu wa laa gïnyɛzlɛ
         'tʋ dɔ'wʋ, 'n ‑mä 'muse 'klʋ mä wa ‑sɛɛ 'ylʋbö a gwlɩ 'sɔ ‑kpɔ, Moyizɩ mɔ nʋä
         zɩzɛli 'kädɩɩ. 37 Mɔɔ 'nyɛɛ 'ylɩ ‑bhlʋ 'mö Yizlaɛlɩ a ‑nʋa 'dɩ nɩɩ: A ‑lowli Lagɔ yi ‑mä a jijo'wʋ ɔ 'möbhïlanɩnyɔ ‑ɔ 'kää na saa ‑wʋ ‑sɛ.+38 ‑Maa 'tɛnyɩ 'mö Yizlaɛlɩ a ‑nʋa 'yɩbhänɩ a‑a ‑mä 'muse 'klʋ Sinayii a ‑gäga zɛmö
         'wluu, Moyizɩ mɔɔ ‑wʋ a‑a ‑mä ‑gäga 'klʋ, 'mö Lagɔzuzukwëa 'nyɛ a‑a Lagɔ a 'nglɩ
         'mö 'dɩ. Wɛlɩɩ ‑yɩ 'kää nɩkpa puë 'mö a 'nyɔɔ, 'n ɔ yiɛ ‑aa dɩbawa 'nyɛ 'n wa
         ‑yinyi'ɛɛ wabhlɩ 'nyɛmö.39 ‑Maa ‑aa dɩbawa, Moyizɩ 'nyʋä a‑a ‑lɛ a wɛlɩ 'laa, wa'aa a 'wʋ nglu wa 'kɔ 'klʋkpamö
         'zʋ. 'N wa yoo 'klʋ yɔwʋ ‑sɛ. 'N wa dilaa yiɛ 'mö 'bhɛlɔ wa 'kä ‑mä Ezipötɩ 'bɩwʋ
         mö. 40 'Ylɩ ‑bhlʋ 'mö, Moyizɩ 'nɩɛ ‑lɛ ‑wʋ, ɔ ‑daayu Aghlɔɔ, 'n wa yoo 'dɩ 'nyɛ, wa lɛ naa: ‑Bhɛ ‑aa ‑lagwɩ yɩ ‑kanyɩ 'yuku ‑gänɩ, ‑a 'kä ‑mä
         Ezipötɩ 'bɩwʋ mö. ‑Maa Moyizɩ ‑ɔ ‑gänɩnyɩ a‑a 'yuku mä ɔ mö a‑a, ‑aa 'saa 'kɔ
         ‑mä ghlɩɛ ‑yi. 41 Sa'a wa gbää 'n wa yiɛ 'bhilibhɛlʋ a sɛ a ‑lu bhlɛ 'tɩɩ, 'mö wa laa 'wa ‑lagɔɔ,
         'n wa yuä bʋbɔ. 'Wa ‑lagɔ 'la wa bhlɛɛ, 'n wa yiɛ 'wʋ za 'pɩpɩ 'pä. 42 Wa 'zʋä ‑sɩbhä, 'n Lagɔ yuëë ‑gömö panɩ, 'n ɔ yuëë 'yi 'tatinɩ. 'N wa laa'aa
         ‑zɛlɩɩ 'wa ‑lagwɩɩ, 'n wa bʋbwɩa'aa. Nza yɩ cɛlɩɛ ‑mä Lagɔ 'a 'möbhïlanɩwaa a Lagɔbʋgwɩɩ
         'mö nɩɩ, Lagɔ lɛ naa:Abhʋa Yizlaɛlɩ a ‑nʋa,'ylʋbö a gwlɩ 'sɔ ‑kpɔ a ‑sɛɛ ‑mä 'muse 'klʋʋ,‑sɩbhä a 'lɩbhänɩɛ ‑mä nɩma 'yize 'n a bʋbɔniɛ.43 ‑Maa na za a 'niɛ bʋbɔnɩ.‑Maa ‑lagɔ wa laa Malɔɔkö,wʋ ‑gligbëa 'mö a 'sɩbhää, 'n a ‑nyaa nɛmöä.'N ‑lagɔ wa laa Ghlefaa,wʋ ‑zɛleyi a sɛ a ‑lu a ‑bhɛɛ,'mö a ‑nyɛɛ nɛmö'ɛɛ.‑Li nɩ 'wuë, 'mö a ‑bhɛɛ a 'kɩ bʋbɔ.Zaa, ‑Sɩkaa a dɔ'wʋ, n yi 'nglɩ ‑kä, wa yeanyɩ gwa,wa ‑nyɛ abhʋa yi mö,‑glɔɔ wa laa Babilɔɔnɩ,‑mä wʋ nimïnimï, ‑mä wa 'kanyɩɛ kwä.+44 Dɛɛ ‑aa dɩbawa nɛmö a‑a ‑bhlɛ ‑mä 'muse 'klʋʋ, Lagɔgligbë ‑bhlʋ ‑a tulanɩ a‑a 'ylɩmö
         nɩɩ Lagɔ ‑wʋä jijo'wʋʋ, 'mö wa ‑su a‑a. Lagɔ a'bhë mɔɔ tulanɩ a‑a Moyizɩ ‑gligbë
         'la 'ylimö, 'n ɔ yoo a 'dɩ 'nyɛ nɩɩ, ɔ nɩ 'sɩbhä ‑sɩbhä a ‑na ‑kpöö. 45 ‑Gligbë 'la, 'mö ‑aa dɩbawa a dɩbawa tɩɛ 'wa 'yuë a 'yuë yɔwʋ. Wa ‑nyaa nɛmö
         ‑këë, 'n wa ‑nyaa yiɛ ‑mä Kanaa‑bhölɩɩ 'mö ghlɛ. ‑Lɛ a 'tɛnyɩ 'la 'mö, Zozwie
         mɔɔ ‑gënuë a‑a 'yuku 'n wa yi a‑a Lagɔ a 'nglɩ 'mö bhlɩ 'la 'mö a ‑nʋa 'wuë 'bhlɩ
         'wʋ ‑sɛ, 'n wa yiɛ ‑mä sɛ glɩ. Lagɔgligbë nɩ, a ‑bhölɩ ‑këë, 'n ‑aa dɩba 'kɔdɔ
         Daviidɩ yiɛ 'bhlɩlowli 'zʋ. 46 Daviidɩ, Lagɔ gbää ‑ɔ nɛnɔ dlɩ yɔwʋʋ, mɔɔ bhibhee Lagɔ yɔwʋ nɩɩ: Lagɔ, ‑nmö ‑nyɛ
         ‑aa dɩba Zakɔɔbö mɛnɩnɩ a‑a, n bhiamö nglu 'wʋ wa 'kä ‑na dɛ ‑bhlʋ 'sɩbhä ‑n 'käa'a
         ‑lɛ glɩ 'yize. 47 Lagɔ ngluä 'wʋ 'wëë, Daviidɩ mɔɔ 'nɩɛ ‑lɛ 'sɩbhä, ‑maa ɔ yowli Salomɔɔ mɔɔ 'sɩbhää
         ‑budu, Lagɔ 'kä 'kwädlɩkwädlɩnɩ ‑mä glɩ.48 ‑Sɩbhä yɩ ‑wʋ 'mö, ‑maa sɛ'ɛ n gbää nɩɩ, Lagɔtapɛ, ‑bïdi a ‑mi nɩkpa sɩbhää
         mö, ɔ'ɔ glɩ ‑mä. Nza Lagɔ a 'möbhïlanɩnyɔ Ezayii gbä a‑a ‑pa 'wʋ nɩɩ: 49 ‑Alowli Lagɔ lɛ naa:‑Mä zlɩ 'mö ma‑a glɩnɩɛ 'na glɩdaa,'n dʋdʋkpäta glɩnɩɛ 'na kplɩɩ a 'zʋdaa.Saa 'wuë, ‑sɩbhä n 'kämanɩɛ ‑gömö.Zaa, ‑budu a ‑mu a ‑kaa bhä 'wʋ 'sɩbhä,‑wʋ 'kä bhä na nyɛpɛnɩdɛ glɩnɩ 'nɩ?50 ‑Mä ghäyɩ 'wʋ a ‑lii 'wuë ‑nyɛ dʋdʋ 'wʋ a ‑lii 'wuë 'sɔ,‑amöö 'niɛ bhä ‑bhɛ ‑a?+51 ‑Sɩbhä Ezayii gbä a‑a. ‑Maa abhʋa, wa'a 'nyanyɩ 'dɩ. Lagɔ 'a wɛlɩɩ a dɔ'wʋ, 'a dilaa
         'mö yɩ 'tunɩɛ, 'yukwli 'mö a 'tɛɛ. 'Wugɔmʋʋ 'Wlɩlɩ ‑kaanyɩ 'dɩ 'nyɛɛ, a'a nglu 'ɔ wɛlɩɩ 'wʋ, 'yukwli yɔwʋ a sɩɛ 'kwädlɩ 'yize. Sɛɛ
         a dɩbawa ‑wʋ a‑a, ‑sɩbhä a ‑wʋä. 52 Lagɔ 'a 'möbhilanɩwaa 'wuë a gla'mö a ‑mɔ a dɩbawa 'nɩɛ 'klɩ 'yɩaa, ɔ'ɔɔ ‑bhölɩ.
         Nɩkpaa a'bhë Lagɔ tiuëë 'wʋ, wa 'kʋä 'dɩ 'nyɛ nɩɩ, ‑ɔnyɩ nʋnʋli zlɔnɩ 'mö ɔ yi
         yii, 'lɩbhä wa 'lɩbhʋää 'n wa yiɛ 'ku. ‑Sɩkaa a dɔ'wʋ ‑ɔnyɩ nʋnʋli zlɔnɩ 'mö a'bhë
         'mö a 'zʋnɩ'ɛɛ abhlɩ tʋ zɛmö 'n a yoo 'lɩbhä 'n ɔ yiɛ 'ku. 53 Lagɔ 'a Gböö, Lagɔ a'bhë mɔɔ 'nyanyi a‑a, 'ɔ zuzukuu 'mö ɔ ghlɛnɩɛ 'mö 'n ɔ yeanyi
         a‑a 'nyɛ. ‑Maa ‑lɛ a gbö 'la, a 'niɛ 'klʋkpamö 'zʋ.»Wa yɛ Etiɛnɩ 'lɩbhä54 Etiɛnɩ gbää ‑sɩbhä cuu, ‑Zijlituwaa 'wuë, 'n wa yiɛ tenyii 'klɛ 'pä, 'n 'wa yilaa
         yiɛ 'mö zɛlɩ. 55 ‑Maa Etiɛnɩ, 'Wugɔmʋʋ 'Wlɩlɩ ‑wɔɔ tenyii ‑gömö. 'N ɔ yiɛ ‑mä ghäyɩ 'wʋ yɩlɩ, 'n 'ɔ yilaa yiɛ do, 'n ɔ yiɛ
         Lagɔ 'a 'ghïlinɔɔ 'ylɩmö. Zezwii 'nɩgbö ‑mä Lagɔ a luukɛ 'wʋ. 56 Etiɛnɩ lɛ naa: «A yɩɛ, zlɩɩ yɛ nuë do, Nɩkpɛ a 'Yu, n yiloo 'wʋ, ɔ 'nɩgbö ‑mä Lagɔ a luukɛ 'wʋ.» 57 Ɔ ‑gbää ‑sɩbhä cuu, 'n wa yiɛ tenyii 'mö 'kpa, 'n wa yiɛ 'yukwïla gbɔtɔ. Wa 'wuë,
         'n wa yoo ‑gömö sɛ 'sulo. 58-59 'N wa yoo gbɩsɩ, 'n wa ‑nyɔɔ yiɛ ‑mä ‑glɔɔ a zɛgbälɩ 'wʋ mö, 'n wa yoo 'kpɩ 'mö
         'lɩbhä ɔ 'kä 'ku. Wa ‑wɔɔ sa'a 'kpɩ 'mö 'lɩbhä dɔ'wʋ, 'n ɔ yiɛ Lagɔ bhibhe, ɔ
         lɛ naa: «‑Atʋ Zezwii, n bhiamö nglu 'wʋ, ‑n ‑kä 'kuu, n 'kä ‑mä ‑na yɔwʋ yi.»
         60 'N ɔ yiɛ ‑kokomïladigbï glu 'pä, 'n ɔ yiɛ tenyii 'mö 'kpa, ɔ lɛ naa: «‑Atʋ Lagɔ
         aa, 'wa ‑lizoku nɩ a gbʋʋ, 'tatinuu yi aa.» Ɔ gbää ‑sɩbhä 'wëë, 'n ɔ nyɛmʋʋ yia'aa
         bhɩɛ. ‑Maa nɩkpa ‑wa 'lɩbhɔɔ da'aa, wa lɛ 'kɔ a‑a 'lɩbhää yii, 'wa ‑banɩɩ, nyɛgbayu
         bhlʋ wa laa Sɔɔlʋ, 'mö wa 'nyɩ a‑a yowʋ ɔ 'kɩ 'klʋ ‑kʋnɩ. 

Sɔɔlʋ yɛ Zezwii a ‑nʋa a ‑zɩkpaa 'klɩ 'yɩa81 Wa ‑wʋ a‑a Etiɛnɩ 'lɩbhä dɔ'wʋʋ, yɩ nɛnɩ a Sɔɔlʋ dlɩ yɔwʋ. 'Bhöönɩ ‑lɛ a zlɩ 'mö,
         Zezwii a ‑nʋa ‑wa ‑wʋä ‑mä Zeluzalɛɛmöö, 'n wa yuëë 'klɩ 'yɩa tenyii. ‑Sɩbhä
         a za, wa 'wuë 'n wa yiɛ yɔwʋ ‑sɛnɩ, 'n wa yiɛ ‑mä Zwidee‑bhölɩɩ 'wuë ‑nyɛ Samalii‑bhölɩɩ 'sɔ 'mö mö. ‑Maa Zezwii 'a tietiewaa kʋgbä'sɔ ‑kpɔ, wa 'yize, mʋa tʋʋä ‑mä Zeluzalɛɛmö. 2 Nɩkpa ‑mumuë ‑wa kää Lagɔ a 'mäna 'mlɩɩ, 'n wa yiɛ tenyii Etiɛnɩ 'a 'lɩgbʋʋ 'wi,
         'n wa yoo ziza. 3 ‑Maa Sɔɔlʋ, ɔ yɩbhä a ɔbhlɩ ɔ 'kä Zezwii a ‑nʋa 'yli bhɩa. Zaa, saa 'wuë sɛ wa
         ‑wʋä, nyɩbhɛlɩ oo, ngwlɩ oo, 'wa 'ligbïï 'mö ‑mä ɔ möä 'n ɔ sʋää ‑mä, 'n
         ɔ pʋää ‑jie 'mö.Filiipö yɛ ‑mä Samalii Zezwii 'a 'Mänatɩtɩɩ bia4 Zezwii a ‑nʋa ‑wa ‑sɛnɩ a‑a yɔwʋʋ, saa 'wuë, 'n wa yiɛ ‑sɩbhä Zezwii 'a 'Mänatɩtɩɩ
         biaa mö. 5 'N Filiipö yiɛ ‑mä Samalii a ‑glɔ 'kɔdʋʋ 'mö mö, 'n ɔ yuëë Kliisɩ 'a wɛlɩɩ 'nyɛ. 6 'N ɔ nʋä zɩzɛli. Nɩkpa 'wuë wa 'yiɛ 'ylɩmöö, 'yukwli wa ‑pʋnɔɔ 'tɩɩ. 7 Zuzukuzokuu ‑yɩ wʋ a‑a nɩkpa a ‑bɛ ‑gömöö, 'mö yɩ kpaa tenyii 'n yɩ 'bhuëë ‑gömö.
         Kpälɛpkälɛwa a ‑bɛ ‑nyɛ 'wʋbhlinɩwa a ‑bɛ 'sɔ, 'n wa yɛmanɩɛ. 8 'N 'mäna 'käda yiɛ ‑glɔ 'la 'wlu 'mänanɩ.9 ‑Maa nɩkpɛ ‑bhlʋ wa laa Simɔɔ, ɔ ‑wʋmö a ‑mä ‑glɔ 'la 'mö. 'N ɔ nʋ a ‑damila 'n
         ɔ sɛ a‑a Samalii‑bhölɩɩ 'mö a ‑nʋa zuzu ‑gömö. 'N ɔ la a‑a ‑sɩbhä a za ɔnyɩ nɩkpɛ 'kɔdɔ. 10 'Kädɩ oo, 'yuë oo, wa 'wuë, 'yukwli wa ‑pʋnɔɔ a‑a 'tɩɩ, 'n wa nʋ a‑a nɩɩ: «Nɩkpɛ
         nɩ, mɔɔ glɩnɩɛ Lagɔ 'a 'mötɛɛnɔ wa laa 'mötɛɛnɔ 'kɔdʋʋ.» 11 Nyɩasɛ wa 'nɔɔ sa'a 'yukwli ‑pʋnɩ, ‑maa 'ɔ ‑damilaa 'mö ɔ 'kʋä ‑bɛ 'wʋ zuzu ‑gömö
         ‑sɛ. 12 ‑Maa Filiipö yiɛ, 'n ɔ yuëë 'dɩ 'nyɛ nɩɩ: «Zezwii Kliisɩ mɔɔ glɩnɩɛ Puënyɔ, ɔ za ‑a 'kää 'pɩwʋ mää Lagɔ 'kämanɩɛ 'bhle ghlɩ.» Ɔ 'nyʋää dɩ 'laa, 'wʋ wa 'ngwliɛ 'n wa yuëë 'wlu wɔlʋ, 'ngwlɩ ‑nyɛ nyɩbhɛlɩ 'sɔ. 13 Simɔɔ a'bhë ɔ ngwli 'wʋ, 'n wa yoo 'wlu wɔlʋ, 'n ɔ ‑gänɩ a‑a Filiipö. Zɩzɛli 'kädɩɩ
         Filiipö nʋnɩɛ Lagɔ 'a 'mötɛɛnɔɔ 'möö, ɔ ‑kɩɩ 'wʋ yɩlɩɩ, zuzu yɩ sɔɔ ‑gömö.14 ‑Maa Zezwii 'a tietiewaa ‑wa tʋʋ a‑a ‑mä Zeluzalɛɛmö, wa ‑nʋä nɩɩ, Samalii a ‑nʋa yɛ Lagɔ 'a 'Mänatɩtɩɩ
         'wʋ ngluu, ‑n wa yiɛ ‑mä Piɛlɩ ‑nyɛ Zaa 'sɔ tie. 15 Wa ghlɛɛ ‑mä, ‑wa nglu a‑a Lagɔ 'a 'Mänatɩtɩɩ 'wʋʋ, 'n wa yiɛ wa 'wlumö Lagɔ bhibhe
         ɔ 'kʋä 'Wugɔmʋʋ 'Wlɩlɩ ‑gömö 'zʋ. 16 Ɛ'ɛ ‑bhö nyɩasɛ, ‑maa ‑lɛ a dɔ'wʋ, 'Wugɔmʋʋ 'Wlɩlɩ 'nɩɛ a ‑bhlɛ wa gla'mö a nɩkpɛ
         ‑gömö yi. ‑Maa ‑Alowli Zezwii a 'nglɩ 'mö wa wɔluë a‑a 'wlu cuu. 17 Zaa, ‑sɩbhä a za, Piɛlɩ ‑nyɛ Zaa 'sɔ yiɛ 'n wa yuëë kätɩkpö 'wlu 'zʋ, 'n wa yiɛ
         wa 'wlumö Lagɔ bhibhe, 'n 'Wugɔmʋʋ 'Wlɩlɩ yuëë ‑gömö yi.18 Wa 'zʋä nɩkpa 'la kätɩkpö 'wlu 'n 'Wugɔmʋʋ 'Wlɩlɩ yuëë ‑gömö yii, Simɔɔ 'yɩɛ
         ‑sɩbhä 'ylɩmöö, 'n ɔ yiɛ moni ‑mä ‑sɛ ɔ 'kɛ Piɛlɩ ‑nyɛ Zaa 'sɔ 'nyɛ. 19 Ɔ lɛ naa: «'A 'mötɛɛnɔɔ a kää da'aa, a nɩ nyɩa ‑sɩbhä a 'mötɛɛnɔ, nzɩɩ ‑n ‑kä
         nɩkpɛ kätɩkpö 'wlu zʋʋ, 'Wugɔmʋʋ 'Wlɩlɩ 'kɔ ‑gömö yi.» 20 ‑Maa Piɛlɩ lɛ naa: «Simɔɔ, sɛ ‑n pää dlɩ nɩɩ, 'Mötɛɛnɔɔ Lagɔ 'nyɛɛ 'fʋʋ, ‑n yu
         moni 'mö pɩa a za, ‑n ‑nyɛ ‑na'a moni 'sɔ a nɩ tlɩ. 21 Lagɔ 'a 'yila 'klʋ a dɔ'wʋ, ‑na'a dlɩpäsaa 'nɩɛ nɛnɩ zaa, ‑a ‑nyɛmö 'nɩɛ wɛlɩ 'wʋ
         ‑gbɔ. 22 Ligba ‑n 'kä ‑na'a dlɩpäsɛzokwëa kɛ'mö ‑sɛ, ‑n 'kä ‑Alowli Lagɔ ‑bɛlɩ 'pä, ɔ
         ‑kä 'wʋ ngluu, ɔ 'käa ‑na'a ‑lizokuu a gbʋʋ 'yi 'tatinɩ. 23 ‑Maa n ‑yi sɛ nɩɩ gudlɩ ‑n kää, 'nyinylolinʋnyɔ a 'yize ‑n glɩnɩɛ.» 24 Piɛlɩ gbää ‑sɩbhä, ɔ ‑nyɛ Zaa 'sɔ, 'n Simɔɔ yuëë yɔwʋ bhibhe, ɔ lɛ naa: «N bhianyɩ,
         a'bhï abhʋaa nɩ bhibhe na dɛ Lagɔ yɔwʋ, 'saa a gaa da'a wʋ ‑tɩɩa ghlɩ.»25 ‑Maa Zezwii 'a tietiewa 'la 'sɔ ‑kpɔ, wa bhïlanɩɛ ‑mä nɩkpabhë a 'yila 'klʋ Lagɔ
         'a wɛlɩɩ 'wëë, 'n wa yiɛ ‑mä 'bhöö, 'n wa yiɛ ‑mä Zeluzalɛɛmö 'bɩwʋ mö. Wa
         ‑wʋä mö dɔ'wʋʋ, ‑mä Samalii a gwlɩ a ‑bɛ 'mö, wa bianɩ ‑mä Zezwii 'a 'mätɩtɩɩ.Etiopii a nɩkpɛ yɛ Zezwii a ‑nɔ 'zʋ26 'Ylɩ ‑bhlʋ 'mö, Filipö glɩ ‑lɛ 'n Lagɔzuzukwë ‑bhlʋ yoo 'dɩ 'nyɛ nɩɩ: «Filiipö, ‑mä zɛmöbɛyɩ a pɩɔ 'yli, 'yioo ‑wʋ 'bhöönɩɛ
         Zeluzalɛɛmö ‑wʋ möä ‑mä ‑glɔɔ wa laa Gazaa, nɩkpa a ‑bɛ 'nɩ bhliɛ, mönɩ ‑mä!»
         27 'N Filiipö yiɛ 'wʋ ‑sɔ, 'n ɔ yiɛ ‑mä mö. Ɔ nɛmö ‑mä 'yio 'wʋ, 'n ɔ yiɛ nɩkpɛ
         ‑bhlʋ 'ylɩmö. Nɩkpɛ 'la, bhlɩɩ wa laa Etiopii, ‑mä a nɩkpɛ ɔ glɩnɩɛ. ‑Mä a ‑klɔgbɔnglɔ
         'kɔdɔɔ wa laa Kadaasɩ, ‑ɔ 'kämanɩɛ ‑mä 'a bhlɩɩ ‑gömöö, ɔ libhonʋnyɔ 'kɔdɔ ‑bhlʋ
         nɩkpɛ 'la glɩnɩɛ. Kadaasɩ 'a lɩɩ 'wuë 'mö ɔ 'kämanɩɛ ‑gömö. Nɩkpɛ 'la, lɛlɩ ɔ
         lɛlɩɛ. ‑Mä Zeluzalɛɛmö ‑mä ɔ 'bhööä Lagɔ bʋbɔɔ zaa, 28 ɔ 'bhele ɔ ‑wʋä 'bɩwʋ mö dɔ'wʋ. Ɔ glɩ ‑mä 'ɔ ‑sʋkwiejlitomobii 'mö. 'Bɔgʋʋ Lagɔ
         a 'möbhïlanɩnyɔ Ezayii 'cɛlɩ a‑a, ɔ ‑wuu 'mö zɛlɩ dɔ'wʋ. Nɩkpɛ 'la 'n Filiipö yoo ngëbleblu 'ylɩmönɩ.
         29 'N 'Wugɔmʋʋ 'Wlɩlɩ yiɛ Filiipö 'dɩ 'nyɛ nɩɩ: «‑Sʋkwiejlitomobi 'la, mö ‑n 'kɛ yɔwʋ
         'dio.» 30 'N Filiipö yiɛ guë, 'n ɔ yiɛ lɛ ghlɛ. Nɩkpɛɛ ‑wʋ 'bɔgʋ 'la 'mö zɛlɩ dɔ'wʋ, 'n Filiipö
         yiɛ 'nʋ. 'N ɔ yoo nimï 'yɩbhä nɩɩ: «'Saa ‑n zɛlɩɛ da'a 'mö sɛ yɩ sɛɛ zɛmö, ‑n
         ‑yi bhä ‑sɩbhä?» 31 Ɔ lɛ naa: «'N nɩkpɛ ‑nɩɩ yɩ zɛmö sʋlʋnɩɩ, sɛ n 'kɩ bhäa'aa 'mö 'nʋ 'nɩ? Zaa, ‑gbälɛ
         ‑n ‑kaa yɔwʋ sɛ glɩ, ‑n ‑ka'mi zɛmö sʋlʋnɩ.» 'N Filiipö yiɛ ‑gbälɛ. 32 Wɛlɩɩ nɩkpɛ 'la zɛlɩ a‑a 'möö, sɛ'ɛ yɩ nʋ a‑a nɩɩ:Ɔ 'kä ‑bhɩɛ 'bhabhlɛ a ‑mɛ wa ‑nyɛɛ ‑wʋ ‑mä nɩmadɩbɛyɩ mö dɔ'wʋ.Wa ‑kä 'bhabhlɛ a debïli 'wʋ ‑dɩ dɔ'wʋ ‑wʋ,sɛɛ ɛ'ɛ ‑dɩ'ɛ gbʋʋ, ‑sɩbhä ɔ'ɔɔ gbʋ ‑dɩ 'lɩlɩlɩ.33 ‑Di wa ziooo.Wa 'nɔɔ 'yɛ zugwë 'nyɛ.Ɔ tɩ 'yuë 'pɩwʋ oo, ‑bɛ 'nɩɛ sɛ ‑yi.‑Maa 'lɩbhä wa 'lɩbhɔɔ cuu, 'n ɔ yiɛ 'ku.+34 'N ɔ yiɛ Filiipö nimï 'yɩbhä, ɔ lɛ naa: «Lagɔ 'a 'möbhïlanɩnyɔɔ ‑ɔ bhïlaa wɛlɩ
         nɩ‑ɩ, ‑mɔ ɔ gaa bhä da'a nɩ? Ɔnyɩ ɔ gaa bhä 'nɩɩ, ‑maa ‑mɔmɔɔ ɔ gaa bhä? N bhiamö
         nyɩaa 'dɩ.» 35 Filiipö lɛ naa, puënyɔ Zezwii 'mö Ezayii gaaa da'a. Tɛɛnɩ Ezayii 'a wɛlɩ 'la 'wʋ,
         'n Filiipö yiɛ nɩkpɛɛ Zezwii 'a 'Mänatɩtɩɩ 'nyɛ. 36 Filiipö ‑wɔɔ ‑sɩbhä 'dɩ 'nyɛ dɔ'wʋ, 'n wa yiɛ dɛ ‑bhlʋ ghlɛ, 'nyu ‑wʋ ‑lɛ. 'N nɩkpɛɛ
         yoo nimï 'yɩbhä nɩɩ: «Nyuä dɛ'ɛ, ‑naa ‑kaa bhä 'wlu wɔlʋ ‑a?» [37 Filiipö lɛ naa: «N‑n ‑kä ‑tiamö Zezwii dlɩ 'tɛɛnɩɩ, n ‑yimö 'wlu wɔlʋ.» Ɔ lɛ naa:
         «N kɩ dlɩ 'wʋ nɩɩ Zezwii Kliisɩ, Lagɔ 'a Yuu 'mö ɔ glɩnɩɛ.»] 38 Ɔ gbää ‑sɩbhää, 'n ɔ yiɛ ‑sʋkwiejlitomobii 'nigba, ɔ ‑nyɛ Filiipö 'sɔ, 'n wa
         yiɛ ‑mä 'nyu 'mö sɛ 'sibhë, 'n Filiipö yoo 'wlu wɔlʋ. 39 Wa 'wlʋä ‑mä 'nyu 'möö, 'n ‑Alowli 'a 'Wugɔmʋʋ yiɛ Filiipö 'wʋ 'libhï. Nɩkpɛɛ
         lɛ zʋ a sɛ'ɛ, Filiipö 'nɩa'a ‑lɛ ‑wʋ, ‑maa ‑sɩbhä yɩ ‑wʋ 'mö, ɔ 'wuë 'mäna 'n
         ɔ yiɛ mö. 40 Filiipö ɔbhlɩ, ‑glɔɔ wa laa Azɔɔ ‑mä wa 'yɩnɔɔ 'ylɩmö. Ɔ 'bhööä ‑mää, ‑gwlɩ
         'wuë ɔ ghlɛnɩɛ 'möö, ɔ ‑wʋ ‑mä Zezwii 'a 'Mänatɩtɩɩ bia dɔ'wʋ ‑këë, 'n ɔ yiɛ
         ‑glɔɔ wa laa Sezalee 'mö ghlɛ.

Sɔɔlʋ yɛ Zezwii a ‑nɔ 'zʋ91 ‑Lɛ a 'tɛnyɩ 'la 'mö, Sɔɔlʋ, Zezwii 'a ‑gänɩwaa, ‑gblɩ ɔ ‑gbluë a‑a tenyii. Ɔ lɛ naa: «N yuë 'yli bhɩa.» 'N ɔ yiɛ Lagɔbʋbɔnyɔ 'kɔdɔɔ ‑mä ghlɩ. 2 'N ɔ yoo 'bɔgwɩ 'yɩbhänɩ, ɔ 'kä ‑mä Damasɩ mö, ɔ 'kɩ ‑mä a Zwiiföwaa a Lagɔbïdii a 'kifiea yowʋ 'nyɛ, nzɩɩ ‑wa ‑gänɩɛ Zezwii 'a wɛlɩɩ, wa ‑kʋä gla'mö ‑wʋʋ, ɛ yi
         nyɩbhɛlɩ oo, ɛ yi ngwlɩ oo, Lagɔbïdii a 'kifiea 'kɔ 'yi 'tatinɩ ɔ 'kʋä köbhä,
         ɔ ‑nyʋä 'kä ‑mä Zeluzalɛɛmö yi.3 Ɔ ‑wʋ mö dɔ'wʋ, ɔ lɛ 'kä Damasɩ glɔ ghlɛɛ yi cuu, ‑mä zlɩ 'mö, 'ylʋväla a sɛ
         a 'dɛlɩ, 'n yɩ yiɛ ‑mä 'bhöönɩ, 'n yɩ yoo 'wʋ ngäla. 4 'N ɔ yiɛ bhli. Ɔ pö ‑lɛ dʋdʋ 'wʋ, 'n ɔ yiɛ wɛlɩ 'nʋ, yɩ lɛ naa: «Sɔɔlʋ, sɛ yɩ ‑wʋ
         ɔ 'mö, n‑n ‑gblɩɩ bhä 'nɩ?» 5 Ɔ lɛ naa: «‑Atʋ, ‑a 'yɩ bhä ‑na 'nglɩ?» Wɛlɩɩ lɛ naa: «‑Amö Zezwii ‑n ‑gblɩɛ, ‑amöä.
         6 ‑Maa ‑sɔ 'wʋ ‑n 'kä ‑mä glɔ 'mö mö. ‑N ‑kä ‑mä ghlɛɛ, sɛ ‑n 'kää zʋʋ, wa ‑yimö
         ‑sɩbhä sʋlʋnɩ.» 7 Nɩkpa ‑wa ‑gänɔ a‑a, wa 'nɩgbö ‑lɛ. Wa 'nʋmö wɛlɩ 'la, ‑maa wa'aa nɩkpɛ 'ylɩmö
         zaa, yɩ 'nuë gbʋdɩdɛ 'nyɛ. 8 ‑Maa Sɔɔlʋ ‑sɔɔ 'wʋʋ, ɔ lɛ lɩa a yilaa, ɔ'ɔa'a sɛ yɩlɩ. 'N wa yoo sɔ köbhänɩ, 'n
         wa ‑nyɔɔ yiɛ ‑mä Damasɩ glɔ 'mö mö. 9 'Ylɩ ta, ɔ'ɔɔ sɛ yɩlɩ, ɔ'ɔɔ li, ɔ'ɔɔ 'nɩmä.10 ‑Mä Damasɩ glɔ 'mö, nɩkpɛ ‑bhlʋ ‑wʋ a ‑mä. Zezwii a ‑gänɩnyɔ ɔ glɩnɩɛ. Ɔ nglɩɛ
         Ananiasɩ. Nɩkpɛ 'la, 'n ɔ yilaa yiɛ do, 'n ɔ yiɛ ‑Alowli Zezwii 'ylɩmö, 'n ɔ yoo
         'dɩ 'nyɛ, ɔ lɛ naa: «Ananiasɩ.» Ananiasɩ lɛ: «‑A'a, ‑Atʋ!» 11 Ɔ lɛ naa: «‑glɔ nɩ 'mö a 'yio wa laa ‑wʋ zlɔnɩ 'möö, ‑sɔ 'wʋ ‑n 'kʋ bhli. ‑Maa
         ‑mä Zwidaa a 'ligbë 'mö, nɩkpɛ ‑bhlʋ wa laa Taasɩ a Sɔɔlʋ, ɔ ‑wʋ ‑mä. 'Yɩbhä
         nimï wa ‑kamɔ 'pänɩ. Nɩkpɛ 'la ɔ'ɔɔ sɛ yɩlɩ. Ɔ ‑wʋ bhibhe dɔ'wʋ, 12 'n nɩkpɛ ‑bhlʋ wa laa Ananiasɩ yoo 'yila 'klʋ yi, 'n ɔ yoo nimï plɛnɩ, 'n ɔ yoo kätɩkpö
         'wlu zʋ, ɔ 'kä sɛ yɩlɩmanɩ.» 13 Ananiasɩ lɛ naa: «‑Atʋ, n 'kɩ nʋ, ‑maa nɩkpɛ 'la, ‑lizokuu ɔ nʋnɩ a‑a ‑mä Zeluzalɛɛmö
         ‑na ‑nʋa 'wluu, ‑zu yɩ ‑zuä tenyii. Saa 'wuë, wa bhïla ‑sɩbhä yɩ dɛ. 14 ‑Sɩkaa a dɔ'wʋ, ɔ yiɛ mä'ä Damasɩɩ, Zwiiföwaa a Lagɔbʋbɔwaa a 'kifiea mʋa tioo, nzɩɩ ‑wa 'ghlimanɩɛ ‑na'a nglɩɩ, wa 'wuë ɔ 'kʋä köbhä.» 15 ‑Maa Zezwii lɛ naa: «Ananiasɩ, mä n tieamöä, mö ‑mä. ‑Maa nɩkpɛ 'la, n kɔ ‑sɛ,
         n 'kɔ tie ɔ 'kä na libho nʋ. 'Bhlɩbhëa 'wuë ‑nyɛ 'wa 'bhlɩlowluwaa 'sɔ, 'n Yizlaɛlɩ a ‑nʋa, wa 'wuë a 'yila 'klʋ, ɔ 'kä 'na nglɩɩ bia. 16 Sɛ ɔ 'kää na za 'zwɩ a ‑bɛ zii, na'bhë n yo ‑sɩbhä 'dɩ 'nyɛ.» 17 'N Ananiasɩ yia'aa mö. Ɔ ghlɛɛ ‑lɛ 'ligbë 'möö, 'n ɔ yiɛ ‑mä ‑budu 'mö plɛ 'n
         ɔ yiɛ Sɔɔlʋ kätɩkpö 'wlu zʋ. Ɔ lɛ naa: «‑Atʋayu Sɔɔlʋ, ‑Alowli Zezwii ‑n ‑nyɛɛ gbanɩ
         a‑a 'wʋʋ, mɔɔ tieaa. Ɔ yɩbhä ‑na'a yilaa nɩ do, 'n ɔ yɩbhä'ɛ 'Wugɔmʋʋ 'Wlɩlɩ nɩ yiimö ‑gömö. Nza ɔ tieaa.»18 Ɔ gbää sa'a cuu, ‑lii ‑yɩ 'wlʋä ‑mä Sɔɔlʋ 'yila 'möö, yɩ ‑bhɩɛ 'takwɩ, 'n 'ɔ
         yilaa yiɛ lɩ. 'N ɔ yiɛ 'wʋ ‑sɔ, 'n wa yoo 'wlu wɔlʋ. 19 'N ɔ yiɛ li, 'n nyɛmʋ yoo mö yi. ‑Mä Damasɩ, Zezwii 'a ‑gänɩwaa gla'mö, Sɔɔlʋ
         ‑sɛ ‑mä 'ylɩya. 20 ‑Lɛ a 'tɛnyɩɩ ‑bhʋlʋ ‑kpɔ 'mö, 'n ɔ yiɛ ‑mä a Lagɔbïdii 'mö mö, 'n ɔ bhïlanɩɛ
         ‑mä nɩkpabhë a 'yila 'klʋ nɩɩ: Zezwii, Lagɔ 'a yuu ‑bhʋlʋ ‑kpɔ 'mö ɔ glɩnɩɛ. 21 ‑Maa ‑wa ‑pʋnɔɔ 'yukwlii, wa 'wuë nglii yʋää 'n wa nʋä: «'Ɔ! Zezwii a ‑nʋa ‑wa
         'ghlimanɩ a‑a ɔ 'nglɩ ‑mä Zeluzalɛɛmöö, nɩkpɛɛ ‑ɔ bhɩʋä a‑a 'wlu ɛ'ɛ ‑bhö bhä
         da'a mɔ ‑a? Ɔ 'kä mä'ä a ‑nʋa köbhä, ɔ 'kʋä Lagɔbʋbɔwaa a 'kifiea kä'mö plɩnɩ,
         nza ɔ'ɔɔ bhä mä'ä yi ‑a?» 22 Wa ‑kä sa'a nʋʋ, 'n Sɔɔlʋ a ‑lii ‑suä 'mö, 'n ɔ sɛsɛnɩɛ sasɛ Damasɩ a Zwiiföwaa
         dlɩ ‑gömö nɩɩ: «Puënyɔɔ Lagɔ ‑sɛɛ ‑lɛ, 'mö Zezwii glɩnɩɛ.» ‑Maa wa'aa sɛ wa 'kä gbää ‑yi. 23 'Ylɩya 'plɩɛ, 'n wa yiɛ ylɩ plɛ wa 'kɔ 'lɩbhä ɔ 'kä 'ku. 24 ‑Sɩbhä a za ɛ yi sabʋ oo, ɛ yi zlɩ ‑gä oo, Zwiiföwaa, 'kpakwëa ‑a ‑binɩɛ ‑glɔɔ
         a ngloluu, 'mö wa ‑kʋä wa 'kä Sɔɔlʋ köbhä, wa 'kɔ 'lɩbhä ɔ 'kä 'ku. Wɛlɩ 'la,
         'n Sɔɔlʋ yiɛ 'nʋ. 25 ‑Maa sɛ'ɛ sabʋsɛ, 'n Sɔɔlʋ 'a ‑gänɩwaa yiɛ ‑mä ‑glɔɔ a 'kpakwëa 'wlu ‑gbälɛ 'n
         wa yoo ‑käka 'käda ‑bhlʋ 'mö 'gïla, 'n wa yoo ‑mä 'kpakwëa nimï 'likpï 'mö
         'kwïlanɩ. Sɔɔlʋ yɛ ‑mä Zeluzalɛɛmö mö26 Sɔɔlʋ ghlɛɛ ‑mä Zeluzalɛɛmöö, ɔ yɩbhä a ɔ 'kä Zezwii 'a ‑gänɩwaa gla'mö plɛ, ‑maa ‑gu wa goo. Wa ‑kʋä 'dɩ 'nyɛ nɩɩ, ɔ yɛ Zezwii 'a ‑gänɩnyɔ 'zʋʋ,
         wa 'niɛ dlɩ 'wʋ ‑kä. 27 ‑Maa wa gla'mö a nɩkpɛ ‑bhlʋ wa laa Banabasɩ, 'n ɔ yiɛ Sɔɔlʋ 'wʋ 'libhï, 'n ɔ ‑nyɔɔ
         yiɛ ‑mä Zezwii 'a tietiewaa ghlɩ. Wa ghlɛɛ ‑mä, 'n Banabasɩ yuëë 'tɩtɩ 'nyɛ. Ɔ lɛ naa: «Sɔɔlʋ, ɔ ‑wʋ ‑mä
         Damasɩ mö dɔ'wʋʋ, ‑Alowli Zezwii a'bhë 'n ɔ yoo ɔnyɩ 'ylimö tulanɩ, 'n ɔ yoo 'dɩ
         'nyɛ. ‑Mä damasɩ glɔ 'mö, Sɔɔlʋ yɛ ‑mä nɩkpabhë a 'yila 'klʋ nyɩbhɛlʋsɛ Zezwii
         'a wɛlɩɩ bhïlanɩ.» 28 'Bhöönɩa'a ‑lɛ Sɔɔlʋ, ɔ ‑nyɛ Zezwii a ‑nʋa 'sɔ, 'wʋ wa ‑bhlinɩa'aa 'kwädlɩ. ‑Mä
         Zeluzalɛɛmö, 'n ɔ bhïlanɩɛ ‑mä nɩkpabhë a 'yila 'klʋ Zezwii a 'nglɩ 'mö. 29 ‑Maa Zwiiföwaa ‑wa bhïlaa Glɛkögbʋ ɔ 'nyɛmö'ɛɛ 'dɩɩ, wa ‑nyɔɔ 'sɔ 'n wa yiɛ kpɛnɩ. Nɩkpa 'la, wa yɩbhä a wa 'kɔ 'lɩbhä
         ɔ ‑kä 'ku. 30 Zezwii a ‑nʋa 'nwiɛ, 'n wa yiɛ Sɔɔlʋ ‑mä Sezalee glɔ 'mö 'yio 'wʋ kwä, 'n wa yoo
         'dɩ ‑nyɛ nɩɩ, ɔ nɩ mö ɔ 'bhele Taasɩ, 'n ɔ yiɛ ‑mä mö. 31 ‑Lɛ a 'tɛnyɩ 'la 'mö, Zezwii a ‑nʋa ‑zɩkpöö 'wuë, ɛ yi ‑mä Zwidee‑bhölɩɩ 'mö
         a ‑nɩɩ mi oo, ɛ yi ‑mä Galilee‑bhölɩɩ 'mö a ‑nɩɩ mi oo, ɛ yi'ɛ ‑mä Samalii‑bhölɩɩ 'mö a ‑nɩɩ mi oo, yɩ 'wuë 'mö a ‑nʋa, wa glɩ ‑pälɛpälɛ, 'n wa 'tɛmanɩɛ 'kwädlɩ
         'yli yɔwʋ 'yize 'n wa zʋä Lagɔ 'klʋkpamö 'tɩɩ. 'Wugɔmʋʋ 'Wlɩlɩ mɔɔ pʋä swɩ nyɛmʋ 'mö 'n wa zumanɩɛ 'yize.Piɛlɩ yɛ Zezwii a 'nglɩ 'mö Enee yɛmanɩ32 ‑Maa Piɛlɩ ɔbhlɩ, bhlɩɩ 'wuë 'mö ɔ biɛ 'wʋ. 'Ylɩ ‑bhlʋ 'mö, glɔ ‑bhlʋ wa laa Lidaa,
         Zezwii a ‑nʋa ‑wa ‑wʋä ‑mä, 'n ɔ yuëë 'ylɩmöä mö. 33 Ɔ ghlɛɛ ‑mä, ɔ ghlɩ ‑mä nɩkpɛ ‑bhlʋ, 'mö wa laa Enee. Nɩkpɛ 'la, kpälɛkpälɛnyɔɔ,
         gu kɔɔ ‑bhlɛ 'ylʋbö ‑gbʋäta 'lɩbhänɩ. Zaa, ‑sɩsɛlɛ 'wʋ ɔ pöä 'kwädlɩ. 34 Piɛlɩ ghïloo ‑lɛɛ, 'n ɔ yoo 'dɩ 'nyɛ, ɔ lɛ naa: «Enee, Zezwii Kliisɩ ‑kamö yɛmanɩ. Zaa, ‑sɔ 'wʋ ‑n 'kä ‑na'a ‑sɩsɛlɛɛ göglɩna.» Ɔ gbää ‑sɩbhä cuu,
         'n ɔ yiɛ yɛmanɩ, 'n ɔ yiɛ 'wʋ ‑sɔ. 35 ‑Mä Lidaa a ‑nʋa 'wuë, wa ‑nyɛ ‑lɛ a bhlɩ wa laa Salɔɔ 'mö a ‑nʋa 'wuë 'sɔ, wa
         'yɩɛ nɩkpɛ 'la a yɛmanɔɔ 'ylɩmöö, 'n wa yiɛ ligba, 'n wa yiɛ Zezwii 'a wɛlɩɩ 'wʋ
         nglu 'n ɔ yiɛ wa ‑lowli 'zʋ.Piɛlɩ yɛ Dɔkasɩ ɔ 'ku a‑a gäla36 ‑Glɔɔ ‑bhlʋ wa laa Zopee, ‑mä wʋ 'mö, 'nglɔ ‑bhlʋ ‑wʋ a ‑mä. Zezwii a ‑nɔ ɔ glɩnɩɛ.
         Ɔ nglɩɛ Tabitaa. Glɛkögbʋ 'mö a dɔ'wʋ, 'mö wa laa Dɔkasɩ, mɩɩ sɛɛ zɛmö nɩɩ, ‑jɛnglɔ.
         Nglɔ 'la, ‑li a ‑li ɔ nʋ a‑a 'kwädlɩ 'n ɔ nyɛ a‑a 'pʋäwa. 37 'Ylɩ ‑bhlʋ 'mö 'n gu yoo 'lɩbhä, 'n ɔ yiɛ 'ku. Wa bidaa ɔ ‑gäzɛ 'wëë, ‑budu ‑bhlʋ
         a ghäyɩ 'wʋ a kïbhëa 'mö, 'n wa yee ‑mä sɛ 'pïla. 38 Zezwii 'a ‑gänɩwaa ‑wa ‑wʋ a‑a ‑mä Zopee, 'n wa yiɛ 'nʋ nɩɩ, Piɛlɩ ‑wʋ ‑mä Lidaa. Lidaa a ‑glɔ ‑nyɛ
         Zopee a ‑nʋʋ 'sɔ, yɩ'ɩɛ dɛ ‑tlʋtlʋnɩ. Zaa, 'n wa yiɛ ‑mä nɩkpa 'sɔ tie wa 'ka Piɛlɩ
         kie mö, ɔ 'kä ‑sɩkaa ‑sɩkaa yi. Wa möä, 'n wa yoo 'dɩ 'nyɛ. 39 'N Piɛlɩ yiɛ 'wʋ ‑sɔ, ɔ ‑nyʋä 'sɔ, 'n wa yiɛ ‑sɩkaa ‑sɩkaa yɔwʋ yinɩ. Wa ghlɛɛ glɔ,
         ‑mä ‑buduu 'mö mää ‑gäzɛɛ pöä, 'n wa yiɛ ‑mä Piɛlɩ kwä. 'Kuzlengwlɩ a ‑bɛ
         nglɔ 'la nʋ a‑a ‑li a ‑li 'wluu, wa ‑wʋmö a ‑mä. Wa ‑wʋ 'wi dɔ'wʋ 'n wa yiɛ Piɛlɩ
         yɔwʋ yi. ‑Banɩɩ nglɔ 'la 'kplʋä a‑a 'wʋʋ, 'n wa tulaniɛ Piɛlɩ 'ylimö. 40 'N Piɛlɩ yiɛ nɩkpa 'wuë 'dɩ 'nyɛ 'n wa yiɛ zɛmö 'wlʋ. 'N ɔ yiɛ ‑kokomïladigbï
         glu 'pä, 'n ɔ yiɛ Lagɔ bhibhe. 'N ɔ yiɛ ‑gäzɛ a 'bɛyɩ yi gö, ɔ lɛ naa: «Tabitaa,
         ‑sɔ 'wʋ.» Ɔ gbää ‑sɩbhä cuu 'n nglɔ yiɛ yilaa lɩa. Ɔ 'yɩɛ Piɛlɩ 'ylɩmöö, 'n ɔ
         yiɛ gwë glɩnɩ. 41 'N Piɛlɩ yoo sɔ köbhänɩ 'n ɔ yoo 'wlu 'libhï, 'n ɔ yiɛ ghäyɩ 'nɩgbönɩ. 'Kuzlengwlɩ
         'la ‑nyɛ Zezwii a ‑nʋä ‑muë'la 'sɔ, 'n Piɛlɩ yuëë wäzɩ, ɔ lɛ naa: «Tabitaa yɛ
         gɔlɔ, mɔɔ da'a.» 42 ‑Lɛ a wɛlɩ 'la, 'n yɩ yiɛ ‑glɔɔ 'wuë 'mö gbɔlɔnɩ. Nɩkpa a ‑bɛ, wa 'nwiɛ, 'n wa yiɛ
         'wʋ nglu Zezwii 'kä wa ‑lowli 'zʋ. 43 ‑Lɛ a 'tɛnyɩ 'la 'mö, Piɛlɩ gwälɛ ‑mä Zopee. Nɩkpɛ ‑bhlʋ wa laa Simɔɔ, ɔ 'ligbë
         'mö ‑lɛ ɔ glɩɛ. Nɩkpɛ 'la, nɩmakwïbhɔtɔnyɔ ɔ glɩnɩɛ.

Lagɔ yɛ Piɛlɩ ‑li 'kädɩ 'ylimö tulanɩ101 ‑Mä Sezalee ‑glɔ 'mö, nɩkpɛ ‑bhlʋ ‑wʋ a ‑mä. Ɔ nglɩɛ Kɔnɛyɩ. Ghlʋmɛɛwaa 'a 'slʋjaa
         a ‑zɩkpa 'käda ‑bhlʋ, wa laa Yitalii‑bhölɩɩ a 'slʋjaa, wa 'kifi ‑bhlʋ ɔ glɩnɩɛ.
         2 Nɩkpɛ 'la, Lagɔ a 'mäna ɔ kää 'mlɩ. 'Kwädlɩ ɔ ‑nyɛ 'ɔ ‑kosu yɔwʋ a ‑nʋa 'sɔ, Lagɔ
         'mö wa bʋbɔɔ. Zwiiföwaa gla'mö a 'pʋäwaa, ɔ nuë tenyii ‑li a ‑li 'wlu. Zila 'wuë
         'mö ɔ bhibhe Lagɔ 'yize. 3 'Ylɩ ‑bhlʋ 'mö, ‑kidogïle ta 'mö a sɛ, 'n 'ɔ yilaa yiɛ do, 'n ɔ yiɛ gbëaa Lagɔzuzukwë ‑bhlʋ 'ylɩmö, 'n a yiɛ ‑mä 'ɔ 'ligbë 'mö plɛ. A lɛ naa: «Kɔnɛyɩ.» 4 'N ɔ yeaa ngänɩsɛ 'wʋ yɩlɩ, ɔ lɛ naa: «‑Atʋ, 'saa bhä 'nɩ?» A lɛ naa: «Lagɔ, ‑na'a
         ‑li a ‑lii ‑n nʋä, ɔ kɩ 'ylɩmö, ‑na'a bhibhewɛlɩɩ, ɔ kɩ 'nʋ. 5-6 ‑Mä Zopee glɔ 'mö, ‑mä gïnyɛ yɔwʋ, nɩmakwibhɔtɔnyɔ ‑bhlʋ wa laa Simɔɔ, ɔ 'ligbë
         'mö, nɩkpɛ ‑bhlʋ ‑wʋ ‑lɛ, ɔ nglɩɛ Simɔɔ Piɛlɩ. Nɩkpɛ 'la, tio ‑sɩkaa ‑sɩkaa nɩkpa
         'wʋ wa 'kɔ kie mö.» 7 Lagɔzuzukwëa möä 'wëë, 'n Kɔnɛyɩ yiɛ 'ɔ libhonʋwaa a gla'mö a nɩkpa 'sɔ wäzɩ,
         'n 'slʋjeyi ‑bhlʋ ɔ kää dlɩ 'wʋ, ‑ɔ kää Lagɔ a 'mäna 'mlɩɩ. 8 Sɛɛ Lagɔzuzukwëa 'nyɔ a‑a 'dɩ 'n ɔ yuëë ‑sɩbhä 'dɩ 'nyɛ, 'n ɔ yuëë ‑mä Zopee
         tie. 9 Zlɩ zɩɛ, wa ‑wʋ mö dɔ'wʋ, wa lɛ 'kä glɔ ghlɛ, ‑lɛ a 'tɛnyɩ 'mö ylʋ lɛ 'kä 'du
         'mö ghlɛ, Piɛlɩ ɔbhlɩ, 'n ɔ yiɛ ‑mä ‑budu 'wlu+ mö ɔ 'kä Lagɔ bhibhe. 10 Ɔ ‑wʋ mä 'n ngɔmʋ yoo 'lɩbhä. Zaa, wa ‑wʋ ɔ lile pi dɔ'wʋ, 'n 'ɔ yilaa yiɛ do, ɛ
         'kä ‑bhɩɛ sɛ'ɛ 'yɛla 'mö. 11 'N zlɩɩ yiɛ nuë do. Lekwi 'kädɛ 'kädɛ a sɛ a ‑lu ‑bhlʋ, 'n wʋ yiɛ ‑mä 'bhöönɩ.
         Wʋ ‑lɛlɩ 'mö, ɛ 'kä ‑bhɩɛ sɛ'ɛ 'likpï 'mö wa 'kwïlanu, 'n wʋ yiɛ dʋdʋ 'wʋ 'yize.
         12 ‑Mä wʋ 'mö, nɩma a kii 'wuë ‑yɩ kää bhɩ ‑mʋäna mi, gbisogbisonɩma mi, 'n zɩɩ
         a kii 'wuë, mɩɩ ‑wʋä ‑mä. 13 'N ɔ yiɛ wɛlɩ ‑bhlʋ 'nʋ, yɩ lɛ naa: «Piɛlɩ! ‑Sɔ 'wʋ, 'lɩbhä ‑n 'kä li.» 14 Piɛlɩ lɛ naa: «‑Atʋ 'naa nglu. Ɛ'ɛ ‑bhö nyɩasɛ, ‑maa 'saa ‑plɛɛ fɩ Lagɔ a 'yila a
         dɔ'wʋ, ‑a'a gböö gbää ‑a nɩ tɩ lii, n 'niɛ ‑bhlɛ tɛkäsɛ li.» 15 'N wɛlɩɩ yiɛ 'sɔnadɔ'wʋ gbʋ ‑dɩ, yɩ lɛ naa: «'Saa Lagɔ ‑gbää ‑wʋ ‑wʋ 'wlɩlɩɩ, tɩ
         nɩɩ fɩ wʋ ‑plɛɛ nʋ.» 16 Ɔ 'nʋnɩ wɛlɩ 'la 'wʋ ta, 'wë, 'n ‑luu yoo ‑mä zlɩ 'mö 'yli zizonɩ. 17 ‑Lu 'la Piɛlɩ 'yɩɛ 'ylɩmöö, 'mö ɔ 'pänɩɛ dlɩ kɛ. Ɔ'ɔɔ sɛ wʋ 'kä zɛmö ‑sɛ ‑yi.
         ‑Maa ‑lɛ a 'tɛnyɩ 'la ‑bhʋlʋ ‑kpɔ 'mö, nɩkpaa kɔnɛyɩ tie a‑a, 'n wa yiɛ glɔ ghlɛ.
         Wa 'yɩbhää nimï, 'n wa yuëë ‑mä Simɔɔ a 'ligbë 'mö 'pänɩ. 18 Wa ghlɛɛ ‑lɛ a ngloluë 'wʋʋ, wa lɛ naa: «A ‑kɔfänɩɛ oo. Nɩkpɛɛ wa laa Simɔɔ Piɛlɩ,
         dɛ'ɛ ɔ ‑wʋ bhä ‑a?» 19 ‑Maa Piɛlɩ ɔbhlɩ, ɔ ‑wʋ ‑bhlɛ ‑luu ɔ 'yɩ a‑a 'ylɩmö a zɛmösɛsaa dlɩ kɛ 'pänɩ dɔ'wʋ,
         'n 'Wugɔmʋʋ 'Wlɩlɩ yoo 'dɩ 'yɛ nɩɩ: «Piɛlɩ, nɩkpa ta, wa tɛlɩ 'mö sɛ. 20 Zaa, ‑sɔ 'wʋ ‑n 'kä kwli, ‑n 'kʋä ‑mä ghlɩ, ‑n ‑nyʋä 'sɔ a 'kä mö. Yɩ nɩ ‑tɩmö
         dlɩ libhëa, ‑maa ‑amöö tiuëë.» 21 Piɛlɩ kwliɛ, 'n ɔ yiɛ nɩkpa 'la 'ylɩmö. Ɔ lɛ naa: «‑Amö a tɛlɩɛ sɛɛ, ‑amöä dɛ'ɛ.
         ‑Maa ‑a 'kʋ ɔ ‑mä 'nʋ?» 22 Wa lɛ naa: «Gbʋ 'nɩɛ ‑mä ‑wʋ. ‑Maa nɩkpɛ ‑bhlʋ wa laa Kɔnɛyɩ, 'slʋja a 'kifi ‑bhlʋ
         ɔ glɩnɩɛ, mɔɔ tianyɩɛ. Nɩkpɛ 'la, ɔ ‑gä kɛ. Ɔ bʋbɔ Lagɔ 'n Zwiiföwaa zo'ɛɛ tenyii.
         ‑Maa Lagɔzuzukwë ‑bhlʋ ma‑a 'nyɔɔ 'dɩ nɩɩ, wa nɩ yiimö kie ‑n 'kä ‑mä 'ɔ mä'a
         mö, sɛ ‑n kää 'mlɩɩ, ‑n 'kɔ ‑sɩbhä 'dɩ 'nyɛ.» 23 Wa ‑sɛɛ ‑sɩbhä 'tɩtɩ 'wëë, ɔ lɛ naa: «A nɩ plɛ wa 'kanyɩ 'bhle 'nyɛ a 'kä dɛ'ɛ
         gʋʋ.» Zlɩ zɩɛ, ɔ ‑nyʋä 'sɔ 'n wa yiɛ 'wʋ ‑sɔ, 'n wa yiɛ mö. Zezwii a ‑nʋä ‑mumuë
         ‑wa glɩ a‑a ‑mä Zopee, wa 'mämö. 24 Wa ‑sɛ 'ylɩ ‑bhlʋ 'yio 'wʋ. Zlɩ zɩɛ, 'n wa yiɛ ‑mä Sezalee glɔ ghlɛ. ‑Lɛ a 'tɛnyɩ
         'la 'mö, Kɔnɛyɩ, ɔ ‑nyɛ 'ɔ ‑kosu yɔwʋ a ‑nʋa 'sɔ, ɔ 'tuawa 'kädɩɩ ɔ wäzɩmö a‑a
         kökä, wa 'wuë wa ‑wʋ ‑mä 'ligbë 'mö, wa ‑kʋnɩ Piɛlɩ. 25 ‑Maa piɛlɩwa yiɛ, Piɛlɩ lɛ 'kä ‑mä 'ligbë 'mö plɛ, 'n Kɔnɛyɩ yoo 'yio 'wʋ yi,
         'n ɔ yiɛ ‑lɛ ɔ dlɩ 'mö ‑kokomïladigbï glu 'pä, 'n ɔ yoo 'wlu 'nyɛ. 26 'N piɛlɩ yoo 'wlu 'libhï. Ɔ lɛ naa: «Kɔnɛyɩ, ‑sɔ 'wʋ, ‑maa na'bhë, ‑na sɛ a nɩkpɛ
         n glɩnɩɛ.» 27 'N ɔ yiɛ 'wʋ ‑sɔ. Wa ‑wʋ 'dɩ ‑sɛ dɔ'wʋ, 'n wa yiɛ ‑mä 'ligbë 'mö plɛ. Nɩkpa 'kɔkɔmlɛ
         ‑wʋ ‑mä. 28 Piɛlɩ yuëë 'ylɩmöö, ɔ lɛ naa: «A ‑kɔfanɩɛ oo, ‑maa a ‑yi sɛ nɩɩ, ‑abhʋa Zwiiföwaa,
         ‑a'a gböö a dɔ'wʋ, nɩkpaa ‑waaa Zwiiföwa glɩnɩɩ, ‑aaa ‑kä ‑a 'kʋä 'bhlie mö,
         ‑aaa'ɛ ‑kä ‑a ‑nyʋä 'sɔ ‑a 'kä 'wʋ 'sibhësibhënɩ. ‑Maa Lagɔ mɔɔ sʋlʋnɩɩɛ nɩɩ,
         n'n‑ä n 'kä nɩkpɛ a dɛ nɩɩ, ‑mɔ nɩ 'zokwë ɔ glɩnɩɛ Lagɔ a 'yila 'klʋ a dɔ'wʋ zaa,
         n ‑nyɔɔ 'sɔ ‑aaa ‑kä ‑a 'kä 'wʋ 'sibhësibhënɩ. 29 ‑Sɩbhä a za, a möööä kiee, n'n‑ä gʋgɔ, 'n n yiɛ yi. Zaa, wɛlɩɩ ‑yɩ kää 'nglɩ
         'n a ‑yiiɛ kie möö, a nɩ nyɩa'mi.» 30-33 Kɔnɛyɩ lɛ naa: «‑Aa, n 'kɩ 'nʋ. ‑Maa sɛ'ɛ a ‑kidogïle ta 'mö, n ‑wʋ ‑mä 'na ‑buduu
         'mö bhibhe dɔ'wʋ, n lɛ zʋ a sɛ'ɛ cuu, 'n n yiɛ nɩkpɛ ‑bhlʋ 'ylɩmö. ‑Banaa ɔ ‑suä
         'möö, a lɩ 'mö. Nɩkpɛ 'la, 'n ɔ ‑yiiɛ 'dɩ 'nyɛ nɩɩ: Kɔnɛyɩ, ‑na'a bhibhewɛlɩɩ,
         Lagɔ kɩ 'nʋ, ‑na'a ‑li a ‑lii ‑n nʋä, ɔ kɩ 'ylɩmö. Zaa ‑mä Zopee glɔ 'mö, ‑mä
         gïnyɛ yɔwʋ, nɩmakwibhɔtɔnyɔɔ wa laa Simɔɔ, ɔ 'ligbë 'mö, nɩkpɛ ‑bhlʋ ‑wʋ ‑lɛ, ɔ
         nglɩɛ Simɔɔ Piɛlɩ. Nɩkpɛ 'la, tio nɩkpa 'wʋ, wa 'kɔ kie mö. Sa'a ‑sɩbhä nɩkpɛɛ nyɩaaa
         'dɩ, 'n ɔ yiɛ mö. ‑Lɛ a 'ylɩ ‑mʋänaa zɩ'ɛ dɛ'ɛ. Zaa ɔ ‑nyɩaaa 'dɩ cuu, 'n n ‑yimöä
         nɩkpa 'wʋ tie, 'n wa ‑yimöä kie mö n‑n yiɛ yi. Zaa ‑ayo ‑këë, sasɛ ‑n yiɛ. ‑Maa
         ‑a 'wuë ‑a 'kä Lagɔ 'yukwli ‑pʋnɩ, nza ‑a ‑wʋä dɛ'ɛ. Zaa, sɛɛ Lagɔ nyɩamöä 'dɩɩ,
         ‑n ‑kanyɩ ‑sɩbhä 'dɩ 'nyɛ.»Piɛlɩ yɛ Kɔnɛyɩwa Lagɔ 'a wɛlɩɩ 'nyɛ34 Kɔnɛyɩ gbää sa'aa, Piɛlɩ lɛ naa: «N kɩ 'nʋ, ‑maa na'bhë n ‑yia'a ‑sɩkaa sɛ nɩɩ,
         Lagɔ, ɔ'ɔ gbäzɩ nɩkpa 'mö, ‑maa ɔ dɔ'wʋ, nɩkpaa 'wuë, ‑bhʋlʋ wa glɩnɩɛ. 35 Nɩkpɛ, mä ɔ ‑kä 'bhöönɩ oo, mä ɔ 'nɩ 'bhöönɩ oo, 'n ɔ ‑kä Lagɔ 'klʋkpamö
         zʋ, sɛɛ Lagɔ yɩbhää ɔ ‑kä ‑sɩbhä 'zʋʋ, ɛ nɩkpɛ 'la mɔɔ ‑bhöä Lagɔ 'mäna 'wʋ.
         36 Zezwii Kliisɩ 'mö Lagɔ tiee ɔ 'kä Yizlaɛlɩ a ‑nʋa 'dɩ 'nyɛ. 'Mänatɩtɩɩ ɔ 'nyʋää, miɛ nɩɩ: Zezwii Kliisɩ a za, wa yi 'tɩɩglɩglɛ
         ghlɩ. Zezwii mɔɔ glɩnɩɛ 'bhlɩbhëa 'wuë a ‑lowli. 37 ‑Maa nɩkpɛɛ wa la a‑a Zaa Batisɩ ‑ɔ wɔlʋ a‑a nɩkpaa 'wluu, 'bhöönɩ ɔ 'tɛnyɩ 'mö, 'saa 'plɩɛ, tɛɛnɩ ‑mä Galilee‑bhölɩɩ 'mö ‑këë ‑mä
         Zwidee‑bhölɩɩ 'mö, yi 'wuë a ‑yii. 38 Miɛ nɩɩ, Nazalɛɛtɩ a Zezwii Lagɔ 'zʋä 'Wugɔmʋʋ 'Wlɩlɩ ‑gömö, ɔ 'nyɛɛ 'ɔ 'mötɛɛnɔɔ, 'ɔ wɛlɩɩ a 'nwi. 'Mö Zezwii, Lagɔ ‑wɔɔ ‑gömö zaa,
         saa 'wuë 'n ɔ nʋ a‑a ‑sɩbhä ‑li a ‑li. Nɩkpaa Sataa 'kämanɩ a‑a ‑gömöö, 'n ɔ
         yɛmanuë a‑a. 39 ‑Lii 'wuë ɔ nʋä ‑mä Zeluzalɛɛmö 'n ‑mä Zwiiföwaa a bhlɩɩ 'wuë ‑gömöö, ‑a'bhï
         ‑a 'yi 'ylɩmö. Zezwii ‑bhʋlʋ ‑kpɔ 'la, Zwiiföwaa su 'klʋ wa kʋnɔɔ, 'n ɔ yiɛ 'ku.
         40 ‑Maa ɔ 'kuä 'wë a ylɩɩ a tanɛɛ 'mö, 'n Lagɔ yoo gäla, 'n ɔ yoo glu ‑sɛ. 'N Lagɔ
         yoo tie ɔ 'kä ɔnyɩ nɩkpa 'ylimö tulanɩ. 41 Nɩkpaa 'wuë 'mö ɔ 'nɩɛ ɔnyɩ 'ylimö tulanɩ, ‑maa ‑abhʋa 'ɔ tietiewaa Lagɔ ‑sɛɛ ‑lɛ,
         ‑abhʋa Zezwii tulanɩɛ ɔnyɩ 'ylimö, ‑a 'kä nɩkpa 'dɩ 'nyɛ nɩɩ, ɔ ‑bhölɩ 'yize. Lagɔ
         ‑sɔɔ glu 'wëë, ɔ yiinyɩ gla'mö, ‑a ‑nyɔɔ 'sɔ a‑a yiɛ 'wʋ linɩ. 42 'N ɔ ‑yinyɩɛ tie ‑a 'kä 'ɔ 'Mänatɩtɩɩ bia, nɩkpaa 'wuë 'kɩ nʋ, ‑a 'kʋä'ɛ 'dɩ 'nyɛ
         nɩɩ: Zezwii, Lagɔ kɔ ‑lɛ ‑sɛ, nzɩɩ nɩkpaa 'wuë ‑wa ‑bhölɩɛ oo, ‑wa yɛ 'ku 'wë oo,
         wa 'wuë ɔ 'kʋä ‑zijli tu. 43 ‑Maa Lagɔ 'a 'möbhïlanɩwaa 'wuë, Zezwii a dɛ wa bhïla a‑a nɩɩ, ɔ yi yi, ‑wa ‑kɔɔ dlɩ 'tɛɛnɩɩ, wa 'wuë, ɔ
         za, Lagɔ yi 'wa 'nyinylolii a gbʋʋ 'yi 'tatinɩ.»'Wugɔmʋʋ 'Wlɩlɩ yɛ ‑Waaa Zwiiföwa glɩnɩ ‑gömö yi44-46 Sa'a ‑sɩbhä Piɛlɩ 'nyʋää 'dɩ. ‑Maa ɔ kɩ ngli cuu, nɩkpaa 'wuë ‑wa ‑pʋnɔɔ 'yukwli,
         'n 'Wugɔmʋʋ 'Wlɩlɩ yuëë ‑gömö yi. Gbɩ a ‑mii wa'aa ‑yi 'mö, ‑mä wa 'ghlimanɩɛ Lagɔ a 'nglɩ. ‑Maa
         Zezwii a ‑nʋä ‑muë'la Piɛlɩ ‑nyɛɛ 'sɔ wa yi a‑a, ‑wa glɩnɩɛ Zwiiföwaa, wa 'yiɛ
         'ylɩmöö, zuzu yɩ ‑sʋää ‑gömö tenyii. Ɛ'ɛ ‑bhö nyɩasɛ, ‑maa nɩkpa 'la Lagɔ 'zʋä
         'Wugɔmʋʋ 'Wlɩlɩ ‑gömöö, wa'a ‑bhö Zwiiföwaa. ‑Maa Piɛlɩ lɛ naa: 47 «Nɩkpa nɩ, sɛɛ Lagɔ zʋʋnyɩ a‑a 'Wugɔmʋʋ 'Wlɩlɩ ‑gömöö, ‑sɩbhä ɔ 'zʋmuënyɩɛ dɛ'ɛ
         ‑gömö. Zaa, 'saa 'kä bhä 'nglɩ ‑kä 'n wa 'naa 'kʋä bhä 'wlu wɔlʋ 'nɩ?» 48 Wa nɩ wɔluë 'wlu Zezwii Kliisɩ a 'nglɩ 'mö. Sa'a ‑sɩbhä Piɛlɩ gbää, 'n wa yuëë 'wlu wɔlʋ. ‑Maa wa wɔluëë
         'wlu 'wëë, 'n wa yiɛ Piɛlɩ yɔwʋ bhibhe nɩɩ, ɔ nɩ tɩɛ ‑bhlɛ mö, ‑maa ɔ nɩ ‑sʋʋä
         'ylɩya yɔwʋ.
         
            
               	‑budu 'wlu: Zwiiföwaa ‑kä 'wa ‑bïdii 'sɩbhää, yɩ ‑gömö ‑wʋ ‑poo, sɛ wa 'kää ‑mä 'mö
                     zie mö a sɛ.

Piɛlɩ yɛ Zezwii a ‑nʋa a ‑zɩkpaa ‑a ‑wʋä ‑mä Zeluzalɛɛmö 'tɩtɩ 'nyɛ111 Zezwii 'a tietiewaa ‑nyɛ ɔ ‑nʋa ‑muë'la ‑wa ‑wʋä ‑mä Zwidee‑bhölɩɩ 'mö 'sɔ, 'n wa yiɛ 'nʋ nɩɩ, nɩkpaa
         ‑waaa Zwiiföwa glɩnɩ, wa yɛ Lagɔ 'a wɛlɩɩ 'wʋ nglumö. 2-3 Zaa, Piɛlɩ yiɛ ‑mä Zeluzalɛɛmö 'bɩwʋʋ, Zezwii a ‑nʋä 'la ‑wa glɩnɩ a‑a wabhlɩ Zwiiföwa
         'wë 'n wa yiɛ Zezwii a ‑nʋä 'zʋʋ, wa lɛ naa: «Piɛlɩ, ‑a yɛ 'nʋ nɩɩ, nɩkpa ‑waaa
         Zwiiföwa glɩnɩɩ, 'wa 'ligbï 'mö ‑mä ‑n plɛɛ, n‑n ‑nyʋä yiɛ 'wʋ linɩ. Sɛ ‑n zʋä
         da'a, ‑sɩbhä 'nɩɛ nɛnɩ.» 4 Wa gbää sa'aa, wɛlɩɩ 'wuë, sɛ yɩ 'plɩ a‑a 'wʋʋ, 'n Piɛlɩ yuëë ‑sɩbhä 'tɩtɩ 'nyɛ.
         Ɔ lɛ naa:5 «'Ylɩ ‑bhlʋ 'mö, ‑mä Zopee glɔ 'mö, n ‑wʋ Lagɔ bhibhe dɔ'wʋ, 'n 'na yilaa yiɛ do,
         ɛ 'kä bhɩɛ sɛ'ɛ 'yɛla 'mö. 'N n yiɛ lekwi 'kädɛ a sɛ a ‑lu 'ylɩmö. Wʋ 'bhöönɩ
         ‑mä ghäyɩ 'wʋ, wʋ ‑lɛlɩ 'mö, ɛ 'kä ‑bhɩɛ sɛ'ɛ 'likpï 'mö wa 'kwïlanu, 'n wʋ
         yiɛ dʋdʋ 'wʋ 'yize. 6 ‑Mä wʋ 'mö, 'n n yiɛ ‑mä pöplɛ, 'saa ‑wʋä ‑mä n 'kʋ 'ylɩmö. Nɩma a kii 'wuë,
         ‑yɩ kää bhɩ ‑mʋäna mi, gbisogbisonɩma mi, 'n zɩ a kii 'wuë mɩɩ ‑wʋä ‑mä. 7 'N n yiɛ wɛlɩ 'nʋ, yɩ lɛ naa: Piɛlɩ, ‑sɔ 'wʋ, 'lɩbhä ‑n 'kä li. 8 'N n yiɛ nɩɩ: ‑Atʋ! 'Naa nglu, ɛ'ɛ ‑bhö nyɩasɛ, ‑maa sɛ n 'maa 'kä'ɛ 'wlʋʋ, 'saa
         ‑plɛɛ fɩ Lagɔ a 'yila 'klʋ a dɔ'wʋʋ, wʋ'ʋä ‑bhlɛ tɛkäsɛ mä'ä na ngli plɛ. 9 'N wɛlɩɩ yi'ɛɛ nɩɩ: 'Saa Lagɔ gbää ‑wʋ ‑wʋ 'wlɩlɩɩ, tɩ nɩɩ fɩ wʋ ‑plɛɛ nʋ. 10 Wɛlɩ 'la n 'nʋni 'wʋ ta 'wë, 'n ‑lu 'la ‑yiiɛ ‑mä zlɩ 'mö 'yli zizonɩ. 11 ‑Lɛ a 'tɛnyɩ 'la ‑bhlʋ ‑kpɔ 'mö, 'ligbëa 'mö dɛ n glɩnɩ a‑a, 'n nɩkpa ta yiɛ ‑lɛ
         yi. Nɩkpa 'la Sezalee wa 'bhöönɩɛ, ‑amö wa yiɛ kie. 12 'N 'Wugɔmʋʋ 'Wlɩlɩ ‑yiiɛ 'dɩ 'nyɛ nɩɩ, n nɩ tɩ gʋgɔ, ‑maa n ‑nyʋä 'sɔ ‑a nɩ mö.
         ‑Aa ‑daayuë ‑muë nɩ gbʋplʋ ‑kpɔ 'mämö. ‑A ghlɛɛ ‑mä, nɩkpɛ ‑bhlʋ wa laa Kɔnɛyɩ
         a 'ligbë 'mö ‑mä ‑a plɛɛ. 13 Nɩkpɛ 'la 'n ɔ yiɛ 'tɩtɩ ‑sɛ, ɔ lɛ Lagɔzuzukwë ɔ 'yɩɛ ‑mä 'ɔ ‑budu 'mö 'ylɩmö, ma‑a 'nyɔɔ 'dɩ nɩɩ, ɔ nɩ tie ‑mä Zopee glɔ 'mö
         nɩkpa, nɩkpɛ ‑bhlʋ wa laa Simɔɔ Piɛlɩ, wa 'kɔ kie mö. 14 Ɔ ‑kä yii, Kɔnɛyɩ ‑nyɛ 'ɔ ‑kosu yɔwʋ a ‑nʋa 'sɔ, wɛlɩɩ ‑yɩ 'kʋä puëë, Simɔɔ Piɛlɩ
         'kʋänyɩ 'nyɛ. 15 ‑A ghlɛɛ ‑mä, n ‑wuuë Lagɔwɛlɩɩ 'nyɛ dɔ'wʋ, cuu, 'n 'Wugɔmʋʋ 'Wlɩlɩ yuëë ‑gömö yi. Sɛ ‑bhlʋ ‑kpɔ sɛ ɔ yiinyɩ a‑a 'lɛ tɛkädɔ'wʋ ‑a'bhï ‑gömöö,
         ‑sɩbhä ma‑a sɛ'ɛ 'tɩɩ. 16 Ɔ yuëë sa'a ‑gömö 'n na dlɩɩ yiɛ ‑lɛ bhlinɩ nɩɩ, ‑Alowli Zezwii, ɔ gbä a nɩɩ:
         Zaa Batisɩ, 'nyu 'mö ɔ wɔlʋnɩ a‑a nɩkpa 'wlu. ‑Maa abhʋa abhlɩ, 'Wugɔmʋʋ 'Wlɩlɩ 'mö
         Lagɔ 'kanyɩɛ 'wlu wɔlʋnɩ. 17 'Nyupälɩɩ Lagɔ ghälanyɩɛ a‑a 'wʋ, sɛ ‑a 'tɛɛnɩɛ ‑Alowli Zezwii Kliisɩ dlɩ a za‑a, 'n Lagɔ ‑kʋä 'nyupälɩ ‑bhʋlʋ ‑kpɔ 'la 'wʋ ghälamö, 'saa n glɩnɩ bhä
         na a 'n n 'kä ɔ ‑lii 'yila 'klʋ 'yula 'nɩ?» Sa'a Piɛlɩ 'nyʋää 'tɩtɩ. 18 ‑Maa ɔ gbää sa'a 'wëë, wa 'wuë 'n wa dilaa yia'aa sɛ sɩbhɔ 'n wa yiɛ Lagɔ a 'nglɩ
         'ghlimanɩ, wa lɛ naa: «‑Aa zaa nɩkpaa ‑waaa Zwiiföwa glɩnɩɩ, Lagɔ kʋä ‑tiamö ‑lɛ
         ‑sɛmö wa 'kä ligba, wa 'kä 'wa ‑lizokuu kɛ'mö ‑sɛ, ‑mä 'ɔ 'pɩwʋlelea 'wʋ, wa
         'kä ‑mä 'bhle ghlɩmö.»Zezwii a ‑nʋä a ‑zɩkpaa ‑a ‑wʋä ‑mä Atiɔsɩ19 Lagɔnɩkpɛ Etiɛnɩ, 'tɛnyɩ 'mö wa 'lɩbhɔ a‑a 'n ɔ yi a‑a 'kuu, ‑lɛ a 'tɛnyɩ 'la 'mö
         a zwɩɩ wa ziaa Zezwii a ‑nʋa a za, wa 'wuë yɔwʋ wa ‑sɛnɩɛ. Wa gla'mö a ‑mumuë mö
         ‑këë, bhlɩɩ wa laa Fenisii, 'n wa yiɛ ‑mä ghlɛ, gïnyɛlekpë 'käda ‑bhlʋ wa laa
         Siiplɩ, a 'klʋ a bhlɩɩ 'mö, 'n ‑mumuë yiɛ ‑mä mö, ‑glɔ 'kɔdʋ ‑bhlʋ wa laa Atiɔsɩ,
         'n ‑mumuë yi'ɛɛ ‑mä mö. ‑Maa mä wa möä a dɔ'wʋ, Lagɔ 'a wɛlɩɩ, wa ‑kɩɩ biaa,
         wa 'niɛ käbönɩkpɛ 'nyɛ, ‑maa Zwiiföwaa a 'yize 'mö wa nyɩɛ. 20 ‑Sɩbhä yɩ ‑wʋ 'mö, ‑maa wa gla'mö a ‑mumuë ‑wa glɩnɩɛ Siiplɩ a nɩkpa, wa ‑nyɛ
         ‑muëë glɩnɩɛ glɔ ‑bhlʋ wa laa silɛɛnɩ a nɩkpa 'sɔ, wa ghlɛɛ ‑mä Atiɔsɩ, nɩkpa ‑waaa
         Zwiiföwa glɩnɩɩ, 'mö wa 'nyɛɛ Zezwii 'a 'Mänatɩtɩɩ, nɩɩ mɔɔ glɩnɩɛ nɩkpaa 'wuë
         a ‑lowli. 21 Wa 'zʋä ‑sɩbhä, Lagɔ a'bhë ‑wuë ‑gömö zaa, ‑mä a nɩkpa a ‑bɛ nglu Lagɔ 'a wɛlɩɩ
         'wʋ, 'n Zezwii yiɛ wa ‑lowli 'zʋ. 22 ‑Maa Zezwii a ‑nʋa ‑wa ‑wʋä ‑mä Zeluzalɛɛmö, wa 'nʋä 'tɩtɩ 'laa, 'n wa yiɛ Banabasɩ
         ‑mä Atiɔsɩ tie. 23 Ɔ ghlɛɛ ‑mä sɛɛ Lagɔ 'pää ‑mä a ‑nʋa 'nyu, sɛ ɔ nʋä 'ɔ libhoo, ɔ 'yɩɛ ‑sɩbhä
         'ylɩmöö, ɔ 'wuë 'mäna 'n ɔ yuëë swɩ nyɛmʋ 'mö 'pä, ɔ lɛ naa: «A nɩ nyɔnʋ ‑Alowli
         'a wɛlɩɩ kɛ 'a dilaa 'wuë 'mö.» 24 Banabasɩ, nɩkpɛ a ‑mɔɔ ‑gää kɛ 'mö ɔ glɩnɩɛ. 'Wugɔmʋʋ 'Wlɩlɩ ‑wɔɔ tenyii ‑gömö, ɔ 'tɛɛnɩ ‑tiasɛ Zezwii dlɩ. Zaa, ɔ bhïlaa ‑mä Lagɔwɛlɩɩ, 'n
         nɩkpa a 'kɔkɔmlɛ yi'ɛɛ Zezwii a ‑nʋä 'zʋ. 25 Banabasɩ 'bhööä ‑mä Atiɔsɩ, 'n ɔ yiɛ ‑mä Taasɩ glɔ 'mö mö, 'n ɔ yiɛ Sɔɔlʋ kie
         mö. 26 Ɔ 'bhooo kie, ɔ ‑nyɔɔ 'sɔ, 'n wa yiɛ ‑mä Atiɔsɩ 'bɩwʋ mö. Zezwii a ‑nʋa ‑wa ‑wʋä
         ‑mä, wa jijo'wʋ, wa ‑sɛ ‑mä 'ylʋba a ‑gëgëbhë 'n wa yiɛ wa gla'mö a ‑nʋä a
         ‑bɛ Lagɔ 'a wɛlɩɩ 'cɩa. Wa ‑kä zɩ'ɛ Zezwii 'a ‑gänɩwaa klɩtɩɛwa laa, ‑mä Atiɔsɩ 'la, ‑mä yɩ tɛɛnɩɛ. 27 ‑Lɛ a 'tɛnyɩ 'la ‑bhʋlʋ ‑kpɔ 'mö, Lagɔ a 'möbhïlanɩwa ‑mumuë, wa 'bhöönɩ ‑mä Zeluzalɛɛmö 'n wa yiɛ ‑mä Atiɔsɩ yi. 28 Wa gla'mö a ‑nɔ ‑bhlʋ wa laa Agabusɩ, 'n ɔ yiɛ ‑mä Zeluzalɛɛmö a ‑nʋa jijo'wʋ 'wʋ
         ‑sɔ, 'n Lagɔ 'a 'Wugɔmʋʋ yoo 'mö bhïlanɩ, ɔ lɛ nɩɩ: «Lagɔ lɛ naa, mä'ä 'bhlɩbhë
         nɩ 'wuë ‑gömö, ngɔmʋgupegupe yia'a ‑pa ‑mä yi.» ‑Tiamö a ‑tiamö ‑lɛ a wɛlɩ 'la,
         'bhlɩlowli 'kɔdɔɔ wa laa Klodɩ, ɔ 'kämanɩtɛnyɩ 'mö, ‑lɛ yɩ 'wlʋnɩɛ 'yli. 29 ‑Lɛ a 'tɛnyɩ 'la 'mö, Zezwii 'a ‑gänɩwaa ‑wa ‑wʋä ‑mä Atiɔsɩ, wa lɛ naa: «‑A 'wuë,
         ‑a nɩ 'zʋ bhʋlʋbhlʋ ‑li, sɛɛ ‑mɔ kää, ɔ nɩ 'nyɛ ‑sɩbhä, ‑a 'bhɩa, Zezwii 'a ‑gänɩwaa
         ‑wa ‑wʋä ‑mä Zwidee‑bhölɩɩ 'möö, ‑a 'kʋä 'wʋ yi.» 30 'N wa yiɛ ‑sɩbhä 'zʋ, 'n wa yiɛ Banabasɩ ‑nyɛ Sɔɔlʋ 'sɔ ‑mä Zeluzalɛɛmö tie, ‑mä
         a ‑zɩkpaa a 'yukugänɩwaa, 'n wa yuëë ‑li 'la yowʋ 'nyɛɛ mö.

Wa yɛ Zaakö 'wlu ‑dɩ wa yɛ'ɛ Piɛlɩ ‑jie 'mö 'pä121 ‑Lɛ a 'tɛnyɩ 'la 'mö, Zezwii a ‑nʋa a ‑zɩkpa 'mö a ‑mumuë, Eloodɩ lɛ ɔ yuë 'zwɩ zia. 2 'N ɔ yiɛ nɩkpa tie, 'n wa yiɛ Zaa a ‑daayu Zaakö 'wlu ‑dɩ. 3 Wa ‑doo 'wlu 'wëë, Eloodɩ 'yiɛ 'ylɩmö nɩɩ yɩ nɛnɩɩ Zwiiföwaa dlɩ yɔwʋʋ, 'n wa
         yiɛ Piɛlɩ köbhä. ‑Lɛ a zlɩ 'la, Galɛ'möwlʋfɛtɩɩ a zlɩɩ a'bhë mɛɛ. 4 Wa köbhää Piɛlɩ 'wëë, Eloodɩ lɛ naa, wa nɩ 'pɔ ‑jie 'mö. 'Slʋja ‑mʋäna ‑mʋäna
         a ‑zɩkpö ‑mʋänanɩ ‑kooo. 'Fɛtɩ 'la ‑kä 'plɩ 'wëë, ɔ 'kä nɩkpabhë a 'yila 'klʋ
         Piɛlɩ ‑zijle tunɩ. 5 Zaa, Piɛlɩ ‑wʋ ‑mä ‑jie 'mö 'yize, ‑maa Zezwii a ‑nʋa wabhlɩ, wa 'wuë, wa bhibhe
         tenyii Lagɔ ɔ 'wlumö.Lagɔzuzukwë yɛ Piɛlɩ ‑jie 'mö ‑sɛ6 Zlɩ 'kä zɩ, Eloodɩ 'kä Piɛlɩ ‑zijle tu a sabʋsɛ, Piɛlɩ pö 'slʋja 'sɔ jijo'wʋ, ɔ ngämö. Ɔ ‑gwanɩ
         'gogwi 'sɔ. ‑Mä 'pɩwʋ, ‑jiebuduu a ngloluë 'wʋ, 'slʋja ‑mumuë ‑kʋ'ɛ ‑mä. 7 Ɔ lɛ zʋa sɛ'ɛ cuu, ‑mä ‑jiebudu 'mö, Lagɔzuzukwë 'nɩgbö ‑mä, 'n ‑mä yiɛ lɩ gbëdanguu. 'N Lagɔzuzukwëa yiɛ Piɛlɩ 'a gbäkö kɛ zɩ 'n a yoo gäla, a lɛ naa: «Piɛlɩ 'päpänɩ 'wʋ ‑n 'kä
         'wʋ ‑sɔ.» Cuu gogwii ‑yɩ ‑gwanɩ a‑a Piɛlɩ, 'n yɩ yiɛ sɛ 'sulo 'n ɔ yiɛ 'wʋ ‑sɔ. 8 A lɛ naa: «Gwa ‑na'a 'bɛtʋʋ! 'Zʋ ‑mä ‑na'a 'siikplii!» 'N Piɛlɩ yiɛ ‑sɩbhä 'zʋ.
         'N a yi'ɛɛ nɩɩ: «Päla ‑na'a ‑bäna 'kädaa 'mö, ‑gänɩɩ!» 9 Piɛlɩ ‑gänɩ Lagɔzuzukwëa nimï, 'n wa yiɛ ‑mä 'wlʋ. ‑Maa Piɛlɩ ɔbhlɩ, ‑li 'la 'wuë
         Lagɔzuzukwëa ‑wʋä nʋ dɔ'wʋʋ, ɔ'ɔɔ sɛ ‑yi nɩɩ ‑tiamö a ‑liɛ, ɔ ‑tɔnɩ 'yɛla ɔ ‑wʋ
         ghlɛ dɔ'wʋ. 10 Ɔ ‑nyɛ Lagɔzuzukwëa 'sɔ 'n wa yiɛ tɛkäslʋjaa a ‑zɩkpa yɛ'mö bhlɩ, 'n wa yiɛ 'sɔnaa
         yɛ'mö bhlɩ. Leyigbële 'kädaa ‑a 'gööä ‑glɔ 'yii, 'n wa yeaa nuë 'wʋ ghlɛ, 'n
         a yiɛ anyɩgäsɛ këlio, 'n wa yiɛ ‑mä 'wlʋ, 'yioo ‑wʋ möä ‑mä glɔ 'möö, 'n wa
         yuä bhli. Cuu 'n Lagɔzuzukwëa yiɛ Piɛlɩ yɔwʋ 'bhöö. 11 ‑Li 'la 'wuë yɩ 'plɩɛ sa'aa 'wʋʋ, 'n Piɛlɩ yia'aa ɔbhlɩ sɛ yɩbhɩmanɩ 'n ɔ yiɛ nɩɩ:
         «N ‑yia'a ‑sɩkaa sɛ, ‑Alowli Lagɔ, mɔɔ tiee ‑tiamö ɔ zuzukwë ‑bhlʋ, a ‑kaa Eloodɩ
         ngli ‑sɛ, 'saa Zwiiföwaa gbä a‑a ‑yɩ nɩ ghölɩɩɩ, a ‑ka'mi 'yɛ ngli ‑sɛ.»12 Piɛlɩ ligbaa sa'aa, nɩkpɛ ‑bhlʋ ‑ɔ paa Zaa, wa la'ɛɛ Maakö, ɔ ‑da Malii a 'ligbë
         'mö, 'n ɔ yiɛ ‑mä mö. ‑Lɛ a 'tɛnyɩ 'la 'mö nɩkpa a ‑bɛ yɩbhä ‑mä 'wlu, wa bhibhe
         Piɛlɩ a 'wlumö Lagɔ. 13 Piɛlɩ ghlɛɛ ‑lɛ ngloluë 'wʋʋ, 'n ɔ yiɛ ‑gbëlea bhɔtɔ. ‑Lɛ 'ligbë 'la 'mö a libhonʋnglɔ
         ‑bhlʋ wa laa Ghloodɩ, 'n ɔ yiɛ ‑lɛ 'dio ɔ 'kä ‑lɛ kälɩ. 14 Piɛlɩ ‑dɩɛ gbʋʋ, 'n ɔ yiɛ 'ɔ wɛlɩɩ yɩbhlɩnɩ. Ɔ 'wuë 'mäna. 'Mäna a za, ɔ'ɔɔ ‑lɛ
         kälɩ a'bhë, ‑maa ɔ ‑wʋ guë dɔ'wʋ 'n ɔ yiɛ ‑muë'la 'dɩ kwä nɩɩ, Piɛlɩ mɔɔ ‑wʋä
         ‑lɛ ngloluë 'wʋ. 15 Wa lɛ naa: «‑Nn bhä ‑yɛ ‑a?» Ɔ lɛ naa: «‑Tiamö, Piɛlɩ mɔɔ.» Wa lɛ naa: «‑Aa zaa,
         'ɔ zuzukwëa ma‑a.» 16 ‑Maa Piɛlɩ ɔbhlɩ ɔ bhɔtɔ ‑gbëlea 'yize. 'N wa yia'aa ‑lɛ kälɩ, wa'bhï 'n wa yoo
         'ylɩmö, 'n zuzu yuëë tenyii ‑gömö 'bhöö. 17 Piɛlɩ plɛɛ ‑mä 'ligbë 'möö, 'n ɔ yuëë ‑tɛtɛ 'wʋ 'pä ɔ lɛ naa: «A 'zʋ vlɩɩ ‑n
         'kanyɩ sɛɛ ‑Alowli ‑saa ‑jie 'mö a 'tɩtɩ 'nyɛ.» Ɔ 'nyʋä 'tɩtɩ 'wëë, ɔ lɛ naa:
         «Zaakö+ ‑nyɛ ‑aa ‑daayuë ‑muë'la 'sɔ, a nɩ 'nyɛmuë ‑sɩbhä 'dɩ.» 'N ɔ yiɛ ‑mä Zeluzalɛɛmö
         'bhöö 'n ɔ yiɛ käböbɛyɩ mö.18 ‑Maa zlɩ zɩɛ, 'slʋjaa ‑wa ‑kʋ a‑a Piɛlɩ, wa lɛ zʋ a sɛ'ɛ, ɔ'ɔɔ ‑mä ‑jiebudu 'mö
         ‑wʋ, wa 'wuë bidibidi, wa'aa dɛ ɔ yɛ plɛnɩ ‑yi. 19 Eloodɩ 'nwiɛ, ɔ lɛ naa, wa nɩ tɛlɔɔ sɛ. ‑Maa wa tɛlɔɔɔ sɛ ‑këë wa 'nɔɔ ghlɩ. Zaa,
         'slʋjaa a'bhï ‑wa ‑kʋ a‑a ‑jiebuduu 'n Eloodɩ yuëë ‑zijle tu. Ɔ lɛ naa wa nɩ 'lɩbhʋä
         wa 'kä 'ku. Yɩ 'plɩɛ sa'a 'wëë, Eloodɩ a'bhë 'n ɔ yiɛ ‑mä Zwidee‑bhölɩɩ 'mö
         'bhöö, 'n ɔ yiɛ ‑mä Sezalee glɔ 'mö mö ɔ 'kä ‑mä 'ylɩya ‑sɛ.Eloodɩ 'a 'kwiea20 'Tɛnyɩ ‑bhlʋ 'mö, ‑gwlɩ ‑mimii 'sɔ, Tiilɩ 'n Sidɔɔ, yɩ 'mö a nɩkpaa mʋa pälaa Eloodɩ
         'klɛ 'mö tenyii. Nɩkpa 'la 'n wa yiɛ ‑sɩbhä a za nuë ‑bhʋlʋ 'wʋ 'libhï 'n wa yiɛ
         nɩkpa tie, wa 'kä Eloodɩ yɔwʋ bhibhee mö, ɛ'ɛ ‑bhö nyɩasɛ, ‑maa 'wa lilea, ‑mä
         Eloodɩ 'a bhlɩɩ 'mö ‑mä a 'bhöönɩɛ. Wa möä, nɩkpɛ ‑bhlʋ wa laa Blatusɩ, Eloodɩ
         'zʋä 'ɔ ‑gɔmlaligbëa 'yuku, ɔ 'ka ‑gömö 'kämanɩɩ, 'n wa yoo pɩɛ. Ɔ ‑nyʋä 'sɔ
         'n wa yiɛ wamanɩ 'n ɔ yiɛ wa 'wlumö Eloodɩ yɔwʋ bhibhee mö. 21 'N Eloodɩ yiɛ 'wʋ nglu, 'n ɔ yiɛ 'ylɩ ‑dɩ ɔ 'kä wa wɛlɩɩ 'wlu gïganɩ. ‑Lɛ a zlɩ 'la ghlɛɛ,
         'n ɔ yiɛ 'ɔ wʋlʋnɩbanɩɩ 'mö päla 'n ɔ yiɛ ‑mä 'ɔ 'nglɩmöklikpëa 'mö sɛ glɩ,
         nɩkpabhë a 'yila 'klʋ 'n ɔ yiɛ 'mö ‑sɛnɩ. 22 ‑Maa nɩkpa 'wuë, 'mäna a za 'n wa yiɛ kɛ gbɔtɔ, wa lɛ naa: «Nɩkpɛ 'nɩɛ da'a bhïla,
         ‑maa Lagɔ bhilaa.» 23 ‑Gba 'la ‑bhʋlʋ ‑kpɔ 'mö, sɛɛ Eloodɩ 'tatinɩɛ nɩkpaa 'yi 'n wa yiɛ ɔ 'nglɩ 'ghlimanɩ
         'n wa 'nɩɛ Lagɔ a 'nglɩ 'ghlimanɩ a za, 'n Lagɔzuzukwë ‑bhlʋ yoo gu 'wʋ ‑lɛnɩ. Slebïlaa mɩɩ loo 'n ɔ yiɛ 'ku.24 ‑Maa Lagɔ 'a wɛlɩɩ yɩbhlɩɩ, yɩ gblɔnɩ saa 'wuë 'yize. 25 Banabasɩ ‑nyɛ Sɔɔlʋ 'sɔ, 'saa wa mö a‑a ‑mä Zeluzalɛɛmö nʋä, wa nuä 'wëë, 'n
         wa yiɛ ‑mä Atiɔsɩ 'bɩwʋ yi, wa ‑su Zaa wa la'ɛɛ Maakö.
         
            
               	Zezwii a ‑daayu ‑bhlʋ wa laa Zaakö ‑ɔ ‑gänɩɛ ‑mä Zeluzalɛɛmö a ‑zɩkpaa 'yukuu,
                     'mö Piɛlɩ gaaa da'a.

'Wugɔmʋʋ 'Wlɩlɩ yɛ Banabasɩ ‑nyɛ Sɔɔlʋ 'sɔ ‑sɛ131 Zezwii a ‑nʋa ‑wa ‑wʋä ‑mä Atiɔsɩ, wa gla'mö, Lagɔ a 'möbhïlanɩwa ‑nyɛ nɩkpa a ‑muë kää Lagɔ 'a wɛlɩɩ a ‑gömösɛsɛnɩlibhoo 'sɔ, wa ‑wʋ a ‑mä.
         Wa nglɩɩ miɛ dɛ'ɛ: Banabasɩ a'bhë mɔ, Simeɔɔ wa 'pää nɩkpɛkpëbhë mɔ, Silɛɛnɩ
         a nɩkpɛ ‑bhlʋ wa laa Lukiusɩ mɔ, nɩkpɛ ‑bhlʋ wa laa Manaɛɛ, ‑ɔ ‑nyɛ 'bhlɩlowli Eloodɩ 'sɔ wa 'bhʋanɩɛ yɔwʋ mɔ, 'n Sɔɔlʋ kökämö. 2 'Ylɩ ‑bhlʋ 'mö, Zezwii a ‑nʋa ‑wa ‑wʋä ‑mä Atiɔsɩ, wa yɩbhä 'wlu, wa ‑wʋ Lagɔ
         bʋbɔ dɔ'wʋ, wa ‑wʋ su 'mö, 'n 'Wugɔmʋʋ 'Wlɩlɩ yuëë 'dɩ 'nyɛ nɩɩ: «Banabasɩ ‑nyɛ Sɔɔlʋ 'sɔ, a nɩ 'zuë 'wa dɛ, libhoo n 'kʋää
         'wʋ tieee, wa 'kʋ nʋ.» 3 Zaa, wa 'wlʋä su 'mö 'wëë, wa 'zuëë kätɩkpö 'wlu wa bhibhee wa 'wlumö Lagɔ
         'wëë, mää Lagɔ gbää wa nɩ möö, 'n wa yuëë ‑mä tie.Banabasɩ ‑nyɛ Sɔɔlʋ 'sɔ yɛ ‑mä Siiplɩ mö4-5 Sa'a ‑sɩbhä 'Wugɔmʋʋ 'Wlɩlɩ tiee Banabasɩ ‑nyɛ Sɔɔlʋ 'sɔ 'n wa yiɛ mö, wa ‑su Zaa wa la'ɛɛ Maakö 'bɩwʋ ɔ 'kʋä
         kwänɩ. Wa 'kää möä yii, glɔ ‑bhlʋ wa laa Selesii, ‑mä wa möä 'n wa yiɛ ‑mä
         batoo 'wʋ 'libhïnɩ, gïnyɛlekpë 'kädaa wa laa Siiplɩ 'klʋ a bhlɩɩ 'mö 'n wa yiɛ
         ‑mä mö. Wa ghlɛɛ ‑mä, ‑mä a glɔ ‑bhlʋ wa laa Salaminɩ, ‑mä a Zwiiföwaa a Lagɔbïdii 'mö, 'n wa yiɛ ‑mä Lagɔ 'a wɛlɩɩ bhïlanɩ.6 Wa nɛmöä bhlɩ 'la 'mö ‑këë, glɔ ‑bhlʋ wa laa Pafɔɔsɩ 'n wa yiɛ ‑mä ghlɛ. ‑Mä
         glɔ 'la 'mö, ‑mä wa ghlɩnɩɛ ‑zilinyɔ ‑bhlʋ. Nɩkpɛ 'la Zwiiföyi ɔ glɩnɩɛ. Ɔnyɩ ɔ
         laa Lagɔ 'a 'möbhïlanɩnyɔ. Ɔ nglɩɛ Balɩ Zezwii. 7 ‑Mä bhlɩ 'la 'mö a 'kämanɩnyɔɔ wa laa Segusɩ Polusɩ, 'ɔ gunyɔɔ mɔɔ. 'Kämanɩnyɔ
         'la 'nɛɛnɩnyɔ ɔ glɩnɩɛ. Banabasɩwa ghlɛɛ ‑mä glɔ 'la 'möö, ɔ 'yɩbhä ɔ 'kä Lagɔ
         'a wɛlɩɩ 'yukwli ‑pʋnɩ zaa, 'n ɔ yuëë wäzɩ. 8 ‑Maa 'kämanɩnyɔɔ wëzuëë, gunyɔ 'la Glɛköwaa laa Elimasɩ, yɩ nɔɔ dlɩ yɔwʋ nɛnɩ
         zaa, ɔ yɩbhä ɔ 'kä 'kämanɩnyɔɔ 'yila 'klʋ 'yula, 'kämanɩnyɔɔ 'kä Banabasɩwa a
         wɛlɩ kɛ 'mö ‑sɛ, ɔ tɩa Zezwii a ‑nɔ 'zʋ. 9 Ɔ 'zʋä sa'aa, Banabasɩ a 'wʋ‑bhlinɩnyɔ Sɔɔlʋ, wa la'ɛɛ Pɔɔlʋ, 'Wugɔmʋʋ 'Wlɩlɩ ‑wɔɔ
         tenyii ‑gömö, 'n ɔ yoo 'ylimö glʋnɩ, 10 ɔ lɛ naa: «Zaklɔnɩkpɛ, 'kpʋkpʋnyɔ, Sataa a 'yu, 'saa nɛnɩɛ Lagɔ dlɩ yɔwʋ 'wuë ‑nmöö
         ‑gbïliiɛ, ‑n yɛ ‑bɛ 'wʋ Lagɔ 'a wɛlɩɩ widɩ 'mö ‑sɛnɩ, ‑nn‑ä bhä ‑bhlɛ yɔlɔ ‑a?
         11 ‑Nmö n nyɛa'aa ‑sɩkaa 'dɩ nɩɩ: Lagɔ yi gbää ‑na'a yilaa yi wɔlɔ, ‑n yi 'yuylukwë
         'mö nɛmö ‑këë ‑lɛ yi 'mö gwälɛ.» Pɔɔlʋ kɩ ngli cuu 'n Elimasɩ a 'yila 'klʋ yiɛ
         ylumanɩ tititi, ɛ 'kä ‑bhɩɛa'a 'yuylukwë 'mö ɔ ‑wʋ, ɔ bhöbhlɩnɩ, ɔ tɛlɩ nɩkpɛ
         sɛ ‑ɔ 'kɔɔ sɔ ‑känɩ. 12 ‑Maa 'kämanɩnyɔɔ 'yɩɛ ‑li 'la 'ylɩmöö, 'n ɔ yiɛ Zezwii a ‑nɔ 'zʋ. Lagɔ 'a wɛlɩɩ
         ‑yɩ 'tɛɛ 'möö, mɩɩ noo libho 'wlu.Pɔɔlʋ ‑nyɛ Banabasɩ 'sɔ wa yɛ ‑mä Pisidii a Atiɔsɩ Lagɔwɛlɩɩ bhïlanɩ13 Pɔɔlʋwa, wa 'bhööä ‑mä Pafɔɔsɩ 'n wa yiɛ batoo 'wʋ 'libhï, Pafilii‑bhölɩɩ 'mö
         a ‑glɔ ‑bhlʋ wa laa Pɛɛzɩ 'n wa yiɛ ‑mä mö. ‑Mä ‑glɔ 'la 'mö, ‑mä Zaa Maakö
         'bhöönuëë 'bɩwʋ 'n ɔ yiɛ ‑mä Zeluzalɛɛmö nimï mö. 14 ‑Maa Pɔɔlʋ ‑nyɛ Banabasɩ 'sɔ wabhlɩ, mö wa möä 'yize. Wa 'bhööä ‑mä Pɛɛzɩ,
         Pisidii‑bhölɩɩ 'mö a ‑glɔɔ wa laa Atiɔsɩ, ‑mä wa möä. Wa ghlɛɛ ‑mä, Zwiiföwaa 'a ‑gwlɛnɩzlɩɩ ghlɛɛ, 'n wa yiɛ ‑mä a Lagɔbuduu 'mö mö 'n wa yiɛ sɛ glɩ. 15 Wa zɛlɩɛ Moyizɩ 'a Gböö a 'bɔgʋʋ ‑nyɛ Lagɔ 'a 'möbhïlanɩwaa 'a 'bɔgʋʋ 'sɔ 'mö 'wëë, 'n Lagɔbuduu a 'yukugänɩwaa yiɛ Pɔɔlʋwa 'dɩ 'nyɛ, wa
         lɛ naa: «‑A'bhɩanyɩ, a ‑kä 'kïbhïyie 'mlɩ ‑kä ‑yɩ ‑kanyɩɛ ‑a 'wuë swɩ nyɛmʋ 'mö
         'pää, a kä a 'kä bhïla.» 16 'N Pɔɔlʋ yiɛ 'wʋ ‑sɔ, 'n ɔ yiɛ sɔ ghäyɩ 'pä, ɔ lɛ naa: «Abhʋa Yizlaɛlɩ 'a ngëyii Lagɔ ‑sɛɛ ‑lɛ 'mö a ‑nʋa, 'n abhʋa ‑wʋmö'ɛɛ abhlɩ dɛ'ɛ a 'kä Lagɔ bʋbɔmöö,
         a 'wuë a ‑pʋnɩ 'yukwli. 17 N nɛ naa, ‑abhʋa Yizlaɛlɩ 'a ngëyii 'mö a ‑nʋa, Lagɔ ‑a bʋbɔɔ, mɔɔ ‑sɛɛ ‑lɛ ‑aa dɩbawa a dɩbawa wa 'kä ɔ
         ‑nʋä glɩnɩ. Dɛɛ ‑aa dɩbawa ‑wʋ a‑a ‑bhlɛ ‑mä käböbhölɩ ‑gömö, ‑mä Ezipötɩ,
         Lagɔ mɔɔ gbää 'n wa yiɛ zumanɩ, 'ɔ 'mötɛɛnɔɔ 'mö 'n ɔ yuë'ɛɛ ‑mä galɛ 'mö ‑sɛ.
         18 'Ylʋbö a gwlɩ 'sɔ 'mö ɔ ‑sunuë ‑mä 'muse 'klʋ.19 Wa ghlɛɛ ‑mä Kanaa‑bhölɩɩ 'möö, ɔ bhɩa ‑mä a ngäya ngbi'sɔ 'yli, 'n ɔ yuëë
         'wa bhlɩɩ dilanɩ, 20 'ylʋbö a 'du ‑bhlʋ, 'ylʋbö a gwlɩ 'sɔ 'ylʋbö kʋgbä (450) 'mö a sɛ. ‑Mi'la 'plɩɛ
         'wëë, 'n ɔ yuëë ‑zijlituwa 'nyɛ, wa 'kʋä ‑su, ‑këë 'n Lagɔ a 'möbhïlanɩnyɔ
         Samiɛlɩ a 'tɛnyɩ yiɛ ghlɛ. 21 Ɔ 'tɛnyɩ 'mö ‑aa dɩbawa a'bhï wa lɛ Lagɔ nɩ ‑sɛ nɩkpɛ ɔ 'kä wa 'bhlɩlowli 'zʋ.
         Bɛzamɛɛ a ‑gligbëa 'wʋ a nɩkpɛ ‑bhlʋ wa laa Kiisɩ, ɔ yowli Sawilɩ, 'n Lagɔ yoo ‑sɛ.
         Ɔ 'kämanuë ‑gömö ‑këë 'ylʋbö a gwlɩ 'sɔ. 22 'N Lagɔ a'bhë yoo 'kämanɔɔ 'wʋ ‑sɛ. 'N ɔ yiɛ Daviidɩ ‑lɛ ɔ 'bhle 'mö 'zʋ ɔ 'kä wa 'bhlɩlowli glɩnɩ. Sɛ'ɛ ɔ gbää Daviidɩ a dɛ nɩɩ:
         Yizayii ‑yowli Daviidɩ, 'mö n ‑sɛɛ ‑lɛ, nɩkpɛ a ‑mɔɔ nɛnɩɩɛ dlɩ yɔwʋ 'mö ɔ glɩnɩɛ.
         Mɔɔ 'kää 'na sɛ n yɩbhää 'wuë 'zʋ. 23 Daviidɩ 'la a 'yu a 'yu ‑bhlʋ 'mö wa laa Zezwii, 'mö Lagɔ ‑sɛɛ ‑lɛ, 'mö ɔ 'zʋa
         Yizlaɛlɩ a puënyɔ 'wʋ. Lagɔ a'bhë ‑sɩbhä ɔ gbä a‑a. 24 Zezwii lɛ 'kää yie yii, Lagɔ a 'möbhïlanɩnyɔ Zaa Batisɩ, mɔɔ 'pä a‑a wɛlɩ 'n
         ɔ yi a‑a Yizlaɛlɩ a ‑nʋa 'wuë 'dɩ 'nyɛ nɩɩ, wa nɩ ligba wa 'kä 'wa ‑lizokuu kɛ'mö
         ‑sɛ ɔ 'kʋä 'wlu wɔlʋ. 25 Zaa Batisɩ lɛ 'kää 'ɔ libhoo zɛmö bhɩɛɛ yii, sɛ'ɛ ɔ 'nyɛɛ nɩkpabhë 'dɩ nɩɩ: ‑Mɔ
         a libhïï bhä 'mö 'wʋ 'nɩ? Puënyɔɔ ‑a ‑kʋnɩɛ 'mö n'n‑äa glɩnɩ, ‑maa ɔ ‑gäa
         nimï. N'n‑ä a'bhë 'ke ‑kä n 'kä 'ɔ 'siikplii bulonɩ.26 ‑A'bhɩanyɩ, a 'wuë, abhʋaa bʋbɔɔ Lagɔ, ‑wa yi Ablaamö a 'yuë a 'yuë glɩnɩ oo, ‑wa 'nuë glɩnɩ oo, Lagɔ 'a 'pʋpʋɛ a wɛlɩɩ, a 'wuë a ‑liɛ.
         27 ‑Maa Zeluzalɛɛmö a nɩkpaa ‑nyɛ 'wa 'kädɩɩ 'sɔ, wa'aa 'saa Zezwii glɩnɩɛ ‑yi. Lagɔ
         'a 'möbhïlanɩwaa 'a wɛlɩɩ wa 'cɛlɩ a‑a, sɛɛ ‑gwlɛnɩzlɩ ghlɛɛ 'yize, ‑sɩbhä wa zɛliɛ
         'mö, ‑maa wa 'niɛ 'mö 'nʋ. Wa köbhaa Zezwii gbʋ, wa 'lɩbhɔɔ, wɛlɩ 'la mɩɩ 'wlʋnɩɛ
         'yli. 28 'Kïbhë a ‑maa 'kɔɔ gbʋ köbhaa, wa 'nɔnyɩɛ 'mö ghlɩ, ‑maa ‑sɩbhä yɩ ‑wʋ 'mö,
         'n wa yiɛ ‑gɔmla Pilaatɩ 'dɩ 'nyɛ nɩɩ, ɔ nɩ gbä ɔ 'kä 'ku. 29 'Saa 'wuë cɛlɩ a‑a ɔ dɛ, yɩ 'wlʋnɩɛ 'yli 'wëë, 'n wa yiɛ ‑lɛ ɔ ‑gäzɛɛ su 'klʋ
         ‑sɛ, 'n wa yee ziza. 30 ‑Maa Lagɔ kɔ gäla ɔ kɔ glu ‑sɛ. 31 Ɔ 'wlʋä glu 'wëë, dɛ ɔ 'bhöö a‑a ‑mä Galilee‑bhölɩɩ 'mö 'n ɔ yiɛ ‑mä Zeluzalɛɛmö
         mö a nɩkpaa ‑wa ‑gänɔɔ a‑a, ɔ tulanuë ɔnyɩ 'ylɩ a ‑bɛ 'mö 'ylimö. ‑Lɛ a nɩkpa
         'la, mʋa 'nyɛɛ zɩ'ɛ ‑mä Yizlaɛlɩ a ‑nʋa 'dɩ nɩɩ, 'ɔ wɛlɩɩ, ‑tiawɛlɩɛ. 32 ‑A'bhï, 'Mänatɩtɩ 'la, mö ‑a ‑lɛmanyɩɛ: Wɛlɩɩ Lagɔ 'nyɛ a‑a ‑aa dɩbawa a dɩbawaa,
         33 ‑zlɩ ɔ gälaa Zezwii 'n ɔ yoo glu ‑sɛɛ, wɛlɩ 'la, mɩɩ 'wlʋnɩa'aa ‑sɩkaa, ‑abhʋa 'wa
         yuëa a yuëa a 'tɛnyɩ nɩ 'mö 'yli. Sɛ yɩ cɛlɩɛ a‑a ‑mä Lagɔ a 'nglɩghlimanɩlwɩɩ
         a 'bɔgʋʋ a 'sɔnakïbhëa 'mö nɩɩ: Lagɔ lɛ naa:‑Nmö glɩnɩɛ 'na yuu.Tɛɛnɩ zɩ'ɛ dɛ'ɛ, ‑amöö glɩnɩɛ ‑na dɩba.+34 Lagɔ a'bhë kɩ a ‑pa bhïla nɩɩ, Zezwii ‑kä 'ku 'wëë, ɔ yo gäla ɔ yo glu ‑sɛ,
         nzɩɩ ɔ 'käa'a 'kwädlɩkwädlɩnɩ ‑bhölɩ. Sɛ'ɛ ɔ gbä a 'yɛɛ nɩɩ:‑Amö Lagɔ, sɛ n gbä a‑a n yi Daviidɩ 'kwädlɩ 'nyu 'pää, abhʋa ɔ 'yuë a 'yuë, n yeanyɩ ‑tiamö ‑sɩbhä 'nyu 'pä.+35 ‑Maa ‑mä Lagɔbɔgʋʋ 'mö a kïbhë ‑mämaa 'mö, sɛ'ɛ ɔ nʋä nɩɩ:‑Atʋ Lagɔ, ‑ɔ glɩnɩɛ ‑na 'yize a ‑nɔɔ,ɔ ‑kä 'kuu, ‑nn‑ä ‑n 'kɔ 'yi 'tatinɩ ɔ 'kä zɛ.+36 ‑Maa Daviidɩ a'bhë, 'ɔ 'tɛnyɩ 'mö, Lagɔ 'a libhoo, ɔ nʋ 'tɩɩ. Ɔ nuä 'wëë, 'n
         ɔ yiɛ 'ku. Ɔ 'kuä, dɛ wa zizaa ɔ dɩbawaa, ‑lɛ wa zizamɔɔɔ, 'n ɔ yiɛ zɛ. 37 ‑Maa Zezwii Lagɔ gäla ɔ ‑sɛɛ gluu, mɔɔ 'nɩɛ zɛ. 38 Zaa, ‑a'bhɩanyɩ a nɩ yɩbhlɩnɩ ‑tiamö sɛ nɩɩ, 'n Lagɔ ‑kä 'a 'nyinylolii a gbʋʋ 'yi
         'tatinɩɩ, 'mö Zezwii, ɔ nglɩmöä. Miɛ nɩɩ, Moyizɩ 'a Gböö a 'klʋkpamözʋzwɛɛ,
         mɛɛ 'nɩɛ 'nglɩ ‑kä a 'kä 'mö zlɔmanɩ Lagɔ a 'yila 'klʋ a dɔ'wʋ. 39 ‑Maa a ‑kä Zezwii dlɩ 'tɛɛnɩ, mɩɩ 'kää 'nglɩ ‑kä, 'a 'nyinylolii 'wuë a gbʋʋ,
         Lagɔ 'kʋ 'yi 'tatinɩ. 40 Zaa, a 'nɛmanɩ anyɩ 'wʋ, wɛlɩɩ Lagɔ 'a 'möbhïlanɩwaa bhïla a‑a, yɩ tɩa a ‑li 'zʋ.
         41 Sɛ'ɛ wa gbä a‑a nɩɩ, Lagɔ lɛ naa:Abhʋa flanɩɛ 'na bhïlawɛlɩɩ 'ylimöö,a ‑pʋnɩ 'yukwli,zuzuu 'kanyɩɛ ‑gömö ylɛ, a 'kä 'yli bhɩɛ.'Saa n 'kää 'a 'tɛnyɩ nɩ 'mö 'yli 'wälanɩɩ,'n wa ‑kaanyɩ yɩ 'dɩ 'nyɛ ‑kë,a 'naa 'kɩ dlɩ 'wʋ ‑kä.+»42 Sa'a Pɔɔlʋ 'nyʋää 'dɩ. Nɩkpa 'la 'wuë, wa bhibhee Lagɔ 'wëë 'n wa yiɛ Pɔɔlʋwa
         yɔwʋ bhibhe nɩɩ, wa nɩ yinɩ 'wʋ 'sɔ, ‑gwlɛnɩzlɩ ‑mɛ'la 'mö wa 'kä'ɛ wɛlɩ ‑bhʋlʋ
         ‑kpɔ a dɛ bhïla. 43 Wa 'wlʋä ‑mä Lagɔbuduu 'mö 'wëë, Zwiiföwa a ‑bɛ, 'n nɩkpa ‑mumuë ‑waa a‑a Zwiiföwa
         glɩnɩ ‑wa bʋbɔa'aa Zwiiföwa a sɛ Lagɔ, 'n wa yiɛ Pɔɔlʋwa 'bɩwʋ bhlinɩ. 'N Pɔɔlʋ ‑nyɛ
         Banabasɩ 'sɔ yuë'ɛɛ Lagɔ 'a wɛlɩɩ 'nyɛ, 'n wa yuëë 'dɩ 'mö zʋ nɩɩ, sɛɛ Lagɔ 'pää
         nɩkpɛ a ngäzɩdlɩɩ, ‑lɛ a wɛlɩ 'la wa nɩ gbuli sasɛ 'wʋ.Pɔɔlʋ ‑nyɛ Banabasɩ 'sɔ wa yɛ ‑waaa Zwiiföwa glɩnɩ a dɛ bhïla44 ‑Gwlɛnɩzlɩ ‑mɛ'la ghlɛɛ, ‑glɔ mʋʋ doo glu, 'n wa yiɛ yi, wa 'kä ‑Alowli Lagɔ 'a 'Mänatɩtɩɩ
         'yukwli ‑pʋnɩ. 45 Zwiiföwaa, wa 'yɩɛ nɩkpaa a zunɔɔ 'ylɩmöö, 'yli yɩ këluëë. Pɔɔlʋ ‑kä Lagɔ 'a
         wɛlɩɩ bhïlaa, 'mö wa kpɛniɛ 'n wa bhïlanɩɛ Pɔɔlʋ a'bhë wɛlɩzoku. 46 Pɔɔlʋ ‑nyɛ Banabasɩ 'sɔ wa'aa ‑gu ‑maa gbëaa wa 'nyʋä 'dɩ, wa lɛ naa: «Sɛɛ Lagɔ
         yɩbhää ‑sɩbhä ‑a zʋä, miɛ nɩɩ, 'ɔ wɛlɩɩ abhʋa ‑a 'nyɩɛ tɛɛ. ‑Maa 'pɩwʋ mää 'naa
         'kää 'yli bhɩɛ, a'aa 'yɩbhä a 'kä ‑mä ghlɩ nza a pɩɛ sa'a 'kwlɛ 'mö. Zaa, a
         yɩɛ, nɩkpaa ‑waaa Zwiiföwa glɩnɩɩ, mö ‑a 'käa'aa ‑sɩkaa Zezwii 'a wɛlɩɩ 'nyɛ. 47 Ɛ'ɛ ‑bhö nyɩasɛ, ‑maa sɛɛ Lagɔ nyɩanyɩɛ 'dɩɩ, ‑sɩbhä ‑maa nɩɩ:‑N 'kä 'bhlɩbhëa 'wuë 'wʋ ngäla,'Mänatɩtɩɩ ‑yɩ 'kää nɩkpɛ puë,‑n 'kɩ bia ‑këë ‑mä dʋdʋʋ a këtiea 'wuë 'wʋ,nza n ‑samöä ‑lɛ.+»48 ‑Waaa Zwiiföwa glɩnɩɩ, wa 'nʋä wɛlɩ 'laa, wa 'wuë 'mäna 'n wa 'ghlimanɩɛ Lagɔ
         a 'nglɩ, 'n wa nʋä: «Zezwii 'a 'Mänatɩtɩɩ, ‑li a ‑liɛ.» ‑Lɛ a zlɩ 'la 'mö, nɩkpaa
         'wuë Lagɔ ‑sɛ a‑a ‑lɛ 'kɩ wa 'kä 'ɔ 'pɩwʋlelea 'wʋ 'bhle ghlɩɩ, 'n wa yiɛ 'wʋ nglu
         wa 'kä Zezwii a ‑nʋä 'zʋ.49 Sa'a ‑sɩbhä ‑Alowli Zezwii 'a 'Mänatɩtɩɩ mlɩmanɩɛ ‑mä bhlɩ 'la 'wuë ‑gömö. 50 ‑Maa ‑mä ‑glɔ 'la 'mö a 'nglɩkängwlɩɩ ‑nyɛ nɩkpa 'kädɩɩ 'sɔ, ‑wa bʋbɔmöä Lagɔɔ,
         'wa dilaa 'mö Zwiiföwaa 'pää ghäyɩ, 'n wa yiɛ Pɔɔlʋwa 'zwɩ zia, 'n wa yuëë
         ‑mä 'wa bhlɩɩ 'mö kpëti. 51 Pɔɔlʋ ‑nyɛ Banabasɩ 'sɔ, wa lɛ 'kää ‑mä ‑glɔ 'la 'mö 'wlʋä yii, 'wa kplɩɩ zɛmö
         a dʋdʋʋ 'mö wa gbɔtɔɔ.+ 'Wë ‑glɔɔ wa laa Yikoniɔmö, 'n wa yiɛ ‑mä mö. 52 ‑Mä Atiɔsɩ glɔ 'mö, mää Pɔɔlʋwa 'bhööä da'aa, Zezwii 'a ‑gänɩwaa ‑wa ‑wʋä ‑mä, 'Wugɔmʋʋ 'Wlɩlɩ ‑wuë tenyii ‑gömö, wa 'wuë 'mäna.

               	Ezayii 49.6.

Pɔɔlʋ ‑nyɛ Banabasɩ 'sɔ wa yɛ ‑mä Yikoniɔmö Lagɔwɛlɩɩ bhïlanɩ141 Pɔɔlʋ ‑nyɛ Banabasɩ 'sɔ, wa ghlɛɛ ‑mä Yikoniɔmö, 'n wa yiɛ ‑mä a Zwiiföwaa a Lagɔbuduu 'mö mö, 'n wa yiɛ ‑mä Lagɔwɛlɩɩ bhïlanɩ. ‑Maa sɛ wa bhïliiɛ a dɔ'wʋ, nɩkpa 'kɔkɔmlɛ,
         Zwiiföwa plɛ, ‑waaa Zwiiföwa glɩnɩ plɛ, 'n wa yiɛ 'wʋ nglu 'n wa yiɛ Zezwii a ‑nʋä
         'zʋ. 2 ‑Maa Zwiiföwaa ‑muë 'nɩɛ 'yɩbhä wa 'kä Zezwii 'a wɛlɩɩ 'wʋ ngluu, ‑waaa Zwiiföwa
         glɩnɩ a dilaa 'mö wa 'pää ghäyɩ, wa 'kä Pɔɔlʋwa a dɛ 'zokwësɛ dlɩ 'pä. 3 ‑Maa ‑sɩbhä yɩ ‑wʋ 'mö, Pɔɔlʋ ‑nyɛ Banabasɩ 'sɔ wa gwälɛ ‑mä ‑glɔ 'la 'mö 'tɩɩ.
         Wa 'tɛɛnɩ Lagɔ dlɩ, 'n wa bhïlaa gbëaa sɛɛ Lagɔ ‑gää kɛ 'n ɔ ‑waa tenyii nɩkpɛ
         a wɛlɩɩ. Wa ‑kä Lagɔ 'a wɛlɩɩ bhïlaa, ɔ'bhë mɔɔ zʋä 'wa wɛlɩɩ kɛ ‑gömö 'n wa
         bhɛɛ zɩzɛli a ‑bɛ. 4 Yɩ 'plɩɛ sa'a 'wʋʋ, 'n ‑glɔɔ yiɛ 'mö dilonɩ. Zwiiföwaa ‑wa yɩbhää wa 'kä Zezwii 'a tietiewaa ‑lizoku 'wlu nʋʋ, ‑mumuë ‑wʋä nimï, 'n ‑mumuë ‑wʋä Zezwii 'a tietiewaa nimï.
         5 ‑Waaa Zwiiföwa glɩnɩ, wa ‑nyɛ Zwiiföwa ‑mumuë 'sɔ, 'wa 'kifiea kökä, 'n wa yiɛ
         'dɩ 'wʋ 'zʋnɩ, wa 'kä Pɔɔlʋwa 'zwɩ zia, wa 'kʋä 'kpɩ 'mö 'lɩbhä wa ‑kä 'ku. 6 Pɔɔlʋwa 'nwiɛ, 'n wa yiɛ futo, ‑mä Likaonii‑bhölɩɩ 'mö a gwlɩ 'sɔ, ‑mu a nglɩɛ
         Lisiitɩ, ‑mu a nglɩɛ Dɛɛbö, 'n wa yiɛ ‑mä mö. 7 ‑Mä gwlɩ 'la 'mö, 'n ‑mä yɩ ‑kʋkʋyɔwʋ a ‑gwlɩɩ 'mö, wa ghlɛɛ ‑mä, 'n wa yi'ɛɛ
         ‑mä Zezwii 'a 'Mänatɩtɩɩ bia. Pɔɔlʋ ‑nyɛ Banabasɩ 'sɔ wa yɛ ‑mä Lisiitɩ kpälɛkpälɛnyɔ ‑bhlʋ yɛmanɩ8 ‑Mä Lisiitɩ, 'n Pɔɔlʋwa yiɛ ‑mä nɩkpɛ ‑bhlʋ ghlɩnɩ, ɔ glɩ dʋdʋ 'wʋ. Nɩkpɛ 'la kpälɛkpälɛnyɔɔ.
         Sɛ ɔ 'maa 'kä a 'wlʋʋ, ɔ'ɔɔ ‑bhlɛ tɛkäsɛ nɛmö. 9 Pɔɔlʋ ‑wʋä nɩkpa Lagɔwɛlɩɩ 'nyɛ dɔ'wʋʋ, nɩkpɛ 'la, ɔ ‑pʋnɩmö 'yukwli. ‑Maa Pɔɔlʋ
         yɩbhlɩnɩɛ sɛ nɩɩ, nɩkpɛɛ 'tɛɛnɩ Zezwii dlɩ nɩɩ ɔ yo yɛmanɩɩ, 'n ɔ yoo 'klʋ yɩlɩ ‑pölɩɩ,
         10 'n ɔ yiɛ wɛlɩ ghäyɩ 'pä ɔ lɛ naa: «‑Sɔ 'wʋ, 'nɩgbönɩ ghäyɩ.» Ɔ gbää ‑sɩbhä
         cuu, 'n nɩkpɛɛ yiɛ 'wʋ ‑sɔ ‑va, 'n ɔ yiɛ nɛmö. 11 Nɩkpaa a ‑bʋbʋʋ, wa 'yɩɛ 'saa Pɔɔlʋ nʋä da'a 'ylɩmöö 'n wa yiɛ 'mö 'kpa, wa 'bhigbʋ
         'mö wa lɛ naa: «‑Alɛɛ, ‑lagwɩ yɛ nɩkpa 'mö yinɩ, yɩ yɛ mä'ä ‑a'a mä'ä yi aa!»
         12 Glɛköwaa a ‑lagɔ 'kɔdʋʋ a nglɩɩ, 'n wa yiɛ Banabasɩ 'pä, wa lɛ ɔ nglɩɛ Zeesɩ. Pɔɔlʋ
         ɔbhlɩ, mɔɔ bhïlaa wa 'nglɩ 'mö zaa, ‑lagɔ 'la a 'yligbänɩnyɔɔ a nglɩɩ, 'n wa yonyɩɛ
         'pä, wa lɛ ɔ nglɩɛ Ɛlɩmɛsɩ. 13 ‑Buduu wa bʋbɔnɩɛ ‑lagɔ 'kɔdʋ 'la 'möö, ‑lɛ wʋ ‑wʋä glonuë 'wʋ. Wa 'pää Pɔɔlʋwa
         nglɩ 'la 'wëë, ‑lagɔ 'la a bʋbɔbʋbɔnyɔ 'kɔdɔɔ, ɔ ‑su bhila, yɩ ‑bɔlɔ 'n ɔ ‑nyɩɩ
         yiɛ ‑lɛ Lagɔbudu 'la nuë 'wʋ 'mö. Ɛ'ɛ ‑bhö nyɩasɛ, ‑maa ɔ ‑nyɛ nɩkpa a ‑bʋbʋʋ 'sɔ
         wa yɩbhä wa 'kä Banabasɩ ‑nyɛ Pɔɔlʋ 'sɔ 'bhila bʋbɔnɩ. 14 ‑Maa Zezwii a tietiewa 'la 'sɔ ‑kpɔ 'nwiɛ 'möö, 'n wa yiɛ wanyɩ ‑banɩɩ 'ku 'mö ghlɛnɩ+, 'n wa yiɛ ‑mä ‑bʋbʋʋ 'mö 'yi ‑dɩ, 'n wa yiɛ nyla. 15 Wa lɛ naa: «‑A'bhɩanyɩ, 'saa bhä 'n a zʋ bhä sa'a nɩ? A sɛ a nɩkpaa ‑a glɩnɩmöä.
         Zezwii 'a 'Mänatɩtɩɩ mö ‑a yeanyɩɛ 'nyɛɛ nɩɩ, a nɩ ‑sɛ 'fʋ a ‑lagwɩ 'la 'wuë kɛ'mö.
         Lagɔ ‑ɔ ‑bhölɩ, ‑ɔ glɩnɩɛ ‑tiamö a Lagɔ, ‑ɔ ‑bhɛ zlɩ ‑nyɛ dʋdʋ 'sɔ, ‑ɔ ‑bhɛ gïnyɛ,
         ‑ɔ ‑bhɛ yɩ 'mö a ‑lii 'wuë, a 'kɔ 'a dilaa yowʋ 'nyɛ. 16 Lagɔ, bhlagɔgɔ'mö a 'tɛnyɩɩ ‑ɛ 'plɩɛ 'mö, 'bhlɩbhëa 'wuë 'mö ɔ 'tatinɩ a‑a yi,
         sɛɛ 'wa dilaa yɩbhää, 'n wa nɛmö a‑a ‑sɩbhä. 17 ‑Maa ‑sɩbhä yɩ ‑wʋ 'mö, 'n ɔ nuëë ‑li a ‑li 'wlu 'yize. Sɛɛ 'ylʋbö yiɛ 'yize,
         mɔɔ gbää 'n 'nyizakwëa lɩbhää. Lilea a ‑dɩdɩtɛnyɩ ‑kä ghlɛɛ, mɔɔ gbää, a 'wuë
         'n a ghlɩɛ lile, mɔɔ zʋanyɩɛ 'mäna dlɩ zɛmö.» 18 Sa'a Pɔɔlʋwa gbää, ‑maa ‑sɩbhä yɩ ‑wʋ 'mö, nɩkpa 'la 'kä 'wʋ nglu nɩɩ, wa 'naa
         bʋbɔnuë 'bhila a dɔ'wʋ, Pɔɔlʋwa yɔlɔ wa yɔlɔ tenyii.19 ‑Maa Zwiiföwa ‑mumuë 'bhöö ‑mä Pisidii a Atiɔsɩ, ‑mumuë 'bhöönɩ ‑mä Yikoniɔmö,
         'n wa yiɛ yi. 'N wa yiɛ ‑bʋbʋʋ 'wlumö nyima, wa ‑nyʋä 'sɔ 'n wa yiɛ Pɔɔlʋ 'kpɩ 'mö
         'lɩbhä ɔ 'kä 'ku. 'N wa yoo gbɩsɩ, 'n wa yoo ‑mä ‑glɔ a zɛgbälɩ 'wʋ sɛ bhlɩɛ mö,
         wa ‑tɔnɩ ɔ yɛ 'ku. 20 Zezwii 'a ‑gänɩwaa ‑wa ‑wʋä ‑mä, 'n wa yiɛ yi, 'n wa yiɛ Pɔɔlʋ binɩ 'n wa yiɛ ɔ 'wlumö Lagɔ bhibhe,
         'n ɔ yiɛ 'wʋ ‑sɔ, 'n ɔ yiɛ ‑mä glɔ 'mö 'bɩwʋ mö. Zlɩ zɩɛ, ɔ ‑nyɛ Banabasɩ 'sɔ,
         ‑glɔɔ wa laa Dɛɛbö, 'n wa yiɛ ‑mä mö.Pɔɔlʋwa yɛ ‑mä Atiɔsɩ 'bɩwʋ mö21 Pɔɔlʋ ‑nyɛ Banabasɩ 'sɔ, wa ghlɛɛ ‑mä Dɛɛbö 'n wa yiɛ ‑mä Zezwii 'a 'Mänatɩtɩɩ
         bianɩ. 'N nɩkpa a ‑bɛ yiɛ 'wʋ nglu, 'n wa yiɛ Zezwii a ‑gänɩwa 'zʋ. Wa 'bhööä
         ‑mä ‑glɔ 'la 'möö, ‑mä Lisiitɩ ma, ‑mä Yikoniɔmö ma 'n ‑mä Pisidii a Atiɔsɩ,
         'n wa yiɛ ‑mä 'bɩwʋ mö. 22 Zezwii 'a ‑gänɩwaa ‑wa ‑wʋä ‑mä ‑gwlɩ 'la 'wuë 'möö, sɛ'ɛ Pɔɔlʋwa pʋää swɩ nyɛmʋ 'mö nɩɩ, Zezwii
         a dlɩ tɛɛnɩ dɔ'wʋʋ, dɛ wa kää sɛ, wa nɩ nyɔnʋ ‑lɛ kɛ. Sɛ'ɛ wa nyʋä'ɛ 'dɩ nɩɩ: «'Pɩwʋ mää Lagɔ 'kämanɩɛ, mä ‑a ‑wʋä mö dɔ'wʋʋ, ‑a 'maa 'kä 'zwɩ a ‑bɛ zi 'wë, a‑a 'kää ‑mä ghlɛ.»
         23 Gwlɩ 'la 'wuë 'mö, Zezwii a ‑nʋa a ‑zɩkpöö ‑yɩ ‑wʋä ‑mä, ‑sɩbhä Pɔɔlʋwa ‑sɛɛ
         yɩ 'yukugänɩwa. ‑Zɩkpa ‑bhlʋ 'mö, wa sɛ ‑mä 'yɛya, wa 'kä wa 'bhɩa Zezwii 'a ‑gänɩwaa
         'yuku ‑gänɩ. Wa ‑nyɛ wa 'wuë 'sɔ 'n wa plɛɛ su, 'n wa bhibhee wa 'wlumö Lagɔ, Zezwii
         wa yɩbhlɩnɩɛ wa ‑lowli 'möö, ɔ 'kʋä ‑su.24 Wa 'bhööä ‑mä, 'n wa yiɛ ‑mä Pisidii‑bhölɩɩ 'mö 'wʋ 'tʋ, ‑mä Pafilii‑bhölɩɩ
         'mö 'n wa yiɛ ‑mä ghlɛ. 25 ‑Mä Pɛɛzɩ glɔ 'mö, 'n wa yiɛ ‑mä a ‑nʋa Lagɔ 'a wɛlɩɩ 'nyɛ. 'N wa yiɛ 'plɩ, glɔ
         ‑bhlʋ wa laa Atalii ‑wʋ ‑wʋä ‑lɛ gïnyɛ yɔwʋʋ, 'n wa yiɛ ‑mä mö. 26 ‑Mä wa 'libhïnɩa'aa batoo 'wʋ, ‑mä Atiɔsɩ mä wa 'bhöönɩ a‑a, 'n wa yiɛ ‑mä
         'bɩwʋ mö. ‑Mä ‑glɔ 'la 'mö, wa lɛ 'kää libhoo tɛɛ yii, ‑mä wa bhibhenɩ a‑a wa
         'wlumö Lagɔ ɔ 'kʋä 'nyu 'pää.27 Wa ghlɛɛ ‑mä Atiɔsɩ, 'n wa yiɛ Zezwii 'a ‑gänɩwaa 'wlu 'yɩbha, sɛɛ Lagɔ kää 'nglɩ
         'n wa yiɛ 'ɔ libhoo nʋ, 'n ‑waaa Zwiiföwa glɩnɩ yiɛ Zezwii a ‑nʋä 'zʋmöö, 'n wa
         yuëë ‑sɩbhä 'tɩtɩ 'nyɛ. 28 ‑Mä Atiɔsɩ, Zezwii 'a ‑gänɩwaa gla'mö, wa gwälɛ ‑mä 'tɩɩ.
         
            
               	‑banɩɩ 'ku 'mö ghlɛnɩ: Mɩɩ sɛɛ zɛmö nɩɩ, sɛɛ nɩkpa 'la gbää da'a wa 'kä zʋʋ, Pɔɔlʋ ‑nyɛ Banabasɩ 'sɔ,
                     wa ‑nyɛ ‑sɩbhä 'nɩɛ ‑wanɩ.

Zezwii a ‑nʋa a 'yukugänɩwaa yɛ ‑mä Zeluzalɛɛmö 'wlu 'yɩbhä151 ‑Lɛ a 'tɛnyɩ 'la 'mö, nɩkpa ‑mumuë 'bhöönɩ ‑mä Zwidee‑bhölɩɩ 'mö, 'n wa yiɛ
         ‑mä Atiɔsɩ yi. Zezwii a ‑nʋa ‑wa ‑wʋä ‑mä, 'n wa yuëë 'cɩa nɩɩ: «Sɛɛ Moyizɩ 'a
         Gböö gbää, wa 'nanyɩ ‑sɩbhä 'wʋ ‑dɩɩ, a 'naa 'kä Lagɔ 'a 'pʋpʋɛ ghlɩ.» 2 Wa gbää sa'aa, Pɔɔlʋ ‑nyɛ Banabasɩ 'sɔ, yɩ 'nuëë dlɩ yɔwʋ nɛmanɩ. Zaa, wa ‑nyɛ
         nɩkpa 'la 'sɔ, 'n wa yiɛ tenyii kpɛnɩ. Atiɔsɩ a ‑nʋa, 'n wa yiɛ ‑sɩbhä a za nɩkpa
         ‑sɛ. Pɔɔlʋ mɔ, Banabasɩ mɔ, 'n wa gla'mö a ‑nʋä ‑mumuë'ɛ, wa 'kä ‑mä Zeluzalɛɛmö
         mö. Zezwii a ‑nʋa ‑wa ‑wʋä ‑mä, 'wa 'yukugänɩwaa muë, 'n Zezwii 'a tietiewaa, wa 'kä kïbhë 'la yɔwʋ yɩlɩ. 3 Pɔɔlʋwa 'kää möä yii, 'n Zezwii a ‑nʋa ‑wa ‑wʋä ‑mä Atiɔsɩ yuëë 'yio 'wʋ kwä.
         Wa ‑wʋä mö dɔ'wʋʋ, Fenisii‑bhölɩɩ ‑nyɛ Samalii‑bhölɩɩ 'sɔ 'mö ‑mä wa 'tʋä 'wʋ. Nɩkpaa ‑waaa Zwiiföwa glɩnɩ, sɛ wa yɩbhlɩnɩɛ Lagɔ a
         tɩtɩɩ, 'mö wa 'nyʋää, 'n yɩ yuëë 'mäna 'mö ‑päla tenyii. 4 Wa ghlɛɛ ‑mä Zeluzalɛɛmö, Zezwii 'a tietiewaa muë, ‑mä ‑zɩkpaa 'mö a 'yukugänɩwaa
         muë, 'n Zezwii a ‑nʋä ‑muë'la 'wuë, 'n wa yuëë sasɛ päla. ‑Lii 'wuë Lagɔ nʋnuëë
         'möö, 'n Pɔɔlʋwa yiɛ yɩ 'tɩtɩ ‑sɛ. 5 ‑Maa Zwiiföwaa a ‑zɩkpa wa laa Falizɩɛwaa, nɩkpa ‑mumuë ‑wa glɩnɩ a‑a ‑mä a ‑nʋä 'wë 'n wa yiɛ Zezwii a ‑nʋä 'zʋʋ, wa
         ‑wʋmö a ‑mä Zeluzalɛɛmö a ‑nʋa ‑wa ‑gänɩɛ Zezwii gla'mö. Nɩkpa 'la, Pɔɔlʋwa ‑sɛɛ
         tɩtɩɩ 'wëë, 'n wa yiɛ 'wʋ ‑sɔ, wa lɛ naa: «Nɩkpaa ‑waaa Zwiiföwa glɩnɩ ‑wa 'zʋä
         Zezwii a ‑nʋä, wa nɩ ‑duë 'wʋ, wa nɩ 'nyʋä 'dɩ, wa 'kä Moyizɩ 'a Gböö 'wuë
         'klʋkpamö 'zʋ klɩpaa.» 6 Nɩkpa 'la gbää sa'aa, Zezwii 'a tietiewaa wa ‑nyɛ ‑mä a 'yukugänɩwaa 'sɔ, 'n wa
         yiɛ 'wlu 'yɩbhä, wa 'kä kïbhë 'la 'ylɩmö. 7 Wa ‑sɛsɛniiɛ ‑gömö ‑këë, 'n Piɛlɩ yiɛ 'wʋ ‑sɔ ɔ lɛ naa: «‑A'bhɩanyɩ, a'bhï a
         ‑yi sɛ nɩɩ dɛɛ Lagɔ ‑saa ‑lɛ ‑mä a jijo'wʋ, n 'kä ‑waaa Zwiiföwa glɩnɩ Lagɔ 'a
         'Mänatɩtɩɩ 'nyɛ, wa 'kɩ 'nʋ wa 'kɔ dlɩ 'tɛɛnɩ, ‑lɛ yɛ 'mö gwälɛ. 8 Lagɔ a'bhë ‑ɔ ‑yiɛ nɩkpɛ a 'mlɩ a dlɩɩ, sɛ ɔ zʋʋnyɩɛ 'Wugɔmʋʋ 'Wlɩlɩ ‑gömöö, ‑waaa Zwiiföwa glɩnɩɩ, ‑sɩbhä ɔ 'zʋmuënyɩɛ ‑gömö. Sa'a ɔ tulanɩɛ
         'ylimö nɩɩ, ɔ yɛ 'wʋ nglu wa 'kä ɔ ‑nʋä 'zʋmö. 9 ‑A ‑nyʋä 'sɔ a dɔ'wʋ Lagɔ 'nɩɛ 'mö gbäzɩ. Miɛ nɩɩ, sɛ wa 'tɛɛnɩɛ Zezwii dlɩ a za,
         nza Lagɔ pälaa 'wa dilaa 'wlɩlɩ. 10 Zaa, Moyizɩ 'a Gböö ‑yɩ 'kä bhɩɛɛ 'gbluku 'kädɩ, tɛɛnɩ ‑mä ‑aa dɩbawa a dɩbawa
         a 'tɛnyɩ 'mö ‑këë zɩ'ɛ ‑bɛ 'nɩɛ bhɛmanɩɩ, ‑wa 'tɛɛnɩɛ Zezwii dlɩɩ, sɛ yɩ ‑wʋ ɔ
         'mö 'n a 'yɩbhä bhä a 'kʋänyɩ 'wlu sula nɩ? A ‑kä ‑sɩbhä 'zʋʋ, Lagɔ 'naa 'kä
         ‑wa 'lɩlɩlɩ. 11 ‑Maa Lagɔ 'a 'pʋpʋɛ a dɔ'wʋ, sɛɛ ‑a'a wɛlɩɩ ‑wʋä, ‑sɩbhä wa ‑nɩɩ ‑wʋmöä. ‑A 'wuë
         sɛ ‑a 'tɛɛnɩɛ Lagɔ dlɩ nɩɩ, ‑Alowli Zezwii Kliisɩ a bɔɔmö a za ɔ 'pää ‑aa ngäzɩdlɩɩ,
         ‑sɩbhä ma‑a puëanyɩɛ.» 12 Piɛlɩ ‑sɛnɩɛ ‑sɩbhä 'mö 'wëë, nɩkpaa 'wuë 'n wa yiɛ ‑vlɩɩ 'zʋ, wa 'kä Banabasɩ
         ‑nyɛ Pɔɔlʋ 'sɔ 'yukwli ‑pʋnɩ. Nɩkpa 'la 'sɔ ‑kpɔ ‑mä ‑waaa Zwiiföwa glɩnɩ jijo'wʋ
         a zɩzɛlii 'wuë Lagɔ ‑bhɛnuëë 'möö, 'n wa yiɛ yɩ 'tɩtɩ ‑sɛ. 13 Wa ‑sɛɛ 'tɩtɩ 'wëë, 'n Zaakö yiɛ 'wʋ ‑sɔ, ɔ lɛ naa: «‑A'bhɩanyɩ, a ‑pʋnɩ 'yukwli
         n 'kä 'mö ‑sɛnɩ. 14 N nɛ naa: ‑Waaa Zwiiföwa glɩnɩ, sɛɛ Lagɔ yiluëë tɛkädɔ'wʋ 'klʋ, 'n ɔ yiɛ wa gla'mö
         nɩkpa ‑lɛ ‑sɛ wa 'kä ɔ ‑nʋä 'zʋ, ‑lɛ a wɛlɩɩ 'mö Simɔɔ Piɛlɩ 'bhöönyɩɛ ‑sɩkaa
         'nyɛɛ. 15 ‑Maa wɛlɩ 'la ‑nyɛ Lagɔ 'a 'möbhilanɩwaa a wɛlɩɩ 'sɔ ‑bhlʋ yɩ glɩnɩɛ. Sɛ'ɛ wa 'cɛlɩ a‑a nɩɩ, 16 Lagɔ lɛ naa:'Tɛnyɩ ‑mɛmɛɛ ‑kä ghlɛɛ, n yi 'bɩwʋ yi,Daviidɩ'a ‑buduu ‑wʋ bhli a‑a,n yu 'sɔ 'sɩbhänɩ.Wʋ sɛɛ nyimo a‑a,n yi ‑sɩbhä 'wlu gïganɩ, wʋ yi 'wʋ daa nimï yi.17 ‑Lɛ a dɔ'wʋ ngäya ‑mi'la 'wuë 'mö a nɩkpaa,wa yi sɛ tɛlɩ wa ‑kaa yɩbhlɩnɩ.Ɛ'ɛ ‑bhö nyɩasɛ,‑maa 'bhlɩbhëa 'wuë 'mö n ‑sɛɛ ‑lɛ, wa 'kä na ‑nʋä zʋ.18 ‑Amö a ‑lowli Lagɔ,wɛlɩɩ n bhïla a‑a bhlagɔgɔ 'möö,sa'a ‑sɩbhä n 'kɩɛ 'yli 'wälanɩ.+19 ‑Sɩbhä a za ‑amö Zaakö, n gbää nɩɩ, nɩkpaa ‑waaa Zwiiföwa glɩnɩ ‑wa yɩbhlɩnɩɛ
         Lagɔ, ɛ ‑kä 'na dɔ'wʋʋ, ‑a nɩ tuë 'fʋ yɔlɔa. 20 ‑Maa ‑a nɩ 'cɛluë 'wʋ cuu nɩɩ: Wa ‑kä nɩmɛ 'fʋ a ‑lagɔ bʋbɔnɩɩ, wa nɩ tɛ li, ɛ'ɛ
         ‑bhö nyɩasɛ, ‑maa fɩ ɛ ‑plɛɛ Lagɔ a 'yila 'klʋ a dɔ'wʋ. Kii Moyizɩ gbää wa nɩ tɩ
         'mö kwäkwänɩɩ, wa nɩ 'zwi 'klʋkpamö. Nɩmaa ‑yɩɩɛ dlu 'mö sa‑aa, wa nɩ ti li.
         Wa nɩ tɩ nɩmadlu li. 21 Ɛ'ɛ ‑bhö nyɩasɛ, ‑maa Moyizɩ 'a Gböö, tɛɛnɩ ‑mä bhlagɔgɔ'mö ‑këë zɩ'ɛ, ‑mä
         ‑gwlɩɩ 'wuë ‑gömö, ‑mä a Zwiiföwaa a Lagɔbïdii 'mö, sɛɛ ‑gwlɛnɩzlɩ ghlɛɛ, ‑sɩbhä wa zɛlɩniɛ ‑mä 'mö. Zaa, kïbhï nɩ yɩ ‑yio saa 'wuë.»Wa yɛ Zezwii a ‑nʋa ‑waaa Zwiiföwa glɩnɩɩ 'bɔgʋ 'wʋ 'pä22 Zaakö gbää sa'a 'wëë, Zezwii 'a tietiewaa muë, ‑mä a ‑zɩkpaa a 'yukugänɩwaa muë, 'n Zezwii a ‑nʋä ‑muë'la 'wuë, 'n wa
         yiɛ nuë 'wʋ 'suëna, 'n wa yiɛ nɩkpa ‑mä wa gla'mö ‑sɛ, wa ‑nyɛ Pɔɔlʋ ‑nyɛ Banabasɩ
         'sɔ, wa 'kʋä ‑mä Atiɔsɩ tie. Wa ‑sɛ Zwidɩ wa la'ɛɛ Basabasɩ, 'n nɩkpɛ ‑mɔmɔɔ wa
         laa Silasɩ. Nɩkpa 'la, dɛsɛ wa kää tenyii ‑mä Zezwii a ‑nʋa ‑wa ‑wʋä ‑mä Zeluzalɛɛmö
         gla'mö. 23 Nɩkpa 'la, 'n wa yuëë 'bɔgʋʋ yowʋ 'nyɛ. Wʋ 'mö a wɛlɩɩ miɛ dɛ'ɛ:«Abhʋa 'nɩɛ Zwiiföwa glɩnɩ 'n a yiɛ ‑aa ‑daayuë 'zʋ Zezwii Kliisɩ a za‑a, abhʋaa
         ‑wʋä ‑mä Atiɔsɩ glɔ 'mö, ‑mä Silii‑bhölɩɩ 'wuë 'mö, 'n ‑mä Silisii‑bhölɩɩ
         'wuë 'mö, ‑abhʋa Zezwii 'a tietiewaa ‑a ‑nyɛ mä'ä a ‑zɩkpaa a 'yukugänɩwaa 'sɔ,
         a 'wuë ‑a bhälanyɩ. 24 ‑Maa wa lɛ naa, nɩkpa ‑mumuë mʋa 'bhöönɩɛ mä'ä 'n wa yiɛ ‑mä 'a mä'a mö, wɛlɩɩ
         wa 'cɩanyɩɛ, 'n yɩ yeanyɩɛ dlɩ 'yli käla, ‑sɩbhä a za, a yɛ kɔmanɩ. Sɛ wa 'zʋä
         da'aa, ‑abhʋaa 'nuë ‑sɩbhä 'wʋ tie. 25 ‑Sɩbhä a za, ‑a 'wuë a‑a yiɛ 'wlu 'yɩbhä, a‑a yiɛ dlɩ ‑bhlʋ 'mö nuë 'wʋ 'suëna,
         a‑a yiɛ nɩkpa ‑sɛ, ‑a 'kanyuë 'wʋ tie. Nɩkpa 'la, ‑aa dlɩsɛkädaayuë Banabasɩ ‑nyɛ
         Pɔɔlʋ 'sɔ, 26 ‑wa ngluä 'wʋ wa 'kä Zezwii Kliisɩ 'a libhoo a za 'klɩ yɩ, wa 'kä wʋ 'wlumö 'ku a'bhëë, 'mö wa 'kää 'yio 'wʋ
         ‑lɛ. 27 Nɩkpa 'la ‑a ‑sɛɛ, ‑mɔ a nglɩɛ Zwidɩ, ‑mɔ a nglɩɛ Silasɩ. 'Bɔgʋʋ ‑a 'cɛlanyɩɛ dɛ'ɛ
         'wʋʋ, mʋa 'kanyuä ‑lɛ, ‑a'a sɛ ‑a gbää 'tɩɩ, mʋa 'kanyɩɛ ‑sɩbhä sasɛ dlɩ ‑gömö
         ‑sɛsɛnɩ. 28 ‑Maa 'Wugɔmʋʋ 'Wlɩlɩ ‑nyɛ ‑abhʋa 'sɔ, sɛɛ nɛnɩnyɩɛ dlɩ yɔwʋʋ, ‑sɩbhä ma‑a nɩɩ: ‑A 'naa 'kanyɩ 'gblukwë
         ‑mämaa sula, 'n ɛ 'nɩ ‑bhö kïbhï nɩ ‑yɩ kää dɛsɛ a 'yize mii, miɛ nɩɩ: 29 Wa ‑kä nɩmɛ 'fʋ a ‑lagɔ bʋbɔnɩɩ, a nɩ tɛ li. Nɩmaa ‑yɩɩɛ dlu 'mö sa‑aa, a nɩ ti
         li. A nɩ tɩ nɩmadlu a'bhë li 'lɩlɩlɩ. Kii Moyizɩ gbää wa nɩ tɩ 'mö kwäkwänɩɩ,
         a nɩ 'zwi 'klʋkpamö. Kïbhï 'la, a ‑kɩɩ 'klʋkpamö 'zʋ klɩpaa, yɩ nɛnɩ tenyii. A‑ayo
         ‑këë.»+30 Nɩkpaa wa tie a‑a, 'n wa yiɛ kɩnɩ. ‑Mä Atiɔsɩ, 'n wa yiɛ ‑mä 'bɔgʋʋ kwä. Wa ghlɛɛ
         glɔɔ, Zezwii a ‑nʋa 'wuë ‑wa ‑wʋä ‑mä, 'n wa yuëë 'wlu 'yɩbha 'n wa yuëë 'bɔgʋʋ
         yowʋ 'nyɛ. 31 'Bɔgʋ 'la, wa zeluä 'möö, ‑mä a 'yliyɔwʋtɛmanɩtɩtɩɩ ‑yɩ cɛlɩɛ ‑mä, Zezwii a ‑nʋa
         'wuë, 'n yɩ yuëë 'mäna 'mö päla. 32 Zwidɩ ‑nyɛ Silasɩ 'sɔ, Lagɔ a 'möbhïlanɩwaa wa glɩnɩɛ. Zaa, wa zɛlɩɛ 'bɔgʋʋ 'mö 'wëë, 'n wa yi'ɛɛ wabhlɩ ‑bɛ 'wʋ wa ‑daayuë
         'la 'dɩ 'mö zʋ, 'n wa yuëë swɩ nyɛmʋ 'mö 'pä. 33 Wa ‑sɛ ‑mä Atiɔsɩ 'ylɩya, 'n ‑mä a ‑nʋa yuëa'aa 'yi 'tatinɩ 'tɩɩglɩnɔ 'mö, nzɩɩ
         wa 'kä ‑mä Zeluzalɛɛmö 'bɩwʋ mö. 34 ‑Maa silasɩ 'yɩbhä ɔbhlɩ ɔ 'käa'a ‑mä glɩ zaa, 'n ɔ yiɛ ‑mä tʋʋ, ‑sɩbhä a za,
         Zwidaa a 'yize 'n ɔ yiɛ ‑mä Zeluzalɛɛmö 'bɩwʋ mö. 35 Pɔɔlʋ ‑nyɛ Banabasɩ 'sɔ, ‑mä wa glɩ'ɛ wabhlɩ Atiɔsɩ sɛ, wa ‑nyɛ ‑mä a ‑nʋä a ‑bɛ
         'sɔ, 'n wa 'cɩaa nɩkpa Lagɔ 'a wɛlɩɩ, 'n wa biaa ‑Alowli Zezwii 'a 'Mänatɩtɩɩ.Pɔɔlʋ ‑nyɛ Banabasɩ sɔ yɛ 'ylimö ‑sɛnɩ36 'Ylɩya 'plɩɛ, 'n Pɔɔlʋ yiɛ Banabasɩ 'dɩ 'nyɛ nɩɩ: «‑Gwlɩ ‑mi'la 'wuë ‑gömö, mä
         ‑a bianɩ a‑a Zezwii 'a 'Mänatɩtɩɩ, ‑a 'kä ‑mä 'bɩwʋ 'mö ‑aa ‑daayuë ‑muë'la
         ‑wa ‑wʋä ‑mä, ‑a 'kʋä 'ylɩmöä mö.» 37 Wa lɛ 'kää möä yii, Banabasɩ lɛ naa: «Zaa Maakö nɩ 'mämö.» 38 ‑Maa Pɔɔlʋ lɛ naa: «N'nn, ‑maa ‑na'bhë ‑n ‑yi sɛ, ‑a ‑nyɔɔ 'sɔ ‑a ghlɛɛ ‑mä Pafilii‑bhölɩɩ
         'möö, libhoo wa tieanyɩ a‑a 'wʋʋ, 'mö ɔ tɩnɩnyɩɛ 'n ɔ ‑yinyɩɛ 'bɩwʋ 'bhöö zaa,
         ‑a ‑nyɔɔ nɩ tɩ mö.» 39 ‑Maa ‑lɛ a kïbhë 'la a za, kpɛnɩ wa kpɛnɩɛ tenyii. 'N wa yiɛ ‑sɩbhä a za 'ylimö
         ‑sɛnɩ. Banabasɩ, 'n ɔ yiɛ Zaa Maakö 'wʋ 'libhï klɩpaa, 'n wa yiɛ batoo 'wʋ 'libhï,
         'n wa yiɛ Siiplɩ mö. 40 ‑Maa Pɔɔlʋ ɔbhlɩ, Silasɩ 'mö ɔ ‑sɛɛ ‑lɛ ɔ ‑nyɔɔ 'kä mö. 'N Zezwii a ‑nʋa yiɛ ɔ
         'wlumö bhibhe, Lagɔ 'kɔ 'nyu 'pä ɔ 'kä sasɛ 'ɔ libhoo nʋ. 'N ɔ yia'aa 'wʋ ‑sɔ,
         'n ɔ yiɛ mö. 41 Ɔ möä, ‑mä Silii‑bhölɩɩ ‑nyɛ Silisii‑bhölɩɩ 'sɔ 'mö, ‑mä ɔ 'tʋä 'wʋ, ‑sɩbhä
         ɔ pää Zezwii a ‑nʋa 'wuë ‑wa ‑wʋä ‑mä swɩ nyɛmʋ 'mö.

Pɔɔlʋ yɛ Timotee 'wʋ 'libhï ɔ ‑nyɔɔ 'kä libho nʋ161 Sa'a ‑këë, 'n Pɔɔlʋ yiɛ ‑gwlɩ ‑mimii 'sɔ 'mö ghlɛ, ‑mu a nglɩɛ Dɛɛbö, ‑mu a nglɩɛ
         Lisiitɩ. ‑Mä Lisiitɩ glɔ 'mö, ‑mä ɔ ghlɩnɩɛ nyɛgbayu ‑bhlʋ ‑ɔ glɩnɩmöä Zezwii
         a ‑nɔ, ɔ nglɩɛ Timotee. Ɔ ‑da, Zwiiföylikwii ɔ glɩnɩɛ 'n ɔ yi a‑a Zezwii a nɔ 'zʋ,
         ‑maa ɔ dɩba ɔbhlɩ, Glɛköyi ɔ glɩnɩɛ. 2 Timotee a'bhë, Zezwii a ‑nʋa ‑wa ‑wʋä ‑mä Lisiitɩ, wa ‑nyɛ ‑mä Yikoniɔmö a ‑nʋa
         'sɔ, wa sɛ tenyii ɔ 'dɩ a dɩ. 3 Pɔɔlʋ ghlɛɛ ‑mä, ɔ 'yɩbhä ɔ ‑nyɛ nyɛgbayu 'la 'kä libho nʋ zaa, 'n ɔ yoo 'wʋ 'libhï.
         ‑Maa ‑mä a bhlɩɩ 'mö a Zwiiföwaa, wa ‑yi sɛ nɩɩ, Timotee a dɩba, Glɛköyi ɔ glɩnɩɛ
         zaa Timotee 'nɩɛ 'wʋ dɩ‑ɩ. ‑Sɩbhä a za, Pɔɔlʋ lɛ wa nɩ ‑doo 'wʋ. 'N wa yoo 'wʋ ‑dɩ.
         4 'N wa yiɛ ‑mä a ‑gwlɩ ‑mimii 'mö 'wʋ 'tʋ. Zezwii 'a tietiewaa, wa ‑nyɛ Zeluzalɛɛmö a ‑zɩkpaa a 'yukugänɩwaa 'sɔ, kïbhïï wa ‑dɩ a‑a 'wluu,
         Pɔɔlʋwa ‑kä ‑mä ‑gwlɩ 'la 'wuë 'mö ghlɛnɩɩ, ‑sɩbhä wa nyɩɛ Zezwii a ‑nʋa ‑wa
         ‑wʋä ‑mä, 'n wa nyʋä 'dɩ nɩɩ wa nɩ 'zwi 'klʋkpamö klɩpaa. 5 Zezwii a ‑nʋa, ‑sɩbhä wa 'tɛmanɩɛ 'yli yɔwʋ 'n wa 'tɛɛnɩɛ tenyii Zezwii dlɩ, sɛɛ
         zila zɩɛ 'yize, ‑sɩbhä wa zumanɩɛ.Lagɔ yɛ ‑mä Tlʋasɩ Pɔɔlʋ 'dɩ 'nyɛnɩ6 Pɔɔlʋ ‑nyɛ Silasɩ 'sɔ, wa möä ‑këë, ‑mä Azii‑bhölɩɩ 'mö, wa 'yɩbhä a nyɩasɛ
         wa 'kä ‑mä Lagɔ 'a wɛlɩɩ biaa mö, ‑maa 'Wugɔmʋʋ 'Wlɩlɩ lɛ naa, wa tɩ ‑mä mö. Zaa, Flizii‑bhölɩɩ ‑nyɛ Galatii‑bhölɩɩ 'sɔ, 'n wa yiɛ ‑mä
         yɩ jijo'wʋ ghlɛnɩ. 7 Wa möä, wa ghlɛɛ ‑mä Misii‑bhölɩɩ 'möö, wa 'yɩbhä a 'yɛ nyɩasɩ wa 'kä ‑mä
         Bitinii‑bhölɩɩ 'mö mö, ‑maa Zezwii 'a 'Wugɔmʋʋ 'nuëë 'tɛnyɩ 'nyɛ. 8 Zaa, 'n wa yiɛ Misii‑bhölɩɩ 'mö ghlɛnɩ, gïnyɛ yɔwʋ a glɔ ‑bhlʋ wa laa Tlʋasɩ, 'n
         wa yiɛ ‑mä mö. 9 Wa ‑wʋ ‑mä, sabʋsɛ 'n Pɔɔlʋ 'a yilaa yiɛ do. Ɔ lɛ zʋ a sɛ cuu, bhlɩɩ wa laa Masedʋanɩ,
         ‑mä a nɩkpɛ 'nɩgbö ‑lɛ, ɔ lɛ naa: «Pɔɔlʋ, n bhiamö ‑yayaya, 'tʋ nyuu ‑n 'kä mä'ä
         Masedʋanɩ yi, ‑n ‑kanyɩ 'wʋ yi.» 10 Ɔ 'yiɛ 'ylɩmöö, a‑a yiɛ 'mö 'nʋ nɩɩ, Lagɔ a'bhë mɔɔ nyɩanyɩɛ 'dɩ, nzɩɩ ‑a 'kä
         ‑mä bhlɩ 'la 'mö mö, ‑a 'kä ‑mä a ‑nʋa 'Mänatɩtɩɩ 'nyɛ. Zaa, a‑a yiɛ 'wlu gïganɩ
         cuu, ‑a 'kä ‑mä mö.Pɔɔlʋwa yɛ ‑mä Filiipö glɔ 'mö ghlɛ11 ‑Mä Tlʋasɩ, ‑mä ‑a 'libhïnɩɛ batoo 'wʋʋ, gïnyɛlekpë 'käda ‑bhlʋ wa laa Samotlasɩ,
         a 'klʋ, a‑a yiɛ ‑mä gbɩɩ mö. Zlɩ zɩɛ, ‑a 'bhööä ‑mä, ‑glɔ ‑bhlʋ wa laa Neapolisɩ,
         a‑a yiɛ ‑mä ghlɛ. 12 ‑A 'bhööä ‑mä, Masedʋanɩ‑bhölɩɩ 'mö a glɔ ‑bhlʋ wa laa Filiipö, a‑a yiɛ ‑mä
         ghlɛ. Ghlʋmɛɛwaa mʋa 'sɩbhʋä, mʋa glɩɛ ‑mä. ‑Mä glɔ 'la 'mö, ‑a ‑sɛ ‑mä 'ylɩya.
         13 ‑Gwlɛnɩzlɩɩ ghlɛɛ, a‑a yiɛ ‑mä glɔ 'mö 'wlʋ. A‑a yiɛ ‑mä 'nyudɔlʋ yɔwʋ mö, a‑a yiɛ dɛ ‑bhlʋ
         ghlɛ. Sɛ ‑a pää dlɩ a dɔ'wʋ, Zwiiföwaa a 'wluyɩbhänɩdɛ‑ɛ. 'Ngwlɩ yɩbhä ‑lɛ 'wlu
         zaa, a‑a yiɛ sɛ glɩ, a‑a yiɛ ngwlɩ 'la Lagɔwɛlɩɩ 'nyɛ. 14 Wa gla'mö a 'nglɔ ‑bhlʋ, ‑glɔɔ wa laa Tiatii ‑mä a 'ylikwiɛ. Lokuzɛlɩ a 'ke ‑bhlʋ
         ‑yɩ 'tɛɛ tenyii 'pɛlʋʋ, 'mö ɔ pää 'pɛlʋ. Ɔ nglɩɛ Lidii, Zwiiföwaa a saa, ‑sɩbhä
         ɔ bʋbɔmöä Lagɔ. 'Nglɔ 'la, Pɔɔlʋ ‑wʋ Lagɔ 'a wɛlɩɩ bhïla dɔ'wʋ, 'n Lagɔ a'bhë
         yiɛ 'ɔ dlɩɩ 'klʋ kälɩ, 'saa Pɔɔlʋ bhïlaa, 'n ɔ yiɛ 'mö 'nʋ. 15 'N wa yoo 'wlu wɔlʋ ɔ ‑nyɛ 'ɔ ‑kosu yɔwʋ a ‑nʋa 'sɔ. Wa wɔlɔɔɔ 'wlu 'wëë, ɔ lɛ naa: «'N a ‑kɩɩ ‑tiamö dlɩ 'wʋ ‑kä nɩɩ, n 'tɛɛnɩ ‑Alowli dlɩɩ, a nɩ
         yi a 'kä ‑lɛ 'na 'ligbë 'mö gʋʋ, 'n ɔ ‑yinyɩɛ 'wlumö mɛ.»Wa yɛ Pɔɔlʋ ‑nyɛ Silasɩ 'sɔ ‑jie 'mö 'pä16 ‑Mä Filiipö, sɛ'ɛ 'ylɩ ‑bhlʋ 'mö, ‑a ‑wʋ ‑mä Lagɔbudu 'mö mö dɔ'wʋ, 'n 'nglɔ
         ‑bhlʋ ‑yinyɩɛ gbanɩɛ yi. Nglɔ 'la zuzukwëzokwë ɔ kää ‑gömö, ma‑a kää 'nglɩ 'n ɔ yɩbhää 'wʋ. ‑Maa ganglɔ ɔ glɩnɩɛ zaa, ɔ
         ‑kä 'wʋ 'yɩbhää, ɔ 'bhidɩbawa ghlɩnɔ moni a ‑bɛ 'mö. 17 ‑A bhïloo yɛ'möö, ɔ ‑wʋ 'mö 'kpa dɔ'wʋ, 'n ɔ ‑yinyɩɛ 'bɩwʋ bhlinɩ. Ɔ lɛ naa: «Nɩkpa
         nɩ Lagɔtapɛ a libho wa nʋä. Sɛ a 'kää 'zʋ a 'kä 'pʋʋ, ‑sɩbhä a 'dɩ wa yeanyɩɛ
         'nyɛɛ.» 18 Ɔ 'zʋnɩ sa'a 'ylɩ a ‑bɛ 'mö. Sa'a ‑këë, 'n dlɩ'mökpanɔ yia'aa Pɔɔlʋ 'mö bhɩɛ,
         'n ɔ yiɛ nglɔɔ 'yi gö, ɔ lɛ naa: «Zuzukwëzokwë nɩmä, ‑nmöö ‑wʋä nglɔ nɩ ‑gömöö,
         ‑nmö n nyɛɛ dɛ'ɛ 'dɩ, Zezwii Kliisɩ a 'nglɩ 'mö, 'bhoo ‑sɩkaa ‑gömö.» Pɔɔlʋ gbää sa'a cuu, 'n zuzukwëzokwëa yiɛ
         nglɔɔ ‑gömö 'bhöö. 19 ‑Maa ɔ 'bhidɩbawa 'yiɛ 'ylɩmö nɩɩ, wa 'naa 'kɔa'a ‑lu 'mö ghlɩnɩɩ, 'n wa yiɛ Pɔɔlʋ
         ‑nyɛ Silasɩ 'sɔ 'wʋ gbulo, ‑mä 'du 'mö, ‑gɔmlɩwa a 'yila 'klʋ 'n wa yuëë ‑mä
         kwä. 20 Wa ‑nyʋä ghlɛɛ ‑mä ‑zijlituwa 'la ‑wa glɩnɩɛ Ghlʋmɛɛwaa a 'yila 'klʋʋ, wa lɛ naa:
         «Nɩkpa nɩ, ‑glɔnyimawaa. Zwiiföwa wa glɩnɩɛ zaa, 21 'wa ‑lii wa 'cɩaa, yɩ'ɩɛ nɛnɩ ‑abhʋa Ghlʋmɛɛwaa a dɔ'wʋ, yɩ ‑nyɛ ‑a'bhigbʋʋ 'nɩɛ yɔwʋ
         mönɩ.» 22 Wa gbää sa'aa, nɩkpaa ‑wa suä ‑lɛ, 'n wa yi'ɛɛ wabhlɩ Pɔɔlʋwa ‑gömö bhïlanɩmö.
         Zaa, ‑zijlituwaa lɛ naa, wa nɩ ‑sɛ Pɔɔlʋwa ‑banɩ 'mö wa 'kʋä ‑kplɩya 'mö 'sɛlɩnɩ.
         23 Wa 'sɛluëë ‑këë, ‑n wa yuëë ‑jie 'mö 'pä, 'n wa yiɛ ‑jiebudu a ‑kʋkʋnyɔɔ 'dɩ
         'nyɛ nɩɩ, ɔ nɩ ‑kuë sasɛ. 24 Wa nyɔɔ sa'aa dɩɩ, 'n ɔ yiɛ Pɔɔlʋwa 'wʋ 'libhï ‑mä ‑jiebuduu 'mlɩ, ‑mä 'yuku a
         'kïbhë 'tikëyi 'mö, 'n ɔ yuëë ‑mä 'pä, 'n ɔ yuëë 'gbu 'mö 'zʋ.25 Sabʋsɛ, zlɩ a jijo'wʋ a sɛ, Pɔɔlʋ ‑nyɛ Silasɩ 'sɔ, wa bhlɩ wa 'ghlimanɩ Lagɔ 'a 'nglɩ,
         ‑jiewa ‑muë'la ‑pʋnuë 'yukwli. 26 Cuu, 'n dʋdʋ yiɛ tenyii tɩtlɛnɩ, 'n ‑jiebuduu a'bhë yiɛ 'mö zizo, 'n ‑gbïlii 'wuë
         yiɛ këlio, gogwii ‑jiewaa ‑gwanɩ a‑a, 'n yɩ yiɛ do. 27 ‑Jiebuduu a ‑kʋkʋnyɔɔ, 'n ɔ yiɛ gɔlɔ, ɔ lɛ zʋ a sɛ'ɛ, ‑gbïlii 'wuë ‑kälɩ. Ɔ ‑tɔnɩ
         ‑jiewaa 'wuë yɛ futo zaa, 'n ɔ yiɛ 'ɔ ‑gbälɛɛ 'ba 'mö ‑sɛ ɔ 'kä ɔnyɩ 'lɩbhä.
         28 Ɔ 'zʋa sa'aa, 'n Pɔɔlʋ yiɛ 'mö 'kpa, ɔ lɛ: «Tɩa ‑nanyɩ ‑lizoku 'wlu nʋ, ‑maa ‑a 'wuë
         ‑a ‑wʋa mä'ä.» 29 Ɔ gbää sa'aa, ‑buduu a ‑kʋkʋnyɔɔ 'n ɔ yiɛ 'wapɛ 'yɩbhä, ‑budukïbhëa 'mö mää
         Pɔɔlʋwa ‑wʋä, 'n ɔ yiɛ ‑mä plɛ gbëlibha. Ɔ 'wuë nganɔ, ɔ ‑wʋ tɩtlɛnɩ dɔ'wʋ, 'n
         ɔ yiɛ ‑lɛ wa dlɩ 'mö ‑kokomïladigbï glu 'pä. 30 Ɔ ‑sɔɔ 'wʋ, 'n ɔ ‑nyʋä yiɛ ‑mä 'wlʋ. Ɔ lɛ naa: «‑Atʋwanyɩ, n 'kä 'pʋ a dɔ'wʋ, sɛ
         n 'kä bhä 'zʋ 'nɩ?» 31 Wa lɛ naa: «'Tɛɛnɩ ‑Alowli Zezwii dlɩ. ‑N ‑kɔɔ dlɩ 'tɛɛnɩɩ, ‑n yi Lagɔ 'a 'pʋpʋɛ ghlɩ,
         ‑n ‑nyɛ ‑na'a ‑kosuu yɔwʋ a ‑nʋa 'wuë 'sɔ.» 32-34 Wa 'nyɔɔ sa'a 'dɩ 'wëë, ‑lɛ a 'tɛnyɩ 'la ‑bhʋlʋ ‑kpɔ 'mö 'n ɔ ‑nyʋä yiɛ ‑mä 'ɔ
         'ligbë 'mö mö, ɔ ‑nyɛ 'ɔ ‑kosuu yɔwʋ a ‑nʋa 'wuë 'sɔ, 'n Pɔɔlʋwa yuëë Lagɔ 'a
         wɛlɩɩ 'nyɛ. Ɔ 'libhïä Pɔɔlʋwa 'wʋʋ 'n ɔ yiɛ wa yɔwʋ a jɩɩ glʋ 'tɩɩ. Ɔ guluëë 'wëë,
         'n wa yoo 'wlu wɔlʋ, ɔ ‑nyɛ ɔ ‑nʋa wuë 'sɔ. Pɔɔlʋwa wɔluëë 'wlu 'wëë, 'n ɔ yuëë lile 'nyɛ. ‑Maa
         nɩkpɛ 'la, ɔ ‑nyɛ ɔ ‑nʋa 'wuë 'sɔ, sɛ wa yɩbhlɩnɩɛ Lagɔ a za, wa 'wuë 'mäna a 'yize.
         35 Zlɩ zɩɛ, 'n ‑gɔmlɩwaa yiɛ ‑jiebudukʋnyɔɔ nɩkpa 'wʋ tie nɩɩ, ɔ nɩ ‑sɛ Pɔɔlʋ ‑nyɛ Silasɩ
         'sɔ ‑jie 'mö, wa 'kä mö. 36 'N ɔ yiɛ ‑sɩbhä Pɔɔlʋwa 'dɩ 'nyɛ nɩɩ: «‑Zijlituwaa lɛ n nɩ 'tatinaanyɩ 'yi zaa, a
         nɩ ‑sɔ 'wʋ, a 'kä ‑pälɛpälɛ mö.» 37 Ɔ gbää sa'aa, nɩkpa ‑wa ‑lɛmöä tɩtɩɩ, 'n Pɔɔlʋ yuëë 'dɩ 'nyɛ nɩɩ: «Wa'aa sasɛ
         ‑a'a wɛlɩɩ 'ylɩmö 'n wa ‑yinyɩɛ ‑kplɩya 'mö 'sɛlɩnɩ nɩkpabhë a 'yila 'klʋ. 'N ‑maa
         Ghlʋmɛɛwaa ‑a glɩnɩmöä. 'N wa ‑yinyɩɛ ‑jie 'mö 'pä, ‑sɩkaa a dɔ'wʋ wa yɩbhä bhä
         wa ‑kanyɩ 'wi 'mö ‑jie 'mö ‑sɛ ‑a? ‑A 'naa 'kɩɛ 'ylɩmö, wa'bhï wa nɩ yi, wa ‑kanyɩ
         ‑mä ‑sɛ.» 38 'N nɩkpaa yiɛ ‑zijlituwaa 'dɩ kwä. ‑Maa ‑zijlituwaa 'nʋä nɩɩ, Pɔɔlʋwa, ‑lɔ 'mö
         a dɔ'wʋ Ghlʋmɛɛwaa wa glɩnɩmöä, 'n nganɔ yuëë 'wʋ yinɩ, 39 'n wa yuëë yɔwʋ bhibhee yi, 'n wa yuëë ‑jie 'mö ‑sɛ, wa lɛ naa: «A ‑yaya, a wɛlɩ
         nɛnɩ, ‑maa ‑a bhianyɩ, a nɩ 'bhöö mä'ä glɔ 'mö.» 40 Pɔɔlʋ ‑nyɛ Silasɩ 'sɔ, wa 'wlʋä ‑mä ‑jie 'möö, ‑mä Lidii a mä'a 'n wa yiɛ ‑mä
         mö. 'N wa yiɛ Zezwii a ‑nʋa ‑mä ghlɩ, 'n wa yuëë swɩ nyɛmʋ 'mö 'pä. 'Wë, 'n
         wa yiɛ 'wʋ ‑sɔ 'n wa yiɛ mö.
         
            

         
      

   
      
         17
Pɔɔlʋ ‑nyɛ Silasɩ 'sɔ wa yɛ ‑mä Tesaloniikö glɔ 'mö ghlɛ171 Pɔɔlʋwa 'bhööä ‑mä Filiipö, ‑gwlɩ ‑mimii 'sɔ, ‑mu a nglɩɛ Afipoliisɩ, ‑mu a nglɩɛ
         Apolonii, yɩ 'mö 'n wa yiɛ ‑mä 'wʋ 'tʋ, glɔ ‑bhlʋ wa laa Tesaloniikö, 'n wa yiɛ
         ‑mä ghlɛ. ‑Mä ‑glɔ 'la 'mö, Zwiiföwa a Lagɔbudu ‑wʋ ‑mä, 2 ‑gwlɛnɩzlɩ ghlɛɛ, 'n Pɔɔlʋ yiɛ 'ɔ 'kwädlɩ a saa ‑mä Lagɔbuduu 'mö mö, nɩkpabhë a 'yila
         'klʋ 'n ɔ zɛlɩnɩɛ ‑lɛ Lagɔ 'a wɛlɩɩ a 'bɔgʋʋ 'mö, ɔ ‑nyɛ Zwiiföwaa 'sɔ 'n wa kpɛnɩɛ
         Lagɔwɛlɩɩ 'mö. Ɔ 'zʋnɩ ‑sɩbhä Zwiiföwaa a ‑gwlɛnɩzila ta 'mö. 3 'N ɔ yuëë sʋlʋnɩ nɩɩ, sɛɛ Lagɔ 'a wɛlɩɩ gbää a dɔ'wʋ, Puënyɔɔ Lagɔ ‑sɛɛ ‑lɛ, ɔ kä ɔ 'kä 'zwɩ a ‑bɛ zi, ɔ 'kä 'ku, ɔ 'kä glu 'wlʋ ‑sɩbhä Lagɔ 'yɩbhɩɛ. ‑Lɛ
         a Puënyɔ 'la, 'mö wa laa Zezwii. N 'kanyɩ ɔ 'dɩ 'nyɛ, nza n yiɛ. 4 Pɔɔlʋ gbää sa'aa, Zwiiföwaa a gla'mö a ‑mumuë 'n wa yiɛ 'ɔ wɛlɩɩ 'wʋ nglu, 'n
         wa yiɛ Pɔɔlʋ ‑nyɛ Silasɩ 'sɔ ‑gömö yinɩ. Glɛköwa ‑mumuë ‑wa bʋbɔmöä Zwiiföwaa
         a saa Lagɔ, wa gla'mö a ‑nʋä a ‑bɛ, 'n 'nglɩmöngwlɩ ‑mumuë a ‑bɛ 'yɛ, wa 'wuë
         'n wa yiɛ ‑sɩbhä Zezwii a ‑nʋä zʋ. 5 ‑Maa Zwiiföwa ‑muë'la wabhlɩ, wa 'yiɛ 'ylɩmöö, 'yli yɩ këluëë tenyii. 'Fʋ a
         nɩkpazoku ‑mumuë ‑wa nɛmöä ‑mä 'ywii 'wʋ, 'n wa yuëë 'wʋ 'libhï, wa ‑nyʋä
         'sɔ 'n wa yiɛ ‑glɔɔ glu ‑sɛ. Zwiiföwa 'la, Zezwii a ‑nɔ ‑bhlʋ wa laa Zazɔɔ 'n wa
         yiɛ ‑mä 'ɔ 'ligbë 'mö Pɔɔlʋwa yɩlɩɛ mö, wa 'kʋä ‑mä ‑bʋbʋʋ a 'yila 'klʋ kwä.
         6 Wa möä, wa 'nuë ‑mä ghlɩ zaa, 'n wa yiɛ Zazɔɔ ‑nyɛ Zezwii a ‑nʋä ‑mumuë 'sɔ
         'wʋ gbulo, 'n wa yuëë ‑mä ‑zijlituwaa a 'yila 'klʋ kwä. Wa lɛ naa: «Nɩkpa 'la,
         wa yɛ ‑gwlɩɩ 'wuë glu ‑sɛ 'wë, ‑sɩkaa a dɔ'wʋ, wa yɛ mä'ä ‑a'bhele ghlɛ. 7 Zazɔɔ mɔɔ pölʋää. Wa kii 'wuë, 'wa 'zʋzʋsaa 'mö, 'bhlɩlowli 'kɔdɔ 'a ‑lɔɔ 'mö
         wa sɛɛ 'klʋkpamö, wa lɛ 'bhlɩlowli ‑mɔmɔɔ ‑bhölɩ, 'mö wa laa Zezwii.» 8 Wa gbää sa'aa, ‑wa 'titanɩɛ ‑lɛ 'wluu, wa ‑nyɛ ‑zijlituwaa 'sɔ, 'n yɩ yuëë dila
         ‑didi päla. 9 'N wa yiɛ Zazɔɔ ‑nyɛ Zezwii a ‑nʋä ‑muë'la 'sɔ 'dɩ 'nyɛ nɩɩ, wa nɩ 'pɛnɩ moni. Wa
         'pɛnɛɛ 'wëë, 'n wa yuëë 'yi 'tatinɩ.Pɔɔlʋ ‑nyɛ Silasɩ 'sɔ wa yɛ ‑mä Belee glɔ 'mö ghlɛ10 Yɩ 'plɩɛ sa'aa 'wëë, ‑lɛ a sabʋ ‑bhʋlʋ ‑kpɔ 'la 'mö, Zezwii a ‑nʋa ‑wa ‑wʋä ‑mä
         Tesaloniikö 'n wa yiɛ Pɔɔlʋ ‑nyɛ Silasɩ 'sɔ 'yio 'nyɛ, ‑glɔ ‑bhlʋ wa laa Belee 'n
         wa yiɛ ‑mä mö. Wa ghlɛɛ ‑mä, ‑mä a Zwiiföwaa 'a Lagɔbuduu 'mö, 'n wa yiɛ ‑mä mö. 11 ‑Maa Belee a Zwiiföwaa wabhlɩ, wa päla sasɛ Pɔɔlʋ ‑nyɛ Silasɩ 'sɔ, wa zi Tesaloniikö
         a ‑nʋa 'wʋ. Sasɛ wa ‑pʋnɩɛ Lagɔ 'a wɛlɩɩ 'yukwli. Sɛɛ zila zɩɛ 'yize, Lagɔ 'a wɛlɩɩ
         a 'bɔgʋʋ 'mö wa zɛlɩɛ 'mö. Wɛlɩɩ Pɔɔlʋ nyʋää, wa 'kɩ 'ylɩmö, yɩ ‑kä ‑tiamö
         a ‑li glɩnɩ wa 'kä sɛ ‑yi. 12 Wa gla'mö a nɩkpa a ‑bɛ, 'n wa yiɛ Pɔɔlʋwa 'a wɛlɩɩ 'wʋ nglu. ‑Mä Glɛköwaa gla'mö, ngwlɩ a 'kɔkɔmlɛ ‑wa kää dɛsɛ 'n nyɩbhɛlɩ a ‑bɛ kökä, mʋa ngluä Lagɔwɛlɩɩ
         'wʋ. 13 ‑Maa ‑mä Tesaloniikö a Zwiiföwaa, wa 'nʋä nɩɩ, ‑mä Belee glɔ 'mö Pɔɔlʋ ‑wʋ'ɛ
         ‑mä Lagɔwɛlɩɩ bhïlanɩ dɔ'wʋʋ, 'n wa yiɛ ‑mä yi. Wa ghlɛɛ ‑mä, 'n wa yiɛ ‑mä a
         nɩkpaa Pɔɔlʋ ngli 'zʋnɩ 'n wa yi'ɛɛ ‑mä a ‑glɔɔ glu ‑sɛ. 14 ‑Sɩbhä a za, Zezwii a ‑nʋa ‑wa ‑wʋä ‑mä, yɛ'mötɩtasɛ 'n wa yiɛ Pɔɔlʋ 'wʋ 'libhï,
         ‑mä gïnyɛ yɔwʋ a 'bɛyɩ 'n wa yoo ‑mä 'yio 'wʋ kwä ɔ 'kä batoo 'wʋ 'libhï ɔ 'kä
         mö. ‑Maa Silasɩ ‑nyɛ Timotee 'sɔ, ‑mä wa tʋʋä Belee. 15 ‑Wa kwää Pɔɔlʋ 'yio 'wʋʋ, wa ‑nyɔɔ 'sɔ wa möä ‑këë, ‑glɔ 'kɔdʋ ‑bhlʋ wa laa
         Atɛɛnɩ, 'n wa yiɛ ‑mä ghlɛ. ‑Mä wa tɩa'aa Pɔɔlʋ, 'n wa yiɛ 'wlu sɩbhä 'n wa yiɛ
         ‑mä Belee 'bɩwʋ mö. ‑Maa wa 'kää 'wlu sɩbhää yii, sɛ'ɛ Pɔɔlʋ suluëë 'dɩ nɩɩ:
         «A ‑kä möö, Silasɩ ‑nyɛ Timotee 'sɔ, a nɩ 'nyʋä dɩ, wa nɩ 'päpänɩ 'wʋ wa 'kä
         yi.»Pɔɔlʋ yɛ ‑mä Atɛɛnɩ glɔ 'mö mö16 Silasɩ ‑nyɛ Timotee 'sɔ 'nɩɛ ‑bhlɛ yi zaa, Pɔɔlʋ ‑kʋnuë ‑mä Atɛɛnɩ 'yize. Ɔ ‑wʋ
         ‑mä, ‑mä a ‑nʋa, 'wa 'fʋ a ‑lagwɩɩ wa bʋbɔɔ, ɔ 'yɩɛ yɩ zunɔɔ 'ylɩmöö, 'n nyɛmʋ
         a'bhë yoo 'wʋ lu. 17 ‑Mä a Zwiiföwaa 'a Lagɔbuduu 'mö, nɩkpaa ‑wa yiɛ ‑mä Lagɔ bʋbɔɔ, ‑wa glɩnɩɛ Zwiiföwa oo, ‑waaa Zwiiföwa glɩnɩ
         oo, wa 'wuë, ‑sɩbhä ɔ sɛsɛnuëë Lagɔ 'a wɛlɩɩ dlɩ ‑gömö. ‑Mä Lagɔbuduu 'mö
         a 'yize ‑mä ɔ 'niɛ bhïlanɩ. ‑Maa sɛɛ zila zɩɛ 'yize, nɩkpaa ɔ ‑nyɛɛ gbanɩɛ ‑mä
         'du 'mö 'wʋʋ, ‑sɩbhä ɔ 'nyɛmuënyɩɛ. 18 ‑Mä ‑glɔ 'la 'mö, 'bɔgʋyiwa 'kädɩ a ‑zɩkpö 'sɔ ‑wʋ a‑a ‑mä, ‑mämaa a nglɩɛ Epikulɩwa,
         ‑mämaa a nglɩɛ Sɩtoyiwa. ‑Zɩkpö 'la 'sɔ ‑kpɔ 'mö a nʋä ‑mumuë, 'n wa ‑nyɛ Pɔɔlʋ
         yiɛ kpɛnɩ. Wa gla'mö a ‑mumuë, wa lɛ naa: «‑Gëbësɛnyɔ ‑mɔ nɩ, 'saa ɔ bhïla bhä
         da'a a bha 'nɩ?» ‑Mumuë lɛ naa: «Ɛ 'kä ‑bhɩɛ käbölagwɩ ‑mimii a 'dɩ ɔ ‑yinyɩ 'nyɛɛ.»
         Nyɩasɛ wa'aa sa'a nʋ, ‑maa Pɔɔlʋ ‑kä bhïlaa, ɔ bhïla Zezwii a dɛ, 'n ɔ bhïlaa
         gluwlʋwlɛ a dɛ, nza wa nʋä ‑sɩbhä. 19 ‑Mä ‑glɔ 'la 'mö a ‑gäga ‑bhlʋ 'wlu, ‑zijlitunɩdɛ ‑wʋ ‑mä, ‑mä wa laa Alewopaazɩ.
         'Bɔgʋyiwa 'kädɩ 'la, 'n wa yiɛ Pɔɔlʋ 'wʋ 'libhï, wa ‑nyɔɔ 'sɔ 'n wa yiɛ ‑mä mö.
         Wa ghlɛɛ ‑mä, wa lɛ naa: «'Dɩlili ‑mi nɩ ‑n ‑sɛɛ, ‑a bhiamö ‑sɛsɛnɩnyiɛ ‑ka dlɩ
         ‑gömö. 20 'Saa 'wuë ‑n bhïlaa, yɩ ‑mimii a'bhë ‑nɩnyɩɛ 'wlumö plɛ 'lɩlɩlɩ, ‑maa ‑sɩbhä
         yɩ ‑wʋ 'mö, ‑a 'yɩbhä ‑a 'kä yɩ zɛmö yɩbhlɩnɩ zaa, nyɩanyɩ 'dɩ.» 21 ‑Mä Atɛɛnɩ glɔ 'mö a nɩkpaa, wa ‑nyɛ ‑mä a lɛgäwaa 'sɔ, wa 'wuë, wa 'kä 'kwädlɩ
         'dɩlili 'yukwli ‑pʋnɩ, wa 'kä 'dɩlili ‑sɛ, mɩɩ glɩnɩɛ 'wa libhoo.22 ‑Maa wa 'yɩbhää ‑sɩbhä Pɔɔlʋ nimïï, 'n ɔ yiɛ 'wʋ ‑sɔ, ‑mä ‑zijlea jijo'wʋ, ɔ
         'nɩgbö ‑mä, ɔ lɛ naa: «Atɛɛnɩ a nɩkpanyɩ, n bhälanyɩ. ‑Maa na'bhë n yɛ 'ylɩmö
         nɩɩ, ‑lagwɩbʋbɔwa a glɩnɩɛ ‑tiasɛ. 23 N biɛ mä'ä a ‑glɔ 'möö, ‑bïdii a bʋbɔnɩɛ 'a ‑lagwɩɩ 'möö, n 'yi 'ylɩmö. Bʋbɔnɩdɛ
         ‑mämaa ‑bhlʋ a'bhë, wa 'cɛlɩ sɛ'ɛ ‑lɛ nɩɩ: Lagɔ ‑wʋʋä ‑yio, mʋʋ ‑kälɩɛ dɛ'ɛ. Lagɔtapɛ
         a'aa ‑yi a bʋbɔɔ da'aa, ɔ 'dɩ n yeanyɩɛ dɛ'ɛ 'nyɛɛ. 24 Lagɔ ‑ɔ ‑bhɛ mä'ä 'pɩwʋ a ‑lii 'wuë, mɔɔ glɩnɩɛ zlɩɩ ‑nyɛ dʋdʋʋ 'sɔ a ‑lowlii.
         Ɔ'ɔ gʋʋ nɩkpasɩbhäbïdi 'mö. 25 Ɔ'ɔɔ ‑aa kä'mö a ‑lu sɛ tɛlɩ. Ɛ'ɛ ‑bhö nyɩasɛ, ‑maa mɔɔ glɩnɩɛ nyɛmʋ a ‑sunyɔ,
         mɔɔ nyɛɛ nɩkpɛ ‑bhölɩbhölɛ, ‑lii 'wuë, mɔɔ nyɔnyɩɛ. 26 Nɩkpɛ ‑bhʋlʋ ‑kpöö, 'mö ɔ 'wälanɩɛ mä'ä 'pɩwʋ a nɩkpaa a kii 'wuë 'mö 'n ɔ
         yuëë mä'ä dʋdʋkpäta ‑gömö sɛ slu. 'Tɛnyɩ wa 'kää mä'ä dʋdʋ 'wʋ ‑sɛ, ɔ kɛ
         a ‑pa ‑dɩ 'wë. Bhlɩɩ wa 'kää ‑gömö glɩɩ, ɔ kɛ a yɛka 'wë. 27 Ɔ 'zʋä sa'aa, nɩkpaa 'kä sɛ tɛlɩ wa 'kɔ yɩbhlɩnɩ a za‑a. Ɔ yɩbhlɩnɩyɩbhlɩnɛ a'bhë
         yi 'mö 'tɛɛ ‑kë, 'n wa ‑kä sɛ tɛlɩ wa 'kɔ yɩbhlɩnɩɩ, wa yo ‑kamä yɩbhlɩnɩ. 'Lɩlɩlɩ
         a dɔ'wʋ, Lagɔ, ɔ ‑nɩnyɩɛ dɛ ‑tlʋnɩ. 28 Nyɩasɛ n'n‑ä ‑sɩbhä gbä, ‑maa mɔɔ ‑suä ‑a'a nyɛpɛnyɛmʋʋ, mɔɔ gbää, a‑a 'bhööä
         ‑gba 'mö, mɔɔ nyɩanyɩɛ ‑bhölɩbhölɛ 'wuë. 'A 'lwɩbhlɩwaa a gla'mö a ‑mumuë ‑sɩbhä
         wa gbämöä wa'bhï, wa lɛ naa:‑Abhʋa, Lagɔ a yuë ‑a glɩnɩmöä.29 Zaa, a‑a ‑kä Lagɔ a 'yuë glɩnɩ, ‑aaa ‑kä ‑a 'kä dlɩ 'pä nɩɩ, ‑a yi dleyi 'wʋ
         'libhï, ɛ ‑kä'ɛ ‑sikaa, ‑a yea 'wʋ 'libhï, ɛ ‑kä'ɛ kpiyi, ‑a ye 'wʋ 'libhï, ‑a
         yi dlɩ 'pä ‑a yi ‑lu tɛlɩ, wʋ yi Lagɔ glɩnɩ. 30 Miɛ abhlɩ da'a. ‑Maa ‑tiamö a dɔ'wʋ, 'tɛnyɩ ‑mɛ'la 'wuë, dɛɛ nɩkpa 'nɩ a‑a 'saa
         wa nʋä ‑yi, Lagɔ 'nɩɛ a gbʋ ‑dɩ. ‑Sɩkaa a dɔ'wʋ, sɛ'ɛ ɔ nyɛɛ 'bhlɩbhëa 'dɩ nɩɩ:
         Wa nɩ ligba wa 'kä 'wa ‑lizokuu kɛ'mö ‑sɛ wa 'kɔ yɩbhlɩnɩ. 31 Lagɔ a'bhë ɔ yɛ 'ɔ ‑zijle 'kädaa a zlɩɩ ‑dɩ. ‑Lɛ a zlɩ 'la 'mö nɩkpɛ ‑bhlʋ ɔ ‑sɛɛ
         ‑lɛ, 'mö ɔ 'kää 'mö ghlɛnɩ ɔ 'kä gbëaa 'bhlɩbhëa 'wuë ‑zijli tu. ‑Lɛ a nɩkpɛ
         'la, nɩkpa 'lɩbhɔ 'n ɔ yiɛ 'ku, 'n Lagɔ yoo gäla 'n ɔ yoo glu ‑sɛ. Sa'a ɔ tulanɩɛ
         'ylimö nɩɩ, 'mö ɔ ‑sɛɛ ‑lɛ.»32 Pɔɔlʋ bhïlaa gluwlʋwlɛ a dɛ cuu, ‑wa ‑pʋnɔɔ a‑a 'yukwlii, wa gla'mö a ‑mumuë 'n
         wa yoo gla pälɩ, ‑mumuë lɛ naa: «Yɩ ‑gäa'a sa'a kɛ. ‑A ‑kamöa'a zlɩ ‑mɛmɛɛ 'mö
         'yukwli ‑pʋnɩ.» 33 Da'a yɩ 'bhlenɩɛ 'n Pɔɔlʋ yuëë yɔwʋ 'bhöö. 34 ‑Maa ‑sɩbhä yɩ ‑wʋ 'mö, nɩkpa ‑mumuë yinɩ Pɔɔlʋ ‑gömö 'n wa yiɛ Zezwii a ‑nʋä
         'zʋ. Wa gla'mö a nɩkpɛ ‑bhlʋ 'mö wa laa Deniisɩ, ‑mä Atɛɛnɩ glɔ 'mö a ‑zijlitunyɔ
         'kɔdɔ ɔ glɩnɩmöä. 'Nglɔ ‑bhlʋ wa laa Damalisɩ, ɔ kökämö, 'n nɩkpa ‑mumuë 'yɛ,
         wa 'wuë ‑sɩbhä wa 'zʋä Zezwii a ‑nʋä.

Pɔɔlʋ yɛ ‑mä Kolɛɛtɩ glɔ 'mö mö181 Pɔɔlʋ 'bhööä ‑mä Atɛɛnɩ, ‑glɔ 'kɔdʋ ‑mumuu ‑bhlʋ wa laa Kolɛɛtɩ 'n ɔ yiɛ ‑mä
         mö. 2 ‑Mä ‑glɔ 'la 'mö, ‑mä ɔ ghlɩɛ Zwiiföyi ‑bhlʋ, ɔ nglɩɛ Akilasɩ, ɔ 'lɛnglɛ a nglɩɛ
         Plisilɩ. Azii‑bhölɩɩ 'mö a pɩɔ wa laa Pɔɔ, ‑mä wa gwälɩnɩɛ Akilasɩ. 'Lili 'wʋ
         ɔ yiɛ. Yitalii‑bhölɩɩ 'mö a ‑glɔ 'kɔdʋʋ wa laa Ghlɔɔmö, ɔ ‑nyɛ 'ɔ 'lɛnglɛ 'sɔ ‑mä
         wa glɩ a‑a. ‑Maa ‑mä a 'bhlɩlowli 'kɔdɔɔ wa laa Klodɩ, ɔ lɛ Zwiiföwaa 'wuë nɩ 'bhöö
         mä Ghlɔɔmö, zaa, ɔ ‑nyɛ ɔ 'lɛnglɛ 'sɔ, 'n wa yiɛ ‑mä Kolɛɛtɩ yi, 'n Pɔɔlʋ yuëë
         ‑mä ghlɩnɩ. 3 Akilasɩ, ‑gligbïï wa zʋä nɩmakwi 'wluu, 'mö ɔ sɩbhää. Libho 'la 'mö Pɔɔlʋ ‑yimöä
         zaa, Akilasɩ a 'ligbë 'mö ‑lɛ ɔ glɩnɩa'aa, ɔ ‑nyɔɔ 'sɔ 'n wa nʋä libho. 4 ‑Maa sɛɛ ‑gwlɛnɩzlɩ ghlɛɛ 'yize, ‑mä a Zwiiföwaa 'a Lagɔbuduu 'mö, 'n Pɔɔlʋ möä ‑mä, ‑wa yiɛ ‑mä Lagɔ bʋbɔɔ, ɛ yi Zwiiföwa oo, ɛ yi Glɛköwa
         oo, wa 'wuë 'n ɔ nyʋää Lagɔ 'a wɛlɩɩ, wa 'kä Zezwii a ‑nʋä zʋ. 5 Sa'a ‑këë Silasɩ ‑nyɛ Timotee 'sɔ, 'n wa yia'aa ‑mä Masedʋanɩ 'bhöö, 'n wa yiɛ
         ‑mä Kolɛɛtɩ yi. Wa yiɛ, 'n Pɔɔlʋ yiɛ ‑bhlɛ ‑gligbïsɩbhälibhoo kɛ'mö ‑sɛ, ɔ 'kä
         Lagɔ 'a wɛlɩɩ a 'yize bhïla. Sɛ'ɛ ɔ nyɛɛ gbëaa Zwiiföwaa 'dɩ nɩɩ, Zezwii mɔɔ glɩnɩɛ
         Puënyɔɔ Lagɔ ‑sɛɛ ‑lɛ. 6 ‑Maa Pɔɔlʋ 'kʋä ‑sɩbhä 'dɩ 'nyɛɛ, wa lɛ yio ɔ kää 'n wa bhïlanɔ'ɛɛ wɛlɩzoku,
         ‑sɩbhä a za 'n ɔ yiɛ 'ɔ ‑banɩɩ 'mö ‑sɛ 'n ɔ yiɛ 'mö vïti, ɔ lɛ naa: «Lagɔ 'a 'pʋpʋɛ,
         ɛ 'nanyɩ 'wʋ ghlɛ a ‑kä tʋʋ, ɛ'ɛ ‑bhö na gbʋ, a 'yize a ‑liɛ. 'Bhöönɩa'a ‑sɩkaa
         dɛ'ɛ, ‑waaa Zwiiföwa glɩnɩ 'mö n 'käa'aa Zezwii 'a wɛlɩɩ 'nyɛɛ mö.» 7 Ɔ 'nyʋä sa'a 'dɩ 'wëë, 'n ɔ yiɛ ‑mä Lagɔbuduu 'mö 'wlʋ. Glɛköyi ‑bhlʋ ‑ɔ bʋbɔmöä
         Zwiiföwaa a saa Lagɔ, 'n ɔ yiɛ ‑lɛ ɔ da'a glɩnɩɛ mö. Nɩkpɛ 'la, ɔ nglɩɛ Titusɩ Zwitusɩ,
         'ɔ ‑buduu ‑lɛ ‑wʋ ‑wʋä Zwiiföwaa 'a Lagɔbuduu yɔwʋ. 8 Ɔ glɩ ‑lɛ, ‑mä a Lagɔbuduu a 'yukugänɩnyɔɔ wa laa Klipusɩ, ɔ ‑nyɛ 'ɔ ‑kosuu yɔwʋ
         a ‑nʋa 'wuë 'sɔ, 'n wa yiɛ Zezwii a ‑nʋä 'zʋ. ‑Mä Kolɛɛtɩ a nɩkpa ‑mumuë a ‑bɛ,
         ‑wa ‑pʋnɩmöä Pɔɔlʋ 'a Lagɔwɛlɩɩ 'yukwlii, 'n wa yiɛ Zezwii a ‑nʋä 'zʋmö. Wa 'wuë
         'n Pɔɔlʋ yuëë 'wlu wɔlʋ.9 'Ylɩ ‑bhlʋ 'mö, sɛ'ɛ sabʋsɛ, 'n Pɔɔlʋ 'a yilaa yiɛ do, 'n ‑Alowli yoo 'ylimö ghlɛ,
         ɔ lɛ naa: «Pɔɔlʋ, tɩ ngänɩ, bhïla 'na wɛlɩɩ 'yize, tɩ 'wʋ gɔɔ. 10 ‑Maa na'bhë n ‑nyɛmö ‑bhlinɩ 'wʋ, mä'ä glɔ nɩ 'mö, ‑bɛ 'naa ‑kamö kɛ 'wʋ fä.
         Nɩkpaa ‑wa glɩnɩɛ na ‑nʋä, wa ‑zu mä'ä tenyii.» 11 Pɔɔlʋ glɩ ‑mä Kolɛɛtɩ a ‑glɔ 'la 'mö ‑këë 'ylʋba ‑bhlʋ 'kïbhë. Sɛɛ zila zɩɛ
         'yize, ‑sɩbhä ɔ 'cɩaa ‑mä a ‑nʋa Lagɔ 'a wɛlɩɩ.Zwiiföwaa yɛ Pɔɔlʋ 'klɛ12 ‑Lɛ a 'tɛnyɩ 'la 'mö, 'n nɩkpɛ ‑mɔmɔɔ yiɛ Akayii‑bhölɩɩ a 'kämanɩnyɔ 'zʋ. Nɩkpɛ
         'la, ɔ nglɩɛ Galiɔɔ. Ɔ 'tɛnyɩ 'mö, 'n Zwiiföwaa yiɛ mä ‑bhʋlʋ gwë 'paanɩ. 'N wa
         yiɛ Pɔɔlʋ ‑lɛ ‑zijlituwaa a 'yila 'klʋ kwä. 13 Wa lɛ naa: «Nɩkpɛ nɩ ɔ yɩbhä ɔ 'kä nɩkpa 'wlumö nyima, sɛɛ ‑a'a gböö 'nɩɛ gbää,
         wa 'kä ‑sɩbhä Lagɔ bʋbɔ.» 14 ‑Maa Pɔɔlʋ lɛ 'kɩ a ‑gömö ‑sɛ cuu, 'n Galiɔɔ yiɛ 'wʋ ‑sɔ, ɔ lɛ naa: «Zwiiföwanyɩ,
         n 'kɩ 'nʋ, ‑maa ɛ ‑kä a 'kulɩbhägbʋʋ, ɛ ‑kä a 'yɛ wɛlɩ 'kädɩ ‑mimii, n yeanyɩ
         a 'yukwli ‑pʋnɩ. 15 ‑Maa Lagɔwɛlɩ a kpɛnɩɛ 'mö 'n a kpɛnɩɛ 'päpänglɩ 'mö, 'a gböö a wɛlɩɩ, 'n a
         kpɛni'ɛɛ 'mö zaa, ‑mi'la, anyɩgäsɛ a nɩ ‑dɩni 'mö, ‑maa n'n‑ä ‑mä 'kïbhë ‑kä.»
         16 'N ɔ yuëë ‑lɛ ‑zijle 'wʋ kpëti. 17 Ɔ kpëtuëë 'wëë, nɩkpaa 'wuë ‑wa suä ‑lɛ, Zwiiföwaa 'a Lagɔbuduu a 'yukugänɩnyɔɔ
         wa laa Sɔsɩtɛɛnɩ 'n wa yoo 'wʋ sɛ 'sulo, ‑lɛ ‑zijlituwaa a 'yila 'klʋ a'bhë, 'n wa
         yoo ‑lɛ bhɔtɔnɩ. ‑Maa Galiɔɔ 'nuëë tɛkäsɛ ngli pälɩ 'lɩlɩlɩ.Pɔɔlʋ yɛ ‑mä Atiɔsɩ 'bɩwʋ mö18 Pɔɔlʋ gwälɛ ‑mä Kolɛɛtɩ 'tɩɩ. 'N ɔ yia'aa Zezwii a ‑nʋa ‑wa ‑wʋä ‑mä kɩnɩ, 'n
         ɔ yiɛ batoo 'wʋ 'libhï, ɔ ‑nyɛ Akilasɩ ‑nyɛ Plisilɩ 'sɔ, wa 'kä ‑mä Silii‑bhölɩɩ
         'mö mö. ‑Maa Pɔɔlʋ, Lagɔ 'mö ɔ 'zʋ a‑a wɛlɩ 'yukwli 'mö, zaa wa lɛ 'kää batoo
         'wʋ 'libhïë yii, ‑glɔ wa laa Saklee, ‑mä wa kpälɩnɔɔ 'wlu 'wë, 'n wa yiɛ mö.
         19 Wa möä, glɔ ‑bhlʋ wa laa Efɛɛzɩ, 'n wa yiɛ ‑mä ghlɛ. ‑Mä ‑glɔ 'la 'mö, ‑mä Pɔɔlʋ
         tɩa'aa Akilasɩ ‑nyɛ Plisilɩ 'sɔ, ɔ 'kä mö. ‑Maa ɔ 'kää ‑mä 'bhööä yii, ‑mä
         a Zwiiföwaa a Lagɔbuduu 'mö, ‑mä ɔ möä ɔ ‑nyʋä 'sɔ 'n wa yiɛ 'dɩ ‑sɛ. 20 Ɔ 'nyʋää 'sɔ wa ‑sɛɛ 'dɩ 'wëë, wa lɛ ɔ nɩ ‑sɛ ‑mä 'ylɩya, ‑maa ɔ'ɔɔ 'wʋ nglu.
         21 Ɔ lɛ naa: «N yɛɛ mö, ‑maa Lagɔ ‑kä ngluu, n yi zɩla'a 'wʋ 'sɔ yinɩ.» 'N ɔ yia'aa
         batoo 'wʋ 'libhï 'n ɔ yiɛ ‑mä Efɛɛzɩ 'bhöö. 22 Ɔ möä, ‑mä Sezalee glɔ 'mö, ‑mä batoo 'sibhanɔɔ sɛ, 'n ɔ yiɛ ‑mä Zeluzalɛɛmö
         mö, Zezwii a ‑nʋa ‑wa ‑wʋä ‑mä, ɔ 'kʋä bhälɩ. Ɔ bhäluë 'wëë, 'n ɔ yiɛ Atiɔsɩ
         mö. 23 Ɔ ‑sɛ ‑mä 'ylɩya, 'n ɔ yiɛ 'wʋ ‑sɔ, 'n ɔ yiɛ mö. Galatii‑bhölɩɩ ‑nyɛ Flizii‑bhölɩɩ
         'sɔ 'mö, 'n ɔ yiɛ ‑mä ghlɛnɩ. Zezwii 'a ‑gänɩwaa 'wuë ‑wa ‑wʋä ‑mä, ‑sɩbhä ɔ pʋää swɩ nyɛmʋ 'mö.Apolɔsɩ yɛ ‑mä Efɛɛzɩ ‑nyɛ Kolɛɛtɩ 'sɔ 'mö24 ‑Lɛ a 'tɛnyɩ 'la 'mö, ‑mä Efɛɛzɩ glɔ 'mö, Zwiiföyi ‑bhlʋ mɔɔ yiɛ ‑mä. ‑Mä Ezipötɩ‑bhölɩɩ
         'mö a ‑glɔɔ wa laa Alɛzadlii, ‑mä wa gwälɩnɔɔ, ɔ nglɩɛ Apolɔsɩ. Nɩkpɛ 'la, ɔ ‑kä
         bhïlaa, 'ɔ wɛlɩɩ dlɩ yɩ pluä. Lagɔ 'a 'bɔgʋʋ 'mö a wɛlɩɩ, ɔ ‑yii tenyii. 25 ‑Alowli Zezwii 'a 'yioo, wa 'cɩamɔ'ɛ wʋ wɛlɩɩ, ɔ ‑kɩɩ bhïlaa, ku'mösusɛ ɔ bhïliɛ,
         sɛ ɔ ‑yiiɛ, ‑sɩbhä ɔ 'cɩɩɛ 'tɩɩ. ‑Maa Zaa 'a 'wluwɔlʋwlɛɛ a 'yize 'mö ɔ ‑yiɛ. 26 Ɔ ghlɛɛ ‑mä, ‑mä a Lagɔbuduu 'mö, Zezwii 'a wɛlɩɩ, 'n ɔ yiɛ ‑mä gbëaa bhïlanɩ. Ɔ ‑wiiɛ bhïla dɔ'wʋʋ, Plisilɩ
         ‑nyɛ Akilasɩ 'sɔ, wa ‑pʋnɩmɔɔ a 'yukwli. Zaa, ɔ bhïlaa 'wëë, 'n wa yoo wäzɩ, 'n
         wa yoo Lagɔ 'a 'yioo a wɛlɩɩ sasɛ dlɩ ‑gömö ‑sɛsɛnɩ. 27 Yɩ 'plɩɛ sa'a 'wëë, Apolɔsɩ lɛ naa, ɔ 'kä ‑mä Akayii‑bhölɩɩ 'mö mö. Zezwii 'a ‑gänɩwaa ‑wa ‑wʋä ‑mä Efɛɛzɩ lɛ naa, ‑n ‑kä ‑mä möö, yɩ nɛnɩ. 'N wa yiɛ Zezwii a ‑nʋa
         ‑wa ‑wʋä ‑mä Akayii‑bhölɩɩ 'mö 'bɔgʋ 'wʋ 'cɛlɩ, wa 'kä sasɛ Apolɔsɩ päla. Ɔ
         ghlɛɛ ‑mä, Lagɔ a'bhë 'pɔ 'nyu zaa, Zezwii a ‑nʋa ‑wa ‑wʋä ‑mä, 'n ɔ yuëë tenyii
         swɩ nyɛmʋ 'mö 'pä. 28 Miɛ nɩɩ, nɩkpabhë a 'yila 'klʋ, ‑lɛ ɔ tulanɩɛ Zwiiföwaa 'ylimö nɩɩ, Lagɔ 'a wɛlɩɩ
         'a 'bɔgʋʋ wa ‑suä wa'bhïï, mʋʋ zʋä Zezwii 'a wɛlɩɩ kɛ ‑gömö nɩɩ, Puënyɔɔ Lagɔ ‑sɛɛ ‑lɛ 'mö ɔ glɩnɩɛ. ‑Maa ɔ ‑kä bhïlaa, 'ɔ wɛlɩɩ dlɩ yɩ pluä zaa, kïbhë ‑ma Zwiiföwaa
         'kɩɛ ‑gömö 'zʋʋ, a'aa ‑bhölɩ.

Pɔɔlʋ yɛ ‑mä Efɛɛzɩ mö191 Apolɔsɩ ‑wʋ ‑bhlɛ ‑mä Kolɛɛtɩ glɔ 'mö, ‑lɛ a 'tɛnyɩ 'la 'mö, ‑mä Azii‑bhölɩɩ
         a pɩɔ 'yli mää ‑gägö ‑wʋä, 'n Pɔɔlʋ yiɛ ‑mä 'wʋ 'tʋ ‑këë, 'n ɔ yiɛ ‑mä Efɛɛzɩ
         ghlɛ. Ɔ ghlɛɛ ‑mä, 'n ɔ yiɛ ‑mä Zezwii a ‑gänɩwa ‑mumuë a ‑zɩkpa ‑bhlʋ ghlɩnɩ. 2 Nɩkpa 'la, 'n Pɔɔlʋ yuëë nimï 'yɩbhä nɩɩ: «‑Zlɩ a ngluä 'wʋ a 'kä Lagɔ ‑gänɩɩ,
         'Wugɔmʋʋ 'Wlɩlɩ yeanyɩ bhä ‑gömö ‑a?» Wa lɛ naa: «‑Aaa ‑bhlɛ tɛkäsɛ 'Wugɔmʋʋ 'Wlɩlɩ a wɛlɩ 'nʋ
         'lɩlɩlɩ.» 3 Pɔɔlʋ lɛ naa: «Zaa, 'wluwɔlʋwlɛ ‑mɛ wa wälaanyɩ bhä 'wlu 'nɩ?» Wa lɛ naa: «Zaa a ‑nɛɛ.» 4 Ɔ lɛ naa: «Nɩkpaa ‑wa ngluä 'wʋ wa 'kä 'wa ‑lizokuu kɛ'mö ‑sɛ, 'mö Zaa wɔlʋ a‑a
         'wlu. ‑Maa sɛ'ɛ ɔ 'nyɛ a‑a Yizlaɛlɩ a ‑nʋa 'dɩ nɩɩ, ‑ɔ 'kää ‑mä na nimï yii, 'mö
         wa kää wa 'kä dlɩ 'tɛɛnɩ. Ɔ ‑kä sa'a gbää, Zezwii 'mö ɔ gaaa.» 5 Pɔɔlʋ 'nyʋä sa'a 'dɩɩ, 'n wa yiɛ 'ɔ wɛlɩɩ 'wʋ nglu, 'n wa yuëë ‑Alowli Zezwii a
         'nglɩ 'mö 'wlu wɔlʋ. 6 'N Pɔɔlʋ yuëë kätɩkpö 'wlu 'zʋ, 'n ɔ yiɛ wa 'wlumö bhibhe, 'n 'Wugɔmʋʋ 'Wlɩlɩ
         yuëë ‑gömö yi. Gbɩ a ‑mi wa'aa ‑yii, 'n wa yiɛ gbä, 'n Lagɔ yuëë 'mö bhïlanɩ.
         7 Nɩkpa 'la, wa ‑bhli kʋgbä 'sɔ a sɛ. Pɔɔlʋwa yɛ ‑mä Efɛɛzɩ Zezwii a ‑nʋa a zɩkpa sɛ 'gïla8 ‑Mi'la 'plɩɛ 'wëë, ‑mä Efɛɛzɩ a Zwiiföwaa 'a Lagɔbuduu 'mö, ‑sɩbhä Pɔɔlʋ mömönɩɛ ‑mä 'wʋ 'yize, 'n ɔ bhïlanɩɛ ‑mä 'pɩwʋ mää Lagɔ 'kämanɩɛ a wɛlɩɩ. Sa'a ‑këë 'cwɩ ta. Ɔ ‑kɩɩ bhïla dɔ'wʋ ‑wʋʋ, ɔ'ɔɔ Zwiiföwaa a 'yila ‑gu,
         ‑maa gbëaa ɔ bhïliɛ wa 'kɩ sasɛ 'mö 'nʋ. 9 ‑Maa ‑sɩbhä yɩ ‑wʋ 'mö, Zwiiföwaa a gla'mö a ‑mumuë, 'wa dilaa 'mö wa 'tumanɩɛ
         'mö, wa'aa wɛlɩ 'la 'wʋ nglu. Zezwii 'a 'yioo a wɛlɩɩ, Pɔɔlʋ ‑kɩɩ bhïla dɔ'wʋ ‑wʋʋ,
         nɩkpabhë a 'yila 'klʋ, nɛpɔ wa nɛpwɩɛ. ‑Sɩbhä a za, 'n Pɔɔlʋ ‑nyɛ Zezwii 'a ‑gänɩwa ‑muë'la yiɛ wa dɛ 'plɩ. Nɩkpɛ ‑bhlʋ wa laa Tilanwisɩ 'a ‑sukubuduu 'mö, 'n ɔ ‑nyʋä
         yiɛ ‑mä mö. Sɛɛ zila zɩɛ, 'n ɔ 'cɩanuëë ‑mä Lagɔ 'a wɛlɩɩ. 10 Pɔɔlʋ 'zʋ sa'a ‑këë 'ylʋbö 'sɔ. ‑Sɩbhä a za, ‑mä Azii‑bhölɩɩ 'mö a ‑nʋa, ‑wa
         glɩnɩɛ Zwiiföwaa oo, ‑waaa Zwiiföwa glɩnɩ oo, wa 'wuë, wa 'nʋ Zezwii 'a wɛlɩɩ.Sevaa 'a yuëa a wɛlɩɩ11 ‑Lɛ a 'tɛnyɩ 'la 'mö, zɩzɛli 'kädɩɩ Lagɔ bhɛnɩɛ Pɔɔlʋ 'möö, yɩ'ɩɛ ‑sɩbhä a sɛ
         ‑wʋ. 12 Yɩ za, nɩkpa ‑mumuë a'bhë, wa libhï 'wa 'klʋsɩɔnɩyʋkwiea 'wʋ, ɛ ‑kä'ɛ 'möpälali,
         'mö wa ngwaa Pɔɔlʋ a kuu yɔwʋ, 'wë 'n wa sɩbhɩɛ 'wa guzuwaa, 'n wa yɛmanɩɛ. ‑Wa
         kää zuzukuzoku ‑gömöö, 'n yɩ 'bhuëë ‑gömö. 13 ‑Maa Zwiiföwa ‑mumuë ‑wʋmö a 'yɛ wabhlɩ ‑lɛ. ‑Gwlɩɩ 'mö wa nɛmöä ‑gömö, 'n
         wa kpëtiɛ nɩkpa zuzukuzoku ‑gömö. Wa ‑kɩɩ ‑sɩbhä kpëtie yii, Zezwii 'mö wa ‑dɩmöä
         'nglɩ. 'N wa nʋä bhʋlʋbhlʋ, Zezwii ‑ɔnyɩ 'tɩtɩ Pɔɔlʋ biaa, ɔ 'nglɩ 'mö, ‑nmö n
         nyɛɛ 'dɩ, 'bhöö ‑sɩkaa nɩkpɛ nɩ ‑gömö. 14 Zwiiföwaa a Lagɔbʋbɔnyɔ 'kɔdɔ ‑bhlʋ wa laa Sevaa, ɔ yuëë, wa ‑bhli ngbi'sɔ, mʋa zʋä ‑sɩbhä. 15 ‑Maa 'ylɩ ‑bhlʋ 'mö wa gbää sa'aa, zuzukwëzokwëa, 'n a yiɛ nɩkpɛɛ 'mö bhïlanɩ,
         a lɛ naa: «Ɛ ‑kä Zezwii mɔɔ, n ‑yoo, n ‑yi'ɛ ‑mɔ wa la Pɔɔlʋ, ‑maa abhʋa abhlɩ, ‑muë
         a glɩnɩ bhä?» 16 Nɩkpɛɛ ‑ɔ kää zuzukwëzokwëa ‑gömöö, wa ngbi'sɔ ‑kpɔ, 'n ɔ ‑nyʋä yiɛ köbhänɩ,
         'n ɔ yuëë wa 'wuë 'lɩbhä tlɩtlɩsɛ. Wa ‑dlu 'jɩ, wa dɩ‑ɩ wlu 'n wa yiɛ ‑mä ‑budu
         'mö 'wlʋ, ‑bʋ, 'n wa yiɛ futo. 17 ‑Mä Efɛɛzɩ a nɩkpaa 'wuë, Zwiiföwaa ‑nyɛ ‑waaa Zwiiföwa glɩnɩ 'sɔ, 'n wa yiɛ ‑lɛ
         a wɛlɩ 'la 'nʋ. Wa 'nwiɛ, 'n nganɔ yuëë 'wʋ yinɩ, 'n wa yiɛ ‑Alowli Zezwii 'a nglɩɩ
         'ghlimanɩ.18 'N nɩkpa ‑muë nglu a‑a 'wʋ wa 'kä Zezwii dlɩ 'tɛɛnɩ a gla'mö a ‑nʋä a ‑bɛ yiɛ
         yi, 'wa ‑lizokuu wa nʋ a‑a, nɩkpabhë a 'yila 'klʋ, 'n wa yiɛ ‑lɛ yɩ 'bï ‑sɛnɩ. 19 Wa gla'mö a ‑nʋä a ‑bɛ, wa glɩnɩ a‑a ‑damilanʋwaa, 'wa 'bɔgwɩɩ wa yɩlɩ a‑a 'mö
         'n wa nʋ a‑a 'wa ‑damilaa, yɩ 'wuë 'n wa ‑nyɩɩ yiɛ yi, nɩkpabhë a 'yila 'klʋ 'n
         wa yiɛ ‑lɛ sianɩ. ‑Lɛ a 'bɔgwɩ 'la, moni yɩ ‑lowluwaa pɩɩɩ a‑a 'möö, wa ‑kɛɛ zɛlɩɩ,
         wa lɛ yɩ li mininywɩɩ kʋgbä. 20 Sa'a ‑sɩbhä ‑Alowli 'a wɛlɩɩ mlɩmanɩɛ saa 'wuë 'n wa yiɛ yɩ 'mötɛɛnɔɔ 'ylɩmö.Pɔɔlʋ a za Efɛɛzɩ a ‑glɔɔ yɛ glu 'bhöö21 ‑Mi'la 'plɩɛ 'wëë, Pɔɔlʋ lɛ naa: «Masedʋanɩ‑bhölɩɩ ‑nyɛ Akayii‑bhölɩɩ 'sɔ 'mö,
         ‑mä n 'kää 'wʋ 'tʋ, n 'kä Zeluzalɛɛmö mö. ‑Maa n ‑kä ‑mä 'bhöö, n yi Ghlɔɔmö
         mö klɩpaa.» 22 'Ɔ ‑gänɩwaa a gla'mö a ‑nʋä 'sɔ, Timotee mɔ 'n ‑mɔmɔɔ ‑bhlʋ wa laa Elaatɩ, wa 'sɔ
         ‑kpɔ 'n ɔ yuëë ‑mä Masedʋanɩ‑bhölɩɩ 'mö 'yuku 'pïla, ɔ'bhë 'n ɔ yiɛ ‑bhlɛ ‑mä
         Azii‑bhölɩɩ 'mö tʋʋ. 23 ‑Lɛ a 'tɛnyɩ 'la 'mö, ‑mä Efɛɛzɩ, ‑Alowli 'a 'yioo a wɛlɩɩ a za, 'n ‑jiji a 'kädɩ
         yiɛ ‑mä gbä. 24 ‑Sikabhlɛnyɔ ‑bhlʋ wa laa Demetliusɩ, ɔ ‑kä 'ɔ lɛyaa bhlɛɛ, ‑lagɔ Efɛɛzɩ a ‑nʋa bʋbɔ
         a‑a, wʋ nglɔɔ, 'mö wa laa Atemisɩ, wʋ ‑buduu wa bʋbɔnuä 'mö a 'wlʋna, 'mö ɔ bhlɛɛ
         ‑bïdi 'tikïyie 'wʋ, ɔ ‑nyɛ 'ɔ libhonʋwaa 'sɔ, 'mö wa pää 'pɛlʋ 'n wa ghlɩɛ moni
         a ‑bɛ. 25 Nɩkpɛ 'la, 'n ɔ yiɛ 'ɔ libhonʋwaa ‑nyɛ nɩkpa ‑mumuë ‑wa nʋmöä libho 'la 'sɔ 'wlu
         'yɩbha, 'n ɔ yuëë 'dɩ 'nyɛ, ɔ lɛ naa: «‑A'bhɩanyɩ, a'bhï a ‑yi sɛ nɩɩ, ‑a'a libhoo
         ‑a nʋä, wʋ za ‑a wʋlʋä. 26 ‑Maa nɩkpɛɛ wa laa da'a Pɔɔlʋ, 'ɔ wɛlɩɩ ɔ biaa, a'bhï a kɩ 'nʋmö. Sɛ'ɛ ɔ nʋä nɩɩ,
         ‑lagwɩɩ nɩkpɛ bhɛnɩɛ kä'möö, ɛ'ɛ ‑bhö ‑tiamö a Lagɔ mɔ, ‑maa nyɩasɛliɛ. ‑Lɛ a
         wɛlɩ 'la ɔ kɩ nɩkpa a ‑bɛ 'wlumö nyimanɩ. Ɛ'ɛ ‑bhö mä'ä Efɛɛzɩ a 'yize, ‑maa Azii‑bhölɩɩ
         'wuë 'mö a nɩkpa a ‑bɛ, mʋa kɩɛ ‑sɩbhä dlɩ 'wʋ. 27 Wɛlɩ 'la, sɛ yɩ ‑wʋä da'a gbɔlɔnɩ dɔ'wʋʋ, ‑a'a libhoo 'mö yɩ 'kää nyima. Ɛ'ɛ ‑bhö'ɛ
         ‑a'a libhoo a 'yize a za, ‑maa ‑a'a ‑lagɔ 'kɔdʋ Atemisɩ, wʋ ‑budu 'kɔdʋʋ a'bhë, 'mö
         yɩ 'kää 'nglɩ ‑gömö ‑sɛ. ‑Sɩbhä a dɔ'wʋ, ‑a'a ‑lagɔ Azii‑bhölɩɩ 'mö a ‑nʋa
         ‑nyɛ 'bhlɩbhëa 'wuë 'sɔ ‑wʋä bʋbɔ dɔ'wʋʋ, wʋ 'ghïlinɔɔ mʋʋ 'kää 'yli bhɩɛ.»
         28 Demetliusɩ gbää sa'a cuu, wa 'wuë 'n yɩ yuëë dlɩ yɔwʋ sumanɩ 'n wa yiɛ 'mö 'kpa,
         wa lɛ: «Efɛɛzɩ a ‑lagɔ Atemisɩ, mʋʋ 'ghïliɛ aa, mʋʋ 'ghïliɛ aa, mʋʋ 'ghïliɛ aa!»
         29 'N ‑lɛ a ‑jiji 'la yiɛ ‑glɔɔ glu ‑sɛ. ‑Glɔɔ doo gluu, Masedʋanɩ a nɩkpa 'sɔ ‑wa ‑nyɛ
         Pɔɔlʋ ‑bhlinɩ a‑a 'wʋʋ, ‑mɔ a nglɩɛ Gayusɩ ‑mɔ a nglɩɛ Alitaakö 'n wa yuëë 'wʋ
         gbulo, wa ‑susunuë 'wlumö, 'n wa ‑nyʋä yiɛ ‑mä 'du 'mö mö. 30 Pɔɔlʋ 'nwiɛ, ɔ lɛ ɔ 'kä ‑mä mö, ɔ 'kä nɩkpaa a dila pïpa. ‑Maa Zezwii 'a ‑gänɩwaa lɛ ɔ nɩ tɩ ‑mä mö. 31 Azii‑bhölɩɩ 'mö a 'kämanɩwa ‑mumuë a'bhï, ‑wa glɩnɩɛ Pɔɔlʋ a bhɛyaa, 'n wa yoo
         nɩkpa 'wʋ tie nɩɩ, ɔ nɩ tɩ ‑mä 'du 'mö mö. 32 ‑Lɛ a 'tɛnyɩ 'la 'mö, 'saa 'plɩɛ ‑mä 'du 'mö 'wʋʋ, yɩ'ɩa'a 'wlu ‑nyɛ gwë 'sɔ kä.
         ‑Muë ‑kä 'mö 'kpa, wa nʋ 'wa sɛ, ‑muë ‑kä 'mö 'kpa wa nʋ 'wa sɛ. Wa gla'mö
         a ‑mumuë a ‑bɛ a'bhë 'fʋ wa ‑wʋmöa'aa wabhlɩ ‑mä ‑bʋbʋ 'mö, wa'a 'saa‑gbʋʋ gbɔɔ
         ‑yi. 33 Nɩkpɛ ‑bhlʋ 'mö wa laa Alɛzaadlɩ, Zwiiföwaa mʋa 'zoo ‑mä wa 'yuku ɔ 'kä wa 'wlumö
         bhïla. Nɩkpɛ 'la mɔɔ möä ‑mä ‑bʋbʋ 'mö a ‑nʋa ‑mumuë nimï 'yɩbhää, 'n wa
         yoo ‑jiji a zɛmö sʋlʋnɩ 'wë 'n ɔ yia'aa ‑lɛ 'plɩ ɔ 'kä 'mö ‑sɛnɩ. Ɔ 'plɩɛ ‑lɛ,
         'n ɔ yiɛ sɔ ghäyɩ 'pä ɔ 'käa bhïla. 34 ‑Maa nɩkpa a ‑bʋbʋʋ yɩbhlɩnɩɛ sɛ nɩɩ Zwiiföyi ɔ glɩnɩɛ, wa 'wuë 'n wa yiɛ 'mö 'kpa,
         wa lɛ: «Efɛɛzɩ a ‑lagɔ Atemisɩ mʋʋ 'ghïliɛ aa, mʋʋ 'ghïli aa, mʋʋ 'ghïliɛ aa!»
         Wa ‑wʋ sa'a 'gämö nʋnɩ dɔ'wʋ ‑këë, 'gïle 'sɔ a sɛ. 35 Wa 'kpa sa'a 'mö ‑këë, ‑mä a ‑gɔmla 'kɔdɔ ‑bhlʋ, 'n ɔ yia'aa yi, 'n ɔ yuëë dɛpö,
         ɔ lɛ naa: «Efɛɛzɩ a nɩkpanyɩ, ‑lagɔ 'kɔdʋ Atemisɩ, 'wʋ ‑buduu, mä'ä wʋ ‑wʋä ‑a
         'bhele, ‑abhʋaa ‑kuuä. Wʋ ‑glɛklʋʋ a'bhë ‑wʋ 'bhööä ‑mä ghäyɩ 'n wʋ yiɛ kwlii,
         ‑abhʋaa bʋbʋä. Nɩkpɛ a ‑mɔɔ 'nɩa'a sɛ ‑yi ɔ'ɔɔ ‑bhölɩ. 36 ‑Bɛ 'niɛ 'mö kpɛnɩ. Zaa, a nɩ 'zʋ vlɩɩ, ‑maa a nɩ tɩ ‑ɔɔ'nɛɛnɩli nʋ. 37 Nɩkpa nɩ 'sɔ ‑kpɔ a ‑susunɩɛ 'wlumö 'n a ‑nyʋä yiɛ dɛ'ɛ yii, ‑mä ‑a'a Lagɔbuduu
         'mö, wa'aa ‑mä ‑lu ‑sɛ, ‑a'a Lagɔ a'bhë, wa 'nuä'ɛ ‑bhlɛ käböwɛlɩ bhïlanɩ.
         38 ‑Maa Demetlusɩ, ɔ ‑nyɛ 'ɔ libhonʋwaa 'sɔ, wa ‑kä nɩkpɛ a 'kïbhë 'mlɩ ‑kä, ‑gɔmla
         ‑wʋ mä'ä, ‑zijliplɛzlɩ ‑bhölɩ, zaa wa kä wa 'kä 'klɛɛ mö. 39 Wɛlɩ ‑mimii ‑kä'ɛ ‑lɛ ‑wʋ, ‑gɔmlɩwaa yi ‑glɔlowluwaa wäzɩ, wa 'yila 'klʋ, yɩ yi
         ‑lɛ bhïlonɩ. 40 ‑Maa 'saa a nʋä zɩ'ɛ dɛ'ɛ, yɩ 'nglɩ 'mö, a 'nɩ 'wʋ 'zʋzʋnɩ ‑gɔmlɩwaa ‑wa ‑wʋä ‑mä
         Ghlɔɔmö, wa ‑yinyɩa gbɩnyimawa 'mö 'wʋ 'libhï. Sɛ'ɛ n gbää nɩɩ, 'a ‑jiji 'wuë
         a 'bhööä da'a ‑sɛɛɛ, yɩ gla'mö, 'kïbhë a ‑maa 'kä ‑mä 'mö zlɔnɩɩ, n 'naa
         'wʋ yɩlɩ, yɩ 'wuë yɩ'ɩɛ nɛnɩ 'lɩlɩlɩ. 41 Zaa, a nɩ mö 'ligbï 'mö.» 'N wa yiɛ yɔwʋ ‑sɛnɩ.

Pɔɔlʋ yɛ ‑mä Masedʋanɩ‑bhölɩɩ ‑nyɛ Glɛkö‑bhölɩɩ 'sɔ 'mö mö201 ‑Jiji 'la 'wuë donɩɛ 'wëë, 'n Pɔɔlʋ yia'aa Zezwii 'a ‑gänɩwaa ‑wa ‑wʋä ‑mä 'wlu 'yɩbha, wa 'wuë 'n ɔ yuëë 'dɩ 'mö zʋ 'tɩɩ 'wë, 'n ɔ yuëë
         kɩnɩ, ‑mä Masedʋanɩ‑bhölɩɩ 'mö 'n ɔ yiɛ ‑mä mö. 2 Ɔ ghlɛɛ ‑mä, Zezwii 'a ‑gänɩwaa ‑wa ‑wʋä ‑mä, ‑sɩbhä ɔ nɛmöä wa ‑zɩkpöö 'wʋ
         bhʋlʋbhlʋ, ‑sɩbhä ɔ nyʋä Lagɔ 'a wɛlɩɩ, 'n ɔ pʋää swɩ nyɛmʋ 'mö, sa'a ‑këë,
         ‑mä Glɛkö‑bhölɩɩ 'mö, 'n ɔ yiɛ ‑mä ghlɛ. 3 Ɔ ‑sɛ ‑mä 'cwɩ ta. Ɔ lɛ 'kää 'wʋ ‑sɔ, ɔ 'kä batoo 'wʋ 'libhï ɔ 'kä ‑mä Silii‑bhölɩɩ
         'mö möä yii, 'n ɔ yiɛ 'nʋ nɩɩ, Zwiiföwaa yɛ ɔ za 'dɩ zʋ wa 'kɔ 'lɩbhä ɔ 'kä
         'ku. ‑Sɩbhä a za, ‑mä Masedʋanɩ‑bhölɩɩ 'mö 'n ɔ yiɛ ‑mä 'bɩwʋ mö. 4 ‑Maa ɔ 'kää möä yii, Zezwii a ‑nʋä ‑mumuë 'mö ɔ ‑nyɛɛ mönɩɛ yɔwʋ. Belee a
         nɩkpɛɛ wa laa Pilusɩ, ɔ yowli Sopatɛlɩ mɔ, Tesaloniikö glɔ 'mö a nɩkpa 'sɔ, Alitaakö
         ‑nyɛ Sekudusɩ 'sɔ muë, Dɛɛbö a nɩkpɛ ‑mɔmɔɔ wa laa Gayusɩ mɔ, Timotee mɔ 'n Azii‑bhölɩɩ
         'mö a nɩkpa 'sɔ, Tisikö ‑nyɛ Tlofimö 'sɔ, wa 'wuë 'mö Pɔɔlʋ ‑nyɛɛ mönɩɛ ‑mä
         Masedʋanɩ‑bhölɩɩ 'mö yɔwʋ. 5 Nɩkpa 'la ngbi'sɔ ‑kpɔ, 'n wa yiɛ 'yuku 'plɩ, 'n wa ‑yinyɩɛ ‑mä ‑glɔ wa laa Tlʋasɩ
         ‑kʋnɩɛ mö. 6 ‑Abhʋa abhlɩ, Galɛ'möwlʋfɛtɩɩ 'plɩɛ 'wëë, a‑a yiɛ ‑mä Filiipö batoo 'wʋ 'libhïnɩ,
         'ylɩ ngbï 'plɩɛ, a‑a yuëë ‑mä Tlʋasɩ ghlɩnɩ. ‑A ‑sɛ ‑mä 'ylɩ ngbi'sɔ.Pɔɔlʋ yɛ ‑mä Tlʋasɩ Lagɔwɛlɩɩ bhïlanɩ7 Zlɩ ‑kä zɩɩ, 'dimasiɛ zaa, ‑lɛ a ‑kidosɛ 'la, ‑abhʋa Zezwii a ‑nʋa 'wuë, a‑a yiɛ
         'wlu 'yɩbhä. Sɛɛ Zezwii gbä a‑a, ‑a 'kä ‑sɩbhä 'fɔlɔ 'mö ‑dɩdɩnɩ ‑a 'kʋ 'gämö
         linɩ. ‑A 'yɩbhää 'wluu, 'n Pɔɔlʋ ‑yinyɩɛ Lagɔwɛlɩ 'nyɛ. ‑Maa zlɩ ‑kä zɩ mö ɔ 'kää
         mö zaa, ɔ ‑wʋ bhïla dɔ'wʋ ‑këë zlɩ a jijo'wʋ. 8 'Tasɩ a 'kïbhë ‑bhlʋ 'mö, ‑mä ‑a 'yɩbhänɩɛ 'wlu, 'napö a ‑bɛ dɩ‑ɩ ‑mä 'yi.
         9 ‑Maa ‑aa gla'mö a nyɛgbayu ‑bhlʋ, ɔ nglɩɛ Etisɩ, ‑buduu a finɛtlɩ 'mö, ‑mä ɔ glɩɛ
         ɔbhlɩ sɛ. Pɔɔlʋ ‑wʋ bhïla dɔ'wʋ ‑këë, nyɛgbayu 'la 'n 'yɛla yoo köbhä 'n ɔ yiɛ
         ngämö cluclu. Ɔ ngämöä 'n ɔ yiɛ ‑mä 'tasɩ a tananɛɛ a kïbhëa 'mö 'bhöö,
         'n ɔ yiɛ zɛmö bhli. Wa lɛ mɔ a 'wlu 'libhïëë, ɔ ku‑u. 10 ‑Maa Pɔɔlʋ kwliɛ, 'n ɔ yiɛ 'wlu kwlinɩ, 'n ɔ yoo 'wʋ 'libhï 'n ɔ yoo gbögbönɩ.
         Ɔ lɛ naa: «A nɩ tɩ 'wi, ‑maa ɔ ‑gä.» 11 Ɔ gbää sa'a 'wëë 'n ɔ ‑yinyɩ'ɛɛ 'wʋ 'sɔ ‑mä ‑budu 'mö päla. 'N ɔ yiɛ 'fɔlɔ
         'wʋ 'libhï, 'n ɔ yuä 'mö ‑dɩdɩnɩ, a‑a yuä 'gämö linɩ. 'N ɔ yia'aa Lagɔwɛlɩ bhïla
         ‑këë 'n 'zɔkpɔylʋ yiɛ glu 'wlʋ, 'n ɔ yia'aa kɩnɩ ɔ 'kä mö. 12 ‑Maa nyɛgbayu 'la, ɔ ‑gä 'n wa ‑nyɔɔ yiɛ 'ligbë 'mö mö, nɩkpaa 'wuë 'mäna.Pɔɔlʋ yɛ ‑mä Mile glɔ 'mö mö13 ‑Maa ‑a 'kää ‑mä Tlʋasɩ 'bhööä yii, ‑abhʋa Pɔɔlʋ 'a ‑gänɩwaa, ‑abhʋaa 'libhïä
         ‑abhlɩ batoo 'wʋ, ‑glɔɔ wa laa Asɔsɩ, ‑a 'kä ‑mä mö. ‑Maa Pɔɔlʋ lɛ naa, ɔ 'kä
         ɔbhlɩ kplɩ 'yli nɛmönɩ, ‑a 'kä ‑mä 'wʋ gbanɩ, ‑mä ɔ 'käa'aa batoo 'wʋ 'libhïnɩmö,
         ‑a nyɔɔ 'sɔ, ‑a 'kä yɔwʋ mönɩ. 14 Zaa, ɔ ghlɩnɩnyɩɛ ‑mä Asɔsɩ, 'n ɔ yia'aa batoo 'mö ‑gbälɛ, ‑glɔɔ wa laa Mitilɛnɩ,
         ‑a ‑nyɔɔ 'sɔ a‑a yiɛ ‑mä mö. 15 ‑A 'bhööä ‑lɛ, zlɩ zɩɛ, gïnyɛlekpë 'käda ‑bhlʋ wa laa Sioo, a‑a yeaa nuë sɩbhä.
         Zlɩ zɩ'ɛɛ, gïnyɛlekpë 'käda ‑mämaa wa laa Samɔsɩ, a‑a yeaa yɔwʋ ghlɛ. Zlɩ ‑mɛ'la
         'mö 'yɛ, ‑glɔɔ wa laa Mile, a‑a yia'aa ‑mä ghlɛ. 16 Nyɩasɛ ‑aaa Efɛɛzɩ a ‑glɔɔ yɛ'mö bhlɩ a‑a 'kä 'gbɩɩ ‑mä Mile mö. ‑Maa Pɔɔlʋ lɛ
         naa, ɔ 'kä 'pulo ɔ ‑kä ‑jɔlʋ 'mö ‑kää, Patɩkɔɔtɩ a fɛtɩɩ, ɔ 'kɛa ‑mä Zeluzalɛɛmö ‑sɛnɩ. Zaa, ɔ'ɔɔ 'yɩbhä ɔ 'kä ‑mä Azii‑bhölɩɩ
         'mö bʋanɩ.Pɔɔlʋ yɛ Efɛɛzɩ a ‑zɩkpa a 'yukugänɩwaa kɩnɩ17 ‑A ‑wʋ ‑mä Mile 'n Pɔɔlʋ yiɛ ‑mä Efɛɛzɩ a ‑zɩkpa a 'yukugänɩwaa 'dɩ 'wʋ 'pä nɩɩ,
         wa nɩ yi. 18 Wa yiɛ, wa ghlɩnɔɔ ‑mä Mile, sɛ'ɛ ɔ 'zuëë 'dɩ 'mö nɩɩ: «‑Atʋayuënyɩ, 'fʋ n 'nanyɩɛ
         wäzɩ, ‑maa n nɛ naa: ‑Zlɩ n yiɛ tɛkädɔ'wʋ mä'ä Azii‑bhölɩɩ 'mö 'n n yiɛ ‑mä
         'a mä'a möö, 'tɛnyɩɩ 'wuë n ‑sɛɛ ‑mä a jijo'wʋʋ, 'na sɛ n nɛmöä, a'bhï a 'yɩ
         ‑sɩbhä 'ylɩmö. 19 ‑Alowli Zezwii 'a libhoo n ‑wuuä nʋ dɔ'wʋʋ, n'n‑ä nanyɩ 'kɔdɔ 'mö 'wʋ 'libhï.
         ‑Li ‑mimii a ‑bɛ, yɩ ghälaa 'mɩɔ 'yli 'mö. Zwiiföwaa, wa tɛlɩ sɛ wa ‑kaa 'lɩbhä
         n 'kä 'ku. ‑Lɛ a 'klɩyɩyɛ 'la 'wuë, n ‑wɛɛ ‑sɩbhä 'yɩ dɔ'wʋ 'n n nʋä Zezwii 'a
         libhoo 'yize. 20 Wɛlɩɩ ‑yɩ kää a dɔ'wʋ dɛsɛ ‑yɩ 'kanyɩɛ puëë, a'bhï a ‑yi sɛ nɩɩ, n 'nanyɩɛ yɩ
         kïbhë ‑bhlʋ a'bhë 'yli zizanɩ. ‑Maa ɛ yi ‑mä Lagɔbïdii 'mö ma oo, ɛ yi ‑mä
         'a 'ligbïï 'mö ma oo, ‑sɩbhä n 'nyɛnanyiɛ ‑mä, yɩ 'wuë ‑sɩbhä n ‑sɛsɛnanyiɛ
         dlɩ ‑gömö. 21 ‑Wa glɩnɩɛ Zwiiföwa oo, ‑waaa Zwiiföwa glɩnɩ oo, wa 'wuë sɛ'ɛ n 'titiluë 'yukwli
         'mö nɩɩ, wa nɩ ligba, wa 'kä ‑tiamö Lagɔ yɩbhlɩnɩ, miɛ nɩɩ, wa 'kä Zezwii dlɩ
         'tɛɛnɩ ɔ 'kä wa ‑lowli 'zʋ. 22 ‑Sɩkaa a dɔ'wʋ, a nɩ ‑pʋnɩɩ sasɛ 'yukwli, 'Wugɔmʋʋ 'Wlɩlɩ lɛ n nɩ mö Zeluzalɛɛmö
         klɩpaa, zaa ‑mä n ‑wʋä mö dɔ'wʋ. N'n‑ä 'saa ‑kaa ‑mä ghlɩɛ ‑yi. 23 ‑Gwlɩɩ 'wuë n nɛmöä ‑gömöö, n ‑kä ‑glɔ ‑mu'la 'mö ghlɛ 'yize, ‑sɩbhä 'Wugɔmʋʋ 'Wlɩlɩ nyɩaaa 'dɩ nɩɩ, 'klɩyɩyɛ ‑gänɩɩ 'yuku, wa ‑yii ‑jie 'mö 'pä. 'Saa n ‑yiɛ cuu,
         miɛ da'a. 24 ‑Maa yɩ 'wuë 'mö a dɔ'wʋ, 'na pɩwʋʋ, ‑mä n'n‑ä dlɩ 'wʋ 'pä 'lɩlɩlɩ. 'Saa n pää
         dlɩ 'wʋ cuu, muä nɩɩ, n 'kä mö ‑këë n 'kä ‑mä 'gbë 'wʋ ghlɛ, libhoo ‑Alowli
         Zezwii nyɩaaa, n kʋ zɛmö bhɩɛ, sɛɛ Lagɔ 'pää nɩkpɛ a ngäzɩdlɩ Zezwii Kliisɩ a
         bɔɔmö a za‑a, ‑lɛ a 'Mänatɩtɩ 'la n 'kɩ saa 'wuë bia, yɩ 'yize mɩɩ kää dɛsɛ na
         dɔ'wʋ.25 ‑Maa a 'wuë abhʋa n ‑wʋ a‑a jijo'wʋ 'n n nyɩanyɩ a‑a 'pɩwʋ mää Lagɔ 'kämanɩɛ a wɛlɩɩ, n ‑kaanyɩa'a dɛ'ɛ yɔwʋ 'bhöö 'wëë, n ‑yi sɛ nɩɩ, a gla'mö a nɩkpɛ 'naa
         ‑kaaa'a 'ylɩmö 'lɩlɩlɩ. 26 Nza n nyanyɩɛ zɩɛ 'dɩ nɩɩ: A gla'mö a nɩkpɛ ‑kä tʋʋ Lagɔ a 'yila 'klʋ a dɔ'wʋʋ,
         ‑amöö 'nɩɛ ɔ gbʋ ‑kä. 27 Ɛ'ɛ ‑bhö nyɩasɛ, ‑maa 'saa 'wuë Lagɔ yɩbhää 'bhlɩbhëa a dɔ'wʋʋ, yɩ 'wuë ‑sɩbhä
         n kälɩnanyɩɛ kɛ 'klʋ gbëaa. 28 Abhʋa 'Wugɔmʋʋ 'Wlɩlɩ 'zʋaa Zezwii a ‑nʋa a 'yukugänɩwa 'wʋ. Zaa, a nɩ 'nɛmanɩ anyɩ
         'wʋ a tɩa tʋʋ, ‑muë'la a ‑gänɩɛ 'yukuu, a nɩ 'zʋnuë'ɛ 'yli, wa tɩa tʋʋ. Zezwii
         a ‑nʋa a ‑zɩkpaaa, ‑mä Zezwii 'a 'kwiea 'mö, ‑mä ɔ dɩba Lagɔ ghlɩnaa. Wa 'kä ɔ
         ‑nʋä 'zʋ a za, nza ɔ dluu kwliɛ 'n ɔ yiɛ wa za 'ku. Zaa, ‑lɛ a nɩkpa 'la, a nɩ ‑suë
         sasɛ. 29 ‑Maa n ‑yi sɛ nɩɩ, n ‑kä mö 'wëë, sɛɛ gbï yi'ɛ 'bhabhïla jijo'wʋʋ, ‑sɩbhä nɩkpa
         ‑mumuë 'kanyɩɛ jijo'wʋ yi, wa 'kanyɩ ‑lizoku 'wlu nʋ. 30 A gla'mö a'bhë, ‑mumuë yi ‑mä 'wlʋ, wa yi Lagɔ 'a wɛlɩ widɩ 'mö ‑sɛnɩ, wa 'kä
         Zezwii 'a ‑gänɩwaa 'wlumö nyima, wa 'kä 'wa wɛlɩɩ ‑gänɩ. 31 Zaa, a nɩ ‑ligba a 'kä ‑lɛ glɩ. A'bhï a ‑yi sɛ nɩɩ, 'ylʋböö ta ‑kpɔ n ‑saanyɩɛ
         jijo'wʋʋ, yɩ 'mö, ɛ yi sabʋ oo, ɛ yi zlɩgä oo, a 'wuë bhʋlʋbhlʋ, ‑sɩbhä n zʋanyɩɛ
         'dɩ 'mö a 'kä sasɛ Zezwii ‑gänɩ. A za n 'wi Lagɔ a 'yila 'klʋ 'mɩɔ a'bhë. 32 ‑Sɩkaa a dɔ'wʋ, Lagɔ 'mö n tanyɩɛ kä'mö. Ɔ'bhë mɔɔ nɩ 'zʋnanyɩ 'yli, wɛlɩɩ yɩ
         bhïlaa 'ɔ ngäzɩdlɩɩ a dɛɛ, mɩɩ nɩ ‑soanyɩ. Ɔ bhɛnɩ ɔ 'kanyɩ swɩ nyɛmʋ 'mö 'pä,
         a 'kɔ dlɩ 'tɛɛnɩ 'yize. ‑Wa glɩnɩɛ ɔ 'yize a ‑nʋä, ‑lii 'wuë ɔ gbää ɔ 'kʋä 'nyɛɛ,
         ɔ bhɛnɩ'ɛ ɔ 'kanyi 'nyɛ.33 A'bhï a ‑yi sɛ nɩɩ, ɛ yi moni oo, ɛ yi ‑banɩ oo, n'n‑ä tɛkäsɛ yɩ gla'mö a ‑lu
         nɩkpɛ zɛla. 34 A'bhï a ‑yi sɛ nɩɩ, n ‑nyɛ 'na ‑gänɩwaa 'sɔ, ‑a 'kä li, ‑a 'kä 'mö päla a dɔ'wʋ,
         na'bhë 'na kätɩkpöö 'mö n libhïä 'wʋ, 'n n nʋä libho. 35 Sa'a n tulananyɩɛ 'ylimö nɩɩ, nɩkpɛ ‑kä libho nʋ, ɔ 'kä 'pʋawaa 'wʋ yii, mɩɩ nɛnɩɛ.
         Ɛ'ɛ ‑bhö nyɩasɛ, ‑maa ‑Alowli Zezwii a'bhë sɛ'ɛ ɔ gbää nɩɩ, nɩkpɛ ‑kamö ‑lu 'nyɛɛ,
         yɩ ‑bhö ‑tiamö 'mäna 'wʋ. ‑Maa ‑na'bhë, ‑n 'kä nɩkpɛ ‑lu 'nyɛɛ, yɩ ‑yimö tenyii
         'mäna 'wʋ ‑bhö, yɩ yi ‑mi'la 'wʋ zi. ‑Lɛ a wɛlɩ 'la a nɩ tia 'wʋ dlʋ.»36 Pɔɔlʋ 'zuëë ‑sɩbhä 'dɩ 'mö 'wëë, ɔ ‑nyʋä 'sɔ 'n wa yiɛ ‑kokomïladigbï glu
         'pä 'n ɔ yiɛ Lagɔ bhibhe. 37 Ɔ 'käa'aa möä yii, wa wuë wa ‑wʋ 'wi dɔ'wʋ, 'n wa gbönɔɔ bhʋlʋbhlʋ dlɩ 'n wa
         kɩnɔɔ. 38 Nyɩasɛ ngäzɩ 'nuëë 'lɩbhä, ‑maa Pɔɔlʋ bhïlaa, sɛ'ɛ ɔ gbää nɩɩ, wa 'naa 'kɔa'a
         'wʋ 'sɔ 'ylɩmönɩ. 'N wa yoa'aa 'yio 'wʋ kwä ‑këë ‑mä batoo yɔwʋ.

Pɔɔlʋ yɛ ‑mä Zeluzalɛɛmö mö211 ‑A kɩnuëë 'wëë, a‑a yiɛ batoo 'wʋ 'libhï, ‑glɔɔ wa laa Kɔsɩ, a‑a yiɛ ‑mä 'gbɩɩ
         mö. Zlɩ zɩɛ, ‑glɔɔ wa laa Ghlɔdɩ, a‑a yiɛ ‑mä mö. ‑A 'bhööä ‑mä, ‑glɔ ‑mumuu
         wa laa Patalaa, a‑a yiɛ ‑mä ghlɛ. 2 ‑Mä ‑a ghlɩnɩɛ batoo ‑mumuu, Fenisii‑bhölɩɩ 'mö ‑mä wʋ möä. Mö ‑a ‑gbälɛɛ
         'mö a‑a yiɛ mö. 3 Gïnyɛlekpë 'käda ‑bhlʋ wa laa Siiplɩ, ‑a ghlaa yɔwʋʋ, a‑a yeaa kɔpɛ 'pänɩ. ‑Mä
         Silii‑bhölɩɩ 'mö, a‑a yiɛ ‑mä a pɩɔ 'yli mönɩ. ‑Mä a glɔ ‑bhlʋ wa laa Tiilɩ,
         ‑mä wa 'kää batoo 'mö a ‑lii kwïlanɩ zaa ‑a ghlɛɛ ‑mä, 'n wʋ yiɛ 'kïkë köbhä.
         4 ‑A ghlɩ ‑mä Zezwii a ‑gänɩwa, ‑a ‑sʋa 'ylɩ ngbi'sɔ yɔwʋ. ‑Maa, 'saa 'kää Pɔɔlʋ ‑mä Zeluzalɛɛmö ghlɩɩ, 'mö
         'Wugɔmʋʋ 'Wlɩlɩ tulanuëë 'ylimö zaa, 'n wa yoo 'dɩ 'nyɛ nɩɩ, ɔ nɩ tɩ ‑mä mö.
         5 ‑Maa ylɩ ngbi'sɔ ‑kpɔ 'plɩɛ, batoo a mömözlɩ ghlɛɛ, a‑a yiɛ 'wʋ ‑sɔ ‑a 'kä mö.
         ‑A 'kää möä yii, Zezwii a ‑nʋa, 'wa ngwlɩɩ muë, 'wa yuëa muë, wa 'wuë 'n wa
         ‑yinyɩɛ 'yio kwä ‑këë ‑mä gïnyɛ yɔwʋ. ‑A ghlɛɛ ‑mää, ‑lɛ 'kïkë 'wlu, ‑a 'wuë,
         a‑a yiɛ ‑kokomïladigbï glu 'pä, a‑a yiɛ Lagɔ bhibhe. 6 ‑A bhibhee 'wëë, a‑a yia'aa kɩnɩkɩnɩnɩ, a‑a yiɛ batoo 'mö ‑gbälɛ 'n wa yiɛ wabhlɩ
         wa 'bhele 'bɩwʋ mö.7 ‑A bhɩɛ nyuu 'möö, ‑a 'bhööä Tiilɩ, a‑a yiɛ ‑glɔɔ wa laa Pʋtʋlemayisɩ ghlɛ. Zezwii
         'a ‑gänɩwaa ‑wa ‑wʋä ‑mä, a‑a yuëë bhälɩɛ mö. ‑A ‑sɛ ‑lɛ wa yowʋ 'ylɩ ‑bhlʋ.
         8 Zlɩ zɩɛ, a‑a yiɛ 'wʋ ‑sɔ, a‑a yiɛ ‑mä Sezalee mö. ‑A ghlɛɛ ‑mä, Lagɔwɛlɩbhïlanyɔ
         Filiipö, mö ‑a plɛɛ 'wʋ. Nɩkpaa ngbi'sɔ ‑kpɔ wa ‑sɛ a ‑lɛ ‑mä Zeluzalɛɛmö, wa
         gla'mö a ‑nɔ ‑bhlʋ Filiipö glɩnɩɛ. 9 Ɔ kä nglʋyuë ‑mʋäna, wa'aa ‑bhlɛ tɛkäsɛ nyɩbhɛlʋ a dɛ ghlɛnɩ. 'Wugɔmʋʋ 'Wlɩlɩ
         ‑wuë ‑gömö 'n ɔ bhïlanuëë 'mö.10 ‑A yɛ ‑lɛ 'ylɩ a ‑bɛ ‑sɛ 'wë, 'n Lagɔ a 'möbhïlanɩnyɔ ‑bhlʋ yiɛ yi. Zwidee‑bhölɩɩ 'mö ‑mä ɔ 'bhöönɩɛ, ɔ nglɩɛ Agabusɩ. 11 'N ɔ ‑yinyɩɛ ‑lɛ ghlɩnɩ. 'N ɔ yiɛ Pɔɔlʋ 'a 'bɛtʋʋ 'wʋ 'libhï, 'n ɔ yiɛ ɔnyɩ a kplɩɩ
         ‑nyɛ swɩɩ 'sɔ gwa, ɔ lɛ: «'Wugɔmʋʋ 'Wlɩlɩ lɛ naa, nɩkpɛɛ ‑ɔ ‑kälɩɛ 'bɛtʋ nɩ‑ɩ, ɔ ‑kä ‑mä Zeluzalɛɛmö ghlɛɛ, sɛ'ɛ ‑sɩbhä
         Zwiiföwaa lɛ 'kɔɔ gwa, lɛgäwaa ‑waaa Lagɔ ‑yii, wa 'kʋänyɩ kä'mö plɩnɩ.» 12 Ɔ gbää sa'aa, ‑a ‑nyɛ Zezwii 'a ‑gänɩwaa ‑wa ‑wʋä ‑mä 'sɔ, a‑a yiɛ Pɔɔlʋ ‑bɛlɩ
         'pä nɩɩ ɔ nɩ tɩ ‑mä Zeluzalɛɛmö mö. 13 ‑Maa Pɔɔlʋ lɛ naa: «Sɛ yɩ ‑wʋ ɔ 'mö 'n a wi bhä 'nɩ? A ‑kaa bhä swɩ yɔwʋ 'kuanɩ
         ‑a? ‑Mä Zeluzalɛɛmö, wa ‑yii ‑mä gwanɩ oo, wa ‑yii 'lɩbhä n yi 'kuë yi a'bhë
         oo, n yi ‑mä mö. Ɛ'ɛ ‑bhö nyɩasɛ, ‑maa n ‑bhɩɔ 'mö, n 'kä ‑Alowli Zezwii a za
         'ku.» 14 ‑A lɛ yɛla a ‑li 'mö, ‑a 'kä 'ɔ dlɩɩ 'mö 'bhɛla, ‑maa a‑a bhɛmanɩ zaa, a‑a yoo
         kɛ yɔwʋ ‑sɛ, ‑a lɛ naa: «Lagɔ 'a sɛ ɔ yɩbhää, ‑sɩbhä nɩ 'wlʋnɩ 'yli.»15 ‑A ‑sɛɛ ‑mä ‑glɔ 'la 'mö 'ylɩya 'wëë, a‑a yiɛ ‑a'a ‑lii 'wlu gïganɩ, a‑a yiɛ
         Zeluzalɛɛmö a 'yio 'wʋ 'libhï. 16 Zezwii a ‑gänɩwa ‑mumuë ‑wa ‑wʋä ‑mä Sezalee, 'n wa ‑yinyɩɛ 'yio 'wʋ kwä, nzɩɩ
         ‑a ‑kä ‑mä Zeluzalɛɛmö ghlɛɛ, Siiplɩ a nɩkpɛ ‑bhlʋ wa laa Mlasɔɔ wa ‑kanyɩ ‑lɛ
         'ɔ 'ligbë 'mö kwä, ‑a 'kä ‑lɛ gʋʋ. Nɩkpɛ 'la ɔ yɛ Zezwii a ‑nɔ 'zʋ, ‑lɛ yɛ 'mö
         gwälɛ.Pɔɔlʋ yɛ Zaakö bhälɩɛ mö17 ‑A ghlɛɛ ‑mä Zeluzalɛɛmö, ‑aa Lagɔdaayuë, wa pälanyɩ 'mänasɛ 'tɩɩ. 18 Zlɩ zɩɛ, 'n Pɔɔlʋ ‑yinyɩɛ 'wʋ 'libhï, ‑mä Zaakö a 'ligbë 'mö, a‑a yiɛ ‑mä mö.
         Zeluzalɛɛmö a ‑zɩkpa a 'yukugänɩwaa 'wuë, wa yɩbhä ‑mä 'wlu, a‑a yuëë ‑mä
         ghlɩnɩ. 19 Pɔɔlʋ bhäluëë 'wëë, 'n ɔ yiɛ 'tɩtɩ ‑sɛ. Libhoo Lagɔ 'nyɔ a‑a ‑mä ‑waaa Zwiiföwa
         glɩnɩ jijo'wʋʋ, 'n sɛɛ Lagɔ a'bhë nʋnuëë ‑li 'kädɩ 'möö, ‑sɩbhä a tɩtɩɩ 'wuë
         'mö ɔ ‑sɛɛ. 20 Pɔɔlʋ 'nyʋää ‑sɩbhä 'tɩtɩɩ, wa 'wuë 'n wa yiɛ Lagɔ a 'nglɩ 'ghlimanɩ. 'Wë, 'n
         wa yiɛ Pɔɔlʋ 'dɩ 'nyɛ, wa lɛ naa: «‑Atʋayu, ‑ayo, ‑maa yɩɛ, Zwiiföwaa ‑wa yɛɛ Zezwii
         a ‑nʋä 'zʋʋ, wa'aa muënɩ, ‑maa Moyizɩ 'a Gböö 'mö wa ‑glɛɛ tenyii 'wʋ 'yize.
         21 Nɩkpa 'la wa yɛ 'nʋ nɩɩ, Zwiiföwa ‑muë'la ‑wa ‑wʋä ‑mä ‑waaa Zwiiföwaa glɩnɩ
         jijo'wʋʋ, ‑nmö nyʋää 'dɩ nɩɩ, wa nɩ ‑sɛ Moyizɩ 'a Gböö kɛ'mö, miɛ nɩɩ wa nɩ
         tɩ 'wa yuëa 'wʋ ‑dɩ, ‑a'bhilɔ 'wuë wa nɩ ‑sʋʋ kɛ'mö. 22 ‑Maa nɩkpa 'la, sɛ yɩ 'nɩa'a 'mö ‑wʋ ‑kë, wa yi 'nʋ nɩɩ, ‑n yɛ yi. Zaa, sɛ ‑a 'kä
         bhä 'zʋ 'nɩ? 23 Yɩɛ sɛ ‑a ‑kamöä dɛ'ɛ 'dɩ 'nyɛɛ 'zʋ ‑sɩbhä. ‑Aa gla'mö a nɩkpa ‑mʋäna, wa yɛ
         Lagɔ wɛlɩ 'yukwli 'mö 'zʋ. 24 Zaa, ‑n nyʋä 'sɔ a nɩ mö, sɛɛ Moyizɩ 'a Gböö gbää nɩkpɛ nɩ 'zʋ ɔ 'kä Lagɔ a
         'yila 'klʋ a dɔ'wʋ 'wlɩlɩ plɛɛ, a nɩ 'zʋ ‑sɩbhä. ‑Lii wa bʋbɔnɩɛ, ‑nmö nɩ pɩɩɩ wa
         'wlumö nzɩɩ wa 'käa 'wa nyukwëa kpälɩ. ‑Sɩbhä a dɔ'wʋ, nɩkpa 'wuë, wa yi sɛ
         yɩbhlɩmanɩ nɩɩ, widɩ 'wʋ wa 'libhïnɩmöä, ‑maa Moyizɩ 'a Gböö, ‑n 'zʋmi 'klʋkpamö.
         25 ‑Maa ɛ ‑kä wabhlɩ nɩkpaa ‑waaa Zwiiföwa glɩnɩ ‑wa 'zʋä Zezwii a ‑nʋä muëë, 'kïbhï
         ‑mʋäna 'mö wa 'kää 'klʋkpamö zʋ cuu, ‑sɩbhä ‑a 'cɛluëë 'wʋ nɩɩ: Wa ‑kä nɩmɛ
         'fʋ a ‑lagɔ bʋbɔnɩɩ, wa nɩ tɛ li, nɩma ‑yɩɩɛ dlu 'mö sa‑aa, wa nɩ ti li. Wa nɩ tɩ
         nɩmɛdlu a'bhë li 'lɩlɩlɩ, wa nɩ tɩ 'ngwlɩ ‑nyɛ nyɩbhɛlɩ 'sɔ ‑sɛsɛnɩ.»26 Zaakö 'nyɛɛ sa'a Pɔɔlʋ 'dɩ 'wëë, zlɩ zɩɛ, 'n ɔ yiɛ nɩkpa 'la ‑mʋäna ‑kpɔ 'wʋ 'libhï,
         sɛɛ gböö gbää nɩkpɛ nɩ 'zʋ, ɔ 'kä 'wlɩlɩ plɛɛ, Pɔɔlʋ ‑nyʋä 'sɔ, 'n wa yiɛ ‑sɩbhä
         tɛɛ. 'N ɔ yiɛ ‑mä Lagɔbudu 'Kɔdʋʋ 'mö mö, zlɩ ‑ɛnyɩɩ 'mö 'wa 'wlɩlɩplɛtɛnyɩ 'kää bhɩɛ wa 'kä Lagɔ ‑li bʋbɔnɩ,
         ɔ 'kä ‑lɛ a zlɩ 'la Lagɔbʋbɔnyɔɔ sʋlʋnɩ.Wa yɛ Pɔɔlʋ ‑mä Lagɔbudu 'Kɔdʋʋ 'mö 'wʋ gbulonɩ27-28 Pɔɔlʋ ‑nyɛ nɩkpa 'la 'sɔ, 'wa 'wlɩlɩplɛtɛnyɩ a ylɩ ngbi'sɔ ‑kpɔ lɛ 'kää bhɩɛɛ yii,
         Zwiiföwa ‑mumuë ‑wa 'bhöönɩɛ ‑mä Azii‑bhölɩɩ 'möö, Pɔɔlʋ ‑wʋ ‑mä Lagɔbudu 'Kɔdʋʋ 'mö, 'n wa yoo ‑mä 'ylɩmö. Wa yoo 'ylɩmö cuu, 'n wa yiɛ 'mö 'kpa, wa lɛ: «Yizlaɛlɩ a nɩkpanyɩ aa, a yi ‑a 'kä nɩkpɛ nɩ köbhä aa, ‑maa mɔɔ bhïlaa ‑aa dɛ wɛlɩzoku.
         Saa 'wuë ‑sɩbhä ɔ bhïlanɩɛ. Ɔ bhïla Moyizɩ 'a Gböö a dɛ wɛlɩzoku, Lagɔbudu 'Kɔdʋʋ,
         ɔ bhïla'ɛ wʋ dɛ wɛlɩzoku. A yɩɛ, mä'ä Lagɔbudu 'Kɔdʋʋ 'mö, nɩkpa ‑waaa Zwiiföwa
         glɩnɩ a'bhëë, ɔ kʋä ‑mä päla. ‑Budu nɩ ‑wʋ ‑wʋä 'wlɩlɩ Lagɔ a 'yila 'klʋ a dɔ'wʋʋ,
         sa'a ɔ plʋʋä fɩ.» Wa 'kpaa sa'a 'möö, 'n nɩkpa 'wuë yiɛ yi, 'n wa yiɛ Pɔɔlʋ 'wʋ
         gbulo. 29 'Fʋ wa'aa ‑sɩbhä gbä. ‑Maa Efɛɛzɩ a nɩkpɛ ‑bhlʋ wa laa Tlofimö, 'mö wa 'yɩ a‑a
         ‑mä Zeluzalɛɛmö Pɔɔlʋ 'bɩwʋ 'ylɩmö zaa, wa ‑tɔnɩ 'mö ɔ ‑nyɛɛ plɛ ‑mä Lagɔbudu
         'Kɔdʋʋ 'mö. 30 Wa gbuloo Pɔɔlʋ 'wʋʋ, 'n wa yiɛ ‑glɔɔ 'wuë glu ‑sɛ, nɩkpaa guë bidibidi 'n wa yiɛ
         yi. Wa yiɛ, 'n wa yiɛ Pɔɔlʋ 'wʋ 'libhï, 'n wa ‑nyɔɔ yiɛ ‑mä Lagɔbudu 'Kɔdʋʋ 'mö
         'wlʋ, 'n wa yiɛ ‑lɛ ‑gba cuu. 31 Wa ‑wʋ Pɔɔlʋ 'kukusɛ 'lɩbhä dɔ'wʋ, ‑mä a 'slʋjagbëa a 'kämanɩnyɔɔ 'n ɔ yiɛ 'nʋ
         nɩɩ, ‑glɔɔ 'wuë, wʋ ziko 'wʋ. 32 Ɔ 'nwiɛ cuu, ɔ ‑su 'slʋja ‑nyɛ wa 'kämanɩwa ‑mumuë 'sɔ, 'n ɔ yiɛ ‑mä mö. Nɩkpa
         a ‑bʋbʋʋ 'yuëë 'ylɩmö cuu, 'n wa yiɛ Pɔɔlʋ a 'lɩbhälɩbhä dɔ'wʋ 'nɩgbö. 33 'Slʋjaa ghlɛɛ ‑lɛ, 'wa 'kämanɩnyɔɔ 'n ɔ yiɛ Pɔɔlʋ yɔwʋ 'dio, ɔ lɛ wa nɩ gbulo 'wʋ
         wa 'kɔ 'gogwi 'sɔ gwanɩ. 'N ɔ yiɛ nɩkpaa nimï 'yɩbhä nɩɩ: «Nɩkpɛ nɩ ‑mɔ ɔ glɩnɩ
         bhä, sɛ ɔ 'zʋ bhä?» 34 Ɔ 'yɩbhää sa'a nimïï, nɩkpaa a ‑bʋbʋʋ, ‑muë ‑kä 'mö 'kpa wa nʋ 'wa sɛ, ‑muë
         ‑kä 'mö 'kpa wa nʋ 'wa sɛ. ‑Maa sɛ wa bhïlaa sa'a bidibidi a za, 'slʋjaa a 'kämanɩnyɔɔ,
         ɔ'ɔɔ ‑lu 'mö 'nʋ 'lɩlɩlɩ zaa, ɔ lɛ wa nɩ kwä Pɔɔlʋ ‑mä 'slʋjaligbë 'mö. 35 Wa ‑nyɛ Pɔɔlʋ ghlɛɛ ‑lɛ ‑buduu a ɛsɩkaliea 'klʋʋ, 'slʋjaa 'wʋ wa 'libhoo, wa ‑soo
         ghäyɩ 'n wa ‑nyɔɔ yiɛ mö. Ɛ'ɛ ‑bhö nyɩasɛ, ‑maa Zwiiföwaa a klɛɛ zumanɩ ɛ zumanɩɛ
         tenyii. 36 Zaa, wa 'wuë wa ‑gänɩ Pɔɔlʋ 'n wa kpaa 'mö 'n wa nʋä: «Ɔ nɩ 'lɩbhɔ ɔ 'kä 'ku
         aa, ɔ 'kä 'ku aa, ɔ 'kä 'ku aa!»'Slʋjaa a 'kämanɩnyɔɔ yɛ Pɔɔlʋ 'tɛnyɩ 'nyɛ ɔ 'kä 'mö ‑sɛnɩ37 'Slʋjaa ‑nyɛ Pɔɔlʋ ‑wʋ mö dɔ'wʋ, wa lɛ 'kä ‑mä 'ligbë 'mö plɛɛ yi, 'n ɔ yiɛ 'wa
         'kämanɩnyɔɔ 'dɩ 'nyɛ nɩɩ: «N bhiamö nyɩaaa ‑ka 'tɛnyɩ n 'kä 'mö ‑sɛnɩ.» Ɔ gbää
         sa'a, 'kämanɩnyɔɔ lɛ naa: «N'n! ‑Aa, ‑n ‑yi bhä Glɛkögbʋ ‑a? 38 N ‑tɔnɩ'ɛ na a Ezipötɩyii ‑ɔ ‑sɛɛ 'ylɩya nɩ 'mö ‑glɔɔ glu 'n ɔ yiɛ 'kulɩbhäwa a
         mila ‑mʋäna 'wʋ 'libhï, 'n ɔ ‑nyʋä yiɛ ‑mä 'muse 'klʋ gwë zizaa mö, mö ‑n glɩnɩɩ.»
         39 Pɔɔlʋ lɛ naa: «N'nn, ‑maa Zwiiföyi n glɩnɩɛ. ‑Mä Silisii‑bhölɩɩ 'mö a dɛsɛkäglɔɔ
         wa laa Taasɩ, ‑mä a nɩkpɛ n glɩnɩɛ. ‑Maa n bhiamö, nyɩaa 'tɛnyɩ, n 'kä na 'bhɩa
         Zwiiföwaa 'dɩ 'nyɛ.» 40 'N 'kämanɩnyɔɔ yiɛ 'wʋ nglu. 'Slʋjaligbëa nuë 'wʋ a ɛsɩkaliea 'klʋʋ, Pɔɔlʋ 'nɩgbö
         ‑lɛ, 'n ɔ yiɛ sɔ ghäyɩ 'pä, wa 'wuë 'n wa yiɛ vlɩɩ 'zʋ. 'N Pɔɔlʋ yiɛ Ebleegbʋʋ ‑wʋ glɩnɩɛ Zwiiföwaa a gbʋʋ 'mö bhïlanɩ.

221 Ɔ lɛ naa: «‑A'bhɩanyɩ, ‑atʋwanyɩ, a 'wuë a ‑pʋnɩ 'yukwli n 'kä ‑gömö ‑sɛ.» 2 Ɔ bhïlanɩɛ wa 'bhigbʋ 'mö, wa 'nʋä, 'n wa yiɛ 'yukwli 'mö ngäla. Pɔɔlʋ lɛ naa:
         3 «Na'bhë, Zwiiföyi n glɩnɩɛ, ‑Mä Silisii‑bhölɩɩ 'mö a ‑glɔɔ wa laa Taasɩ, ‑mä
         wa gwälɩnɩɩɛ. ‑Maa mä'ä Zeluzalɛɛmö ‑mä n 'bhʋɔnɩɛ. 'Nɛɛnɩnyɔ 'kɔdɔɔ wa laa Gamaliɛlɩ,
         mɔɔ glɩnɩ a‑a na 'cɩanyɔ. Moyizɩ 'a Gböö, sɛɛ ‑aa dɩbawa 'nyɩɛ 'wa yuëa a yuëa,
         yɩ 'wuë mɔɔ sʋlʋnɩ'miɛ ‑sɩbhä 'tɩɩ. 'A sɛ a ‑suä ku 'mö a 'käa Lagɔ 'a libhoo
         nʋ a za‑a, na'bhë ‑sɩbhä n ‑wʋmö a‑a. 4 Nɩkpaa ‑wa ‑gänɩɛ Zezwii 'a 'yioo a wɛlɩɩ, 'kukusɛ n ‑gbïluë a‑a. 'Ngwlɩ, nyɩbhɛlɩ,
         n köbhʋä 'n n pʋää ‑jie 'mö. 5 N bhïlaa dɛ'ɛɛ, Lagɔbʋbɔnyɔ 'kɔdɔɔ, ɔ ‑nyɛ Zwiiföwa a 'nɛɛnɩwa 'kädɩɩ 'wuë 'sɔ, a ‑kʋä nimï 'yɩbhää, wa yi nɩɩ
         ‑tiamöä nʋ. N lɛ 'kää Damasɩ möä yii, wa'bhï n nɛ wa nɩ 'cɛlɩ 'bɔgwɩ, 'n wa
         yiɛ 'cɛlɩ, 'n wa ‑yi'miɛ yowʋ 'nyɛ, Zwiiföwaa a ‑zɩkpöö ‑yɩ ‑wʋä ‑mä, n 'kä
         mö n 'kʋänyɩ yowʋ 'nyɛ, nzɩɩ n 'kä Zezwii a ‑nʋa ‑wa ‑wʋä ‑mä köbhä n 'kʋä
         gwa, n ‑nyʋä 'kä mä'ä Zeluzalɛɛmö yi wa 'kʋä 'klɩ 'yɩa.Pɔɔlʋ yɛ sɛ ɔ 'zʋmözʋmöä Zezwii a ‑nɔ 'mö a 'tɩtɩ ‑sɛ6 ‑Maa n nɛmö 'yio 'wʋ, n lɛ 'kä ‑mä Damasɩ ghlɛɛ yi, ylʋ ‑wʋ 'du 'mö, n lɛ zʋ a
         sɛ'ɛ cuu, ‑mä zlɩ 'mö 'n lɩlɛ 'kädɛ yiɛ ‑mä 'bhöönɩ, 'n ɛ ‑yiiɛ binɩ. 7 'N n yiɛ bhli. N pö ‑lɛ dʋdʋ 'wʋ, 'n n yiɛ wɛlɩ ‑bhlʋ 'nʋ, yɩ lɛ naa: Sɔɔlʋ, Sɔɔlʋ,
         sɛ yɩ ‑wʋ ɔ 'mö, n‑n 'yɩa bhä 'klɩ 'nɩ? 8 Wɛlɩ nʋä sa'a, n nɛ naa: ‑Alowli, ‑nmö ‑mɔ bhä nɩ? Ɔ lɛ naa: ‑Amö Nazalɛɛtɩ a
         Zezwii ‑n 'yɩa 'klɩɩ, ‑amöö. 9 Yɩ 'plɩɛ sa'a 'wʋʋ, nɩkpaa ‑wa ‑nya'mö ‑bhlinɩ a‑a 'wʋʋ, wa 'yɩ ‑tiamö lɩlɛ 'kädɛɛ
         'la 'ylɩmö, ‑maa wa'aa wɛlɩ 'la 'nʋ. 10 ‑Maa wɛlɩɩ nʋä sa'aa, n nɛ naa: ‑Alowli, sɛ n 'käa'aa ‑sɩkaa 'zʋʋ, nyɩaa ‑sɩbhä
         'dɩ. Ɔ lɛ naa: ‑Sɔ 'wʋ, ‑n 'kä ‑mä Damasɩ mö, ‑n ‑kä ‑mä ghlɛɛ, sɛɛ Lagɔ 'yɩbhää
         ‑n nɩ 'zʋʋ, wa ‑yimö ‑sɩbhä yɩ 'wuë 'nyɛ 'tɩɩ. 11 ‑Maa lɩlɛ 'kädɛ 'la, sɛ ɛ 'tɛmanɩɛ tenyii 'mö a za, n lɛ lɩa a 'na yilaa, n'n‑a'a
         sɛ yɩlɩ. Zaa, na 'bhɩa n ‑nyɛ ‑bhlinɩɛ 'wʋʋ, mʋa köbhänɩɛ sɔ, a‑a yiɛ ‑mä Damasɩ
         mö.12 ‑Maa ‑mä Damasɩ, nɩkpɛ ‑bhlʋ ‑wʋ a ‑mä, ɔ nglɩɛ Ananiasɩ. Sɛɛ a'a gböö gbää,
         ɔ bʋbɔ ‑sɩbhä Lagɔ 'tɩɩ. ‑Mä a Zwiiföwaa 'wuë wa sɛ ɔ 'dɩ a dɩ. 13 N ‑wʋ ‑mä Damasɩ, nɩkpɛ 'la mɔɔ ghlɩɩɩɛ ‑mä, ɔ lɛ naa: ‑Atʋayu Sɔɔlʋ, ‑na'a yilaa,
         yɩ nɩ do. Ɔ gbää ‑sɩbhä cuu, 'n 'na yilaa yiɛ do, 'n n yoo 'ylɩmö. 14 Ɔ lɛ naa: Lagɔ ‑aa dɩbawa a dɩbawa bʋbɔ a‑a ‑këë zɩ'ɛ, ɔ ‑kamö a ‑pa ‑lɛ sɛ, 'ɔ
         'saa ɔ yɩbhää, ɔ ‑kami kɛ 'klʋ kälɩnɩ, nɩkpɛ ‑bhʋlʋ ‑kpɔ ‑ɔ zlɔnɩɛ 'möö, ‑n 'kɔ
         'ylɩmö, ‑n 'kä ɔ ngli a wɛlɩ 'nʋ, 15 ‑n 'kä nɩkpabhë a 'yila 'klʋ ɔ dɛ bhïla, 'saa ‑n 'yɩɛ 'ylɩmö, 'saa ‑n 'nʋää,
         ‑n 'kʋä yɩ 'dɩ 'nyɛ. 16 Zaa, 'saa 'kä bhäa'a 'nglɩ ‑kä n‑n 'kä bʋanɩ 'nɩ? ‑Sɔ 'wʋ ‑a 'kä mö wa ‑kamö
         'wlu wɔlʋ, ‑n 'kä ‑Alowli ‑bɛlɩ 'pä ɔ 'kä ‑na'a 'nyinylolii a gbʋ 'yi 'tatinɩ.17 Yɩ 'plɩɛ sa'a 'wëë, 'n n yiɛ ‑mä Zeluzalɛɛmö 'bɩwʋ mö, n ‑wʋ ‑mä, sɛ'ɛ 'ylɩ
         ‑bhlʋ 'mö, ‑mä Lagɔbudu 'Kɔdʋʋ 'mö, n ‑wʋ ‑mä bhibhenɩ dɔ'wʋ 'n 'na yilaa yiɛ do, 18 'n n yiɛ ‑Alowli 'ylɩmö, ɔ lɛ naa: Sɔɔlʋ, 'päpänɩ 'wʋ, ‑n 'kä mä'ä ‑glɔ nɩ 'mö
         'wlʋ, ‑maa mä'ä a nɩkpaa, 'saa ‑n 'kää na dɛ bhïlaa, wa 'naa 'kɩ dlɩ 'wʋ ‑kä.
         19 Ɔ gbää sa'aa, n nɛ naa: ‑Alowli, mä'ä a ‑nʋa, sɛ n zʋ a‑a ‑na ‑nʋa, mʋa ‑yiɛ ‑sɩbhä.
         ‑Mä Lagɔbïdii 'mö, ‑amöö mö a‑a ‑mä, ‑na ‑nʋa ‑wa ‑wʋä ‑mä 'n n köbhʋää, 'n n gbää
         'n wa lɩbhʋää, 'n wa pʋää ‑jie 'mö. 20 ‑Na'a nɩkpɛ Etiɛnɩ a'bhë, ‑zlɩ wa 'lɩbhɔɔ, 'n ɔ yiɛ 'kuu, n ‑wʋmö a ‑lɛ. Wa 'lɩbhɔɔ,
         yɩ nɛmanɩ a dlɩ yɔwʋ. ‑Wa 'lɩbhɔɔ, 'wa 'möpälalii, ‑amöö ‑kʋniiɛ 'klʋ. 21 N gbää sa'aa, ɔ lɛ naa: ‑Sɔ 'wʋ ‑n 'kä mö, ‑maa 'yuku n ‑kamöä tie, nɩkpaa ‑waaa
         Zwiiföwa glɩnɩɩ, 'mö n ‑kamöä 'wʋ tie.»Pɔɔlʋ lɛ Ghlɔmɛɛyi ɔ glɩnɩɛ22 Nɩkpa a ‑bʋbʋʋ, wa ‑pʋnɩɛ Pɔɔlʋ 'yukwli ‑këë ɔ ghlɛ 'gbëbhlenɩkïbhë nɩ 'wʋʋ,
         wa 'wuë 'n wa yiɛ 'mö 'kpa, wa lɛ naa: «Nɩkpɛ 'la, ɔ nɩ 'lɩbhɔ ɔ 'kä 'ku, ɔ'ɔɔ
         ‑kä ɔ 'kä ‑bhölɩ.» 23 Wa 'wuë 'n wa kluä 'n wa sɛɛ 'wa ‑banɩɩ 'mö 'n wa pɩɛ 'kwlɛ 'mö 'n wa pää bhuukwëa
         ghäyɩ. 24 Wa 'zʋä sa'aa, 'slʋja a 'kämanɩnyɔ 'kɔdɔɔ, ɔ lɛ 'slʋjaa nɩ päla Pɔɔlʋ ‑mä 'ligbë
         'mö, wa 'kɔ 'sɛlɩ, nzɩɩ kïbhëa ‑a kää sɛ'ɛ 'nglɩ 'tɩɩ a'bhë, 'n nɩkpaa 'pänɔɔ
         sa'a 'klɛ yɔwʋʋ, ɔ 'ka sɩbhänɩ. 25 ‑Maa 'slʋjaa gwaa Pɔɔlʋ 'wëë, wa lɛ 'kɔ 'sɛlɩɛ yi, 'n ɔ yiɛ 'slʋjeyi 'kɔdɔɔ ‑ɔ 'nɩgböä
         ‑lɛ nimï 'yɩbhä nɩɩ: «Nɩkpɛ a ‑mɔɔ glɩnɩɛ ‑lɔ 'mö a dɔ'wʋ Ghlʋmɛɛyii, 'n a 'nɩ
         ‑bhlɛ ɔ wɛlɩ sasɛ 'ylɩmö 'wëë, a kä bhä a 'kɔ 'sɛlɩ ‑a?» 26 Pɔɔlʋ gbää sa'aa, 'n 'slʋjeyi 'la yiɛ ‑mä 'wa 'kämanɩnyɔɔ ghlɩ, ɔ lɛ naa: «Yɩɛ,
         nɩkpɛɛ ‑n gbää da'a wa nɩ 'sɛlɩɩ, ‑mä ‑lɔ 'mö a dɔ'wʋ, Ghlʋmɛɛyii ɔ glɩnɩaa. Zaa,
         sɛ ‑a 'käa bhälɛ 'zʋ 'nɩ?» 27 'Slʋjeyii 'nyɔɔ sa'a 'dɩ cuu, 'n ɔ yiɛ yi. Ɔ ghlɛɛ ‑lɛ Pɔɔlʋ yɔwʋ 'n ɔ yoo nimï 'yɩbhä,
         ɔ lɛ naa: «‑Aa, Ghlʋmɛɛyii ‑n glɩnɩɛ.» Pɔɔlʋ lɛ: «Nn Ghlʋmɛɛyii n glɩnɩɛ.» 28 Ɔ lɛ naa: «Na'bhë ‑amö glɩɛ dɛ'ɛɛ, n 'kä ‑lɔ 'mö a dɔ'wʋ Ghlʋmɛɛyi 'zʋä yii,
         moni a ‑bɛ n 'pɛnɩɛ.» Pɔɔlʋ lɛ naa: «‑Amö na a, Zwiiföyi a ‑mɔ 'zʋ a‑a ‑lɔ 'mö
         a dɔ'wʋ Ghlʋmɛɛyii, mɔɔ gwälɩɩɛ, nza n glɩnɩmöä Ghlʋmɛɛyi.» 29 Pɔɔlʋ gbää sa'a cuu, 'slʋjaa ‑wa 'kɔ a‑a 'sɛlɩ ɔ 'kä bhïla a za‑a, wa 'wuë 'n
         wa yoo kɛ yɔwʋ ‑sɛ. 'Kämanɩnyɔɔ a'bhë, 'n nganɔ yoo 'wʋ yinɩ. Ɛ'ɛ ‑bhö nyɩasɛ,
         ‑maa mɔɔ gbää 'n wa yiɛ Pɔɔlʋ 'gogwi gwanɩ. ‑Maa 'lɩlɩlɩ a dɔ'wʋ wa'aa ‑kä wa 'kä
         sa'a Ghlʋmɛɛyi 'zʋ.Pɔɔlʋ yɛ ‑lɛ Zwiiföwaa a ‑zijlituwaa 'kädɩɩ a 'yila 'klʋ ghlɛ30 ‑Maa ‑sɩbhä yɩ ‑wʋ 'mö, wɛlɩɩ ‑yɩ ‑wʋä Zwiiföwaa ‑nyɛ Pɔɔlʋ 'sɔ a jijo'wʋʋ, 'kämanɩnyɔɔ
         yɩbhä ɔ 'kɩ klɩpaa yɩbhlɩnɩ 'tɩɩ. ‑Sɩbhä a za, zlɩ zɩɛ, ɔ lɛ wa nɩ bulonɩ Pɔɔlʋ,
         Zwiiföwaa 'a Lagɔbʋbɔwaa a 'kifiea, wa ‑nyɛ 'wa ‑zijlituwa 'kädɩ ‑muë'la 'sɔ, 'n ɔ yuëë 'wlu 'yɩbha, 'n ɔ yiɛ Pɔɔlʋ ‑mä ‑zijle 'mö kwä ɔ 'kä
         'mö ‑sɛnɩ.

231 'N ɔ yuëë ‑gömö yɩlɩ ‑pölɩɩ, ɔ lɛ naa: «‑A'bhɩanyɩ, Lagɔ a 'yila 'klʋ a dɔ'wʋ,
         'na sɛ n nɛmöä ‑këë zɩ'ɛ, n'n‑ä nglipälɩli nʋ zaa, na dlɩ zɛmö ‑wʋ ‑pälɛpälɛ.»
         2 Pɔɔlʋ gbää sa'aa, Lagɔbʋbɔnyɔ 'kɔdɔɔ Ananiasɩ, 'n ɔ yiɛ ‑wa 'nɩgböä Pɔɔlʋ yɔwʋ 'dɩ 'nyɛ, ɔ lɛ wa nɩ 'pä ɔ nuëa kɛ.
         3 ‑Maa Pɔɔlʋ lɛ naa: «'Kwlɩsɔkänyɔ nɩmä n ‑tɔnɩ a na a ‑n ‑kaa 'mözlɔnɩsɛ ‑zijle
         tu, nza ‑n glɩ da'a. ‑Na'bhë 'saa 'nɩɛ 'mö zlɔnɩ mö ‑n nʋä, ‑n nɛ wa nɩ lɩbhaa
         'fʋ. ‑Na'bhë ‑nmö Lagɔ 'kää 'lɩbhä.» 4 Pɔɔlʋ gbää sa'aa, ‑wa 'nigboo yɔwʋʋ, wa lɛ naa: «Lagɔbʋbɔnyɔ 'kɔdɔɔ Lagɔ ‑sɛɛ ‑lɛ
         mö ‑n bhïlanɩ bhä wɛlɩɩ ‑a?»5 Pɔɔlʋ lɛ: «N'n! ‑Aa, Lagɔbʋbɔnyɔ 'kɔdɔɔ mɔ bhä? Zaa, n'n‑ä sɛ ‑yi. ‑Maa sɛ'ɛ yɩ'ɩɛ
         bhä'ɛ ‑mä Lagɔ 'a 'bɔgʋʋ 'mö cɛlɩ nɩɩ: Nɩkpɛɛ ‑ɔ ‑gänɩɛ Lagɔ 'a ngëyii ɔ ‑sɛɛ ‑lɛ 'yukuu, to wɛlɩzoku bhïlanɩ.+ Zaa ‑A'bhɩanyɩ, n'n‑ä sɛ ‑yi, nza n gbää ‑sɩbhä.»6-8 ‑Maa Pɔɔlʋ ‑yi sɛ nɩɩ, nɩkpa 'la 'wuë ‑wa yɩbhää da'a 'wluu, wa gla'mö, Sadwisɩɛwa
         ‑wʋ ‑mä 'n Falizɩɛwa ‑wʋä ‑mä. Sadwisɩɛwaa, sɛ'ɛ wa 'cɩa nɩkpaa nɩɩ, nɩkpɛ ‑ka 'ku 'wëë, Lagɔ 'naa 'kɔa'a glu ‑sɛ, wa lɛ Lagɔzuzukwë 'nɩɛ ‑bhölɩ, wa lɛ zuzukwë a'bhë 'nɩɛ ‑bhölɩ 'lɩlɩlɩ. ‑Maa Falizɩɛwaa wabhlɩ, wa kɩ dlɩ wʋ nɩɩ, nɩkpɛ ‑kä 'ku 'wë Lagɔ yo glu ‑sɛ. Wa kɩɛ'ɛ dlɩ 'wʋ nɩɩ,
         zuzuku ‑bhölɩ. Pɔɔlʋ ‑yii ‑sɩbhä zaa, wa 'wuë a 'yila 'klʋ, 'n ɔ yiɛ wɛlɩ ghäyɩ
         'pä, ɔ lɛ: «‑A'bhɩanyɩ, Falizɩɛyi a 'yu n glɩnɩɛ, na'bhë Falizɩɛyi n glɩnɩ. ‑Maa
         Lagɔ 'a wɛlɩɩ ‑yɩ nʋä nɩɩ, Lagɔ yi 'kuduwaa glu ‑sɛɛ, 'mä n kää dlɩ 'wʋ, yɩ za
         n 'nɩgböä dɛ'ɛ ‑zijle 'mö.» Pɔɔlʋ gbää sa'a cuu, Sadwisɩɛwaa ‑nyɛ Falizɩɛwaa
         'sɔ 'n wa yiɛ 'mö donɩ, ‑Zijlea 'wuë a'bhë, 'n a yiɛ 'ylimö dlinɩ ‑zɩkpö 'sɔ
         'mö. 9 ‑Gëbëa 'nɩa'a ‑sɩbhä a sɛ ‑wʋ. Sa'a ‑këë, Moyizɩ 'a Gböö a 'cɩawa ‑mumuë ‑wa glɩnɩmöä Falizɩɛwa, 'n wa yiɛ 'wʋ ‑sɔ, 'n wa yiɛ tenyii Pɔɔlʋ a dɛ
         bhïla. Wa lɛ naa: «Nɩkpɛ nɩ, ɔ'ɔɔ gbʋ ‑gömö ‑kä. ‑Maa zuzukwë oo, Lagɔzuzukwëë
         oo, a kɔɔ ‑kamö bhïlanɩ.» 10 Kpɛnɩkpɛnɛ sumanɩɛ 'mö tenyii, 'n 'kämanɩnyɔ 'kɔdɔ 'la nganɔ yoo 'lɩbhä, wa tɩa
         Pɔɔlʋ 'wʋ 'titli a za, 'n ɔ yiɛ 'ɔ 'slʋjaa 'dɩ 'nyɛ nɩɩ, wa nɩ mö wa 'kɔ ‑mä ‑zijle
         'mö ‑glasɛ ‑sɛ. 'N wa yoo ‑mä ‑sɛɛ mö, 'n wa yoo ‑mä 'slʋjaligbë 'mö 'bɩwʋ kwä.11 Zlɩ ‑mɛ'la a sabʋ, 'n ‑Alowli yiɛ Pɔɔlʋ 'ylimö ghlɛ, ɔ lɛ naa: «Pɔɔlʋ, 'tɛmanɩ 'yli
         yɔwʋ, ‑maa sɛ ‑n bhïlaa na dɛ nɩkpabhë a 'yila 'klʋ mä'ä Zeluzalɛɛmöö, ‑sɩbhä
         ‑n 'kä'ɛɛ ‑mä Ghlɔɔmö na dɛ bhïlamö.»Zwiiföwa ‑mumuë yɛ Pɔɔlʋ a 'dɩ zʋ12 ‑Maa Zwiiföwaa wabhlɩ, zlɩ zɩɛ, wa gla'mö a ‑mumuë 'n wa yiɛ 'dɩ 'zʋ, zligo wa
         zligoo nɩɩ, wa 'nɩ Pɔɔlʋ 'lɩbhä ɔ 'kä 'ku 'wëë, wa 'naa 'kä du ‑sɛ. 13 Nɩkpa 'la ‑wa zligoo, wa bhlɩ nɩkpa a gwɩ 'sɔ yɛ'mö. 14 Lagɔbʋbɔwaa a 'kifiea ‑nyɛ Zwiiföwaa 'a 'nɛɛnɩwa 'kädɩ 'sɔ, 'mö wa ghlɩɛ ‑mä, wa lɛ naa: «‑A yɛ zligo
         nɩɩ, a‑a 'nɩ Pɔɔlʋ 'lɩbhä ɔ 'kä 'ku 'wëë, ‑a 'naa 'kä du ‑sɛ. 15 Zaa, abhʋa abhlɩ, a ‑nyɛ ‑zijlituwa ‑muë'la 'wuë 'sɔ, a nɩ ghlɩ ‑mä 'slʋjaa 'a
         'kämanɩnyɔ 'kɔdɔɔ, a 'kɔ 'dɩ 'nyɛ nɩɩ, ɔ nɩ ‑lɛmanyɩ 'wʋ 'sɔ Pɔɔlʋ, a 'kä sasɛ 'ɔ
         wɛlɩɩ 'ylɩmö. ‑Maa ‑abhʋa ‑abhlɩ, wa ‑nyɔɔ ‑kä mä'ä yi dɔ'wʋ ‑wʋʋ, ‑mä 'yio 'wʋ
         ‑mä ‑a 'kɔɔ köbhänɩ, ‑a 'kɔ 'lɩbhä.»16 ‑Maa ‑lɛ a wɛlɩ 'la, Pɔɔlʋ a nglʋdaayu a 'yu mɔɔ 'nwiɛ, 'n ɔ yiɛ ‑mä 'slʋjagbë 'mö
         mö, 'n ɔ yiɛ ‑sɩbhä Pɔɔlʋ 'dɩ 'nyɛ. 17 'N Pɔɔlʋ yiɛ 'slʋjeyi 'kɔdɔ ‑bhlʋ wäzɩ, ɔ lɛ naa: «Nyɛgbayu nɩ, kwɔ ‑mä 'kämanɩnyɔ
         'kɔdɔɔ a mä'a, ‑maa ɔ 'kä 'kïbhë 'mlɩ ɔ 'kɔnyɩ 'nyɛ.» 18 'N 'slʋjeyii yoo ‑mä kwä. Wa ghlɛɛ ‑mää, ɔ lɛ naa: «Pɔɔlʋ ‑ɔ ‑wʋä ‑mä ‑jie 'möö,
         mɔɔ tieaaa, ɔ lɛ n nɩ ‑lamö nyɛgbayu nɩ, ‑maa ɔ kä 'kïbhë 'mlɩ ɔ ‑kama 'nyɛ.»
         19 Ɔ gbää sa'aa, 'n 'kämanɩnyɔɔ yiɛ nyɛgbayuu sɔ köbhänɩ, 'n ɔ ‑nyɔɔ yiɛ zigbanɩ,
         ɔ lɛ naa: «Wɛlɩ ‑mi ‑n ‑kaa bhä 'nyɛ?» 20 Ɔ lɛ naa: «Yɩɛ, Zwiiföwaa, wa yɛ 'dɩ zʋ, zlɩ ‑kä zɩɩ, wa ‑kamö Pɔɔlʋ 'yɩbhänɩɛ
         yi, ‑mä ‑zijlituwa 'kädɩɩ a 'yila 'klʋ ‑n 'kɔ ‑mä kwä. Wa lɛ wa ‑kä yii, sɛ'ɛ wa 'kää nɩɩ, wa 'kä sasɛ
         'ɔ wɛlɩɩ 'ylɩmö nʋ. 21 Wa ‑kä sa'a nʋʋ, tuëa 'yukwli ‑pʋnɩ, yio wa käaa. ‑Maa yɩɛ, wa gla'mö a ‑mumuë,
         wa yi nɩkpa a gwlɩ 'sɔ a'bhë yɛ'mö 'plɩ, mʋa 'kää ‑mä 'yio 'wʋ zizo wa 'kä Pɔɔlʋ
         köbhä wa 'kɔ 'lɩbhä. Nɩkpa 'la sɛ'ɛ wa zligoo nɩɩ, 'n wa 'nɩ Pɔɔlʋ 'lɩbhä ɔ 'kä
         'ku 'wëë, wa 'naa 'kä du ‑sɛ. Wa yɛ 'wlu gïganɩ 'wë, ‑n 'kä 'wʋ nglu, 'mö wa
         ‑kʋa'aa cuu.» 22 Nyɛgbayuu 'nyɔɔ sa'a 'dɩɩ, ɔ lɛ naa: «N 'kɩ 'nʋ, mö ‑maa tia'a käbödɛ ‑sɛnɩ nɩɩ,
         ‑n ‑kaa ‑sɩbhä 'dɩ 'nyɛ.»Wa yɛ Pɔɔlʋ ‑mä Sezalee kwä23 Nyɛgbayuu möä 'wëë, 'n 'slʋjaa a 'kämanɩnyɔɔ yiɛ 'slʋja 'kädɩ 'sɔ wäzɩ, 'n
         ɔ yuëë 'dɩ 'nyɛ nɩɩ: «A nɩ ‑sɛ 'slʋjaa a gwlɩ kʋgbä, a nɩ ‑sɛ'ɛ 'slʋjaa a gwlɩ
         ta kʋgbä, ‑wa ‑suä ‑sʋkwiea, 'n gwlɩ kʋgbä'ɛ, ‑wa ‑suä 'liea. A 'wuë a nɩ gïganɩ
         'wlu, zɩ'ɛ a sabʋgïle ngbï‑mʋäna 'mö a 'kä 'wʋ ‑sɔ ‑mä Sezalee a 'kä ‑mä mö.
         24 A nɩ gïganɩmö'ɛ ‑sʋkwie ‑mimii 'wlu, yɩ 'kä Pɔɔlʋ ‑su 'tɩɩ, ‑mä Sezalee, 'kämanɩnyɔ
         'kɔdɔɔ Felisɩ yɔwʋ yɩ 'kɔ ‑mä ghäla ‑pälɛpälɛ.» 25 'N ɔ yiɛ 'bɔgʋ 'cɛlɩ ɔ 'kʋ Felisɩ 'wʋ 'pä, ɔ lɛ naa: 26 «‑Amö Klodɩ Liziasɩ, ‑amöö 'cɛlɩɛ 'bɔgʋ nɩ, ‑nmö 'kämanɩnyɔ 'kɔdɔɔ Felisɩ, ‑nmö
         n pʋä 'wʋ. 27 Nɩkpɛ nɩ n paamöä dɛ'ɛ 'yio 'wʋ, 'ylɩ ‑bhlʋ 'mö Zwiiföwaa mʋa gbuloo 'wʋ, wa 'kɔ
         'lɩbhä ɔ 'kä 'ku. ‑Maa n 'nʋä nɩɩ, ‑lɔ 'mö a dɔ'wʋ, Ghlʋmɛɛyi ɔ glɩnɩɛ, 'n n yiɛ
         'na 'slʋjaa 'wʋ 'libhï, a‑a yuënyɩɛ ngli ‑sɛɛ mö. 28 ‑Maa ɔ ‑nyɛ Zwiiföwaa 'sɔ, wɛlɩɩ ‑yɩ ‑wuëë jijo'wʋʋ, n 'yɩbhä a klɩpaa n 'kɩ yɩbhlɩnɩ
         zaa, 'n n yiɛ 'wa ‑zijlituwa 'kädɩɩ 'wuë 'wlu 'yɩbha, 'n n yoo ɔ'bhë ‑mä ‑zijle 'mö kwä. 29 ‑Zijle 'la a zlɩ, ‑lɛ n 'yɩɛ 'ylɩmö nɩɩ, 'kïbhë a ‑maa 'kää 'nglɩ ‑kä ɔ 'kä
         'lɩbhɔ ɔ 'kä 'kuu, ‑a 'kä'ɛɛ 'nglɩ ‑kä a'bhë ɔ 'kä ‑jie 'mö pɔɔ, a'aa ‑bhölɩ
         'lɩlɩlɩ. ‑Maa 'mö Zwiiföwaa, 'wa gböö 'mö a kïbhï ‑mimii wa lɛ 'mö ɔ ‑sɛɛ
         'klʋkpamö, yɩ za wa yoo 'klɛɛ. 30 ‑Sɩkaa a dɔ'wʋ 'fʋ n ‑nɩmɔa'a dɛ'ɛ 'yio 'wʋ 'pä, ‑maa n yɛ 'nʋ nɩɩ, Zwiiföwaa yɛ
         'dɩ 'zʋ, wa 'kɔ 'lɩbhä ɔ 'kä 'ku, nza n 'päpanɩɛ 'wʋ 'n n ‑yimɔɔ 'yio 'wʋ 'pä,
         'n n yuëë 'dɩ 'nyɛ nɩɩ, ‑ɔ ‑kä ɔ 'kïbhë 'mlɩ ‑kä, ɔ nɩ ghölɩmö ‑mä, ɔ ‑kamɔ
         yɔwʋ 'klɛnɩ. Wɛlɩɩ n gbä a‑a n ‑kamö 'nyɛɛ, miɛ da'a.»31 'Slʋja 'la, sɛɛ 'wa 'kämanɩnyɔɔ 'nyʋää 'dɩɩ, 'n wa yiɛ ‑sɩbhä 'wlu gïganɩ, sabʋ
         ‑bhʋlʋ ‑kpɔ 'la 'mö 'n wa yiɛ Pɔɔlʋ 'wʋ 'libhï, 'n wa yiɛ 'wʋ ‑sɔ. Wa möä ‑këë
         ‑glɔɔ wa laa Atipatlisɩ 'n wa yiɛ ‑mä ghlɛ. 32 Zlɩ zɩ'ɛ, 'slʋjaa ‑waaa ‑sʋkwie ‑suu, 'n wa yiɛ 'wlu sɩbhä wa 'kä Zeluzalɛɛmö 'bɩwʋ
         mö, ‑maa ‑sukwiesuwaa wabhlɩ, wa 'bhööä ‑mä Atipatlisɩ, 'n wa yiɛ Pɔɔlʋ ‑mä
         Sezalee kwä. 33 Wa ghlɛɛ ‑mä, 'n wa yiɛ Pɔɔlʋ ‑gɔmla 'kɔdɔɔ yowʋ 'nyɛ, 'n wa yoo 'bɔgʋʋ yowʋ 'nyɛmö.
         34 'N ‑gɔmla yiɛ 'bɔgʋʋ 'mö zɛlɩ. Ɔ zɛluä 'mö 'wëë, 'n ɔ yiɛ Pɔɔlʋ nimï 'yɩbhä,
         ɔ lɛ naa: «Bhlɩ ‑mɛ 'mö a nɩkpɛ ‑n glɩnɩ bhä?» Ɔ lɛ naa: «Silisii‑bhölɩɩ 'mö a
         nɩkpɛ n glɩnɩɛ.» Pɔɔlʋ gbää sa'aa, 35 ɔ lɛ naa: «N kɩ nʋ, ‑maa ‑wa kälamöä, wa 'maa 'kä yi 'wë, 'n n 'kää ‑na'a wɛlɩɩ
         'ylɩmö.» 'N ɔ yiɛ nɩkpa 'dɩ 'nyɛ nɩɩ, wa nɩ 'zʋ ‑bhlɛ Pɔɔlʋ ‑mä ‑gɔmlaligbë 'mö
         wa 'kɔ ‑kʋ. 'Ligbë 'la, 'bhlɩlowli 'kɔdɔ Eloodɩ mɔɔ 'sɩbha a‑a.

Zwiiföwaa yɛ Pɔɔlʋ ‑mä ‑gɔmla 'kɔdɔɔ Felisɩ yɔwʋ 'klɛnɩ241 'Ylɩ ngbï 'plɩɛ, Lagɔbʋbɔnyɔ 'kɔdɔɔ Ananiasɩ a'bhë, 'n ɔ yiɛ ‑mä Sezalee mö. Ɔ ‑su 'nɛɛnɩwa 'kädɩ ‑mumuë 'bɩwʋ,
         ɔ ‑su'ɛ avʋkaa, ɔ nglɩɛ Tɛtlusɩ. Wa ghlɛɛ ‑mä, 'n wa yiɛ ‑mä ‑gɔmla 'kɔdɔɔ Felisɩ
         ghlɩ, wa 'kä Pɔɔlʋ 'klɛ. 2 'N ‑gɔmlaa yiɛ Pɔɔlʋ wäzɩ. Ɔ yiɛ, 'n Tɛtlusɩ yiɛ 'mö ‑sɛnɩ, ɔ lɛ naa:«‑Atʋ Felisɩ, ‑na za ‑a kää mä'ä ‑tiamö a 'tɩɩglɩglɛ. ‑Na'a 'nɛɛnɔ 'mö, ‑nmö
         gïganɩɛ mä'ä 'bhlɩ nɩ 'wuë 'mö a ‑lii 'wlu. 3 ‑Na'a ‑li a ‑lii ‑n nʋä saa 'wuë, ‑n nʋʋnyɩɛ 'kwädlɩ 'wlu 'yize a za, ‑a bhälɩmö
         ‑këë. 4 N'n‑ä 'yɩbhä n ‑kamö 'fʋ bʋanɩ, ‑maa ‑yaya nɛmanɩ dlɩ 'wʋ, 'saa n 'kää dɛ'ɛ bhïla,
         ‑n 'kɩ 'tikïyie 'wʋ 'yukwli ‑pʋnɩ. 5 N nɛ naa, nɩkpɛ nɩ ‑a yiimöä dɛ'ɛ yɔwʋ 'klɛnɩɛ, 'bhlɩnyimanyɔ a 'kɔdɔ 'mö ɔ glɩnɩɛ.
         Bhlɩɩ 'wuë ‑gömö ‑mä ɔ nɛmöä, ‑glɔ ‑mu ɔ ‑kä 'mö ghlɛɛ, ‑mä a Zwiiföwaa
         'mö ɔ nyimaa 'wlumö 'n wa sɛɛ ‑glɔ glu. ‑Zɩkpa ‑bhlʋ wa laa Nazalɛɛtɩyii a ‑zɩkpaa,
         mɔɔ glɩnɩɛ a 'kifi 'kɔdɔɔ. 6 ‑Mi'la miɛ da'a. ‑Mä Zeluzalɛɛmö 'yɛ, Lagɔbudu 'Kɔdʋʋ a'bhë, ɔ 'yɩbhä a ɔ 'kʋ gba 'wʋ ‑sɛnɩ, ɔ 'kʋ fɩ päla. ‑Sɩbhä a za, a‑a yoo köbhä.
         [‑A 'yɩbhä a ‑a 'kä ‑zijlea ‑a'bhisɛ plɛ. 7 ‑Maa 'kämanɩnyɔ 'kɔdɔ Liziasɩ mɔɔ yiɛ, ɔ ‑su 'slʋja a ‑bɛ, 'n wa ‑yinyɔɔ ‑glasɛ kä'mö
         ‑sɛ. 8 Ɔ ‑sanyɔɔ kä'mö 'wëë, ɔ lɛ naa, ‑ɔ ‑kä ɔ 'kïbhë 'mlɩ ‑kää, ɔ nɩ yiimɔ yɔwʋ
         'klɛnɩɛ, nza ‑a yiɛ.] ‑Maa nɩkpɛ nɩ a'bhë ‑n ‑kɔɔ ‑sɩkaa nimï 'yɩbhää, ‑na'bhë
         ‑n yi sɛ yɩbhlɩmanɩ nɩɩ, kïbhï nɩ 'wuë, ‑a zoo ‑gömö, ‑tiamö a ‑liɛ.» 9 ‑Maa ɔ gbää sa'aa, Zwiiföwaa ‑wa ‑nyɔɔ yi a‑a, wa 'wuë, ‑gömö wa piɛ sɛ, wa
         lɛ naa: «Wɛlɩɩ 'wuë 'mö ɔ bhïlaa da'a.»Pɔɔlʋ yɛ ɔnyɩ a gbʋgömösɛwɛlɩ bhïla10 Tɛtlusɩ bhïlaa 'wëë, ‑gɔmla lɛ naa, Pɔɔlʋ nɩ bhïla, 'n Pɔɔlʋ yiɛ wɛlɩɩ 'wʋ 'libhï
         ɔ lɛ naa: «‑Atʋ ‑ayo, ‑maa ‑nmö Felisɩ, sɛ ‑n glɩnɩɛ mä'ä bhlɩ nɩ 'mö a ‑zijlitunyɔ
         'kɔdɔɔ, ‑lɛ a 'ylʋbö, yɩ yɛ tenyii zumanɩ. ‑Sɩbhä a za, 'na dlɩ ‑bhɩɛ ‑mä 'lɩlɩlɩ,
         'n n lɛ 'kää dɛ'ɛ ‑na 'yila 'klʋ nanyɩ gbʋ ‑gömö ‑sɛnɩ. 11 N nɛ naa, n möä ‑mä Zeluzalɛɛmö Lagɔ bʋbɔɔ, ylɩɩ n ‑sɛɛ ‑mä, ‑na'bhë ‑n ‑kä
         nimï 'yɩbhää, ‑n yi sɛ yɩbhlɩmanɩ nɩɩ, yɩ'ɩɛ ‑bhlɛ 'ylɩ kʋgbä'sɔ yɛ'mö 'plɩ.
         12 ‑Maa n ‑wʋä ‑mä, tɛkäsɛ wa ‑nɩɩɛ ‑mä Lagɔbudu 'Kɔdʋʋ 'mö ghlɩ 'n n ‑nyɛ nɩkpɛ
         'kä kpɛnɩ dɔ'wʋ ‑wʋ. N'n‑ä 'yɛ ‑bhlɛ tɛkäsɛ Lagɔbudu 'mö a'bhë mö n 'kä nɩkpa
         'wlumö nyima, ɛ ‑kä'ɛ ‑mä glɔ yɔwʋ ma‑a, ‑mä n'n‑ä mö 'n n 'kä nɩkpa 'wlumö
         nyima dɔ'wʋ ‑wʋ, wa ‑kaa ‑lɛ ghlɩnɩ. 13 Nɩkpa nɩ a'bhë, wɛlɩ 'la 'wuë wa 'bhöööä da'a ‑gömö sɛ sluëë, dɛ wa 'yɩnɩɩɛ
         'ylɩmö 'n n yiɛ ‑sɩbhä 'zʋʋ, wa 'naa ‑kamö ‑lɛ sʋlʋnɩ. 14 ‑Tiamö abhlɩ, 'yioluluu wa laa wabhlɩ da'a 'zokwëë, 'mö n ‑gänɩmöä. ‑Maa ‑amö
         naa, n ‑yi sɛ nɩɩ, Lagɔ ‑aa dɩbawa a dɩbawa bʋbɔ a‑a, 'mö n bʋbɔmöä. Moyizɩ 'a
         Gböö a 'bɔgʋʋ mu, Lagɔ 'a bhla'mö a 'möbhïlanɩwaa, 'wa Lagɔwɛlɩɩ a 'bɔgwɩɩ mi, yɩ 'wuë, 'saa cɛlɩɛ ‑mä yɩ 'möö, ‑sɩbhä n kɩɛ dlɩ
         'wʋ. 15 N ‑yi sɛ nɩɩ, nɩkpa ‑kä 'ku 'wëë, 'saa nɛnɩɛ Lagɔ dlɩ yɔwʋ, ɛ yi ‑wa nwiɛ muë
         oo, ɛ yi ‑wa 'niɛ nʋ muë oo, wa 'wuë Lagɔ yuë glu ‑sɛ, ɔ yuë ‑zijli tu. ‑Lɛ a
         wɛlɩ 'la, sɛ wa kɩɛ wa'bhï dlɩ 'wʋʋ, ‑sɩbhä n ‑kämiɛ dlɩ 'wʋ. 16 ‑Sɩbhä a za, ɛ yi Lagɔ a 'yila 'klʋ a dɔ'wʋ ma oo, ɛ yi nɩkpa a 'yila 'klʋ a dɔ'wʋ
         ma oo, 'na sɛ n nɛmöä, ‑sɩbhä ma‑a nɩɩ, n tɛlɩ 'kwädlɩ sɛ n tɩa nglipälɩli nʋ.17 N 'bhööä ‑mä Zeluzalɛɛmö 'n n yiɛ lɛga 'mö möö, 'ylʋbö a ‑bɛ yɛ 'plɩ 'wë,
         'n n yiɛ 'wʋ 'sɔ ‑mä yinɩ. N yiɛ ‑mä, moni ‑mumuë 'päpänɩɛ 'wʋ wa 'kä 'pʋawaa
         'wʋ yii, 'mö n ‑suä. N 'kä'ɛ Lagɔ ‑li bʋbɔnɩ, nza n yiɛ. 18-19 Zaa, bʋbɔbʋbʋ 'la a za, sɛɛ ‑a'a gböö gbää wa nɩ 'zʋ, wa 'kä 'wlɩlɩ plɛ Lagɔ
         a 'yila 'klʋ a dɔ'wʋ, n ‑wʋ ‑sɩbhä 'zʋ dɔ'wʋ, Zwiiföwa ‑mumuë ‑wa 'bhöönɩɛ ‑mä
         Azii‑bhölɩɩ 'möö, 'n wa ‑yiiɛ ‑mä Lagɔbudu 'Kɔdʋʋ 'mö ghlɩnɩ. ‑Maa wa ghlɩnɩɩɛ
         ‑mä, nɩkpa a ‑muë 'kää 'nglɩ ‑kä 'n bidibidi 'kää nuoo, n 'nuëë 'bɩwʋ ‑su.
         Nɩkpa 'la ‑wa ghlɩnɩɩ a‑a ‑mä, 'kïbhë ‑kä a ‑lɛ ‑wʋʋ, mʋa ‑kaa a‑a dɛ'ɛ ‑na yɔwʋ
         'klɛnɩɛ yi. 20 ‑Maa, ‑muë nɩ, ‑wa ‑yiiiɛ dɛ'ɛ 'klɛɛ, ‑zlɩ ‑a'a ‑zijlituwa 'kädɩɩ tuuuä ‑zijle, lɛ a zlɩ 'la 'mö, 'kïbhëzokwë ‑maa wa ghlɩɩɩɛ ‑gömöö, wa nɩ
         sɩbhäna dɛ'ɛ. 21 'N ɛ 'nɩ ‑bhö 'kïbhë ‑bhlʋ n bhïla a‑a ‑mä ‑zijlea 'wʋ ma‑a. Sɛ'ɛ n gbä a‑a
         nɩɩ: ‑A'bhɩanyɩ, Lagɔ 'a wɛlɩɩ ‑yɩ nʋä nɩɩ, nɩkpɛ ‑kä 'ku 'wë Lagɔ yo glu ‑sɛ,
         'mö n kää dlɩ 'wʋ, yɩ za n 'nɩgböä dɛ'ɛ ‑zijle 'mö. Sa'a n gbä a‑a. Na 'bhlenɩdɛ.»22 Pɔɔlʋ bhïlaa 'wëë, Felisɩ, ɔ yi a‑a ‑Alowli 'a 'Yioo a wɛlɩɩ zaa, ɔ lɛ naa: «'A
         wɛlɩɩ 'wuë a 'bhööä da'a bhïlaa, n kɩ 'nʋ, ‑maa 'slʋjaa a 'kämanɩnyɔɔ Lisiasɩ,
         ‑zlɩ ɔ 'kä yii, n 'kɩ 'wlu ‑dɩ.» 23 Felisɩ gbää sa'a 'wëë, 'n ɔ yiɛ 'slʋjeyii 'kɔdɔɔ ‑ɔ ‑kʋ a‑a Pɔɔlʋ 'dɩ 'nyɛ nɩɩ:
         «‑Jienyɔ ɔ glɩnɩɛ ‑bhlɛ zaa, ‑koo 'yize, ‑maa toa ‑tiamö a ‑jienyɔ a ‑li 'wlu nʋ.
         Ɔ 'bhɩa ‑mumuë ‑kä wa 'kɔ ‑li a ‑li 'wlu nʋʋ, 'tatinuë 'yi.»24 'Ylɩya 'plɩɛ, 'n ‑gɔmla Felisɩ yiɛ yi, ɔ ‑su ɔ 'lɛnglɛ. Zwiiföylikwii ɔ glɩnɩɛ ɔbhlɩ,
         ɔ nglɩɛ Dlusilɩ, 'n Felisɩ yiɛ nɩkpɛ tie, 'n ɔ yiɛ Pɔɔlʋ kie mö wa 'kɔ 'yukwli ‑pʋnɩ,
         sɛɛ nɩkpɛ 'kää Zezwii Kliisɩ dlɩ 'tɛɛnɩ a wɛlɩɩ, ɔ 'kʋänyɩ dlɩ ‑gömö ‑sɛsɛnɩ. 25 Pɔɔlʋ yiɛ, 'n ɔ yiɛ Lagɔwɛlɩɩ bhïla. Sɛɛ nɩkpɛ 'kää nɛmö ɔ 'kä Lagɔ dlɩ yɔwʋ
         nɛnɩ, sɛɛ nɩkpɛ 'kää 'ɔ dlɩɩ 'wʋ pɩɛnɩ ɛ toa 'nyinyloli 'mö kwää, yɩ ‑nyɛ Lagɔ
         'a ‑zijle 'kädaa 'sɔ, yɩ dɛ ɔ bhïlaa. ‑Maa Pɔɔlʋ bhïliiɛ ‑sɩbhää, nganɔɔ yinɩɛ
         Felisɩ 'wʋ, ɔ lɛ naa: «Pɔɔlʋ, 'bhlenɩa'a ‑bhlɛ da'a, mö, ‑maa n ‑kä zɩla'a 'tɛnyɩ
         ghlɩɩ, n ‑kamö 'wʋ 'sɔ wäzɩnɩ.» 26 Ɔ ‑tɔnɩ Pɔɔlʋ yo moni 'nyɛ, nza ɔ tioo 'kwädlɩ nɩkpa 'wʋ 'n wa mɔɔ kie, 'n wa sɛɛ
         'dɩ. 27 Sa'a ‑këë 'n 'ylʋbö 'sɔ yiɛ 'plɩ, 'n ‑gɔmla ‑mɔmɔɔ wa laa Pɔkiusɩ Fɛtusɩ yiɛ ɔ
         'bhle 'mö 'plɩ. ‑Maa Felisɩ lɛ 'kää ‑lɛ 'bhööä yii, Zwiiföwaa 'käa ɔ 'dɩ a
         dɩ ‑sɛ a za, ɔ'ɔɔ Pɔɔlʋ ‑jie 'mö ‑sɛ.

Pɔɔlʋ lɛ Sezaa a'bhë mɔɔ nɩ 'yɩ 'ɔ wɛlɩɩ 'ylɩmö251 Fɛtusɩ 'libhïä 'kämanɔɔ 'wʋ Felisɩ a 'bhle 'mö 'wëë, 'ylɩ ta 'plɩɛ, 'n ɔ yiɛ
         'wʋ ‑sɔ, ɔ 'bhööä ‑mä Sezalee, 'n ɔ yiɛ ‑mä Zeluzalɛɛmö mö. 2 Ɔ ‑Wʋ ‑mä, Zwiiföwaa 'a Lagɔbʋbɔwaa a 'kifiea, wa ‑nyɛ 'nglɩkäwa 'kädɩ 'sɔ, 'n wa yiɛ ‑lɛ ɔ yɔwʋ Pɔɔlʋ 'klɛnɩɛ yi, wa lɛ naa:
         3 «‑Jienyɔɔ Pɔɔlʋ, ‑ɔ ‑wʋä ‑mä Sezalee, ‑yayaya, ‑sɔɔ ‑mä ‑n 'kɔ mä'ä Zeluzalɛɛmö
         ‑lɛmö.» 'Fʋ wa'aa sa'a gbä, ‑maa wa yɛ 'dɩ 'zʋ 'wë nɩɩ, Pɔɔlʋ ‑kä ‑mä Sezalee
         'bhöö, ɔ ‑kä ‑mä Zeluzalɛɛmö mö dɔ'wʋ ‑wʋʋ, wa 'kɔ ‑mä 'yio 'wʋ 'lɩbhänɩ.
         4 ‑Maa wa gbää sa'aa, Fɛtusɩ lɛ naa: «‑Mä Sezalee mä ɔ ‑wʋnɩɛ da'a ‑jie 'möö,
         ‑mä nɛnɩ. Na'bhë 'ylɩya ‑kä ‑sɩkaa 'plɩɩ ‑mä n 'kää 'bɩwʋ mö. 5 Zaa, n ‑kä möä yii, 'a 'kädɩɩ wa nya'mö nɩ mönɩ yɔwʋ, ‑a ‑kä ‑mä Sezalee ghlɛɛ,
         nɩkpɛɛ a gaa da'aa, ‑lu ɔ ‑kä nyimaa, wa 'kɔ ‑mä 'klɛnɩ.»6-7 Fɛtusɩ 'nɩɛ ‑mä Zeluzalɛɛmö gwälɛ. 'N ɛ 'nɩ ‑bhö 'ylɩ ‑gbʋäta, ɛ yi 'ylɩ kʋgbä
         a sɛ, 'mö ɔ ‑sɛɛ ‑mä cuu, 'n ɔ yiɛ ‑mä Sezalee 'bɩwʋ mö. Zwiiföwaa 'a 'kädɩɩ
         'mämö. Fɛtusɩ ghlɛɛ glɔ cuu, zlɩ zɩɛ, ‑zijlea 'mö ɔ ‑dɩɛ. 'N ɔ yiɛ nɩkpa tie, 'n
         wa yiɛ Pɔɔlʋ kie mö. Pɔɔlʋ yiɛ cuu, Zwiiföwaa ‑wa 'bhööä ‑mä Zeluzalɛɛmö, 'n
         wa yoo binɩ, 'n wa yoo 'kïbhï a 'kädɩ ‑gömö sɛ slu. ‑Maa dɛ wa 'yɩnɔɔ 'ylɩmö
         'n ɔ yiɛ ‑sɩbhä 'zʋʋ, wa gla'mö a nɩkpɛ a ‑mɔ 'kä ‑lɛ sɩbhänɩɩ, ɔ'ɔɔ ‑bhölɩ 'lɩlɩlɩ.
         8 'N Pɔɔlʋ yiɛ ‑gömö ‑sɛ, ɔ lɛ naa: «‑Abhʋa Zwiiföwaa, ɛ yi ‑a'a gböö mi oo, ɛ
         yi Lagɔbudu 'Kɔdʋʋ mu oo, 'bhlɩlowli 'kɔdɔɔ ‑ɔ ‑wʋä ‑mä Ghlɔɔmö, ɛ yi 'ɔ 'kämanɔɔ mu oo, yɩ 'wuë
         a dɔ'wʋ n'n‑ä ‑bhlɛ tɛkäsɛ wɛlɩ nyima.» Sa'a Pɔɔlʋ gbää. 9 ‑Maa Fɛtusɩ, ɔ yɩbhä Zwiiföwaa 'kä ɔ 'dɩ a dɩ ‑sɛ zaa, Pɔɔlʋ gbää sa'aa, 'n ɔ
         yoo nimï 'yɩbhä nɩɩ: «‑N yɩbhä bhä ‑a nɩ mö ‑mä Zeluzalɛɛmö, na'bhë a 'yila
         'klʋ, ‑na'a wɛlɩɩ 'kä ‑mä bhïlonɩ ‑a?» 10 Ɔ gbää sa'aa, Pɔɔlʋ lɛ naa: «'Bhlɩlowli 'kɔdɔɔ 'a ‑zijlituwaa 'yila 'klʋ ‑lɛ n ‑wʋä
         dɛ'ɛ, zaa dɛ'ɛ wa kää wa 'kä 'na wɛlɩɩ 'wlu ‑dɩnɩ. ‑Na'bhë ‑n ‑yi sɛ nɩɩ, n'n‑ä
         ‑bhlɛ Zwiiföwaa a dɛ ‑lizoku nʋ. 11 'N 'kïbhïzoku a ‑mii 'kää 'nglɩ ‑kä wa 'kä nɩkpɛ 'lɩbhä ɔ 'kä 'ku 'mö n ‑kä
         nʋʋ, yɩ gbʋʋ ‑kaa ‑gömö ‑wʋʋ, ‑lɛ a kwie, n ngulu 'wʋ n 'kɛ 'ku. ‑Maa Zwiiföwa
         nɩ, kïbhïï 'wuë wa suluuä da'a ‑gömö sɛɛ, yɩ gla'mö a 'kïbhë ‑bhlʋ a'bhë
         ‑a 'kää gbëaa glɩnɩ 'n a 'nɩ ‑mä ‑wʋʋ, nɩkpɛ 'nɩɛ bhɛnɩ ɔ ‑ka'muë kä'mö plɩnɩ.
         Yɩ ‑kä ‑sɩbhä 'mö ‑wʋʋ, 'bhlɩlowli 'kɔdɔɔ ‑ɔ ‑wʋä ‑mä Ghlɔɔmö, mɔɔ 'kää 'na
         ‑zijlëa tu.» 12 Pɔɔlʋ gbää sa'aa, Fɛtusɩ ‑nyɛ 'ɔ 'nɛɛnɩwaa 'sɔ wa 'yɩɛ kïbhë 'la 'ylɩmö 'wëë,
         'n ɔ yoo 'dɩ 'nyɛ nɩɩ: «‑Na'a wɛlɩ nɩ, ‑n ‑nɛɛ 'bhlɩlowli 'kɔdɔɔ mɔɔ nɩ ‑dii 'wlu
         zaa, ‑mä ‑n 'kää ‑tiamö mö.»Wa yɛ Pɔɔlʋ ‑lɛ Aglipaa a 'yila 'klʋ ‑lɛ13 'Ylɩya 'plɩɛ, 'kämanɩnyɔ ‑mɔmɔɔ wa laa Aglipaa+, ɔ ‑nyɛ ɔ nglʋdaayu ‑bhlʋ wa laa Belenisɩ 'sɔ, 'n 'wa yiɛ ‑mä Sezalee yi, wa 'kä
         Fɛtusɩ bhälɩ. 14 Wa ‑sɛɛ 'ylɩyaa 'n Fɛtusɩ yiɛ Aglipaa Pɔɔlʋ 'a tɩtɩɩ 'nyɛ, ɔ lɛ naa: «Felisɩ lɛ 'kää
         möä yii, ɔ tɩ mä'ä nɩkpɛ ‑bhlʋ ‑jie 'mö. 15 Nɩkpɛ 'la, ‑zlɩ n möä ‑mä Zeluzalɛɛmö, Zwiiföwaa 'a Lagɔbʋbɔwaa a 'kifiea, wa ‑nyɛ 'wa 'nɛɛnɩwa 'kädɩɩ 'sɔ 'n wa ‑yi'mɔɔ yɔwʋ 'klɛnɩɛ yi, wa lɛ n nɩ gwanɔɔ
         gbʋ ‑gömö. 16 ‑Maa wa gbää sa'aa, 'n n yuëë 'dɩ 'nyɛ nɩɩ, ‑abhʋa Ghlʋmɛɛwaa, ‑a'a ‑lɔɔ 'mö
         a dɔ'wʋ, wa ‑kä nɩkpɛ 'klɛɛ, n ‑a 'nɔ 'tɛnyɩ 'nyɛ, ɔ 'kä ‑wa 'klɔɔ a'bhë a 'yila
         'klʋ ɔnyɩ a dɛ bhïla ‑a 'kɩ sasɛ 'ylɩmö 'wëë, ‑aaa ‑kä ‑a 'kʋänyɩ kä'mö plɩnɩ.
         17 ‑Sɩbhä a za, n 'bhööä ‑mä Zeluzalɛɛmö, n yiɛ mä'ä Sezalee 'bɩwʋʋ, 'n wa yiɛ
         yimö. N ghlɛɛ glɔɔ, n'n‑ä 'wuë bʋanɩ, ‑maa zlɩ zɩɛ cuu, ‑zijlëa 'mö n ‑dɩɛ, 'n
         n yiɛ nɩkpa tie, 'n wa yiɛ nɩkpɛ 'la kie mö. 18 Ɔ yiɛ ‑wa yo a‑a 'klɛɛ, wa ‑sɛnɩ abhlɩ 'mö, ‑maa ‑lizokuu n ‑tɔnɩ a‑a na a ɔ nʋʋ,
         wa'aa 'wuë yɩ gla'mö a 'kïbhë ‑bhlʋ a'bhë sɩbhänɩ 'lɩlɩlɩ. 19 Wa ‑nyɔɔ 'sɔ, 'wa Lagɔbʋbɔsaa a gbʋʋ 'mö wa kpɛnɩɛ 'mö, 'n nɩkpɛ ‑mɔmɔɔ ‑bhlʋ wa
         laa Zezwii ‑ɔ yɛ a 'ku 'wë, Pɔɔlʋ gbää ‑ɔ yɛ glu 'wlʋ ‑ɔ ‑bhölɩ 'yize, 'ɔ wɛlɩɩ,
         'n wa yi'ɛ 'mö kpɛnɩ. 20 Sa'a a wɛlɩɩ, n'n‑ä na a sɛ n 'kɩ 'wlu ‑dɩɛ ‑yi zaa, 'n n yiɛ Pɔɔlʋ 'dɩ 'nyɛ nɩɩ,
         ɔ ‑kä 'wʋ ngluu, ɔ 'kä ‑mä Zeluzalɛɛmö mö, ‑zijlea 'kä ‑mä pälɔnɩ. 21 ‑Maa ɔ lɛ naa, 'bhlɩlowli 'kɔdɔɔ Sezaa a'bhë mɔɔ nɩ ‑dɩ 'ɔ wɛlɩɩ 'wlu. ‑Sɩbhä a
         za n gbää nɩɩ, wa nɩ ‑koo ‑bhlɛ 'yize, n 'kɔ zɩla'a ‑mä Ghlɔɔmö 'yio 'wʋ 'pä.»
         22 Fɛtusɩ 'nyɛɛ sa'a Aglipaa 'dɩ 'wëë, ɔ lɛ naa: «N kɩ 'nʋ, ‑maa na'bhë, n yɩbhä
         ɔ nɩ ‑sɛnɩ dɛ'ɛ na 'yila 'klʋ 'mö, n 'kɔ 'yukwli ‑pʋnɩ.» Fɛtusɩ lɛ naa: «N kɩ 'nʋ,
         zlɩ ‑kä zɩɩ, ‑n yo 'yukwli ‑pʋnɩ.»23 Zlɩ zɩɛ, Aglipaa ‑nyɛ Belenisɩ 'sɔ, nɩkpa 'kɔkɔmlɛ ‑gänuë, 'n wa yiɛ ‑mä 'wluyɩbhäbudu
         'mö plɛ, wa ‑nyɛ 'slʋjaa a 'kifiea ‑nyɛ ‑mä Sezalee a 'nglɩkäwaa 'kädɩɩ 'sɔ. 'N
         Fɛtusɩ yiɛ nɩkpa tie 'n wa yiɛ Pɔɔlʋ kie mö, 'n wa ‑nyɔɔ yiɛ yi. 24 'N Fɛtusɩ yiɛ 'wʋ ‑sɔ, ɔ lɛ naa: «‑Atʋ Aglipaa, n bhälɩmö. A 'wuë abhʋaa ‑wʋmöä
         dɛ'ɛɛ, n bhälanyɩ. ‑Maa nɩkpɛ nɩ ‑ɔ 'nɩgbönyɩɛ dɛ'ɛ 'yila 'klʋʋ, 'mö Zwiiföwaa
         'kɔkɔmlɛ ‑yiiɛ yɔwʋ 'klɛnɩɛ. Wa 'klɛnɩ'mɔ ‑mä Zeluzalɛɛmö yɔwʋ, 'n wa ‑yi'mɔ'ɛɛ
         mä'ä Sezalee yɔwʋ 'klɛnɩ. 'N wa kpaa 'mö nɩɩ: wa nɩ 'lɩbhɔ ɔ 'kä 'ku. 25 Na 'yize a dɔ'wʋ, 'kïbhë a ‑maa 'kää 'nglɩ ‑kä wa 'kɔ 'lɩbhä ɔ 'kä 'kuu, n
         'nɔnyɩɛ ‑gömö ghlɩ. ‑Sɩbhä yɩ ‑wʋ 'mö, ‑maa ɔ'bhë ɔ lɛ nɩɩ, 'bhlɩlowli 'kɔdɔ
         Sezaa a'bhë ‑ɔ ‑wʋä ‑mä Ghlɔɔmö, mɔɔ nɩ ‑dɩ 'ɔ wɛlɩɩ 'wlu. Nza n gbää nɩɩ, n
         yo ‑mä 'yio 'wʋ 'pä. 26 ‑Maa n ‑kɔɔ ‑Alowli 'yio 'wʋ 'pää yii, 'bɔgʋʋ n 'kɔɔ ‑gömö 'zʋʋ, n'n‑ä sɛ n 'kʋ
         'mö 'cɛlɩmöcɛlɩmöä ‑yi. Nza n wäzɩnɔɔɔ dɛ'ɛ a 'yila 'klʋ, ‑nmö ‑Atʋ Aglipaa,
         ‑na za a'bhë n wäzɔɔɔ. ‑Lɛ a dɔ'wʋ, ɔ ‑kä ‑sɩkaa 'mö ‑sɛnɩ, ‑a ‑kä sasɛ 'ɔ wɛlɩɩ
         'ylɩmö 'wëë, kïbhëa n 'kää ‑Alowli 'wʋ 'cɛlɩɩ, 'n n 'kaa yɩbhlɩnɩ. 27 ‑Maa wa ‑kä 'bhlɩlowli 'kɔdɔ ‑jienyɔ 'yio 'wʋ 'pää, 'n kïbhïï ‑yɩ ‑wɔɔɔ ‑gömö
         a'bhë, wa 'ni sɩbhänɩ 'lɩlɩlɩ, na dɔ'wʋ, yɩ'ɩɛ nɛnɩ.»
         
            
               	Nɩkpɛɛ wa laa Aglipaa, Zwiiföyi ɔ glɩnɩɛ, ‑maa Ghlʋmɛɛwaa mʋa 'zoo Zwiifö‑bhölɩɩ
                     a 'pɩɔ ‑bhlʋ 'yli ɔ 'kʋ 'kämanɩ.

Sɛ'ɛ Pɔɔlʋ bhïlaa ‑lɛ Aglipaa a 'yila 'klʋ ɔnyɩ a dɛ261 Fɛtusɩ gbää sa'a 'wëë, Aglipaa lɛ naa: «Pɔɔlʋ, ‑n kä 'tɛnyɩ ‑n 'kä ‑nanyɩ a dɛ bhïla.» Pɔɔlʋ 'kää 'mö ‑sɛnɩɛ
         yii 'n ɔ yiɛ sɔ ghäyɩ 'pä ɔ lɛ naa: 2 «‑Atʋ Aglipaa, Zwiiföwaa, kïbhïï wa suluuä ‑gömö sɛɛ, sɛ n 'kää zɩ'ɛ dɛ'ɛ
         ‑na 'yila 'klʋ nanyɩ yɩ gbʋ ‑gömö ‑sɛ a za, yɩ ‑bhöö 'mäna 'wʋ. 3 'Fʋ yɩ ‑nɩɩɛ 'mäna 'wʋ ‑bhö, ‑maa ‑nmö Aglipaa, ‑a'bhilɔɔ 'wuë, ‑n ‑yuu, ‑abhʋa
         Zwiiföwaa ‑lii ‑yɩ zʋä 'kwädlɩ ‑mä ‑aa jijo'wʋ kpɛnɩkpɛnɔɔ, ‑n ‑yii sasɛ. Zaa,
         ‑yaya, 'libhï ‑na'a dlɩ a ‑dlɩ 'wʋ ‑n ‑kaa 'yukwli ‑pʋnɩ.4 N nɛ naa, tɛɛnɩ ‑mä na 'yuë dɔ'wʋ, 'na zɩkpaa, sɛ n nʋmönʋmaa 'möö, na 'bhɩa
         Zwiiföwaa 'wuë wa ‑yi ‑sɩbhä. Ɛ'ɛ ‑bhö nyɩasɛ, ‑maa ‑mä wa jijo'wʋ, ‑mä Zeluzalɛɛmö,
         ‑mä n nʋnaa. 5 Wa 'wuë wa ‑yii, ɛ'ɛ ‑bhö zɩɛ. Wa ‑yi sɛ nɩɩ, ‑abhʋa Zwiiföwaa a ‑zɩkpöö 'wuë
         gla'mö a dɔ'wʋ, ‑zɩkpaa ‑a zʋä sasɛ ‑a'a Lagɔbʋbɔsaa 'klʋkpamöö, Falizɩɛwaa, wa gla'mö a ‑nɔ ‑bhlʋ n glɩnɩmö a‑a. Wa ‑kä ‑mumuë glɩnɩɩ, wa yi nɩɩ miɛ ‑tiamö
         nʋ. 6 ‑Maa ‑sɩkaa a dɔ'wʋ, wa ‑kaaa'a dɛ'ɛ gbʋ ‑gömö 'zʋ 'n n ‑kä ‑zijle 'mö 'nɩgböö,
         ɛ'ɛ ‑bhö fʋ, ‑maa ‑a 'wuë, 'saa Lagɔ gbä a‑a ɔ ‑kanyɩ 'nyɛɛ, wɛlɩɩ ɔ 'nyɛ a‑a ‑aa
         dɩbawaa, 'mö n kää dlɩ 'wʋ, nza n 'nɩgböä dɛ'ɛ ‑zijle 'mö. 7 ‑Abhʋa Yizlaɛlɩ a ‑nʋa a ‑gligbï kʋgbä'sɔ ‑kpɔ 'wʋ a ‑nʋa 'wuë, ɛ yi zlɩgä oo,
         ɛ yi sabʋ oo, ‑a 'kä wɛlɩ 'la a 'yliwlʋnɩdaa 'ylɩmö a za, nza ‑a bʋbɔɔ 'kwädlɩ
         Lagɔ. ‑Atʋ Aglipaa, ‑lɛ a wɛlɩ 'la ‑bhʋlʋ ‑kpɔ, sɛ n ‑kämiɛ dlɩ 'wʋ a za, nza Zwiiföwaa
         kälaaa dɛ'ɛ. 8 A 'wuë abhʋaa glɩnɩmöä Zwiiföwaa, sɛ yɩ ɔ 'mö 'n a nʋ bhä nɩɩ, nɩkpɛ kä 'ku
         'wëë Lagɔ 'kɔ glu ‑sɛ a wɛlɩɩ, ɛ'ɛ da'a dlɩ'wʋkäli 'nɩ?9 Na'bhë, sɛ n 'kää 'zʋ, Nazalɛɛtɩ a Zezwii, n 'kä 'ɔ nglɩɩ sɛ ‑sɛ 'mö n ‑wʋ a‑a
         dlɩ 'wʋ 'pä dɔ'wʋ. 10 ‑Mä Zeluzalɛɛmö a'bhë, ‑mä n 'zʋnɩɛ ‑sɩbhä. Lagɔbʋbɔwaa a 'kifiea, n nɛ wa nɩ tieaa, 'n wa ‑yiiɛ ‑lɔ 'nyɛ, wa 'nglɩ 'mö 'n n yiɛ Zezwii a ‑nʋä a
         ‑bɛ ‑jie 'mö 'pä. Wa ‑kʋä gbʋ 'nyɛ wa ‑kʋä 'lɩbhä wa ‑kä 'kuu, yɩ nɛnɩɩ a dlɩ
         yɔwʋ. 11 ‑Mä ‑a'a Lagɔbïdii 'wuë 'mö, ‑mä n mö a‑a 'kwädlɩ, 'n n nyɛɛ nɩkpa 'dɩ 'n wa köbhää Zezwii a
         ‑nʋa ‑wa ‑wʋä ‑mä, 'n wa 'yʋää 'klɩ, nzɩɩ wa 'kä Zezwii a dɛ wɛlɩzoku bhïla
         klɩpaa. 'Na sɛ n ‑gbïluë a‑a tenyii, ‑sɩbhä 'nɩɛ a ‑sɩbhä a sɛ ‑wʋ. ‑Sɩbhä a
         za, käböbhölɩ 'mö a ‑gwlɩ ‑mimii ‑gömö ‑mä n mö a‑a, Zezwii a ‑nʋa ‑wa ‑wʋä
         ‑mä, 'n n zuë a‑a 'zwɩ.Pɔɔlʋ yɛ'ɛ sɛ ɔ 'zʋmözʋmöä Zezwii a ‑nɔ 'mö a 'tɩtɩ ‑sɛ12 ‑Sɩbhä a za, nza n ‑sɔɔ 'ylɩ ‑bhlʋ 'mö 'wʋ, 'n n yiɛ Damasɩ mö. Lagɔbʋbɔwaa a 'kifiea mʋa tieaaa, wa nyɩaa 'bɔgʋ n 'kä wa 'nglɩ 'mö Zezwii a ‑nʋa ‑wa ‑wʋä ‑mä ‑lizoku
         'wlu nʋ. 13 ‑Maa ‑Atʋ Aglipaa, n nɛmö 'yio 'wʋ, 'ylʋ ‑wʋ 'du 'mö, n lɛ zʋ a sɛ'ɛ cuu, 'n n yiɛ
         'dɛlɩ 'ylɩmö, yɩ 'bhöönɩ ‑mä ghäyɩ 'wʋ, yɩ lɩ yɩ zi 'ylʋväla a 'dɛlɩ 'wʋ, nɩkpaa
         n ‑nyɛɛ ‑bhlinɩɛ 'wʋʋ, n ‑nyʋä 'sɔ 'n yɩ ‑yinyɩɛ 'wʋ ngäla. 14 ‑A 'wuë a‑a yiɛ zɛmö bhli. 'N n yiɛ Ebleegbʋ 'mö wɛlɩ ‑bhlʋ 'nʋ, yɩ lɛ naa: Sɔɔlʋ, Sɔɔlʋ, sɛ yɩ ‑wʋ ɔ 'mö n‑n 'yɩaa bhä 'klɩ
         'nɩ? 'Dɩ n nyɩamöä dɛ'ɛ nɩɩ, ‑n ‑nyɛ Lagɔ ‑kä zɛlɩ yɔwʋ 'sibhïnɩɩ, ‑nanyɩ ‑n nʋä
         ‑lizoku 'wlu. 15 Wɛlɩɩ nʋä sa'aa, n nɛ naa: ‑Alowli, ‑mɔ ‑n glɩnɩ bhä? Ɔ lɛ naa: ‑Amö Zezwii ‑n
         'yɩaa 'klɩɩ, ‑amöä. 16 ‑Sɔ 'wʋ, 'fʋ n ‑nɩmöä dɛ'ɛ 'ylimö ghlɛ, ‑maa n ‑kamö lɛ ‑sɛ ‑n 'kä na libho nʋ,
         ‑n 'kä nɩkpabhë a 'yila 'kʋ na dɛ bhïla, ‑lii ‑n 'yɩɛ dɛ'ɛ 'ylɩmö mi, ‑mi n ‑kamö'ɛɛ
         'ylimö tulanɩ mi, ‑n 'kʋä yɩ 'dɩ 'nyɛ. 17 'Bhlɩbhëa 'wuë, ‑wa glɩnɩɛ Zwiiföwa oo, ‑waaa Zwiiföwaa glɩnɩ oo, 'mö n ‑kamöä
         'wʋ tie. Wa ‑ka wa ‑kamö ‑lizoku 'wlu nʋʋ, na'bhë n ‑yimö 'wʋ ‑kʋ. 18 Nzɩɩ ‑n 'kʋä 'na wɛlɩɩ 'nyɛ, yɩ 'kʋä 'wʋ ngäla, 'wa yilaa 'kä do, wa tɩa'a 'yuylukwë
         'mö ‑wʋ, miɛ nɩɩ, Sataa tuëa ‑gömö 'kämanɩ. Sɛ wa 'tɛɛnɩɩɛ dlɩ a za, Lagɔ 'kä
         'wa 'nyinylolii a gbʋ 'yi 'tatinɩ, nɩkpaa Lagɔ ‑sɛɛ ‑lɛ wa 'kä ɔ 'yize a ‑nʋä glɩnɩɩ,
         wa 'kä ‑mä wa gla'mö ‑wʋmö.»Pɔɔlʋ yɛ 'ɔ Lagɔlibhoo a dɛ bhïla19 Zaa, ‑Atʋ Aglipaa, Zezwii ghälaaa 'ylimö 'n ɔ ‑yiiɛ 'dɩ 'nyɛɛ, n'n‑ä 'ɔ wɛlɩɩ 'klʋkpamö ‑sɛ. 20 N tɛɛ cuu, ‑mä Damasɩ ‑mä n bhïlanɩɛ Lagɔwɛlɩɩ, 'n n yiɛ ‑mä Zeluzalɛɛmö mö,
         'n n yiɛ ‑mä bhïlanɩ, ‑mä Zwidee‑bhölɩɩ 'wuë 'mö n‑n yi'ɛɛ ‑mä bhïlanɩ, ‑waaa
         Zwiiföwa glɩnɩɩ, 'n n yia'aa ‑mä 'wa bhlɩɩ ‑gömö mö 'n n yuëë Lagɔ 'a wɛlɩɩ
         'nyɛmö. Wa 'wuë, sɛ'ɛ n nyʋä 'dɩ nɩɩ, wa nɩ ligba wa 'kä 'wa ‑lizokuu kɛ'mö ‑sɛ,
         wa 'kä Lagɔ yɩbhlɩnɩ, 'wa nɛmönɛmösaa 'wuë, ‑sɩbhä 'kä 'ylimö tulanɩ nɩɩ, wa
         yɛ ‑tiamö Lagɔ a ‑nʋä zʋ. 21 ‑Sɩbhä a za, ‑a'bhɩa Zwiiföwaa, n ‑wʋ ‑mä Lagɔbudu 'Kɔdʋʋ 'mö, 'n wa ‑yiiɛ köbhä. Wa yɩbhä a nyɩasɛ wa ‑kaa 'lɩbhä n 'kä 'ku. 22 ‑Maa Lagɔ mɔɔ 'pää na ngäzɩdlɩ, mɔɔ kpëtiiɛ 'kwädlɩ 'wʋ, nza n ‑bhölɩɛ 'yize,
         nzɩɩ nɩkpaa 'wuë, 'kädɩ oo, 'tikïyie oo, n 'kʋä Zezwii 'a wɛlɩɩ 'nyɛ. Yɩ 'wuë
         'mö, käböwɛlɩ n'n‑ä bhïla, ‑maa Moyizɩ ‑nyɛ Lagɔ 'a 'möbhïlanɩwaa 'sɔ, wɛlɩɩ wa gbä a‑a ‑yɩ 'kä 'yli 'wlʋnɩ, ‑yɩ 'wlʋnɩa'aa ‑sɩkaa 'ylii, yɩ dɛ n
         bhïlaa. 23 Sɛ'ɛ wa gbä a‑a nɩɩ, Puënyɔɔ Lagɔ ‑sɛɛ ‑lɛ, ɔ yi 'zwɩ a ‑bɛ zi klɩpaa, ɔ yi 'ku, tɛkänɩkpɛɛ Lagɔ 'kää gäla ɔ 'kɔ glu ‑sɛ
         ɔ 'kä 'kwädlɩkwädlɩnɩ ‑bhölɩɩ, 'mö ɔ 'kää glɩnɩ, nɩkpaa 'wuë ‑wa glɩnɩɛ Zwiiföwa
         oo, ‑waaa Zwiiföwa glɩnɩ oo, ɔ 'kʋä 'dɩ 'nyɛ nɩɩ, Lagɔ yuë puë.Pɔɔlʋ lɛ Aglipaa nɩ 'tɛɛnɩ Zezwii dlɩ24 Pɔɔlʋ bhïlaa kïbhë 'la cuu, 'n Fɛtusɩ yoo 'wʋ nylanɩ, ɔ lɛ naa: «Pɔɔlʋ, ‑nn‑ä
         ‑yɛ. 'Bɔgwɩbäbätɛ ‑n ‑zɛlɩɛ 'möö, yɩ ‑kamö 'wlumö nyima.» 25 ‑Maa Pɔɔlʋ lɛ naa: «‑Atʋ 'kɔdɔ Fɛtusɩ, 'wlumö ‑nɩɩɛ yɩ nyimo, ‑maa 'nɛɛnɩwɛlɩ a ‑mii
         kää gbëaa 'möö, 'mö n bhïlaa dɛ'ɛ. 26 Wɛlɩ 'la sɛ yɩ 'plɩɛ 'wʋʋ, 'bhlɩlowli Aglipaa, ɔ ‑yi ‑sɩbhä. Ɛ'ɛ ‑bhö ‑budukëte
         'mö a wɛlɩɩ zaa, n ‑yi sɛ nɩɩ, yɩ kïbhë ‑ma ɔ'ɔɔ ‑yii, a'aa ‑bhölɩ. Nza n ‑kɔɔnyɩ
         dɛ'ɛ 'yila 'klʋ bhïlanɩ dɔ'wʋ ‑wʋʋ, 'n n 'nɩɛ nganɔ 'ku 'mö ‑kä. 27 ‑Atʋ Aglipaa, ‑na'bhë ‑nmö n yɩbhäa'aa dɛ'ɛ nimï nɩɩ: Lagɔ 'a 'möbhïlanɩwaa, 'wa Lagɔwɛlɩɩ, ‑n 'ni bhä dlɩ 'wʋ ‑kä ‑a? Na'bhë n ‑yi sɛ nɩɩ, ‑n kɩ dlɩ 'wʋ.»
         28 Aglipaa lɛ naa: «‑Na'a sɛ ‑n bhïlaa da'a a dɔ'wʋ, ‑n yɩbhä bhä ‑n ‑kaa klɩtɩɛ 'wʋ
         'zʋa ‑a?» 29 Pɔɔlʋ lɛ naa: «'Na sɛ n bhibhee Lagɔ, ‑sɩbhä ma‑a nɩɩ: Ɛ yi zɩ'ɛ ma oo, ɛ yi zɩkö
         ma oo, ‑nmö Aglipaa, ɛ'ɛ ‑bhö ‑na 'yize, ‑maa a 'wuë sɛ a ‑pʋnɩɩɛ dɛ'ɛ 'yukwlii,
         Lagɔ nɩ gbä a 'kä na sɛ a ‑nʋä zʋ. N'n‑ä nɩɩ, a 'kä na sɛ a ‑jiewa 'zʋ nʋ, ‑maa
         ɔ nɩ gbä a 'kä Zezwii a ‑nʋä 'zʋ.»30 Pɔɔlʋ ‑sɛnɩɛ 'mö 'wëë, 'bhlɩlowli Aglipaa 'n ɔ yiɛ 'wʋ ‑sɔ, ‑gɔmla Fɛtusɩ mɔ, Belenisɩ
         mɔ, 'n nɩkpaa ‑muë'la 'wuë ‑wa glɩmö a‑a ‑lɛ ‑zijle 'wʋʋ, 'n wa yiɛ 'wʋ ‑sɔmö
         'n wa yiɛ ‑mä 'wlʋ. 31 Wa möä, wa lɛ naa: «'Lɩlɩlɩ a dɔ'wʋ, nɩkpɛ nɩ, 'kïbhë a ‑maa 'kää 'nglɩ ‑kä,
         'n wa 'kɔɔ 'lɩbhä ɔ 'kä 'kuu, a'aa ‑bhölɩ. 'Kïbhë a ‑maa 'kä'ɛɛ 'nglɩ ‑kä a'bhë
         'n ɔ 'kä ‑jie 'mö ‑wʋʋ, a'aa'ɛ ‑bhölɩ.» 32 Aglipaa a'bhë, 'n ɔ yiɛ Fɛtusɩ 'dɩ 'nyɛ nɩɩ: «Ɔ 'nɩ a ‑bhlɛ nɩɩ, 'bhlɩlowli 'kɔdɔɔ
         a'bhë mɔɔ nɩ ‑dɩ 'ɔ wɛlɩɩ 'wlu nʋʋ, ‑a yo a ‑jie 'mö ‑sɛ.»

‑Gɔmla Fɛtusɩ yɛ Pɔɔlʋ ‑mä Ghlɔɔmö 'yio 'wʋ 'pä271 ‑Gɔmla Fɛtusɩ 'kää Pɔɔlʋ ‑mä Yitalii‑bhölɩɩ 'mö 'yio 'wʋ 'pää yii, Pɔɔlʋ ‑nyɛ
         ‑jiewa mumuë 'sɔ, 'slʋjaa a 'kifi ‑bhlʋ 'mö ɔ 'nyʋä yowʋ, ɔ nglɩɛ Zuliusɩ, ‑gɔmlɩwa
         a 'slʋjaa a ‑zɩkpa ‑bhlʋ wa laa 'bhlɩlowli 'kɔdɔɔ Ogwiisɩ 'a ‑zɩkpaa, a 'mö a ‑nɔ
         ɔ glɩnɩɛ. 2 A‑a yia'aa batoo 'wʋ 'libhï. Batoo 'la, glɔ ‑bhlʋ wa laa Adlamiitɩ, ‑mä a batoo,
         ‑maa ‑mä Azii‑bhölɩɩ a ‑gwlɩ ‑mimii 'mö, mä wʋ ‑wʋä mö dɔ'wʋ, mö ‑a 'libhïä
         'wʋ. Masedʋanɩyi Alitaakö, Tesaloniikö a nɩkpɛ 'la, ‑a ‑nyɔɔ 'sɔ a‑a yiɛ mö. 3 Zlɩ zɩɛ, ‑glɔɔ wa laa Sidɔɔ, a‑a yiɛ mä ghlɛ. ‑Maa 'slʋja a 'kifii Zuliusɩ, dlɩ zɛmö
         ɔ nɛnɩɛ Pɔɔlʋ a dɔ'wʋ. Zaa, 'n ɔ yiɛ Pɔɔlʋ 'tɛnyɩ 'nyɛ, ɔ 'kä ɔ 'bhɩa ‑wa ‑wʋä ‑mä
         'ylɩmöä mö, wa 'kɔ 'saa ɔ'ɔɔ ‑kä 'nyɛ. 4 ‑A 'bhööä ‑mä ‑glɔ 'la 'möö, a‑a yiɛ mö. ‑Maa 'vuu, yinɩ wʋ yinɩnyɩɛ zaa, Siiplɩ‑bhölɩɩ
         ‑ɛ ‑wʋä gïnyɛlekpë 'käda 'klʋʋ, ‑mä ɛ nimï, a‑a yiɛ ‑mä 'wʋ 'tʋ. 5 ‑A 'tʋä Silisii‑bhölɩɩ ‑nyɛ Pafilii‑bhölɩɩ 'sɔ a gïnyɛ 'wëë, bhlɩɩ wa laa Lisii,
         ‑mä a glɔ ‑bhlʋ wa laa Milaa, a‑a yiɛ ‑mä ghlɛ. 6 ‑Mä 'slʋja a 'kifii ghlɩnɩɛ batoo ‑bhlʋ, Alɛzadlii a ‑luä. ‑Maa Yitalii‑bhölɩɩ
         'mö ‑mä wʋ ‑wʋä mö dɔ'wʋ. 'N ɔ ‑yinyʋä 'mö 'pä.7 ‑A möa, ‑a ‑sɛ 'ylɩya ‑mä 'nyu 'klʋ. 'Vuu a za, ‑a'a batoo 'nɩɛ 'pulo, ‑glɔɔ wa
         laa Köniidɩ, ‑a 'kʋ yɔwʋ ghlɛɛ yi a dɔ'wʋ, 'mö yɩ 'tɛmanɩɛ. ‑A ghlɛɛ ‑lɛ ‑glɔ 'la
         yɔwʋʋ, 'vuu ‑nɩnyɩa'a 'tɛnyɩ 'nyɛ ‑a 'kä gbɩɩ mö. Zaa, a‑a yiɛ kɔpɛ 'lɩbhä, Klɛɛtɩ‑bhölɩɩ
         ‑ɛ ‑wʋä ‑lɛ gïnyɛlekpë 'käda 'klʋʋ, ɛ ‑sokosi ‑ɛ pää ‑mä 'nyu 'mö wa laa Salɩmɔnɩ,
         a‑a yee yɔwʋ ghlɛnɩ, ‑mä bhlɩɩ a'bhë a nimï, mää 'vuu 'nɩɛ 'mö 'tɛɛnɩ, a‑a yiɛ
         'mä 'wʋ tʋ. 8 ‑Maa ‑mä a pɩɔ 'la 'yli, batoo 'kä ‑gba 'mö 'bhöö a dɔ'wʋ, 'mö yɩ 'tɛɛ, sa'a
         ‑këë, dɛ ‑bhlʋ dɛ wa laa 'Kïkë a ‑Kïkëë, ‑lɛ a glɔ ‑bhlʋ wa laa Lazee yɔwʋ,
         a‑a yiɛ ‑lɛ 'kïkë köbhä.9 ‑Maa 'vuu ‑kanyɩ ‑bɛ 'wʋ bʋanɩ 'wë, a‑a yiɛ da'a ghlɛ. Zlɩɩ, Zwiiföwaa laa suplɛzlɩɩ,
         ɛ yɛ 'plɩ 'wë, a‑a yiɛ ‑lɛ ghlɛ. ‑Maa zlɩ 'la, ɛ ‑kä 'plɩ 'wë a 'tɛnyɩ 'la 'mö,
         'nyuklʋnɛmö dɔ'wʋ, 'mö yɩ 'tɛɛ tenyii. Zaa, 'n Pɔɔlʋ yiɛ batoo 'mö a nɩkpaa ‑fɩa
         'yukwli 'mö ‑sɛ, ɔ lɛ naa: 10 «‑A'bhɩanyɩ, n ‑yi sɛ nɩɩ, mä ‑a ‑wʋa'aa ‑sɩkaa dɛ'ɛ mö dɔ'wʋ a dɔ'wʋ, 'mö yɩ 'kää
         'tɛɛ tenyii. Batoo ‑nyɛ wʋ 'mö a ‑lii 'sɔ a 'yize mɩɩ 'naa 'kä nyimo, ‑maa ‑a'bhï,
         a 'nɩ 'wʋ 'zʋzʋnɩɩ, ‑a yi ‑mä tʋʋnɩ.» 11 ‑Maa batoosunyɔɔ ‑nyɛ wʋ ‑lowlii 'sɔ, wa gbä 'wa käbösɛ. 'Slʋjaa a 'kifii a'bhë,
         batoolowluwa 'la a 'wɛlɩɩ 'mö ɔ kää dlɩ 'wʋ, ‑maa ɔ'ɔɔ Pɔɔlʋ a ‑nɩɩ dlɩ 'wʋ ‑kä.
         12 Kïkëa batoo köbhää, wa 'kä ‑lɛ glɩ ‑këë cwɩɩ 'wuë wëtlokwë 'kädaa yiɛ
         'mö 'kä 'plɩ a dɔ'wʋ, 'mö yi 'tɛɛ. ‑Sɩbhä a za, nɩkpaa ‑wa ‑wʋä ‑mä batoo 'möö,
         wa gla'mö a ‑bɛ lɛ naa: «A‑a nɩ mö, a‑a nɩ yɛla ‑li 'mö, ‑a 'kä ‑mä Feniisɩ ghlɛ.»
         'Fʋ ‑wa'aa sa'a gbä, ‑maa Klɛɛtɩ‑bhölɩɩ a ‑glɔ 'la 'mö, 'nyuswɩ 'sɔ ‑wʋ ‑mä. Batoo
         ‑kä yɩ 'kïkë ‑bhlʋ köbhää, ‑a 'kä ‑lɛ glɩ ‑këë wëtlokwë 'kädaa a 'tɛnyɩ
         'kä 'plɩ a dɔ'wʋ, 'vuu 'nɩɛ ‑lɛ ghlɛ zaa, ‑lɛ ma‑a nɛnɩɛ, nza wa gbää ‑sɩbhä.
         ‑Podie yɛ batoo ‑lɛ 'nyu 'klʋ ghlɩnɩ13 ‑Aaa ‑bhlɛ 'wʋ ‑sɔ cuu, 'n ‑vʋvɔlʋ yiɛ yi. Wʋ 'bhöönɩ ‑mä bɔɔzɛmö. ‑Vʋvɔlʋ 'la
         mʋʋ nɛnɩɛ batoo a dɔ'wʋ, zaa wʋ yiɛ, 'n yɩ yiɛ batoo 'mö a nɩkpaa swɩ yɔwʋ päla,
         wa lɛ naa: «‑A 'kä 'mö.» 'N wa yiɛ batoo bulonɩ, a‑a yiɛ mö. ‑A ‑wʋ Klɛɛtɩ‑bhölɩɩ
         a kïkëa tɩtlɩnɩ dɔ'wʋ cuu, 14 'n ‑podie yiɛ yi. ‑Podie a ke 'la, 'mö batoosuwaa guä 'kwädlɩ, a nglɩɛ Elakilɔɔ+, a 'bhöönɩ ‑mä gïnyɛlekpëa a pɩɔ 'yli 'n a yiɛ yi. 15 ‑Podie 'la yiɛ, a ‑susunɩ ‑a'a batoo 'wlumö, wʋ ‑suwaa wa 'yɩbhä a nyɩasɛ, wa 'kʋ
         'klʋ kɩa, ‑maa yɩ'ɩɛ ‑mä mö zaa, n wa yia'aa sɛ glɩ, 'n ‑podiea ‑nyɛ ‑abhʋa yiɛ
         'plɩ. 16 Gïnyɛlekpë ‑mämaa ‑bhlʋ wa laa Kodaa, a‑a yeaa nimï ghlɛnɩ, ma‑a ‑sɛɛ 'tikïyie
         'wʋ ‑podiea 'yio 'wʋ. ‑A ‑wʋ ‑mä, 'gokpëa ‑a glɛ a‑a ‑mä ‑a'a batoo gwë 'wʋʋ,
         a‑a yeaa jli ‑këë a‑a yiɛ yɔlɔ, a‑a yea'aa 'wʋ 'libhï, 17 a‑a yeaa ‑mä batoo a'bhë 'mö 'zʋ. 'N wa yiɛ batoo 'likpï 'kädɩ 'mlɩ bhlɩnɩ klɩklɩ,
         ‑a tɩa ‑glɔɔ wa laa Silitɩ a bʋsɛdʋdʋʋ 'wlu libhï a nganɔ a za, 'n wʋ ‑lowliwaa yiɛ
         'wʋwɔlʋlu 'kɔdʋ ‑bhlʋ wa 'nigbanuä ‑mä 'nyu 'mö 'pä. 'N ‑podiea ‑nyɛ ‑abhʋa möä
         'yize. 18 ‑Podiea a 'mötɛɛnɔ a za, zlɩ zɩɛ, 'n batoolowluwaa yiɛ ‑mä wʋ 'mö a 'gbluku ‑mimii
         ‑sɛ, 'n wa yiɛ ‑mä 'nyu 'mö 'pä. 19 Ylɩ a tanɛɛ 'mö, ‑lii ‑mimii wa ‑sunɩ a‑a batoo, wa'bhï 'n wa yiɛ 'wʋ 'libhï 'n
         wa yi'ɛɛ ‑mä 'nyu 'mö 'pä. 20 'Ylɩ a ‑bɛ 'mö, zlɩ ‑wʋ ‑kpokuu 'yize, ‑aa 'yɩ 'ylʋ 'ylɩmö, ‑aa 'yɩ zɛleyi 'ylɩmö,
         ‑podiea abhlɩ, a 'tɛɛ 'mö 'yize, 'n swɩ ‑yinyɩa'aa yɔwʋ 'kunɩ, 'pʋpʋbɛyɩ a'bhë,
         ‑aa dila 'nɩa'a ‑mä ‑wʋ.21 Nɩkpaa 'wuë ‑wa ‑wʋä ‑mä batoo 'möö, wa'aa ‑bhlɛ ‑lu li, ‑lɛ yɛ 'mö gwälɛ.
         'N Pɔɔlʋ yiɛ ‑mä wa jijo'wʋ 'wʋ ‑sɔ 'n ɔ yiɛ wa 'wuë 'dɩ 'nyɛ, ɔ lɛ naa: «‑A'bhɩanyɩ,
         sɛ'ɛ a za n gbä a‑a. A ‑kaa a da'a 'yukwli ‑pʋnɩɩ, ‑a 'naa 'kä a ‑mä Klɛɛtɩ 'bhöö
         zaa, 'klɩyɩyɛ nɩ 'wuë ɛ 'naa ‑kanyɩ a ghlɩ, 'gbluku nɩ 'naa kä a tʋʋ. 22 Miɛ abhlɩ da'a 'wë, ‑maa ‑sɩkaa a dɔ'wʋ, n nyanyɩ 'dɩ nɩɩ, a nɩ 'tɛmanɩ 'yli yɔwʋ,
         ‑maa ‑aa gla'mö a nɩkpɛ ‑bhlʋ a'bhë, ɔ 'naa 'kä 'ku. Batoo a 'yize mʋʋ 'kää nyimo.
         23 Zɩ'ɛ a sabʋ a'bhë, Lagɔ ‑ɔ glɩnɩɛ na ‑lowli, ‑ɔnyɩ libhoo n nʋä, mɔ tieaaa ɔ zuzukwë ‑bhlʋ 'wʋ. 24 Sɛ'ɛ a nyɩaaa 'dɩ nɩɩ: Pɔɔlʋ, tɩ ‑gu ‑maa 'bhlɩlowli 'kɔdɔɔ Sezaa a 'yila 'klʋ, ‑n
         yi ‑lɛ ghlɛ klɩpaa, ‑sɩbhä Lagɔ 'yɩbhɩɛ. Sɛ ɔ nɛnɩɛ ‑na dɛ dlɩ zɛmö a za, nɩkpaa
         'wuë ‑n ‑nyɛɛ 'sɔ a ‑wʋä mä'ä batoo 'möö, ‑na za ɔ yuë puë. 25 Sa'a a gbää. Zaa, ‑a'bhɩanyɩ, a nɩ 'tɛmanɩ 'ylɩ yɔwʋ, ‑maa n kä Lagɔ dlɩ 'wʋ nɩɩ,
         sɛ ɔ nyɩaaa da'a 'dɩɩ, yɩ yi ‑sɩbhä 'yli 'wlʋnɩ. 26 ‑Maa batoo wʋbhlɩ, gïnyɛlekpë 'käda ‑bhlʋ a 'kïkë wʋ 'kää 'wlu libhïä mö,
         wʋ 'kä ‑lɛ nyimonɩ.» Sa'a Pɔɔlʋ nyʋää 'dɩ.27 Sɛ ‑a 'maa 'kä a ‑mä Klɛɛtɩ 'bhöö, ‑a yɛɛ ‑bhlɛ 'ylɩ kʋgbä ‑mʋäna ‑lɛ 'nyu 'klʋ
         ‑sɛ, ‑maa gïnyɛɛ a pɩɔ wa laa Adlia 'klʋ, ‑mä ‑podiea kwänɩnyɩɛ 'yize. Sɛ'ɛ zlɩ
         ‑jijo'wʋ, batoo 'mö a libhonʋwaa lɛ naa: «Ɛ 'kä ‑bhɩɛ ‑a yia'a ‑pa 'kïkë köbhä.»
         28 'N wa yiɛ 'likpë ‑vʋkwa 'wʋ 'libhï a ‑gwanɩ 'wʋwɔlʋlu 'yli, 'n wa yeaa ‑mä 'nyu
         'mö 'pä, wa 'kä nyuu yɛka. Wa 'yeaa 'ylɩmöö, nyuu a 'möbhʋɔnɔɔ bhli 'mɛtile
         a glʋ ‑bhlʋ 'mɛtile kʋgbä ngbi'sɔ. ‑A 'dio'ɛɛ 'tikïyiɛ 'wʋ 'yukudɛɛ, 'n wa yeaa
         'wʋ 'sɔ ‑mä 'pänɩ, a bhli 'mɛtile a glʋ ‑bhlʋ 'mɛtile ‑gbʋäta. 29 Batoo tɩa 'nyu glu a kpayii 'wlu libhï a nganɔɔ mʋʋ 'lɩbhʋä, zaa, 'wʋwɔlʋli 'kädɩɩ
         wa 'nigbanɩɛ batoo, 'n wa yiɛ ‑sɩbhä a ‑li ‑mʋäna 'wʋ 'libhï, yɩ ‑glɛ batoo gwë
         'wʋ, 'n wa yiɛ ‑mä 'nyu 'mö 'pä. Da'a ‑lɛ ‑a glɩa'aa, wa 'wuë wa yɔwʋ nʋ ‑kpakpakpa,
         wa lɛ 'dɛɛ zlɩ nɩ zɩa'a cuu. 30 Sabʋ ‑bhʋlʋ ‑kpɔ 'la, batoo 'mö a libhonʋwaa, 'n wa yiɛ 'gokpëa ‑mä batoo 'mo ‑sɛ,
         'n wa yeaa ‑lɛ 'nyu 'klʋ 'pä, wa lɛ, 'wʋwɔlʋli ‑mimii 'mö wa mö ‑mä batoo a 'yuku
         zʋä, wʋ 'kä sasɛ 'nɩgbö, ‑zɛglɛgbaa wa 'kä 'kunɩmɛ ‑kosu 'mö ‑sɛ a za, nza wa
         gbää. 31 ‑Maa wa 'zʋä sa'aa, 'n Pɔɔlʋ yiɛ 'slʋjaa a 'kifii ‑nyɛ 'ɔ nɩkpaa 'sɔ 'dɩ 'nyɛ nɩɩ:
         «Nɩkpa nɩ, 'n wa 'nɩa mä'ä batoo 'mö sɛ glɩɩ, a 'naa 'käa 'pʋ.» 32 Pɔɔlʋ 'nyʋää ‑sɩbhä 'dɩɩ, batoo a 'likpïï ‑yɩ ‑glɛ a‑a 'gokpëa 'wʋʋ, 'n wa yiɛ
         ‑dɩ, 'n nyuu ‑nyaa yiɛ 'plɩ.33 Zlɩ 'nɩɛ ‑bhlɛ nuë wälɛ, 'n Pɔɔlʋ yiɛ nɩkpaa 'wuë dlɩ 'wʋ 'tɛmanɩ, wa 'kä ‑lu
         li, ɔ lɛ naa: «A 'ylɩ a kʋgbä ‑mʋänanɛɛ dɛ'ɛ, sɛ a glɩ mä'ä batoo 'mö 'yize.
         ‑Maa ‑lɛ a ylɩ 'la 'wuë 'mö, ‑lu a'aa li. 34 Zaa, 'dɩ n nyanyɩɛ dɛ'ɛ nɩɩ, a nɩ li ‑lu a 'kä 'mö 'tɛmanɩ, ‑maa a 'kä 'pʋ a dɔ'wʋ,
         lilea kä dɛsɛ. Sɛ'ɛ n gbää nɩɩ, a gla'mö a nɩkpɛ ‑bhlʋ a'bhë ‑ɔ 'kää mä'ä
         ‑degleyi 'wʋ 'ngäzlɩnɩɩ, ɔ'ɔɔ ‑bhölɩ.» 35 Pɔɔlʋ gbää sa'a 'wëë, 'n ɔ yiɛ 'fɔlɔ 'wʋ 'libhï, wa 'wuë a 'yila 'klʋ 'n ɔ yiɛ
         Lagɔ bhälɩ 'wë 'n ɔ yuä 'mö ‑dɩdɩnɩ, 'n ɔ yiɛ li. 36 Ɔ liɛ, nɩkpaa 'wuë 'n wa yiɛ 'yli yɔwʋ 'tɛmanɩ, 'n wa yiɛ limö. 37 ‑Maa ‑abhʋaa ‑wʋ a‑a ‑mä batoo 'la 'möö, ‑a 'wuë ‑a ‑bhli nɩkpa a gwlɩ kʋgbä
         ta nɩkpa kʋgbä gbʋplʋ (276). 38 ‑Maa nɩkpaa 'wuë wa liɛ wa lʋä 'wëë, ‑nyɔɔ a sɛ a lilea a ‑lɛgöö 'wuë batoo
         ‑su a‑a, 'n wa yiɛ 'wʋ 'libhï 'n wa yiɛ ‑mä 'nyu 'mö 'pä, batoo 'käa 'wʋ fomanɩ.Nyuu a ‑gbɔkwälɩɩ yɛ batoo wlɛ39 Zlɩɩ bhɩɛ sasɛ 'möö, ‑a ‑wʋ ‑mä 'nyu 'klʋ, 'n batoolowluwaa yiɛ 'kïkë ‑bhlʋ 'ylɩmö.
         ‑Maa a 'klʋ a bhlɩɩ, wa 'nɛɛ ‑yi 'lɩlɩlɩ. Kïkë 'la 'klʋ, ‑mä nyuu 'pää sɛ'ɛ sɔ,
         ‑lɛ 'nɩɛ zɛmö dɩ‑ɩ zaa, wa lɛ naa: «A‑a nɩ mö ‑a 'kä ‑li 'mö yɛla ‑a 'kä ‑lɛ
         'kïkë köbhä, 'n batoo ‑kä lɛ glu plɛnɩɩ, yɩ nɛnɩ.» 40 'Wʋwɔlʋlii wa 'pä a‑a ‑mä 'nyu 'mö yɩ 'kä batoo 'nigbaa, 'n wa yiɛ yɩ 'likpï
         ‑dɩ 'n wa yiɛ ‑mä 'nyu 'mö tɩ. Supɩɩ 'sɔ ‑kpɔ yɩ ‑glɛɛ ‑mä batoo gwë 'wʋ, wa ‑sunuuä,
         'n wa yiɛ 'wlu gïganɩ wa 'kä mö. ‑Mä batoo 'yuku a 'tɔfʋʋ 'n wa yu'ɛɛ 'wlu gïganɩmö,
         'vuu 'kʋ nyɛmʋ 'mö 'pä, batoo 'kä ‑gba 'mö 'bhöö. Sa'a wa 'zʋä 'n batoo yiɛ
         kïkëa mönɩ. 41 ‑Maa ‑a ‑wʋ mö dɔ'wʋ cuu, dɛ ‑bhlʋ dɛɛ 'nyu 'pänɩɛ bʋsɛɛ ‑blukwë 'möö, 'n batoo
         yiɛ ‑lɛ 'wlu libhï, 'n wʋ yiɛ glu plɛ. Wʋ 'wukpëlea ma‑a plɛɛ glu 'lɩlɩlɩ, a'aa'a
         ‑gba 'mö 'bhöö, 'n nyuu a ‑gbɔkwälɩ a 'mötɛɛnɔ yiɛ wʋ gwëa wlɛ.42 Yɩ 'plɩɛ sa'a 'wʋʋ, ‑jiewaa 'wuë ‑wa ‑wʋ a‑a ‑mä batoo 'möö, 'slʋjaa yɩbhä wa
         'kʋä 'wlu ‑dɩ wa tɩa ‑lɛ 'nyu 'klʋ bhlinɩ wa tɩa futo. 43 ‑Maa 'wa 'kifii, ɔ'ɔɔ yɩbhä Pɔɔlʋ nɩ 'ku zaa, 'n ɔ yuë 'dɩ 'nyɛ ɔ lɛ naa: «A nɩ
         tɩ sa'a zʋ.» 'N ɔ yiɛ nɩkpaa 'wuë 'dɩ 'nyɛ nɩɩ: «‑Wa ‑kä lʋlʋsɛ ‑yii, wa nɩ bhlinɩ
         tɛɛ ‑lɛ 'nyu 'klʋ wa 'kä ‑mä 'kïkë 'wlu mö. 44 ‑Muë'la ‑waaa wabhlɩ lʋlʋsɛ ‑yii, wa nɩ pö supɩɩ 'klʋ sɛ, ɛ ‑kä'ɛ batoo a pɩ ‑mimii,
         wa nɩ pi 'klʋ sɛ wa 'kʋä ‑gänɩ.» Sa'a ‑sɩbhä ‑a 'zʋä ‑a 'wuë a‑a yiɛ ‑mä 'kïkë
         'klʋ ghlɛ, ‑bɛ 'nɩɛ 'ku. 
         
            
               	Elakilɔɔ: ‑Podiea ‑a 'bhöönɩɛ mää ylʋʋ 'wlʋnɩɛ glu a kɔpɛpɩɔ 'ylii, 'mö wa gaaa.

Pɔɔlʋ ‑wʋ ‑mä gïnyɛlekpëa wa laa Malɩtɩ 'klʋʋ281 ‑A 'pʋä nyuu ngli 'wëë, ‑mä a nɩkpaa, 'n wa ‑yinyɩa'aa 'dɩ 'nyɛ nɩɩ, gïnyɛlekpë
         'la 'klʋ a bhlɩɩ, ɛ nglɩɛ Malɩtɩ. 2 Malɩtɩ a nɩkpa 'la, dlɩ zɛmö wa nɛnɩɛ tenyii ‑aa dɔ'wʋ. ‑Aa 'kɔkɔmlɛbhë 'la, ‑sɩbhä
         wa pälanyɩɛ. 'Nyizakwë lɩbhää zaa, wëtlokwëa a za 'n wa yiɛ ‑kosugbagbʋ 'yi
         ‑dɩ, a‑a yuë binɩ. 3 ‑A ‑wʋ 'wɔlɔ dɔ'wʋ, 'n Pɔɔlʋ yiɛ 'clɛkwa 'pili ɔ 'kɩ ‑mä ‑kosu 'mö 'pä, ‑maa yɩ
         kä 'bhʋtɩmɛ 'mö, ɔ'ɔɔ sɛ ‑yi. Ɔ 'piliɛ ɔ 'kɩ ‑mä ‑kosu 'mö 'pää, 'n kɔslʋ yiɛ
         'bhʋtɩmɛɛ köbhä, 'n ɛ yiɛ 'ɔ kätɩkpaa glɛ. 4 ‑Glɔ 'la 'mö a nɩkpaa 'yɩɛ 'bhʋtɩmɛɛ 'ylɩmö, ɛ ‑glɛɛ Pɔɔlʋ 'a kätɩkpaa, wa lɛ naa:
         «Nɩkpɛ nɩ 'kulɩbhänyɔ ɔ glɩnɩɛ ‑kamä. Ɛ'ɛ ‑bhö nyɩasɛ, ‑maa ɔ yɛ gïnyɛɛ ngli 'pʋ
         abhlɩ, ‑maa Lagɔ, 'mö ɔ zlɔnɩɛ zaa, ɔ'ɔɔ 'yɩbhä 'lɩlɩlɩ ɔ nɩ ‑bhölɩ.» 5 'N Pɔɔlʋ yiɛ 'ɔ kätɩkpaa 'mö vïti, 'n tɩmɛɛ yiɛ ‑mä ‑kosu 'mö bhlinɩ, käbölu
         a'bhë 'nɔɔ ghlɩ 'lɩlɩlɩ. 6 Nɩkpa 'la wa ‑tɔnɩ wabhlɩ Pɔɔlʋ 'ghlɩ ɔ 'kä 'ghlɩ cuu ɔ 'kä bhli, ɔ 'kä 'ku. ‑Maa
         ‑lɛ gwälɛɛ 'möö, käbölu 'nɔɔ ghlɩ 'lɩlɩlɩ. Wa 'bhɛlɔ'ɛɛ 'möö, wa lɛ nɩkpɛ nɩ
         a'bhë, ‑lagɔ a ‑mumuu ɔ glɩnɩɛ. Pɔɔlʋ yɛ nɩkpɛɛ wa laa Publiusɩ a dɩba yɛmanɩ7 ‑Mi'la 'plɩɛ 'wëë, nɩkpɛ 'kɔdɔɔ ‑ɔ 'kämanɩɛ bhlɩ 'la ‑gömöö, ɔ nglɩɛ Publiusɩ,
         ɔ glɩnɩdaa, ‑lɛ 'nɩɛ ‑glɔɔ dɛ 'bhʋɔnɩ zaa 'n ɔ ‑yinyɩɛ ‑mä 'ɔ 'ligbëa 'mö wäzɩnɩ,
         'n ɔ ‑yinyɩɛ sasɛ päla 'tɩɩ, ‑a gʋʋnɩ ‑mä 'ylɩ ta. 8 ‑Maa Publiusɩ a dɩba, ɔ'ɔɔ ‑yɛ. ‑Su ɔ suä tenyii, dlumlɩɩ lɩbhɔɔ. Nɩkpɛ 'la 'mö
         Pɔɔlʋ ghlɩɛ ‑mä, 'n ɔ yoo kätɩkpö 'wlu zʋ, 'n ɔ yoo 'wlumö bhibhe 'n ɔ yiɛ yɛmanɩ.
         9 Guzuwa ‑mumuë ‑wa ‑wʋä ‑mä bhlɩ 'la 'möö, wa 'nwiɛ, 'n wa yiɛ yi, 'n Pɔɔlʋ yuë
         yɛmanɩmö. 10 Malɩtɩ a nɩkpa 'la wa tulanɩnyɩ tenyii 'wa kɛgänɔɔ 'ylimö, ‑sɩbhä a za, ‑a lɛ 'kää
         möä yii, 'yiobhlinɩlii 'wuë, mʋa nyɩanyiɛ.Pɔɔlʋ yɛ ‑mä Ghlɔɔmö ghlɛ11 ‑A ‑sɛ ‑mä Malɩtɩ‑bhölɩɩ 'mö 'cwɩ ta, a‑a yiɛ 'wʋ ‑sɔ. ‑Maa Alɛzadlii glɔ 'mö
         a batoo ‑bhlʋ 'mö wa laa pʋwalagwɩ. ‑Mä Malɩtɩ a ‑glɔ ‑mumuu ‑bhlʋ yɔwʋ, ‑lɛ wʋ
         köbhänɩ a‑a 'kïkë. Wʋ ‑glɛ ‑lɛ ‑këë, 'n wëtlokwë 'kädaa a cwɩɩ yiɛ 'plɩ.
         Batoo 'la, mö ‑a 'libhïä 'wʋ a‑a yiɛ mö. 12 ‑A möä, glɔ ‑bhlʋ wa laa Silakusɩ a‑a yiɛ ‑mä 'kïkë köbhä, ‑a ‑sɛ ‑mä 'ylɩ
         ta. 13 ‑A 'bhööä ‑lɛ, batoo ‑wʋ kïkëa tɩtlɩnɩ dɔ'wʋ ‑këë, ‑glɔɔ wa laa Ghlezio yɔwʋ,
         a‑a yi'ɛɛ ‑lɛ 'kïkë köbhä. Zlɩ zɩɛ, ‑mä gïnyɛ a pɩɔ 'yli, 'n 'vuu yiɛ ‑mä 'bhöönɩ.
         Wʋ za batoo 'pulo wʋ 'puloa'aa. 'Ylɩ 'sɔ 'plɩɛ cuu, ‑glɔɔ wa laa Puzoolɩ yɔwʋ, a‑a
         yiɛ ‑lɛ 'kïkë köbhä. 14 ‑Mä ‑glɔ 'la 'mö, ‑a ghlɩnɩ ‑mä Zezwii a ‑nʋä ‑mumuë. ‑A ghlɛɛ ‑mä wa lɛ ‑a
         nɩ ‑sʋä 'dimasi ‑bhlʋ yɔwʋ. ‑A 'bhööä ‑lɛ, a‑a yiɛ ‑mä Ghlɔɔmö mö. 15 ‑Maa Zezwii a ‑nʋa ‑wa ‑wʋä ‑mä Ghlɔɔmö, wa yɛ a ‑pa ‑aa 'tɩtɩ 'nʋ nɩɩ, ‑a ‑wʋ
         ‑mä yi dɔ'wʋ zaa 'n wa ‑yinyɩɛ 'yio 'wʋ yi. Wa gla'mö a ‑mumuë yi ‑këë, ‑glɔɔ
         wa laa Apiusɩ a pɛlʋʋ 'wʋ, 'n wa yiɛ ‑mä ghlɛɛ, ‑mä wa ‑kʋnɩnyɩɛ. ‑Mumuë wabhlɩ,
         dɛ wa laa Lɛgäwa a ‑bïdi taa, ‑lɛ wa 'bhlenɩɛ, ‑lɛ wa ‑kʋnɩnyɩɛ. Nɩkpa 'la, ‑a ghölʋää
         yɔwʋʋ, Pɔɔlʋ 'yuëë 'ylɩmöö, 'n swɩ yoo tenyii nyɛmʋ 'mö yi, 'n ɔ yiɛ Lagɔ a 'nglɩ
         'ghlimanɩ. 16 A‑a yia'aa ‑mä Ghlɔɔmö glɔ ghlɛ. ‑A ghlɛɛ ‑mä, ‑gɔmlɩwaa, wa'aa Pɔɔlʋ ‑jiebudu
         'mö zʋ, ‑maa 'yi wa 'tatinɔɔ, ɔ 'kä 'ɔ dɛ glɩ, wa lɛ naa, 'slʋjeyi ‑bhlʋ mɔɔ nɩ
         ‑koo.Pɔɔlʋ yɛ ‑mä Ghlɔɔmö Lagɔwɛlɩɩ bhïlanɩ17 ‑A ghlɛɛ ‑mä Ghlɔɔmö 'wëë, 'ylɩ ta 'plɩɛ, ‑mä a Zwiiföwaa a 'yukugänɩwaa, 'n
         Pɔɔlʋ yuëë ‑mä 'ɔ mä'a wäzɩnɩ. Wa 'yɩbhää ‑mä 'wluu, 'n ɔ yuëë 'tɩtɩ 'nyɛ,
         ɔ lɛ naa: «‑A'bhɩanyɩ, ‑jienyɔ n glɩnɩɛ dɛ'ɛ. ‑Aa dɩbawaa 'a ‑lɔɔ wa tɩɩnyɩɛ yɔwʋʋ,
         n'n‑ä ‑bhlɛ wʋ dɛ ‑lizoku nʋ, n'n‑ä'ɛ ‑bhlɛ ‑a'bhɩa Zwiiföwaa ‑lizoku 'wlu nʋ.
         ‑Maa ‑sɩbhä yɩ ‑wʋ 'mö, ‑mä Zeluzalɛɛmö, wa'bhï 'n wa ‑yiiɛ köbhä 'n wa ‑yiiɛ
         Ghlʋmɛɛwaa kä'mö plɩnɩ. 18 Ghlʋmɛɛwaa 'la 'yɩɛ wabhlɩ 'na wɛlɩɩ 'ylɩmöö, 'kïbhë a ‑maa 'kää 'nglɩ ‑kä
         n 'kä 'lɩbhɔ 'n 'kä 'kuu, wa ‑nɩ'maa ‑gömö ghlɩ zaa, wa yɩbhä a nyɩasɛ wa ‑kaa
         'yi 'tatinɩ. 19 ‑Maa ‑a'bhɩa Zwiiföwaa 'nɩɛ 'wʋ nglu 'lɩlɩlɩ. ‑Sɩbhä a za n gbää nɩɩ, yɩ ‑kä
         ‑sɩbhä 'mö ‑wʋʋ, 'bhlɩlowli 'kɔdɔɔ Sezaa a'bhë mɔɔ nɩ ‑dɩ 'na wɛlɩɩ 'wlu. Yɩ za
         n yiɛ mä'ä, ‑maa na'bhë n 'kʋä 'klɛ a za n'n‑ä yi. 20 ‑A'bhɩanyɩ, wɛlɩɩ n kää 'mlɩɩ, miɛ da'a, nza n wäzanyɩɛ n 'kanyɩ 'dɩ 'nyɛ. ‑Maa
         sɛ'ɛ n gbää nɩɩ, n ‑kä dɛ'ɛ ‑jienyɔ glɩnɩɩ, ɛ'ɛ ‑bhö nyɩasɛ, ‑maa Puënyɔɔ Yizlaɛlɩ a ‑nʋa 'wuë ‑kʋnɩɛ, sɛ n 'tɛɛnɔɔ dlɩ a za, nza wa paaaa ‑jie 'mö.» 21 Pɔɔlʋ 'nyʋää sa'a 'dɩɩ, wa lɛ naa: «‑A kɩ 'nʋ, ‑maa ‑mä Zwidee‑bhölɩɩ 'mö, 'bɔgʋ
         a ‑muu ‑kanyɩɛ ‑na 'dɩ 'nyɛɛ, wʋ'ʋä ‑bhlɛ ‑mä 'bhöönɩ. ‑A'bhɩa ‑wa ‑wʋä ‑mä,
         wa ‑nɩnyɩɛ ‑bhlɛ ‑na za nɩkpɛ 'wʋ tie. ‑Aaa'ɛ ‑bhlɛ ‑na wɛlɩzoku pöpölɩ 'mö 'nʋnɩ.
         22 ‑Maa ‑mi ‑a ‑yiɛ cuu miɛ nɩɩ, ‑zɩkpa nɩ ‑n ‑wʋmöä dɛ'ɛ 'möö, a wɛlɩɩ, ‑a'bhɩa
         Zwiiföwaa ‑wa ‑wʋä saa 'wuë, wa 'niɛ ‑wa. ‑Sɩbhä a za, wɛlɩ 'la, ‑a yɩbhä nɩɩ,
         ‑na'bhë sɛ ‑n pää yɩ dɔ'wʋ dlɩɩ, nyɩanyɩ ‑sɩbhä 'dɩ.»23 Ylɩɩ Pɔɔlʋ ‑nyʋä 'sɔ wa 'kää 'sɔ 'wʋ gbanɩɩ, 'n wa yee ‑dɩ 'wë 'n wa yiɛ mö.
         Ɛ ghlɛɛ, wa'aa ‑mä tɩtɩnɩ, 'n wa yiɛ yi, ‑mä Pɔɔlʋ a mä'a 'n wa yiɛ ‑mä 'wlu 'yɩbhä.
         Wa 'yɩbhää 'wlʋʋ, tɛɛnɩ 'zɔkpɔ 'mö, Pɔɔlʋ ‑wuë dlɩ ‑gömö ‑sɛsɛnɩ dɔ'wʋ ‑këë,
         'n ‑kidosɛ yiɛ ghlɛ. 'Pɩwʋ mää Lagɔ 'kämanɩɛ a wɛlɩɩ 'mö ɔ nyʋää. Sa'a ɔ 'nyʋää Zezwii a 'dɩ wa 'kä 'ɔ wɛlɩɩ 'wʋ nglu. Ɔ
         ‑wuënyɩɛ 'nyɛ dɔ'wʋʋ, Moyizɩ ‑nyɛ Lagɔ 'a bhla'mö a 'möbhïlanɩwaa 'sɔ 'wa Lagɔwɛlɩɩ a 'bɔgwɩɩ, yɩ 'mö a kïbhï ‑mimii, 'mö ɔ libhïä 'wʋ 'n ɔ nyʋänyɩɛ.
         24 Ɔ 'nyʋänyɩɛ, ‑mumuë ngwli 'wʋ, ‑mumuë 'niɛ 'wʋ nglu. 25 Wɛlɩ 'la, wa 'yize 'n wa yiɛ 'mö kpɛnɩ, ‑muë nʋ 'wa sɛ, ‑muë nʋ 'wa sɛ. Wa lɛ 'käa'aa
         yɔwʋ ‑sɛnɩɛ yii, 'kïbhë ‑bhlʋ 'mö Pɔɔlʋ tuëë 'yukwli 'mö, ɔ lɛ naa: «Nyɩasɛ
         'Wugɔmʋʋ 'Wlɩlɩ 'nɩɛ a Lagɔ a 'möbhïlanɩnyɔ Ezayii 'mö ghlɛnɩ, 'n ɔ 'kä a a dɩbawa 'dɩ 'nyɛ nɩɩ:26-27 Ngëyii n ‑sɛɛ ‑lɛ 'mö a nɩkpaa,wa yɛ 'wa dilaa 'mö 'tumanɩ,'na wɛlɩɩ tuëa dila zɛmö plɛ.Wa yɛ 'yukwïla 'wʋ 'su,wa tɩa 'na wɛlɩɩ 'mö 'nʋ.Wa yɛ 'yila 'wʋ ngämö,wa tɩa ‑lu 'ylɩmö.Wa'aa 'yɩbhä wa 'kä ligba wa ‑kaa yɩbhlɩnɩ,n tuëa puë a za.‑Sɩbhä a za, mö ‑n 'kʋä 'dɩ 'nyɛ nɩɩ, Lagɔ lɛ naa:A yi 'na wɛlɩɩ 'yukwli ‑pʋnɩ ‑kë,a 'naa 'kɩ 'mö 'nʋ.'A yilaa yi lɩ ‑kë,a 'naa 'kä ‑lu 'ylɩmö.+28 Zaa, abhʋa n nyɛɛ dɛ'ɛ 'dɩ nɩɩ: Lagɔ 'a 'pʋpʋɛ a wɛlɩɩ, Lagɔ a'bhë kɩ ‑waaa Zwiiföwa
         glɩnɩ 'wʋ ghälaa, mʋa 'kɩɛ wabhlɩ 'yukwli ‑pʋnɩ, mʋa 'kɩɛ 'wʋ nglu.» [29 Pɔɔlʋ gbää sa'aa, Zwiiföwaa, wa ‑wʋ tenyii kpɛnɩ dɔ'wʋ 'n wa yiɛ mö.] 30 ‑Maa Pɔɔlʋ ɔbhlɩ, ‑mä 'ɔ 'ligbë 'la 'mö, ɔ ‑sɛ ‑mä 'ylʋbö 'sɔ. ‑Ɔ ‑kä ɔ 'kɔ
         'ylɩmöö, ‑gɔmlɩwaa 'nɔɔ 'yio 'wʋ ‑sɛ. 31 Wa 'wuë, 'pɩwʋ mää Lagɔ 'kämanɩɛ a wɛlɩɩ 'mö ɔ nyʋää. ‑Alowli Zezwii Kliisɩ 'a wɛlɩɩ 'wuë, mö ɔ ‑sɛsɛnuëë dlɩ ‑gömö gbëaa, ‑bɛ 'nɩ 'nyɛkɔ ‑këpë.

Bhälɩwɛlɩɩ11 ‑Amö Zezwii Kliisɩ a libhonʋnyɔ Pɔɔlʋ, ‑amö Lagɔ wäzɩɛ nzɩɩ n 'kä ɔ tietienyɔ 'zʋ, 'wë 'n ɔ ‑yiiɛ ‑lɛ ‑sɛ n 'kä 'ɔ 'Mänatɩtɩɩ biaa, ‑amöö 'cɛlɩɛ 'bɔgʋ nɩ.
         2 'Mänatɩtɩ 'la, wɛlɩɩ Lagɔ 'nyɛ a‑a ‑pa 'wʋ 'ɔ 'möbhïlanɩwaa, 'mö wa 'cɛlɩɛ ‑mä 'wa Lagɔbɔgwɩɩ 'mö. 3 Ɔ yuu ‑Alowli Zezwii Kliisɩ a dɛ yɩ bhïlaa. 'Ɔ nɩkpɛglɩnɩsaa 'mö a dɔ'wʋ, 'bhlɩlowli
         Daviidɩ a ngëyi 'mö ‑mä ɔ 'bhöönɩɛ. 4 ‑Maa Lagɔsɛ a dɔ'wʋ, Lagɔ a Yuä. 'Mö 'Wugɔmʋʋ 'Wlɩlɩ tulanɩɛ 'ylimö gbëaa, ‑zlɩ
         Lagɔ 'a 'mötɛɛnɔɔ 'mö, ɔ gälɔɔɔ, 'n 'ɔ yoo glu ‑sɛɛ. 5 ‑Mä ‑Alowli Zezwii Kliisɩ 'mö, ‑mä Lagɔ 'pänɩɛ na ngäzɩdlɩ 'n ɔ ‑yiiɛ ɔ tietienyɔ
         'wʋ 'zʋa, nzɩɩ 'bhlɩbhëa 'kɔ dlɩ 'tɛɛnɩ, wa 'kɔ 'klʋkpamö zʋ. 6 ‑Maa abhʋa 'yɛ abhlɩ, nɩkpa 'la Lagɔ wäzɩɛ wa 'kä Zezwii Kliisɩ a ‑nʋä 'zʋʋ, wa
         gla'mö a ‑nʋä a glɩnɩmöä.7 Zaa, a 'wuë abhʋaa ‑wʋä ‑mä Ghlɔɔmö glɔ 'möö, abhʋa ‑glɛɛ Lagɔ dlɩ 'wʋ, abhʋa
         ɔ wäzɩɛ a 'kä 'wlɩlɩ plɛ a za‑a, a 'wuë, ‑aa dɩba Lagɔ ‑nyɛ ‑Alowli Zezwii Kliisɩ
         'sɔ, 'wa 'tɩɩglɩglɛɛ ‑nyɛ 'nyupälɩɩ 'sɔ, yɩ nɩ ghlanyɩ 'wʋ.Pɔɔlʋ 'yɩbhä ɔ 'kä Zezwii a ‑nʋa ‑wa ‑wʋä ‑mä Ghlɔɔmö 'ylɩmöä mö8 N 'kä tɛɛɛ yi a dɔ'wʋ, a 'wuë a za n bhälɩ tenyii na dɩba Lagɔ Zezwii Kliisɩ a 'nglɩ 'mö. Ɛ'ɛ ‑bhö nyɩasɛ, ‑maa 'a sɛ a 'tɛɛnɩɛ Zezwii dlɩɩ, ‑mä 'bhlɩbhëa
         'wuë ‑gömö, wa sɛ ‑sɩbhä a 'dɩ. 9 Lagɔ, ‑ɔnyɩɩ libhoo n ‑wʋä 'na dlɩɩ 'wuë zɛmö nʋnɩ dɔ'wʋʋ, 'n n biaa ɔ Yowli 'a
         'Mänatɩtɩɩ, ɔ ‑yi sɛ nɩɩ, a 'wuë a 'wlu 'mö n bhibhee 'kwädlɩ. 10 N ‑kɔɔ 'kwädlɩ bhibhee, sɛ'ɛ n bhibhee nɩɩ, ɔ nɩ nglu 'wʋ, n 'kä 'ylɩ ‑bhlʋ 'mö
         ‑mä 'a mä'a yi. 11 Ɛ'ɛ ‑bhö nyɩasɛ, ‑maa n yɩbhä tenyii, n 'kä ‑mä a jijo'wʋ yi, nzɩɩ 'nyupälɩɩ
         Lagɔ 'a 'Wugɔmʋʋ nyɩaa, a 'kɩ ghlɩmö, a 'kä swɩ nyɛmʋ 'mö 'pɔɔ. 12 'Saa n yɩbhä'ɛɛ tenyii a'bhëë, miɛ nɩɩ, n ‑kä ‑mä a jijo'wʋ yii, sɛ ‑a 'tɛɛnɩɛ
         'gämö Lagɔ dlɩ a za, ‑a 'wuë ‑a 'kä swɩ nyɛmʋ 'mö 'päpänɩ.13 ‑Atʋayuënyɩ, n 'kä ‑mä 'a mä'a yi a ‑lii, n kɩ ‑bɛ 'wʋ 'wlumö zʋ, ‑maa n'n‑ä
         'yio ghlɩ ‑këë ‑bhlɛ zɩ'ɛ, sɛ n bhïlaa Lagɔ 'a wɛlɩɩ ‑mä ‑gwlɩ ‑mi'la ‑gömö
         'n nɩkpa ngluä 'wʋ wa 'kä Zezwii a ‑nʋä zʋʋ, n yɩbhä a nyɩasɛ yɩ 'kä ‑sɩbhä
         ‑mä 'a mä'a ‑wʋmö. 14 Ɛ'ɛ ‑bhö nyɩasɛ, ‑maa nɩkpaa 'wuë, ɛ yi ‑wa ‑ngöä 'mö muë oo, ɛ yi ‑waaa 'mö
         ‑ngö muë oo, ɛ yi 'bɔgʋyiwaa muë oo, ɛ yi ‑waaa 'bɔgʋ ‑yi muë oo, wa 'wuë, n
         kä n 'kʋä Lagɔ 'a wɛlɩɩ 'nyɛ klɩpaa. 15 Mɩɩ kää 'nglɩ, nza n yɩbhää n 'kä ‑mä 'a mä'a yi klɩpaa, abhʋaa ‑wʋä ‑mä
         Ghlɔɔmö, n 'kanyɩ 'Mänatɩtɩɩ 'nyɛmö.'Mänatɩtɩɩ Lagɔ a 'mötɛɛnɔ yɩ glɩnɩɛ16 'Mänatɩtɩ 'la, n 'kɩ bia a dɔ'wʋ, yɩ ‑nɩɩɛ zʋ 'wʋ ‑bhö. Ɛ'ɛ ‑bhö nyɩasɛ, ‑maa Lagɔ
         a 'mötɛɛnɔ yɩ glɩnɩɛ. Nɩkpaa a kii 'wuë ‑wa 'tɛɛniɛ dlɩ, yɩ yuë puë, 'tɛɛnɩ Zwiiföwaa
         'wʋ 'wë, ‑n 'kä ‑waaa Zwiiföwa glɩnɩ 'wʋ ghlɛ. 17 Sɛɛ nɩkpɛ 'kää 'mö zlɔmanɩ Lagɔ a 'yila 'klʋ a dɔ'wʋʋ, ‑sɩbhä 'Mänatɩtɩɩ kälɩɛ
         'klʋ. Sɛɛ yɩ nʋä nɩɩ, Lagɔ a dlɩtɛɛnɩtɛnɛ, tɛɛnɩ ‑mä ɛ tɛɛnɩdɛ 'wʋ ‑këë ‑n 'kä
         ‑mä ɛ gbë 'wʋ ghlɛ, ɛ 'yize cuu, mɛɛ kää 'nglɩ 'n nɩkpɛ zlɔmanɩɛ 'mö Lagɔ a 'yila
         'klʋ a dɔ'wʋ. ‑Sɩbhä yɩ cɛlɩɛ 'kɩ ‑mä Lagɔbɔgwɩɩ 'mö nɩɩ: ‑Ɔ 'tɛɛnɩɛ Lagɔ dlɩɩ, mɔɔ zlɔnɩɛ 'mö Lagɔ a 'yila 'klʋ dɔ'wʋ, zaa mɔɔ 'kää ‑bhölɩ.
            +Nɩkpaa 'wuë wa kä gbʋ ‑gömö Lagɔ a 'yila 'klʋ a dɔ'wʋ18 ‑Mä ghäyɩ 'wʋ, ‑mä Lagɔ 'a klɛɛ 'bhöönɩɛ 'n ɛ bhlinɩɛ nɩkpa 'wuë ‑gömö. Sɛ
         wa 'nɔɔ bʋbɔ 'lɩlɩlɩ 'n wa nʋä ‑lizoku a kii 'wuë a za. ‑Mä 'wa nʋnʋlizoku 'la
         'mö, gbëaa, 'mö wa gwaa 'klʋ. 19 'Saa 'wuë nɩkpɛ bhɛnɩɛ ɔ 'kä Lagɔ a dɛ yɩbhlɩnɩɩ, yɩ 'nuëë 'yli zizaanɩ, Lagɔ
         a'bhë mɔɔ kälɩnuënyɩɛ kɛ 'klʋ. 20 Lagɔ 'a 'mötɛɛnɔɔ ‑wʋʋä 'bhlenɩdɛ ‑kä ‑nyɛ ɔ'bhë a 'saa ɔ glɩnɩɛ 'sɔ, nɩkpɛ 'niɛ
         'wʋ yɩlɩ. ‑Maa sɛɛ 'pɩwʋ 'maa 'kä a tɛɛ a ‑lii ɔ ‑bhɛɛ 'mö, ‑mä nɩkpa 'kɩ a‑a yɩbhlɩnɩ.
         Zaa, nɩkpɛ 'nɩɛ zugwë ‑kä. 21 Wa 'wuë wa ‑yi sɛ nɩɩ Lagɔ, ɔ ‑bhölɩ. ‑Maa sɛɛ nɩkpɛ kä a‑a 'lɩlɩlɩ a dɔ'wʋ ɔ 'kä
         Lagɔ 'a nglɩɩ 'ghlimanɩɩ, wa'a 'zʋ ‑sɩbhä, wa'a bhälɔɔ 'ɔ ‑li a ‑li a za. ‑Maa ‑lii
         ‑yɩɩɛ dɛ sɛ ‑kä 'lɩlɩlɩɩ, 'mö 'wa cɛlɩɩ ‑gänɩɛ, wa'aa 'yɩbhä Lagɔ 'kä 'wa dlɩpäsɛzokwëa
         'wʋ ngäla zaa, 'n wa yiɛ ‑lizoku a 'yize a nʋnʋwa 'zʋ. 22 Sɛ wa libhïä wanyɩ 'nɛɛnɩwa 'mö 'wʋ a za, wa yɛ ‑ɔɔ'nɛɛnɩwa 'zʋ. 23 'Lɩlɩlɩ a dɔ'wʋ, Lagɔ ‑ɔ 'ghïliɛ, ‑ɔɔ bhɩɛ 'ylii, 'mö wa 'kä a‑a wa 'kä bʋbɔ,
         ‑maa wa'aa ‑sɩbhä 'zʋ. Nɩkpɛ ‑ɔ bhɩɛɛ 'ylii, ɔ sɛ a ‑li wa bhɛnɩɛ kä'möö, zɩ,
         nɩma ‑yɩ kää bhɩ ‑mʋänaa, ɛ yi mi oo, ɛ yi gbisogbisonɩɩ mi oo, 'mö wa bʋbɔɔ.
         24 ‑Sɩbhä a za, Lagɔ kʋä 'yi 'tatinɩ, ‑lizokuu 'wa dilaa 'pänuëë 'wʋʋ, wa 'kɩ wanyɩ
         'wlu nʋ, ‑lii ‑yɩ ‑bhöä zʋ 'wʋʋ, wa 'kɩ 'wlu nʋnʋnɩ. 25 Sɛ'ɛ n gbää nɩɩ, Lagɔ 'a ‑tiamö a wɛlɩɩ 'mö wa zigbanɩɛ yiodɩ 'mö. Miɛ nɩɩ ‑lii
         Lagɔ ‑bhɛ a‑a, 'mö wa bʋbɔɔ, ‑maa ‑lii 'wuë a 'wälanyɔ Lagɔ a'bhë wa kä a‑a wa
         'kä bʋbɔɔ, wa 'nɔɔ bʋbɔ. Lagɔ 'a nglɩɩ, yɩ nɩ 'ghlimanɩ 'kwädlɩkwädlɩnɩ. ‑Amɛɛ!26 Sɛ'ɛ n gbää nɩɩ, 'wa sa'a a za, Lagɔ kʋä 'yi 'tatinɩ, ‑lizokuu 'wa dilaa 'pänuëë
         'wʋ ‑yɩ ‑bhöä zʋ 'wʋʋ, wa 'kɩ nʋ. Miɛ nɩɩ ngwlɩɩ, nyɩbhɛlɩ a 'tʋ 'nuëa'a 'lɩbhä,
         ‑maa wa 'bhɩangwlɩɩ a tʋʋ lɩbhʋää, 'mö wa ‑nyɛɛ pöä sɛ. 27 Sɛ ‑bhʋlʋ ‑kpɔ 'la, ‑sɩbhä nyɩbhɛlɩɩ 'zʋmö'ɛɛ. 'Ngwlɩ a 'tʋ 'nuëa'a 'lɩbhä, ‑maa
         wa 'bhɩanyɩbhɛlɩ a'bhï, wa tʋʋ lɩbhʋää tenyii, 'mö wa ‑nyɛɛ pöä sɛ. ‑Lizoku
         ‑yɩ ‑bhöä zʋ 'wʋ, wanyɩgäsɛ sa'a wa nwiɛ wanyɩ 'wlu. Sa'a wa panɩɛ Lagɔ ‑gömö
         'n wa yiɛ tʋʋ. ‑Sɩbhä a za, Lagɔ yuë 'wa 'nyinylolii a 'pɛna 'nyɛ.28 Sɛɛ wa'a 'yɩbhä wa 'kä Lagɔ yɩbhlɩnɩ a za, Lagɔ kʋä 'yi 'tatinɩ, 'wa ‑ɔɔ'nɛɛnɔɔ
         'kʋä ‑gömö 'kämanɩ, ‑lii ‑yɩɩɛ nʋnʋsɛ ‑wʋ, wa 'kɩ nʋ. 29 'Saa 'nɩɛ Lagɔ dlɩ yɔwʋ nɛnɩɩ, ‑lizoku a kii 'wuë, mɩɩ suä ‑mä wa dila zɛmö, miɛ
         nɩɩ: Dlɩgwlikäkʋ, 'kpʋkpʋ, 'ylikälɩkälɛ, 'kulɩbhälɩbhʋ 'n nɩkpanyimanɛ. ‑Li 'la
         'wuë, mɩɩ suä ‑mä. Zaklɔnɩkpa, ylʋwa a 'yize wa glɩnɩɛ, wa 'bhɩa a 'nglɩ wa nyimaa,
         30 nɩkpaa wa sɛɛ, Lagɔ 'mö wa ‑gblɩɛ, 'ylimö wa fälanɔɔ, bha wa bhaa, wanyɩ wa pää
         'wʋ. Sɛɛ zila zɩɛ, ‑lizoku a ki ‑mimii wa lɛmöä 'yize. Wa sɛ wa ‑lowluwa 'klʋkpamö.
         31 Wa'aa 'nɛɛnɔ ‑kä, wa'a 'zʋ 'wa ngli a wɛlɩɩ 'klʋkpamö. Wa'aa dlɩ zɛmö nɛnɩ, wa'a
         'pä wa 'bhɩa a ngäzɩdlɩ. 32 Wa ‑kä sa'a 'zʋ dɔ'wʋ ‑wʋʋ, wa'bhï wa ‑yi sɛ nɩɩ Lagɔ 'niɛ ‑wa 'lɩlɩlɩ. Wa ‑yi sɛ
         nɩɩ, ‑wa nʋä sa'a a ‑lii, Lagɔ yuë 'wa 'nyinylolii a 'pɛna 'nyɛ, ɔ 'kʋä 'yli bhɩa.
         Wa ‑yi sa'a sɛ 'wë, 'n wa nwiɛ 'yize. Nɩkpa ‑mumuë ‑kɩɩ'ɛ ‑sɩbhä nʋmöä, wa lɛ
         ‑li a ‑liɛ.

Lagɔ 'a ‑zijlitutwee 'mö ɛ zlɔnɩɛ21 ‑Mɔ ‑n yi glɩnɩ oo, ‑mɔ ‑n 'nɩ glɩnɩ oo, ‑nmö tunɩɛ ‑mumuë ‑zijlii, mɩɩ 'naa ‑kamö
         gbʋ ‑gömö ‑sɛ. Ɛ'ɛ ‑bhö nyɩasɛ, ‑maa ‑lizokuu wa nʋä, mö ‑n nʋmöä. Zaa, ‑n
         ‑kämö gbʋ ‑gömö. 2 ‑A'bhï ‑a ‑yi sɛ nɩɩ, nɩkpaa ‑wa nʋä sa'a a ‑lizokuu, ‑zijlea Lagɔ 'kʋää tuu,
         gbëaa 'mö a 'kää ‑wʋ. 3 Zaa, ‑lizokuu nɩkpaa nʋä, ‑nmö nʋmiɛ 'wë n‑n bhïlaa wa dɛ ‑zijlitunyɔ a sɛɛ, ‑n
         pä bhä dlɩ nɩɩ, Lagɔ 'a ‑zijle 'la ‑n yea ngli 'pʋ ‑a? 4 ‑Maa Lagɔ 'a dlɩzɛmönanɔ 'kɔdʋʋ, 'ɔ dlɩ'wʋyɔnɩyɔnɛɛ ‑nyɛ 'ɔ dlɩ'mökpaanɔɔ 'sɔ, ylimö
         ‑n fälani bhä ‑a? ‑Nn bhä sɛ ‑yi nɩɩ, Lagɔ ‑kä sa'a ‑na za dlɩ zɛmö nɛnɩɩ, ‑n
         'kä ligba, ‑n 'kä ‑na'a ‑lizokuu kɛ'mö ‑sɛ a za‑a? 5 ‑Maa ‑nmö ‑naa, ‑na'a dlɩɩ mö ‑n 'tumanɩɛ 'mö, ‑nn‑ä 'yɩbhä ‑n 'kä ligba ‑n
         'kɩ kɛ'mö ‑sɛ. ‑N ‑kä sa'a zʋ dɔ'wʋ ‑wʋʋ, ‑na'a gbʋʋ mö ‑n 'tɛmanɩɛ da'a 'mö 'yize,
         'ɔ ‑zijle 'kädaa a zlɩ, ɔ ‑yimö tenyii ‑zijle tu. ‑Lɛ a zlɩ 'la 'mö, nɩkpaa 'wuë
         wa yi sɛ yɩbhlɩnɩ nɩɩ, Lagɔ 'a ‑zijlitutwee, 'mö ɛ zlɔnɩɛ. 6 Wa 'wuë 'wa 'saa wa nʋä, ‑sɩbhä ɔ 'kʋää bhʋlʋbhlʋ yɩ 'pɛna 'nyɛ. 7 ‑Mumuë ‑wʋ ‑lɛ, 'saa nɛnɩɛ Lagɔ dlɩ yɔwʋ a nʋnʋ dɔ'wʋ, wa'a yɔlɔ. ‑Lii yɩ kää 'nglɩ
         ‑gömö, ‑yɩ kää dɛsɛ, ‑yɩ 'naa 'kää 'yli bhɩɛ, yɩ gbʋʋ mʋʋ plɛnuëë. ‑Lɛ a nɩkpa
         'la, 'mö Lagɔ 'kää 'pɩwʋ mää 'naa 'kää 'yli bhɩɛ 'nyɛ. 8 ‑Maa ‑mumuë ‑wʋ ‑lɛ, wa'a 'zʋ Lagɔ 'klʋkpamö, ‑yɩ ‑wʋä gbëaa 'mö, 'mö wa ‑sɛɛ
         ‑lɛ 'n wa zʋä ‑lɛ ‑yɩɩɛ 'mö zlɔnɩ. ‑Lɛ a nɩkpa 'la, Lagɔ yuë 'klɛ 'kädɛ yɔwʋ 'pänɩ.
         9 Nɩkpa 'wuë ‑wa nʋä ‑lizokuu, 'klɩyɩyɛ 'kädɛ ‑nyɛ dlɩyliyile 'sɔ 'mö Lagɔ 'kʋää
         'wʋ ‑lɛnɩ, tɛɛnɩ Zwiiföwa 'wʋ ‑n 'kä ‑waaa Zwiiföwa glɩnɩ 'wʋ ghlɛ. 10 ‑Maa nɩkpaa 'wuë 'saa nɛnɩɛ Lagɔ dlɩ yɔwʋ ‑wa nwiɛ, Lagɔ yuë 'nglɩ 'kädɩ 'nyɛ,
         ɔ 'yila 'klʋ a dɔ'wʋ, wa yi 'wʋ 'wɔlʋ, wa dila yi bhli 'tɩɩ, tɛɛnɩ Zwiiföwa 'wʋ ‑n
         'kä ‑waaa Zwiiföwa glɩnɩ 'wʋ ghlɛ. 11 Ɛ'ɛ ‑bhö nyɩasɛ, ‑maa Lagɔ, ɔ'ɔ gbäzɩ nɩkpa 'mö, ɔ dɔ'wʋ nɩkpa 'wuë ‑bhʋlʋ wa
         glɩnɩɛ.12 Lagɔ 'a Gböö Moyizɩ 'cɛlɩɛ, nɩkpaa ‑wa 'niɛ ‑yi, wa ‑kä 'nyinyloli nʋʋ, Lagɔ yuë
         gbʋ köbha, ‑maa Gbö 'la, 'mö ɔ 'naa 'kä 'klʋ yɩlɩ ɔ 'kʋä ‑zijle tu. ‑Maa ‑wa
         ‑yiɛ ‑lɛ a Gbö 'la, wa ‑kä 'nyinyloli nʋʋ, Gbö 'la mɩɩ 'kʋä wabhlɩ gbʋ köbha.
         13 Ɛ'ɛ ‑bhö nyɩasɛ, ‑maa nɩkpaa ‑wa ‑pʋnɩɛ Lagɔ 'a Gböö 'yukwli mʋa 'nɩɛ Lagɔ a 'yila
         'klʋ a dɔ'wʋ 'mö zlɔnɩ. ‑Maa sɛ yɩ gbää wa zʋä ‑sɩbhää, 'mö Lagɔ 'zʋaa 'mözlɔnɩwa
         'wʋ. 14 Nɩkpaa ‑waaa Zwiiföwa glɩnɩɩ, Lagɔ 'a Gböö Moyizɩ 'cɛlɩɛ, wa 'niɛ ‑yi, ‑maa ‑sɩbhä
         yɩ ‑wʋ 'mö, ki ‑mimii 'mö a dɔ'wʋ, wanyɩgäsɛ sɛ yɩ gbää, wa nɛmö ‑sɩbhä. Mɩɩ
         sɛɛ zɛmö nɩɩ, yɩ ‑wʋ ‑mä wa dila zɛmö. 15 Sa'a 'wa nɛmönɛmösaa tulanɩɛ 'ylimö nɩɩ, Lagɔ 'a Gböö, yɩ cɛlɩ ‑mä wa dila zɛmö.
         'Wa 'mlɩwʋnuëyii, zlɩ ‑mɛmɛɛ 'mö, ɔ köbhʋä gbʋ, zlɩ ‑mɛmɛɛ 'mö, ɔ sʋä gbʋ. ‑Mi
         'la 'wuë, mɩɩ tulanɩɛ 'ylimö nɩɩ, Lagɔ 'a Gböö, yɩ cɛlɩ ‑mä wa dila zɛmö. 16 Nɩkpaa a dila zɛmö a ‑lii ‑yɩ zizaa, ‑zlɩ Lagɔ ‑kä Zezwii Kliisɩ 'mö ghlɛnɩ ɔ ‑kʋä ‑zijli tuë yii, yɩ 'wuë gbëdanguu yɩ 'kää bhli. Lagɔ 'a
         'Mänatɩtɩɩ n biaa dɛ'ɛɛ, ‑sɩbhä yɩ gbää.Zwiiföwaa ‑nyɛ Lagɔ 'a Gböö 'sɔ a wɛlɩɩ17 ‑Maa ‑nmö kää Zwiiföyi a 'nglɩ ‑gömö, ‑nmö 'tɛɛnɩɛ Moyizɩ 'a Gböö dlɩ, ‑nmö
         nʋä nɩɩ, Lagɔ ‑n ‑yi zaa n‑n tɛkpɔɔ, 18 sɛɛ Lagɔ yɩbhää ‑n ‑yi ‑sɩbhä. 'Saa kää dɛsɛ 'n 'saa 'nɩɛ dɛsɛ ‑kä, 'mö Gböö
         sʋlʋnɩmöä. 19 ‑Nmö laa ‑nanyɩ 'kukwlekäwa a 'yukugänɩnyɔɔ, ‑wa ‑wʋä ‑mä 'yuylukwë 'mö a yɔlɔkpëë,
         20 ‑waaa ‑lu ‑yi ‑nyɛ yuë 'sɔ a 'cɩanyɔ, ɛ'ɛ ‑bhö nyɩasɛ, ‑maa ‑n nɛ naa, ‑n ‑yi Gböö
         'wuë ‑nyɛ yɩ zɛmösɛsaa 'sɔ. 21 Miɛ abhlɩ, ‑maa ‑n ‑kʋä ‑sɩbhä 'cɩa dɔ'wʋ ‑wʋʋ, ‑na'bhë ‑n 'cɩamö ‑nanyɩ. ‑N ‑kä
         nɩkpa Lagɔwɛlɩɩ 'nyɛɛ, sɛ'ɛ ‑n nʋä nɩɩ, tɩ 'wi ghli. ‑Maa ‑na'bhë ‑n ghli 'wi. 22 ‑N nɛ nɩɩ, nɩkpɛ nɩ tɩ ɔ 'li a 'nglɔ sɛ tɛlɩ, ‑maa ‑na'bhë, ‑n tɛlɩ ‑na'bhɩa a 'ngwlɩ
         sɛ. 'Fʋ a ‑lagwɩɩ a bʋbɔbʋbʋ, ‑n 'nuä ‑wa 'lɩlɩlɩ, ‑maa ‑bïdii wa bʋbɔniɛ 'möö,
         yɩ 'mö a ‑lii, ‑n ghli 'wi. 23 Gbʋmö ‑n ‑yi Moyizɩ 'a Gböö a za, tɛkpɔ ‑n tɛkpɔɔ. ‑Sɩbhä yɩ ‑wʋ 'mö, ‑maa ‑nn
         'zwi 'klʋkpamö. Sa'a ‑sɩbhä ‑nn 'zʋä ‑lɛ Lagɔ. 24 A yɩɛ, sɛ'ɛ yɩ cɛlɩɛ a dɛ ‑mä Lagɔbɔgʋʋ 'mö nɩɩ: Abhʋa Zwiiföwaa a za, käböbhölɩ 'mö a ‑nʋa fälanɩɛ 'na nglɩɩ 'ylimö.+25 'Lɩlɩlɩ a dɔ'wʋ, ‑n ‑kä 'wʋ dɩ‑ɩ, ‑sɛɛ Lagɔ 'a Gböö gbää ‑n ‑kä ‑sɩbhä nɛmö
         'tɩɩ, ‑na'a 'wʋdɩɩdɛ dɛsɛ ɛ kää. ‑Maa, sɛɛ Gböö gbää, n‑n 'nɩ ‑sɩbhä nɛmöö,
         ‑n yi 'wʋ dɩ‑ɩ ‑kë, nɩkpɛ a ‑mɔ ‑ɔɔɔ 'wʋ dɩ‑ɩ, mö ‑n ‑nyɛ 'wlʋnɩɛ. 26 Sɛ ‑bhʋlʋ ‑kpɔ 'la, nɩkpɛ a ‑mɔ ‑ɔɔɔ 'wʋ dɩ‑ɩ, sɛɛ Lagɔ 'a wɛlɩɩ gbää ɔ ‑kä ‑sɩbhä
         nɛmöö, Lagɔ yo ɔ ‑nɔ a ‑mɔ, ‑ɔ dɩ‑ɩ 'wʋ 'mö 'wʋ 'libhï. 27 Zaa, ‑waaa 'wʋ dɩ‑ɩ, ‑maa, sɛɛ Lagɔ 'a wɛlɩɩ gbää, ‑wa nɛmöä ‑sɩbhää, wa yi
         'nglɩ ‑kä Lagɔ yeanyɩ gbʋ köbha. Ɛ'ɛ ‑bhö nyɩasɛ, ‑maa mʋa zʋä 'ɔ wɛlɩɩ 'klʋkpamö.
         A'bhï abhʋaa kää yɩ 'bɔgʋʋ 'wʋ, abhʋaa dɩ‑ɩɛ 'wʋʋ, a 'niɛ 'klʋkpamö zʋ. 28 Sɛ'ɛ n gbää nɩɩ, nɩkpɛ a ‑mɔɔ nʋä Zwiiföyi a ‑li cuu, mɔɔ 'nɩɛ ‑tiamö a Zwiiföyi
         glɩnɩ. 'Wʋdɩɩdɛ wa yɩlɩnɩɛ 'ylimö 'wʋʋ, mɛɛ 'nɩɛ ‑tiamö dɛsɛ ‑kä. 29 ‑Maa ‑na'a dlɩpäsaa ‑sɩbhä ma‑a 'kää 'nglɩ ‑kä ‑n 'kä ‑tiamö Lagɔ a ‑nɔ glɩnɩ.
         ‑Na'a dlɩɩ a 'mözigbanɛ, mɛɛ kää dɛsɛ, mɛɛ glɩnɩɛ ‑tiamö a 'wʋdɩɩdɛ. ‑Tiamö a
         'wʋdɩɩdɛ 'la, Lagɔ 'a 'Wugɔmʋʋ a 'yize a libhoo. Ɛ'ɛ ‑bhö 'bɔgʋ 'mö a Gbö a libhoo.
         ‑Tiamö a Zwiiföyi 'la, nɩkpaa 'nɔɔ bhɩzɩ, ‑maa Lagɔ mɔɔ bhɩzoo.

Zwiiföwaa zi 'wʋ ‑li ‑mimii 'mö31 Nn, sɛ'ɛ ‑n 'kää ‑kamä nɩɩ, zaa, nɩkpɛ 'kä Zwiiföyi glɩnɩ, dɛ yɩ kä bhäa'aa
         sɛ? 'Wʋdɩɩdɛ a'bhë, 'saa ɛ kä bhöa'aa 'ylimö? 2 Miɛ abhlɩ, ‑maa yɩ kä dɛsɛ tenyii. Ɛ'ɛ ‑bhö nyɩasɛ, ‑maa, Zwiiföwaa, 'mö Lagɔ
         kälɩnɩɛ 'ɔ wɛlɩɩ kɛ 'klʋ tɛɛ. 3 Wa gla'mö a ‑mumuë kɔ ‑gömö panɩ a za, wɛlɩɩ ɔ yɛɛ bhïla 'wëë, nza ɔ 'kɩ bhä
         nimï ‑sɛ ‑a? 4 N'nn, ɔ 'naa 'kɩ nimï ‑sɛ 'lɩlɩlɩ. ‑Sɩbhä a dɔ'wʋ, nɩkpa yi sɛ yɩbhlɩmanɩ nɩɩ, wa
         'wuë, yiowa wa glɩnɩɛ, ‑maa Lagɔ ɔbhlɩ, gbëaa a 'yize ɔ kää ngli. Nza yɩ cɛlɩɛ
         ‑mä Lagɔbɔgʋʋ 'mö nɩɩ: ‑Atʋ Lagɔ, nɩkpaa 'wuë, wa kä wa 'kä sɛ yɩbhlɩmanɩ nɩɩ, gbëaa a 'yize ‑n kää
            ngli, 'n nɩkpɛ ‑kamö 'kïbhë 'bɩwʋ kwää, ‑nmö 'kää zugwë ghlɩ.+5 ‑A'a sɛɛ ‑aaa 'mö zlɔnɩɩ, 'n ‑sɩbhä ‑kä sɛɛ Lagɔ zlɔnɩɛ 'mö 'yli 'wälanɩɩ, sɛ
         ‑a 'kä bhä gbä? 'N Lagɔ ‑kanyɩ 'klɛ yɔwʋ 'pänɩɛ sɛɛ ‑aaa 'mö zlɔnɩ a za‑a, ɔ'ɔ
         bhä 'mö zlɔnɩ ‑a? 6 ‑Maa 'lɩlɩlɩ a dɔ'wʋ, Lagɔ 'mö ɔ zlɔnɩɛ ‑tiamö, 'n ɛ 'nɩ ‑bhö a ‑sɩbhää, sɛ ɔ
         'kä a bhä 'bhlɩbhëa 'wuë a ‑zijlitunyɔ glɩnɩ 'nɩ? 7 Nɩkpa ‑mumuë bhɛnɩ wa 'kä nɩɩ: 'Na sɛ n glɩnɩɛ yionyɔ, ‑sɩbhä ma‑a ‑kä 'nglɩ ‑kä
         'n Lagɔ a gbëaa ‑kä 'yli 'wlʋnɩ 'n ‑sɩbhä a za ɔ 'nglɩ ‑kä 'ghlimanɩɩ, 'saa bhä
         'n wa ‑kaa bhä 'nyinylolinʋnyɔ 'mö 'wʋ 'libhï 'nɩ? 8 Sɛ'ɛ nɩkpa ‑mumuë 'kää ‑kamä nɩɩ, zaa, a‑a nɩ nʋa'a 'nyinyloli, nzɩɩ, ‑li a ‑li
         'kä ‑mä yɩ 'mö 'yli 'wlʋnɩ. Nɩkpa ‑mumuë, wa ‑kä wa 'kä 'na nglɩɩ nyima, wa
         lɛ nɩɩ, na'bhë 'na Lagɔwɛlɩɩ n bhïlaa, sa'a yɩ sɛɛ zɛmö. ‑Maa nɩkpa 'la, Lagɔ yuë
         'wa 'nyinylolii a 'pɛna 'nyɛ. Ɔ ‑kʋänyɩ 'nyɛɛ, wa'bhï mʋa 'yɩbhɩɛ ‑sɩbhä.‑Ɔ 'kää 'mö zlɔnɩ Lagɔ a 'yila 'klʋʋ ɔ'ɔɔ ‑bhölɩ9 Zaa, sɛ'ɛ yɩ sɛ bhä zɛmö nɩɩ, ‑abhʋa Zwiiföwaa, ‑abhʋaa kä bhä dɛsɛ, a‑a zi bhä
         ‑muë'la 'wuë 'wʋ ‑a? N'nn, ɛ'ɛ ‑bhö sa'a ma 'lɩlɩlɩ. 'Mö n 'bhööä da'a ‑gömö
         ‑sɛsɛnɩɛ nɩɩ, nɩkpaa 'wuë, ‑wa yi Zwiiföwa glɩnɩ oo, ‑wa 'nɩ Zwiiföwa glɩnɩ oo,
         ‑a 'wuë, 'nyinylolii a 'mötɛɛnɔ zɛmö ‑mä ‑a ‑wʋä.10 Lagɔbɔgʋʋ 'mö, sɛ'ɛ yɩ cɛlɩɛ ‑mä nɩɩ:‑Ɔ 'kää 'mö zlɔnɩ Lagɔ a 'yila 'klʋʋ, ɔ'ɔɔ ‑bhölɩ.‑Bhlʋ a'bhë 'nɩɛ ‑bhölɩ.11 ‑Ɔ 'nɛɛ, ɔ'ɔɔ ‑bhölɩ‑ɔ tɛlɩɛ sɛ ɔ 'kä Lagɔ yɩbhlɩnɩɩ, ɔ'ɔɔ ‑bhölɩ.12 'Bhlɩbhëa 'wuë mʋa panɩɛ Lagɔ ‑gömö,wa 'wuë, ‑sɩbhä wa tʋʋ 'gämö.Wa gla'mö, 'saa zlɔnɩɛ 'mö,‑ɔ 'kʋ nʋʋ, ɔ'ɔɔ ‑mä ‑wʋ‑bhlʋ a'bhë 'nɩɛ ‑mä ‑wʋ.+13 'Wa ngli a wɛlɩɩ, 'kulɩbhälibho a 'yize yɩ 'kää.'Wa ngli a mɩɩ, nɩkpadulalibho a 'yize yɩ kää.+'Wa ngli a wɛlɩɩ, yɩ 'kä ‑bhɩɛ tɩmɛ a glʋ.+14 ‑Mä wa ngli, bhätlɩnɩwɛlɩ, wɛlɩzoku,yɩ 'yize, mɩɩ suä ‑mä.+15 'Kulɩbhäzlɩ ‑kä ghlɛɛ, sɛ'ɛ 'wa kwii nʋä ‑kpakpakpa.16 Dɛ wa ‑kä ghlɛɛ, sɛ wa yɛlaa,ngäzɩ a 'yize wa tɩɛ ‑lɛ 'n wa plɩɛ.17 Wa'a tɛlɩ 'tɩɩglɩglɛ a 'yio sɛ.+18 Wa'aa Lagɔ a nganɔ ku 'mö ‑kä 'lɩlɩlɩ.+19 ‑A 'wuë ‑a ‑yi sɛ nɩɩ, Gböö Moyizɩ 'cɛlɩɛ, ‑muë yɩ 'kämanɩɛ ‑gömöö, 'mö yɩ
         göä 'yi. ‑Maa ɛ'ɛ ‑bhö käbönɩkpɛ a ‑li. Zaa, ‑aa gla'mö, nɩkpɛ a ‑mɔɔ 'kää
         gbʋ ‑dɩ ‑ɔ 'kää nɩɩ, ɔ'ɔɔ ɔbhlɩ gbʋ ‑gömö ‑kä, ɔ'ɔɔ ‑bhölɩ. Zaa 'bhlɩbhëa 'wuë,
         wa kä gbʋ ‑gömö Lagɔ a 'yila 'klʋ a dɔ'wʋ. 20 Ɛ'ɛ ‑bhö nyɩasɛ, ‑maa nɩkpɛ a ‑mɔɔ 'kää Lagɔ 'a Gböö 'klʋkpamö 'zʋ ‑këë, ɔ
         'kä Lagɔ a 'yila 'klʋ a dɔ'wʋ 'mö zlɔmanɩɩ, ɔ'ɔɔ ‑bhölɩ 'lɩlɩlɩ. Zaa, Lagɔ 'a Gböö,
         nɩkpa yɩ dɩɛ 'yila 'n wa yɩbhlɩnɩɛ sɛ nɩɩ, 'nyinylolinʋwaa wa glɩnɩɛ.Lagɔ mɔɔ zlɔmanɩɛ nɩkpɛ 'mö Zezwii Kliisɩ a 'nglɩ 'mö21 ‑Maa ‑sɩkaa a dɔ'wʋ, Gböö a 'klʋkpamözʋzwɛɛ mɛɛ 'nɩɛ 'nglɩ ‑kä nɩkpɛ 'kä 'mö
         zlɔmanɩ Lagɔ a 'yila 'klʋ a dɔ'wʋ. ‑Maa sɛ ɔ zlɔmanɩnyɩɛ 'möö, ɔ'bhë ɔ ‑kanyɩ ‑sɩbhä
         sʋlʋnɩ 'wë. Sa'a yɩ cɛlɩ a‑a 'kɩ ‑mä Moyizɩ 'a Gböö ‑nyɛ Lagɔ 'a 'möbhilanɩwaa 'sɔ a 'bɔgwɩɩ 'mö. 22 Miɛ nɩɩ, nɩkpaa ‑wa 'tɛɛnɩɛ Zezwii Kliisɩ a 'yize dlɩɩ, 'mö Lagɔ 'libhïä 'mözlɔnɩwa 'mö 'wʋ. Wɛlɩ 'la, nɩkpa 'wuë a ‑liɛ.
         Ɛ'ɛ ‑bhö nyɩasɛ, ‑maa Lagɔ a dɔ'wʋ nɩkpaa 'wuë ‑bhʋlʋ wa glɩnɩɛ. 23 Miɛ nɩɩ, nɩkpaa 'wuë, 'nyinyloli wa nʋä. Zaa, Lagɔ 'a 'ghïlinɔɔ, wa 'naa 'kʋa'a
         'ylɩmö. 24 ‑Maa wa 'wuë, Lagɔ mɔɔ pää wa ngäzɩdlɩ, 'n ɔ yuëë 'fʋ 'mözlɔnɩwa 'wʋ 'zʋa.
         Zezwii Kliisɩ 'mö ɔ ghlɛnɩɛ 'mö 'n ɔ yuëë 'nyinylolii a galɛ 'mö ‑sɛ. 25-26 Miɛ nɩɩ, Zezwii Kliisɩ 'mö Lagɔ ‑sɛɛ ‑lɛ ɔ 'kä nɩkpaa 'wuë a bʋbɔnɩlu 'zʋ. 'Ɔ dluu
         ‑wʋ kwliɛ a za. ‑Ɔ ‑kɩɩ ‑sɩbhä dlɩ 'tɛɛnɩɩ, Lagɔ yi 'ɔ 'nyinylolii a gbʋʋ 'yi 'tatinɩ.
         Zezwii 'a kwie 'la 'mö, ‑mä yɩ 'wlʋnɩɛ 'yli nɩɩ, Lagɔ ‑kpöö 'wʋ ɔ ‑wʋä 'kwädlɩ.
         Bhla'mö a dɔ'wʋ, dlɩ 'mö ɔ ‑kpaanɩɛ ‑këë, ɔ'ɔɔ nɩkpa 'wa 'nyinylolii a 'pɛna 'nyɛ.
         Lagɔ, 'mö ɔ zlɔnɩɛ zaa, ‑sɩkaa a dɔ'wʋ, nɩkpaa 'wuë ‑wa 'tɛɛnɩɛ Zezwii dlɩɩ, ɔ yɩbhä
         ɔ 'kʋä 'mözlɔnɩwa 'wʋ 'zʋa.27 Zaa, yɩ ‑kä sa'a 'mö ‑wʋʋ, 'kïbhë a ‑maa 'kää 'nglɩ ‑kä nɩkpɛ 'kä ɔnyɩ 'wʋ
         'pä Lagɔ a 'yila 'klʋ a dɔ'wʋʋ, dɛ a ‑wʋ bhä 'nɩ? A'aa ‑bhölɩ 'lɩlɩlɩ. N ‑kä sa'a
         gbää, ɛ'ɛ ‑bhö nyɩasɛ, ‑maa wɛlɩɩ ‑yɩ nʋä nɩɩ nɩkpɛ ‑kä ɔ 'kä 'pʋʋ, ɔ nɩ 'zʋ
         Lagɔ 'a Gböö 'klʋkpamö, 'mö n 'nɩɛ ‑gänɩ. ‑Maa ‑yɩ nʋä nɩɩ, ‑ɔ ‑kä ɔ 'kä 'pʋʋ,
         ɔ nɩ 'tɛɛnɩ Zezwii dlɩ cuu, 'mö n ‑gänɩɛ, nza n gbää ‑sɩbhä. 28 Sɛ'ɛ n gbää nɩɩ: ‑A 'wuë, wɛlɩɩ ‑a 'kää ‑gänɩ, miɛ nɩɩ: Nɩkpɛ, 'ɔ sɛ ɔ zʋä
         Lagɔ 'a Gböö 'klʋkpamöö, mɩɩ 'naa 'kä 'nglɩ ‑kä 'lɩlɩlɩ ɔ 'kä 'mö zlɔmanɩ.
         ‑Maa ɔ ‑kä Zezwii dlɩ 'tɛɛnɩ cuu, yɩ 'yize, mɩɩ 'kää 'nglɩ ‑kä, ɔ 'kä 'mö zlɔmanɩ.
         29 Zaa, Lagɔ, Zwiiföwaa a 'yize a Lagɔ ɔ glɩnɩ bhä ‑a? ‑Waaa Zwiiföwa glɩnɩɩ, ɔ'ɔɔ
         bhä wa Lagɔ glɩnɩmö ‑a? Ɔ glɩnɩmö ‑waaa Zwiiföwa glɩnɩ a Lagɔ. 30 Ɛ'ɛ ‑bhö nyɩasɛ, ‑maa Lagɔ, ɔ ‑bhli ‑bhʋlʋ ‑kpöö. ‑Sɩbhä a za, Zwiiföwaa muë,
         ‑waaa Zwiiföwa glɩnɩ muë, wa 'wuë a dɔ'wʋ, ‑ɔ ‑kä Zezwii dlɩ 'tɛɛnɩ cuu, mɔɔ zlɔnɩɛ
         'mö Lagɔ a 'yila 'klʋ a dɔ'wʋ. 31 N ‑kä sa'a Zezwii a dlɩtɛɛnɩtɛnɛ a wɛlɩɩ bhïlaa, sɛ'ɛ yɩ sɛ bhä zɛmö nɩɩ, Lagɔ
         'a Gböö, yɩ'ɩa'a dɛsɛ ‑kä zaa, ‑a kä ‑a 'kɩ sɛ ‑sɛ, ‑sɩbhä yɩ sɛ bhä zɛmö ‑a?
         N'nn, ɛ'ɛ ‑bhö sa'a ma. Lagɔ 'a Gböö, n 'niɛ sɛ ‑sɛ, ‑maa sɛ yɩ sɛɛ ‑tiamö zɛmöö,
         ‑sɩbhä n tulanɩɛ 'ylimö.

               	Soomö 10.7.

Sɛ'ɛ Lagɔbɔgʋʋ gbää ‑aa dɩba 'kɔdɔɔ Ablaamö a dɛ41 Sɛ ‑a 'kä bhä ‑aa dɩba 'kɔdɔ Ablaamö a dɛ gbä? 'Saa 'ɔ nʋnʋlii 'nyɔ a bhä? 2 'Ɔ nʋnʋlii a za Lagɔ ‑kä a nɩɩ 'mö ɔ zlɔnɩɛ nʋʋ, ɔ bhɛnɩ a ɔ 'kä tɛkpɔ, ‑maa ɛ'ɛ
         ‑bhö a ‑lɛ Lagɔ a 'yila 'klʋ ma. 3 Nyɩasɛ n'n‑ä ‑sɩbhä gbä, ‑maa Lagɔbɔgʋʋ 'mö, sɛ'ɛ yɩ cɛlɩɛ ‑mä ɔ dɛ nɩɩ: Ablaamö, Lagɔ 'a bhïlawɛlɩɩ, dlɩ ɔ 'tɛɛniiɛ, mɩɩ kää 'nglɩ 'n Lagɔ yoo 'mözlɔnɩnyɔ
            'mö 'wʋ 'libhï.+4 ‑A'bhï ‑a ‑yi sɛ nɩɩ, nɩkpɛ ‑kä libho nʋʋ, 'pɛnɩ wa 'pɛnɔɔ. ‑Lɛ a 'pɛna 'la, ɛ'ɛ
         ‑bhö 'fʋ a 'nyɛnyɛlu, ‑maa 'ɔ libhoo ɔ nʋä a za, wa kä wa 'kɔ 'pɛnɩ klɩpaa. 5 ‑Maa 'n nɩkpɛ 'nɩ ‑lu a ‑lu ‑bhlʋ a bhë nʋ ‑kë, Lagɔ ‑ɔ zlɔmanɩɛ 'nyinylolinʋnyɔ
         'mö, ɔ ‑kɔɔ dlɩ a 'yize 'tɛɛnɩ, 'ɔ sɛ ɔ 'tɛɛnɔɔɔ da'a dlɩ a za, Lagɔ, 'mözlɔnɩnyɔ
         'mö ɔ libhoo 'wʋ. 6 Nɩkpɛ a ‑mɔ 'nɩɛ ‑lu a ‑lu ‑bhlʋ a'bhë nʋ, 'n Lagɔ libhoo 'mözlɔnɩnyɔ 'mö 'wʋʋ,
         ɔ dɛ, sɛ'ɛ Daviidɩ gbä a‑a nɩɩ:7 Nɩkpaa ‑wanyɩɩ 'zoku a gbʋ Lagɔ 'tatinɩɛ 'yi, 'n ‑wanyɩ 'nyinylolii ɔ 'titliɛ 'wʋʋ, 'wa ‑jɔlʋ!8 Nɩkpɛɛ ‑ɔnyɩɩ nyinylolii Lagɔ 'nɩ yɩlɩɛ 'klʋ 'lɩlɩlɩɩ, 'ɔ ‑jɔlʋ!+9 ‑Jɔlʋ 'la a wɛlɩɩ, Zwiiföwaa, wa 'yize a ‑li bhä ‑a, ‑maa ‑waaa Zwiiföwa glɩnɩɩ,
         wa ‑li yɩ'ɩɛ bhä glɩnɩmö ‑a? Sɛ'ɛ n gbä'ɛ ‑sɩkaa nɩɩ, Ablaamö, Lagɔ 'a bhïlawɛlɩɩ
         dlɩ ɔ 'tɛɛniiɛ, mɩɩ kää 'nglɩ 'n Lagɔ yoo 'mözlɔnɩnyɔ 'mö 'wʋ 'libhï. 10 ‑Maa 'tɛnyɩ ‑mɛ 'mö Lagɔ 'libho bhä 'mözlɔnɩnyɔ 'mö 'wʋ 'nɩ? Ɔ yɛ 'wʋ 'doo 'wë
         ma bhä 'nɩɩ, ‑maa ɔ'ɔɔ ‑bhlɛ 'wʋ 'doo 'wë ma bhä ‑a? Ɔ'ɔɔ ‑bhlɛ 'wʋ 'doo a'bhë
         'lɩlɩlɩ 'n Lagɔ yiɛ nɩɩ, 'mö ɔ zlɔnɩɛ nʋ. 11 Lagɔ nʋä sa'aa, ‑lɛ yɛ 'mö gwälɛ 'wë 'n Ablaamö yia'aa bhäla 'wʋ 'doo. 'Wʋdɩɩdɛ
         'la, yɩbhlɩnɩdɛ a ‑mämaa a‑a. Sɛ'ɛ ɛ sɛ a‑a zɛmö nɩɩ, Ablaamö, 'ɔ sɛ ɔ 'tɛɛnɩɛ
         Lagɔ dlɩ a za, 'mö ɔ zlɔnɩɛ Lagɔ a 'yila 'klʋ a dɔ'wʋ. ‑Sɩbhä a za, nɩkpaa ‑waaa
         'wʋ dɩ‑ɩ, ‑wa 'tɛɛnɩɛ Lagɔ dlɩɩ, wa 'wuë, Ablaamö mɔɔ glɩnɩɛ wa dɩba. Zaa, sɛɛ Ablaamö
         zlɔmanɩɛ 'mö Lagɔ a 'yila 'klʋ a dɔ'wʋʋ, ‑sɩbhä wa zlɔmanɩmöä 'mö. 12 ‑Wa dɩ‑ɩɛ 'wʋʋ wabhlɩ, Ablaamö, wa dɩba ɔ glɩnɩmöä. Miɛ abhlɩ, ‑maa ‑tiamö a dɔ'wʋ,
         ɛ'ɛ ‑bhö Zwiiföwaa a 'yize muë. ‑Maa ‑aa gla'mö a ‑nʋa ‑waaa 'wa 'wʋdɩɩdɛ dlɩ
         'tɛɛnɩ, ‑wa ‑gänɩɛ ‑aa dɩba Ablaamö 'a gbäpöö, miɛ nɩɩ, 'ɔ sɛ ɔ'ɔ a‑a 'wʋ dɩ‑ɩ
         a'bhë ‑kë 'n ɔ 'tɛɛnɩ a‑a Lagɔ dlɩɩ, ‑wa 'tɛɛnɩmɔɔ ‑sɩbhä dlɩɩ, wa 'yize, mʋa glɩnɩɛ
         ‑tiamö Ablaamö a 'yuë.Lagɔ ‑kä nɩkpɛ wɛlɩ 'yukwli 'mö zʋʋ 'yli yɩ 'wlʋnɩɛ klɩpaa13 Lagɔ, sɛ'ɛ ɔ 'nyɛ a‑a Ablaamö 'dɩ nɩɩ, ɔ'bhë ɔ yi gbä, Ablaamö a 'yuë a 'yuë, wa yi 'ylɩ ‑bhlʋ 'mö dʋdʋkpätaa
         'wuë ‑kälɩ. Wɛlɩ 'la, sɛɛ Ablaamö 'zʋä Moyizɩ 'a Gböö 'klʋkpamö a za, nza ɔ
         'nɔnyɩɛ 'nyɛ, ‑maa 'ɔ sɛ ɔ 'tɛɛnɩɛ Lagɔ dlɩ 'n ɔ yiɛ ‑sɩbhä a za 'mö zlɔmanɩ a za,
         nza ɔ 'nyɔnyɩɛ. 14 Wɛlɩɩ Lagɔ 'zʋa a‑a Ablaamö 'yukwli 'möö, ɛ ‑kä a ‑wa zʋä 'ɔ gböö 'klʋkpamö
         a 'yize a ‑lii, Lagɔ a dlɩtɛɛnɩtɛnɛ 'naa 'kä a dɛsɛ ‑kä, wɛlɩ 'la 'naa kä a ‑lu
         'yli 'mö ‑kä.15 'Lɩlɩlɩ a dɔ'wʋ 'n Lagɔ 'a Gböö 'nɩ a ‑bhölɩ, yɩ 'klʋkpamösɛsʋ 'naa 'kä a ‑bhölɩ.
         Zaa, Lagɔ 'a Gböö, Lagɔ 'a klɛɛ a 'yize 'mö yɩ jlinɩnyɩɛ 'wʋ.16 Nza n gbää nɩɩ, 'saa Lagɔ gbä a‑a ɔ 'kä Ablaamö a 'yuë a 'yuë 'nyɛɛ, nɩkpaa
         'wuë ‑wa 'tɛɛnɩɛ Lagɔ dlɩ cuu, wa ‑luä. 'Fʋ a 'nyɛnyɛlu wʋ glɩnɩɛ. ‑Lɛ a dɔ'wʋ Ablaamö
         a 'yuë a 'yuë 'wuë 'saa Lagɔ gbää ɔ 'kʋä 'nyɛɛ, wa yu ‑tiamö ghlɩ. 'Ɔ yuëa
         ‑wa ‑gänɩɛ Lagɔ 'a Gböö a 'yioo, ɛ'ɛ ‑bhö wa 'yize muë, ‑maa ‑muë'la 'wuë ‑wa
         'tɛɛnɩ Ablaamö a sɛ Lagɔ dlɩ cuu, wa yu ghlɩmö. Nza n gbä a‑a nɩɩ, ‑abhʋaa 'tɛɛnɩɛ
         Lagɔ dlɩɩ, ‑aa dɩba Ablaamö glɩnɩɛ. 17 Sɛ'ɛ yɩ cɛlɩɛ ɔ dɛ ‑mä Lagɔbɔgʋʋ 'mö nɩɩ, Lagɔ lɛ naa: Ngäya a ‑bɛ a dɩba n 'zʋamöä 'wʋ.+ ‑A 'wuë, Ablaamö a yuë ‑a glɩnɩɛ ‑mä Lagɔ ɔ 'tɛɛnɩɛ dlɩ a 'yila 'klʋ. Lagɔ, mɔɔ
         gälaa 'kuduwaa, mɔɔ sʋä gluu, 'saa 'nɩɛ 'kɔ 'wʋ ‑wʋʋ, mɔɔ lɛmuä 'kɔ 'wʋ. 18 Wɛlɩɩ Lagɔ 'nyɛɛ Ablaamö, 'mö ɔ 'kää dlɩ 'wʋ a za, dɛɛ nɩkpɛ a dlɩ 'naa 'kä'ɛ
         'wʋ 'tɛɛnɩɩ, ‑lɛ 'ɔ dlɩɩ 'tɛɛnɩɛ 'wʋ, ‑sɩbhä a za 'n ɔ yiɛ ngäya 'kɔkɔmlɛ a dɩba
         'zʋ. ‑Sɩbhä Lagɔ 'nyɔ a‑a 'dɩ, nɩɩ: Sa'a ‑sɩbhä ‑na 'yuë a 'yuë 'kää 'wʋ ‑di. +19 ‑Lɛ a 'tɛnyɩ 'mö, Ablaamö kä a 'ylʋbö a gwlɩ ngbï a sɛ, ɔ yɛ gɔ 'wë, ɔ 'lɛnglɛ
         Salaa, ɔ yɛ'ɛ gɔ, zaa, ɔ'ɔa'a 'yughlɩsɛ ‑wʋ. ‑Maa ‑sɩbhä yɩ ‑wʋ 'mö, Ablaamö 'a
         dlɩ'wʋkänɔɔ 'nɩɛ nimï yinɩ. 20-21 Sɛ'ɛ n gbää nɩɩ, Ablaamö, ɔ ‑yi a sɛ nɩɩ, Lagɔ ‑kä bhïlaa, 'ɔ 'saa ɔ bhïlaa
         da'aa, ɔ bhɛnɩ ɔ 'kɩ 'yli 'wälanɩ klɩpaa. Zaa, Lagɔ 'nyɔɔ wɛlɩ 'la, ɔ'ɔɔ gʋgɔ 'lɩlɩlɩ,
         ‑maa dlɩ ɔ 'tɛɛniiɛ, mɩɩ pälɔɔɔ tenyii swɩ yɔwʋ 'n ɔ yiɛ Lagɔ a 'nglɩ 'ghlimanɩ.
         22 Zaa, Ablaamö 'ɔ sɛ ɔ 'tɛɛnɩɛ Lagɔ dlɩ a za, nza Lagɔ 'libhoo 'mözlɔnɩnyɔ 'mö 'wʋ.+23 Wɛlɩ 'la, Ablaamö a 'yize a za yɩ'ɩɛ ‑mä Lagɔbɔgʋʋ 'mö cɛlɩ nɩɩ, Lagɔ kɔ 'mözlɔnɩnyɔ
         'mö 'wʋ 'libhï. 24 ‑Maa ‑abhʋa 'lɛ, ‑abhʋa 'tɛɛnɩɛ Lagɔ ‑ɔ gälaa ‑Alowli Zezwii 'n ɔ yoo glu ‑sɛ dlɩɩ,
         ‑aa za yɩ cɛlɩmöä ‑mä. 25 Zezwii, 'mö Lagɔ 'wlʋä ‑aa 'nyinyloli a za 'mö 'n ɔ yiɛ 'ku. 'Mö ɔ gälaa 'n ɔ
         yoo glu ‑sɛ, nzɩɩ ɔ ‑kanyɩ 'mözlɔnɩwa 'wʋ 'zʋa.

               	Zenɛɛzɩ 17.5.

               	Zenɛɛzɩ 15.5.

               	Zenɛɛzɩ 15.6.

            

         
      

   
      
         5
Zezwii Kliisɩ a za ‑a ‑nyɛ Lagɔ 'sɔ ‑a yɛ wamanɩ51 ‑Sɩbhä a za n gbää nɩɩ, Lagɔ, sɛ ‑a 'tɛɛnɔɔ dlɩ a za, ɔ ‑kanyɩ 'mözlɔnɩwa 'wʋ
         'zʋa 'wë. ‑Alowli Zezwii Kliisɩ a za, ‑a ‑nyɔɔ 'sɔ, ‑a yɛ wamanɩ. 2 Kliisɩ mɔɔ kää 'nglɩ 'n Lagɔ yiɛ ‑a'a dlɩ'wʋkänɔɔ a za ‑aa ngäzɩdlɩ 'pä, 'n ‑aa
         dilaa ‑nyɔlʋä ‑mä ngäzɩdlɩ 'la 'mö. ‑Yɩ kää 'nglɩ 'n 'mäna lɩbhanyɩɛ miɛ nɩɩ,
         ‑aa dilaa 'tɛɛ 'wʋ nɩɩ, 'ylɩ ‑bhlʋ 'mö, ‑a yi Lagɔ 'a 'ghïlinɔɔ 'ylɩmö. 3 ‑A yi 'zwɩ 'kädɛ a'bhë zi ‑kë, 'mäna lɩbhanyɩ 'yize. Ɛ'ɛ ‑bhö nyɩasɛ, ‑maa zwɩ
         'la mɛɛ 'kää 'nglɩ ‑kä, ‑aa dila 'kä nyɔnʋ ‑mä dlɩ'wʋkänɔɔ 'mö. 4 ‑Mä dlɩ a nyɔlanylʋ 'mö, ‑mä Lagɔ a dlɩ'wʋkänɔ 'yɩnoo 'ylɩmö. Sɛ ‑a kää Lagɔ
         dlɩ 'wʋ ‑kä 'ylɩmö yoo, dlɩ'wʋtɛɛnɔ ‑a ghlɩɛ. 5 Dlɩ'wʋtɛɛnɔɔ 'nɩ nʋ ‑zɩ nɩkpɛ ylʋ. Ɛ'ɛ ‑bhö nyɩasɛ, ‑maa 'Wugɔmʋʋ 'Wlɩlɩ Lagɔ zʋʋnyɩɛ ‑gömöö, mɔɔ zʋä ‑mä ‑aa dilaa zɛmö Lagɔ 'a ‑wawʋʋ.6 Sɛ'ɛ n gbää nɩɩ, dɛ ‑aaa 'zʋsɛ ‑kä, Lagɔ, 'n 'ɔ 'tɛnyɩ a ‑tɛnyɩɩ yiɛ ghlɛ, 'n Kliisɩ
         yiɛ ‑abhʋa 'nyinyolinʋwaa a 'wlumö 'ku. 7 'Lɩlɩlɩ a dɔ'wʋ, nɩkpɛ yi 'mö zlɔnɩ ‑kë, wa 'kä 'wʋ nglu wa 'kä ɔ 'wlumö 'ku
         a dɔ'wʋ, 'mö yɩ 'tɛɛ. ‑Kamä, nɩkpɛ a ‑mɔɔ nʋä ‑li a ‑li a 'wlumö, nɩkpɛ ‑mɔmɔɔ
         bhɛnɩ ɔ 'kä ‑mä dlɩ 'zʋ ɔ 'kä 'ku. 8 ‑Maa Kliisɩ ɔbhlɩ, ‑mä ‑a'a 'nyinylolii 'mö, ‑a ‑wʋ a ‑bhlɛ ‑mä, 'n ɔ yiɛ ‑aa 'wlumö
         'ku. Sɛɛ Lagɔ ‑wanyɩɛ tenyii, sa'a ‑sɩbhä ɔ tulanɩnyɩɛ ‑sɩbhä 'ylimö. 9 Zezwii Kliisɩ, 'ɔ sɛ ɔ 'kuä da'a 'n 'ɔ dluu yiɛ ‑aa 'wlumö kwlii, ‑sɩbhä ma‑a kää
         'nglɩ a‑a yiɛ 'mö zlɔmanɩ Lagɔ a 'yila 'klʋ a dɔ'wʋ. ‑Sɩbhä a za, ‑a ‑yi sɛ nɩɩ,
         sɛ yɩ 'nɩa'a 'mö ‑wʋ ‑kë, Lagɔ 'a ‑zijle 'kädaa, Zezwii a za, ‑a yea ngli 'pʋ.
         10 Sɛ'ɛ n gbää nɩɩ, dɛ ‑a glɩnɩ a‑a ‑bhlɛ Lagɔ a ‑gblɩwaa, Lagɔ 'a Yuu ‑bhlʋ ‑kpɔ,
         'ɔ 'kwiea a 'nglɩ 'mö, ‑a ‑nyɛ Lagɔ 'sɔ a‑a yiɛ wamanɩ. ‑Maa Zezwii Kliisɩ 'a sɛ
         ɔ 'kuä da'a ‑aa 'wlumöö, ‑sɩbhä ‑kä zɩ'ɛ 'nglɩ ‑kä, a‑a ‑nyɛ Lagɔ ‑kä ‑wanɩɩ,
         sɛɛ Lagɔ ‑sɔɔɔ glu 'n ɔ ‑bhölɩa'aa 'kwädlɩnɩɩ, ‑sɩbhä yi'ɛ 'nglɩ ‑kä ‑a yi 'pʋ.
         11 ‑Abhʋaa ‑nyɛ Lagɔ wamanɩɛ sa'a ‑Alowli Zezwii Kliisɩ a za‑a, Zezwii mɔɔ kä'ɛɛ 'nglɩ
         n ‑a tɛkpɔnɩɛ Lagɔ 'mö, wamanɔ 'la a za.Adaa ‑nyɛ Kliisɩ 'sɔ a wɛlɩɩ12 Nɩkpɛ ‑bhlʋ ‑kpöö, Adaa, mɔɔ ‑lɛmöä mä'ä 'pɩwʋ 'nyinylolinʋnwɛ. 'Nyinylolinʋnwɛ
         'la, mɛɛ ‑lɛmö'ɛɛ ɛbhlɩ 'kwie. Ɛ za nɩkpaa 'wuë kuä. Ɛ'ɛ ‑bhö nyɩasɛ, ‑maa wa
         'wuë 'nyinyloli wa nʋä. 13 'Tɛnyɩ 'mö Lagɔ 'nɩ a ‑bhlɛ 'ɔ Gböö Moyizɩ yowʋ 'nyɛɛ, 'nyinyloli a gbʋ 'nɩ a nɩkpa
         ‑gömö ‑wʋ. 14 ‑Maa ‑sɩbhä yɩ ‑wʋ 'mö, tɛɛnɩ Adaa 'a 'tɛnyɩɩ 'wʋ ‑këë ‑n 'kä Moyizɩ 'a 'tɛnyɩɩ 'wʋ ghlɛ, kwiea ma‑a 'kämanɩ a‑a
         nɩkpa ‑gömö. Nɩkpa a ‑muë 'nɩ a‑a Adaa a'bhë a saa 'klʋkpamö ‑sɛmö, 'kwie 'kämanɩmuë
         a ‑gömö. Adaa, Zezwii ‑ɔ 'kä a‑a yii, ɔ ‑dɩdlana ɔ glɩnɩɛ.15 Adaa 'a 'nyinylolii, yɩ ‑nyɛ Lagɔ 'a 'fʋ a 'nyɛnyɛluu 'sɔ, yɩ'ɩɛ ‑bhëgabhëganɩ.
         ‑Tiamö, nɩkpɛ ‑bhlʋ ‑kpɔ Adaa, 'ɔ 'klʋkpamösɛsʋʋ mʋʋ ‑lɛmöä nɩkpa 'wuë 'kwie
         'wʋ. ‑Maa nɩkpɛ ‑bhlʋ ‑kpɔ Zezwii Kliisɩ, sɛɛ Lagɔ pää ɔ za nɩkpa 'wuë a ngäzɩ dlɩɩ, ‑sɩbhä 'nɩɛ yɛkanɩyi ‑kä. 16 Sɛ'ɛ n gbää nɩɩ, Adaa, 'ɔ ‑lizokuu ɔ nʋä, ɔ 'yize 'mö yɩ 'nɩɛ gbʋ ghïla. ‑Maa
         mɩɩ kää 'nglɩ 'n 'nyinylolii yiɛ mä'ä 'pɩwʋ zumanɩ tenyii, 'n nɩkpaa 'wuë käa'aa
         yɩ za gbʋ ‑gömö Lagɔ a 'yila 'klʋ a dɔ'wʋ. ‑Maa Zezwii Kliisɩ, ɔ 'yize a za, Lagɔ
         yi 'wa 'nyinylolii 'kɔkɔmlɛ 'la a gbʋʋ 'yi 'tatinɩ ɔ yuëë 'mözlɔnɩwa 'mö 'wʋ 'libhï.
         17 Nɩkpɛ ‑bhlʋ a 'nyinylolii a za 'kwie ‑wʋä nɩkpa 'wuë ‑gömö. Mɛ 'kä zi'e nɩkpaa
         'kɔkɔmlɛ ‑wanyɩɩ dɛ Lagɔ 'pää ngäzɩdlɩ tenyii, 'n ɔ yuëë 'mözlɔnɩwa 'wʋ 'zʋa
         ‑mä Zezwii Kliisɩ ‑bhlʋ ‑kpɔ 'möö, mʋa 'naa 'kä bhä 'pɩwʋ mää 'na 'kää 'yli
         bhɩɛ ghlɩ ‑a?18 Zaa, ‑sɩbhä ‑a 'yɩɛ da'a 'ylɩmö nɩɩ, nɩkpɛ ‑bhlʋ, 'ɔ 'nyinylolii, mɩɩ ‑kää 'nglɩ
         'n Lagɔ yiɛ nɩkpa 'wuë gbʋ köbha. Sɛ ‑bhʋlʋ ‑kpɔ 'la, 'saa zlɔnɩɛ 'mö Lagɔ a 'yila
         'klʋ a dɔ'wʋʋ, nɩkpɛ ‑bhlʋ, Zezwii Kliisɩ, ‑ɔ nwiɛ a za, Lagɔ libhïä nɩkpa 'wuë
         'mözlɔnɩwa 'mö 'wʋ 'n wa ghlɩɛ ‑tiamö a ‑bhölɩbhölɛ. 19 Nɩkpɛ ‑bhlʋ ‑kpöö, 'ɔ 'klʋkpamösɛsʋʋ, mʋʋ kää 'nglɩ 'n nɩkpa 'wuë zʋä 'nyinylolinʋwa.
         Sɛ ‑bhʋlʋ ‑kpɔ 'la, ‑sɩbhä nɩkpɛ ‑bhlʋ a 'klʋkpamözʋzwɛ, ɛ kä'ɛ 'nglɩ 'n nɩkpa
         'wuë zlɔmanɩɛ 'mö Lagɔ a 'yila 'klʋ. 20 Miɛ da'a, ‑maa Lagɔ, 'ɔ Gböö yiɛ, sɛɛ 'nyinylolii ‑zuä tenyii 'n ‑sɩbhä yiɛ 'ylɩmö
         'yoo. ‑Maa dɛɛ 'nyinylolii zumanɩɛ tenyii 'n yɩ yiɛ 'nyli 'mluu, Lagɔ 'a ngäzɩdlɩpäpʋʋ,
         ‑lɛ wʋ zumanɩɛ tenyii tenyii 'n wʋ yiɛ 'wlu 'plɩ. 21 Zaa, sɛɛ 'nyinylolii a 'mötɛɛnɔɔ 'kämanɩ a‑a 'pɩwʋ ‑gömöö, 'n wʋ yi a‑a kwiea
         ‑lɛmöö, ‑sɩbhä Lagɔ 'a ngäzɩdlɩpäpʋʋ 'kämanɩɛ 'pɩwʋ ‑gömö 'n wʋ 'zʋanyɩɛ nɩkpa
         a ‑muë zlɔnɩ 'mö 'wʋ, nzɩɩ 'pɩwʋ mää 'naa 'kää 'yli bhɩɛ, ‑a 'kä ‑mä ghlɩ.
         ‑Li 'la 'wuë, ‑Alowli Zezwii Kliisɩ a bɔɔmö a za Lagɔ nyɩanyiɛ.

Lagɔ 'a ngäzɩdlɩkäkʋʋ nɩkpaa wʋ sɛɛ 'nyinyloli 'mö61 Yɩ 'wuë a dɔ'wʋ, sɛ'ɛ yɩ sɛ bhä zɛmö nɩɩ, a‑a nɩ nʋa'a 'nyinyloli 'yize, nzɩɩ Lagɔ
         'a ngäzɩdlɩkäkʋʋ 'käa tenyii zumanɩ ‑a? 2 N'nn, ɛ'ɛ ‑bhö sa'a ma 'lɩlɩlɩ. ‑Maa 'nyinylolii a nʋnʋ dɔ'wʋ ‑a 'kä ‑bhɩɛ ‑gäzɩ,
         zaa ‑aaa'a ‑kä ‑a 'kä yɩ libho ‑kä. 3-4 A ‑yi sɛ nɩɩ, ‑a 'wuë, sɛ wa wɔlʋnyɩɛ 'wlu a‑a yiɛ Zezwii Kliisɩ a ‑nʋä 'zʋ, ‑a 'kɔ 'kwädlɩ 'wʋ ‑glɛɛ, sɛ'ɛ ‑sɩbhä sɛɛ zɛmö nɩɩ, ‑zlɩ Zezwii 'kunɩɛ
         ‑lɛ su 'klʋ 'n wa yoo zizaa, ‑a'a bhla'mö a ‑wʋwʋsɛzokwëa, ma‑a 'kumöä 'gämö
         'n a yiɛ 'zizoomö. ‑Maa Kliisɩ a dɩba Lagɔ, 'ɔ 'ghïlinɔ 'kɔdʋʋ 'mö, sɛ ɔ gälɔɔ
         'n ɔ yoo glu ‑sɛɛ, sɛ ‑bhʋlʋ ‑kpɔ 'la ‑sɩbhä ɔ nyɩanyɩɛ zɩkpalele ‑a 'kä nɩkpalili
         a sɛ nɛmö.5 Zaa, ‑a ‑nyɔɔ 'sɔ, a‑a ‑kä 'gämö 'kunɩɩ, ‑a ‑nyɔɔ 'sɔ, ‑a yi'ɛ 'gämö glu 'wlʋnɩ.
         6 Nza n gbää nɩɩ, dɛɛ ‑aaa a ‑bhlɛ Zezwii 'wʋ ‑glɛɛ, ‑lɛ a 'saa ‑a glɩnɩ a‑a 'wuë,
         ‑zlɩ Zezwii 'kunɩɛ ‑lɛ su 'klʋʋ, ɔ ‑nyɩɩ 'sɔ, 'n wa yiɛ 'gämö 'kunɩ, ‑lɛ a dɔ'wʋ,
         ‑a'a ‑wʋwʋsɛzokwëa 'wuë ma‑a bhɩɛɛ da'a 'yli, nzɩɩ ‑a tɩa'a 'nyinyloli a göwa glɩnɩ.
         7 ‑Ɔ yɛɛ 'kuu, 'nyinyloli 'nɔa'a ‑gömö 'kämanɩ. 8 Sɛ'ɛ n gbää nɩɩ, ‑a ‑nyɛ Kliisɩ 'sɔ, a‑a ‑yiɛ 'gämö 'kunɩ zaa, ‑a kɩ dlɩ 'wʋ nɩɩ,
         ‑a ‑nyɔɔ 'sɔ, ‑a yi 'gämö ‑bhölɩnɩ. 9 ‑A 'wuë, ‑a ‑yi sɛ nɩɩ, Zezwii, ɔ 'kuä, Lagɔ ‑sɔɔ glu 'wëë, ɔ 'naa 'käa'a 'wʋ
         'sɔ 'kwädlɩkwädlɩnɩ 'kunɩ, 'kwie 'nɔa'a ‑gömö bhɛnɩ 'lɩlɩlɩ. 10 Zezwii Kliisɩ 'kuä da'aa, 'nyinyloli a za ɔ 'kuä. ‑Sɩkaa a dɔ'wʋ, Lagɔ a 'yize a
         za ɔ ‑bhölɩa'aa cuu. 11 Zaa, a nɩ kɩ dlɩ 'wʋ nɩɩ, 'a sɛ a ‑glɛɛ Zezwii Kliisɩ 'wʋ a za, 'nyinylolii a nʋnʋ
         dɔ'wʋ, ‑gäzɩ a sɛ a ‑wʋä, Lagɔ a 'yize a za a ‑bhölɩa'aa.12 'A kpökpaa, 'ylibhɩɛla a glɩnɩɛ zaa, a nɩ tɩ 'wʋ nglu, 'nyinyloli nɩ ta ‑gömö 'kämanɩ,
         ‑li a 'tʋzokwëa 'a kpökpaa yɩbhää, a nɩ ti nʋ. 13 'A nɩ tɩ 'a kpökpaa yɔwʋ a nɩma 'wʋ 'libhï, a nɩ ti ‑li a kii 'wuë ‑yɩɩɛ 'mö zlɔnɩ
         'mö nʋnɩ. ‑Maa a 'nyɛ anyɩ Lagɔ yowʋ, abhʋa 'ku a‑a 'wë, abhʋa ‑bhölɩ a‑a ‑sɩkaa,
         a 'nyɛ 'a kpökpaa yɔwʋ a nɩmaa Lagɔ yowʋ, ɔ 'kɩ 'wʋ 'libhï nzɩɩ a 'kä ‑lii ‑yɩ
         zlɔnɩɛ 'mö nʋ. 14 Nza n nʋä nɩɩ, 'nyinyloli 'nɩa'a bhɛnɩ yɩ 'kanyɩ ‑gömö 'kämanɩ, ɛ'ɛ ‑bhö nyɩasɛ,
         ‑maa gböö mɩɩ 'nanyɩa'a ‑sɩkaa ‑su, ‑maa Lagɔ 'a ngäzɩdlɩkäkʋʋ mʋʋ ‑soanyɩɛ.‑Aaa'a ‑sɩkaa 'nyinyloli a göwa glɩnɩ15 Zaa, n ‑kä sa'a nʋʋ, sɛ'ɛ yɩ sɛ bhä zɛmö nɩɩ, Lagɔ 'a Gböö mɩɩ ‑nɩnyɩa'a ‑su,
         ‑maa 'ɔ ngäzɩdlɩkäkʋʋ mʋʋ ‑sunyɩɛ zaa, ‑a nɩ nʋa'a 'nyinyloli 'yize, sa'a yɩ sɛ
         bhä zɛmö ‑a? N'nn, ɛ'ɛ ‑bhö sa'a ma 'lɩlɩlɩ. 16 A'bhï a ‑yi sɛ nɩɩ, ‑n ‑kä nɩkpɛ a gïyi glɩnɩɩ, ‑lɛ a nɩkpɛ 'la, ‑n kä ‑n 'kɔ
         'klʋkpamö zʋ klɩpaa. Zaa, 'nyinylolinʋnwɛɛ ‑nyɛ Lagɔ a 'klʋkpamözʋzwɛɛ 'sɔ, yɩ gla'mö,
         ‑n kä ‑n 'kä ‑bhlʋ ‑lɛ ‑sɛ. 'Nyinylolinʋnwɛɛ, mö ‑n ‑kä ‑lɛ ‑sɛɛ, yli ‑n 'kää
         bhɩɛ, Lagɔ a 'klʋkpamözʋzwɛɛ, mö ‑n ‑kä ‑lɛ ‑sɛɛ, ɔ 'yila 'klʋ a dɔ'wʋ ‑n yi 'mö
         zlɔmanɩ. 17 ‑Sɩbhä a za, n bhälɩ a za Lagɔ tenyii, ɛ'ɛ ‑bhö nyɩasɛ, ‑maa abhʋaa glɩnɩ a‑a bhla'mö
         'nyinylolii a göwaa, ‑sɩkaa a dɔ'wʋ, Lagɔ 'a ‑tiamö a wɛlɩɩ wa 'nyanyɩɛ, a yɛ 'a
         dila 'wuë zɛmö yɩ 'klʋkpamözʋzwɛɛ ‑lɛ ‑sɛ. 18 'Nyinyloli a 'mötɛɛnɔɔ, wʋ 'nanyɩa'a ‑gömö bhɛnɩ, ‑maa Lagɔ a göwa a glɩnɩa'aa
         ‑sɩkaa, 'saa zlɔnɩɛ 'möö, a 'kʋ nʋ. 19 N ‑kaanyɩ göwa 'wʋ pälɩɩ, nɩkpɛsɛ n bhïlaa, nzɩɩ a 'kɩa sasɛ 'mö 'nʋ. Sɛ'ɛ n gbää
         nɩɩ, bhla'mö a dɔ'wʋ, sɛɛ gïyi ‑wʋ'ɛ ɔ 'bhidɩba 'ylii, ‑sɩbhä a libhïä 'a kpökpaa
         yɔwʋ a nɩma 'wuë 'wʋ, 'n a nʋä ‑lizoku a kii 'wuë. ‑Sɩbhä a za a yɛ Lagɔ a 'klʋkpamösɛwa
         a 'yize 'zʋ. ‑Sɩkaa a dɔ'wʋ, a nɩ ‑wʋ göwa a sɛ Lagɔ 'yli, 'saa zlɔnɩɛ 'mö 'kanyɩ
         ‑su 'tɩɩ, 'a ‑wʋwʋsaa 'wuë 'kä Lagɔsɛ ‑wʋ.20 Dɛ a glɩnɩ a‑a ‑bhlɛ 'nyinylolii a göwaa, 'saa zlɔnɩɛ 'mö a nʋnʋ dɔ'wʋ, a gbʋ 'nɩɛ
         a ‑mä ‑wʋ. 21 ‑Lɛ a 'tɛnyɩ 'la, 'saa a ghlɩnɛɛ bhä 'mö 'nɩ? ‑Lii 'wuë, a nʋnɩɛ ‑mä, 'zʋ 'wʋ
         yɩ bhëanyɩa'a ‑sɩkaa. Ɛ'ɛ ‑bhö nyɩasɛ, ‑maa yɩ nʋnʋwaa, 'wa 'wlusɛnɩdaa ma‑a nɩɩ,
         'yli wa bhɩɛɛ. 22 ‑Maa ‑sɩkaa a dɔ'wʋ, a yɛ 'bhidɩbalolo ghlɩ, 'nyinyloli a libho a'aa'a nʋ, ‑maa Lagɔ
         a'bhë, ɔ 'yize mɔɔ glɩnɩɛ a 'bhidɩba cuu, mɔɔ ‑soanyɩɛ, mɩɩ kää 'nglɩ, 'a ‑wʋwʋsaa
         'wuë, 'n ‑sɩbhä ‑wʋa'aa Lagɔsɛ. Yɩ 'wuë a 'wlusɛnɩdaa ma‑a nɩɩ, 'pɩwʋ mää 'naa
         'kää 'yli bhɩɛ, ‑mä a 'kää ghlɩ. 23 Sɛ'ɛ n gbää nɩɩ, nɩkpɛ ‑kä 'nyinyloli a libho ‑kää, 'ɔ 'pɛnaa ɔ ghlɩɛ, ma‑a nɩɩ
         'yli ɔ 'kää bhɩɛ 'lɩlɩlɩ. ‑Maa Lagɔ 'a 'fʋ a 'nyɛnyɛlu ɔ nyɛɛ nɩkpaa ‑Alowli Zezwii Kliisɩ a 'nglɩ 'möö, mʋʋ glɩnɩɛ 'pɩwʋ mää 'naa 'kää 'yli bhɩɛ.

Gböö mɩɩ 'nanyɩa'a ‑sɩkaa ‑gömö 'kämanɩ71 ‑Atʋayuënyɩ, Gböö, a ‑yii 'kɩ zaa, a ‑yi sɛ nɩɩ, nɩkpɛ a ‑mɔɔ ‑bhölɩɛ ‑bhlɛ, ɔ
         'yize 'mö yɩ bhɛnɩɛ ‑gömö, ‑maa ɔ ‑käa'a 'ku 'wëë, yɩ 'nɔa'a ‑gömö bhɛnɩ 'lɩlɩlɩ.
         2 Sɛ ‑bhʋlʋ ‑kpɔ 'la, ‑sɩbhä Gböö gwanɩɛ 'nglɔ ɔ 'luwli yɔwʋ 'n ɔ ‑kä ‑bhlɛ ‑bhölɩɩ.
         ‑Maa 'n 'luwlii mɔɔ ‑käa'a 'kuu, Gböö 'nɩa'a dɛsɛ ‑kä ɔ dɔ'wʋ. 3 Zaa, ɔ 'luwli ‑kä ‑bhlɛ ‑bhölɩ 'n ɔ ‑kä käböghlɩ möö, 'nyinyloli ɔ yɛɛ da'a
         nʋ. ‑Maa 'n ɔ 'luwli mɔɔ ‑käa'a 'kuu, ‑lɛ a 'tɛnyɩ 'la 'mö, Gböö mɩɩ 'nɔa'a ‑gömö
         'kämanɩ. Zaa, ɔ ‑kä käböghlɩ möö, ɛ'ɛ ‑bhö 'nyinyloli. 4 ‑Atʋayuënyɩ, ‑sɩbhä a ‑nɩɩ ‑wʋmöä. Zezwii Kliisɩ ‑ɔ 'kunɩɛ ‑lɛ su 'klʋʋ, 'mö a ‑glɛɛ 'wʋ zaa, gbö 'la a dɔ'wʋ, a'bhï a yɛ 'ku a
         yɛ ‑lowlilolo ghlɩ. Zezwii Kliisɩ Lagɔ gälaa 'n ɔ yoo glu ‑sɛɛ, mɔɔ glɩnɩa'aa a ‑lowli.
         Mɩɩ kää 'nglɩ, 'saa ‑bhöä Lagɔ 'mäna 'wʋʋ, a‑a nwiɛ.5 ‑A'bhï, dɛɛ ‑a 'zʋnɩ a‑a sɛ ‑a ‑kä 'yɩbhää, ‑lɛ a 'tɛnyɩ 'la 'mö, ‑li a 'tʋzokwëa
         ‑a ‑wʋä ‑mä ‑aa dila zɛmöö, ma‑a ‑känɩnyɩ a‑a tenyii 'wlumö. Gböö, mɩɩ vʋvlanɩnyɩ
         a‑a, ‑lizokuu ‑yɩ 'kää 'nglɩ ‑kä, a‑a 'kää 'yli bhɩɛɛ, a‑a nwi a‑a. 6 ‑Maa ‑sɩkaa, yɩ dɔ'wʋ ‑a yɛ 'ku zaa, yɩ ‑nɩnyɩa'a ‑gömö bhɛnɩ 'lɩlɩlɩ. ‑Maa Lagɔ
         'a 'Wugɔmʋʋ a'bhë mɔɔ ‑wʋnyɩa'aa ‑gömö, mɔɔ 'zʋanyɩɛ nɩkpalili 'wʋ, mɔɔ kää 'nglɩ,
         a‑a ‑wʋa'aa Lagɔ 'yli. ‑Maa Gböö mɩɩ ‑nɩnyɩa'a gasɛ 'wlumö ‑känɩ.Gböö ‑nyɛ 'nyinylolii 'sɔ a wɛlɩɩ7 Zaa, n ‑kä sa'a nʋʋ, sɛ'ɛ yɩ sɛ bhä zɛmö nɩɩ, Gböö, 'nyinyloli yɩ glɩnɩɛ, ‑sɩbhä
         yɩ sɛ bhä zɛmö ‑a? N'nn, ɛ'ɛ ‑bhö sa'a ma 'lɩlɩlɩ. ‑Maa sɛ'ɛ n gbää nɩɩ, Gböö,
         mɩɩ ‑dɩɩɛ 'yila, 'saa glɩnɩɛ 'nyinylolii, 'n n yɩbhlɩniɛ. 'N Gböö ‑nɩɩ a 'dɩ 'nyɛ
         nɩɩ: ‑Na 'lilɛ a ‑li a 'tʋ nɩ ‑tɩmö 'zokwësɛ 'lɩbhää,+ n 'naa 'kä a sɛ yɩbhlɩmanɩ nɩɩ, ‑lɛ a tʋ 'la, wʋ su ‑mä na dlɩ zɛmö. 8 Sa'a ‑sɩbhä Gböö 'nyɛɛ 'nyinylolii 'tɛnyɩ, 'n ‑li a kii 'wuë a 'tʋzokwëa ‑yiiɛ
         dlɩ zɛmö yi. Nza n gbää nɩɩ, Gböö 'nɩ ‑bhölɩɩ, 'nyinyloli 'nɩɛ ‑bhölɩ. 9 Bhla'mö a dɔ'wʋ, sɛɛ Gböö gbää n nɩ 'zʋʋ, n'n a ‑sɩbhä ‑yi. ‑Bhölɩ n ‑bhölɩ
         a‑a cuu. ‑Maa dɛ n yɩbhlɩnɩa'aa Gböö, ‑lɛ 'nyinyloli a tʋ zumanɩɛ ‑mä na dlɩ zɛmö.
         10 'N n yiɛ sɛ yɩbhlɩmanɩ nɩɩ, Lagɔ a 'yila 'klʋ a dɔ'wʋ, n yɛ 'ku. Gböö ‑yɩ ‑kaa a‑a
         'lɩlɩlɩ a dɔ'wʋ ‑tiamö a ‑bhölɩbhölɛ 'nyɛɛ, sa'a yɩ 'zʋa'aa na dɛ 'kwie. 11 Sɛ'ɛ n gbää nɩɩ, ‑mä Gböö 'mö, ‑mä 'nyinylolii ghlɛnɩɛ 'n yɩ ‑yiiɛ dula, 'n
         n yiɛ 'kwie ghlɩ.12 Zaa, Gböö, Lagɔsɛ yɩ ‑wʋä, Lagɔ 'mö yɩ 'bhöönɩɛ 'mö, 'mö yɩ zlɔnɩɛ, nɛnɩ yɩ
         nɛnɩɛ. 13 Gböö, ‑yɩ glɩnɩɛ sa'a ‑li a ‑lii, mɩɩ ‑lɛnɩɩ bhä 'kwie 'wʋ ‑a? N'nn, ɛ'ɛ ‑bhö
         sa'a ma 'lɩlɩlɩ. ‑Maa 'nyinylolii mɩɩ ghlɛnɩɛ ‑mä Gböö ‑yɩ 'nɛnɩɛ 'mö 'n yɩ ‑yiiɛ
         'kwie 'wʋ ‑lɛnɩ. Nyɩasɛ yɩ'ɩɛ ‑sɩbhä 'wʋ 'plɩ ‑maa, ‑mi Lagɔ gbää nɩkpa nɩ nʋʋ,
         ‑mä yɩ 'mö, sɛɛ 'nyinylolii ‑wʋä 'tɩɩ, ‑sɩbhä 'kä zɩkpa bhli nza yɩ 'plɩɛ ‑sɩbhä
         'wʋ.Nɩkpɛ 'nyinyloli bhɛnɔɔ ‑gömö14 ‑A 'wuë ‑a ‑yi sɛ nɩɩ, Gböö, Lagɔ 'mö ‑mä yɩ 'bhöönɩɛ. ‑Maa ‑amö na a, nɩkpɛsɛ
         n ‑wʋä. Sɛ wa plɩ'ɛ gïyii, ‑sɩbhä n plɩnɩɛ ‑mä 'nyinylolii kä'mö. 15 ‑Sɩbhä a za 'na nʋnʋlii a'bhë, n ‑kɩɩ 'wʋ yɩlɩɩ, n'n‑ä 'saa n nʋä ‑yi. 'Saa n
         yɩbhä a‑a 'lɩlɩlɩ a dɔ'wʋ n 'kä nʋʋ, 'mö n 'nɩɛ nʋ, ‑maa 'saa n'n‑ä 'yɩbhä 'lɩlɩlɩɩ,
         'mö n nʋä. 16 ‑Maa, 'saa n'n‑ä 'yɩbhä 'mö n ‑kä nʋʋ, mɩɩ tulanɩɛ 'ylimö nɩɩ, Gböö, nɛnɩ yɩ
         nɛnɩɛ. 17 Zaa, na'bhë n ‑kä sa'a ‑lizoku nʋʋ, ɛ'ɛ ‑bhö ‑amö, ‑maa 'na ‑wʋwʋsɛzokwëa, 'mö
         'nyinyloli a 'mötɛɛnɔ ghlɛnɩɛ 'mö, 'n wʋ nʋnɩɩɛ ‑lizoku 'la 'mö. 18 ‑Mä 'na nɩkpɛglɩnɩsaa 'mö, 'saa nɛnɩɛ, wʋ'ʋä ‑mä ‑wʋ 'lɩlɩlɩ. Miɛ nɩɩ, 'saa nɛnɩɛɛ,
         wʋ nʋnʋtʋʋ ‑wʋʋ abhlɩ ‑tiamö dlɩ zɛmö, ‑maa n 'kʋa'a nʋ a dɔ'wʋ, n'n‑ä bhɛnɩ. 19 Sɛ'ɛ n gbää nɩɩ, 'saa nɛnɩɛ n yɩbhää n 'kä nʋʋ, mö n 'nɩɛ nʋ, ‑maa ‑lizokuu
         n'n‑ä 'yɩbhää, mö n nʋä. 20 ‑Sɩbhä a za n gbää nɩɩ, 'saa n'n‑ä 'yɩbhä n ‑kʋʋ nʋʋ, nanyɩgäsɛ nanyɩ n'n‑ä
         ‑su, ‑maa 'nyinyloli a 'mötɛɛnɔɔ mʋʋ ‑sunɩɩɛ 'wlumö.21 Zaa, ‑mä 'na zɩkpaa 'mö, 'saa nɛnɩɛ, n ‑kä n 'kʋ nʋ nʋʋ, ‑wʋʋä nɛnɩ 'mö n nʋä.
         'Na sɛ n ‑wʋä ‑sɩbhä ma‑a da'a. 22 'Lɩlɩlɩ a dɔ'wʋ, Lagɔ 'a Gböö nɛnɩɩ dlɩ yɔwʋ, 23 ‑maa n ‑kä ‑mä nanyɩ 'mö 'wʋ yɩlɩɩ, n ‑yi sɛ nɩɩ, 'mötɛɛnɔɔ ‑känɩɩɛ 'wlumö.
         'Mötɛɛnɔ 'la, Lagɔ 'a Gböö ‑yɩ nɛnɩɛɛ, 'mö wʋ ‑nyɛɛ gwɩɛ tʋ, mʋʋ kää 'nglɩ,
         'n n glɩnɩɛ 'nyinyloli a ‑jienyɔ. 24 ‑Aaa‑a! 'Na gbʋʋ, ngäzɩ 'wʋ wʋ ‑bhöä. 'Mötɛɛnɔ 'la, ‑wʋ jlinɩɩɛ ‑mä 'kwie 'möö,
         ‑ɔ ‑ka'mu bhä ngli ‑sɛ 'nɩ? 25 Lagɔ a 'nglɩ nɩ 'ghlimanɩ. ‑Alowli Zezwii Kliisɩ, ɔ 'yize mɔɔ bhɛnɩɛ ɔ ‑kaa ‑mä ‑sɛ.Sɛ'ɛ n gbää nɩɩ, nanyɩgäsɛ, ɛ ‑kä a na 'yize a dɔ'wʋʋ, n yɩbhä a nyɩasɛ n 'kä
         Lagɔ 'a Gböö 'klʋkpamö zʋ, ‑maa 'na nɩkpɛglɩnɩsaa ma‑a kää 'nglɩ, 'n n zʋä 'kwädlɩ
         'nyinylolii a 'mötɛɛnɔɔ 'klʋkpamö.

         8
Lagɔ 'a 'Wugɔmʋʋ mɔɔ nyɛɛ zɩkpalele81 Zaa, ‑sɩkaa a dɔ'wʋ, nɩkpaa 'wuë ‑wa ‑glɛɛ Zezwii Kliisɩ 'wʋʋ, ‑lu a ‑muu 'kää 'nglɩ ‑kä Lagɔ 'kʋä gbʋ köbhaa, wʋ'ʋa'a ‑bhölɩ 'lɩlɩlɩ.
         2 Ɛ'ɛ ‑bhö nyɩasɛ, ‑maa 'Wugɔmʋʋ 'Wlɩlɩ 'a gbaa, ‑a nyɛɛ 'pɩwʋʋ ‑mää Zezwii Kliisɩ
         'möö, a ‑kaa 'nyinyloli ‑nyɛ 'kwie 'sɔ a gbaa ngli ‑sɛ 'wë. 3 Lagɔ 'a Gböö ɔ ‑lɛmöä, yɩ'ɩɛ libho 'la bhɛmanɩ. Ɛ'ɛ ‑bhö nyɩasɩ ‑maa, nɩkpɛ 'nɩɛ
         'mötɛɛnɔ ‑kä ɔ 'kɩ 'klʋkpamö 'zʋ. 'Saa Gböö 'nɩɛ bhɛmanɩɩ, 'mö Lagɔ ‑bhɛɛ, miɛ
         nɩɩ, ɔ'bhë 'ɔ yuu 'mö ɔ tiee. ‑Aa sɛ a nɩkpɛ ɔ 'zooo 'wʋ. 'Mö Lagɔ 'zʋä nɩkpaa
         'wuë 'a 'nyinylolii a gbʋʋ ‑gömö, 'n ɔ yiɛ yɩ za 'ku. Sa'a ‑sɩbhä Lagɔ bhɩaa 'nyinylolii
         a 'mötɛɛnɔɔ 'yli. 4 Mɩɩ kää 'nglɩ sɛɛ Lagɔ 'a Gböö yɩbhää nɩɩ ‑a nɩ nɛmöö, a‑a bhɛnɩa'aa ‑a 'kä
         ‑sɩbhä nɛmö. Ɛ'ɛ ‑bhö nyɩasɛ, ‑maa ‑sɩkaa a dɔ'wʋ, ‑anyɩgäsɛ ‑a'a nɩkpɛglɩnɩsaa,
         ‑maa ‑nɩnyɩa'a ‑su, ‑maa Lagɔ 'a 'Wugɔmʋʋ a'bhë mɔɔ ‑sunyɩɛ. 5 Nɩkpaa, 'wa nɩkpɛglɩnɩsaa ‑suää, 'wa 'saa wa yɩbhää, wʋ gbʋʋ mʋʋ plɛnuëë cuu,
         ‑maa nɩkpɛ a ‑mɔɔ Lagɔ 'a 'Wugɔmʋʋ ‑suä, 'saa Lagɔ 'a 'Wugɔmʋʋ yɩbhää, wʋ gbʋʋ
         mʋʋ plɛnɔɔ. 6 ‑Na'bhë 'saa ‑na'a nɩkpɛglɩnɩsaa yɩbhää, wʋ gbʋʋ mʋʋ ‑kamö plɛnɩɩ, mɩɩ ‑kamöä
         'kwie 'mö kwä. ‑Maa Lagɔ 'a 'Wugɔmʋʋ mɔɔ ‑kamö ‑suu, ‑tiamö a ‑bhölɩbhölɛ ‑nyɛ
         'tɩɩglɩglɛ 'sɔ mö ‑n 'kää ghlɩ. 7 Ɛ'ɛ ‑bhö nyɩasɛ, ‑maa nɩkpɛ, 'ɔ nɩkpɛglɩnɩsaa 'wuë 'mö, Lagɔ a ‑gblɩnyɔ ɔ glɩnɩɛ.
         ‑Sɩbhä a za, ɔ'ɔɔ 'yɩbhä ɔ 'kä Lagɔ 'a Gböö 'klʋkpamö zʋ. 'Ɔ nɩkpɛglɩnɩsaa a
         za, ɔ'ɔɔ bhɛnɩ a'bhë 'lɩlɩlɩ. 8 Zaa, nɩkpa a ‑muëë 'wa nɩkpɛglɩnɩsaa ‑suä, wa'aa wa 'kä Lagɔ dlɩ yɔwʋ nɛmanɩ.
         9 ‑Maa abhʋa abhlɩ, sɛɛ Lagɔ 'a 'Wugɔmʋʋ ‑wʋanyɩɛ ‑gömö a za, 'a nɩkpɛglɩnɩsaa ma‑a 'nanyɩa'a ‑gömö 'kämanɩ, ‑maa Lagɔ
         'a 'Wugɔmʋʋ mɔɔ ‑soanyɩɛ. ‑Maa 'lɩlɩlɩ a dɔ'wʋ, Lagɔ 'a 'Wugɔmʋʋ Zezwii Kliisɩ zʋä nɩkpɛ ‑gömöö, nɩkpɛ 'nɔ ‑gömö ‑kää, ɔ'ɔɔ Zezwii a ‑nɔ glɩnɩ. 10 ‑Maa 'n Kliisɩ ‑kaanyɩ 'mö ‑wʋʋ, 'nyinylolii a za, a yi abhlɩ kpökpasɛ a dɔ'wʋ 'ku,
         ‑maa sɛ Lagɔ 'a 'Wugɔmʋʋ ‑wʋanyɩɛ ‑gömö 'n ɔ yeanyɩɛ 'mö zlɔmanɩ a za, 'pɩwʋ mää
         'naa 'kää 'yli bhɩɛɛ, a yi ‑mä ghlɩ. 11 Sɛ'ɛ n gbää nɩɩ, Lagɔ ‑ɔ gälaa Zezwii 'n ɔ yoo glu ‑sɛ, sɛɛ 'ɔ 'Wugɔmʋʋ ‑wʋanyɩɛ
         ‑gömö a za, a yi kpökpasɛ a dɔ'wʋ 'ku 'wë ‑kë, 'ɔ 'Wugɔmʋ 'la, ‑ɔ ‑wʋanyɩɛ ‑gömöö,
         'mö ɔ 'kanyɩɛ 'mö gälanɩ ɔ 'kanyɩ glu ‑sɛmö.12 ‑Atʋayuënyɩ, sɛ'ɛ n gbää nɩɩ, ‑sɩkaa a dɔ'wʋ, ‑aaa'a 'wlumö ‑köbhänɩ ‑a 'kä
         sɛɛ ‑a'a nɩkpɛglɩnɩsaa yɩbhää 'klʋkpamö zʋ. 13 Nyɩasɛ n'n‑ä ‑sɩbhä gbä, ‑maa sɛɛ 'a nɩkpɛglɩnɩsaa 'yɩbhää, a ‑kä ‑sɩbhä ‑bhölɩɩ,
         'yli a 'kää bhɩɛ. ‑Maa Lagɔ 'a 'Wugɔmʋʋ a 'mötɛɛnɔɔ 'mö, 'saa 'a nɩkpɛglɩnɩsaa
         'yɩbhää, a ‑kʋʋ kɛ'mö ‑sɛɛ, a yi ‑bhölɩ.14 Sɛ'ɛ n gbää nɩɩ, nɩkpaa 'wuë ‑wa ngluä 'wʋ Lagɔ 'a 'Wugɔmʋʋ 'kʋä ‑suu, mʋa glɩnɩɛ
         Lagɔ a 'yuë. 15 Zaa, 'Wugɔmʋʋ Lagɔ zʋanyɩɛ ‑gömöö, ɔ 'nanyɩɛ göwa 'wʋ 'zʋa, ɔ 'nanyɩ'ɛ nganɔ 'ku
         'mö zʋ. ‑Maa Lagɔ a 'yuë ɔ 'zʋanyɩɛ 'wʋ. Mɔɔ kää 'nglɩ, a‑a 'winɩɛ Lagɔ 'mö,
         a‑a nʋä: «‑Atʋ aa.» 16 'Ɔ 'Wugɔmʋʋ 'la a'bhë mɔɔ bhïlanɩnyɩɛ dila zɛmö nɩɩ, Lagɔ a yuë ‑a glɩnɩɛ ‑tiamö.
         17 ‑A 'wuë, ‑abhʋaa glɩnɩɛ Lagɔ a 'yuëë, 'saa ɔ gbä a‑a ɔ 'kä 'ɔ ngëyii ɔ ‑sɛɛ
         ‑lɛ 'mö a ‑nʋa 'nyɛɛ, ‑aa ‑li yɩ glɩnɩmöä. ‑A ‑nyɛ Zezwii Kliisɩ 'sɔ, a‑a 'kɩɛ
         'wʋ ‑gbɔ. Sɛ ɔ ziɛ mä'ä dʋdʋ 'wʋ 'zwɩ, a‑a ‑kä ‑sɩbhä 'zwɩ zimö, ‑a ‑nyɔɔ 'sɔ,
         ‑a yi 'nglɩ mö.Lagɔ 'a 'ghïlinɔɔ ‑wʋ 'kää 'yli 'wlʋnɩɩ18 N ‑yi sɛ nɩɩ, zwɩɩ a kii 'wuë ‑a ‑wʋä dɛ'ɛ zi dɔ'wʋʋ, yɩ'ɩɛ ‑lu glɩnɩ Lagɔ 'a 'ghïlinɔɔ
         ɔ ‑kanyɩɛ 'ylɩ ‑bhlʋ 'mö 'ylimö tulanɩ a dɔ'wʋ. 19 Zlɩ Lagɔ 'kää 'ɔ yuëa a 'ghïlinɔɔ 'mö 'yli 'wälanɩɩ, Lagɔ 'a ‑bhɛbhɛlii 'wuë
         'kä zlɩ 'la 'ylɩmö a 'tʋ lɩbhɩ tenyii. 20 Ɛ'ɛ ‑bhö nyɩasɛ, ‑maa Lagɔ 'a ‑bhɛbhɛlii 'wuë, mä'ä 'pɩwʋ a 'mötɛɛnɔɔ ‑wʋʋä
         ‑lu 'ylimö ‑kää, mʋʋ 'kämaniɛ ‑gömö. Yɩnyɩgäsɛ mɩɩ 'nɩɛ yɩnyɩ ‑sɩbhä 'zʋ.
         ‑Maa Lagɔ, ‑ɔ 'zwiɛ ‑sɩbhää, mɔɔ 'yɩbhɩɛ ‑sɩbhä. ‑Maa ‑aa dila 'tɛɛ 'wʋ. 21 Miɛ nɩɩ, ɔ yi 'ylɩ ‑bhlʋ 'mö 'kwie a 'mötɛɛnɔ 'la ‑wʋ 'kämaniɛ ‑gömö ngli ‑sɛ,
         yɩ yi 'tɩɩglɩglɛ ghlɩ. 'Ghïlinɔɔ Lagɔ 'kää 'ɔ yuëa 'nyɛɛ, 'ɔ ‑bhɛbhɛli 'la 'wuë
         yu ghlɩmö. 22 Sɛ ‑bhʋlʋ ‑kpɔ 'la, sɛɛ gbadɩnglɔ ‑kä'ɛ gwälɩɛ yi 'n ɔ ‑gbapö'ɛɛ, ‑a ‑yi sɛ nɩɩ,
         ‑sɩbhä Lagɔ 'a ‑bhɛbhɛlii 'wuë ‑wʋä ‑bhlɛ ‑sɩkaa klu dɔ'wʋ 'n yɩ yɩɛ 'klɩ. 23 Lagɔ 'a ‑bhɛbhɛli ‑mi 'la 'wuë, yɩ 'yize mɩɩ 'nɩɛ ‑sɩbhä ‑gbapö, ‑maa ‑a'bhï,
         ‑sɩbhä ‑a ‑gbapömöä ‑mä ‑aa dila zɛmö tenyii. 'Saa Lagɔ 'yɩbhää ɔ 'kä 'ɔ
         yuëa 'wʋ 'zʋaa, mɩɛ nɩɩ, ɔ 'kä 'wa 'ylibhɩɛkpökpaa 'mö zigbanɩ, mö ‑a ‑kʋnɩɛ.
         Miɛ abhlɩ ‑maa, 'ɔ 'Wugɔmʋʋ ɔ zʋʋnyɩɛ ‑gömö, 'saa 'wuë ɔ gbää ɔ ‑kanyɩ 'nyɛɛ,
         'mö ɔ tɛɛ ‑bhlɛ da'a. 24 Ɛ'ɛ ‑bhö nyɩasɛ, ‑maa ‑mä dlɩ a 'wʋtɛɛnɔɔ 'mö, ‑mä ‑a ‑yinɩɛ sɛ nɩɩ, ‑a yɛ 'pʋ
         'wë. Miɛ abhlɩ ‑maa, dlɩ a 'wʋtɛɛlu 'la ‑n yɩlɩɛ 'wʋʋ, ‑n 'nuëa'a ‑bhlɛ dlɩ 'tɛɛnɩ.
         'Saa ‑n yɩlɩɛ 'wʋʋ, ‑n yu bhä ‑bhlɛ dlɩ 'tɛɛnɩ 'yize ‑a? 25 Zaa, ‑abhʋa ‑abhlɩ, 'saa ‑a 'tɛɛnɩɛ dlɩ ‑aaa 'wʋ yɩlɩɩ, dlɩ mö ‑a ‑kpaanɩɛ 'n ‑a
         kʋnuuä.26 ‑Maa ‑a 'yize a dɔ'wʋ, ‑aaa bhɛnɩ zaa, Lagɔ 'a 'Wugɔmʋʋ mɔɔ yiinyɩɛ 'wʋ. ‑A'bhï,
         ‑a 'kä Lagɔ bhibhe a'bhë a dɔ'wʋ, sɛ ‑a 'kää nʋʋ, ‑aaa ‑sɩbhä ‑yi, a‑a sluä
         nyɛmʋ. ‑Sɩbhä a za, Lagɔ 'a 'Wugɔmʋʋ a'bhë, mɔɔ bhibhee ‑aa 'wlumö. ‑Maa 'ɔ sɛ
         ɔ bhïlanɩnyɩɛ dila zɛmöö, ‑mä ‑a'a ngli a wɛlɩɩ 'mö, ‑aaa bhɛnɩ ‑a 'kä ‑sɩbhä
         'mö ‑sɛsɛnɩ. 27 ‑Maa Lagɔ ‑ɔ yɩlɩɛ ‑mä ‑aa dila zɛmö 'wʋʋ, mɔɔ ‑yiɛ sɛɛ 'Wugɔmʋʋ yɛ gbää. Ɛ'ɛ
         ‑bhö nyɩasɛ, ‑maa 'Wugɔmʋʋ ‑kä Lagɔ a ‑nʋa a 'wlumö bhibhee, 'saa nɛnɩɛ Lagɔ dlɩ
         yɔwʋ 'mö ɔ 'yɩbhänɔɔ.28 Yɩ 'wuë 'mö a dɔ'wʋ, ‑wa ‑waa Lagɔ, Lagɔ ‑sɛɛ ‑lɛ wa 'kä 'saa ɔ yɩbhää nʋʋ, ‑lii
         'wuë ‑yɩ ghluëë, 'zoku oo, ‑nɩ a ‑nɩ oo, Lagɔ gbä 'n yɩ zʋä wa ‑li a ‑li. 29 Nɩkpaa 'wuë Lagɔ ‑sɛ a‑a 'kɩ ‑lɛ, 'saa ɔ 'yɩbhää wa dɔ'wʋ miɛ nɩɩ, wa 'kä ɔ Yowli
         Zezwii a 'wlʋna glɩnɩ. Nzɩɩ Zezwii 'kä ‑daayuë 'kɔkɔmlɛ a 'yukuga glɩnɩ. 30 Nɩkpaa 'wuë Lagɔ ‑sɛ a‑a 'kɩ ‑lɛ, wäzɩ ɔ wäzuëë. ‑Muë ɔ wäzɩɛ, 'mözlɔnɩwa
         'wʋ ɔ 'zuëë, ‑muë ɔ 'zʋaa 'mözlɔnɩwa 'wʋʋ, 'nglɩ 'kädɩɩ ɔ 'nyʋää.‑Aa ‑wawʋ 'kɔdʋʋ Lagɔ kää dlɩ zɛmö31 Yɩ 'wuë mö ‑a 'bhööä da'a bhïlaa, zaa Lagɔ a'bhë ‑kanyɩ nimï ‑wʋʋ, ‑ɔ bhɛnɩ
         bhä ɔ ‑kanyɩ ‑gblɩ 'nɩ? 32 Lagɔ ‑ɔɔɔ ɔnyɩ 'a yuu 'wʋ gwɩ, ‑maa ‑ɔ 'wʋlɔɔ 'mö 'n ɔ yiɛ ‑a 'wuë a 'wlu 'mö 'kuu,
         sɛ ɔ 'naa ‑kanyɩ bhä ‑mä 'ɔ 'yu 'la 'mö ‑lii 'wuë 'nyɛnɩ 'nɩ? 33 Lagɔ a ‑nʋa ɔ ‑sɛɛ ‑lɛ, Lagɔ a'bhë lɛ naa, wa yɛ 'mö zlɔmanɩ ɔ 'yila 'klʋ a dɔ'wʋ.
         Zaa, ‑ɔ 'kʋä bhäa'a gbʋ 'wlumö 'pä 'nɩ? 34 Sɛ'ɛ n gbää nɩɩ, Zezwii Kliisɩ, ‑aa 'wlumö ɔ 'kuä 'n ɔ yiɛ glu 'wlʋ. 'N ɔ yi'ɛɛ ‑mä Lagɔ a luukɛ 'wʋ sɛ glɩɛ
         mö ɔ 'käa'a 'kwädlɩ ‑aa 'wlumö bhibhe. Zaa, ‑ɔ ‑kanyɩa'aa gbʋʋ köbhaa, ɔ'ɔɔ ‑bhölɩ.
         35 ‑A yi zwɩɩ a kii 'wuë zi oo, ‑a 'nɩa'a sɛ a'bhë ‑a 'kä 'zʋä ‑yi oo, wa ‑kanyɩ
         ‑gblɩ oo, ngɔmʋ ‑yinyɩ 'wʋ yi oo, 'pʋa ‑yinyɩ 'lɩbhä oo, ‑a yi 'kwie 'mö ‑wʋ oo,
         wa ‑yinyɩ 'lɩbhä ‑a yi 'kuä yi a'bhë oo, 'klɩyɩyɛ a kii 'la 'wuë, mɩɩ 'naa 'kä
         'nglɩ ‑kä, ‑a 'kä dlɩ 'pä nɩɩ, Zezwii Kliisɩ, ɔ ‑nɩnyɩa'a ‑wa nʋ. 36 Ɛ'ɛ ‑bhö nyɩasɛ, ‑maa sɛ'ɛ yɩ cɛlɩɛ 'kɩ ‑mä Lagɔbɔgʋʋ 'mö nɩɩ:Sɛ ‑a glɩnɩɛ ‑na ‑nʋä a za,‑mä 'kwie 'mö, ‑mä ‑a ‑wʋä 'yize. Wïla a ‑mi wa 'kä 'wlu ‑dɩɩ, yɩ saa, ‑sɩbhä wa libhïnyɩɛ 'wʋ.+37 Zaa, ‑mi'la 'wuë, yɩ ‑kanyɩ ghlɩɩ, Lagɔ ‑ɔ tulanɩnyɩɛ 'ɔ ‑wawʋ 'ylimöö, mɔɔ kää
         'nglɩ a‑a pïliɛ 'wlu 'lɩlɩlɩ. 38 Na dlɩ 'tɛɛ 'wʋ nɩɩ, ɛ yi kwiea ma oo, ɛ yi ‑bhölɩbhölɛɛ mɛɛ oo, ɛ yi Lagɔzuzukuu mi oo, ɛ yi ‑mä Lagɔ 'wʋ a 'mötɛɛnɩzuzukuzoku ‑mimii mi oo, ɛ yi ‑lii ‑yɩ ‑bhölɩɛ
         ‑sɩkaa mi oo, ɛ yi ‑mii lɛ 'kää bhäla yi mi oo, 39 ɛ yi 'mötɛɛnɩlii ‑yɩ ‑wʋä ‑mä ghäyɩ 'wʋ mi oo, ɛ yi ‑yɩ ‑wʋä ‑mä 'kudu 'wʋ mi
         oo, Lagɔ, ‑ɔ tulanɩnyɩɛ ‑mä ‑Alowli Zezwii Kliisɩ 'mö 'ɔ ‑wawʋʋ 'ylimöö, ‑bhɛbhɛlu
         ‑mumuu 'nɩɛ bhɛnɩ wʋ ‑kanyɔ yɔwʋ ‑sɛ.

Ngëyii Lagɔ ‑sɛɛ ‑lɛ a wɛlɩɩ91 Wɛlɩɩ n 'kää dɛ'ɛ bhïlaa, na ‑lowli Zezwii Kliisɩ a'bhë, ɔ ‑yi sɛ nɩɩ, n'n‑ä
         yio ‑kä, ‑maa ‑tiawɛlɩɛ, 'n 'Wugɔmʋʋ 'Wlɩlɩ ‑ɔ bhïlanɩɛ ‑mä na dlɩ zɛmöö, ɔ zʋ wɛlɩ nɩ kɛ ‑gömö. 2-3 N nɛ naa, na 'bhɩa Zwiiföwaa, n ‑kʋä dlɩ 'wʋ 'pää, dlɩɩ ylinɩɩɛ 'mlɩ, wa ngäzɩ
         n wiɛ. 'N ɛ ‑kä a nɩɩ Lagɔ ‑kaa bhätlɩnɩ, ɔ 'kä gbä n tɩa'a Kliisɩ a ‑nɔ glɩnɩ, nzɩɩ wa 'käa 'pʋ a za‑a, n yi a 'wʋ nglu. 4 Ɛ'ɛ ‑bhö nyɩasɛ, ‑maa Yizlaɛlɩ 'a ngëyii Lagɔ ‑sɛɛ ‑lɛ wa 'kä ɔ 'yuë 'zʋʋ, 'mö wa glɩnɩɛ, 'mö ɔ tulanɩɛ 'ɔ
         'ghïlinɔɔ 'ylimö. 'Mö ɔ ‑nyɛ mɛnɩnɩɛ, 'n ɔ yuëë 'ɔ Gböö kɛ 'klʋ kälɩnɩ. ‑Mä wa jijo'wʋ, ‑mä Lagɔbudu 'Kɔdʋʋ ‑wʋä,
         wa 'kä ‑mä Lagɔ bʋbɔnɩ. 'Saa 'wuë ɔ 'kä a‑a bhäla nʋʋ, Zwiiföwaa 'mö ɔ 'nyɩ
         a‑a. 5 Bhla'mö a Lagɔnɩkpa 'kädɩɩ, wa 'yuë a 'yuë wa glɩnɩɛ. Kliisɩ, Puënyɔ Lagɔ ‑sɛɛ
         ‑lɛ a'bhë, ‑ɔ 'kämanɩɛ ‑lii 'wuë ‑gömöö, 'ɔ nɩkpɛglɩnɩsaa 'mö a dɔ'wʋ, ‑mä
         'wa ngëyii 'mö ‑mä ɔ 'bhöönɩɛ. Nɩkpa 'wuë nɩ 'ghlimanɩ 'kwädlɩkwädlɩnɩ Lagɔ
         a 'nglɩ. ‑Amɛɛ!6 Yɩ 'wuë 'mö a dɔ'wʋ, wɛlɩɩ 'wuë Lagɔ bhïlaa Yizlaɛlɩ 'a ngëyii ɔ ‑sɛɛ ‑lɛ a dɛɛ, yɩ 'naa 'kä ‑gbɔgbɔ 'wʋ tʋʋ 'lɩlɩlɩ. ‑Maa 'ɔ ngëyi
         'la 'mö a ‑nʋa, wa 'wuë mʋa 'nɩɛ ‑sɩbhä ‑tiamö ɔ ‑nʋä glɩnɩ. 7 Sɛɛ Ablaamö a 'yuë gwëluëë cuu, ‑sɩbhä ma‑a 'nɩɛ 'nglɩ ‑kä wa 'kä ‑tiamö Ablaamö a 'yuë
         glɩnɩ. Ɛ'ɛ ‑bhö nyɩasɛ, ‑maa sɛ'ɛ Lagɔ a'bhë 'nyɛ a‑a Ablaamö 'dɩ nɩɩ: ‑Na 'yuë a 'yuë ‑wa 'kää Yizaakö 'mö 'bhöönɩɩ, wa 'yize cuu, mʋa glɩnɩɛ yuëa
            n gbä a‑a n ‑yimö 'nyɛɛ.+8 Wɛlɩ 'la mɩɩ sɛɛ zɛmö nɩɩ, ‑n ‑kä Ablaamö a 'yu a 'yu glɩnɩ a 'yize mɩɩ 'nɩɛ 'nglɩ
         ‑kä ‑n 'kä Lagɔ a 'yu glɩnɩ klɩpaa. ‑Maa ‑muë Lagɔ a'bhë gbä a‑a ɔ yo 'nyɛɛ,
         mʋa glɩnɩɛ 'ɔ ‑tiamö a ngëyii. 9 Yizaakö a'bhë, wa 'kɔɔ gwälɩɛ yii, sɛ'ɛ Lagɔ 'nyɛ a‑a 'kɩ Ablaamö 'dɩ nɩɩ: 'Tɛnyɩ ‑a ‑wʋä dɛ'ɛ 'möö, 'ylʋba ‑mä'la ‑kä ‑lɛ ghlɛ, n 'kä mö'ɛ 'wʋ 'sɔ yinɩɛɛ,
            ‑na 'lɛnglɛ Salaa, ɔ yi nyɩbhɛlʋyu ‑su.+10 Wɛlɩɩ n 'bhööä da'a bhïlaa, ɛ'ɛ ‑bhö yɩ 'yize. ‑Maa ‑sɩbhä yɩ 'plɩmöä ‑aa
         dɩba 'kɔdɔ Yizaakö 'lɛnglɛ Ghlebekaa a dɛ 'wʋ. 'Ɔ yuëa 'sɔ ‑kpɔ, Yizaakö mɔɔ gwëluëë.
         11 Dɛɛ Lagɔ 'nyɛɛ sa'a Ghlebekaa 'dɩɩ, ‑lɛ a 'tɛnyɩ 'mö a dɔ'wʋ, yuëa 'sɔ ‑kpɔ, wa'aa
         ‑bhlɛ 'pɩwʋ yi zaa, wa gla'mö a ‑nɔ ‑bhlʋ a'bhë 'nɩɛ a ‑bhlɛ tɛkäsɛ ‑li a ‑li nʋ,
         'n ɛ 'kä'ɛ ‑lizokuu. Zaa, ‑mɔ Lagɔ 'yɩbhää, ɔ ‑kɔɔ ‑lɛ ‑sɛɛ, ‑aaa bhɛnɩ ‑a 'kä
         nɩɩ, Lagɔ ‑bi ɔ kää nʋ. 12 ‑Sɩbhä a za, Ghlebekaa 'nɩɛ ‑bhlɛ ‑sɩbhä 'bhöö a'bhë, 'n ɔ yoo 'dɩ 'nyɛ nɩɩ:
         Yuëa 'sɔ ‑kpɔ ‑n 'kää gwälɩ a dɔ'wʋ, Ezawii ‑ɔ glɩnɩɛ 'kɔdɔɔ, mɔɔ 'kää Zakɔɔbö
            ‑ɔ glɩnɩɛ 'tikëyi zɛmö ‑wʋ.+13 Ɛ'ɛ ‑bhö nyɩasɛ, ‑maa wa 'sɔ ‑kpɔ a dɛ, sɛ'ɛ Lagɔ gbää nɩɩ: Zakɔɔbö 'mö n ‑sɛ a‑a ‑lɛ 'kɩ. ‑Maa Ezawii ɔbhlɩ, 'mö n ‑sɛ a‑a nimï.+14 Zaa, yɩ ‑kä sa'a ‑wʋʋ, sɛ'ɛ yɩ sɛ bhä zɛmö nɩɩ, Lagɔ ‑bi ɔ kä ‑a? N'nn ɛ'ɛ ‑bhö
         ‑sɩbhä ma 'lɩlɩlɩ. 15 Lagɔ a'bhë, sɛ'ɛ ɔ 'nyɛɛ Moyizɩ 'dɩ nɩɩ: ‑Amö Lagɔ, ‑mɔnyɩ ngäzɩdlɩ n ‑kä 'yɩbhä n 'kä pää, ɔ ngäzɩdlɩ n pää, ‑mɔnyɩ
            dɔ'wʋ n ‑kä 'yɩbhä n 'kä kɛ ‑gää, ɔ dɔ'wʋ n ‑gää kɛɛ.+16 Miɛ nɩɩ, Lagɔ 'kä nɩkpɛ a ngäzɩdlɩ 'pä a dɔ'wʋ, ɔnyɩgäsɛ 'a 'saa ɔ 'yɩbhää 'kɩ
         'ɔ ngäzɩdlɩ a za‑a, mɩɩ kää 'nglɩ cuu, ‑maa ɛ'ɛ ‑bhö nɩɩ, sɛɛ nɩkpɛ 'yɩbhää
         ‑sɩbhä a za, ɛ'ɛ ‑bhö'ɛ 'ɔ nʋnʋlii a za. 17 ‑Mä Lagɔbɔgʋʋ 'mö a 'kïbhë ‑bhlʋ 'mö, Ezipötɩ a 'bhlɩlowli 'kɔdɔɔ, 'mö Lagɔ
         'nyɛɛ 'dɩ nɩɩ: N 'kä ‑mä ‑na ‑gömö 'na 'mötɛɛnɔɔ 'yli 'wälanɩ, ‑mä 'bhlɩbhëa 'wuë ‑gömö
            'na nglɩɩ 'kä ‑mä mlɩmanɩ, nza n zʋʋmöä ‑lɛ.+18 ‑Sɩbhä Lagɔ 'nyɔɔ 'dɩ. Nza n gbää nɩɩ, ‑mɔnyɩ ngäzɩdlɩ ɔ yɩbhää ɔ 'kä 'pää,
         ɔ ngäzɩdlɩ ɔ pää, ‑mɔnyɩ dlɩ ɔ yɩbhää ɔ 'kä 'mö 'tumanɩ, 'mö ɔ 'tumanɩɛ 'mö.Lagɔ 'a klɛɛ ‑nyɛ 'ɔ ngäzɩdlɩɩ 'sɔ a wɛlɩɩ19 Yɩ ‑kä sa'a 'mö ‑wʋʋ, sɛ'ɛ ‑mumuë 'kää ‑kamä nɩɩ: Zaa, sɛ yɩ ‑wʋ bhä 'n Lagɔ
         kwä bhä nɩkpa nuë 'wʋ 'nɩ? Ɛ'ɛ ‑bhö nyɩasɛ, ‑maa Lagɔ a'bhë, ɔ ‑kä nɩɩ, sɛ'ɛ
         yɩ 'kää 'mö ‑wʋ nʋ 'wëë, ‑ɔ bhɛnɩ bhä ɔ 'kä nɩɩ, yɩ nɩ tɩ ‑sɩbhä 'mö ‑wʋ
         nʋ 'nɩ? 20 ‑Na'a sɛ ‑n nʋä da'a a za, nza n yɩbhamöä dɛ'ɛ nimï nɩɩ, ‑abhʋa nɩkpa ‑nyɛ Lagɔ
         'sɔ a dɔ'wʋ, 'saa ‑a glɩnɩ bhä, a‑a 'kä sa'a ɔ dɛ bhïla nɩɩ, ɔ wɛlɩɩ 'nɩɛ nɛnɩ
         'nɩ? ‑Dɔkɔ wa ma‑a, wʋ yi bhä 'wʋ manyɔɔ nimï 'yɩbhä nɩɩ, 'saa bhä n‑n ‑yii sɛ'ɛ
         ma 'nɩ? 21 Masɛyinyɔ ‑kä 'ɔ makwëa 'wʋ 'libhïï, 'saa ɔ ‑kä 'yɩbhä 'mö ɔ ma‑a. Ɔ ‑kä ‑balaki
         'yɩbhää, 'mö ɔ ma‑a, ɔ ‑kä ‑kokli 'yɩbhää, 'mö ɔ ma‑a. 22 'Lɩlɩlɩ a dɔ'wʋ, nɩkpa ‑mumuë ‑wa pälaa Lagɔ 'klɛ 'mö tenyii, ɔ kä a ɔ 'kä 'ɔ
         klɛɛ ‑nyɛ 'ɔ 'mötɛɛnɔɔ 'sɔ ‑mä wa ‑gömö 'yli 'wälanɩ, ɔ 'kʋä 'yli bhɩa cuu.
         ‑Maa wa dɔ'wʋ dlɩ 'mö ɔ ‑kpamanɩɛ tenyii, nza ɔ 'nuëë ‑bhlɛ 'yli bhɩa. 23 ‑Mumuë ‑wʋ'ɛ ‑lɛ, wa ngäzɩdlɩ ɔ 'pää, 'ɔ 'ghïlinɔɔ ‑wʋʋä ‑sɩbhä a sɛ ‑wʋ, ɔ
         'kʋ ‑mä wa ‑gömö 'yli 'wälanɩ a za, nza ɔ ‑sʋʋä ‑lɛ 'kɩ. 24 Nɩkpa 'la, ‑abhʋaa, ‑abhʋa Lagɔ ‑sɛɛ ‑lɛ. Zwiiföwaa a 'yize gla'mö, ‑mä ɔ 'nɩɛ
         nɩkpa ‑sɛ, ‑maa ‑mä ‑waaa Zwiiföwa glɩnɩ gla'mö kökä. 25 Lagɔ a'bhë, sɛ'ɛ ɔ bhïlanɩ a‑a 'ɔ nɩkpɛɛ Ozee 'mö nɩɩ:Nɩkpa a ‑muë, ‑waa a‑a 'kɩ 'na ngëyii n ‑sɛɛ ‑lɛ 'mö a ‑nʋä glɩnɩɩ, n yuë 'na ngëyii 'mö a nɩkpa 'wʋ 'zʋa.‑Muë n'n a‑a ‑lɛ ‑sɛɛ, n yuë na ‑wawayuë la.+26 Bhlɩ ‑ɛnyɩɩ ‑gömö a ‑nʋä, ‑wanyɩ dɛ n nʋ a‑a nɩɩ:«Wa'aa 'na ngëyi n ‑sɛɛ ‑lɛ 'mö a ‑nʋä glɩnɩɩ»,‑mä a nɩkpa 'la ‑bhʋlʋ ‑kpɔ, ‑amö Lagɔ ‑ɔ ‑bhölɩ,n yuë na 'yuë la.+27 ‑Maa Yizlaɛlɩ 'a ngëyii 'mö a ‑nʋa a dɔ'wʋ, sɛ'ɛ Ezayii 'pä a‑a wɛlɩ nɩɩ:Yizlaɛlɩ‑bhölɩɩ 'mö a nɩkpaa,wa yi gïnyɛ yɔwʋ a bʋsɛ a sɛ 'wʋ ‑di ‑kë, ‑sɩbhä yɩ ‑wʋ 'mö,‑maa wa gla'mö a 'yɛyayie a 'yize, mʋa 'kää 'pʋ.28 Ɛ'ɛ ‑bhö nyɩasɛ, ‑maa wɛlɩɩ ‑Alowli bhïla a‑a,yɩ 'wuë, ɔ 'kɩ mä'ä dʋdʋkpäta 'wʋ 'yli wälanɩ a dɔ'wʋ,ɔ 'naa 'kä bʋanɩ 'lɩlɩlɩ.+29 Ezayii ‑bhʋlʋ ‑kpɔ 'la, sɛ'ɛ ɔ nʋ a 'yɛɛ nɩɩ:‑Alowli Lagɔ ‑ɔ 'tɛɛ 'mö, ‑ɔ 'kämanɩɛ pɩwʋ 'wuë ‑gömöö,'n ɔ 'nɩ a 'nglɩ ‑kä, ‑a 'kä 'yuë 'pɩwʋ tɩɩ,Sodɔɔmö a ‑glɔɔ, wʋ ‑nyɛ Gomɔɔlʋ a ‑glɔɔ 'sɔ a saa,sɩbhä ‑a 'kä a‑a 'yli bhɩɛ 'lɩlɩlɩ.+Gböö mɩɩ 'nɩɛ nɩkpɛ 'mö zlɔmanɩ Lagɔ a 'yila 'klʋ a dɔ'wʋ30 Zaa, yɩ 'wuë 'mö a dɔ'wʋ sɛ ‑a 'kä bhä gbä? Nɩkpa ‑waaa Zwiiföwa glɩnɩ, ‑waa
         tɛlɩ a‑a sɛ Lagɔ a 'yila 'klʋ a dɔ'wʋ wa 'kä 'mö zlɔnɩɩ, 'wa dlɩtɛɛnɩtɛnɛɛ a za,
         'mö Lagɔ 'zʋa ɔ 'yila 'klʋ a dɔ'wʋ 'mözlɔnɩwa 'wʋ. 31 ‑Maa Yizlaɛlɩ 'a ngëyii 'mö a ‑nʋa ‑wa ylɔ a‑a 'kwädlɩ, wa 'kä Lagɔ 'a Gböö 'klʋkpamö zʋ,
         wa 'kä 'mö zlɔmanɩ Lagɔ a 'yila 'klʋ a dɔ'wʋʋ, wa'aa bhɛmanɩ. 32 'Saa kä bhä 'nglɩ? Wa'aa 'yɩbhä wa 'kä 'mözlɔmanɔ ‑mä dlɩ'wʋkänɔ 'mö sɛ tɛlɩnɩ.
         ‑Maa ‑mä wa'bhï 'a nʋnʋlii 'mö, ‑mä wa tɛlɩnuuä sɛ, nza wa gozoo kpiyii ‑ɛ bhlɩɛ
         nɩkpa sɛ. 33 Sɛ'ɛ yɩ cɛlɩ a‑a 'kɩ Zezwii a dɛ ‑mä Lagɔbɔgʋʋ 'mö nɩɩ, Lagɔ lɛ naa:A yɩɛ, ‑mä Siɔɔ,+‑mä n 'zʋä gozogozokpiyi+glu,kpiyii ‑ɛ bhlɩɛ nɩkpa sɛ.'N nɩkpɛ ‑kɔɔ dlɩ 'wʋ ‑kää, zʋ 'naa 'kɔ 'lɩbhä.+

101 ‑Atʋayuënyɩ, na 'bhɩa Zwiiföwaa a dɔ'wʋ, sɛɛ 'na dlɩ yɩbhää, 'n sɛ n bhibhee wa
         'wlumö Lagɔ, ‑sɩbhä ma‑a nɩɩ, Wa nɩ ghlɩ 'pʋpʋɛ. 2 ‑Tiamö, n yi nɩɩ, Lagɔ a dɔ'wʋ ku 'mö wa ‑suä nʋ. ‑Maa, sɛ wa 'kɔɔ 'mö bʋbɔbʋbɔmöö,
         wa'aa ‑sɩbhä ‑yi. 3 Miɛ nɩɩ, 'saa Lagɔ a'bhë nʋä nzɩɩ nɩkpɛ 'kä ɔ 'yila 'klʋ a dɔ'wʋ 'mö zlɔmanɩɩ,
         wa 'niɛ yɩbhlɩnɩ, ‑maa 'wa sɛ wa ylɔɔ, wa ‑tɔnɩ ‑sɩbhä ma‑a 'kä 'nglɩ ‑kä wa 'kä
         'mö zlɔmanɩ Lagɔ a 'yila 'klʋ a dɔ'wʋ, ‑maa wa'aa yɩbhä Lagɔ a'bhë 'kʋä 'mözlɔnɩwa
         'wʋ 'zʋa. 4 Sɛɛ n gbää nɩɩ, Zezwii Kliisɩ, 'mö Gböö 'bhlenɩɛ. Zaa, ‑ɔ 'tɛɛnɔa'aa dlɩ cuu, mɔɔ zlɔnɩɛ 'mö Lagɔ a 'yila 'klʋ
         a dɔ'wʋ.Lagɔ 'a 'pʋpʋɛ nɩkpa 'wuë ‑wa 'tɛɛnɩɛ Zezwii dlɩɩ wa ‑leyiɛ5 Nɩkpɛ 'kä ɔnyɩgäsɛ a nʋnʋli a za 'mö zlɔmanɩ Lagɔ a 'yila 'klʋ a dɔ'wʋ, sɛ'ɛ Moyizɩ
         'cɛlɩ a‑a nɩɩ: Lagɔ 'a Gböö, sɛ yɩ gbää, ‑ɔ ‑kä ‑sɩbhä nɛmöö 'tɩɩ, mɔɔ 'kää 'pʋ. +6 'Mözlɔmanɔɔ wa ghlɩnɩɛ ‑mä dlɩ'wʋkänɔ 'möö, wʋ wɛlɩɩ, sɛ'ɛ yɩ nʋä nɩɩ, tɩ ‑mä ‑na dlɩ zɛmö nʋ nɩɩ, ‑mɔ 'kä bhä ‑mä ghäyɩ 'wʋ ‑gbälɛ 'nɩ? Mɩɩ sɛɛ zɛmö
            nɩɩ, ɔ 'kä Kliisɩ'kwïla.7 Tɩ'ɛ nɩɩ, ‑mɔ 'kä bhä ‑mä 'kudu 'wʋ sɛ 'sibhë 'nɩ? Mɩɩ sɛɛ zɛmö nɩɩ, ɔ 'kä Zezwii
            Kliisɩ gäla ɔ 'kɔ glu ‑sɛ.8 Sɛ'ɛ yɩ cɛlɩɛ ‑mä Lagɔbɔgʋʋ 'mö nɩɩ: Lagɔ 'a wɛlɩɩ, yɩ ‑wʋ ‑lɛ ‑na yɔwʋ, yɩ ‑wʋ ‑mä ‑na ngli, yɩ ‑wʋ ‑mä ‑na dlɩ zɛmö.+ Wɛlɩkïbhë 'la, 'Mänatɩtɩɩ ‑a nyɛɛ nɩkpa nɩɩ, 'tɛɛnɩ Zezwii dlɩ cuu, yɩ dɛ a bhïlaa.
         9 Zaa, ‑n ‑kɩɩ nɩkpabhë a 'yila 'klʋ ngli ‑sɛ nɩɩ, ‑Alowli, mɔɔ glɩnɩɛ Zezwii, ‑n ‑kɩɩ'ɛ
         ‑tiamö dlɩ 'wʋ ‑kä nɩɩ, Lagɔ gäla Zezwii 'n ɔ yoo glu ‑sɛɛ, ‑n yi Lagɔ 'a 'pʋpʋɛ
         ghlɩ. 10 Ɛ'ɛ ‑bhö nyɩasɛ, ‑maa nɩkpɛ a ‑mɔɔ 'tɛɛnɩɛ Zezwii dlɩ cuu, ‑mä 'ɔ dlɩɩ 'wuë zɛmöö,
         mɔɔ zlɔnɩɛ 'mö Lagɔ a 'yila 'klʋ a dɔ'wʋ. ‑Mɔ sɩ'ɛɛ nɩkpabhë a 'yila 'klʋ ngli nɩɩ,
         Zezwii mɔɔ glɩnɩɛ ‑Alowlii, mɔɔ 'kää 'pʋ. 11 Nza yɩ cɛlɩ'ɛɛ ‑mä Lagɔbɔgʋʋ 'mö nɩɩ: «‑Ɔ ‑kɔɔ dlɩ 'tɛɛnɩɩ, ɔ 'naa 'kä 'yila 'tikïyie ghlɩ.» +12 Wɛlɩ 'la, nɩkpa 'wuë, ‑wa yi Zwiiföwa glɩnɩ oo, ‑wa 'nɩ Zwiiföwa glɩnɩ oo, wa ‑liɛ.
         Wa 'wuë, Lagɔ mɔɔ glɩnɩɛ wa ‑lowli. Zaa, ‑ɔ ‑kɔɔ 'mö 'winɩɩ, ɔ ngäzɩdlɩ ɔ pää.
         13 Sɛ'ɛ yɩ cɛlɩɛ nɩɩ: ‑Alowli Lagɔ, ‑ɔ ‑kɔɔ 'mö 'winɩɩ, mɔɔ 'kää 'pʋ.+‑Ɔ ‑pʋnɩɛ 'Mänatɩtɩɩ 'yukwlii mɔɔ ghlɩɛ dlɩ'wʋkänɔ14 Sɛ'ɛ ‑n 'kää ‑kamä nɩɩ: Sɛ wa 'kɔ bhä 'mö 'winɩ 'n wa 'nɔ dlɩ 'wʋ ‑kä? 'Ɔ 'Mänatɩtɩɩ,
         wa 'ni 'nʋʋ, sɛ wa 'kɩ bhä dlɩ 'wʋ ‑kä 'nɩ? Nɩkpɛ 'nuënyɩ'ɛ 'nyɛɛ, sɛ wa 'kɩ bhä
         'nʋ 'nɩ? 15 Tɩtɩ 'la a'bhë, nɩkpaa ‑wa 'kɩɛ bia 'n wa 'nuë tiee, sɛ wa 'kɩ bhä bia 'nɩ? Nza
         yɩ cɛlɩɛ ‑mä Lagɔbɔgʋʋ 'mö, nɩɩ: Nɩkpaa wa tiee, ‑wa ‑lɛmöä 'Mänatɩtɩɩ, a yɩɛ 'wa kplɩɩ, sɛ yɩ nɛnɩɛ 'ylimöö+.+16 ‑Sɩbhä yɩ ‑wʋ 'mö, ‑maa 'Mänatɩtɩ 'la, wa 'wuë mʋa 'niɛ ‑sɩbhä 'wʋ nglu. Sɛɛ
         Ezayii gbä a‑a 'tɩɩ wa dɛ nɩɩ: ‑Alowli Lagɔ, ‑na'a wɛlɩɩ ‑a 'nyɛɛ nɩkpaa, ‑ɔ kɩ bhä dlɩ 'wʋ 'nɩ?+ ‑Sɩbhä ma‑a 'wlʋnɩɛ 'yli. 17 'Lɩlɩlɩ a dɔ'wʋ, ‑ɔ nʋä 'Mänatɩtɩɩ, mɔɔ ghlɩɛ dlɩ'wʋkänɔ, 'Mänatɩtɩ 'la, Kliisɩ 'a wɛlɩɩ miɛ. 18 Zaa, Zwiiföwaa wabhlɩ, wɛlɩ 'la, wa 'ni bhä 'nʋ ‑a? Sɛ'ɛ n gbää nɩɩ, wa 'nwi.
         Ɛ'ɛ ‑bhö nyɩasɛ, ‑maa sɛ'ɛ yɩ cɛlɩɛ ‑mä Lagɔbɔgʋʋ 'mö nɩɩ:Tietiewaa 'a wɛlɩɩ, yɩ mlɩmanɩ ‑mä bhlɩɩ 'wuë ‑gömö.‑Mä dʋdʋʋ a këtiea 'wuë ‑gömö a nɩkpaa, wa 'nwi.+19 Yizlaɛlɩ a ‑nʋa, wɛlɩ 'la, wa 'ni a bhä 'mö 'nʋ ‑a? Sɛ'ɛ Moyizɩ gbä a‑a nɩɩ, Lagɔ lɛ naa:Nɩkpaa ‑waa a‑a 'kɩ na ‑nʋä glɩnɩ, wa laa ‑ɔɔ'nɛɛnɩwaa,n yi gbä wa ‑yii yɩbhlɩnɩn yeanyɩ wa nglʋnyinye dlɩ zɛmö 'zʋ ɛ yeanyɩ wa 'klɛ 'mlɩ zʋ.+20 ‑Maa Ezayii mɔɔ bhïliia'aa sɛ'ɛ gbëaa a'bhë nɩɩ, Lagɔ lɛ naa:Nɩkpaa ‑waa tɛlɩɩ a‑a sɛɛ, mʋa ghölɩɩɛ,‑muë na gbʋ 'nɩ a‑a plɛnɩ 'lɩlɩlɩ a'bhëë,'mö n tulanɩɛ nanyɩ 'ylimö.+21 ‑Maa Yizlaɛlɩ 'a ngëyii 'mö a ‑nʋa a'bhï, sɛ'ɛ ɔ gbää wa dɛ nɩɩ: Lagɔ lɛ naa:Sɛɛ zila zɩɛ ngëyii ‑ɛ 'tɛɛ a‑a 'yukwli 'mö,‑ɛ ‑sɛɛ 'na wɛlɩɩ nimïï,‑sɩbhä n tulanɛɛ kɛ 'ylimö.+

Lagɔ 'nɩɛ Yizlaɛlɩ 'a ngëyii kɛ'mö ‑sɛ111 Sɛ'ɛ n gbää nɩɩ, Yizlaɛlɩ a ngëyii Lagɔ ‑sɛɛ ‑lɛ, ɛ 'mö a ‑nʋa, kɛ'mö ɔ ‑sʋʋä bhä ‑a? N'nn, ɔ 'nuëë
         kɛ'mö ‑sɛ. Na'bhë, Zwiiföyi n glɩnɩmöä. Ablaamö a 'yu a 'yu n glɩnɩɛ. Bɛzamɛɛ a ‑gligbë 'wʋ a nɩkpɛ n glɩnɩɛ. 2 Nza n gbää nɩɩ, Yizlaɛlɩ a ngëyii Lagɔ ‑sɛ a‑a ‑lɛ 'kɩɩ, ɔ 'nɛɛ kɛ'mö ‑sɛ. A'bhï a ‑yi sɛ nɩɩ, Lagɔbɔgʋʋ
         'mö a 'kïbhë ‑bhlʋ lɛ naa, Elii, mɔɔ yiɛ ‑lɛ Lagɔ a 'yila 'klʋ 'n ɔ yiɛ Yizlaɛlɩ
         a ‑nʋa 'klɛ. Sɛ'ɛ ɔ nʋä nɩɩ: 3 ‑Alowli Lagɔ, ‑na'a 'möbhïlanɩwaa, wa kʋä 'lɩbhä 'wë 'lɩlɩlɩ. Sɛ ‑a bʋbɔnɩmö a‑a nɩmaa, wa yɛ ‑sɩbhä nyima 'wë
            'lɩlɩlɩ. Na 'yize ‑kpöö, ‑amöö tʋʋa'aa ‑lɛ, ‑maa wa yɩbhä'ɛ wa ‑kaa 'lɩbhämö.+4 ‑Maa sɛ'ɛ Lagɔ 'nyɔ a‑a 'dɩ nɩɩ: Nɩkpa a 'dwi kʋgbä ngbi'sɔ, nɩkpa a gwlɩ kʋgbä (7.000), 'mö n cɩanɩɛ 'wa dɛ. Nɩkpa
            'la, 'fʋ a ‑lagɔ Baalɩ, mʋa 'nɩɛ ‑lɛ wʋ dlɩ 'mö ‑kokomïladigbï glu 'pä wa 'kʋ
            'wlu 'nyɛ.+5 Sɛ ‑bhʋlʋ ‑kpɔ 'la ‑sɩbhä ‑a'a 'tɛnyɩ ‑mɛ nɩ 'mö a dɔ'wʋ, ɔ ‑sɛmö'ɛ ‑mä ɔ ‑nʋa
         jijo'wʋ 'ɔ ngäzɩdlɩ a 'yize a za nɩkpayɛya. 6 N ‑kä nɩɩ 'ɔ ngäzɩdlɩɩ a za‑a nʋʋ, miɛ nɩɩ, ɛ'ɛ ‑bhö 'wa nʋnʋlii a za. 'N ɛ ‑kä
         a ‑sɩbhää, Lagɔ 'a ngäzɩdlɩɩ 'naa 'kä a ‑tiamö a ngäzɩdlɩ glɩnɩ.7 Yɩ 'wuë a 'wlusɛnɩdaa, ‑lɛ ma‑a nɩɩ, Yizlaɛlɩ 'a ngëyii 'mö a ‑nʋa, 'saa wa tɛlɩ
         a‑a sɛ, wa 'wuë mʋa 'nuä ‑sɩbhä 'gämö ghlɩnɩ. ‑Maa ‑muë ɔ ‑sɛ a‑a ‑lɛ, wa 'yize
         ‑kpöö mʋa ghïluä. ‑Muë'la wabhlɩ, 'wa dilaa 'mö Lagɔ 'tumanɩ 'mö. 8 Sɛ yɩ cɛlɩ a‑a 'kɩ wa dɛ ma‑a nɩɩ:Nɩkpa nɩ, Lagɔ yɛ 'wa 'nɛɛnɔɔ 'klʋ ‑gba.‑Sɩbhä a za wa kä 'yila 'klʋ,‑maa wa'aa sɛ yɩlɩ,'wa kä 'yukwïla 'wlu,‑maa wa'aa ‑ngö.Sa'a yɩ ‑wʋä 'kwädlɩ wa dɛ ‑këë zɩ'ɛ.+9 'Bhlɩlowli Daviidɩ ɔbhlɩ, sɛ'ɛ ɔ gbä'ɛɛ wa dɛ nɩɩ:‑Atʋ Lagɔ, nɩkpa nɩ, 'wa pɩpɩɩ a lilea nɩ 'zʋ wa'bhï a ‑gbokwë, wa 'sokwli, wa 'kɩ
            köbhä.Yɩ nɩ 'zʋ wa 'nyinyloli a 'pɛna.10 ‑Na'a wɛlɩɩ a dɔ'wʋ, 'wa yilaa nɩ 'ngïmo 'wʋ, wa tɩa'a sɛ yɩlɩ,yɔlɔylʋ nɩ 'kwïlanuë 'kwädlɩ 'wlu.+11 Zaa, Zwiiföwaa, wa sɛɛ Lagɔ 'klʋkpamö 'n wa yiɛ ‑sɩbhä a za tʋʋ, sɛ'ɛ yɩ sɛ bhä
         zɛmö nɩɩ, Lagɔ kʋä 'lɩlɩlɩ kɛ'mö ‑sɛ ‑a? N'nn, ɔ 'nuëë kɛ'mö ‑sɛ. ‑Maa Zwiiföwaa,
         'wa sɛ wa fälanɩɛ sa'a Lagɔ 'a 'pʋpʋɛ 'ylimöö, mɩɩ kää 'nglɩ, ‑waaa Zwiiföwa
         glɩnɩ, 'n Lagɔ yuëë 'ɔ 'pʋpʋɛ 'wʋ ghäla, nzɩɩ Zwiiföwaa a'bhï yɩ 'kʋä nglʋnyinye
         'lɩbha wa 'kä'ɛ wabhlɩ 'ɔ 'pʋpʋɛ 'la sɛ tɛlɩmö. 12 Sɛ'ɛ n gbää nɩɩ, 'n Zwiiföwaa 'a zɛmöbhlibhlee ‑kä ‑waaa Zwiiföwaa glɩnɩ ‑li
         a ‑li 'wlu nʋʋ, Zwiiföwaa 'wuë ‑käa'a Lagɔ 'yi göö, sɛ yɩ 'naa 'kä bhä ‑li
         a ‑li 'kädɩ ‑yɩ ziɛ ‑lii 'wuë 'wʋ glɩnɩ 'nɩ?‑Waaa Zwiiföwa glɩnɩ 'a 'pʋpʋɛ a wɛlɩɩ13 Abhʋa 'nɩɛ Zwiiföwa glɩnɩɩ, abhʋa n nyɛɛ dɛ'ɛ 'dɩ nɩɩ, Zezwii a tietienyɔ n glɩnɩɛ, ‑mä a jijo'wʋ, ‑mä n 'kää libho nʋ. Libho 'la ɔ nyɩaaa, 'mäna 'wʋ
         wʋ ‑bhööä. 14 Ɛ'ɛ ‑bhö nyɩasɛ, ‑maa n ‑kä ‑sɩbhä 'zʋʋ, na 'bhɩa Zwiiföwaa ‑kä ‑sɩbhä 'ylɩmöö,
         yɩ yuë nglʋnyinye 'lɩbha, wa gla'mö a 'yɛya yi 'pʋ. 15 Sɛ'ɛ n gbää nɩɩ, Zwiiföwaa, sɛɛ Lagɔ ‑sʋää nimïï, ‑sɩbhä ma‑a kää 'nglɩ,
         'n bhlɩɩ 'wuë ‑gömö a nɩkpa bhɛnɩa'aa wa ‑nyɛ Lagɔ 'kä wamanɩ. Miɛ abhlɩ da'a,
         ‑maa Zwiiföwaa a'bhï, ‑zlɩ Lagɔ ‑kʋä 'wʋ 'sɔ 'wʋ 'libhïnɩɩ, sɛɛ 'kuduwa 'wlʋ'ɛ
         gluu, ‑sɩbhä ma‑a.16 Wa ‑kä lile a tɛkäna Lagɔ bʋbɔnɩɩ, lile ‑mä'la 'wuë ‑a tʋʋä ‑lɛ, Lagɔ mɔɔ ‑kälaa.
         Su a kpïla ‑kä Lagɔ a ‑li glɩnɩɩ, wʋ kïlaa 'wuë, Lagɔ a ‑liɛ. 17 Glʋglʋsuu wa laa olivie ‑wʋnyɩɩ kïla ‑mimii wa ‑dɩ'ɛ 'wʋʋ, 'mö n pälɩɛ Zwiiföwaa
         'wʋ. Abhʋa Zezwii a ‑nʋa, abhʋaa 'nɩɛ abhlɩ Zwiiföwa glɩnɩɩ, 'kwlɛsu a kïla a glɩnɩɛ.
         Abhʋa Lagɔ 'libhïä 'wʋ 'n ɔ yeanyɩɛ ‑lɛ glʋglʋsu 'la 'yli glɛ, 'n a yiɛ ngëyii
         Lagɔ ‑sɛɛ ‑lɛ 'mö a ‑nʋä 'zʋ. Zaa, glʋglʋsu 'la, nyuu 'wʋ kpïlaa sɛɛ ‑mä gluu,
         'mö a 'pʋnɩmöä 'mö. 18 Zaa, sukïlaa wa ‑dɩɛ 'wʋ a za, a nɩ tɩ tɛkpɔ. 'N a ‑kä tɛkpɔɔ, a nɩ yɩbhlɩnɩ sɛ
         nɩɩ, Abhʋaa 'nɩɛ suu a kpïlaa ‑su, ‑maa mɩɩ ‑soanyɩɛ. 19 Sɛ'ɛ a 'kää ‑kamä nɩɩ: Lagɔ ‑kanyɩ ‑lɛ 'yɩ ‑gbaa 'mö glɛ a za, nza ɔ ‑diiɛ 'wʋ.
         20 ‑Sɩbhä ma‑a abhlɩ, ‑maa wa'aa 'wʋ nglu wa 'kä Zezwii Kliisɩ dlɩ 'tɛɛnɩ, nza Lagɔ
         ‑sʋää ‑lɛ 'wa ‑gbaa 'mö, abhʋa abhlɩ, sɛ a 'tɛɛnɩɛ Zezwii Kliisɩ dlɩ a za, nza
         Lagɔ glanyɩɛ ‑lɛ 'wa ‑gbaa 'mö. Zaa, a nɩ tɩ tɛkpɔ, ‑maa a nɩ kä Lagɔ a nganɔ ku
         'mö. 21 Nyɩasɛ n'n‑ä ‑sɩbhä gbä, ‑maa ‑muë'la ‑wa glɩnɩ a‑a 'kɩ glʋglʋsuu a kïlaa, 'n
         Lagɔ ‑kʋä sa'a ‑lɛ 'wa ‑gbaa 'mö ‑sɛɛ, a nɩ 'nɛmanɩa anyɩ 'wʋ ‑maa ɔ 'naa 'kanyɩ
         'wʋ tɩ.22 A yɩɛ, Lagɔ, ɔ nɛnɩ dlɩ zɛmö, 'n ɔ kälɩɛ yɔwʋ. ‑Wa panɔɔɔ ‑gömö, wa dɔ'wʋ, yɔwʋ
         ɔ kälɩɛ, ‑maa abhʋa abhlɩ, a dɔ'wʋ, dlɩ zɛmö ɔ nɛnɩɛ, zaa a nɩ 'nɛmanɩ anyɩ 'wʋ,
         a tɩa 'ɔ dlɩzɛmönanɔɔ 'ylimö fälanɩ, 'n yɩ 'nɩa ‑sɩbhä 'mö ‑wʋʋ, Zwiiföwaa a
         saa, ‑sɩbhä ɔ 'kanyɩa ‑lɛ 'a ‑gbaa 'mö ‑sɛmö. 23 ‑Maa Zwiiföwa 'la, wa ‑kä 'wa dilaa a 'mötunɔɔ kɛ'mö ‑sɛɛ, Lagɔ yuë 'wʋ 'sɔ ‑lɛ
         'wa ‑gbaa 'mö glɛ. Ɛ'ɛ ‑bhö nyɩasɛ, ‑maa ‑Lu ‑wʋ 'kää Lagɔ kɛ'mö 'tɛɛnɩɩ, wʋ'ʋä
         ‑bhölɩ. 24 Sɛ'ɛ n gbää nɩɩ, abhʋaa 'nɩɛ da'a Zwiiföwa glɩnɩɩ, 'kwlɛsuu 'a kïlaa wʋ ‑nyɛɛ
         'wlʋä 'mö a glɩnɩɛ, ‑lɛ wʋ 'yli, ‑lɛ Lagɔ ‑saanyɩɛ, glʋglʋsuu ‑wʋnyɩɩ kïlaa a'aa
         glɩnɩɩ, 'n ɔ yeanyuä 'yli glɛ. Zwiiföwaa wabhlɩ, glʋglʋsu 'la Lagɔ glanyɩɛ 'ylii,
         'wʋ kïlaa wʋ ‑nyɛɛ 'wlʋä, 'mö wa glɩnɩɛ. Zaa, mʋa ‑kä 'wʋ 'sɔ ‑lɛ ‑da 'yli gɔlɔnɩɛ
         yi a dɔ'wʋ, yɩ'ɩɛ 'mö 'tɛɛ 'lɩlɩlɩ.Zwiiföwaa yi Zezwii wa Puënyɔ 'mö yɩbhlɩnɩ25 ‑Atʋayuënyɩ, wɛlɩ a ‑mii glɩnɩɛ gbëaa, ‑yɩ zizaa a‑a, 'mö n 'kanyɩɛ dɛ'ɛ kɛ 'klʋ
         kälɩnɩ nzɩɩ, anyɩgäsɛ a tɩa anyɩ 'nɛɛnɩwa 'mö 'wʋ 'libhï. Gbëaa 'la ma‑a nɩɩ,
         Yizlaɛlɩ a ‑nʋa ‑mumuë, Lagɔ yɛ 'wa dilaa 'klʋ ‑gba, wa tɩa Zezwii puënyɔ 'mö yɩbhlɩnɩ.
         Sa'a ‑sɩbhä yɩ yiɛ ‑wʋä ‑këë, 'tɛnyɩɩ Lagɔ ‑dɩɛ nɩɩ, nɩkpa ‑waaa Zwiiföwa glɩnɩ
         ɔ ‑sɛɛ 'kɔ yɩbhlɩnɩɩ, 'n ɛ 'kää ghlɛ. 26 ‑Lɛ a dɔ'wʋ Yizlaɛlɩ a ngëyii 'mö a ‑nʋa 'wuë, wa yi 'Pʋ. Sa'a ‑sɩbhä yɩ cɛlɩ
         a‑a 'kɩ nɩɩ:Zakɔɔbö a yowluwa,'wa Puënyɔɔ ‑ɔ 'kʋää galɛ 'mö ‑sɛɛ,‑mä Siɔɔ+a ‑nʋa jijo'wʋ,‑mä ɔ 'kää 'bhöönɩ,mɔɔ 'kää 'wa 'klʋkpamösɛsʋʋ sɛ ‑sɛ.27 Sa'a ‑sɩbhä n 'kʋää 'wa 'nyinylolii a gbʋʋ ‑gömö ‑sɛ,n ‑nyʋä 'sɔ ‑a 'kä'ɛ mɛnɩnɩ.+28 Zaa, Zwiiföwaa, 'wa sɛ wa ‑sɛɛ Lagɔ 'a 'Mänatɩtɩɩ nimï a za, wa ‑nyɔɔ 'sɔ, wa'aa'a
         ‑wanɩ, mɩɩ 'zʋä a ‑li a ‑lii. ‑Maa ngëyii Lagɔ ‑sɛɛ ‑lɛ, sɛ wa glɩnɩɛ ɛ 'mö a ‑nʋää,
         ‑n ‑kä ‑sɩbhä 'wʋ yɩlɩɩ, ‑n ‑yi sɛ nɩɩ, wa dɩbawa a dɩbawa a za, wa ‑glɛ Lagɔ dlɩ
         'wʋ 'yize. 29 Ɛ'ɛ ‑bhö nyɩasɛ, ‑maa Lagɔ, 'ɔ ngäzɩdlɩɩ a za, ɔ ‑kä nɩkpɛ ‑lu 'nyɛ 'wëë, ɔ'ɔ
         ‑sɔɔnyɩ kä'mö. Ɔ ‑kä'ɛ nɩkpɛ ‑lɛ ‑sɛ 'wëë, ɔ'ɔ ‑sɔɔ kɛ'mö. 30 A'bhï abhʋaa 'nɩɛ Zwiiföwa glɩnɩɩ, bhla'mö a dɔ'wʋ, Lagɔ a 'klʋkpamösɛwa a glɩnɩ
         a‑a. ‑Maa ‑sɩkaa a dɔ'wʋ, dɛɛ Zwiiföwaa ‑sɛɛ Lagɔ 'klʋkpamöö, ‑lɛ Lagɔ 'pänɩɛ
         a ngäzɩdlɩ. 31 Wa ‑sɛɛ sa'a Lagɔ 'klʋkpamöö, Lagɔ 'kä a ngäzɩdlɩ 'pä a za‑a, sɛ ‑bhlʋ ‑kpɔ 'la,
         ɔ yi'ɛ ‑sɩbhä wa ngäzɩdlɩ 'pämö. 32 Sɛ'ɛ n gbää nɩɩ, nɩkpaa 'wuë 'klʋkpamösɛwa 'mö Lagɔ 'libhuëë 'wʋ, nzɩɩ ɔ 'kä
         wa 'wuë a ngäzɩdlɩ 'pä.Lagɔ 'ghïli ɔ 'ghïliɛ33 ‑Tiamö! Lagɔ 'a wʋlʋnɔɔ mu, 'ɔ 'nɛɛnɔɔ ‑nyɛ 'ɔ ‑lii a ‑yiyee 'sɔ, yɩ'ɩɛ ‑sɩbhä a
         sɛ ‑wʋ. 'Ɔ ‑zijlitutwee ‑nyɛ 'ɔ sɛ ɔ zʋä 'n 'saa ɔ 'yɩbhää 'wlʋnɩɛ 'yli 'sɔ, yɩ'ɩɛ
         'mönʋsɛ ‑wʋ. 34 Sɛ'ɛ yɩ cɛlɩɛ ‑mä Lagɔbɔgʋʋ 'mö nɩɩ:‑Alowli Lagɔ 'a dlɩpäsaa,‑ɔ bhɛnɩ bhä ɔ 'kä ‑sɩbhä 'mö 'nʋ 'nɩ?‑Ɔ bhɛnɩ bhä, ɔ 'kɔ 'dɩ 'mö zʋ 'nɩ?+35 ‑Ɔ 'nyɔ bhä tɛɛ ‑lu 'wë zaa,‑ɔnyɩɩ 'gë ɔ kä bhä ‑gömö 'nɩ?+36 Lagɔ, 'pɩwʋ a ‑lii 'wuë,‑mä ɔ kä'mö ‑mä yɩ 'bhöönɩɛ,mɔɔ nwiiɛ, yɩ 'wuë, ɔ liɛ.‑Alowli Lagɔ, 'ɔ nglɩɩ nɩ 'ghlimanɩ 'kwädlɩkwädlɩnɩ 'yize.‑Amɛɛ!

Sɛɛ Zezwii a ‑nɔ kää ɔ 'kä nɛmöö121 ‑Atʋayuënyɩ, sɛɛ Lagɔ 'pää a 'wuë a ngäzɩdlɩ a za, yɔwʋ n bhibheanyɩɛ nɩɩ, a
         nɩ 'nyɛ anyɩ Lagɔ yowʋ bʋbɔnɩlu a ‑mu ‑gä, ‑wʋ ‑wʋ 'wlɩlɩ, ‑wʋ nɛnɩ Lagɔ dlɩ yɔwʋ
         a sɛ. ‑Lɛ a dɔ'wʋ 'a Lagɔ a bʋbɔbʋbʋʋ yi ‑lu a ‑lu glɩnɩ. 2 Mä'ä 'pɩwʋ a nɩkpaa ‑waaa Lagɔ ‑yii, a nɩ tɩ wa saa nɛmö. ‑Maa a nɩ 'tatinɩ Lagɔ
         'yi, ɔ 'kanyɩ dlɩpänɔlulu 'nyɛ, a 'kä 'mö zigbonɩ 'tɩɩ. ‑Sɩbhä a dɔ'wʋ, 'saa Lagɔ
         yɩbhää a nɩ nʋ, 'saa nɛnɔɔ dlɩ yɔwʋ, 'saa ‑wʋä ‑kpöö, a yi yɩbhlɩnɩ.3 Sɛɛ Lagɔ paaa 'nyu a za, a 'wuë 'dɩ n nyanyɩɛ dɛ'ɛ bhʋlʋbhlʋ nɩɩ: A gla'mö a ‑nɔ
         ‑bhlʋ a'bhë, ɔ nɩ tɩ ɔnyɩ 'kɔdʋ 'mö 'wʋ 'libhï. ‑Maa a 'wuë a nɩ ‑lɛ anyɩ dʋdʋ
         'wʋ. Sɛ a 'tɛɛnɩɛ Zezwii dlɩ a za, Lagɔ kanyɩ bhʋlʋbhlʋ 'nyu 'pä a 'kä 'ɔ libhoo
         nʋ. 4 A nɩ 'pänɩɛ ‑ka nɩkpɛ a kpökpa a wɛlɩɩ dlɩ kɛ: A ‑bhli ‑bhlʋ, ‑maa a yɔwʋ a nɩmaa
         'nɩɛ muënɩ, ‑sɩbhä yɩ kää bhʋlʋbhlʋ libhi. 5 Sɛ ‑bhʋlʋ ‑kpɔ 'la, sɩbhä ‑abhʋa Zezwii a ‑nʋa, ‑sɩbhä ‑a ‑wʋmöä. ‑Tiamö abhlɩ
         ‑aaa muënɩ, ‑maa ‑a 'wuë, sɛ ‑a ‑glɛɛ Kliisɩ 'wʋ a za, ‑bhlʋ ‑a glɩnɩɛ, kpökpaa
         yɔwʋ a nɩmaa a saa, ‑sɩbhä ‑a ‑glɛglɛnɩɛ 'wʋ. 6 ‑A 'wuë, sɛ ‑a ‑diɛ 'wʋʋ, Lagɔ, 'ɔ dlɩzɛmönanɔɔ a za, ‑sɩbhä ɔ ghälanyɩɛ bhʋlʋbhlʋ
         'ɔ 'nyupälɩ a 'ki a ‑bɛ 'wʋ, ‑a 'kä 'ɔ libhoo nʋ.‑Mɔ Lagɔ bhïlanɩɛ 'mö ɔ 'kä ɔ 'bhɩa 'dɩ 'nyɛɛ, wɛlɩɩ Lagɔ nyɔɔ, yɩ 'yize 'mö ɔ
         nɩ bhïlanɩ dlɩ'wʋkänɔ 'mö. 7 ‑Mɔ Lagɔ 'pää 'nyu ɔ 'kä ɔ 'bhɩa 'yli ‑wʋʋ, ɔ nɩ ‑wuë 'yli, ‑mɔ Lagɔ 'pää 'nyu
         ɔ 'kä Lagɔ 'a wɛlɩɩ ‑gömö ‑sɛsɛnɩ, ɔ nɩ ‑sɛsɛni ‑gömö. 8 ‑Mɔ Lagɔ 'pä'ɛ 'nyu ɔ 'kä ɔ 'bhɩa swɩ nyɛmʋ 'mö 'pää, ɔ nɩ 'pʋä swɩ nyɛmʋ 'mö.
         ‑Ɔ pa‑a 'nyu ɔ 'kä 'nyɛɛ, ɔ nɩ 'nyɛ yɛ'mönanɩsɛ. ‑Ɔ ‑gänɩɛ Zezwii a ‑nʋa 'yukuu,
         ɔ nɩ ‑suë sasɛ. ‑Ɔ yiɛ ngäzɩwaa 'wʋʋ, ɔ nɩ 'zʋ ‑sɩbhä 'mänasɛ.9 'A ‑wawʋʋ, wʋ nɩ tɩ 'kwlɩsɔkäkʋ 'mö ‑kä. ‑Lizoku a kii 'wuë, a nɩ panii ‑gömö.
         A nɩ nʋ 'kwädlɩ ‑li a ‑li. 10 ‑Daayuë a ‑muëë ‑wawanɩ'ɛ a sɛ, a nɩ ‑käkänɩ ‑sɩbhä 'mäna 'mlɩ. A 'kä ‑lɛ
         'zʋzʋnɩ a gbʋ nɩ plɛnanyɩ tenyii. 11 A nɩ tɩ nɩkpa a ‑muë swɩ ‑kuunɩɛ yɔwʋ glɩnɩ, ‑maa a nɩ ‑su ku 'mö a 'kä ‑Alowli
         'yli ‑wʋ. 12 'Saa Lagɔ 'kanyɩɛ 'nyɛ a za, a dila nɩ 'tɛɛ 'wʋ, a nɩ ‑wʋ 'mäna 'mö 'yize. A ‑kä
         'zwɩ zi dɔ'wʋ ‑wʋʋ, a nɩ ‑kpaanɩ dlɩ 'mö. Lagɔ a bhibhebhibhe dɔ'wʋ, swɩ nɩ tanyɩ
         yɔwʋ 'kunɩ. 13 A 'bhɩa Zezwii a ‑nʋa ‑waaa ‑lu ‑kää, a nɩ yuë 'wʋ. Nɩkpaa ‑wa yeanyɩɛ 'wʋ plɛɛ,
         a nɩ pölʋä sasɛ. 14 Nɩkpaa ‑wa 'yɩanyɩɛ 'klɩɩ, a nɩ 'pʋä 'nyu. A nɩ 'pä nɩkpa 'nyu, ‑maa a nɩ tɩ nɩkpa
         bhätlɩnɩ. 15 ‑Ɔ ‑wʋä 'mäna 'möö, a ‑nyɔɔ 'sɔ a nɩ nʋ 'mäna, ‑ɔ wiɛ, a nɩ 'winɔ. 16 A 'wuë a nɩ ‑wʋnɩ ‑tiamö 'wʋ. 'A dila nɩ tɩ 'nglɩmöli ‑gänɩ, ‑maa ‑yɩɩɛ dɛsɛ ‑kä
         a gbʋʋ mʋʋ nɩ plɛnanyɩ. A nɩ tɩ anyɩ 'nɛɛnɩwa 'mö 'wʋ 'libhï.17 Nɩkpɛ ‑kaanyɩ ‑lizoku 'wlu nʋʋ, a nɩ tɩ yɩ kpa ‑sɛ. 'Saa glɩnɩɛ nɩkpa 'wuë 'yila
         'klʋ a dɔ'wʋ ‑li a ‑li, 'mö a nɩ tɛlɩ sɛ a 'kɩ nʋ. 18 Nɩkpaa 'wuë, a ‑nyʋä 'kä ‑wanɩ a dɔ'wʋ, a'bhï 'a 'saa a bhɛnɩɛ a 'kä nʋ a ‑nyʋä
         'kä ‑wanɩɩ, a nɩ nwi. 19 ‑A'bhɩanyɩ, a nɩ tɩ anyɩ a kpa ‑sɛ, ‑maa a nɩ yɩlɩ Lagɔ kä'mö. Ɛ'ɛ ‑bhö nyɩasɛ,
         ‑maa sɛ'ɛ yɩ cɛlɩɛ ‑mä Lagɔbɔgʋʋ 'mö nɩɩ: ‑Alowli Lagɔ lɛ naa: Na 'yize, ‑amöö kää n 'kä kpa ‑sɛ. ‑Lizokuu nɩkpaa nʋä, ‑amöö 'kʋää yɩ 'pɛna
            'nyɛ.+20 Sɛ'ɛ yɩ cɛlɩ'ɛɛ ‑mä nɩɩ: ‑Na'a ‑gblɩnyɔɔ, ngɔmʋ ‑kɔɔ 'lɩbhää, 'nyɔ ɔ 'kä li. 'Nyutʋ ‑kɔɔ 'lɩbhää, 'nyɔ
            ɔ 'kä 'nɩmä. ‑N ‑kä sa'a 'zʋʋ, ‑na'a ‑li a ‑li 'la yo zʋ 'lɩbha.+21 Tɩ 'wʋ nglu 'nyinylolii nɩ ‑tɩmö 'wlu 'plɩnɩ, ‑maa ‑li a ‑lii, mö ‑n nɩ nʋ, yɩ 'kä
         'zokuu sɛ ‑sɛ.

A nɩ 'zʋ 'kämanɩwaa 'klʋkpamö131 ‑Mɔ ‑n yi glɩnɩ ‑kë, ‑mɔ ‑n 'nɩ glɩnɩ ‑kë, ‑wa 'kämanɩɛ, ‑n kä ‑n 'kä 'wa 'kämanɔɔ
         'klʋkpamö zʋ. Ɛ'ɛ ‑bhö nyɩasɛ, ‑maa 'kämanɔɔ 'wuë, ‑mä Lagɔ kä'mö ‑mä wʋ 'bhöönɩɛ.
         'Kämanɔ a ‑mu ‑wʋʋä Lagɔ kä'mö 'bhöönɩɩ, wʋ'ʋä ‑bhölɩ. 2 ‑Sɩbhä a za, ‑wa 'kämanɩɛ, ‑ɔ ‑kʋä ‑gömö cɩcɔnɩɩ, Lagɔ a'bhë, 'mö ɔ yɛɛ da'a
         ‑gömö cɩcɔnɩ. ‑Sɩbhä a nɩkpɛ 'la, Lagɔ a gbʋ ɔ jlinɩɛ da'a ɔnyɩ 'wʋ.3 Nɩkpɛ a ‑mɔɔ nʋä ‑li a ‑lii, mɔɔ 'nɩɛ ‑kä ɔ 'kä ‑gɔmlɩwa ‑gu, ‑maa ‑ɔ nʋä ‑lizokuu
         mɔɔ kää ɔ 'kʋä ‑gu. Zaa, ‑n ‑kä 'yɩbhä ‑n 'kä ‑pälɛpälɛ ‑wʋ ‑gɔmlɩwaa a 'yila
         'klʋ a dɔ'wʋʋ, ‑li a ‑lii, mö ‑n nɩ nʋ. ‑Lɛ a dɔ'wʋ, ‑gɔmlɩwaa yi ‑na 'dɩ a dɩ ‑sɛ.
         4 Ɛ'ɛ ‑bhö nyɩasɛ, ‑maa ‑gɔmlɩwaa, wa ‑kamö ‑su 'saa nɛnɩɛ ‑n 'kʋ nʋ, nza Lagɔ 'zuëë
         ‑lɛ, ɔ libho wa nʋä da'a. Zaa, ‑n ‑kä ‑lizokunʋnyɔ glɩnɩɩ, ‑n kä ‑n 'kʋä ‑gu.
         'Fʋ wa'aa bhɛnɩ wa 'kä nɩkpa 'wa ‑lizoku a 'pɛna 'nyɛ, ‑maa Lagɔ a'bhë mɔɔ 'zuëë
         ‑lɛ, nzɩɩ wa 'kä ɔ 'nglɩ 'mö ‑lizokunʋwaa 'mö zlɔmanɩ. 5 ‑Sɩbhä a za n gbää nɩɩ, ‑wa 'kämanɩɛ, 'wa 'kämanɔɔ, ‑n ‑kʋʋ 'klʋkpamö zʋʋ, yɩ
         nɛnɩ. ‑N ‑kä ‑sɩbhä 'zʋʋ, ɛ'ɛ ‑bhö nɩɩ ‑n tɩa Lagɔ a gbʋ ‑nanyɩ 'wʋ jlinɩ a 'yize
         a za, ‑maa ‑na'bhë ‑mä ‑na dlɩ zɛmö, ‑n kä sɛ yɩbhlɩmanɩ nɩɩ, ‑li a ‑liɛ.6 Sɛ ‑bhʋlʋ ‑kpɔ 'la, ‑wa kää lapoomoni a 'wʋbhlilibhoo, wa ‑kä nɩɩ 'pɛnɩ lapoo klɩpaa
         nʋʋ, yɩbhlɩnɩ sɛ nɩɩ Lagɔ mɔɔ 'nyʋää libho 'la zaa 'pɛnu. 7 ‑Wa 'kämanɩɛ, sɛɛ Lagɔ 'yɩbhää ‑a nɩ 'zʋ wa dɔ'wʋʋ, ‑a nɩ 'zʋ ‑sɩbhä 'tɩɩ. Lapoo
         a kii 'wuë wa gbää 'pɛnuëë, 'pɛni. ‑Mɔ ‑n kää ‑n 'kä 'klʋkpamö zʋʋ, 'zo 'klʋkpamö,
         ‑mɔ ‑n kää ‑n 'kä ‑lɛ zʋʋ, 'zo ‑lɛ.A‑a nɩ ‑wawanɩ8 Tɩ nɩkpɛ a gɔgbʋ ‑kä. ‑Maa ‑na 'lilɛ a ‑wawʋ a 'yize mʋʋ nɩ glɩnɩ ‑na gɔgbʋ. Ɛ'ɛ
         ‑bhö nyɩasɛ, ‑maa ‑n ‑kä ‑tiamö ‑na 'lilɛ ‑waa, Lagɔ 'a Gböö 'wuë, ‑n kɩ da'a
         'klʋkpamö zʋ 'wë. 9 Sɛ'ɛ n gbää nɩɩ, Lagɔ 'a Gböö ‑yɩ nʋä nɩɩ: Tɩ ‑na 'li a 'nglɔ sɛ tɛlɩ, tɩ ‑na 'li a 'luwli sɛ tɛlɩ, tɩ 'ku 'lɩbhä, tɩ ‑na 'li
            a ‑lu 'wi ghli, ‑na 'li a ‑li a 'tʋ nɩ ‑tɩmö 'zokwësɛ 'lɩbhä,+ yɩ ‑nyɛ gbö ‑mi'la ‑yɩ tʋʋä ‑mä 'sɔ, yɩ 'wuë, gbaa ‑a nʋä nɩɩ: Sɛ ‑n ‑waa ‑nanyɩ ‑wa ‑sɩbhä ‑na 'lilɛ,+ ‑mä a 'mö, ‑mä yɩ 'yɩbhanɩɛ yɩ 'wuë 'wlu. 10 Nɩkpɛ a ‑mɔɔ ‑waa ‑tiamö ɔ 'lilɛɛ, ɔ'ɔ nɔ ‑lizoku 'wlu 'lɩlɩlɩ. ‑Sɩbhä a za n gbää
         nɩɩ, ‑n ‑kä ‑tiamö ‑na 'lilɛ ‑waa, 'saa Lagɔ 'a Gböö yɩbhää 'wuë, ‑n kʋ da'a
         nʋ 'wë.A‑a nɩ ‑gïganɩ 'wlu ‑a 'kä Zezwii ‑kʋnɩ11 Wɛlɩɩ 'wuë n 'bhööä da'a bhïlaaa, a nɩ 'zwi sasɛ 'klʋkpamö. Ɛ'ɛ ‑bhö nyɩasɛ,
         ‑maa 'tɛnyɩ ‑a ‑wʋä dɛ'ɛ 'möö, a ‑yi dɛ ɛ ‑gänɩ. Dɛ a 'kää 'yɛla 'mö 'wlʋnɩɩ,
         ‑lɛ ma‑a dɛ'ɛ. Dɛ ‑a yɩbhlɩnɩ a‑a Zezwii a dɔ'wʋ, Lagɔ 'a 'pɩwʋlelea a 'yliwlʋnɩdaa,
         ‑lɛ yɛ a 'dio, ‑maa ‑sɩkaa a dɔ'wʋ, ‑lɛ yɛa'a tenyii a'bhë 'dio. 12 'Tɛnyɩ ‑a ‑wʋä dɛ'ɛ 'möö, zlɩzɩdɔ'wʋ, 'mö n pälɛɛ 'wʋ, zlɩ yɛ zɩ 'wë. Zaa, ‑lizokuu
         ‑a nʋnɩɛ ‑mä 'yuylukwë 'möö, a‑a nɩ ‑sɩɩ kɛ'mö. Tʋgwɩnyɔ a sɛ, 'päpälii ‑yɩ
         glɩnɩɛ zlɩgä a ‑nɩɩ, 'mö ‑a nɩ 'libhï 'wʋ. 13 ‑A'a nɛmönɛmösaa nɩ zlɔnɩ 'mö zlɩgänɛmönyɔ a sɛ. 'Fɛtilea wa ‑kä ‑sɛ 'n wa liɛ
         ‑këë 'n wa doo wlu 'kpulu, 'n wa nɩmää nʋ ‑këë 'n wʋ lɩbhʋää, 'n wa tɛlɩɛ
         ngwlɩɩ sɛ bidibidii, ‑sɩbhä a 'fɛtile 'la, a‑a nɩ ti ‑sɛmö. A‑a nɩ tɩ kpɛnɩkpɛnɩwa
         glɩnɩ, a‑a nɩ tɩ nglʋnyinyekäwa glɩnɩ. 14 ‑Maa zɩkpalelea a ghlɩɛ ‑mä ‑Alowli Zezwii Kliisɩ 'möö, sɛ wa päla'ɛ ‑bäna 'möö, a nɩ pälaa ‑sɩbhä 'mö. 'A ‑wʋwʋsɛzokwëa,
         sɛɛ ‑sɩbhä yɩbhää, a nɩ tɩ 'wʋ nglu ‑sɩbhä nɩ tanyɩ ‑su.
         
            
               	Ɛzoodɩ 20.13‑17; Detlenɔɔmö 5.17‑21.

Tɩ ‑na lilagɔgänɩnyɔ nuë 'wʋ kwä 'ɔ 'saa ɔ liɛ a za141 Nɩkpɛɛ ‑ɔnyɩ dlɩ'wʋkänɔɔ 'nɩɛ ‑bhlɛ nyɔnʋʋ, a nɩ köbhɔ pɛɛpɛ. ‑Mi ɔ 'kää nʋ 'n
         ‑mi ɔ 'naa 'kää nʋ a dɔ'wʋ, a ‑nyɔɔ nɩ tɩ kpɛnɩ. 2 A yɩɛ, ‑mɔmɔɔ lɛ ɔ bhɛnɩ ɔbhlɩ ɔ 'kä ‑li 'wuë li. ‑Mɔmɔɔ ɔbhlɩ 'ɔ dlɩ'wʋkänɔɔ 'nɩɛ
         ‑nyɔnʋ zaa, ɔ'ɔ li nɩma.3 Zaa, ‑wa liɛ ‑lii a kii 'wuë, wa nɩ tɩ ‑waa liɛ nɩma 'ylimö fälanɩ. ‑Waa li'ɛɛ
         wabhlɩ nɩmaa, wa nɩ tɩ ‑muë'la nuë 'wʋ kwä. Ɛ'ɛ ‑bhö nyɩasɛ, ‑maa wa ‑wʋ ‑sɩbhä,
         'n Lagɔ yuëë 'wʋ nglu. 4 ‑Na 'bhɩa Lagɔgänɩwa 'la, Lagɔ mɔɔ glɩnɩɛ wa 'bhidɩba. ‑Mɔ ‑n glɩnɩ bhä ‑naa zaa,
         n‑n 'kʋä bhä nuë 'wʋ kwä 'nɩ? 'Wa nɛmönɛmösaa yi 'mö zlɔnɩ oo, ‑sɩbhä 'nɩ
         'mö zlɔnɩ oo, wa 'bhidɩba a 'yize 'mö yɩ yɩlɩɛ 'wʋ, ɛ'ɛ ‑bhö ‑na gbʋ. ‑Maa Lagɔ,
         'mö ɔ tɛɛ zaa, ɔ yuë kwänɩ 'wa nɛmönɛmösaa yi 'mö zlɔmanɩ.5 A gla'mö a ‑mumuë sɛ'ɛ wa pää dlɩ nɩɩ, zila ‑mimii kä dɛsɛ, yɩ zi ‑mimii 'wʋ,
         ‑mumuë a dɔ'wʋ, zilaa 'wuë ‑bhʋlʋ yɩ glɩnɩɛ. Yɩ 'wuë 'mö a dɔ'wʋ, sɛ'ɛ n gbää
         nɩɩ, ‑na'a sɛ ‑n pää ‑lu a dɔ'wʋ dlɩɩ, ‑sɩbhä nɩ tɩ gʋgɔgʋgʋ 'mö ‑kä. 6 ‑Ɔ gbäzɩɛ zila ‑mimii 'möö, ‑Alowli a 'nglɩ ɔ 'ghlimanɩɛ. ‑Ɔ liɛ ‑li a kii 'wuë,
         ‑Alowli a 'nglɩ ɔ 'ghlimanɩɛ. Ɛ'ɛ ‑bhö nyɩasɛ, ‑maa Lagɔ 'mö ɔ bhälɩɛ lile 'la
         a za. ‑Ɔɔ liɛ lilili a ki ‑mimii, ‑Alowli a 'nglɩ ɔ 'ghlimanɩɛ. Ɛ'ɛ ‑bhö nyɩasɛ,
         ‑maa ɔ bhälɩmö'ɛ ɔbhlɩ Lagɔ lile 'la a za. 7 Yɩ 'wuë 'mö a dɔ'wʋ, ‑bɛ 'nɩɛ ɔnyɩ a za ‑bhölɩ, ‑bɛ 'nɩ 'ku ɔnyɩ a za. 8 Ɛ'ɛ ‑bhö nyɩasɛ, ‑maa a‑a ‑kä ‑bhölɩ oo, ‑Alowli a za ‑a ‑bhölɩ. A‑a ‑kä 'ku
         oo, ‑Alowli a za ‑a 'kuä. A‑a ‑kä ‑bhölɩ oo, A‑a ‑kä 'ku oo, ‑Alowli a ‑nʋä ‑a
         glɩnɩɛ 'yize. 9 Ɛ'ɛ ‑bhö nyɩasɛ, ‑maa nɩkpaa 'wuë, ‑wa ‑bhölɩɛ oo, ‑wa yɛɛ 'ku oo, Kliisɩ 'kä wa ‑lowli glɩnɩ, nza ɔ 'kuä 'n Lagɔ yoo glu ‑sɛ. 10 Sɛ'ɛ n gbää nɩɩ, ‑nmö ‑naa, ‑mɔɔ ‑n glɩnɩ bhä n‑n kwä bhä ‑na ‑daayu 'nuë 'wʋ,
         n‑n fälanɔ bhä 'yli 'mö 'nɩ? ‑Nn bhä sɛ ‑yi nɩɩ, Lagɔ ‑yinyɩ 'ylɩ ‑bhlʋ 'mö ‑lɛ
         ɔ 'yila 'klʋ wäzɩnɩ, ɔ ‑kanyɩ bhʋlʋbhlʋ ‑a'a nʋnʋlii 'wʋ 'yɩbhänɩ ‑a? 11 ‑Mä Lagɔbɔgʋʋ 'mö, sɛ'ɛ yɩ cɛlɩɛ ‑mä nɩɩ: ‑Alowli Lagɔ lɛ naa:‑Amö Lagɔ, n ‑bhölɩ.Nɩkpaa 'wuë yi ‑lɛ na dlɩ 'mö ‑kokomïladigbï glu 'pä wa yi na 'nglɩ 'ghlimanɩ.+12 Nza n gbää nɩɩ, Lagɔ, ɔ ‑yinyɩ bhʋlʋbhlʋ ‑a'a nʋnʋlii 'wʋ 'yɩbhänɩ.Tɩ ‑na lilagɔgänɩnyɔ 'nyinyloli 'mö sɛ bhlɩ13 A‑a nɩ tɩ nuë 'wʋ kwäkwänɩ, ‑maa sɛ a 'kää 'zʋ, sɛɛ nɛnɩɛ, ‑sɩbhä ma‑a nɩɩ:
         ‑Lu ‑bhlʋ a'bhë ‑wʋ 'kää a lilagɔgänɩnyɔ 'nyinyloli 'mö sɛ bhlɩɩ, a nɩ tu nʋ
         'lɩlɩlɩ. 14 ‑Alowli Zezwii, 'na sɛ n ‑gälɔɔɔ 'wʋ a za, 'na dlɩ 'wuë zɛmö n ‑yi sɛ nɩɩ, lililu
         a ‑muu 'kää nɩkpɛ fɩ pälaa Lagɔ a 'yila 'klʋ a dɔ'wʋʋ, wʋ'ʋä ‑bhölɩ 'lɩlɩlɩ.
         ‑Maa ɔ pää dlɩ nɩɩ, fɩ wʋ pälaa, ɔ dɔ'wʋ wʋ pälaa fɩ. 15 Zaa, lililu a za, n‑n ‑kä ‑na lilagɔgänɩnyɔ dlɩ yilaa, ‑n 'nɔɔ da'a ‑wa. Nɩkpɛ a
         ‑mɔnyɩ za Kliisɩ 'kumöä, ‑na'a lilea nɩ tɩ 'nglɩ ‑kä ɔ nɩ tɩ tʋʋ. 16 'Saa ‑n gbää ‑wʋ nɛnɩɩ ‑na dɔ'wʋʋ, wʋ nɩ tɩ 'nglɩ ‑kä wa nɩ tɩ ‑na 'dɩzoku ‑sɛ.
         17 'Pɩwʋ mää Lagɔ 'kämanɩɛ a wɛlɩɩ 'nɩ ‑bhö lile ‑nyɛ 'nɩmänɩmʋ 'sɔ a gbʋʋ. ‑Maa 'mözlɔnɩzlɔnɛ, 'tɩɩglɩglɛ
         'n 'mäna 'Wugɔmʋʋ 'Wlɩlɩ nyɛɛ, yɩ wɛlɩɛ. 18 ‑Li 'la a gbʋʋ mʋʋ ‑kä nɩkpɛ plɛnɩɩ, ɔ 'kä ‑sɩbhä Kliisɩ 'a libhoo nʋʋ, mɩɩ nɛnɩɛ
         Lagɔ dlɩ yɔwʋ, ‑sɩbhä yi'ɛ 'nglɩ ‑kä nɩkpa yi ɔ 'dɩ a dɩ ‑sɛ.19 Zaa, sɛ ‑a 'kää 'zʋ ‑a 'kä ‑wanɩ, ‑a 'kä swɩ nyɛmʋ 'mö 'päpänɩ, nzɩɩ ‑a 'kä
         'gämö 'yukusɛ möö, a‑a nɩ tɛlɩ ‑sɩbhä sɛ. 20 ‑Maa lilili a za, tɩ Lagɔ 'a libhoo nyima. Lilili a kii 'wuë, 'wlɩlɩ yɩ ‑wʋä, miɛ
         abhlɩ, ‑maa 'n nɩkpɛ ‑kä lile li, 'n ‑mɔmɔɔ ‑kä ɛ za 'nyinyloli 'mö bhlinɩɩ, yɩ'ɩɛ
         nɛnɩ. 21 Zaa, ‑na'a nɩmalile ‑nyɛ na'a nʋnɩmänɩmʋ 'sɔ, 'n ɛ ‑kä'ɛ käböli ‑mimii a'bhë
         ‑kë, mɩɩ ‑kä ‑na lilagɔgänɩnyɔ 'nyinyloli 'mö sɛ bhlɩɛ yii, ‑n kä ‑n 'kä yɩ
         'wuë kɛ'mö ‑sɛ. 22 ‑Mi'la 'wuë a dɔ'wʋ, ‑na'a sɛ ‑n kää da'a dlɩ 'wʋʋ, tɩ ‑sɩbhä 'yi 'tatinɩ, ‑maa
         ‑sɩbhä nɩ ‑wʋmö ‑na 'yize dlɩ zɛmö Lagɔ a 'yila 'klʋ. Nɩkpɛ a ‑mɔɔ ‑kä ‑lu nʋ
         dɔ'wʋ ‑wʋ, ‑ɔnyɩ dlɩ zɛmöö ‑wʋä ‑pälɛpälɛ Lagɔ a 'yila 'klʋʋ, 'mäna nɩ 'lɩbhɔ.
         23 Miɛ abhlɩ, ‑maa nɩkpɛ a ‑mɔ ‑ɔnyɩ dlɩɩ ‑kiɛ 'mö lile a ke ‑mämaa a dɔ'wʋʋ, 'n ɔ
         ‑kaa lii, ɔnyɩ ɔ yɛɛ da'a gbʋ köbha Lagɔ a 'yila 'klʋ a dɔ'wʋ. Ɛ'ɛ ‑bhö nyɩasɛ,
         ‑maa ɔ 'kää ‑sɩbhä 'zʋä yii, ɔ 'niɛ dlɩ'wʋkänɔ 'mö nʋnɩ. 'Lɩlɩlɩ a dɔ'wʋ, ‑n
         ‑kä ‑lu nʋä yii, n‑n 'nɩ Lagɔ dlɩ 'tɛɛnɩ, 'n ‑na'a dlɩɩ ‑kä 'mö ‑ki ‑n ‑kʋʋ nʋʋ,
         'nyinyloli ‑n yɛɛ da'a nʋ.

‑Na 'lilɛ a ‑li a ‑li a gbʋ nɩ plɛnɩmö151 ‑Aa dlɩ'wʋkänɔɔ ‑nyɔnʋä, a‑a nɩ kwänɩ ‑wanyɩɩ dlɩ'wʋkänɔɔ 'nɩɛ ‑nyɔnʋ 'wa 'gblukuu.
         A‑a nɩ tɩ ‑yɩ nɛnɩnyɩɛ dlɩ yɔwʋ a 'yize sɛ tɛlɩ. 2 ‑Maa ‑a 'wuë, bhʋlʋbhlʋ, 'saa glɩnɩɛ ‑a'bhɩa a ‑li a ‑li, 'saa 'bhuëë 'mäna 'wʋ
         mö ‑a nɩ tɛlɩ sɛ, wa 'kä 'yli yɔwʋ 'tɛmanɩ ‑mä dlɩ'wʋkänɔɔ 'mö, wa 'käa 'yukusɛ
         mö. 3 Kliisɩ a'bhë, 'saa nɛnɔɔ dlɩ yɔwʋ a gbʋ mʋʋ 'nɔɔ a ‑plɛnɩ. Sɛ'ɛ yɩ 'cɛlɩ a‑a ‑mä Lagɔbɔgʋʋ
         'mö nɩɩ: ‑Atʋ Lagɔ, ‑wa ziamöä ‑dii, ‑amö wa ziaa ‑di.+4 ‑Atʋayuënyɩ, 'saa 'wuë cɛlɩɛ ‑mä Lagɔbɔgʋʋ 'möö, bhla'mö wa 'celi a‑a abhlɩ,
         ‑maa ‑aa za yɩ cɛlɩɛ ‑mä yɩ ‑kanyɩ sʋlʋnɩ, yɩ ‑kanyɩ swɩ nyɛmʋ 'mö 'pä, dɛ a kää
         sɛ ‑a 'kä ‑lɛ kɛ nyɔnʋ, ‑aa dila 'kä 'wʋ 'tɛɛ ‑këë, ‑a 'kä ‑mä 'gbë 'wʋ ghlɛ.
         5 Lagɔ a'bhë, ɔ 'yize mɔɔ bhɛnɩɛ ɔ 'kanyɩ swɩ nyɛmʋ 'mö 'pä, dɛ a kää sɛ a 'kä
         ‑lɛ kɛ nyɔnʋ. Zaa, 'mö n bhibhee a 'wlumö, a 'wuë a 'kä ‑tiamö 'wʋ ‑wʋnɩ, a 'kä
         'gämö Zezwii Kliisɩ 'a saa nɛmö, 6 a 'wuë, nuë ‑bhlʋ 'mö, a 'kä ‑Alowli Zezwii Kliisɩ a dɩba Lagɔ a 'nglɩ 'ghlimanɩ
         a gbʋʋ, mʋʋ nɩ plɛnanyɩ.Nɩkpa 'wuë a za Kliisɩ yiɛ7 Sɛɛ Kliisɩ ngulanyɩɛ 'wʋʋ, a nɩ nglunglunɩ ‑sɩbhä 'wʋ, nzɩɩ a 'kä Lagɔ a 'nglɩ 'ghlimanɩ.
         8 ‑Tiamö n nyanyɩɛ 'dɩ nɩɩ, Kliisɩ, mɔɔ 'zʋä Zwiiföwaa a 'yliwʋnyɔ, ɔ 'kʋä 'ylimö
         tulanɩ nɩɩ Lagɔ 'nɩ bhïla wɛlɩ 'wë ɔ 'kɩ nimï ‑sɛ. Zaa, wɛlɩɩ 'wuë ɔ 'nyɛ a‑a
         wa dɩbawa 'kädɩɩ, ‑mä ɔ 'mö, ‑mä yɩ 'wlʋnɩɛ 'yli. 9 Miɛ abhlɩ, ‑maa ‑waaa Zwiiföwaa glɩnɩɩ, sɛɛ Lagɔ 'pää Kliisɩ a za wa ngäzɩdlɩɩ,
         wa 'kä ‑sɩbhä a za ɔ 'nglɩ 'ghlimanɩ, nza ɔ yimö'ɛɛ. Sɛ'ɛ yɩ cɛlɩɛ ‑mä Lagɔbɔgʋʋ
         'mö nɩɩ:‑Atʋ Lagɔ, ‑mä 'bhlɩbhëa 'wuë jijo'wʋ,n yi ‑mä ‑na'a nglɩɩ 'ghlimanɩ.‑Na'a ‑li a ‑li a za n ‑yimö 'mö bhlɩnɩ.+10 Sɛ'ɛ yɩ cɛlɩ'ɛɛ ‑mä nɩɩ:Abhʋa 'nɩɛ Zwiiföwa glɩnɩɩ,a ‑nyɛ ngëyii Lagɔ ‑sɛɛ ‑lɛ 'mö a ‑nʋa 'sɔ,a nɩ nʋnɩ 'gämö 'mäna.+11 Sɛ'ɛ yɩ cɛlɩmö'ɛɛ ‑mä nɩɩ:Dʋdɔkpäta ‑gömö a nɩkpanyɩ,a 'wuë, a nɩ 'ghlimanɩ Lagɔ a 'nglɩ.'Bhlɩbhëa 'wuë nɩ bhlɩnɔɔ.+12 Ezayii, sɛ'ɛ ɔ gbä'ɛɛ ɔbhlɩ nɩɩ:Daviidɩ a dɩba Yizayii,ɔ 'yu a 'yu yi mä'ä ‑aa jijo'wʋ 'wlʋ,ɔ 'kä 'bhlɩbhëa 'wuë ‑gömö 'kämanɩ.Ngäya 'wuë yo dlɩ 'tɛɛnɩ.+13 Lagɔ, dlɩ'wʋtɛɛnɔ 'bhöönɩɛ 'möö, sɛ a 'tɛɛnɔɔ dlɩ a za, ɔ nɩ yie ‑mä a dila zɛmö
         'mäna ‑nyɛ 'tɩɩglɩglɛ 'sɔ 'wʋ. Nzɩɩ, 'Wugɔmʋʋ 'Wlɩlɩ a 'mötɛɛnɔ 'mö, 'a dlɩ'wʋtɛɛnɔɔ 'kä 'kwädlɩ zumanɩ.'Saa Pɔɔlʋ yɩbhää ɔ 'kä nʋʋ14 ‑Atʋayuënyɩ, na'bhë n ‑yi sɛ nɩɩ, anyɩgäsɛ sɛɛ ‑gää kɛ, a zʋ ‑sɩbhä 'tɩɩ, a
         ‑yi sasɛ Lagɔ 'a wɛlɩɩ, a'bhï a bhɛnɩ a 'kä 'dɩ 'mö zʋzʋnɩ. 15 ‑Sɩbhä yɩ ‑wʋ 'mö, ‑maa 'na 'bɔgʋʋ n 'cɛlanyɩɛ dɛ'ɛ 'wʋʋ, wʋ kïbhï ‑mimii 'mö
         a dɔ'wʋ, n 'nanyɩɛ wɛlɩ 'yli zizanɩ, ‑maa gbëaa n 'nyanyɩɛ 'dɩ, 'saa a ‑yi a‑a 'kɩ
         'mö n ligbananyɩɛ 'wʋ. 'Fʋ n'n‑ä ‑sɩbhä 'cɛlɩ, ‑maa Lagɔ na ngäzɩdlɩ ɔ 'pää.
         16 Sɛ'ɛ n gbää nɩɩ, Lagɔ mɔɔ ‑saaa ‑lɛ n 'kä Zezwii Kliisɩ a libhonʋnyɔ glɩnɩ, nzɩɩ, ‑waaa Zwiiföwa glɩnɩ n 'kä ‑mä wa jijo'wʋ 'ɔ 'Mänatɩtɩɩ
         bia. ‑Lɛ a libho 'la n nʋä, Lagɔbʋbɔnyɔ a libho a sɛ wʋ ‑wʋä. Nyɩasɛ n'n‑ä ‑sɩbhä
         gbä, ‑maa 'na sɛ n yɩbhää 'bhlɩbhëa 'wuë a dɔ'wʋʋ, ‑sɩbhä ma‑a nɩɩ: 'Wugɔmʋʋ 'Wlɩlɩ nɩ 'zuë Lagɔ a 'yize a ‑nʋä 'wʋ, nzɩɩ wa 'kä bʋbɔnɩlu a ‑muu nɛnɩɛ Lagɔ dlɩ yɔwʋ
         a sɛ ‑wʋ. 17 Lagɔ 'a libhoo n ‑wʋä dɛ'ɛ nʋ dɔ'wʋʋ, n bhɛnɩ n 'kä ‑mä wʋ 'mö nanyɩ 'ghlimanɩ
         sɛ n ‑glɛɛ Zezwii Kliisɩ 'wʋ a za. 18 N'n‑ä n 'kä ‑mimii bhïla 'n ɛ 'nɩ ‑bhö ɔ ghlɛnɩɩɛ 'mö a libhoo ɔ nʋä a 'yize
         mu. Mɔɔ kää 'nglɩ, ‑waaa Zwiiföwa glɩnɩ 'n wa yiɛ 'wʋ nglu wa 'kä Lagɔ 'a wɛlɩɩ
         'klʋkpamö zʋ. 'Na bhïlawɛlɩɩ ‑nyɛ 'na nʋnʋlii 'sɔ, 'mö ɔ ghlɛnɩɛ 'mö 'n ɔ yiɛ
         ‑lɛ a libho 'la nʋ. 19 'Wugɔmʋʋ 'Wlɩlɩ 'a 'mötɛɛnɔɔ 'mö ɔ zʋʋʋä ‑gömö, zɩzɛli 'kädɩ ‑yɩ tulanɩɛ 'ylimö
         nɩɩ, Lagɔ mɔɔ tieaaa, 'n n yiɛ nʋ. Kliisɩ 'a 'Mänatɩtɩɩ, sa'a ‑sɩbhä n biiiɛ. Tɛɛnɩ
         ‑mä Zeluzalɛɛmö ‑këë, bhlɩɩ wa laa Yililii yɔwʋ, ‑n 'kä ‑mä ghlɛ, ‑mä a ‑gwlɩɩ
         'wuë ‑gömö, 'n n yiɛ ‑mä mlɩmanɩ. 20 ‑Maa n ‑wʋä sa'a 'Mänatɩtɩɩ bia dɔ'wʋʋ, ‑gwlɩɩ 'mö mää wa'aa ‑bhlɛ tɛkäsɛ Kliisɩ
         a 'nglɩ 'nʋʋ, yɩ 'yize a gbʋʋ mʋʋ plɛnɩɩɛ, ‑mä n kwɩɛ. 'Fʋ n'n‑ä ‑sɩbhä 'zʋ, ‑maa
         n'n‑ä 'yɩbhä wa 'kä nɩɩ: libhoo ‑mɔmɔɔ tɛɛ 'wëë, 'mö n kwää 'yukusɛ nʋ. 21 Lagɔbɔgʋʋ 'mö a 'kïbhë ‑bhlʋ ‑a 'cɛlɩɛ ‑mä, sɛ a gbää, ‑sɩbhä n 'zʋä. Sɛ'ɛ
         a nʋä nɩɩ:‑Muë wa'aa a ‑bhlɛ ɔ 'dɩ 'nyɛɛ, mʋa 'kɔɔ 'ylɩmö.‑Waaa a‑a ‑bhlɛ 'ɔ wɛlɩɩ 'nʋʋ, mʋa 'kɩɛ 'mö 'nʋ.+Pɔɔlʋ lɛ ɔ yia'a ‑pa ‑mä Ghlɔɔmö mö22 ‑Atʋayuënyɩ, libho 'la mʋʋ 'nɩ nyɩaa 'kwädlɩ 'tɛnyɩ n 'kä ‑mä a mä'a yi. 23 ‑Sɩkaa a dɔ'wʋ, pɩɔ ‑mu nɩ 'yli mä n ‑wʋä a libhoo yɛ zɛmö bhlɩɛ. Sɛ n yɩbhä n
         'kanyɩ 'wʋ plɛɛ yi a 'ylʋbö yɛ 'mö gwälɛ. 24 Sɛ'ɛ n nʋä 'kwädlɩ nɩɩ, ‑zlɩ n ‑kä ‑mä Ɛsɩpanyɩ‑bhölɩɩ 'mö mö dɔ'wʋ ‑wʋʋ, n
         yeanyɩ 'wʋ ghlɛnɩ, nzɩɩ n ‑kaanyɩ 'ylɩya yɔwʋ ‑sɛ, n ‑kä a 'tʋ ‑sɛ 'wëë, a ‑kaa
         kwänɩ n 'kä ‑mä bhlɩ 'la 'mö mö.25 ‑Maa ‑sɩkaa a dɔ'wʋ, ‑mä Zeluzalɛɛmö ‑mä n ‑wʋä mö dɔ'wʋ, Zezwii a ‑nʋa ‑wa ‑wʋä
         ‑mä, wa 'saa n ‑suä, n 'kʋänyɩ yowʋ 'nyɛ. 26 Zezwii a ‑nʋa ‑wa ‑wʋä mä'ä Akayii‑bhölɩɩ 'mö muë, ‑wa ‑wʋä ‑mä Masedʋanɩ‑bhölɩɩ
         'mö muë, mʋa nʋä nɩɩ, wa yi ‑mä Zeluzalɛɛmö a ‑nʋa a gla'mö a 'pʋäwa a za moni
         'wʋ 'päpänɩ. 27 ‑Tiamö abhlɩ, wanyɩgäsɛ mʋa gbää wa 'kä ‑sɩbhä 'zʋ, ‑maa 'lɩlɩlɩ a dɔ'wʋ, wa
         kä a 'kɩ wa 'kä ‑sɩbhä 'zʋ. Ɛ'ɛ ‑bhö nyɩasɛ, ‑maa Zeluzalɛɛmö a Zwiiföwaa, 'wa
         ‑li a ‑li Lagɔ 'nyʋää, mʋa ngluä 'wʋ 'n wa yiɛ nɩkpaa 'wuë 'nyɛ. Zaa, ‑sɩkaa a
         dɔ'wʋ, ‑waaa Zwiiföwa glɩnɩɩ, mä'ä dʋdʋ 'wʋ a ‑lii Lagɔ 'nyʋä'ɛɛ wabhlɩɩ, wa kä'ɛ
         wa 'kʋänyɩ 'nyɛmö, wa 'kʋä ‑sɩbhä 'wʋ yi. 28 Zaa, n ‑kä wɛlɩ 'la zɛmö bhɩɛ n ‑kʋä wa moni yowʋ 'nyɛ 'wëë, 'n n 'käa'aa ‑mä
         'a mä'a 'wʋ 'tʋ, n 'kä ‑mä Ɛsɩpanyɩ mö. 29 N ‑yi sɛ nɩɩ, n ‑kä ‑mä a jijo'wʋ yie yii, Zezwii Kliisɩ ‑yii 'ɔ 'nyupälɩɩ 'wuë ‑gömö zʋ, nzɩɩ yɩ 'kanyɩ 'wʋ ghlɛmö.30 ‑Atʋayuënyɩ, ‑bɛlɩ n panyɩɛ, ‑Alowli Zezwii Kliisɩ a 'nglɩ 'mö 'n ‑Wawʋʋ Lagɔ 'a 'Wugɔmʋʋ zʋanyɩɛ dila zɛmö a za, a nɩ bhibhe na za
         Lagɔ, ‑maa tʋ 'mö n ‑wʋä. 31 A nɩ bhibhe nzɩɩ, Zwidee‑bhölɩɩ 'mö a ‑nʋa ‑waaa Zezwii 'a wɛlɩɩ dlɩ 'wʋ ‑kää,
         Lagɔ ‑ka'muë ngli ‑sɛ. A nɩ bhibhemö'ɛ nzɩɩ, Zezwii a ‑nʋa ‑wa ‑wʋä ‑mä Zeluzalɛɛmö,
         n ‑kʋä moni 'la yɔwʋ 'nyɛɛ, yɩ 'kʋä 'mäna 'wʋ ‑bhö. 32 ‑Lɛ a dɔ'wʋ, Lagɔ ‑kä nglu n ‑kä ‑mä 'a mä'a yii, 'mäna ‑yii tenyii 'mlɩ ‑wʋ,
         n yeanyɩ 'ylɩya yɔwʋ ‑sɛ n yi nyɛpɛ.33 Lagɔ, 'tɩɩglɩglɛ 'wuë 'bhöönɩɛ 'möö, a 'wuë ɔ nɩ ‑soanyɩ 'kwädlɩ. ‑Amɛɛ!

               	2 Samiɛlɩ 22.50; Soomö 18.50.

Pɔɔlʋ yɛ ‑mä Ghlɔɔmö a ‑nʋa bhälɩ161 ‑Aa nglʋdaayu Febee, Zezwii a ‑nʋa a ‑zɩkpaa ‑a ‑wʋä ‑mä Saklee, ‑ɔ glɩnɩɛ a 'yliwʋnglɔɔ,
         ɔ za n panyɩɛ ‑bɛlɩ nɩɩ, 2 ɔ ‑kä ‑mä a mä'a ghlɛɛ, sɛɛ Zezwii a ‑nʋa kää wa 'kä pälaplanɩɩ, a nɩ pälɔɔ
         ‑sɩbhä. 'Saa‑gbʋʋ ‑kɔɔ plɛnɩ ‑kë, a nɩ kwänɔɔ 'kwädlɩ. Ɔ'bhë dɛ ɔ ‑wʋä da'a,
         ɔ yɛ nɩkpa a ‑bɛ kwänɩ, na'bhë ‑amö ɔ kwänɩɛ tenyii.3 Plisilɩ ‑nyɛ ɔ 'luwli Akilasɩ 'sɔ, n ‑nyɛɛ nʋ a‑a Zezwii Kliisɩ 'a libhoo, n bhäluë. 4 Wa 'sɔ ‑kpɔ, wa ‑kaa 'kwie ngli ‑sɛ a za, 'wa 'pɩwʋ 'mö wa ‑sɛɛ dlɩɩ. 'Wa ‑li a ‑li
         a za, n bhäluë ‑këë. Na 'yize ‑amöö 'nuëë bhälɩ, ‑maa ‑waaa Zwiiföwa glɩnɩ
         a bhlɩɩ 'wuë ‑gömö, Zezwii a ‑nʋa ‑wa ‑wʋä ‑mä, mʋa bhälɩmuëë. 5 Zezwii a ‑nʋa ‑wa yɩbhää ‑mä 'wa 'ligbëa 'mö 'wluu, n bhäluë. Na 'tua Epayinɛtɩ,
         ‑mä Azii‑bhölɩɩ 'wuë 'mö a tɛkänɩkpɛ ‑ɔ ngluä Kliisɩ 'a wɛlɩɩ 'wʋʋ, n bhälɔ. 6 Malii ‑ɔ yɔlɔɔ tenyii a 'wlumö, n bhälɔ. 7 N bhälɩ na 'bhɩa Adlonikwisɩ ‑nyɛ Zwiniasɩ 'sɔ, n ‑nyɛɛ ‑wʋ a‑a ‑mä ‑jie 'mö, ‑wa
         glɩnɩɛ Zezwii a tietiewa a ‑muëë kää 'nglɩ ‑gömöö, ‑wa 'zʋä Zezwii a ‑nʋä na za tɛɛ a'bhëë, n bhäluë.
         8 Apliatusɩ ‑ɔ ‑kaaa ‑Alowli Zezwii a za tenyii dlɩsɛɛ, n bhälɔ. 9 Wlubɛɛ ‑ɔ kwänɩnyɩɛ ‑mä Kliisɩ 'a libhoo 'möö, ɔ ‑nyɛ na 'tua Sɩtakisɩ 'sɔ, n
         bhäluë. 10 Apɛlɛsɩ, ‑mä yɔlɔylʋ 'mö, ‑ɔ tulanɩɛ 'ɔ sɛ ɔ 'tɛɛnɩɛ tenyii Kliisɩ dlɩ 'ylimöö,
         n bhälɔ. N bhälɩ Alitobulɩ a 'ligbë 'mö a ‑nʋa. 11 N bhälɩ na 'bhiyii Elodiɔɔ. N bhälɩ Nasisɩ 'a 'ligbë 'mö a ‑nʋa 'wuë ‑wa ‑gänɩɛ
         Zezwii. 12 Tlifɛnɩ ‑nyɛ Tlifɔsɩ 'sɔ ‑wa yɔlɔɔ tenyii ‑Alowli Zezwii 'a libhoo a za‑a, n bhäluë.
         N bhälɩ'ɛ Pɛlɩsidɩ ‑ɔ ‑kaaa tenyii dlɩsɛ, ‑ɔ yɔlɔmö'ɛɛ ‑Alowli Zezwii 'a libhoo
         a za‑a. 13 Ghlufusɩ ‑ɔ glɩnɩɛ Zezwii a libhonʋnyɔ a ‑nɔ a ‑nɔɔ, n bhälɔ. Ɔ ‑da ‑ɔ glɩnɩmö'ɛɛ
         na ‑da a ‑mɔmɔɔ, n bhälɔ. 14 Asɛklitɩ mɔ, Flegɔɔ mɔ, Ɛlɩmɛsɩ mɔ, Patlobasɩ mɔ, Ɛlɩmasɩ mɔ, 'n Zezwii a ‑nʋä ‑muë'la
         wa ‑nyɛɛ glɩnɩɛ 'wʋ muë, wa 'wuë, n bhäluë. 15 Filolɔgö ‑nyɛ Zwilii 'sɔ muë, Nelee ‑nyɛ ɔ nglʋdaayu 'sɔ muë, 'n Ɔlɛpasɩ, wa ‑nyɛ
         Zezwii a ‑nʋä ‑muë'la wa ‑nyɛɛ glɩnɩɛ 'wʋ 'sɔ, wa 'wuë, n bhälɩmuë.16 A 'wuë, a nɩ gbönɩgbönɩ dlɩ ‑wanɩwanɩsɛ. Kliisɩ a ‑nʋa a ‑zɩkpöö 'wuë, wa lɛ
         wa bhälanyɩ.'Dɩmözʋwɛlɩɩ Pɔɔlʋ 'bhlenɩɛ 'gbëë17 ‑Atʋayuënyɩ, 'dɩ 'mö n zʋanyɩɛ dɛ'ɛ nɩɩ, a nɩ 'nɛmanɩ nɩkpaa ‑wa lɛmöä ‑mä Zezwii
         a ‑nʋa jijo'wʋ 'ylimösɛnɔɔ 'wʋ, Lagɔ 'a wɛlɩɩ wa 'nyanyɩ a‑a 'wë, nɩkpaa ‑wa kpɛniɛ
         'mö, ‑wa nyimanyɩɛ sa'a 'wlumöö, A nɩ 'dionuë gwë a'bhë. 18 'Fʋ n'n‑ä ‑sɩbhä gbä, ‑maa sa'a a nɩkpa 'la, ‑Alowli Kliisɩ a libho wa'aa nʋ. ‑Maa wanyɩ a nɩkploku a yieyiegbʋʋ plɛnuëë. Nɩkpaa ‑waa 'nɛmanɩɛ
         ‑lizoku 'wʋʋ, 'mö wa tliɛ 'wa ‑bhlalu ngli 'n wa duluëë. 19 'A sɛ a zʋä Lagɔ 'a wɛlɩɩ 'klʋkpamö a dɩɩ, saa 'wuë wa sɩ ‑sɩbhä. Zaa, 'mäna
         'wʋ a ‑bhööä. Miɛ abhlɩ, ‑maa 'saa nɛnɩɛ Lagɔ dlɩ yɔwʋ a dɔ'wʋ, n yɩbhä nɩɩ, 'a
         'nɛɛnɔɔ nɩ zumanɩ 'kwädlɩ 'yize, a 'kɩ nʋ, ‑lizokuu a kii 'wuë a nɩ 'dionii gwë.
         20 Lagɔ 'tɩɩglɩglɛ 'wuë 'bhöönɩɛ 'möö, ɔ'bhë, ɔ yia'a ‑pa Sataa 'wʋ 'titli 'lɩlɩlɩ,
         nzɩɩ ɔ 'kanyɔ kplɩzɩmö 'zʋ.‑Alowli Zezwii nɩ 'panyɩ 'nyu.21 Timotee n ‑nyɛɛ 'sɔ ‑a nʋä Lagɔ 'a libhoo, ɔ lɛ ɔ bhälanyɩ. Na 'bhɩa Lukiusɩ ‑nyɛ
         Zazɔɔ 'sɔ, Sosipatɛɛ kökä, wa lɛ wa bhälanyɩ.22 ‑Amö Tɛlɩtwisɩ, ‑amöö cɛlɩɛ dɛ'ɛ 'ɔ 'bɔgʋʋ, n bhälɩmanyɩ ‑Alowli Zezwii a 'nglɩ
         'mö. 23 Gayusɩ, ‑ɔnyɩɩ 'ligbë 'mö n glɩɛ, Zezwii a ‑nʋa 'wuë ‑wa ‑wʋä mä'ä ‑ɔnyɩ dɛ
         wa yɩbhää 'wluu, ɔ lɛ ɔ bhälanyɩ. Elaatɩ ‑ɔ glɩnɩɛ mä'ä glɔ 'mö a 'wʋkwïlanɩnyɔɔ,
         ɔ ‑nyɛ ‑aa ‑daayu Katusɩ 'sɔ, wa lɛ wa bhälɩmanyɩ.[24 ‑Alowli Zezwii, ɔ nɩ 'panyɩ a 'wuë 'nyu. ‑Amɛɛ!]A‑a nɩ 'ghlimanɩ Lagɔ a 'nglɩ25 ‑Atʋayuënyɩ, a‑a nɩ 'ghlimanɩ Lagɔ a 'nglɩ. Mɔɔ bhɛnɩɛ ɔ 'kanyɩ ‑mä 'ɔ dlɩ'wʋkänɔɔ
         'mö glu nyɔna. 'Mänatɩtɩ n biaa, n 'nyanyɩɛ, ‑yɩ bhïlaa Zezwii Kliisɩ a dɛɛ, ‑sɩbhä yɩ gbää. 'Mänatɩtɩ 'la 'mö, wɛlɩ a ‑mii glɩnɩɛ gbëaa, ‑yɩ zizaa
         a‑a 'kwädlɩkwädlɩnɩɩ, ‑mä yɩ këlionɩɛ 'klʋ. 26 Lagɔ a bhla'mö a 'möbhïlanɩwaa, yɩ dɛ wa 'cɛlɩ a‑a. ‑Maa ‑sɩkaa a dɔ'wʋ, wɛlɩ 'la
         wa 'cɛlɩ a‑a, Zezwii 'a 'Mänatɩtɩɩ, mɩɩ kää 'nglɩ 'n yɩ zɛmö yia'aa 'klʋ këlio.
         Lagɔ ‑ɔɔ bhɩɛ 'wʋ, 'ɔ sɛ ɔ gbää yɩ nɩ 'plɩ 'wʋʋ, ‑sɩbhä ma‑a 'wlʋnɩɛ 'yli, 'ɔ ‑tiamö
         a wɛlɩ 'la, 'n yɩ yiɛ 'bhlɩbhë ‑gömö a nɩkpa 'wuë kɛ 'klʋ këlionɩ, nzɩɩ wa 'kɩ
         'klʋkpamö zʋ.27 Lagɔ 'nɛɛnɔɔ 'wuë 'bhöönɩɛ 'möö, Zezwii Kliisɩ a 'nglɩ 'mö, ɔ 'nglɩ nɩ 'ghlimanɩ
         'kwädlɩkwädlɩnɩ 'yize. ‑Amɛɛ!

Bhälɩwɛlɩɩ11-2 ‑Amö Pɔɔlʋ, ‑amö Lagɔ ‑sɛɛ ‑lɛ n 'kä Zezwii Kliisɩ a tietienyɔ glɩnɩɩ, n ‑nyɛ ‑aa ‑daayu Sɔsɩtɛɛnɩ 'sɔ, abhʋa Lagɔ a ‑nʋa 'wuë, abhʋaa
         ‑wʋä ‑mä Kolɛɛtɩ glɔ 'möö, abhʋa Lagɔ ‑sɛɛ ‑lɛ 'n a yiɛ Zezwii Kliisɩ a bɔɔmö
         a za ɔ 'yize a ‑nʋä 'zʋʋ, abhʋa ‑a pää 'bɔgʋ nɩ 'wʋ. Saa 'wuë a nɩkpaa, ‑wa kää
         ‑a 'wuë a ‑lowli Zezwii Kliisɩ a 'nglɩ ‑gömöö, mö ‑a 'pämö'ɛɛ 'bɔgʋ nɩ 'wʋ.
         3 ‑Aa dɩba Lagɔ ‑nyɛ ‑Alowli Zezwii Kliisɩ 'sɔ, 'tɩɩglɩglɛɛ ‑nyɛ 'nyupälɩ 'sɔ ‑yɩ 'bhöönuëë
         'möö, yɩ nɩ ghlanyɩ 'wʋ.Pɔɔlʋ yɛ Lagɔ bhälɩ4 Na dɩba Lagɔ, sɛ ɔ 'pää Zezwii Kliisɩ a bɔɔmö a za a ngäzɩdlɩ 'n ɔ yeanyɩɛ 'nyu 'pä a za, bhälɩ n bhälɔɔ 'kwädlɩ
         'yize. 5 ‑Tiamö, sɛ a ‑glɛɛ Zezwii Kliisɩ 'wʋ a za, 'ɔ 'nyupälɩɩ a kii 'wuë 'mö ɔ ghälaanyɩɛ
         'wʋ. Miɛ nɩɩ, Lagɔ 'a wɛlɩɩ 'wuë sɛ yɩ ‑wʋä 'tɩɩ, a bhɛnɩ a 'kä ‑sɩbhä yɩbhlɩnɩ.
         6 Wɛlɩɩ ‑yɩ bhïlaa Zezwii Kliisɩ a dɛ n 'nyanyɩɛ, mɩɩ glɩnɩɛ 'a dlɩtɛɛnɩtɛnɛ a kwëlea ma. 7 Yɩ za, 'ɔ 'Wugɔmʋʋ a 'nyupälɩɩ 'wuë, yɩ 'ke ‑bhlʋ a'bhë ‑a 'nanyɩɛ ‑gömö ‑wʋʋ,
         a'aa ‑bhölɩ, 'n a ‑kʋnɩɛ ‑Alowli Zezwii Kliisɩ 'a yiyizlɩɩ. 8 Ɔ'bhë mɔɔ 'kanyɩɛ ‑su, dɛ a kää sɛ a 'kä ‑lɛ kɛ nyɔnʋ ‑këë a 'kä ‑mä 'gbë
         'wʋ ghlɛ, nzɩɩ 'ɔ zlɩ 'kädɛ 'la 'mö, ɔ tanyɩa ‑maa yɔwʋ ghlɩ. 9 Lagɔ a'bhë mɔɔ ‑saanyɩɛ ‑lɛ, nzɩɩ ɔ Yowli Zezwii Kliisɩ ‑ɔ glɩnɩɛ ‑a 'wuë a ‑lowlii,
         a ‑nyɔɔ 'sɔ a 'kä 'kwädlɩ 'wʋ ‑wʋnɩ. Ɔ 'naa 'kanyɩ 'kwädlɩ kɛ'mö ‑sɛ.A nɩ tɩ 'ylimö ‑dlinɩ10 ‑Atʋayuënyɩ, ‑Alowli Zezwii Kliisɩ a 'nglɩ 'mö, 'dɩ 'mö n zʋanyɩɛ dɛ'ɛ nɩɩ, a nɩ ‑wanɩ, ‑maa a nɩ tɩ 'ylimö ‑dlinɩ.
         A nɩ kä 'cɛla ‑bhʋlʋ, ‑mä 'a nʋnʋlii 'wuë 'mö a nɩ kä dlɩ ‑bhʋlʋ. 11 Nyɩasɛ n 'nanyɩɛ ‑sɩbhä 'dɩ 'mö zʋ, ‑maa ‑aa ‑daayu Klowee a 'ligbë 'mö a ‑nʋa,
         mʋa nyɩaaa 'dɩ nɩɩ, ‑mä a jijo'wʋ 'lʋlwɛɛ ‑wʋä ‑mä. 12 'A 'ylimö‑dlinɩdlinɛ 'mö n gaaa. 'N ‑mɔ nʋä nɩɩ: «Pɔɔlʋ a ‑nɔ n glɩnɩɛ.» ‑Mɔmɔɔ
         nʋä nɩɩ: «Apɔlɔsɩ a ‑nɔ n glɩnɩɛ na a.» ‑Mɔmɔɔ lɛ: «Piɛlɩ a ‑nɔ n glɩnɩɛ.» ‑Mɔmɔɔ
         lɛ: «‑Amö na a, Kliisɩ a ‑nɔ n glɩnɩɛ.» 13 Zaa, nimï n 'kanyɩɛ dɛ'ɛ 'yɩbhä nɩɩ, Zezwii Kliisɩ 'mö ɔ ‑dlinɩ bhä ‑a? ‑Maa ‑amöö
         'kunɩ bhä ‑lɛ su 'klʋ a 'wlumö ‑a? ‑Zlɩ wa wɔlʋanyɩɛ 'wluu, na 'nglɩ 'mö wa wɔlʋanyɩ bhä 'wlu ‑a? 14 N bhälɩ Lagɔ sɛɛ n'n‑ä a gla'mö a nɩkpɛ ‑bhlʋ a'bhë 'wlu wɔlʋ 'n ɛ 'nɩ ‑bhö Klipusɩ
         ‑nyɛ Gayusɩ 'sɔ muëë. 15 ‑Lɛ a dɔ'wʋ ‑bɛ 'naa 'kä nɩɩ, na 'nglɩ 'mö ɔ ‑wɔlʋä 'wlu nʋ. 16 A 'nɩgbö, na dlɩ yɛ ‑lɛ bhlinɩ, n wɔlʋmö'ɛ Sefanasɩ 'a ‑kosu yɔwʋ a ‑nʋa 'wlu. ‑Maa
         n ‑yi sɛ nɩɩ, 'n ɛ 'nɩ ‑bhö nɩkpa 'la a 'yize muëë, n'n‑a'a nɩkpɛ ‑mɔmɔɔ 'wlu wɔlʋ.17 ‑Amö na a, n 'kä nɩkpa 'wlu wɔlʋ a za, nza Zezwii Kliisɩ ‑nɩɩɛ tie. ‑Maa n 'kä
         'ɔ 'Mänatɩtɩɩ bia, nza ɔ tieaaa. N ‑kɩɩ bhïla dɔ'wʋ ‑wʋʋ, 'nɛɛnɔɔ nɩkpa sɛɛ wanyɩgäsɛ
         'wlumöö, 'mö n 'niɛ 'mëdianɩ, nzɩɩ sɛɛ Zezwii ‑ɔ 'kunɩɛ ‑lɛ su 'klʋ a wɛlɩɩ sɛɛ zɛmöö, ‑sɩbhä tɩa flɩ 'wʋ bhli.Lagɔ 'a 'nɛɛnɔɔ ‑nyɛ mä'ä 'pɩwʋ 'a 'nɛɛnɔɔ 'sɔ18 Sɛ'ɛ n gbää nɩɩ, Zezwii Kliisɩ 'a sɛ ɔ 'kunɩɛ ‑lɛ su 'klʋ a wɛlɩɩ, nɩkpaa ‑wa ‑wʋä tʋʋ dɔ'wʋʋ, ‑ɔɔ'nɛɛnɩwɛlɩɩ wa lɩɛ. ‑Maa ‑abhʋaa pʋ‑ʋä
         a dɔ'wʋ, Lagɔ a 'mötɛɛnɔ yɩ glɩnɩɛ. 19 ‑Mä Lagɔbɔgʋʋ 'mö sɛ'ɛ yɩ cɛlɩɛ ‑mä nɩɩ, Lagɔ lɛ naa:'Nɛɛnɩwaa, n yi 'wa 'nɛɛnɔɔ sɛ ‑sɛ.‑Lii 'wuë a ‑yiwaa, n yi 'wa ‑luyiyee sɛ ‑sɛ.+20 Zaa, dɛɛ 'nɛɛnɩnyɔ ‑wʋ bhä? Dɛɛ ‑lii 'wuë a ‑yinyɔ ‑wʋ bhä? Dɛɛ Moyizɩ 'a Gböö a 'cɩanyɔ ‑wʋ bhä? Lagɔ yɛ a mä'ä 'pɩwʋ 'a 'nɛɛnɔɔ ‑ɔɔ'nɛɛnɔ 'wʋ 'zʋa 'wë.21 'Lɩlɩlɩ a dɔ'wʋ, Lagɔ, sɛ ɔ 'nɛɛ tenyii, ɔ'bhë ɔ 'nyɛ nɩkpa 'nɛɛnɔ wa 'kä ‑sɩbhä
         yɩbhlɩnɩ. ‑Maa wa 'nuä 'wʋ 'libhï zaa, wa'aa ‑sɩbhä yɩbhlɩnɩ. Nza Lagɔ 'pää slɛlɛ
         ‑mɛmɛɛ ɔ 'kʋä puë. Zezwii Kliisɩ 'a sɛ ɔ 'kunɩɛ ‑lɛ su 'klʋ a wɛlɩɩ, ‑yɩ 'kä ‑bhɩɛ
         ‑ɔɔ'nɛɛnɩwɛlɩɩ, ‑ɔ ‑kɩɩ dlɩ 'tɛɛnɩɩ, mɔɔ 'kää 'pʋ. 22 Zwiiföwaa, zɩzɛlii ‑yɩ tulanɩɛ Lagɔ 'a 'mötɛɛnɔɔ 'ylimöö, 'mö wa yɩbhää. Glɛköwaa
         wabhlɩ, 'nɛɛnɩwɛlɩ 'mö wa tɛlɩɛ sɛ. 23 ‑Maa ‑abhʋa ‑abhlɩ, Zezwii Kliisɩ ‑ɔ 'kunɩɛ ‑lɛ su 'klʋʋ, ɔ dɩ ‑a nyɛɛ nɩkpa nɩɩ, mɔɔ glɩnɩɛ Puënyɔ. Wɛlɩ 'la, 'klɛ 'wʋ yɩ ‑bhöä Zwiiföwaa, ‑waaa Zwiiföwa glɩnɩ a dɔ'wʋ, ‑ɔɔ'nɛɛnɩwɛlɩɛ.
         24 ‑Maa wa gla'mö a nɩkpaa Lagɔ ‑sɛɛ ‑lɛ, ‑wa 'tɛɛnɩɛ Zezwii Kliisɩ 'a wɛlɩ 'la dlɩɩ,
         wa yi Zwiiföwa glɩnɩ oo, wa 'nɩ Zwiiföwa glɩnɩ oo, sɛ'ɛ wa yɩbhlɩnɩɛ sɛ nɩɩ, Lagɔ
         'a 'mötɛɛnɔɔ ‑nyɛ 'ɔ 'nɛɛnɔɔ 'sɔ, ‑mä wɛlɩ 'la 'mö, ‑mä yɩ 'wlʋnɩɛ 'yli.25 'Saa 'kä ‑bhɩɛ Lagɔ a dɛ ‑ɔɔ'nɛɛnɔɔ, wʋ zi nɩkpa a 'nɛɛnɔ 'wʋ. 'Saa 'kä ‑bhɩɛ Lagɔ
         a dɛ ‑ɔɔ'mötɛɛnɔɔ, wʋ zi nɩkpa a 'mötɛɛnɔ 'wʋ.26 ‑Atʋayuënyɩ, abhʋa Lagɔ ‑sɛɛ ‑lɛ, a nɩ yɩlɩɛ ‑ka anyɩ 'wʋ. ‑Mä a gla'mö, nɩkpɛsɛ
         a dɔ'wʋ, 'nɛɛnɩwa 'kädɩ a ‑bɛ 'nɩɛ ‑mä ‑wʋ, 'nglɩkäwa a ‑bɛ 'nɩɛ ‑mä ‑wʋ, wʋlʋnɩwa
         a ‑bɛ 'nɩɛ'ɛ ‑mä ‑wʋ, ‑maa ‑sɩbhä yɩ ‑wʋ 'mö 'n ɔ yeanyɩɛ ‑lɛ ‑sɛ. 27 ‑Maa 'saa mä'ä 'pɩwʋ a nɩkpa laa ‑ɔɔ'nɛɛnɩli, 'mö Lagɔ 'libhïä 'wʋ 'n ɔ yiɛ 'nɛɛnɩwaa
         zʋ 'lɩbhanɩ, ‑mi yɩ'ɩɛ 'mö 'tɛɛ, 'mö ɔ 'libhïä 'wʋ 'n ɔ yiɛ 'mötɛɛnɩwaa zʋ 'lɩbhanɩ.
         28 Wa laa 'fʋ a nɩkpa, wa flanɩɛ 'ylimö, ‑waaa dɛsɛ ‑kä 'lɩlɩlɩ nɩkpa a 'yila 'klʋ
         a dɔ'wʋʋ, 'mö Lagɔ ‑sɛɛ ‑lɛ, nzɩɩ nɩkpaa libhïä 'kädɩ 'mö 'wʋʋ, ɔ 'kʋä 'ylimö
         tulanɩ nɩɩ, ɔ dɔ'wʋ, 'wa 'ghïlinɔɔ 'nɩɛ ‑lu glɩnɩ. 29 ‑Sɩbhä a za, nɩkpɛ ‑bhlʋ a'bhë ‑ɔ kää ɔ 'kä 'ɔ 'ghïlinɔɔ dlɩ 'tɛɛnɩ nɩɩ, Lagɔ
         yo wʋ za 'klʋ yɩlɩɩ, ɔ'ɔɔ ‑bhölɩ. 30 Lagɔ mɔɔ glanyɩɛ Zezwii Kliisɩ ‑wʋ, Zezwii Kliisɩ, mɔɔ glɩnɩɛ ‑tiamö a 'nɛɛnɔɔ ‑wʋ 'bhöönɩɛ Lagɔ 'mö. Mɔɔ kää
         'nglɩ Lagɔ a 'yila 'klʋ a dɔ'wʋ, a‑a zlɔnɩɛ 'mö. Mɔɔ kää 'nglɩ a‑a nɛmöä Lagɔ
         a 'yize a ‑nʋä a sɛ. Mɔɔ ‑saanyɩɛ 'nyinylolii a galɛ 'mö. 31 Nza Lagɔwɛlɩɩ nʋä nɩɩ: ‑Ɔ ‑kä ɔ 'kä tɛkpɔɔ, ‑Alowli Lagɔ 'mö ɔ nɩ tɛkpɔnɩ 'mö.+

Lagɔwɛlɩɩ Pɔɔlʋ bhïlanɩɛ ‑mä Kolɛɛtɩ21 ‑Atʋayuënyɩ, dɛ n yi a‑a ‑mä 'a mä'aa, Lagɔ 'a ‑lii ‑yɩ ziza‑a a‑a, 'n n yeanyiɛ
         kɛ 'klʋ kälɩnɩɩ, mä'ä 'pɩwʋ a bhïlasɛyiwa 'kädɩɩ ‑nyɛ nɩkpaa ‑wa ‑yiɛ ‑lii 'wuë
         'sɔ a saa, ‑sɩbhä n'n‑ä a bhïla. 2 Ɛ'ɛ ‑bhö a nyɩasɛ, ‑maa käböwɛlɩ n 'nanyɩ a‑a 'nyɛɛ yi, 'n ɛ 'nɩ ‑bhö Zezwii Kliisɩ 'a wɛlɩɩ mi. Zezwii Kliisɩ ‑ɔ 'kunɩɛ ‑lɛ su 'klʋʋ. 3 Na'bhë dɛ n ‑waanyɩ a‑a wɛlɩ 'la 'nyɛ dɔ'wʋʋ, n ‑yi a sɛ nɩɩ, nyɩasɛnɩkpɛ n glɩnɩɛ
         zaa, na dlɩ libho ɛ libho a‑a tenyii ‑këë 'n n tɩtlɛnɩ a‑a a'bhë. 4 Sɛ'ɛ n gbää nɩɩ, 'na wɛlɩɩ n bhïla a‑a, bhïlasɛyinyɔ 'kɔdɔ a sɛ n 'niɛ a bhïla.
         Lagɔwɛlɩɩ n 'nyanyɩ a‑a, mä'ä 'pɩwʋ a 'nɛɛnɩwa 'kädɩɩ, 'wa ‑lii wa ‑sɛɛ 'wlumöö,
         ɛ'ɛ ‑bhö a mi, ‑maa Lagɔ 'a 'Wugɔmʋʋ a 'mötɛɛnɔɔ 'mö yɩ 'bhöönɩ a‑a 'mö. 5 Nzɩɩ, 'a Lagɔ a dlɩ'wʋkänɔɔ tɩa nɩkpa a 'nɛɛnɔɔ ‑gömö glɩ, ‑maa wʋ 'kä Lagɔ 'a
         'mötɛɛnɔɔ ‑gömö glɩ.Lagɔ 'a 'nɛɛnɔɔ6 ‑Tiamö a dɔ'wʋ, nɩkpa a ‑muëë 'tɛɛ sasɛ ‑mä Lagɔ 'a wɛlɩɩ 'mö a dɔ'wʋ 'yli yɔwʋʋ,
         'nɛɛnɩwɛlɩ n 'cʋää. ‑Maa 'nɛɛnɩwɛlɩ 'la, mä'ä 'pɩwʋ a nɩkpaa wa ‑nyɛ 'wa 'kädɩɩ
         'sɔ, 'wa 'nɛɛnɔɔ, ‑wʋ glɩnɩɛ 'ylibhɩɛluu, ɛ'ɛ ‑bhö mu. 7 Wɛlɩɩ ‑yɩ 'bhöönɩɛ ‑mä Lagɔ 'a 'nɛɛnɔɔ a'bhë 'mö, ‑yɩ zizaanɩɛ mä'ä 'pɩwʋ a
         nɩkpaa 'ylii, 'mö n biaa. Wɛlɩ 'la, sɛ'ɛ yɩ nʋä nɩɩ, Lagɔ 'nɩɛ a ‑bhlɛ mä'ä 'pɩwʋ
         a ‑lii 'wuë ‑bhɛ, 'n ɔ yi a‑a nɩɩ, ɔ yɩbhä, ‑abhʋa nɩkpa ɔ ‑kanyɩ ɔ ‑nyɛ ɔ Yowli
         Zezwii Kliisɩ 'sɔ a 'ghïlinɔɔ 'wʋ ghälamö. 8 Lagɔ 'a 'nɛɛnɩwɛlɩ 'la, mä'ä 'pɩwʋ a 'kädɩɩ gla'mö a ‑nɔ ‑bhlʋ a'bhë, ɔ 'niɛ
         'mö 'nʋ. Wa ‑kɩɩ a 'mö nʋʋ, Zezwii Kliisɩ Lagɔ 'nyɛɛ 'ɔ 'ghïlinɔɔ, wa 'naa 'kɔ
         a su 'klʋ kʋnɩ. 9 Nza yɩ cɛlɩɛ ‑mä Lagɔbɔgʋʋ 'mö nɩɩ:‑Li a ‑mi nɩkpɛ 'nɩɛ ‑bhlɛ tɛkäsɛ 'ylɩmö,‑mi ‑bɛ 'nɩɛ ‑bhlɛ tɛkäsɛ 'nʋ,‑li a ‑mi nɩkpɛ 'nɩɛ ‑bhlɛ tɛkäsɛ dlɩ 'wʋ 'pää,'mö Lagɔ cɩanɩɛ 'yɩ dɛ,nɩkpaa ‑wa kää ɔ ‑wawʋ dlɩ zɛmöö,ɔ 'kʋänyɩ kɛ 'klʋ kälɩnɩ.+10 Sɛ'ɛ n gbää nɩɩ, ‑abhʋa ɔ ‑nʋa, wɛlɩɩ mä'ä 'pɩwʋ a nɩkpaa 'nɩɛ bhɛnɩ wa 'kä 'mö
         'nʋʋ, 'mö ɔ kälɩnɩnyɩɛ kɛ 'klʋ. 'Ɔ 'Wugɔmʋʋ 'mö ɔ zʋʋnyɩɛ ‑gömö, a‑a yiɛ 'mö
         'nʋ. Lagɔ 'a 'Wugɔmʋʋ mɔɔ bhɛnɩɛ ɔ 'kä ‑lii 'wuë a zɛmö yɩbhlɩnɩ. Lagɔ 'a 'mlɩ
         a wɛlɩɩ 'wuë mɔɔ ‑yiiɛ. 11 ‑A ‑yi sɛ nɩɩ, nɩkpɛ, 'ɔ 'wugɔmʋʋ, ɔ 'yize mɔɔ ‑yiɛ ɔ 'mlɩ a wɛlɩ. Sɛ ‑bhʋlʋ ‑kpɔ
         'la, sɩbhä ‑bɛ 'nɩɛ bhɛnɩ ɔ 'kä Lagɔ a 'mlɩ a wɛlɩ ‑yi, 'n ɛ 'nɩ ‑bhö 'ɔ 'Wugɔmʋʋ a 'yize mɔ.12 Nza n gbää nɩɩ, ‑abhʋa Zezwii a ‑nʋa, mä'ä 'pɩwʋ a dlɩpäsaa ma‑a ‑nɩnyɩɛ ‑su.
         ‑Maa Lagɔ a'bhë mɔɔ zʋʋnyɩɛ 'ɔ 'Wugɔmʋʋ ‑gömö zaa, ‑li a ‑lii 'wuë ɔ nyɩanyɩɛ
         Zezwii Kliisɩ a bɔɔmö a za‑a, ‑a bhɛnɩ ‑a 'kɩ yɩbhlɩnɩ. 13 Zaa, ‑li a ‑li 'la, ‑a ‑kä ‑a 'kä yɩ 'dɩ nɩkpa 'nyɛɛ, sɛ ‑a 'kää bhïlaa, 'nɛɛnɩwɛlɩɩ
         nɩkpɛ ‑sɛɛ 'wlumö mɩɩ ‑nɩnyɩɛ ‑sɩbhä sʋlʋnɩ, ‑maa Lagɔ 'a 'Wugɔmʋʋ mɔɔ sʋlʋnɩnyɩɛ
         ‑sɩbhä. Wɛlɩɩ 'ɔ 'Wugɔmʋʋ kälɩnɩnyɩɛ kɛ 'klʋ mö ‑a nyɛɛ nɩkpa a ‑muë ‑kämöä
         'ɔ 'Wugɔmʋʋ ‑gömö.14 Nɩkpɛ a ‑mɔ 'tɛɛnɩɛ ɔnyɩ a 'nɛɛnɔɔ dlɩɩ, ɔ'ɔɔ bhɛnɩ ɔ 'kä wɛlɩɩ Lagɔ 'a 'Wugɔmʋʋ
         kälɩɛ 'klʋ 'wʋ nglu. Ɔ dɔ'wʋ, wɛlɩ 'la, ‑ɔɔ'nɛɛnɩwɛlɩ yɩ glɩnɩɛ. Lagɔ 'a 'Wugɔmʋʋ
         a 'yize mɔɔ bhɛnɩɛ ɔ 'kä nɩkpɛ Lagɔ 'a wɛlɩɩ 'mö 'nua zaa, ‑mɔ ɔ 'nɩ ‑gömö ‑wʋʋ,
         ɔ'ɔɔ bhɛnɩ ɔ 'kɩ 'mö 'nʋ. 15 Nɩkpɛ a ‑mɔ Lagɔ 'a 'Wugɔmʋʋ ‑suä, mɔɔ bhɛnɩɛ ɔ 'kä ‑lii 'wuë sasɛ yɔwʋ ‑sɛsɛnɩ.
         ‑Maa, ɔ'bhë ‑bɛ 'nɩɛ bhɛnɩ ɔ 'kɔ nuë 'wʋ kwä. 16 Lagɔwɛlɩɩ lɛ naa: ‑Ɔ bhɛnɩ bhä ɔ 'kä ‑Alowli 'a dlɩpäsaa 'mö 'nʋ 'nɩ? ‑Ɔ bhɛnɩ bhä'ɛ ɔ 'kɔ ‑lu
            sʋlʋnɩ 'nɩ?+‑Maa ‑abhʋa abhlɩ, Kliisɩ 'a dlɩpäsaa mö ‑a ‑suä.

Lagɔ 'a 'yliwʋwaa a libhoo31 ‑Atʋayuënyɩ, 'lɩlɩlɩ a dɔ'wʋ, Lagɔ 'a wɛlɩɩ n 'nyanyɩɛ, nɩkpa a ‑muë Lagɔ 'a 'Wugɔmʋʋ
         ‑wʋä ‑gömöö, ‑mi wa 'kʋä 'nyɛɛ, 'mö n 'nanyɩɛ 'nyɛɛ. ‑Maa nɩkpa a ‑muë wanyɩ
         'a 'zʋzʋsaa ‑suä cuu, ‑wa ‑bhɩɛ 'yuë 'pɩpɩ Lagɔwɛlɩɩ 'mö a dɔ'wʋ, ‑mi wa 'kʋä
         'nyɛɛ, 'mö n 'nyanyɩɛ. 2 Lɩbhʋ n 'nyanyɩɛ ‑maa n 'nanyɩɛ 'wʋtɛɛlilili 'nyɛ. Ɛ'ɛ ‑bhö nyɩasɛ, ‑maa a'aa bhɛnɩ
         a 'kɩ li, ‑sɩkaa ‑bhlɛ ‑kë, a'aa bhɛnɩ a 'kɩ li, 3 Ɛ'ɛ ‑bhö nyɩasɛ ‑maa nɩkpa a ‑muë Lagɔ 'a 'Wugɔmʋʋ 'nɩɛ ‑su a sɛ a nɛmöä. Miɛ
         nɩɩ, 'yli a kälɩkälɩnɩɛ, a 'yize 'lʋ a lʋä. ‑Sɩbhä ma‑a tulanɩɛ 'ylimö nɩɩ, nɩkpa
         a ‑muë Lagɔ 'a 'Wugɔmʋʋ 'nɩɛ ‑su 'mö a glɩnɩɛ, nɩkpa a ‑muëë 'nɩɛ Lagɔ ‑yi a sɛ
         a nɛmöä. 4 ‑Mɔ ‑kä nɩɩ: «Pɔɔlʋ a ‑nɔ n glɩnɩɛ.» ‑Mɔmɔɔ ‑kä nɩɩ: «‑Amö na a Apɔlɔsɩ a ‑nɔ n
         glɩnɩɛ.» Zaa, a ‑kä sa'a nʋʋ, nɩkpa a ‑muëë 'nɩɛ Lagɔ ‑yi a sɛ a'aa bhä da'a zʋ
         ‑a?5 ‑Tiamö a dɔ'wʋ, n ‑nyɛ Apɔlɔsɩ 'sɔ a'bhë, dɛ ‑ma ‑a kä bhä sɛ 'nɩ? 'Yliwʋwa ‑a
         glɩnɩɛ cuu, ‑aa za a 'zʋä Zezwii Kliisɩ a ‑nʋä. Bhʋlʋbhlʋ ‑Alowli Lagɔ nyɩanyɩɛ
         libhi, mö ‑a nʋä. 6 ‑Amö na a, n yiɛ, glʋ n glʋä, 'n Apɔlɔsɩ yiɛ ɔbhlɩ 'saa n glʋä 'nyu 'wʋ pälɩɛ
         yi, yɩ 'kä 'pʋ. ‑Maa Lagɔ mɔɔ kää 'nglɩ 'n yɩ yiɛ 'wlʋ, 'n yɩ yiɛ 'pʋ. 7 ‑Sɩbhä a za n gbää nɩɩ, ‑ɔ glʋä mɔ, ‑ɔ pälɩɛ glʋglʋlii 'nyu 'wʋ mɔ, mʋa 'nɩɛ
         dɛsɛ ‑kä. ‑Maa Lagɔ ‑ɔ kää 'nglɩ 'n yɩ wlʋä 'n yɩ pʋä, ɔ 'yize mɔɔ kää dɛsɛ.
         8 ‑Ɔ glʋä, ɔ ‑nyɛ ‑ɔ pälɩɛ glʋglʋlii 'nyu 'wʋ 'sɔ, Lagɔ 'a libho ‑bhʋlʋ ‑kpɔ 'mö
         wa nʋä. Libho 'la, 'wa sɛ wa nuä, Lagɔ yuë 'ylɩ ‑bhlʋ 'mö ‑sɩbhä a 'ylimö a
         ‑lu 'nyɛ.9 Sɛ'ɛ n gbää nɩɩ, ‑abhʋa Lagɔ 'a libhonʋwaa 'wuë, ‑a ‑nyɛ Lagɔ 'sɔ libho wʋ ‑a nʋnɩɛ.
         Abhʋa n pälɩɛ 'ɔ 'lagblɛɛ 'wʋ. ‑Budu a ‑mu Lagɔ ‑wʋä 'sɩbhä dɔ'wʋ, 'mö n pälanyɩ'ɛɛ
         'wʋ. 10 Lagɔ a'bhë mɔɔ paaaa 'nyu 'n n yiɛ 'nɛɛnɩsɛ ‑budu 'la glu pälɩ 'tɩɩ. ‑Mumuë ‑wʋʋ
         'gbäla dɔ'wʋ. ‑Maa 'sɩbhäsɩbhäwa 'la 'wuë, wa kä wa 'kä 'wa 'sɩbhäsɩbhäsaa
         'wʋ 'nɛmanɩ. 11 ‑Budu 'la a gluu, Zezwii Kliisɩ mɔɔ, ‑bɛ 'nɩɛ bhɛnɩ ɔ 'kʋ 'sɔ glu pälɩnɩ. 12 ‑Mumuë 'gbälanu ‑sika ‑nyɛ 'pɛlʋtɛɛlɛya ‑mimii 'sɔ, 'nglɩkäkpɩ kökä. ‑Mumuë
         wabhlɩ, wa ‑nɩɩ wa 'gbälanuä, swi 'n pëpï. 13 Libhoo wa nʋä bhʋlʋbhlʋ a nanɔɔ, Lagɔ 'a ‑zijle 'käda a zlɩɩ, ‑ɛ glɩnɩɛ ‑kosuu,
         ɛ 'mö wʋ 'kää 'ylɩmö 'yoo. Sɛ'ɛ n gbää nɩɩ, libhoo wa nʋä 'n ‑wʋ ‑kä gwälɛgwälɛlu
         glɩnɩ 'n wʋ ‑kä ‑kosuu ngli 'plɩɛ yii, ‑mä ‑kosu 'la 'mö, ‑mä yɩ 'kää gbëdanguu
         bhlinɩ. 14 Zaa, 'saa nɩkpɛ 'sɩbhää 'n wʋ ‑kä ‑kosu ngli 'plɩɩ, ɔ yi wʋ 'ylimö a ‑lu ghlɩ.
         15 'N wʋ ‑kä ‑lu a ‑mu ‑kosu siaa glɩnɩɩ, ɔ yi bɔ. Ɔ'bhë ɔ yi abhlɩ 'pʋ, ‑maa nɩkpɛ
         a ‑mɔ ‑ɔnyɩɩ ‑lii 'wuë si'ɛ 'n wa 'pʋɔ'ɛ ‑kosu ngli a sɛ ɔ 'kää 'pʋ.16 ‑Atʋayuënyɩ, sɛ a glɩnɩɛ Lagɔ 'a ‑buduu 'n sɛɛ Lagɔ 'a 'Wugɔmʋʋ ‑bhölɩnanyɩɛ 'möö, a ‑yi bhä ‑sɩbhä ‑a? 17 Lagɔ 'a ‑buduu, ɔ 'yize a ‑lu wʋ glɩnɩɛ. Zaa, ‑ɔ ‑kʋʋ nyimaa, Lagɔ yo 'yli bhɩa. N
         ‑kä sa'a gbää, abhʋaa glɩnɩɛ ‑lɛ a ‑budu 'la, a dɛ n bhïlaa.Zezwii Kliisɩ a ‑nʋä a glɩnɩɛ18 A gla'mö a ‑nɔ ‑bhlʋ a'bhë nɩ tɩ ɔnyɩ dula. Nɩkpɛ ‑kä mä'ä 'pɩwʋ a ‑lii 'wuë
         ‑yi ‑kë, ɔ ‑kä ‑sɩbhä a za ɔnyɩ 'nɛɛnɩnyɔ 'kɔdɔ 'mö 'wʋ 'libhïï, ɔ nɩ yɩbhlɩnɩ
         sɛ nɩɩ, Lagɔ a dɔ'wʋ, ɔ'ɔɔ ‑lu ‑yi 'lɩlɩlɩ. ‑Lɛ a dɔ'wʋ ɔ yi ‑tiamö 'nɛmanɩ. 19 Nɩkpaa, 'saa wa laa 'nɛɛnɩwɛlɩɩ, Lagɔ a dɔ'wʋ, ‑ɔɔ'nɛɛnɩwɛlɩɛ. Nza yɩ cɛlɩɛ ‑mä Lagɔbɔgʋʋ
         'mö nɩɩ: ‑Wa laa wanyɩ 'nɛɛnɩwa 'kädɩɩ, 'wa ylʋwɛlɩɩ, 'mö Lagɔ libhïä 'wʋ 'n ɔ köbhʋää
            gbʋ.+20 Sɛ'ɛ yɩ cɛlɩ'ɛɛ ‑mä nɩɩ: ‑Wa laa wanyɩ 'nɛɛnɩwa 'kädɩɩ, ‑Alowli Lagɔ ‑yi sɛ nɩɩ, 'wa dlɩpäpʋʋ 'wuë, nyɩasɛluä.+21-22 ‑Sɩbhä a za ‑bɛ nɩ tɩ nɩkpɛ ‑bhlʋ a'bhë 'mö tɛkpɔnɩ. Ɛ yi ‑amö Pɔɔlʋ mɔ oo, ɛ
         yi Apɔlɔsɩ mɔ oo, ɛ yi Piɛlɩ mɔ oo, ‑a 'wuë, a 'yliwʋwa ‑a glɩnɩɛ. Mä'ä 'pɩwʋ a
         ‑lii 'wuë abhʋaa ‑këliɛ. Ɛ yi 'saa ‑bhölɩɛ ‑sɩkaa mi oo, ɛ yi 'saa 'kää 'zɩgblɛ
         ghlɛ mi oo, ɛ yi 'kwie a'bhë mɛ oo, yɩ 'wuë, abhʋaa 'kämaniɛ ‑gömö. 23 ‑Maa abhʋa abhlɩ, ‑bɛ 'nanyɩɛ ‑kälɩ 'n ɛ 'nɩ ‑bhö Zezwii Kliisɩ a 'yize mɔɔ. Sɛ ɔ glɩnɩɛ Lagɔ a 'yize a ‑nɔ, ‑sɩbhä a glɩnɩɛ ɔ 'yize a ‑nʋä.

Zezwii Kliisɩ a tietiewaa ‑a glɩnɩɛ41 Zaa, ‑abhʋa Zezwii 'a tietiewaa, sɛ a kää a ‑kanyɩ 'wʋ 'libhïï, ‑sɩbhä ma‑a nɩɩ,
         Kliisɩ a 'yliwʋwa ‑a glɩnɩɛ. Lagɔ 'a wɛlɩɩ ɔ kälɩnɩnyɩɛ kɛ 'klʋʋ, ‑a 'kɩ sasɛ nɩkpa 'nyɛ.
         2 Wa ‑kä nɩkpɛ libho 'nyɛɛ, 'saa wa 'yɩbhänɔɔ cuu, muä nɩɩ, ɔ nɩ nu sasɛ. 3 ‑Amö na a, sɛ n nʋä 'na libhoo, ‑sɩbhä ‑kä nɛnɩ, ‑sɩbhä 'nɩ nɛnɩɩ, abhʋa 'naa
         'kɩ 'mö ‑dɩnɩ. Mä'ä 'pɩwʋ a nɩkpɛ ‑bhlʋ a'bhë 'nɩɛ ‑kä ɔ 'kɩ 'mö ‑dɩnɩ. Na'bhë,
         n'n‑ä 'yɛ nanyɩ 'zʋ. 4 ‑Tiamö abhlɩ, na 'yize a dɔ'wʋ, n ‑yi sɛ nɩɩ, n'n‑ä ‑bhlɛ tɛkäsɛ Lagɔ 'a libhoo
         'zokwësɛ nʋ. ‑Maa 'na sɛ n pää da'a dlɩɩ, ‑sɩbhä ma‑a 'nɩɛ 'na wɛlɩɩ 'wlu 'klɛ.
         ‑Alowli Lagɔ mɔɔ 'kɩɛ 'ylɩ ‑bhlʋ 'mö 'wlu 'klɛ. 5 Nza n gbää nɩɩ, a nɩ tɩ wɛlɩ 'wlu 'klɛ 'n Lagɔ 'a 'tɛnyɩ 'nɩɛ ghlɛ 'wëë. ‑Maa
         a nɩ ‑kʋnɩ ‑Alowli Zezwii 'a yiyizlɩɩ. ‑Lɛ a zlɩ 'la 'mö, ‑lii 'wuë nɩkpa nʋ a‑a
         'wi 'möö, mɔɔ 'kɩɛ 'pɩwʋ 'pä, mɔɔ 'kää nɩkpaa 'wuë a 'mlɩ a wɛlɩɩ gbëdanguu
         bhïla. Lagɔ a'bhë, mɔɔ 'kʋää ‑lɛ a zlɩ 'la 'mö libhoo wa nʋä a za bhɩzɩ.6 ‑Atʋayuënyɩ, n ‑kä ‑sɩbhä n ‑nyɛ Apɔlɔsɩ 'sɔ a dɛ bhïlaa, ɛ'ɛ ‑bhö nyɩasɛ, ‑maa
         n 'kanyɩ 'mö 'nua nɩɩ, 'nglɩ a ‑mi Lagɔ 'nɩɛ nɩkpɛ 'nyɛɛ, a nɩ tɔnyɩ zuëna, nza
         n bhïlaa ‑sɩbhä, nzɩɩ a tɩa ‑mumuë 'mö tɛkpɔnɩ, a tɩa ‑mumuë 'ylimö fälanɩ.
         7 ‑Nmöö pää dlɩ nɩɩ, ‑n kä dɛsɛ ‑n zi ‑mumuë 'wʋʋ, dɛ ‑n kä bhä sɛ 'nɩ? 'Saa
         ‑n kä bhä ‑wʋʋ bhä Lagɔ kä'mö 'bhöönɩ 'nɩ? Zaa, ‑lii 'wuë ‑n kää, Lagɔ mɔɔ
         ‑kami ‑sɩbhä 'nyɛɛ, sɛ yɩ ‑wʋ ɔ 'mö n‑n tɛkpɔni bhä 'mö 'n ɛ 'kä ‑bhɩɛ 'nyɛ wa
         ‑nɩmiɛ 'nyɛ 'nɩ?8 Sɛ'ɛ a nʋä abhlɩ nɩɩ, 'saa a tɛlɩ a‑a sɛ 'wuë a 'kʋ ghlɩ, a yɛ 'wlʋ, a yɛ 'kämanɩwa
         'kädɩ zʋ 'wë. ‑Maa ‑abhʋa abhlɩ, ‑sɩbhä yɩ'ɩɛ ‑aa dɛ 'mö ‑wʋ. N yɩbhä a nyɩasɛ
         a nɩ 'zʋ ‑tiamö 'kämanɩwa, nzɩɩ n ‑nyɛ abhʋa 'sɔ ‑a 'kä a 'gämö 'kämanɩnɩ. 9 Ɛ'ɛ ‑bhö nyɩasɛ, ‑maa ‑abhʋa Zezwii 'a tietiewaa, wa ‑kanyɩ ‑bhlɛ ‑sɩkaa 'wʋ yɩlɩɩ, ɛ ‑bhɩɛ, nɩkpaa 'wuë a dɔ'wʋ, ‑waaa dɛsɛ ‑kä
         'mö Lagɔ 'zʋanyɩɛ 'wʋ, nɩkpa a ‑muë wa 'kä nɩkpabhë a 'yila 'klʋ zʋ, wa 'kä ylɛ
         dɔ'wʋ ‑wʋ, wa 'kä 'lɩbhä ‑wa 'kä 'ku, mö ‑a glɩnɩɛ mä'ä dʋdʋ 'wʋ a nɩkpaa ‑nyɛ
         Lagɔzuzukuu 'wuë 'sɔ a 'yila 'klʋ. 10 ‑Abhʋa ‑abhlɩ Kliisɩ a za, ‑ɔɔ'nɛɛnɩwa 'mö wa libhïnyɩɛ 'wʋ. ‑Maa abhʋa abhlɩ, ɔ
         za, 'nɛɛnɩwa wa lanyɩɛ. ‑Abhʋa ‑abhlɩ, nɩkpa a ‑muë 'nɩɛ 'mö 'tɛɛ mö ‑a glɩnɩɛ.
         Abhʋa abhlɩ, nɩkpa a ‑muë 'tɛɛ 'mö, 'mö a glɩnɩɛ. 'Zʋ wa zʋanyɩɛ, ‑abhʋa ‑abhlɩ
         'ylimö wa fälanɩnyɩɛ. 11 ‑Bhlɛ ‑sɩkaa 'yize, ngɔmʋ ‑nyɛ 'nyutʋ 'sɔ mɩɩ lɩbhanyɩɛ. ‑Aa 'wualu ‑kä, 'sɛlɩ wa
         sɛlɩnyɩɛ 'kwädlɩ, saa 'wuë ‑sɩbhä ‑a nɛmöä. 12 Yɔlɔ ‑a ylɔ tenyii, ‑a'a kätɩkpöö mö ‑a libhïä 'wʋ, a‑a nʋä libho. Nɩkpa ‑kanyɩ
         bhätlɩnɩɩ, nyu ‑a pʋää ‑abhlɩ. Wa ‑kanyɩ 'klɩ 'yɩaa, yɩ ‑nɩnyɩɛ swɩ yɔwʋ 'kuanɩ.
         13 Wa ‑kanyɩ wɛlɩzoku bhïlanɩɩ, wɛlɩ a ‑wɛlɩ ‑a sɛniɛ ‑gömö. Nɩkpa a ‑muë ‑bhätlɩnɩ
         ‑mä 'bhlɩbhëa 'wuë gla'mö a sɛ wa libhïnyɩɛ 'wʋ, wa 'wuë a klɛka ‑a glɩnɩɛ.
         ‑Abhʋa Zezwii 'a tietiewaa, sa'a ‑sɩbhä ‑a'a wɛlɩ ‑wʋä ‑bhlɛ 'yize.14 ‑Atʋayuënyɩ, n 'kanyɩ zʋ 'lɩbha a za, nza n 'nanyɩɛ sa'a 'wʋ 'cɛlɩ. ‑Maa na 'yuë
         a ‑muë n ‑waa tenyii 'mö a glɩnɩɛ zaa, n 'kanyɩ 'mö zlɔmanɩ, nza n 'cɛlanyɩɛ ‑sɩbhä
         'wʋ. 15 ‑Wa 'cɩanyɩɛ Zezwii Kliisɩ 'a wɛlɩɩ, wa yi ‑zu ‑kë, ‑maa yɩ 'mö a dɔ'wʋ a kä dɩba ‑bhlʋ ‑kpöö. ‑Amöö
         'nyanyɩɛ tɛɛ 'ɔ 'Mänatɩtɩɩ 'n a yiɛ ɔ 'nglɩ 'mö zɩkpalele ghlɩ zaa, ‑amöö glɩnɩɛ
         a dɩba. 16 ‑Sɩbhä a za 'dɩ 'mö n zʋanyɩɛ dɛ'ɛ nɩɩ, a nɩ ‑gänɩ 'na gbäpöö. 17 Nza n tieanyɩɛ Timotee 'wʋ. Zezwii Kliisɩ a za na 'yu ɔ glɩnɩɛ, ‑wa n ‑wɔɔɔ tenyii,
         n 'tɛɛnɔɔ dlɩ. ‑Abhʋa Zezwii a ‑nʋa, sɛ ‑a kää ‑a 'kä nɛmö, sɛ n nyɛɛ saa 'wuë
         ɔ ‑nʋa a ‑zɩkpö 'dɩɩ, Timotee 'kanyɩ ‑sɩbhä 'wʋ ligbanɩ, nza n tieanyɔɔ 'wʋ.18 A gla'mö a ‑mumuë ‑tɔnɩ a n'n‑ä n 'kä 'wʋ 'sɔ ‑mä 'a mä'a yinɩ zaa 'n wa yiɛ
         wanyɩ 'kädɩ 'mö 'wʋ 'libhï. 19 ‑Maa ‑Alowli ‑kä ngluu, n yia'a ‑pa ‑mä yi, n ‑kä yii, bhabhawa 'la, n 'kä wa
         bhïlawɛlɩ 'yukwli ‑pʋnɩ a za n'n‑ä yi, ‑maa 'saa wa bhɛnɩɛ wa 'kä nʋʋ, n 'kʋ 'ylɩmö
         a za‑a. 20 Nyɩasɛ n'n‑ä ‑sɩbhä gbä, ‑maa 'pɩwʋ mää Lagɔ 'kämanɩɛ a gbʋʋ, wʋ'ʋä ‑mä ngliwɛlɩ 'mö ‑wʋ, ‑maa ‑mä nʋnʋli 'mö, ‑mä wʋ ‑wʋä.21 'Saa a yɩbhä bhä 'nɩ? N ‑kä yi dɔ'wʋ ‑wʋ, n nɩ ‑su bhä ‑kpliyi, ‑maa ‑mä na dlɩ
         zɛmö, a ‑wawʋ nɩ ‑wʋ bhä ‑mä, nzɩɩ n 'kä dlɩwätɛ 'mö yinɩ ‑a?

Zezwii a ‑nʋa a ‑zɩkpaa 'mö a 'kpʋkpʋlii51 Sɛ'ɛ n 'nʋä nɩɩ, ‑mä a jijo'wʋ, nglʋsɛtɛlɩgbɩɩ ‑wʋä ‑mä. 'Kïbhë ‑bhlʋ a'bhë
         ‑a ‑bhöä tenyii zʋ 'wʋʋ, wlɛ ma‑a ‑wʋanyɩɛ jijo'wʋ. Miɛ nɩɩ, a gla'mö a ‑nɔ ‑bhlʋ,
         ɔ dɩba a nglɔɔ 'mö ɔ ‑nyɛ pöä sɛ. Sa'a a ‑lizokuu, nɩkpaa ‑waaa Lagɔ ‑yi a'bhë,
         wa ‑yi sɛ nɩɩ, yɩ'ɩɛ nʋnʋsɛ ‑wʋ. 2 Mɩɩ ‑wʋanyɩɛ abhlɩ jijo'wʋ, 'n a bhaa. A kä a a 'kä anyɩ 'wʋ 'winɩ a'bhë. Nɩkpɛ
         'la ‑ɔ nʋä sa'a a ‑lizokuu, a kä a a 'kɔ ‑mä a jijo'wʋ ‑sɛ. 3 ‑Amö na a, n 'nanyɩ ‑sɩkaa dɛ'ɛ jijo'wʋ ‑wʋ ‑kë, 'na dlɩ ‑wʋ ‑mä a yɔwʋ. Zaa, n
         ‑kä a ‑lɛ ‑wʋ a sɛ n 'kä a‑a nɩkpɛ 'la a wɛlɩɩ 'wlu ‑dɩɩ, n kɩ Zezwii Kliisɩ a 'nglɩ
         'mö ‑sɩbhä 'wlu ‑dɩ 'wë. 4 Zaa, a 'wuë a nɩ 'yɩbhä 'wlu, ‑Alowli Zezwii a 'nglɩ 'mö 'n 'ɔ 'mötɛɛnɔɔ 'mö,
         5 a 'kä nɩkpɛ 'la Sataa kä'mö plɩnɩ, 'ɔ kpökpaa ma‑a 'kä 'yli bhɩɛ ‑kë, ɔ'bhë
         ɔ 'kä ‑Alowli Zezwii 'a ‑zijle 'kädaa a zlɩ 'mö Lagɔ 'a 'pʋpʋɛ ghlɩ.6 'Saa kää 'nglɩ 'n a tɛkpɔɔ, wʋ'ʋä nɛnɩ. ‑A'a bhä sɛ ‑yi nɩɩ, levii ‑bhʋbhʋ a 'tikïyie
         'n wʋ 'pulaa falinɩkwë 'käda ‑a? 7 A nɩ ‑sɛ ‑mä a gla'mö 'nyinylolii, ‑yɩ ‑bhɩɛɛ leviigɔgɔɔ, nzɩɩ a 'kä 'wlɩlɩ plɛ,
         falinɩkwë a ‑ma 'nɩɛ levii 'mö ‑kä a saa. A'bhï, ‑sɩbhä a ‑wʋä. Nyɩasɛ n'n‑ä
         ‑sɩbhä gbä ‑maa Kliisɩ, mɔɔ 'zʋä ‑a'a 'bhlawadɩgbaa 'n ɔ yiɛ ‑aa 'wlumö 'ku. 8 Zaa, ‑a'a Galɛ'möwlʋfɛtɩɩ, sɛ ‑a 'kɛɛ ‑sɛɛ, ‑sɩbhä ma‑a nɩɩ, sɛ wa sɛnɛɛ 'fɔlɔ ‑wʋʋä
         levii 'mö ‑kää, a‑a nɩ ‑sɛ ‑sɩbhä 'kpʋkpʋlii kɛ'mö, 'nyinylolii 'wuë, a‑a nɩ
         ‑sɩɩ kɛ'mö, ‑a'a dila 'wuë zɛmö ‑a 'kä gbëaa 'mö Lagɔsɛ nɛmö.9 'Na 'bɔgʋʋ n 'cɛlanyɩ a‑a tɛkädɔ'wʋ 'wʋʋ, ‑mä wʋ 'mö, sɛ'ɛ n gbä a‑a nɩɩ, nyɩbhɛlɩɩ
         ‑wa ‑sɛsɛnɩɛ ngwlɩɩ, 'n ngwlɩɩ ‑wa ‑sɛsɛnɩɛ nyɩbhɛlɩɩ, a nɩ 'dionuë gwë. 10 N ‑kä ‑sɩbhä nʋʋ, a gla'mö a nyɩbhɛlɩɩ ‑wa sɛsɛnɩɛ ngwlɩɩ 'n ngwlɩɩ ‑wa sɛsɛnɩɛ
         nyɩbhɛlɩɩ, 'mö n gaa. N ‑kä'ɛ nɩɩ, gugwagugwawaa muë, 'wiwaa muë, 'fʋ a ‑lagwɩɩ
         a bʋbɔbʋbɔwaa muë, a nɩ 'dionuë gwë nʋʋ, a gla'mö a ‑nʋa ‑wa nʋä sa'a a ‑lii,
         'mö n gaa. 'N ɛ 'nɩ ‑bhö a ‑sɩbhä, mä'ä 'pɩwʋ ‑mä a 'kä a‑a 'kpʋsɛ 'bhöö.
         11 ‑Maa nɩkpaa ‑wa laa wanyɩ Zezwii a ‑nʋä 'wë ‑wa glɩnɩɛ nglʋsɛtɛlɩwa, ‑wa glɩnɩɛ
         gugwagugwawa, ‑wa bʋbɔɔ 'fʋ a ‑lagwɩ, ‑wa bhïlanɩɛ nɩkpa wɛlɩzoku, ‑wa glɩnɩɛ nʋnɩmäwa,
         ‑wa glɩnɩɛ 'wiwa, 'mö n gaaa. Sa'a a nɩkpa, a nɩ 'dionuë gwë, a nɩ ‑nyʋä nɩ tɩ
         tɛkäsɛ a'bhë 'wʋ linɩ.12 Nɩkpaa ‑waaa Lagɔ ‑yii, n 'kä nanyɩ Lagɔ a 'bhle 'mö zʋ n 'kʋä 'wa 'nyinylolii
         a ‑zijli tu, nza n'n‑ä ‑lɛ ‑wʋ. A gla'mö a ‑lizokunʋwaa, a kä a 'kä 'wa wɛlɩɩ
         'mö yɩlɩ. 13 Nɩkpaa ‑waaa Lagɔ ‑yii, Lagɔ a'bhë mɔɔ 'kʋää ‑zijli tu. Sɛ'ɛ Lagɔwɛlɩɩ nʋä nɩɩ:
         A nɩ ‑sɛ ‑mä a jijo'wʋ 'kpʋkpʋwaa.+
            
               	Detlenɔɔmö 18.7.

Zezwii a ‑nʋa kä wa 'kä wanyɩgäsɛ 'wa ‑zijli plɛ61 Abhʋa Zezwii a ‑nʋa, a gla'mö a ‑nʋä 'sɔ ‑kä wɛlɩ ‑kä 'n wa 'ni ‑mä a jijo'wʋ
         zʋ, wa ‑kɩɩ ‑zijlituwaa ‑waaa Lagɔ ‑yi ‑mä kwää, yɩ nɛnɩ bhä da'a ‑a? 2 A'a bhä sɛ ‑yi nɩɩ, abhʋa Zezwii a ‑nʋa, abhʋa 'kää mä'ä 'pɩwʋ a ‑nʋa ‑zijli
         tu ‑a? Zaa, abhʋa 'kä'ɛ abhlɩ mä'ä 'pɩwʋ a ‑nʋa ‑zijli tuu, a'a bhä bhɛnɩ wɛlɩyie
         ‑kaanyɩ jijo'wʋ ‑wʋ, a 'kɩ anyɩgäsɛ 'mö ‑sɛnɩ ‑a? 3 A'a bhä sɛ ‑yi nɩɩ, ‑abhʋaa 'kää Lagɔzuzukuu a'bhï ‑zijli tu ‑a? Zaa, 'saa bhä 'n a 'nɩ bhä bhɛnɩ a 'kä mä'ä dʋdʋ 'wʋ a
         wɛlɩ 'mö ‑sɛnɩ? 4 ‑Maa wɛlɩ ‑kaanyɩ jijo'wʋ ‑wʋʋ, nɩkpa a ‑muëë 'nɩɛ Lagɔ ‑yi, ‑wanyɩ wɛlɩɩ 'nɩɛ ‑mä
         a jijo'wʋ dɛsɛ ‑kä, 'mö a ‑kä a ‑zijlituwa 'wʋ 'zʋaa, mɩɩ nɛnɩ bhä ‑a? 5 'A sɛ a zʋä da'a, ‑sɩbhä 'nanyɩ ‑bhä zʋ 'wʋ ‑bhö ‑a? Nɩkpɛ ‑bhlʋ a'bhë ‑ɔ 'kää
         'nɛɛ, wɛlɩ ‑kä a gla'mö a ‑nʋä 'sɔ jijo'wʋ ‑wʋʋ, ‑ɔ 'kɩɛ 'mö ‑dɩnɩɩ, ɔ'ɔ bhä
         ‑mä a gla'mö ‑wʋ ‑a? 6 Sɛ'ɛ n gbää nɩɩ, nɩkpa a ‑muëë 'zʋä Zezwii Kliisɩ a za ‑daayuë, wa ‑kä wɛlɩ
         ‑kä, 'n wa ‑kä yɩ za 'klɛklɛnɩɩ, nɩkpaa ‑waaa Lagɔ ‑yi a'bhë a 'yila 'klʋ, wa ‑kɩɩ
         ‑mä kwää, yɩ'ɩɛ nɛnɩ.7 ‑Atʋayuënyɩ, 'a sɛ a glɩnɩɛ Lagɔ a ‑nʋä 'wë 'n a 'klɛklɛnɩɛ, ‑sɩbhä ma‑a tulanɩɛ
         'ylimö nɩɩ a'aa Lagɔsɛ nɛmö. Nɩkpɛ ‑kaanyɩ ‑lizoku 'wlu nʋʋ, a kä a yɩ a 'kä a
         'mlɩ 'kunɩ nɩɩ. ‑Ɔ ‑kä ɔ 'kanyɩ ‑bi 'wlumö lii, a kä a yɩ a 'kɔ 'yi 'tatinɩ nɩɩ.
         8 A'a 'zʋ abhlɩ ‑sɩbhä. ‑Maa a'bhï abhʋaa nʋä nɩkpa ‑lizoku 'wlu, abhʋaa luë ‑bi
         'wlumö. A 'bhɩa Lagɔgänɩwaa a'bhï 'mö a nʋä sa'a a ‑li 'wlu. 9 A ‑yia sɛ nɩɩ, ‑lizokunʋwaa 'wuë, 'pɩwʋ mää Lagɔ 'kämanɩɛ, wa'aa ‑mä 'bhle ‑kä. A nɩ tɩa anyɩ dula, ‑maa 'nyinylolinʋwaa 'wuë, ɛ yi nyɩbhɛlɩɩ
         ‑wa sɛsɛnɩɛ ngwlɩɩ muë oo, ɛ yi ngwlɩɩ ‑wa sɛsɛnɩɛ nyɩbhɛlɩɩ muë oo, nɩkpaa ‑wa
         ‑nyɛ wa 'bhɩa a ngwlɩɩ pöä sɛ, ɛ yi muë oo, ‑wa ‑nyɛ wa 'bhɩanyɩbhɛlɩɩ pöä 'ngwlɩ
         a sɛ sɛ, ɛ yi muë oo, ɛ yi 'fʋ a ‑lagwɩɩ a bʋbɔbʋbɔwaa muë oo, 10 'wiwa oo, gugwagugwawa oo, nʋnɩmäwa oo, nɩkpa a 'nglɩnyimawa oo, ‑glasɛ a 'wighliwa
         oo, sa'a a nɩkpa 'wuë, 'pɩwʋ mää Lagɔ 'kämanɩɛ, wa'aa ‑mä 'bhle ‑kä. 11 A gla'mö a ‑nʋä ‑mumuë, sa'a a nɩkpa wa glɩnɩ a‑a bhla'mö. ‑Maa ‑sɩkaa a dɔ'wʋ,
         Lagɔ kanyɩ 'a 'nyinylolii a gbʋʋ ‑gömö ‑sɛ, a yɛ 'wlɩlɩ plɛ. ‑Alowli Zezwii Kliisɩ a 'nglɩ 'mö 'n Lagɔ 'a 'Wugɔmʋʋ a za, nɩkpa a ‑muë zlɔnɩ 'mö Lagɔ a 'yila 'klʋ a dɔ'wʋ 'mö a glɩnɩa'aa.A nɩ 'tatinɩ anyɩ 'yi Lagɔ 'kanyɩ ‑gömö 'kämanɩ12 A lɛ nɩɩ: «'Saa n ‑kä 'yɩbhä ‑kë n yu nʋ.» Miɛ abhlɩ ‑tiamö, ‑maa yɩ 'wuë, ‑sɩbhä
         yɩ'ɩɛa ‑na ‑li a ‑li 'mö ‑kä. ‑Lii 'wuë n yi abhlɩ nʋ, ‑maa 'naa 'kää 'wʋ nglu,
         ‑lu ‑bhlʋ a'bhë ‑kaa gasɛ 'wlumö ‑känɩ. 13 A lɛ nɩɩ: «Lilili, nɩkplaa a za yɩ ‑wʋä, nɩkplaa, lilili a za a ‑wʋ'ɛɛ.» Yɩ 'sɔ ‑kpɔ
         'plɩplɩli Lagɔ 'kää 'ylɩ ‑bhlʋ 'mö 'yli bhɩa 'mö yɩ glɩnɩɛ. Miɛ abhlɩ, ‑maa ‑nn‑ä
         ‑kä ‑n 'kä ‑sɩbhä a za nɩɩ, ‑na'a kpökpaa, nglʋsɛtɛlɩlibho a za a ‑wʋä ‑lɛ nʋ.
         ‑Maa ‑na'a kpökpaa ‑Alowli Zezwii a za a ‑wʋä ‑lɛ, ɔ 'ka ‑kälɩ, ɔ 'ka 'kwädlɩ
         ‑su. 14 Zaa, sɛɛ Lagɔ ‑sɛɛ ‑Alowli Zezwii 'a kpökpaa gluu, ‑sɩbhä ɔ 'kää ‑aa ‑naa 'ɔ 'mötɛɛnɔɔ
         'mö glu ‑sɛmö.15 A ‑yi sɛ nɩɩ, sɛɛ nɩkpɛ a yɔwʋ a nɩma ‑gälɔɔ'ɛ 'wʋʋ, ‑sɩbhä ‑a ‑glɛɛ Kliisɩ 'wʋ, 'ɔ yɔwʋ a nɩmaa, mö ‑a glɩnɩɛ. Zaa, yɩ ‑kä ‑sɩbhä 'mö ‑wʋʋ, ‑n yi bhä Zezwii
         a 'kïbhë 'wʋ 'libhï, ‑n yea 'tutunglɔ 'wʋ glɛ ‑a? N'nn, ‑sɩbhä 'nɩɛ nɛnɩ. 16 Lagɔwɛlɩɩ lɛ naa: Nɩkpɛ ‑nyɛ 'nglɔ ‑kä ‑lɛ ‑wʋʋ, ɔ ‑nyɛ nglɔ 'la 'sɔ nɩkpɛ ‑bhlʋ wa zʋä.+ A'a bhä sɛ ‑yi ‑a? Zaa, ‑n ‑nyɛ 'tutunglɔ ‑kä sɛ pöö ‑n ‑nyɔɔ 'sɔ nɩkpɛ ‑bhlʋ
         a zʋä. 17 ‑Maa ‑ɔ ‑kä ɔnyɩ ‑Alowli yowʋ 'nyɛɛ, ɔ ‑nyɔɔ 'sɔ ‑bhlʋ wa zʋä. 18 A nɩ ‑gu 'ngwlɩ a ‑sɛsɛnɩsɛsɛnɛ, a nɩ ‑gu nyɩbhɛlɩ a ‑sɛsɛnɩsɛsɛnɛ. 'Nyinyloli ‑mimii
         nɩkpɛ nʋä, yɩ'ɩɛ 'ɔ kpökpaa kɛ zɩ. ‑Maa ‑ɔ ‑kä 'ngwlɩ ‑sɛsɛnɩ ‑ɔ ‑kä nyɩbhɛlɩ
         ‑sɛsɛnɩɩ, 'ɔ kpökpaa a'bhë 'mö ɔ nʋä da'a 'nyinyloli 'wlu. 19 A'a bhä sɛ ‑yi nɩɩ, 'a kpökpaa, 'Wugɔmʋʋ 'Wlɩlɩ Lagɔ 'zʋanyɩɛ ‑gömö a ‑budu a glɩnɩɛ, zaa abhʋa 'nɩɛ anyɩ ‑kälɩ ‑a? 20 Nyɩasɛ n'n‑ä ‑sɩbhä gbä ‑maa, Lagɔ kanyɩ zeti 'wë. Zaa, a nɩ 'libhï 'a kpökpaa
         'wʋ, nzɩɩ a 'kä ɔ 'nglɩ 'ghlimanɩ.

Nglʋkwäwɛlɩɩ71 ‑Atʋayuënyɩ, wɛlɩɩ 'wuë a 'yɩbhänɩɩ a‑a ‑mä 'a 'bɔgʋʋ 'mö 'wʋʋ, 'mö n 'käa'aa
         ‑sɩkaa ‑gömö ‑sɛsɛnɩ. Nɩkpɛ ‑nyɛ 'nglɔ 'sɔ a dɔ'wʋ, n nɛ naa, 'lɩlɩlɩ a dɔ'wʋ, nɩkpɛ
         ‑kä ɔ 'naa 'kä 'nglɔ kwä nʋʋ, ‑li a ‑liɛ. 2 ‑Maa a tɩa 'nyinyloli nʋ a za, ‑nmö nyɩbhɛlʋ kwä ‑na'a 'nglɔ, ‑nmö 'nglɔ mö ‑na'a
         ghlɩ. 3 ‑Nmö nyɩbhɛlʋʋ, ‑n kä ‑n ‑nyɛ ‑na 'lɛnglɛ 'kä ‑lɛ ‑wʋ, ‑nmö nglɔɔ, ‑n kä ‑n 'kä
         'wʋ nglu ‑n ‑nyɛ ‑na 'luwli 'kä ‑lɛ ‑wʋ. 4 Ɛ'ɛ ‑bhö nyɩasɛ, ‑maa nglɔɔ mɔɔ 'nɩɛ ɔnyɩgäsɛ 'ɔ kpökpaa ‑kälɩ, ‑maa ɔ 'luwli
         mɔɔ ‑kälaaa. Nyɩbhɛlʋʋ mɔɔ 'nɩɛ'ɛ ɔnyɩgäsɛ 'ɔ kpökpaa ‑kälɩ, ‑maa ɔ 'lɛnglɛ mɔɔ
         ‑kälaaa. 5 Zaa, 'nglɔ ‑nyɛ 'luwli 'sɔ, wa 'kä ‑lɛ ‑wʋ a dɔ'wʋ wa nɩ tɩ nimï ‑sɛsɛnɩ. Wa ‑kä
         nɩɩ wa 'naa 'kä ‑bhlɛ 'ylɩya 'mö ‑lɛ ‑wʋʋ, ‑maa wa 'kä ‑lɛ a 'tɛnyɩ 'la 'wuë 'wʋ
         'libhï wa 'kä Lagɔ bhibhee cuu nʋʋ, yɩ nɛnɩ. ‑Maa wa ‑kä ‑sɩbhä 'zʋä yii, ɛ nɩ
         glɩnɩ dlɩ ‑bhʋlʋ 'mö. ‑Lɛ a 'tɛnyɩ 'la, wa nɩ te tenyii 'mö 'bhʋɔmanɩ, nzɩɩ 'nglɔ
         ‑nyɛ 'luwli 'sɔ a 'tʋ tuëa tenyii dila zɛmö zumanɩ, Sataa tuëa ‑mä 'pä.6 Sɛ n 'bhööä da'a gbää, sɛ'ɛ n'n‑ä nɩɩ, nɩkpa 'wuë ‑sɩbhä wa nɩ 'zʋ klɩpaa
         nʋ. ‑Maa ‑mii ‑ngwaanyɩɛ 'wʋ, 'mö a nɩ nʋ. 7 ‑Tiamö a dɔ'wʋ, 'na sɛ n yɩbhää ‑sɩbhä ma‑a nɩɩ, a gla'mö a nyɩbhɛlɩɩ 'wuë,
         wa nɩ glɩnɩ na sɛ nyɛfö, ngwlɩɩ 'wuë wa nɩ tɩ ghïla mö. Miɛ abhlɩ, ‑maa bhʋlʋbhlʋ
         Lagɔ ghälanyɩɛ 'ɔ 'nyupälɩɩ 'wʋ zaa, nɩkpaa 'wuë 'nɩɛ ‑sɩbhä bhɛnɩ.8 A gla'mö a nyɩbhɛlɩɩ ‑waaa ‑bhlɛ 'ngwlɩ kwä muë, ngwlɩɩ ‑waaa ‑bhlɛ ghïla mö
         muë 'n 'kuzlengwlɩɩ, sɛ'ɛ n zuëë 'dɩ 'mö nɩɩ: A ‑kä 'na gbäpöö ‑gänɩɩ, 'a
         sɛ a ‑wʋä da'a a ‑kä ‑sɩbhä ‑wʋ 'yizee, ‑sɩbhä kä a ‑li a ‑li 'mö. 9 ‑Maa ‑sɩbhä ‑kaanyɩ kɛ'mö 'tɛɛnɩɩ, a nɩ kwä 'ngwlɩ, a nɩ mö ghïla. ‑Sɩbhä ma‑a
         nɛnɩɛ, ‑maa nglɔ ‑nyɛ 'luwli 'sɔ a 'tʋ ‑kaanyɩ dila zɛmö su a ‑kä ‑lɛ glɩɩ, ‑sɩbhä
         ma‑a 'nɩɛ nɛnɩ.10 Ngwlɩɩ ‑nyɛ 'luwluwaa 'sɔ wabhlɩ, 'na sɛ n pää dlɩ a 'yize, ‑sɩbhä n 'naa 'kʋä
         dɛ'ɛ 'dɩ 'nyɛ, ‑maa sɛɛ ‑Alowli Zezwii a'bhë gbä a‑a, ‑sɩbhä n 'kʋää 'dɩ 'nyɛ
         nɩɩ: 'Nglɔ nɩ tɩ ɔ 'luwli yɔwʋ 'bhöö. 11 'N yɔwʋ ɔ ‑kɔɔ 'bhöö, ɔ nɩ tɩ käböghlɩ mö. Ɔ ‑kä'ɛ ‑wa, ɔ nɩ tɛlɩ sɛ, ɔ ‑nyɔɔ
         'kä 'wʋ 'sɔ wamanɩ. Nyɩbhɛlʋ'ɛ ɔbhlɩ, ɔ nɩ tɩ ɔ 'lɛnglɛ 'suë 'mö ‑sɛ.12 N 'kää dɛ'ɛ ‑muë'la 'nyɛɛ, ‑Alowli Zezwii mɔɔ ‑nɩɩɛ ‑sɩbhä 'dɩ 'nyɛ, ‑maa sɛ'ɛ
         n gbää nɩɩ, Zezwii a ‑nɔ ‑kä 'nglɔ ‑kä, 'n nglɔɔ 'nɩ Zezwii a ‑nɔ glɩnɩmö, ‑maa
         ɔ ‑kä 'wʋ nglu ɔ 'kä ɔ 'nglɔ glɩnɩ 'yizee, ɔ nɩ to 'suë 'mö ‑sɛ. 13 ‑Nmö nglɔɔ, ‑nmö glɩnɩɛ Zezwii a ‑nɔɔ, 'n ‑na 'luwli 'nɩ Zezwii a ‑nɔ glɩnɩmö,
         ‑maa ɔ ‑kä 'wʋ ngulu, ɔ 'kä ‑na 'luwli glɩnɩ 'yizee, to yɔwʋ 'bhöö. 14 Nyɩasɛ n'n‑ä ‑sɩbhä gbä, ‑maa nyɩbhɛlʋʋ a za, nglɔɔ ‑ɔɔɔ Zezwii a ‑nɔ glɩnɩɩ, ɔ
         'kää 'wlɩlɩ plɛ Lagɔ a 'yila 'klʋ a dɔ'wʋ. Sɛ ‑bhlʋ ‑kpɔ 'la, nglɔɔ a za, nyɩbhɛlʋʋ
         ‑ɔɔɔ Zezwii a ‑nɔ glɩnɩɩ, ɔ 'kää 'wlɩlɩ plɛ Lagɔ a 'yila 'klʋ a dɔ'wʋ. 'N ɛ 'nɩ
         ‑bhä a ‑sɩbhä, 'a yuëa, mä'ä 'pɩwʋ a 'yize a ‑nʋä wa 'kä a‑a glɩnɩ. ‑Maa a
         za, Lagɔ, ɔ 'yize a ‑nʋä a sɛ ɔ libhuëë 'wʋ. 15 ‑Maa nglɔɔ ‑nyɛ 'luwlii 'sɔ a gla'mö a ‑nɔɔ ‑ɔɔɔ Lagɔ ‑yii, ɔ ‑kä wa 'kä 'ylimö
         ‑sɛnɩ nʋʋ, ‑mɔ'la nɩ nglu 'wʋ. ‑Lɛ a dɔ'wʋ Zezwii a ‑nɔɔ ‑ɔ tʋʋä ‑lɛ, ɔ'ɔa'a gbʋ
         ‑gömö ‑kä. Ɛ'ɛ ‑bhö nyɩasɛ, ‑maa ‑a 'kä 'tɩɩglɩglɛ ‑kä a za Lagɔ wäzɩnyɩɛ.
         16 Miɛ abhlɩ da'a ‑maa, ‑nmö nglɔɔ, ‑n ‑yi bhä sɛ nɩɩ, ‑na za Lagɔ yi ‑na 'luwli puë
         ‑a? ‑Nmö nyɩbhɛlʋʋ, ‑n ‑yi bhä'ɛ ‑naa sɛ nɩɩ, ‑na za, Lagɔ yi ‑na 'lɛnglɛ puë ‑a?A‑a nɩ nɛmö sɛɛ Lagɔ yɩbhää17 ‑Mä Zezwii a ‑nʋa a ‑zɩkpöö 'wuë 'mö, sɛ n nyɛɛ nɩkpa 'dɩ, ‑sɩbhä ma‑a nɩɩ:
         ‑A 'wuë 'saa Lagɔ gbää ‑a nɩ glɩnɩ bhʋlʋbhlʋʋ, ‑a nɩ glɩnuu. 'Saa ‑n glɩnɩ a‑a
         'n ɔ ‑yimöä Zezwii a ‑nɔ 'wʋ 'zʋaa, glɩnuu 'yize. 18 Miɛ nɩɩ, dɛ ɔ ‑nɩmö a‑a ‑bhlɛ Zezwii a ‑nɔ 'wʋ 'zʋa a dɔ'wʋ, Zwiiföyi ‑n ‑kä a
         glɩnɩɩ, ‑n ‑käa'a ɔ ‑nɔ 'zʋ 'wëë, tɩ ‑na'a Zwiiföglɩnɔɔ 'wʋ ziza. ‑N 'nɩ a Zwiiföyi
         glɩnɩ, ‑n ‑käa'a ‑sɩkaa Zezwii a ‑nɔ 'zʋ 'wëë, tɩ 'wʋdɩdɛ sɛ tɛlɩ ‑n 'käa Zwiiföyi
         'zʋ a za. 19 ‑Maa Lagɔ a dɔ'wʋ, ‑n yi Zwiiföyi glɩnɩ oo, ‑n 'nɩ Zwiiföyi glɩnɩ oo, mɩɩ 'nɩɛ dɛsɛ
         ‑kä. 'Saa kää dɛsɛ miɛ nɩɩ: 'Ɔ wɛlɩɩ, 'zwi 'klʋkpamöö. 20 Nza n gbää nɩɩ, 'saa ‑n glɩnɩ a‑a 'n Lagɔ ‑yimöä Zezwii a ‑nɔ 'wʋ 'zʋa, glɩnuu
         'yize. 21 Gïyi ‑n ‑kä a glɩnɩ 'n Lagɔ ‑kamö Zezwii a ‑nɔ 'wʋ 'zʋaa, ‑n 'kä gïyi glɩnɩ 'yize
         a dɔ'wʋ tɩ nimï ‑sɛ. Tɩ dlɩ 'pä nɩɩ, ngäzɩ wʋ ‑n ‑bhöä ‑sɩbhä a za. ‑Maa wa
         ‑käa'a wa ‑kamö galɛ 'mö ‑sɛ nʋʋ, nglu'ɛ 'wʋ. 22 Gïyi a ‑mɔɔ 'zʋä Zezwii a ‑nɔ, ‑ɔ glɩnɩɛ gïyi 'yize, ɔ ‑lowlilolo Zezwii a za,
         ɛ ‑bhɩɛa'a ɔ'ɔ ‑bhö gïyi. ‑Ɔɔɔ gïyi glɩnɩ ‑ɔ 'zʋä Kliisɩ a ‑nɔ, ɔ ‑lowli a za, ɔ ‑bhɩɛa'a gïyi. 23 Lagɔ, ɔ kanyɩ zeti 'wë a 'kä ɔ ‑nʋä glɩnɩ. Zaa, a nɩ tɩ 'wʋ nglu a 'kä ‑mumuë
         a göwa 'zʋ. 24 ‑Atʋayuënyɩ, sɛ'ɛ n gbää nɩɩ, 'a 'saa a glɩnɩ a‑a bhʋlʋbhlʋ 'n Lagɔ yeanyɩɛ Zezwii
         a ‑nʋä 'wʋ 'zʋaa, a nɩ glɩnuu.Nyɩgbayuëa ‑nyɛ 'dumöwʋyuëa 'sɔ a wɛlɩɩ25 Nyɩgbayuëa ‑nyɛ 'dumöwʋyuëa 'sɔ a wɛlɩɩ a 'yɩbhänɩɩ a‑a 'wʋʋ, sɛ n 'kɩɛ ‑gömö
         ‑sɛɛ, ‑Alowli Zezwii ‑nɩɩɛ ‑sɩbhä 'dɩ 'nyɛ. ‑Maa sɛ ɔ pää na ngäzɩdlɩ 'yize a
         za, nɩkpɛ a ‑mɔ ‑ɔnyɩ wɛlɩ a kää a 'kä dlɩ 'wʋ ‑kä 'mö n glɩnɩɛ zaa, 'na sɛ n
         pää dlɩ, ‑sɩbhä ma‑a nɩɩ: 26 'Tɛnyɩ nɩ ‑a ‑wʋä dɛ'ɛ 'möö, 'mö ɛ 'tɛɛ tenyii zaa, nɩkpɛ 'nɩ 'nglɔ kwää, ‑li
         a ‑liɛ. 27 ‑N ‑kä 'kɩ 'nglɔ ‑kää, toa'a 'suë 'mö ‑sɛ. ‑N 'nɩ ‑bhlɛ 'nglɔ kwää, tɩa nglʋkwäkwʋ
         sɛ tɛlɩ. 28 Miɛ abhlɩ da'a, ‑maa n‑n ‑kä 'nglɔ kwää, ɛ'ɛ ‑bhö 'nyinyloli. 'Dumöwʋyu ‑kä
         ghlɩ möö, ɛ'ɛ ‑bhö 'nyinyloli. ‑Maa a ‑yi sɛ nɩɩ, ‑wa plɛɛ 'suëë, yɔlɔylʋ 'kʋä
         ghlɩ. Zaa, a tɩa yɔlɔ, nza n gbää ‑sɩbhä.29 ‑Atʋayuënyɩ, sɛ'ɛ n gbää nɩɩ, ‑lii 'wuë a 'wlusɛnɩdaa, ‑lɛ 'naa 'käa'a 'mö gwälɛ.
         Zaa, ‑ɔ yi 'nglɔ ‑kä ‑kë, ‑ɔɔnglɔkänyɔ a sɛ ɔ nɩ ‑wʋ. 30 ‑Ɔ wiɛ, ɛ nɩ ‑bhɩɛ 'wi dɔ'wʋ ɔ'ɔɔ ‑wʋ. ‑Ɔ yi 'mäna 'mö ‑wʋ ‑kë, ɛ nɩ ‑bhɩɛ 'mäna
         'mö ɔ'ɔɔ ‑wʋ. ‑Ɔ ‑kä ‑lu pɩa, ɛ nɩ ‑bhɩɛ nɩɩ, ‑luu ɔ pɩaa da'a, ɔ 'nuä ‑kä. 31 ‑Wa kää mä'ä 'pɩwʋ a lɩ, wa nɩ ‑wʋ ‑ɔɔlukäwa a sɛ. ‑Maa mä'ä 'pɩwʋ a ‑lii 'wuë,
         yɩ yia'a ‑pa 'yli bhɩɛ.32 Sɛ n yɩbhää na a, ‑sɩbhä ma‑a nɩɩ, a nɩ tɩ mä'ä 'pɩwʋ a ‑lii a za dlɩpäpʋ ‑kä
         'lɩlɩlɩ. ‑Ɔɔɔ 'nglɔ ‑kä, Lagɔ 'a ‑lii a gbʋʋ, mʋʋ plɛnɔɔ cuu, 'saa nɛnɩɛ Lagɔ dlɩ
         yɔwʋ a 'yize 'mö ɔ tɛlɩɛ sɛ. 33 ‑Maa ‑ɔ kää 'nglɔɔ, mä'ä 'pɩwʋ a ‑lii a za, dlɩpäpʋ a ‑bɛ ɔ kää, 'saa nɛnɩɛ
         ɔ 'lɛnglɛ dlɩ yɔwʋ a gbʋʋ, mʋʋ plɛnɔɔ, 34 'n 'ɔ dlɩɩ ‑dlinɩɛ 'mö. Sɛ ‑bhlʋ ‑kpɔ 'la, 'nglɔ 'nɩ 'luwli ‑kä, ɛ ‑kä'ɛ 'dumöwʋyuu,
         ‑mä 'ɔ nʋnʋlii ‑nyɛ 'ɔ dlɩpäpʋʋ 'wuë 'sɔ 'mö, ɔ 'kä Lagɔ a 'yize a ‑nɔ glɩnɩ
         a gbʋʋ, mʋʋ plɛnɔɔ cuu. ‑Maa ‑ɔ kää 'luwlii, mä'ä 'pɩwʋ a ‑lii a za, dlɩpäpʋ
         a ‑bɛ ɔ kää, 'saa nɛnɩɛ ɔ 'luwli dlɩ yɔwʋ a gbʋʋ, mʋʋ plɛnɔɔ.35 ‑Atʋayuënyɩ, n 'kanyɩ 'wlumö köbhänɩ nza n 'nanyɩɛ wɛlɩ nɩ 'nyɛ, ‑maa sɛ yɩ ‑ngwaa
         'wʋ a 'kä ‑sɩbhä 'zʋ 'tɩɩ, 'a dilaa tɩa 'mö dlinɩ a 'kä ‑Alowli sasɛ 'wʋ ‑glɛ
         nza n gbää ‑sɩbhä.36 Bhibhewïlaa ‑nyɛ 'wa bhibhengwlɩɩ 'sɔ a dɔ'wʋ, sɛ'ɛ n gbää nɩɩ, 'n bhibhewli ‑kä
         dlɩ 'pä nɩɩ ɔ 'nɩ ɔ bhibhenglɔ kwä, ‑lizoku ɔ kɔɔ da'a 'wlu nʋʋ, 'n ‑mä ɔ dlɩ zɛmö
         nglɔɔ a 'tʋ ‑kä'ɛ tenyii ‑mä ‑wʋʋ, wa nɩ kwäkwänɩ ‑maa ɛ'ɛ ‑bhö 'nyinyloli. 37 ‑Maa ɔ ‑kä nɩɩ ɔ 'naa kwɔa'a nʋʋ, 'n ‑lu 'nɔɔ 'wlumö köbhänɩ, ‑maa ɔnyɩgäsɛ mɔɔ
         'yɩbhɩɛ ‑sɩbhä, 'n ɔ ‑kä bhɛnɩ ɔ 'kä 'ɔ dlɩɩ 'wʋ pɩɛnɩɩ, sɛ ɔ gbää da'a ɔ 'naa
         kwɔ 'n ɔ ‑kä ‑sɩbhä 'zʋʋ, yɩ nɛnɩ. 38 Zaa, sɛ'ɛ n gbää nɩɩ, ‑ɔ ‑kä 'ɔ bhibhenglɔɔ kwää, yɩ nɛnɩ. ‑Maa ‑ɔ ‑kä nɩɩ,
         ɔ 'naa kwäa'a ɔ ‑nɔɔ nʋʋ, yɩ nɛnɩ tenyii.39 'Nglɔ, 'n ɔ 'luwli 'nɩɛ ‑bhlɛ 'kuu, ɔ'ɔɔ ‑kä ɔ 'kɔ yɔwʋ 'bhöö ɔ 'kä käböghlɩ
         mö. ‑Maa 'n 'luwli mɔɔ ‑käa'a 'kuu, ‑lɛ a dɔ'wʋ, ghlɩ ‑mɛ ɔ ‑kä 'yɩbhä ɔ ye mö.
         ‑Maa ɛ nɩ glɩnɩ ‑Alowli a 'nglɩ 'mö. 40 Miɛ abhlɩ da'a ‑maa, ɔ ‑kä nɩɩ ɔ 'naa möa'a ghlɩ nʋʋ, yɩ nɛnɩ tenyii yɩ kä ɔ ‑li
         a ‑li 'mö. Sa'a ‑sɩbhä n pää dlɩ. Ɛ'ɛ ‑bhö nyɩasɛ ‑maa Lagɔ 'a 'Wugɔmʋʋ ‑wʋmöö ‑gömö.

Nɩmaa wa bɔbʋnɩɛ 'fʋ a ‑lagwɩɩ81 Nɩmaa wa bʋbɔnɩɛ 'fʋ a ‑lagwɩ a dɔ'wʋ, sɛ'ɛ n gbää nɩɩ: A lɛ a 'wuë Lagɔ 'a ‑lii
         a ‑yiwa a glɩnɩɛ. Miɛ abhlɩ ‑tiamö, ‑maa ‑lii 'wuë a ‑yiyee bhabhʋ 'mö ɛ kwää.
         ‑Wawʋ wʋbhlɩ 'saa 'kää ‑na 'li swɩ nyɛmʋ 'mö 'pää, 'mö wʋ tɛlɩɛ sɛ. 2 ‑Ɔ pää dlɩ nɩɩ, ɔ ‑yi ‑luu, sɛɛ ‑lu a ‑yiyee sɛɛ ‑tiamö zɛmöö, ɔ'ɔɔ ‑bhlɛ ‑sɩbhä
         yɩbhlɩnɩ. 3 ‑Ɔ ‑kä Lagɔ ‑wa, Lagɔ ‑yoo.4 Nɩmaa ‑yɩ ‑bʋbɔnɩɛ 'fʋ a ‑lagwɩɩ a lilidɔ'wʋ, sɛ'ɛ n gbää nɩɩ: ‑A 'wuë ‑a ‑yi sɛ
         nɩɩ, ‑tiamö a dɔ'wʋ ‑lagwɩ ‑mimii 'nɩɛ mä'ä 'pɩwʋ ‑bhölɩ, 'n ɛ 'nɩ ‑bhö ‑tiamö
         a Lagɔ ‑bhʋlʋ ‑kpɔ mɔɔ. 5 ‑Tiamö abhlɩ, nɩkpa, ‑mä zlɩ 'mö a ‑lii ‑nyɛ mä'ä dʋdʋ 'wʋ a ‑lii 'sɔ wa laa
         'wa ‑lagwɩɩ, yɩ'ɩɛ muënɩ. Mɩɩ glɩnɩɛ ‑tiamö 'wa ‑lagwɩɩ, mɩɩ 'kämanuëë ‑gömö.6 ‑Maa ‑a ‑yi sɛ nɩɩ ‑aa dɩba Lagɔ, ‑lii 'wuë 'bhöönɩɛ kä'mö, ‑a 'kää kä'mö
         'wlu ‑sɛnɩ,ɔ 'yize mɔɔ glɩnɩɛ ‑tiamö a Lagɔ.‑A ‑yi'ɛ sɛ nɩɩ, Zezwii Kliisɩ Lagɔghlɛnɩɛ 'mö 'n ɔ yiɛ ‑lii 'wuë 'wäla,‑ɔnyɩ za ‑a ‑bhölɩɛ, ɔ 'yize mɔɔ glɩnɩɛ ‑Alowli.7 ‑Maa wɛlɩ 'la, nɩkpaa 'wuë mʋa 'niɛ ‑sɩbhä ‑yi. Zezwii a ‑nʋä ‑mumuë, sɛ wa bʋbɔ
         a‑a 'fʋ a ‑lagwɩɩ a za, nɩma a ‑mii ‑bʋbɔnɩɛ 'fʋ a ‑lagwɩɩ, wa ‑kä wa 'kɩa'a ‑sɩkaa
         lii, wa dɔ'wʋ, ɛ 'kä ‑bhɩɛ ‑lagwɩ 'la 'mö wa bʋbɔmö ‑bhlɛ 'yize. Wa'aa ‑bhlɛ Lagɔ
         'a wɛlɩɩ 'mö a dɔ'wʋ 'yli yɔwʋ 'tɛmanɩ zaa, sɛ'ɛ wa pää dlɩ nɩɩ, wa ‑kä sa'a a
         nɩma lii, wanyɩ wa plaa fɩ Lagɔ a 'yila 'klʋ a dɔ'wʋ.8 'Lɩlɩlɩ a dɔ'wʋ, lilili a ‑mi ‑n ‑kä li n‑n 'kää Lagɔ dlɩ yɔwʋ nyimonɩɩ, yɩ'ɩɛ
         ‑bhölɩ, ‑mi ‑n ‑kä'ɛ li n‑n 'kɔɔ dlɩ yɔwʋ nɛmanɩɩ, yɩ'ɩɛ ‑bhölɩ. Zaa, ‑n ‑kä lililii
         a kii 'wuë lii, yɩ nɛnɩ, ‑n 'nɩɛ'ɛ yɩ ki ‑mimii lii, yɩ nɛnɩ'ɛ. 9 Zaa, 'saa ‑n ‑kä 'yɩbhä ‑kë, ‑n yu li. Miɛ abhlɩ, ‑maa 'nɛmanɩa ‑nanyɩ 'wʋ, nzɩɩ
         ‑na'a 'zʋzʋsaa tɩa 'nglɩ ‑kä, ‑ɔɔɔ ‑bhlɛ Lagɔ 'a wɛlɩɩ 'mö a dɔ'wʋ 'yli yɔwʋ 'tɛmanɩɩ,
         ɔ tɩa 'nyinyloli nʋ. 10 ‑Nmöö pää dlɩ nɩɩ, ‑n ‑yi sasɛ Lagɔ zaa, 'fʋ a ‑lagwɩɩ a ‑bïdii 'mö, ‑n 'kä
         ‑mä mö, nɩma wa bʋbɔniɛ, ‑n 'kɩ li a dɔ'wʋ, ‑na gbʋ 'nɩɛ ‑mä ‑wʋʋ, ‑n ‑kɩɩ ‑mä
         linɩ dɔ'wʋ ‑wʋʋ, 'n Zezwii a ‑nɔ ‑ɔɔɔ ‑bhlɛ ‑mä Lagɔ 'a wɛlɩɩ 'mö a dɔ'wʋ ‑jɩbhɛɛ,
         'n ɔ ‑kamö ‑mä 'ylɩmöö, ‑na'a sɛ ‑n zʋä da'a ‑sɩbhä ma‑a 'kɔɔ swɩ yɔwʋ päla
         ɔ 'kɩ li. 11 ‑Lɛ a dɔ'wʋ, ‑na lilagɔgänɩnyɔ ‑ɔɔɔ ‑bhlɛ ‑jɩbhɛ Lagɔwɛlɩɩ 'mö a dɔ'wʋ, ‑ɔnyɩɩ za
         Zezwii Kliisɩ 'kuä, ‑na'a sɛ gbää ‑n ‑yi ‑lii 'wuë a za, ‑sɩbhä ma‑a 'kää 'nglɩ
         ‑kä ɔ 'kä tʋʋ. 12 ‑N ‑kä sa'a 'nglɩ ‑kä ‑na 'bhɩa Lagɔgänɩwaa ‑mumuë, 'saa glɩnɩɛ wa dɔ'wʋ 'nyinyloli
         wa ‑kɩɩ nʋʋ, ‑lizoku ‑n kʋää da'a 'wlu nʋ. ‑Lizoku 'la, Kliisɩ a'bhë mö ‑n kɩɛ
         da'a 'wlu nʋmö. 13 ‑Sɩbhä a za n gbää nɩɩ, 'na lilili n liɛ mɩɩ ‑kä 'nglɩ ‑kä 'n na lilagɔgänɩnyɔ
         ‑mɔmɔɔ ‑kä 'nyinyloli nʋʋ, 'naa 'käa'a 'kwädlɩ ‑lɛ a lile 'la li, ɔ tɩa na za 'nyinyloli
         'mö bhlinɩ.

Pɔɔlʋ lɛ wa nɩ ‑gänɩ 'ɔ gbäpöö91 ‑Atʋayuënyɩ, 'na sɛ n yɩbhää n'n ɔ ‑kä n 'kä ‑sɩbhä 'zʋ ‑a? ‑Alowli Zezwii,
         n 'nɔ bhä 'ylɩmömö ‑a? Ɔ tietienyɔ n'n‑ä bhä glɩnɩmö ‑a? 'Ɔ libhoo, sɛ n nuä ‑sɩbhä ma‑a 'nɩɛ bhä 'nglɩ ‑kä 'n
         a 'nɩɛ bhä zɩ'ɛ ɔ ‑nʋä 'zʋ ‑a? 2 ‑Tiamö abhlɩ, ‑mumuë lɛ naa, Zezwii a tietienyɔ n'n‑ä glɩnɩmö. ‑Maa abhʋa abhlɩ,
         a'aa ‑kä a 'kä sa'a nʋ. Zezwii 'a libhoo n nʋä ‑mä a gla'möö, mʋʋ kää 'nglɩ
         'n a yiɛ ɔ ‑nʋä 'zʋ. Mɩɩ tulanɩɛ 'ylimö nɩɩ, ɔ tietienyɔ n glɩnɩmöä ‑tiamö. 3 ‑Wa nyimaa 'na nglɩɩ, sɛ'ɛ n nyʋää 'dɩ nɩɩ: 4 Libhoo n nʋä ‑mä a gla'mö a dɔ'wʋ, n'n bhä ‑kä n 'kä nɩɩ, n kä n 'kä li, n
         kä n 'kä 'nɩmä, n'n ɔ ‑kä n 'kä ‑sɩbhä nʋ ‑a? 5 Piɛlɩ ‑nyɛ ‑Alowli Zezwii 'a tietiewa ‑muë'la 'sɔ, Zezwii a ‑daayuë kökä, sɛ wa
         kwää 'wa Lagɔgänɩngwlɩ, 'n wa ‑suëë 'bɩwʋʋ, n'n a bhä ‑kä n 'kä ‑sɩbhä Lagɔgänɩnglɔ
         kwämö ‑a? 6 Sɛ a pää dlɩ a dɔ'wʋ, n ‑nyɛ Banabasɩ 'sɔ, ‑a 'yize ‑abhʋa kä bhä ‑abhlɩ ‑a 'kä
         Zezwii 'a libho nʋ dɔ'wʋ ‑wʋ ‑a 'kä ‑anyɩ lia ‑a? 7 A yɛ bhä tɛkäsɛ 'nʋ nɩɩ, 'slʋjeyi ‑kä 'slʋjalibho nʋ dɔ'wʋ ‑wʋʋ, ɔnyɩ ɔ lia ‑a?
         Nɩkpɛ ‑kä 'lagblɛ glʋ, ɔ'ɔ bhä ‑kä ɔ 'kä ɛ 'mö a lile li ‑a? 'Bhila a 'ylizʋnɩnyɔ
         'nɩ ɔ ‑kä ɔ 'kä 'ɔ bhilaa a lɩbhʋʋ 'nɩmä ‑a?8 Wɛlɩ 'la 'wuë sɛ yɩ plɩɛ ‑mä nɩkpa jijo'wʋ 'wʋʋ, ‑sɩbhä n päliɛ abhlɩ da'a 'wʋ.
         ‑Maa Moyizɩ 'a Gbö a'bhë, ‑sɩbhä yɩ gbämöä. 9 Sɛ'ɛ Moyizɩ 'cɛlɩɛ nɩɩ: Bhilii ‑ɛ yʋä ‑na'a lileaa, tɛ nuë 'wʋ gwa.+ Lagɔ ‑kä ‑sɩbhä gbää, sɛ'ɛ yɩ sɛ bhä zɛmö nɩɩ, ‑tiamö a bhilaa 'mö ɔ yɩbhä
         wa nɩ 'zʋnɩ 'yli ‑a? 10 ‑Maa ‑abhʋa 'ɔ libhonʋwaa wa ‑kanyɩ 'yli 'zʋnɩ a za ɔ'ɔɔ bhä ‑sɩbhä gbä ‑a? ‑Tiamö,
         wɛlɩ 'la, ‑abhʋa 'ɔ libhonʋwaa a dɛ yɩ bhïlaa. ‑Sɩbhä a za n gbää nɩɩ, ‑ɔ glʋä
         'lagblɛ ‑nyɛ ɛ ‑dɩdɩnyɔ 'sɔ, wa ‑kä libho nʋ dɔ'wʋ ‑wʋ, wa ‑kä sɛ ‑yi nɩɩ, wa yi
         'wa libhoo a 'ylimö a ‑lu ghlɩɩ, mɩɩ nɛnɩɛ. 11 Sɛɛ glʋglʋnyɔ glʋ'ɛ lilee 'n ɔ de'ɛɛ, n ‑nyɛ 'na ‑gänɩwaa 'sɔ, ‑sɩbhä ‑a ‑lɛmanyɩɛ
         Lagɔ 'a 'pʋpʋɛ a wɛlɩɩ. Zaa, ‑a'a libho 'la a 'wlumö, ‑a ‑kä a nɩɩ, a nɩ nyɩanyɩ
         mä'ä 'pɩwʋ a ‑li 'tikïyie ‑a 'kä li nʋʋ, ‑lizoku a bhä ‑a? 12 ‑Mumuë, wa lɛ a nɩ 'pɛnuë libho wa nʋä a 'wlumö, 'n a yiɛ 'wʋ nglu. Zaa, wa ‑kä
         ‑sɩbhä nʋʋ, mɛɛ 'kä zi'e, ‑abhʋa 'naa 'kä a bhä ‑sɩbhä nʋmö ‑a? ‑A yi a ‑sɩbhä
         nʋmö. ‑Maa ‑aaa ‑bhlɛ tɛkäsɛ ‑sɩbhä nʋ. ‑Maa ‑a'bhï, wʋ ‑a ngluä a‑a ylɔɔ tenyii,
         ‑a 'kä ‑anyɩ ‑su, ‑a tɩa 'nglɩ ‑kä, Kliisɩ 'a 'Mänatɩtɩɩ, nɩkpa tia 'yukwli yɔwʋ ‑sɛ.13 A ‑yi sɛ nɩɩ, ‑wa nʋä ‑mä Lagɔbudu 'Kɔdʋʋ 'mö a libhoo, wa 'wuë, ‑lii wa kwää ‑mä wa 'kɩ Lagɔ 'nyɛɛ, yɩ daa ‑lɛ wa sɛɛ
         'n wa liɛ. Wa gla'mö a ‑muë kää Lagɔbʋbɔlibhoo, nɩma wa bʋbɔnɩɛ, yɩ daa ‑lɛ wa
         sɛ'ɛɛ, 'n wa liɛ. 14 Sɛ ‑bhʋlʋ ‑kpɔ 'la ‑sɩbhä ‑Alowli Zezwii 'yɩbhää nɩɩ, ‑wa biaa 'ɔ 'Mänatɩtɩɩ,
         wa kä wa 'kä 'wa libho 'la a 'pɛna ghlɩ, wa 'kä li.15 ‑Maa ‑amö na a, 'saa wa kä a‑a wa ‑kaa 'na Lagɔlibhoo a za 'nyɛɛ, n 'nuä ‑bhlɛ
         tɛkäsɛ nɩkpɛ 'yɩbhänɩ. N ‑kaanyɩ'ɛ dɛ'ɛ wɛlɩ 'la a za 'wʋ 'cɛlɩɩ, ɛ'ɛ ‑bhö nɩɩ,
         a ‑kaaa'a ‑sɩkaa libho 'la a 'pɛna 'nyɛ a za. 'Na Lagɔlibhoo n nʋä a dɔ'wʋ, n'n‑ä
         'yɩbhä nɩkpɛ nɩ ‑saa 'nglɩ ‑gömö. Zaa, n 'kä 'ku, yɩ nɛnɩ yɩ zi na 'nglɩ 'kä
         nyimo 'wʋ. ‑Lɛ a dɔ'wʋ ‑bɛ 'nɩɛ bhɛnɩ ɔ ‑kaa 'nglɩ 'la ‑gömö ‑sɛ. 16 Zezwii 'a 'Mänatɩtɩɩ a biabiuu n'n‑ä ‑kä n 'kʋ 'mö tɛkpɔnɩ. Lagɔ a'bhë mɔɔ ‑saaa
         ‑lɛ n 'kä 'ɔ libho 'la nʋ klɩpaa. 'N n 'nu nʋʋ, kplee ‑kaa köbhä. 17 Na'bhë 'n n ‑kä a dlɩ glu ghlɛɛ, 'n n nɩ ‑kʋʋ a nʋʋ, wa ‑yii a ‑kamä wʋ 'wlumö
         'pɛnɩ. ‑Maa libhoo Lagɔ nyɩaaa muä zaa, n kä n 'kʋ nʋ, nza n nuä cuu. 18 Sɛ'ɛ n gbää nɩɩ, n kä a n 'kä nɩkpa 'na libhoo a 'pɛna 'yɩbhänɩ. ‑Maa n'n‑ä
         ‑sɩbhä 'zʋ 'n n nyʋää Zezwii 'a 'Mänatɩtɩɩ. 'Na sɛ n zʋä da'aa, ‑sɩbhä ma‑a
         ‑bhööä 'mäna 'wʋ tenyii. ‑Lɛ a 'mäna 'la, 'na libhoo a 'ylimö a ‑luu muä.Pɔɔlʋ yɛ ɔnyɩ nɩkpa 'wuë a gïyi 'wʋ 'zʋä Zezwii a za19 'Lɩlɩlɩ a dɔ'wʋ n'n‑ä nɩkpɛ a 'gë ‑gömö ‑kä. ‑Maa, nanyɩgäsɛ n ngulu 'wʋ n 'kä
         nɩkpaa 'wuë gïyi a sɛ 'yli ‑wʋ n 'kʋä Lagɔ 'a wɛlɩɩ 'nyɛ, nzɩɩ nɩkpa a ‑bɛ 'käa
         'wʋ nglu, wa 'kä Zezwii a ‑nʋä 'zʋ. 20 N ‑kä Zwiiföwa jijo'wʋ ‑wʋʋ, wa saa, ‑sɩbhä n ‑bhölɩɛ, nzɩɩ wa 'käa Kliisɩ 'a
         'wɛlɩɩ 'wʋ nglu. 'Lɩlɩlɩ a dɔ'wʋ, 'wa sɛ wa zʋä Moyizɩ 'a Gböö 'klʋkpamö 'tɩɩ,
         n'n‑ä 'wlumö ‑köbhänɩ n 'kä ‑sɩbhä 'zʋmö, ‑maa n ‑kʋä jijo'wʋ ‑wʋʋ, wa saa
         ‑sɩbhä n 'zʋmiɛ 'klʋkpamö, nzɩɩ wa 'käa Kliisɩ 'a wɛlɩɩ 'wʋ nglu. 21 Nɩkpaa ‑waaa Moyizɩ 'a Gböö ‑yi, n ‑kʋä jijo'wʋ ‑wʋʋ, nɩkpɛ a ‑mɔɔ 'nɩ 'zʋä gbö
         'la 'klʋkpamö a saa ‑sɩbhä n nɛmöä, nzɩɩ wa 'käa'ɛ wabhlɩ Kliisɩ 'a wɛlɩɩ 'wʋ nglu. N ‑kä ‑sɩbhä 'zʋʋ, ɛ'ɛ ‑bhö sɛ n sɛ Lagɔ 'klʋkpamö a sɛ. ‑Maa
         Kliisɩ, sɛ ɔ nyɩaaa 'dɩɩ, ‑sɩbhä n zʋä. 22 Nɩkpaa ‑waaa ‑bhlɛ Lagɔ 'a wɛlɩɩ 'mö a dɔ'wʋ 'yli yɔwʋ 'tɛmanɩɩ, n ‑kʋä jijo'wʋ
         ‑wʋʋ, sɛ wa ‑bhölɩɛ ‑sɩbhä n ‑bhölɩɛ nzɩɩ, wa 'käa 'na 'dɩmözʋwɛlɩɩ 'wʋ plɛ.
         Nzɩɩ n 'käa klɩpaa ‑lɛ a ‑nʋä ‑mumuë 'kwlɛ 'mö ‑sɛ. 23 ‑Li 'la 'wuë, 'Mänatɩtɩɩ a za n nwiɛ, ‑li a ‑lii yɩ kää 'möö, n 'kɩa ghlɩmö.24 ‑Atʋayuënyɩ, ‑a'a bhä sɛ ‑yi nɩɩ, guëguëwaa ‑wa möä ‑mä guëguëbhëlea 'klʋʋ,
         wa 'wuë, guë wa guëë, ‑maa nɩkpɛ ‑bhlʋ 'tɩɩ mɔɔ plɩɛ 'wlu, 'mö wa nyɛɛ ‑lɛ a
         'ylimö 'pɛna. Zaa, guëguënyɔ a sɛ, a nɩ 'tɛmanɩ 'mö a 'kä 'wlu 'plɩnɩ, a 'käa
         ‑lɛ a 'ylimö a 'pɛna ghlɩ. 25 Guëguëwaa 'wuë, ‑li a ‑bɛ wa tɩaa wanyɩ wa 'kä gözɩdɔkɔ a ‑mu 'kää 'yli bhɩɛ
         ghlɩ a za. ‑Maa ‑abhʋa Zezwii a ‑nʋa ‑abhlɩ, ‑a ‑kä ‑anyɩ ‑li a ‑bɛ tɩaa, gözɩdɔkɔ
         a ‑muu 'naa 'kää 'yli bhɩɛ a za‑a. 26 Zaa, ‑amö na a, mää 'na dlɩɩ göä 'yii, ‑mä n mönɩɛ cuu. Gwɩgwɩnyɔ a ‑mɔɔ ‑nyɛ
         ɔ 'li ‑wʋ gwɩ dɔ'wʋ, ‑ɔɔ 'pää nyɩasɛbɛyɩ ‑kätlɩɩ, ɔ saa ‑sɩbhä n zʋä. 27 Miɛ nɩɩ, na'bhë 'na nɩkpɛglɩnɩsaa sɛɛ 'nɩ 'yɩbhää a 'kä Lagɔ 'klʋkpamö zʋʋ, 'mö
         n kää n 'kä 'wlu 'plɩ, nza n tɩaa nanyɩ ‑li a ‑bɛ. Nzɩɩ, n tɩa ‑mumuë 'Mänatɩtɩɩ
         'nyɛ 'wë na'bhë n tɩa tʋʋ.
         
            
               	Detlenɔɔmö 25.4

Yizlaɛɛlɩ a yuëa yɛ ‑mä 'muse 'klʋ Lagɔ 'klʋkpamö ‑sɛ101 ‑Atʋayuënyɩ, ‑aa dɩbawa a dɩbawaa, 'saa ghïluë a‑a, a nɩ 'päniɛ ‑ka dlɩ kɛ. Wa
         'wuë 'n wa yi a‑a 'nyu 'kɔdʋʋ wa laa gïnyɛzlɛ 'tʋ. Sɛ wa nɛmöä 'yize, ‑sɩbhä
         gbeylokwëgbɛlʋ ‑gënuë a‑a 'yuku. 2 Sɛ wa wɔlʋanyɩɛ 'nyu 'mö 'wlu a 'kä Zezwii 'wʋ ‑glɛɛ, ‑sɩbhä wa 'wuë gbeylokwëgbɛlʋʋ ‑gënuë a‑a 'yuku 'n
         wa yi a‑a nyu 'la 'mö ghlɛnɩ, wa 'kä 'wa 'yukugänɩnyɔɔ Moyizɩ 'wʋ ‑glɛ. 3 Wa 'wuë Lagɔlilea ‑bhʋlʋ ‑kpɔ 'mö wa li a‑a. 4 Wa 'wuë, Lagɔnyuu ‑bhʋlʋ ‑kpɔ 'mö wa nɩmä a‑a. Lagɔkpiyi ‑bhlʋ mɛɛ ‑gënuë a‑a,
         ɛ 'mö ‑mä nyuu 'bhöönɩ a‑a 'n wa nɩmä a‑a. Lagɔkpiyi 'la, Kliisɩ mɔɔ. 5 Wa 'wuë, ‑sɩbhä wa ‑lii ‑wʋ a‑a. ‑Maa ‑sɩbhä yɩ ‑wʋ 'mö, wa gla'mö a nɩkpa a
         ‑bɛ, sɛɛ 'wa nʋnʋlii 'nɩɛ Lagɔ dlɩ yɔwʋ nɛnɩ a za, 'n ɔ yuë a‑a ‑mä 'muse 'klʋ 'yli
         bhɩanɩ.6 'Saa ghïluëë da'aa, mɩɩ nyɩanyɩɛ 'dɩ nɩɩ, ‑aaa ‑kä ‑a 'kä wa saa 'zokwësɛ dlɩ
         'pä. 7 Sɛɛ wa gla'mö a ‑mumuë 'zʋ a‑a 'fʋ a ‑lagwɩɩ a bʋbɔbʋbɔwaa, a nɩ tɩa'ɛ ‑sɩbhä 'zʋ.
         Sɛ'ɛ yɩ cɛlɩɛ wa dɛ ‑mä Lagɔbɔgʋʋ 'mö nɩɩ: Lagɔ a ‑nʋa, 'fʋ a ‑lagɔ 'mö wa bhlɛɛ 'n wa yiɛ ‑lɛ wʋ yɔwʋ linɩ, 'n wa yiɛ 'nɩmä,
            'n wa yiɛ 'bhli.+8 Sɛɛ wa gla'mö a ‑mumuë 'zʋ a 'yɛɛ 'väkajɛnɩwa ‑nyɛ pɩtɛyɛleyijɛnɩngwlɩ 'sɔɔ, a
         nɩ tɩa ‑sɩbhä 'zʋ. ‑Maa 'wa sɛ wa 'zʋ a‑a da'a a za, nɩkpa a mila a glʋ ‑bhlʋ mila
         ta (23.000) mʋa 'ku a‑a 'ylɩ ‑bhlʋ 'mö. 9 Wa gla'mö a ‑mumuë, sɛ'ɛ wa nʋ a‑a nɩɩ, 'n Lagɔ ‑kä bhɛnɩ ɔ nɩ tulanuë 'ɔ 'mötɛɛnɔɔ
         'ylimö. 'N ɔ yuë a‑a ‑sɩbhä a za tɩma 'wʋ ‑lɛnɩ, 'n yɩ yuë a‑a nimï, 'n wa yi
         a‑a 'ku. 'Wa sɛ wa 'zʋä da'aa, a nɩ tɩa ‑sɩbhä 'zʋmö. 10 Wa gla'mö a ‑mumuë, wa 'ngungwanɩ a‑a Moyizɩ zɛmö. Lagɔzuzukwëa ‑a ‑suä 'kwie
         'n a yuë a‑a ‑sɩbhä a za 'yli bhɩa. Zaa, a nɩ tɩa'ɛ wa saa 'zʋ. 11 ‑Abhʋaa ‑wʋä dɛ'ɛ ‑mä 'pɩwʋ a 'gbëbhlenɩtɛnyɩɩ 'möö, ‑li 'la 'wuë, yɩ ‑kanyɩa
         'nɛmanɩ a za, nza yɩ ghïluë a‑a ‑sɩbhä, yɩ ‑kanyɩa ‑fɩa 'yukwli 'mö ‑sɛ, nza wa
         'celiɛ. 12 Nza n gbää nɩɩ, ‑nmöö pää dlɩ nɩɩ, Lagɔsɛ a dɔ'wʋ ‑n 'tɛɛ 'yli yɔwʋʋ, 'nɛmanɩa
         ‑nanyɩ 'wʋ, ‑n tɩa bhli. 13 ‑Mäpäpʋʋ ‑wʋ ghïlanyɩɛ, ‑mäpäpʋ a ‑muu ghlɩɛ nɩkpa 'wuë, muä. Lagɔ, sɛ ɔ yɛ
         gbä 'wë, ‑sɩbhä ɔ zʋä, zaa, ‑mäpäpʋ a ‑mu a 'naa 'kää bhɛnɩɩ, ɔ 'naa 'kʋ 'yi
         'tatinɩ wʋ 'kanyɩ ghlɩ. Zaa, ‑mäpäpʋ ‑kaanyɩ ghlɩɩ, sɛ a 'kää 'zʋ a 'kʋ ngli 'pʋʋ,
         ɔ yeanyɩ ‑lɛ a 'mötɛɛnɔ 'nyɛ a yu 'wlu 'plɩ.Pɔɔlʋ yɛ 'wʋ 'sɔ nɩmaa wa bʋbɔnɩɛ 'fʋ a ‑lagwɩɩ a dɛ bhïla14 Na dlɩsɛkäwanyɩ, yɩ 'wuë 'mö a dɔ'wʋ, sɛ'ɛ n gbää nɩɩ: 'Fʋ a ‑lagwɩɩ a bʋbɔbʋbʋʋ,
         a nɩ 'dionuu gwë. 15 Nɩkpa a ‑muëë 'nɛɛ 'mö a glɩnɩɛ zaa, wɛlɩɩ n 'kää dɛ'ɛ bhïlaa, a'bhï a nɩ 'päni
         dlɩ kɛ, a 'kɩ 'mö 'nʋ. 16 A nɩ 'pänɩ Lagɔlilea dlɩ kɛ. ‑Lɛ a nʋʋ ‑wʋnyɩɩ za ‑a bhälɩɛ Lagɔ 'wë, a‑a 'nɩmanuä
         'gämöö, sɛ'ɛ wʋ sɛɛ zɛmö nɩɩ: Zezwii Kliisɩ, ‑ɔnyɩɩ dluu kwli a‑a, mö ‑a ‑glɛɛ ‑tiamö 'wʋ. ‑Lɛ a 'fɔlɔ ‑a ‑dɩdɩnɩɛ 'mö, a‑a
         linuä 'gämöö, sɛ'ɛ wʋ sɛ'ɛɛ zɛmö nɩɩ, Zezwii Kliisɩ ‑ɔ 'wlʋä 'ɔ kpökpaa 'möö,
         mö ‑a ‑glɛɛ ‑tiamö 'wʋ. Ɛ'ɛ ‑bhö ɔ mi ‑a? 17 'Fɔlɔbhë ‑bhlʋ 'tɩɩ ‑abhʋa Zezwii a ‑nʋa, ‑a 'wuë, mö ‑a ‑dɩdɩnɩɛ 'mö, mö ‑a
         linɩɛ 'gämö. Mɩɩ sɛɛ zɛmö nɩɩ, kpökpaa ‑bhlʋ a sɛ, ‑sɩbhä ‑a ‑wʋä.18 Yizlaɛlɩ 'a ngëyii 'mö a ‑nʋa, wa ‑kä Lagɔ nɩma bʋbɔnɩ, sɛ yɩ sɛɛ zɛmöö, a nɩ 'pänɩɛ
         ‑ka ‑sɩbhä dlɩ kɛ. Nɩma 'la, wa ‑kɩɩ lii, sɛ'ɛ yɩ sɛɛ zɛmö nɩɩ, ‑tiamö a Lagɔ wa
         bʋbɔniɛ, ɔ'bhë, 'mö wa ‑glɛɛ 'wʋ.19 N ‑kä ‑sɩbhä gbää, sɛ'ɛ yɩ sɛ bhä zɛmö nɩɩ, 'fʋ a ‑lagwɩ ‑nyɛ nɩmaa wa bʋbɔniɛ
         'sɔ, 'mötɛɛnɔ yɩ kä ‑a? 20 N'nn, ‑maa nɩmaa wa bʋbɔniɛ, zuzukuzokuu 'mö wa nyɩɛ, Lagɔ 'mö wa 'niɛ 'nyɛ. ‑Maa abhʋa abhlɩ, n'n‑ä 'yɩbhä a 'kä anyɩ
         zuzukuzoku 'wʋ glɛ. 21 ‑Sɩbhä a za n gbää nɩɩ, nɩmaa wa bʋbɔnɩɛ 'fʋ a ‑lagwɩɩ, wa ‑kɩɩ lii, a nɩ tɩ limö.
         Ɛ'ɛ ‑bhö nyɩasɛ, ‑maa a'aa ‑kä a 'kä sa'a zuzukuzokuu a lilea li 'wë, a 'kä'ɛ
         Lagɔlilea ‑a liɛ ‑Alowli Zezwii a 'nglɩ 'mö limöä yi. A'aa'ɛ ‑kä a 'kä yɩ nʋ
         'nɩmä 'wë, a 'kä nʋʋ ‑a 'nɩmänɩɛ Zezwii a 'nglɩ 'mö 'wʋ 'nɩmämöä yi. 22 ‑Atʋayuënyɩ, a‑a nɩ tɩ ‑anyɩ 'fʋ a ‑lagwɩɩ 'wʋ glɛ, ‑a tɩa ‑Alowli Lagɔ 'klɛ 'mö
         päla. A ‑kä ‑sɩbhä 'zʋ a dɔ'wʋ, a ‑tɔnɩ bhä nɩɩ, ‑abhʋa nɩkpa ‑a ‑nyɛ Lagɔ 'sɔ
         ‑a yi yɔwʋ vanɩ ‑a?'Saa a ‑kä nʋ ‑kë wʋ nɩ 'ghlimanɩ Lagɔ a 'nglɩ23 A lɛ nɩɩ: «'Saa n ‑kä 'yɩbhä ‑kë n yu nʋ.» Miɛ abhlɩ, ‑maa yɩ 'wuë ‑sɩbhä yɩ'ɩɛ
         ‑aa ‑li a ‑li 'mö ‑kä, ‑sɩbhä yɩ'ɩɛ ‑a'bhɩa 'yukusɛ kwä. 24 Zaa, 'saa a ‑kä nʋ ‑kë, anyɩ a gbʋ nɩ tanyɩ plɛnɩ, ‑maa a 'bhɩa a gbʋʋ mʋʋ nɩ plɛnanyɩ.25 Nɩma wa pää 'pɛlʋʋ, a ‑kɩɩ ghlɩ a nɩ li cuu, ‑maa a nɩ tɩ yɩ 'bhöönɩda sɛ tɛlɩ,
         'a dilaa tanyɩa tunɩ. 26 Ɛ'ɛ ‑bhö nyɩasɛ, ‑maa dʋdʋkpäta ‑nyɛ a 'wʋ a ‑lii 'wuë 'sɔ, ‑Alowli Lagɔ mɔɔ ‑këliɛ.+27 ‑Ɔɔɔ Zezwii a ‑nɔ glɩnɩ, 'n ɔ ‑kaanyɩ liliza wäzɩɩ, a ‑kä 'wʋ nglu a 'kä lie möö,
         'saa ɔ ‑kaanyɩ 'nyɛ ‑kë, a nɩ li cuu, ‑maa a nɩ tɩ yɩ 'bhöönɩda sɛ tɛlɩ, 'a dilaa
         tanyɩa tunɩ. 28 ‑Maa ‑mɔmɔɔ ‑kamö 'dɩ 'nyɛ nɩɩ, nɩmɛɛ ‑ɛ ‑bʋbɔnɩɛ 'fʋ a ‑lagɔ 'mö wa piaa, ɔ ‑kä
         ‑sɩbhä nʋʋ, te li ‑na dlɩ zɛmö 'käa ‑pälɛpälɛ ‑wʋ. 29 N ‑kä ‑sɩbhä gbää, ɛ'ɛ ‑bhö 'a sɛ a pää dlɩ a za, ‑maa sɛɛ ‑mɔ'la pää dlɩ
         a za‑a.Sɛ'ɛ ‑mɔmɔɔ 'kää ‑kamä nɩɩ: «'Saa bhä, sɛɛ ‑mɔmɔɔ pää dlɩ a za 'saa n 'kää
         nʋʋ, 'n n'n‑ä bhäa'a bhɛnɩ n 'kʋ nʋ 'nɩ? 30 N ‑kä lililu lie yi n ‑kä wʋ za Lagɔ bhälɩ 'wë, n ‑kʋʋ lii, sɛ yɩ ‑wʋ ɔ 'mö 'n
         ‑mɔmɔɔ ‑kaa bhäa'a wʋ za nuë 'wʋ kwä 'nɩ, n yɛ'ɛ wʋ za Lagɔ bhälɩ 'wëë?» 31 Miɛ abhlɩ, ‑maa 'saa kää dɛsɛ miɛ nɩɩ, ɛ yi lile a wɛlɩ oo, ɛ yi 'nɩmänɩmʋ a wɛlɩɩ
         oo, ‑na'a nʋnʋlii 'wuë 'mö a dɔ'wʋ, 'saa 'ghlimanɩɛ Lagɔ 'a nglɩɩ, yɩ 'yize mö
         ‑n nɩ nʋ. 32 ‑Lu a ‑muu 'kää nɩkpa 'nyinyloli 'mö sɛ bhlɩɩ, ɛ yi Zwiiföwaa muë oo, ɛ yi ‑waaa
         Zwiiföwa glɩnɩ muë oo, tu nʋ. Ɛ yi Lagɔ a ‑nʋa a ‑zɩkpa 'käda 'wuë ma oo, tu nʋ.
         33 ‑Amö na a, dɛ n ‑kä ghlɛɛ, 'saa kää na ‑li a ‑li 'möö, 'mö n 'nɩɛ sɛ tɛlɩ,
         ‑maa nɩkpa 'wuë, 'saa kää wa ‑li a ‑li 'möö, 'mö n tɛlɩɛ sɛ, nzɩɩ n 'kʋäa 'kwlɛ
         'mö ‑sɛ, wa 'kä Lagɔ 'a 'pʋpʋɛ ghlɩ. Zaa, a nɩ ‑gänɩ 'na gbäpöö.

111 Sɛ'ɛ n gbää nɩɩ, na'bhë sɛ n ‑gänɩɛ Kliisɩ 'a gbäpöö, a nɩ ‑gänɩ ‑sɩbhä na ‑nɩɩ.Sɛɛ ngwlɩɩ 'kää 'mö glɩmöglɩmö ‑mä Zezwii a ‑nʋa a ‑zɩkpaa 'möö2 ‑Atʋayuënyɩ, Lagɔ 'a wɛlɩɩ 'wuë wa nyɩaa a‑a 'n n yeanyi'ɛɛ na a 'nyɛmöö, sɛɛ
         'a dilaa pöä yɩ daa 'yize, sɛ a ‑gäniɛ 'tɩɩ, ‑sɩbhä nɛnɩ a nɛnɩɛ tenyii. 3 ‑Maa wɛlɩkïbhë ‑mämaa ‑bhlʋ, 'mö n 'kanyɩɛ dɛ'ɛ 'nyɛ nɩɩ: Kliisɩ, 'ɔ 'wukpëlea ‑aa dɩba Lagɔ mɔɔ. Nyɩbhɛlʋʋ, 'ɔ 'wukpëlea Kliisɩ mɔɔ. Nglɔɔ ɔbhlɩ,
         'ɔ 'wukpëlea nyɩbhɛlʋ mɔɔ. 4 Zaa, Zezwii a ‑nʋa ‑kä 'wlu 'yɩbhä wa 'kä Lagɔ bʋbɔɔ, nyɩbhɛlʋ, sɛɛ Lagɔ 'a 'Wugɔmʋʋ
         nyɔɔ 'dɩ ɔ ‑kä ‑sɩbhä bhïla dɔ'wʋ ‑wʋ, 'n bhibhe dɔ'wʋ ɔ ‑kä'ɛ ‑wʋ, ɔ ‑kä 'wugble
         'wlu ‑kää, Zezwii Kliisɩ ‑ɔ glɩnɩɛ 'ɔ 'wukpëlea 'mö ɔ fälanɩɛ da'a 'ylimö. 5 ‑Maa ɛ ‑kä nglɔɔ, sɛɛ Lagɔ 'a 'Wugɔmʋʋ nyɔɔ 'dɩ ɔ ‑kä ‑sɩbhä bhïla dɔ'wʋ ‑wʋ,
         'n bhibhe dɔ'wʋ ɔ ‑kä'ɛ ‑wʋ, ɔ 'nɩ 'wlu ‑gwanɩɩ, ɔ 'luwli ‑ɔ glɩnɩɛ 'ɔ 'wukpëlea
         'mö ɔ fälanɩɛ da'a 'ylimö. Ɛ'ɛ ‑bhö nyɩasɛ, ‑maa ɔ 'nɩ 'wlu ‑gwanɩ, sɛ ɔ 'kä
         a‑a 'nɩanɩa 'wlu ‑kpälɩ ‑sɩbhä ma‑a. 6 Sɛ'ɛ n gbää nɩɩ, 'n 'nglɔ 'nɩ 'yɩbhä ɔ 'kä 'wlu ‑gwanɩɩ, ɔ nɩ ‑dɩ 'ɔ nyukwëa
         'wʋ. ‑Maa ɔ ‑kä sɛ ‑yi nɩɩ, 'ɔ nyukwëa ‑kä 'wʋ dɩ‑ɩ, ɔ ‑kä'ɛ 'nɩanɩawlu ‑kpälɩɩ,
         zʋ 'wʋ yɩ ‑bhöä, ɔ nɩ gwanɩ 'wlu.7 ‑Nyɩbhɛlʋ, ɔ'ɔɔ ‑kä ɔ 'kä 'wugble 'wlu ‑kä. Ɛ'ɛ ‑bhö nyɩasɩ ‑maa, Lagɔ a 'wlʋna
         ɔ glɩnɩɛ. ‑Mä ɔ 'mö, ‑mä Lagɔ 'a 'ghïlinɔɔ 'wlʋnɩɛ 'yli. Nglɔ ɔbhlɩ ‑mä ɔ 'mö,
         ‑mä nyɩbhɛlʋ 'a 'ghïlinɔɔ 'wlʋnɩɛ 'yli. 8 'Lɩlɩlɩ a dɔ'wʋ, nyɩbhɛlʋ 'nɩɛ 'nglɔ 'mö 'bhöönɩ, ‑maa 'nglɔ mɔɔ 'bhöönɩɛ nyɩbhɛlʋ
         'mö. 9 'Nglɔ a za Lagɔ 'nɩɛ nyɩbhɛlʋ ‑bhɛ, ‑maa nyɩbhɛlʋ a za Lagɔ ‑bhɛɛ 'nglɔɔ. 10 Nza n gbää nɩɩ, Lagɔzuzukuu a za nglɔɔ nɩ gwanɩ 'wlu. Ɔ ‑kä ‑sɩbhä 'zʋʋ, sɛ'ɛ ɔ tulanɩɛ 'ylimö nɩɩ, ɔ 'luwli
         mɔɔ glɩnɩɛ 'ɔ 'wukpëlea.11 Miɛ abhlɩ, ‑maa ‑abhʋaa ‑glɛɛ ‑Alowli 'wʋʋ, ‑a ‑yi'ɛ sɛ nɩɩ, sɛɛ 'nglɔ 'nɩɛ da'a ‑lu
         glɩnɩ 'n ɛ 'nɩ ‑bhö nyɩbhɛlʋ a za‑a, ‑sɩbhä nyɩbhɛlʋ 'nɩɛ ‑lu glɩnɩ 'n ɛ 'nɩ ‑bhö
         'nglɔ a za. 12 Sɛɛ tɛkänglɔɔ 'bhöönɩ a‑a tɛkänyɩbhɛlʋʋ 'möö, ‑sɩbhä nyɩbhɛlɩ ‑muë'la 'bhöönɩ'ɛɛ
         wabhlɩ 'nglɔ 'mö. Wa 'sɔ ‑kpɔ, Lagɔ ‑ɔ 'wälaa ‑lii 'wuë, 'mö wa 'bhöönɩɛ kä'mö.13 A'bhï a 'yiɛ ‑ka 'ylɩmö: A ‑kä 'wlu 'yɩbhä, 'nglɔ 'nɩ 'wlu ‑gwanɩ, ɔ ‑kä Lagɔ
         bhibhee, yɩ nɛnɩ bhä ‑a? 14 ‑A'bhisɛ a'bhë a dɔ'wʋ, nyɩbhɛlʋ ‑kä nyukwëvagbë ‑ziaa, zʋ 'wʋ yɩ ‑bhöä. 15 ‑Maa nglɔɔ ‑kaa ‑sɩbhä ‑ziaa, 'klʋkpamö ɔ kää. Lagɔ a'bhë mɔɔ 'nyɔɔ ‑sɩbhä a
         nyukwëvʋkwa nzɩɩ a 'kä ‑mä ɔ 'wlu 'wlugwanɩyʋkʋ a sɛ ‑wʋ. 16 Miɛ da'a. ‑Maa wɛlɩ 'la 'wuë n 'bhöanyɩɛ da'a 'nyɛɛɛ, ‑ɔ ‑kä ɔ 'kɩ 'mö kpɛnɩ nʋʋ,
         'mö n nyɛɛ dɛ'ɛ 'dɩ nɩɩ: N ‑nyɛ Lagɔ a ‑nʋa a ‑zɩkpö 'wuë 'sɔ, ‑a ‑kä 'wlu 'yɩbhää,
         ‑a'a sɛ ‑a zʋä ‑a'bhisɛ a dɔ'wʋ, ‑sɩbhä ma‑a.Lagɔlilea a ‑gömöwɛlɩɩ17 Kïbhë ‑mämaa ‑bhlʋ ‑anyɩɩ dɔ'wʋ 'a 'zʋzʋsaa 'nɩ plɛɛ 'mö 'lɩlɩlɩɩ, ma‑a nɩɩ: A
         ‑kä 'wlu 'yɩbhä a 'kä Lagɔ bʋbɔɔ, 'a 'wluyɩbhäyɩbhʋʋ, wʋ'ʋä ‑li a ‑li gwë ‑glɛ.
         18 Sɛ'ɛ wa nyɩaaa 'dɩ nɩɩ, a 'wuë a ‑kä 'wlu 'yɩbhää, 'ylimö a dlidlinɩɛ 'n a kpɛnɩɛ.
         N kɩ dlɩ 'wʋ nɩɩ, wɛlɩ 'la a ‑mimii, ‑tiawɛlɩɛ. 19 ‑Tiamö abhlɩ, ‑mä a gla'mö a nɩkpaa ‑wa ‑glɛɛ ‑tiamö Zezwii 'wʋ, wa 'kä 'ylɩmö
         'yoo a dɔ'wʋ, sa'a a ‑li mɩɩ kä a‑a yɩ 'kä ‑mä a jijo'wʋ 'yli 'wlʋnɩ.20 A ‑kä 'wlu 'yɩbhä a 'kä Lagɔlilea 'gämö linɩɩ, sɛɛ ‑Alowli Zezwii gbä a‑a ‑a
         nɩ 'zʋʋ, ‑sɩbhä a panɩɛ ‑gömö 'n a zʋä 'a käbösɛ. 21 Wa lɛ naa, a ‑kä lie yii, sɛ a lɛmöä 'a lileaa, ‑sɩbhä a libhëaa yɛ'mötɩtasɛ
         'wʋ 'n a leaa. ‑Sɩbhä a dɔ'wʋ, a ‑kä li 'wëë, ‑mumuë ‑lʋ, wa ‑lʋ nʋʋ 'wʋ, 'n
         a gla'mö a ‑mumuë ngɔmʋ lɩbhʋää. 22 Sɛ a zʋä da'aa, a'a bhä 'ligbï ‑kä zaa, a'a 'zʋnɩ bhä ‑sɩbhä ‑mä ‑a? 'A sɛ
         a zʋä da'a a dɔ'wʋ, a 'bhɩa, ‑wa glɩnɩɛ Lagɔ a ‑nʋaa, 'mö a 'nɩɛ bhä da'a ngäzɩsɛ
         nʋ ‑a? ‑Maa gbʋmö wa'a ‑lu ‑kä zaa, a 'kʋä zʋ 'lɩbha 'mö a tɛlɩ bhä sɛ ‑a? A
         ‑tɔnɩ bhä nɩɩ, sɛ a zʋä da'a a dɔ'wʋ n yeanyɩ bhɩzɩ ‑a? N'nn! 'A 'zʋzʋsaa 'nɩɛ nɛnɩ
         'lɩlɩlɩ.23 Lagɔlilea ‑a liɛ ‑Alowli Zezwii a 'nglɩ 'möö, a wɛlɩɩ ɔ'bhë mɔɔ tɩniiɛ ‑lɛ. Sɛ
         ɔ tɩniiɛ ‑lɛ, ‑sɩbhä n 'nyanyi'ɛɛ na a. Miɛ nɩɩ: ‑Alowli Zezwii, ‑zlɩ wa 'kɔɔ 'ɔ
         ‑gblɩwaa kä'mö plɩnɩ a sabʋ, wa ‑wʋ li dɔ'wʋ 'n ɔ yiɛ 'fɔlɔbhë 'wʋ 'libhï, 24 'n ɔ yiɛ a za Lagɔ bhälɩ 'wë, 'n ɔ yeaa 'mö ‑dɩdɩnɩ, 'n ɔ yuënyɩɛ yowʋ 'nyɛ, ɔ
         lɛ naa: «'Fɔlɔbhë nɩ, 'na kpökpaa n 'kää a za 'mö 'wlʋʋ, ma‑a. A nɩ 'zʋ ‑sɩbhä
         a dila 'kä na dɛ bhlinɩ.» 25 Sɛ ‑bhʋlʋ ‑kpɔ 'la, wa liɛ 'wëë, 'n ɔ yiɛ duvɛɛkɔpʋʋ 'wʋ 'libhï 'n ɔ yuënyɩɛ yowʋ
         'nyɛ, ɔ lɛ naa: «Duvɛɛ nɩ, 'na dluu muä, mɛnɩnɔlulu a dluä. A nɩ 'zʋ ‑sɩbhä a dila 'kä na dɛ bhlinɩ.» 26 Zaa, a ‑kä 'wlu 'yɩbhä a ‑kä 'fɔlɔ 'la li, a ‑kä nʋ 'la 'nɩmää, sɛɛ ‑Alowli
         Zezwii 'a kwiea sɛɛ zɛmöö, ‑sɩbhä a ligbanɩɛ da'a 'wʋ. A nɩ 'zʋ ‑sɩbhä ‑këë,
         'ɔ yiyizlɩɩ 'kä ghlɛ.27 ‑Sɩbhä a za, ‑ɔ ‑kä dlɩzɛmöfoosɛ 'fɔlɔ 'la li, ‑ɔ ‑kä'ɛ ‑sɩbhä nʋ 'la 'nɩmää,
         ‑Alowli Zezwii 'a kpökpaa ‑nyɛ 'ɔ dluu 'sɔ, 'mö ɔ yɛɛ da'a kplɩ sɛ tlinɩ zaa, ɔnyɩ
         ɔ köbhaa gbʋ. 28 Zaa, 'fɔlɔ 'la ‑ɔ ‑kʋʋ lie yii, ‑ɔ ‑kä nʋ 'la 'nɩmää yii, ɔ nɩ vɩɛɛ sasɛ ɔnyɩ 'mö
         'wë. 29 Ɛ'ɛ ‑bhö nyɩasɛ, ‑maa ‑ɔ ‑kä 'fɔlɔ 'la ‑nyɛ nʋ 'la 'sɔ 'fʋ a lile 'mö 'wʋ 'libhï,
         ɛ ‑kä ‑bhɩɛ ɔ'ɔ sɛ ‑yi nɩɩ, Zezwii 'a kpökpaa ma‑a, ɔnyɩ ɔ köbhaa da'a gbʋ. 30 Nza guzuwa a ‑bɛ 'n nɩmɛnɛköwa a ‑bɛ ‑wʋä ‑mä a jijo'wʋ, 'n ‑mumuë a ‑bɛ yɛɛ 'kuu.
         31 Sɛ'ɛ n gbää nɩɩ, ‑a'bhï, ‑a ‑kä ‑anyɩ 'mö vɩɛɛ, Lagɔ 'naa 'kanyɩ gbʋ köbha.
         32 ‑Maa ‑a 'nɩ ‑sɩbhä 'zʋ, Lagɔ ‑kanyɩ ‑sɩbhä a za 'klɩyɩyɛ 'wʋ ‑lɛnɩɩ, ɔ ‑kanyɩ 'mö
         zlɔmanɩ a za, nza ɔ zʋʋnyɩɛ ‑sɩbhä. Nzɩɩ nɩkpaa ‑wa 'nɔɔ ‑yi, sɛ ɔ 'kʋää bhäla
         gbʋ köbhaa, ɔ ‑tɩnyɩa ‑sɩbhä gbʋ köbhamö. 33 Zaa, a ‑kä 'wlu 'yɩbhä a 'kä 'wʋ linɩ a 'kä'ɛ Lagɔlilea lii, a nɩ tɩ nimï tɩtɩnɩ.
         34 ‑Mɔ ngɔmʋ ‑kä 'lɩbhää, ɔ nɩ li ‑mä 'ɔ 'ligbë 'mö 'wë ɔ 'kä yi, nzɩɩ a ‑kä
         'wlu 'yɩbhä a 'kä lii, a tɩa anyɩ gbʋ köbha. Miɛ da'a. ‑Maa kïbhï ‑mi'la 'wuë
         ‑yɩ tʋʋä ‑mä, n ‑kä ‑mä 'a mä'a yii, a‑a 'kɩɛ 'ylɩmö.

Lagɔ 'a 'Wugɔmʋʋ a 'nyupälɩɩ121 ‑Atʋayuënyɩ, Lagɔ 'a 'Wugɔmʋʋ 'a 'nyupälɩɩ a wɛlɩɩ, 'mö n 'kanyɩa'aa dlɩ ‑gömö
         ‑sɛsɛnɩ 'tɩɩ, a 'kɩa sasɛ ‑yi. 2 A'bhï a ‑yi sɛ nɩɩ, dɛɛ a'a a‑a ‑bhlɛ Lagɔ 'a wɛlɩɩ ‑gänɩ a dɔ'wʋ, zuzukuzokuu mɩɩ
         ‑sunanyɩ a‑a 'wlumö, 'n yɩ 'pänanyɩ a‑a 'fʋ a ‑lagwɩɩ ‑yɩɩ bhïlaa a bʋbɔbʋbʋ 'wʋ.
         3 Nza n nyanyɩɛ gbëaa 'dɩ nɩɩ: Nɩkpɛ, 'Wugɔmʋʋ 'Wlɩlɩ 'naa 'kɔ 'mö bhïlanɩ dɔ'wʋ ‑wʋ 'n ɔ 'kä nɩɩ: «Zezwii, ‑bhätlɩnɩ ɔ ‑bhätlɩnɩɛ»
         nʋ. 'N Lagɔ 'a 'Wugɔmʋʋ mɔɔ 'nɩ'ɛ nɩkpɛ ‑gömö ‑wʋʋ, ɔ 'naa 'kä nɩɩ: «‑Alowli, mɔɔ glɩnɩɛ Zezwii» nʋ.4 'Nyupälɩɩ Lagɔ ghälaa ɔ ‑nʋa bhʋlʋbhlʋ 'wʋ wa 'kä 'ɔ libhoo nʋ a za‑a, yɩ kii,
         ‑zu yɩ ‑zuä. ‑Maa 'ɔ 'Wugɔmʋʋ ‑bhʋlʋ ‑kpɔ 'mö yɩ 'bhöönɩɛ 'mö. 5 'Ɔ libhii wa nʋä, ‑zu yɩ ‑zuä. ‑Maa yɩ 'wuë, ‑Alowli ‑bhʋlʋ ‑kpɔ mɔɔ nyʋänyɩɛ.
         6 Libhi 'la a nʋnʋsaa ‑zu a ‑zuä. ‑Maa Lagɔ, ɔ ‑bhʋlʋ ‑kpɔ mɔɔ ‑wʋnyɩɛ ‑a 'wuë ‑gömö,
         a‑a nwiɛ. 7 ‑A 'wuë, bhʋlʋbhlʋ Lagɔ 'a 'Wugɔmʋʋ 'wälanɩɛ ‑mä ‑aa 'mö 'ɔ 'mötɛɛnɔɔ 'yli, yɩ
         'kä Lagɔgänɩwaa 'wuë a ‑li a ‑li 'mö ‑kä a za, nza ɔ zʋä ‑sɩbhä. 8 ‑Mɔmɔɔ, Lagɔ 'a 'Wugɔmʋʋ pɔ 'nɛɛnɩwɛlɩ dlɩ 'wʋ, ‑mɔmɔɔ Lagɔ 'a 'Wugɔmʋʋ slʋnɔ Lagɔ
         'a wɛlɩɩ a zɛmö, 'n ɔ bhïliɛ. 9 Lagɔ 'a 'Wugɔmʋʋ ‑bhʋlʋ ‑kpɔ 'la, mɔɔ kää 'nglɩ 'n ‑mɔmɔɔ 'tɛɛnɩɛ tenyii Lagɔ dlɩ.
         Mɔɔ kä'ɛɛ 'nglɩ 'n ‑mɔmɔɔ yɛmanɩɛ ɔ 'mötɛɛnɔ 'mö guzuwa. 10 Mɔɔ pää ‑mɔmɔɔ 'nyu 'n ɔ bhɛɛ ɔ 'mötɛɛnɔ 'mö zɩzɛli. Mɔɔ bhïlanɩɛ ‑mɔmɔɔ 'mö,
         wɛlɩɩ ɔ kälɩnɔɔ kɛ 'klʋ ɔ 'kɩ nɩkpa 'nyɛ. ‑Mɔmɔɔ pa‑a 'nyu ɔ 'kä Lagɔ 'a 'Wugɔmʋʋ
         ‑nyɛ zuzukuzoku 'sɔ 'mö ‑yiyinɩ. Mɔɔ pää ‑mɔmɔɔ 'nyu 'n ɔ 'nyɛnɩɛ ɔ 'bhɩa Lagɔgänɩwaa
         gbʋ ɔ'ɔɔ ‑yi 'mö 'dɩ. Mɔɔ pää ‑mɔmɔɔ 'nyu 'n ɔ sɛnuëë gbʋ 'la zɛmö. 11 'Nyupälɩ 'la 'wuë, Lagɔ 'a 'Wugɔmʋʋ ‑bhʋlʋ ‑kpɔ mɔɔ 'wälaniɛ 'kwädlɩ 'yli. Sɛ
         ɔ yɩbhää, ‑sɩbhä ɔ dilaniɛ bhʋlʋbhlʋ.Kpökpa yɔwʋ a nɩma ‑zu yɩ ‑zuä12 ‑A 'wuë ‑a ‑yi sɛ nɩɩ nɩkpɛ a kpökpa, ‑tiamö abhlɩ, a yɔwʋ a nɩma, yɩ ‑zu, ‑maa
         ‑sɩbhä yɩ ‑wʋ 'mö, kpökpa 'la, ‑bhlʋ a glɩnɩɛ, a nɩma 'wuë, 'wʋ yɩ ‑glɛglɛnɩɛ.
         ‑A 'wuë ‑abhʋaa ‑glɛɛ Zezwii Kliisɩ 'wʋʋ, sɛ ‑bhʋlʋ ‑kpɔ 'la, ‑sɩbhä ‑a glɩnɩɛ ‑bhlʋ. 13 ‑A 'wuë, ‑a yi Zwiiföwa glɩnɩ oo, ‑a 'nɩ Zwiiföwa glɩnɩ oo, ‑a yi göwa glɩnɩ oo,
         ‑a 'nɩ göwa glɩnɩ oo, Lagɔ, 'ɔ 'Wugɔmʋʋ ‑bhʋlʋ ‑kpɔ 'mö ɔ wɔlʋnɩnyɩɛ 'mö 'wlu, a‑a yiɛ kpökpa a sɛ ‑bhlʋ 'zʋ. ‑A 'wuë, a‑a yiɛ 'Wugɔmʋ 'la ‑bhʋlʋ ‑kpɔ 'nɩmänɩmänyu
         a sɛ ghlɩ.14 Nɩkpɛ a kpökpa, nɩmɛ ‑bhlʋ a 'yize a'aa glɩnɩ, ‑maa nɩma a ‑bɛ a glɩnɩɛ. 15 'N kplea ‑kä a nɩɩ: «N'n‑ä na a kätɩkpa glɩnɩ zaa, n'n ‑bhö kpökpa yɔwʋ a nɩmɛ»,
         a yɛ ‑sɩbhä nʋ a za a 'naa 'kɛ a bhäa'a glɩnɩ ‑a? 16 'N 'yukwli ‑kä a 'yɛ nɩɩ: «N'n‑ä na a 'yli glɩnɩ zaa, n'n ‑bhö kpökpa yɔwʋ a nɩmɛ»,
         ɛ yɛ ‑sɩbhä nʋ a za ɛ 'naa 'kɛ a bhäa'a glɩnɩ ‑a? 17 Nɩkpɛ a kpökpaa, 'yli a 'yize a ‑kä a glɩnɩɩ, sɛ ɔ 'kä a bhä 'zʋ ɔ 'kä ‑ngö
         'nɩ? 'Yukwli a 'yize a ‑kä a 'yɛ glɩnɩɩ, sɛ ɔ 'kä a bhä 'zʋ ɔ 'kä nglɛ 'mö ‑ngö
         'nɩ? 18 Lagɔ ‑ɔ ‑bhɛɛ nɩkpɛ ‑ɔ glɔɔ ɔ yɔwʋ a nɩmaa 'wʋʋ, 'ɔ sɛ ɔ 'yɩbhää, ‑sɩbhä ɔ 'nyɩɛ
         bhʋlʋbhlʋ libhi. 19 Kpökpaa 'wuë nɩmɛ ‑bhlʋ a ‑kä a glɩnɩɩ, wa 'naa 'ka a kpökpa la. 20 Kpökpa yɔwʋ a nɩma ‑zu yɩ ‑zuä, ‑sɩbhä yɩ ‑wʋ 'mö, ‑maa kpökpa ‑bhʋlʋ ‑kpɔ 'mö
         yɩ ‑glɛɛ 'wʋ.21 ‑Sɩbhä a za 'yli 'naa 'kä kätɩkpaa 'dɩ 'nyɛ nɩɩ: «‑N ‑nɩɩɛ dɛsɛ ‑kä.» 'Wukpëlea
         'naa 'kä'ɛ kplɩɩ 'dɩ 'nyɛ nɩɩ: «A ‑nɩɩɛ dɛsɛ ‑kä.» 22 Ɛ'ɛ ‑bhö ‑sɩbhä ma, ‑maa kpökpaa yɔwʋ a nɩma a ‑mii 'kä ‑bhɩɛɛ yɩ'ɩ dɛsɛ ‑kä
         a'bhëë, yɩ kä tenyii dɛsɛ. 23 ‑Mi 'yli 'nɩ möä tenyii 'wʋ a'bhëë, mö ‑a blɔɔ tenyii ‑mi'la 'wuë a dɔ'wʋ. ‑Mii
         ‑bhönyɩɛ zʋ 'wʋʋ, mö ‑a 'zʋnɩɛ sasɛ 'yli. 24 ‑Mi 'yli möä tenyii 'wʋʋ, ‑sɩbhä ‑a 'niɛ 'zʋ. ‑A'a kpökpa yɔwʋ a nɩmaa 'wuë,
         Lagɔ mɔɔ 'zwiɛ ‑lɛ. ‑Mi 'yli 'nɩ möä tenyii 'wʋʋ, mɔɔ 'yɩbhää nɩɩ, ‑a nɩ 'zwi
         tenyii yɩ 'käa 'klʋkpamö ‑kämö. 25 Yɩ 'wuë a dɔ'wʋ, ‑mimii tɩa 'klʋkpamö ‑kä, ‑mimii tɩa 'ylimö ‑flanɩ, nza Lagɔ
         'zwiɛ ‑sɩbhä. Nzɩɩ, yɩ 'wuë sɛ yɩ ‑glɛglɛnɩɛ 'wʋ, yɩ 'kä ‑sɩbhä 'yli 'zʋzʋnɩ.
         26 Zaa, kpökpa a nɩmɛ ‑bhlʋ ‑kä ‑gbapöö, ‑mi'la 'wuë 'klɩ yɩ 'yɩmöä. 'Yli ‑kä
         ‑bhlʋ 'wʋ möö, ‑mi'la 'wuë a ‑li a ‑li yɩ glɩnɩmöä.27 ‑Atʋayuënyɩ, abhʋa Zezwii Kliisɩ a ‑nʋa 'wuë, abhʋaa glɩnɩɛ 'ɔ kpökpaa. Zaa, a
         'wuë kpökpa yɔwʋ a nɩma a sɛ a ‑glɛmɔɔɔ 'wʋ. 28 Lagɔ a ‑nʋa 'wuë a ‑zɩkpa 'käda 'mö, bhʋlʋbhlʋ ɔ nyɛɛ ‑mä nɩkpa 'bhli. Tɛkädɔ'wʋ,
         ɔ 'zʋa ‑mumuë ɔ tietiewa 'wʋ. 'Sɔnadɔ'wʋ, ɔ 'zʋa ‑mumuë ɔ 'möbhïlanɩwa 'wʋ. Tanadɔ'wʋ, ɔ 'zʋ ‑lɛ ‑mumuë wa 'kä 'ɔ wɛlɩɩ a 'cɩawa glɩnɩ. ‑Mumuë pa‑a 'nyu
         wa 'kä zɩzɛli nʋ. ‑Mumuë pa‑a 'nyu wa 'kä guzuwa yɛmanɩ. Ɔ 'pä ‑mumuë 'nyu wa
         'kä nɩkpa kwänɩ. Ɔ 'pä ‑mumuë 'nyu wa 'kä 'yukugänɩwa glɩnɩ. ‑Mumuë pa‑a 'nyu
         wa 'kä käbögbɩ wa'aa ‑yi 'mö bhïlanɩ. 29 Zaa, wa 'wuë ‑sɩbhä wa'aa ‑lɛ sa‑a, wa 'kä 'gämö ɔ tietiewa glɩnɩ, ‑sɩbhä wa'aa
         'gämö Lagɔ a 'möbhïlanɩwa glɩnɩ, ‑sɩbhä wa'aa 'gämö 'ɔ wɛlɩɩ a 'cɩawa glɩnɩ.
         ‑Sɩbhä wa'aa 'gämö zɩzɛli nʋnɩ. 30 ‑Sɩbhä wa'aa 'gämö 'nyu pa‑a, wa 'kä guzuwa yɛmanɩ. ‑Sɩbhä wa'aa 'gämö käbögbɩ
         wa'aa ‑yi 'mö bhïlanɩ. ‑Sɩbhä wa'aa 'gämö gbɩ 'la zɛmö ‑sɛ. 31 ‑Atʋayuënyɩ, Lagɔ 'a 'Wugɔmʋʋ 'a 'nyupälɩɩ ‑yɩ kää tenyii dɛsɛ 'mö a nɩ tɛlɩ
         sɛ. Miɛ abhlɩ, ‑maa sɛ a kää a 'kä nɛmö sɛɛ nɛnɩɛ tenyii, ‑sɩbhä n 'kanyɩa'aa
         sʋlʋnɩ.

‑Wawʋʋ mʋʋ ziɛ 'wʋ131 N yi mä'ä 'pɩwʋ a nɩkpa 'wuë a gbɩ gbä oo, n yi a'bhë Lagɔzuzuku a gbɩ 'mö bhïlanɩ oo, ‑maa 'n n 'nɩ ‑wawʋ dlɩ zɛmö ‑kää, sɛɛ ‑klɩma sɛ 'yɛ 'fʋ
         ‑gëbëë, ‑sɩbhä n ‑wʋä, n 'kä ‑bhɩɛ 'fʋ a leyii gbä. 2 Lagɔ a'bhë ‑yii 'mö bhïlanɩ oo, n yi 'ylizizanɩlii 'wuë ‑yi oo, Lagɔ 'a wɛlɩɩ
         'wuë, n yi yɩ zɛmö ‑yi oo, n yi tenyii Lagɔ dlɩ 'tɛɛnɩ n yi ‑sɩbhä a za ‑gägö
         'dɩ 'nyɛ yɩ yi ‑gba 'mö 'bhöö oo, ‑maa 'n n 'nɩ ‑wawʋ dlɩ zɛmö ‑kää, n'n‑ä
         ‑lu glɩnɩ. 3 'Na 'saa n kää 'wuë n yu 'pʋäwa dilanɩ oo, n yi 'wʋ nglu a'bhë nɩɩ n 'kä Lagɔ
         a za si n 'kä 'ku oo, ‑maa 'n n 'nɩ ‑wawʋ dlɩ zɛmö ‑kä, 'na 'saa n nʋä, wʋ'ʋä
         ‑lu 'ylimö ‑kä.4 Nɩkpɛ a ‑mɔɔ kää ‑wawʋ dlɩ zɛmöö, dlɩ 'mö ɔ ‑kpaanɩɛ, dlɩ zɛmö ɔ nɛnɩɛ, ɔ 'bhɩa
         'nɔɔ 'yli kälɩ, ɔ'ɔɔ tɛkpɔ, ɔ'ɔɔ bha. 5 Nɩkpɛ a ‑mɔɔ kää ‑wawʋ dlɩ zɛmöö, ‑li a ‑mii ‑bhöä zʋ 'wʋʋ, ɔ'ɔ nwi, ɔnyɩ a
         gbʋʋ 'nɔɔ plɛnɩ, ɔ dlɩɩ 'nɩɛ yɔwʋ ‑su, ɔ'ɔ kwïla 'klɛ. 6 'Saa kää ɔ 'li a ‑lizoku 'möö, yɩ 'nɔɔ 'mäna 'wʋ ‑bhö. ‑Ɔ kää ‑wawʋ dlɩ zɛmöö,
         'saa kää gbëaa 'mö, yɩ ‑kä nuoo, mɩɩ ‑bhooo 'mäna 'wʋ. 7 Sɛ yɩ yi 'mö ‑wʋ ‑kë, 'mlɩ ɔ 'kunɩɛ. 'Saa ‑kɔɔ ghlɩ ‑kë, swɩ 'nɔɔ yɔwʋ 'kunɩ, ‑maa
         ɔ 'tɛɛnɩ 'kwädlɩ Lagɔ dlɩ, ɔ dlɩ 'tɛɛ 'wʋ 'yize.8 ‑Wawʋʋ a 'yize mʋʋ 'naa 'kää 'kwädlɩ 'yli bhɩɛ. Lagɔ 'a 'möbhïlanɩwaa a libhoo,
         'bhlenɩ wʋ 'kää 'bhlenɩ, käbögbɩ a ‑mi wa'aa ‑yi a bhïlabhïlu, 'bhlenɩ wʋ 'kää
         'bhlenɩmö. Lagɔ 'a wɛlɩɩ 'wuë a zɛmöyiye, 'yli ɛ 'kää bhɩɛ. 9 ‑Sɩkaa a dɔ'wʋ Lagɔ 'a ‑lii 'wuë, ‑a 'niɛ ‑bhlɛ sasɛ ‑yi. 'Saa 'wuë Lagɔ kälɩnɩnyɩɛ
         kɛ 'klʋ ‑yɩnyɩ dɩ ‑a nyɛɛ nɩkpaa, ɛ'ɛ ‑bhö ‑bhlɛ 'ɔ ‑lii 'wuë mi. 10 ‑Zlɩ ‑yɩ nɛnɩɛ tenyii ‑kä ghlɛɛ, ‑a yi nɩɩ 'saa 'wuë ‑a ‑yi a‑a ‑mä dʋdʋ 'wʋʋ,
         wʋ'ʋä a ‑lu glɩnɩ nʋ.11 'Tɛnyɩ 'mö n glɩnɩ a‑a 'yuu, 'na sɛ n bhïla a‑a, sɛ n pä a‑a dlɩ, sɛ n nʋ a‑a ‑lii
         'mö, yɩ 'wuë 'yuësɛ yɩ ‑wʋ a‑a. ‑Maa n ‑käa'a 'kɔdɔ zʋʋ, 'yuëlii 'wuë kɛ'mö
         n ‑sɩɩɛ. 12 Sɛ ‑bhʋlʋ ‑kpɔ 'la ‑sɩbhä ‑a'a Lagɔ a ‑yiye a wɛlɩɩ ‑wʋä. 'Saa ‑a ‑yiɛ ‑bhlɛ ɔ dɛɛ,
         sɛ wa ylɩnɩ'ɛ pöpleyi 'mö ‑lu 'wʋʋ, ‑sɩbhä wʋ ‑wʋä ‑bhlɛ. Sɛ ɔ ‑wʋä 'tɩɩ, ‑a
         'nɔɔ ‑bhlɛ ‑sɩbhä 'ylɩmö. ‑Maa ‑lɛ a zlɩ 'la 'mö, ɔ'bhë gbëdanguu ‑a 'kɔɔ 'ylɩmö.
         'Saa ‑a ‑yiɛ ‑bhlɛ dɛ'ɛ ɔ dɛɛ, kïbhë mö ‑a ‑yinuuä. ‑Maa ‑lɛ a zlɩ 'la 'mö, ɔ'bhë
         sɛ ɔ ‑yinyɩɛ 'tɩɩ, ‑sɩbhä ‑a 'kɔɔ yɩbhlɩnɩ.13 Zaa, ‑li ta mɩɩ kää dɛsɛ: Dlɩtɛɛnɩtɛnɛ mɛ, dlɩ'wʋtɛɛnɔ mu 'n ‑wawʋʋ. ‑Maa yɩ ta
         ‑kpɔ a dɔ'wʋ, ‑wawʋʋ, mʋʋ kää tenyii dɛsɛ, mʋʋ ziɛ 'wʋ.

'Wugɔmʋʋ 'Wlɩlɩ a 'nyupälɩɩ141 ‑Atʋayuënyɩ, Lagɔ 'kanyɩ ‑wawʋ dlɩ zɛmö 'zʋ a gbʋʋ, mʋʋ nɩ plɛnanyɩ. Lagɔ 'a 'Wugɔmʋʋ
         a 'nyupälɩɩ ɔ ghlaa ɔ ‑nʋa 'wʋʋ, a nɩ 'yɩbhänɩmɔnyɩ. 'Nyupälɩɩ ɔ ‑kamö 'wʋ ghäla
         n‑n nyɛɛ nɩkpa ɔ 'nglɩ 'mö 'dɩɩ, 'mö a nɩ 'yɩbhänɔ tenyii a'bhë. 2 ‑Ɔ bhïlanɩɛ käbögbɩ ɔ'ɔɔ ‑yi 'möö, Lagɔ 'mö ɔ bhibhee, ‑maa nɩkpɛ ɔ'ɔɔ 'dɩ 'nyɛ.
         Lagɔ 'a 'Wugɔmʋʋ mɔɔ ‑sooo 'n ɔ bhïlaa wɛlɩ a ‑mi ‑yɩɩɛ 'mönʋsɛ ‑wʋ zaa, ‑bɛ 'nɩɛ
         'ɔ bhibhewɛlɩɩ 'mö ‑ngö. 3 ‑Maa ‑mɔ Lagɔ 'a 'Wugɔmʋʋ kälɩnɩɛ wɛlɩ kɛ 'klʋ ɔ 'kɩ nɩkpa 'nyɛɛ, ɔ ‑kä bhïlaa,
         ɔ 'kä ɔ bhɩa 'dɩ 'mö zʋ, ɔ 'kʋä swɩɩ nyɛmʋ 'mö 'pä, ɔ 'kʋä dlɩ 'mlɩ 'pä a za‑a.
         4 ‑Ɔ bhibhenɩɛ käbögbɩɩ 'mö Lagɔ, ɔ 'yize 'a dlɩ'wʋkänɔɔ, 'mö ɔ kwää 'yukuusɛ.
         ‑Maa ‑mɔ Lagɔ 'a 'Wugɔmʋʋ kälɩnɩɛ wɛlɩ kɛ 'klʋ, ɔ ‑kɩɩ nɩkpa 'nyɛɛ, ɔ 'bhɩa Lagɔgänɩwaa
         'wuë 'a dlɩ'wʋkänɔɔ 'mö ɔ kwää 'yukuusɛ.5 ‑Tiamö abhlɩ, n yɩbhä nɩɩ, a 'wuë Lagɔ nɩ 'panyɩ 'nyu a 'kä käbögbɩ a'aa ‑yi
         'mö bhïlanɩ. ‑Maa 'nyupälɩ ɔ ‑kamö 'wʋ ghäla n‑n nyɛɛ 'ɔ 'Wugɔmʋʋ a 'nglɩ 'mö
         nɩkpa 'dɩɩ, 'mö n yɩbhää tenyii a'bhë ɔ nɩ ghälaanyɩ 'wʋ. 'Nyupälɩ 'la mɩɩ kää
         dɛsɛ mɩɩ ziɛ käbögbɩɩ a 'möbhïlanɩbhïlanɛ ‑ɛɛɛ zɛmö sa‑a 'wʋ. Miɛ abhlɩ, ‑maa
         a ‑kä 'wlu 'yɩbhää, ‑mɔmɔɔ ‑kä käbögbɩɩ 'mö bhïlanɩ, yɩ ‑kä zɛmö 'sɔɔɔ,
         yɩ yi ɔ 'bhɩa 'wuë 'yukusɛ kwä zaa, yɩ ‑kämö'ɛ yɩbhlɩ dɛsɛ.6 ‑Atʋayuënyɩ, nimï n yɩbhanyɩɛ dɛ'ɛ nɩɩ: N ‑kä ‑mä 'a mä'a yi, n ‑kaanyɩ käbögbɩ
         a'aa 'mö ‑ngö 'mö 'dɩ 'nyɛnɩ, yɩ 'nɩ zɛmö 'sɔɔɔ, dɛ ‑ma yɩ kä bhä a dɔ'wʋ sɛ
         'nɩ? Yɩ'ɩɛ dɛsɛ ‑kä 'lɩlɩlɩ. ‑Maa n ‑kä ‑mä a jijo'wʋ yii, Lagɔ 'a 'Wugɔmʋʋ ‑kaa
         wɛlɩ kɛ 'klʋ kälɩnɩ, n ‑kaanyi gbëaa 'nyɛɛ, mɩɩ kää dɛsɛ. Lagɔ 'a wɛlɩɩ, 'ɔ 'Wugɔmʋʋ
         'nuaaa 'mö 'tɩɩ, 'mö n ‑kaanyɩ 'cɩaa, mɩɩ kä'ɛɛ dɛsɛ. 7 A nɩ 'pänɩɛ ‑ka gbägbälii dlɩ kɛ. Ɛ yi ‑väla oo, ɛ yi kpëte oo, a nɩ 'päniɛ
         ‑ka dlɩ kɛ. ‑N 'ni sasɛ bhlɩɩ, sɛ wa 'kä bhä sɛ yɩ gbää 'mö 'nʋ 'nɩ. 8 Tʋgwɩlɛglɛ ‑n 'nɛ sasɛ bhlɩɩ, sɛ wa 'kä bhä sɛ ‑yi nɩɩ tʋ yɛ bhli 'n wa 'kä bhä
         nyɔla wa 'kä tʋ 'mö mö 'nɩ? 9 Sɛ ‑bhʋlʋ ‑kpɔ 'la ‑sɩbhä käbögbɩɩ a 'möbhïlanɩbhïlanɛ ‑wʋmöä. Miɛ nɩɩ, gbɩ
         a ‑mi ‑bɛ 'nɩɛ 'mö ‑ngö a ‑kɩɩ 'mö bhïlanɩ, yɩ 'nɩ zɛmö 'sɔɔɔ, ‑bɛ 'naa 'kä
         'a 'saa a bhïlaa 'mö 'nʋ zaa, 'fʋ a ‑gëbë a yɛɛ ‑sɛ. 10 Mä'ä 'pɩwʋ a gbägbägbɩɩ, yɩ'ɩɛ muënɩ, yɩ 'wuë zɛmö yɩ kää bhʋlʋbhlʋ. 11 ‑Maa nɩkpɛ ‑kä gbʋ gbä, n 'nu 'mö ‑ngöö, ɔ dɔ'wʋ lɛgäyi ‑n glɩnɩɛ, ɔ'bhë, lɛgäyi
         ɔ glɩnɩɛ na dɔ'wʋ. 12 Zaa, abhʋaa 'tɛɛ sa'a Lagɔ 'a 'Wugɔmʋʋ 'a 'nyupälɩɩ a sɛtɛlɩyiliyɔwʋʋ, abhʋa n nyɛɛ
         'dɩ nɩɩ, 'ɔ 'nyupälɩɩ ɔ ‑kamö 'wʋ ghäla, n‑n bhïlaa 'mönʋsɛ n‑n kwää Zezwii
         a ‑nʋa a ‑zɩkpaa 'yukusɛɛ, 'mö a nɩ tɛlɩ sɛ a 'kɩ tenyii ghlɩ.13 ‑Sɩbhä a za, ‑ɔ pa‑a 'nyu ɔ 'kä käbögbʋ ɔ'ɔɔ ‑yi 'mö bhïlanɩ, ɔ ‑kʋʋ ‑mä a
         jijo'wʋ 'mö bhïlanɩ 'wëë, ɔ nɩ tɛlɩ sɛ, ɔ 'kä 'ɔ bhïlawɛlɩ 'la zɛmö ‑sɛ. 14 N ‑kä käbögbʋ 'mö bhibhenɩɩ, ‑tiamö abhlɩ, Lagɔ 'a 'Wugɔmʋʋ mɔɔ bhibhenɩɩɛ 'mö,
         ‑maa na'bhë ‑amöö 'nɩɛ dlɩ 'pä zaa, 'saa n ‑wʋä bhïla dɔ'wʋʋ, wʋ'ʋä na 'bhɩa
         a ‑lu a ‑lu 'mö ‑kä. 15 Zaa, sɛ n 'kä bhä 'mö 'zʋmözʋmö 'nɩ? N ‑kä 'Wugɔmʋsɛ bhibhe 'wëë, n yi'ɛ 'mönʋsɛ
         bhibhe. N ‑kä 'Wugɔmʋsɛ bhlɩ 'wëë, n yi'ɛ 'mönʋsɛ bhlɩ. 16 N‑n ‑kä 'Wugɔmʋsɛ a 'yize Lagɔ bhälɩɩ, ‑ɔ ‑wʋmöa ‑mä ‑zɩkpaa 'möö, ɔ'ɔɔ 'yɛ
         ‑na'a sɛ ‑n bhälɩɛ Lagɔ 'mö 'nʋʋ, sɛ ɔ 'kä bhä 'wʋ nglu ɔ 'kä: «‑Amɛɛ!» nʋ 'nɩ?
         Bhälɩwɛlɩ 'la, ɔ 'niɛ 'mö ‑ngö zaa, ɔ 'naa 'kä ‑sɩbhä nʋ. 17 ‑Na'a bhibhewɛlɩɩ yi tenyii nɛnɩ oo, ‑maa ‑bɛ 'niɛ 'mö ‑ngö zaa, yɩ 'naa 'kä nɩkpɛ
         ‑bhlʋ a'bhë 'yukusɛ kwä.18 N bhälɩ Lagɔ, sɛ n bhïlanɩɛ käbögbɩ 'mö 'n n zeanyɩ a 'wuë 'wʋ a za. 19 Miɛ abhlɩ, ‑maa Zezwii a ‑nʋa ‑kä 'wlu 'yɩbhä, n ‑kʋä wɛlɩkïbhïya wa 'kää 'mö
         'nʋ 'mö 'cɩanɩɩ, mɩɩ nɛnɩɛ na dɔ'wʋ, mɩɩ ziɛ n 'kä wɛlɩ 'kɔkɔmlɛ gbɩ a ‑mi wa'aa
         'mö ‑ngö 'mö bhïlanɩ 'wʋ.20 ‑Atʋayuënyɩ, a nɩ tɩ ‑li 'yuë 'tikïyie a sɛ 'mö 'nʋ. Ɛ ‑kä 'kpʋkpʋli a nʋnʋdɔ'wʋʋ,
         a nɩ ‑wʋ 'yuë 'tikïyie a sɛ. ‑Maa ɛ ‑kä ‑li a 'mönʋdɔ'wʋʋ, a nɩ 'nwi 'kädɩ a
         sɛ 'mö. 21 Lagɔbɔgʋʋ 'mö a 'kïbhë ‑bhlʋ, sɛ'ɛ a nʋä nɩɩ: Lagɔ lɛ naa:Lɛgäwaa, ‑wa bhïlaa käbögbɩɩ,'mö n 'kää 'mö ghlɛnɩ,nɩkpa 'la ‑wa ‑saaa 'klʋkpamö n 'kʋä 'dɩ 'nyɛ,‑sɩbhä yɩ ‑wʋ 'mö, ‑maa wa 'naa ‑kaa 'yukwli ‑pʋnɩ.+22 Käbögbɩ a gbägbʋʋ mʋʋ tulanɩɛ Lagɔ 'a 'mötɛɛnɔɔ ‑waaa Zezwii dlɩ 'wʋ ‑kä 'ylimö.
         ‑Wa nyɛɛ Lagɔ a 'nglɩ 'mö nɩkpa dɩɩ, Lagɔ 'a 'mötɛɛnɔɔ 'mö wʋ tulanɩɛ ‑wa 'tɛɛnɩɛ
         Zezwii dlɩ 'ylimö. 23 A'bhï a nɩ 'pää ‑ka dlɩ. 'A ‑zɩkpaa 'wuë ‑kä a dɛ ‑bhʋlʋ 'wlu 'yɩbhä, a 'wuë
         a ‑kä a käbögbɩ a ‑mi ‑bɛ 'nɩɛ 'mö ‑ngö a 'yize 'mö bhïlanɩɩ, 'n nɩkpa ‑mumuë,
         ɛ yi 'fʋ a nɩkpa oo, ɛ yi ‑muë 'nɔɔ dlɩ 'wʋ ‑kä muë oo, ‑sɩbhä a nɩkpa ‑kä a
         ‑mä a jijo'wʋ yii, wa 'naa 'kä a bhä nɩɩ a 'wlumö yɛ nyimo nʋ ‑a? 24 ‑Maa a 'wuë 'n Lagɔ ‑kaanyɩ 'mö bhïlanɩɩ, 'n nɩkpa 'la a sɛ a nɩkpɛ ‑bhlʋ ‑kaanyɩ
         jijo'wʋ yii, wɛlɩɩ Lagɔ 'a 'Wugɔmʋʋ bhïlananyɩɛ 'möö, ɔ yi 'mö 'nʋ, ɔ yi 'ɔ 'nyinylolii
         yɩbhlɩnɩ. A 'wuë, sɛ a 'nyɔɔ da'a gbëaa 'dɩ a za, ɔ yi sɛ yɩbhlɩmanɩ nɩɩ, Lagɔ a
         'yila 'klʋ a dɔ'wʋ, ɔ kä gbʋ ‑gömö. 25 'Ɔ 'mlɩ a wɛlɩɩ 'wuë yɩ yi gbëdanguu bhli, ɔ yi ‑kokomïladigbï glu 'pä, ɔ yi
         Lagɔ a 'nglɩ 'ghlimanɩ, ɔ yi nɩɩ: «Lagɔ ‑wʋanyɩ ‑tiamö jijo'wʋ» nʋ.Zezwii a ‑nʋa a ‑zɩkpaa 'mö a ‑lii 'wuë yɩ nɩ ‑käbha 'yli26 ‑Atʋayuënyɩ, sɛ'ɛ n gbää nɩɩ, a ‑kä 'wlu 'yɩbhä a 'kä Lagɔ bʋbɔɔ, a 'wuë bhʋlʋbhlʋ,
         sɛɛ Lagɔ 'a 'Wugɔmʋʋ ‑soanyɩɛ a nɩ 'zʋ ‑sɩbhä. ‑Mɔmɔɔ ‑kä ‑lɛ 'lʋ 'pää, a nɩ bhlu,
         ‑mɔmɔɔ nɩ ‑sɛsɛnɩ Lagɔ 'a wɛlɩɩ a 'kïbhë dlɩ ‑gömö, Lagɔ 'a 'Wugɔmʋʋ ‑kä ‑mɔmɔɔ
         wɛlɩ kɛ 'klʋ kälɩnɩ, ɔ nɩ bhïlii. Ɔ ‑kä ‑mɔmɔɔ käbögbʋ 'mö bhïlanɩ, ɔ nɩ gbʋ.
         Ɔ ‑kä ‑mɔmɔɔ gbʋ 'la a zɛmö sʋlʋnɩɩ, ɔ nɩ ‑sʋʋ zɛmö. ‑Li 'la 'wuë sɛ yɩ 'kanyɩɛ
         Lagɔ 'a wɛlɩɩ 'mö a dɔ'wʋ 'yukusɛ kwää, ‑sɩbhä yɩ nɩ 'plɩ 'wʋ. 27 Käbögbɩɩ a dɔ'wʋ, dɛ a yɩbhää 'wlu nɩkpa 'sɔ nɩkpa ta ‑kä wɛlɩ ghäyɩ 'pä wa
         ‑kɩɩ 'mö bhïlanɩɩ, yɩ ‑zu. Wa nɩ 'zʋ ‑sɩbhä bhʋlʋbhlʋ, ‑mɔmɔɔ 'kɩ zɛmö ‑sɛ. 28 Yɩ zɛmösɛnyɔ 'nanyɩ jijo'wʋ ‑wʋʋ, ‑mɔ Lagɔ 'a 'Wugɔmʋʋ ‑kɩɩ 'mö bhïlanɩɩ, ɔ nɩ
         tɩ gbʋ ‑dɩ, ‑maa ɔ nɩ bhïlanii dlɩ zɛmö ɔ 'kä ‑sɩbhä Lagɔ bhibhe. 29 Ɛ ‑kä ‑muë Lagɔ 'a 'Wugɔmʋʋ kälɩnɩɛ wɛlɩ kɛ 'klʋ wa 'kɩ wa 'bhɩa 'nyɛ muëë, nɩkpa
         'sɔ, nɩkpa ta mʋa nɩ bhïlii, nzɩɩ ‑muë'la 'wuë 'kɩ 'ylɩmö Lagɔ mɔɔ ‑kʋäa 'mö
         bhïlanɩ a za. 30 Lagɔ 'a 'Wugɔmʋʋ ‑kä a gla'mö a ‑nɔ ‑bhlʋ wɛlɩ kɛ 'klʋ kälɩnɩ ɔ ‑kɩɩ bhïla dɔ'wʋ
         ‑wʋʋ, 'n ɔ ‑kä'ɛ ‑mɔmɔɔ wɛlɩ kɛ 'klʋ kälɩnɩ, nɩkpɛ 'la ‑kä 'wʋ ‑sɔ, ɔ ‑kä gbʋ
         ‑dɩɩ, tɛkänɔɔ nɩ 'zʋ vlɩɩ. 31 Abhʋa Lagɔ 'a 'Wugɔmʋʋ kälɩnɩɛ wɛlɩ kɛ 'klʋʋ, a 'wuë a bhɛnɩ a 'kɩ ‑sɩbhä bhʋlʋbhlʋ
         bhïla. ‑Lɛ a dɔ'wʋ a 'bhɩa ‑muë'la 'wuë yi 'mö 'nʋ, yɩ yuë swɩ nyɛmʋ 'mö 'pä.
         32 Lagɔ 'a 'Wugɔmʋʋ ‑kä nɩkpɛ 'mö bhïlanɩɩ, ɔ 'nɔɔ 'wlumö ‑sunɩ, ‑maa nɩkpɛ ‑kä
         bhïla dɔ'wʋ ‑wʋʋ, ɔ'bhë mɔɔ ‑suä ɔnyɩ. 33 Nyɩasɛ n'n‑ä ‑sɩbhä gbää, ‑maa Lagɔ 'nɩɛ ‑lii ‑yɩ ‑wʋä bidibidi 'yɩbhä, ɔ yɩbhä
         nɩɩ, ‑lii 'wuë yɩ nɩ ‑wʋ 'tɩɩ.Zezwii a ‑nʋa a ‑zɩkpöö 'wuë 'mö, ‑sɩbhä yɩ ‑wʋä ‑mä. 34 A ‑kä 'wlu 'yɩbhä a 'kä Lagɔ bʋbɔɔ, ngwlɩɩ nɩ ‑wʋ vlɩɩ. Lagɔ 'a wɛlɩɩ sɛ'ɛ yɩ nʋä
         nɩɩ, nyɩbhɛlʋ mɔɔ glɩnɩɛ 'nglɔ a 'wukpële. Wɛlɩ 'la wa nɩ 'zwi 'klʋkpamö, yɩ za,
         a ‑kä 'wlu yɩbhää, wa'aa ‑kä wa 'kä bhïla. 35 'Nglɔ 'nɩ Lagɔwɛlɩɩ a kïbhë ‑mämaa 'mö 'nʋʋ, ɔ nɩ 'nɩgböä 'wë, ɔ 'kä ɔ 'luwli
         ‑mä 'ligbë 'mö nimï 'yɩbhänɩ. ‑Maa dɛɛ Zezwii a ‑nʋa 'wuë yɩbhää 'wlu 'nglɔ
         ‑kä ‑lɛ bhïlanɩ, yɩ'ɩɛ nɛnɩ. 36 Wɛlɩ nɩ, a ‑kä nɩɩ ɛ'ɛ ‑bhö mi nʋʋ, nimï n yɩbhanyɩɛ nɩɩ: ‑Mä 'a mä'a ‑mä Lagɔwɛlɩɩ
         tɛɛnɩ bhä ‑a? ‑Maa, a 'yize abhʋaa 'nwi bhä ‑a? 37 Nɩkpɛ ‑kä ‑tiamö nɩɩ, Lagɔ mɔɔ bhïlanɔɔ 'mö, ɔ ‑kä nɩɩ Lagɔ 'a 'Wugɔmʋʋ mɔɔ ‑wɔɔɔ
         ‑gömö nʋʋ, ɔ nɩ yɩbhlɩnɩ sɛ nɩɩ, sɛ n nyanyɩɛ dɛ'ɛ 'dɩɩ, ‑Alowli Zezwii a'bhë mɔɔ
         gbää ‑sɩbhä. 38 ‑Maa ɔ 'ni ‑sɩbhä yɩbhlɩnɩɩ, ɔ'bhë, Lagɔ 'nɔɔ ‑yi.39 Zaa, ‑atʋayuënyɩ, sɛ'ɛ n gbää nɩɩ: A 'wuë, Lagɔ 'kanyɩ wɛlɩ kɛ 'klʋ kälɩnɩ, a
         'kɩ a 'bhɩa 'nyɛ, 'mö a nɩ tɛlɩ sɛ. ‑Maa ‑wa bhïlanɩɛ käbögbɩ wa'aa 'mö ‑ngö
         'möö, a nɩ tuë'ɛ 'yio 'wʋ ‑sɛ. 40 A ‑kä 'wlu 'yɩbhää, ‑lii 'wuë a nʋä, yɩ nɩ kä 'klʋkpamö, yɩ nɩ ‑wʋ 'tɩɩ.

'Mänatɩtɩɩ ‑yɩ bhïlaa Zezwii a gluwlʋwlɛɛ a dɛɛ151 ‑Atʋayuënyɩ, Zezwii 'a 'Mänatɩtɩɩ n 'nyanyɩ a‑a, 'mö n 'kanyɩɛ dɛ'ɛ 'wʋ ligbanɩ.
         Wɛlɩ 'la n 'nyanyiɛ, 'wʋ a ngwliɛ 'n a yiɛ 'wʋ gbulo. 2 Yɩ 'wuë sɛ n 'nyanyiɛ, a ‑kɩɩ ‑sɩbhä 'kwädlɩ dlɩ 'wʋ ‑kää, mɩɩ 'kää 'nglɩ ‑kä
         a 'kä Lagɔ 'a 'pʋpʋɛ ghlɩ. ‑Maa 'n yɩ 'nɩ ‑sɩbhä ‑wʋʋ, 'a dlɩtɛɛnɩtɛnɛɛ, 'fʋ a ‑leyiɛ.
         3 Wɛlɩɩ n 'nyanyɩɛ, sɛ wa 'cɩa'miɛ na'bhëë, ‑sɩbhä n 'cɩanyiɛ 'tɩɩ. Yɩ 'wuë a dɔ'wʋ,
         ‑yɩ kää tenyii dɛsɛ miɛ nɩɩ: Kliisɩ, ‑a'a 'nyinylolii a za ɔ 'kuä. ‑Sɩbhä yɩ cɛlɩ a‑a 'kɩ ɔ dɛ. 4 Ɔ 'kuä, wa zizoo 'wë a ylɩ a tanɛɛ 'mö, 'n Lagɔ yoo gäla 'n ɔ yoo glu ‑sɛ, ‑sɩbhä
         yɩ cɛlɩmö a 'yɛɛ 'kɩ ɔ dɛ. 5 Ɔ 'wlʋä glu 'wëë, ɔ tulanɩ ɔnyɩ Piɛlɩ 'ylimö, 'n ɔ yi'ɛɛ ɔnyɩ 'ɔ tietiewaa kʋgbä'sɔ
         ‑kpɔ 'ylimö tulanɩ. 6 Yɩ 'plɩɛ ‑sɩbhä 'wëë, ɔ ‑nʋa 'wuë, wa gla'mö a nɩkpaa a 'du ‑bhlʋ nɩkpa a gwlɩ
         ngbï (500) a sɛ, 'n ɔ yuë'ɛɛ ɔnyɩ 'ylimö tulanɩ. ‑Lɛ a nɩkpa 'la, wa ‑mumuë yɛ
         abhlɩ 'ku, ‑maa ‑mumuë a ‑bɛ ‑bhölɩ ‑bhlɛ. 7 ‑Mi'la 'plɩɛ 'wëë 'n ɔ yiɛ ɔnyɩ Zaakö 'ylimö tulanɩ, 'n ɔ yi'ɛɛ ɔnyɩ 'ɔ tietiewaa 'wuë 'ylimö tulanɩ.8 Wa 'wuë wa yoo 'ylɩmö 'wëë, 'gbëbhlenɩdɔ'wʋ, ‑amöö ‑bhɩɛɛ 'yu a ‑mɔ ‑ɔnyɩɩ
         nɩkplokwë 'nɩɛ ‑lɛ ghlɛ wa gwälɩ 'n ɔ ‑yiiɛ ɔnyɩ 'ylimö tulanɩ. 9 'Na sɛ n pää dlɩ a dɔ'wʋ, 'ɔ tietiewaa 'wuë gla'mö, sɛ n ‑gblɩ a‑a ɔ ‑nʋa a ‑zɩkpö
         a za, n'n‑ä dɛsɛ ‑kä. 'Lɩlɩlɩ a dɔ'wʋ, n'n‑ä ɔ tietienyɔ a ‑gba 'mö mlɩnɩ. 10 ‑Maa Lagɔ, 'ɔ ngäzɩdlɩɩ a za, nza ɔ 'zʋaaa 'saa n glɩnɩɛ dɛ'ɛ 'wʋ. Sɛ ɔ 'pää da'a
         na ngäzɩdlɩ 'n ɔ ‑yiiɛ ɔ tietienyɔ 'wʋ 'zʋaa, ‑lu a ‑lu ‑sɩbhä kää 'ylimö. Nyɩasɛ
         n'n‑ä ‑sɩbhä gbä, ‑maa ɔ 'zʋaaa ɔ tietienyɔ 'wʋʋ, 'ɔ libhoo n nu tenyii, n zi ‑muë'la
         'wuë 'wʋ, nza n gbää ‑sɩbhä. ‑Tiamö a dɔ'wʋ, nanyɩgäsɛ ‑amöö 'nɩɛ libho 'la
         nʋ, ‑maa Lagɔ a'bhë, 'ɔ ngäzɩdlɩɩ a za, mɔɔ nʋnɩ'muä 'mö. 11 ‑Maa ɛ yi ‑amö oo, ɛ yi 'ɔ tietiewa ‑muë'la 'wuë muë oo, 'ɔ 'Mänatɩtɩɩ, ‑a ‑kɩɩ
         biaa, nuë ‑bhʋlʋ ‑a kää. Sɛ ‑a bhïliɛ, ‑sɩbhä ‑a 'nyanyiɛ 'n a yiɛ 'wʋ nglu.'Kuduwaa a gluwlʋwlɛɛ a wɛlɩɩ12 'Mänatɩtɩɩ ‑a nyɛɛ nɩkpaa, sɛ'ɛ yɩ nʋä nɩɩ: Kliisɩ 'kuä 'wëë, Lagɔ gälɔɔ 'n ɔ yoo glu ‑sɛ. Zaa, yɩ ‑wʋ'ɛ sa'a 'möö, sɛ yɩ ‑wʋ
         ɔ 'n a gla'mö a ‑nʋä ‑mumuë nʋ ɔ nɩɩ, Lagɔ 'naa 'kä 'kuduwa glu ‑sɛ 'nɩ? 13 Sɛ wa nʋä da'aa, ɛ ‑kä a ‑tiamö ‑sɩbhä ma‑a, sɛ'ɛ yɩ sɛ a 'yɛɛ zɛmö nɩɩ, Kliisɩ,
         ɔ'ɔɔ glu 'wlʋ. 14 'N Zezwii Kliisɩ 'nɩ ‑tiamö glu 'wlʋʋ, ‑a'a Lagɔwɛlɩɩ ‑a biaa, nyɩasɛwɛlɩɛ, abhʋaa
         'tɛɛniɛ dlɩɩ, 'fʋ a ylɔɔ. 15 Sɛɛ a gla'mö a ‑mumuë nʋä da'a nɩɩ, Lagɔ 'naa 'kä 'kuduwa glu ‑sɛ, ‑sɩbhä yɩ
         ‑kä a ‑tiamö ‑wʋʋ, Lagɔ 'nɩɛ a‑a Zezwii Kliisɩ glu ‑sɛ zaa, ‑abhʋaa nʋä nɩɩ Lagɔ
         kɔ glu ‑sɛɛ, Lagɔ mö ‑a yɛ a‑a da'a widɩ 'wʋ 'libhïnɩ. 16 Sɛ'ɛ n gbää nɩɩ, 'n 'kuduwa 'nɩ bhɛnɩ wa 'kä glu 'wlʋʋ, Kliisɩ ɔbhlɩ, ɔ'ɔɔ'ɛ glu
         'wlʋ. 17 'N Kliisɩ 'nɩ ‑tiamö glu 'wlʋʋ, 'fʋ a 'tɛɛnɩɛ Lagɔ dlɩ, ‑maa 'a 'nyinylolii a gbʋʋ
         ‑wʋanyɩ ‑gömö 'yize. 18 Zezwii a ‑nʋa 'wuë ‑wa yɛɛ 'kuu, 'yli wa yɛɛ bhɩɛ. 19 ‑Abhʋa ɔ ‑nʋa 'wuë, a‑a nɩ ‑kɔɔ mä'ä 'pɩwʋ a 'yize a za dlɩ 'tɛɛnɩɩ, ‑abhʋaa glɩnɩɛ
         nɩkpaa 'wuë a gla'mö a dɔ'wʋ ngäzɩwaa.Zezwii Kliisɩ 'wlʋ ‑tiamö glu20 ‑Maa Lagɔ gäla ‑tiamö Kliisɩ 'n ɔ yoo glu ‑sɛ. Sa'a ‑sɩbhä ɔ tulanɩɛ 'ylimö nɩɩ, 'kuduwaa 'wuë ɔ yuë glusɛmö.
         21 Sɛɛ 'kwie 'bhöönɩɛ nɩkpɛ ‑bhlʋ ‑kpöö 'möö, ‑sɩbhä gluwlʋwlɛ 'bhöönɩɛ nɩkpɛ
         ‑bhlʋ ‑kpöö 'mö. 22 Miɛ nɩɩ, nɩkpaa 'wuë sɛ wa 'bhöönɩɛ Adaa 'mö a za, nza wa kuä. Sɛ ‑bhʋlʋ ‑kpɔ 'la ‑sɩbhä wa 'kää Kliisɩ a bɔɔmö a za
         zɩkpa ‑a 'naa 'kää 'wʋ bhɩɛ ghlɩ.23 ‑Lii 'wuë, 'tɛnyɩ Lagɔ ‑dɩniɛ yɩ 'kä 'mö 'yli 'wlʋnɩɩ, 'mö yɩ 'wlʋnɩɛ 'mö 'yli.
         Kliisɩ 'a gluwlʋwlɛ 'la, mɛɛ glɩnɩɛ gluwlʋwlɛ 'wuë a tɛɛnɩdɛ. ‑Zlɩ ɔ ‑kä zɩla'a
         yii, ‑lɛ ɔ 'kää ɔ ‑nʋa 'wuë glu ‑sɛnɩ. 24 ‑Mi'la ‑käa'a 'plɩ 'wëë, 'n 'pɩwʋ a 'wlusɛnɩda 'kää ghlɛ. 'Kädɩɩ 'wuë ‑wa 'tɛɛ
         'mö ‑wa 'kämanɩɛ, ‑waaa 'yɩbhä Lagɔ 'kʋä ‑gömö 'kämanɩɩ, 'n Kliisɩ 'kʋää
         'yli bhɩa, ɔ'bhë 'kämanɔɔ ɔ dɩba Lagɔ 'nyɔ a‑a, 'n ɔ 'kɔnyɩɛ kä'mö 'wlu sɩbhä.
         25 Kliisɩ kä ɔ 'kä 'kämanɩ ‑këë Lagɔ 'kä gbä ɔ 'kä 'ɔ ‑gblɩwaa 'wuë kple ‑gömö
         'nigba. 26 'Gbëbhlenɩnɔɔ ɔ 'kää 'yli bhɩaa, mɔɔ 'kwie mɔ. 27 Nza Lagɔwɛlɩɩ nʋä nɩɩ: Lagɔ yɛ Zezwii Kliisɩ ‑lii 'wuë a ‑gömökämanɩnyɔ 'wʋ 'zʋaa.+ ‑Maa Lagɔwɛlɩɩ ‑kä ‑sɩbhä gbää, ‑tiamö abhlɩ, Kliisɩ, ‑lii 'wuë ɔ 'kämani
         ‑gömö, ‑maa Lagɔ a'bhë ‑ɔ 'nyɔɔ ‑lɛ a 'kämanɔ 'la 'mö ɔ 'nɩɛ ‑gömö 'kämanɩmö.
         28 ‑Maa Lagɔ 'a Yuu ‑bhʋlʋ ‑kpɔ, sɛɛ ɔ dɩba 'zooo ‑lii 'wuë a ‑gömökämanɩnyɔ 'wʋʋ,
         ‑zlɩ ‑sɩbhä ‑kä gbëdanguu bhli, ɔ ‑kä 'ɔ ‑gblɩwaa 'wuë 'yli bhɩa 'wëë, ‑lɛ
         a zlɩ 'la 'mö ‑lɛ ɔ 'kää 'ɔ 'kämanɔɔ 'wuë ‑mä ɔ dɩba Lagɔ kä'mö 'wlu sɩbha,
         nzɩɩ ɔ 'yize mɔɔ 'käa'a ‑lii 'wuë a 'wukpëlea glɩnɩ.29 Gluwlʋwlɛ a dɔ'wʋ, sɛ'ɛ n gbä'ɛɛ naa: N ‑yi sɛ nɩɩ, a gla'mö a nɩkpa ‑mumuë, nɩkpaa
         ‑waaa 'wlu ‑wɔlʋ 'n wa yiɛ 'kuu, wa 'wlumö wa wɔluë 'wlu. ‑Maa a'bhï a nɩ 'pää ‑ka dlɩ, a ‑kä nɩɩ Lagɔ 'naa 'kä 'kuduwa glu ‑sɛ nʋʋ,
         nimï n yɩbhanyɩɛ dɛ'ɛ nɩɩ: Zaa, sɛ yɩ ‑wʋ ɔ 'mö 'n a gla'mö a ‑mumuë yɩbhä bhäa'a
         wa nɩ wɔluë ‑wa yɛɛ 'ku a 'wlumö 'wlu 'nɩ? 30 'N Lagɔ ‑nɩnyɩ ‑tiamö glu ‑sɛɛ yii, ‑abhʋa Zezwii 'a tietiewaa ‑abhʋa ‑wʋä 'kwädlɩ
         'ɔ libhoo a za ‑mä 'kwie 'möö, sɛ yɩ ‑wʋ ɔ 'mö, a‑a ylɔ bhä ‑sɩbhä 'nɩ? 31 ‑Atʋayuënyɩ, ‑Alowli Zezwii Kliisɩ 'a libhoo n nʋä, wʋ kä ‑tiamö ‑lu a ‑lu 'ylimö. 'A sɛ a glɩnɩɛ ɔ ‑nʋä, sɩbhä
         ma‑a glɩnɩɛ wʋ 'ylimö a ‑lu. A za ɔ ‑kaaa 'ylɩ ‑bhlʋ 'mö bhɩzɩ. Miɛ abhlɩ, ‑maa
         ‑lɛ a libho 'la a za, sɛɛ zila zɩɛ 'yize, ‑mä 'kwie 'mö ‑mä n ‑wʋä 'kwädlɩ. 32 Sɛɛ 'na ‑gblɩwaa ziaaa 'ylɩ ‑bhlʋ 'mö mä'ä Efɛɛzɩ 'zwɩɩ, ɛ 'kä bhɩɛ glanɩma n
         ‑nyɛɛ yɛ gwɩ. ‑Lɛ a zwɩ 'la, 'n ɛ 'nɩ ‑bhö nɩɩ Lagɔ ‑yii 'ylɩ ‑bhlʋ 'mö glu ‑sɛ
         a za‑a, dɛ ‑ma yɩ kä bhä sɛ 'nɩ? 'N Lagɔ 'nɩ a ‑tiamö 'kuduwa glu ‑sɛɛ yii, sɛ'ɛ
         ‑a 'kä a‑a nɩɩ: ‑A li ‑a 'kä sɛ pö, ‑maa ‑a 'wuë ku ‑a 'kää 'ku zaa, ‑a nɩ tɩ 'fʋ ‑anyɩ yɔlɔa.+33 ‑Atʋayuënyɩ, a nɩ tɩ anyɩ dula, ‑maa ‑n ‑nyɛ 'winyɔ ‑kä 'wʋ ‑bhlinɩ, 'winyɔ ‑n zʋä.
         34 A nɩ tɩ ‑bhɩɛ nʋlɩbhäwa, ‑maa a nɩ ‑ligba a 'kä ‑lɛ glɩ, 'a nɛmönɛmösaa 'kä 'mö
         zlɔnɩ. Yɩ ‑bhöä tenyii zʋ 'wʋ a'bhë miɛ nɩɩ: A gla'mö a ‑mumuë 'nɩɛ 'saa Lagɔ
         glɩnɩɛ ‑tiamö ‑yi 'lɩlɩlɩ.'Kuduwaa ‑kä glu 'wlʋʋ kpökpalelee wa 'kää ‑su35 Sɛ'ɛ ‑mumuë 'kää ‑kamä nɩɩ: «Nɩkpaa ‑wa yɛɛ 'ku 'wëë, sɛ yɩ 'kä bhä 'mö 'plɩmöplɩmö
         'n wa 'kä bhä glu 'wlʋ 'nɩ? Wa ‑kä glu 'wlʋʋ, sɛɛ 'wa kpökpaa 'kä bhä ‑wʋ 'nɩ?»
         36 ‑Ɔ pää sa'a dlɩɩ, ‑ɔɔ'nɛɛnɩnyɔ ɔ glɩnɩɛ. ‑A 'wuë ‑a ‑yi sɛ nɩɩ, ‑n ‑kä lileyeyi
         glʋʋ, ɛ 'maa 'kä zɛ 'wë, 'n ɛ wlʋä. 37 ‑N ‑kä glʋä yii, lileyeyi a'bhë mö ‑n zʋä ‑mä glu. Ɛ yi 'sɩkayeyi oo, 'saa‑yeyi
         ɛ yi glɩnɩ oo, ɛ'bhë mö ‑n zʋä ‑mä glu, ‑maa 'kwëyi ‑ɛ 'kää 'wlʋ mö ‑n 'nɩɛ
         ‑mä zʋ. 38 Lagɔ, 'ɔ sɛ ɔ 'yɩbhää ‑ɔ 'wälaa ‑sɩbhä ‑lii 'wuë, mɔɔ kää 'nglɩ, lileyʋʋ a
         kii ‑n glʋä, sɛ wʋ ‑wʋä bhʋlʋbhlʋ 'n wʋ wlʋä ‑sɩbhä.39 'Pɩwʋ a ‑lii 'wuë ‑yɩ nyɛpɛɛ, 'wlʋnɩ yɩ'ɩɛ 'wlʋnɩ. Nɩkpaa ‑wʋ 'wa sɛ, nɩmaa ‑wʋ 'yɩ
         sɛ, zɩɩ ‑wʋ 'yɩ sɛ, zibhïï ‑wʋ 'yɩ sɛ.40 Sɛɛ ‑li ‑wʋä mä'ä dʋdʋ 'wʋʋ, ‑sɩbhä ‑mimii ‑wʋ'ɛɛ ‑mä zlɩ 'mö. Mä'ä dʋdʋ 'wʋ
         a ‑lii, yɩ nɛnɩ 'yɩ sɛ 'ylimö, ‑mä ghäyɩ 'wʋ a ‑nɩɩ, yɩ nɛnɩ 'yɩ sɛ 'ylimö. 41 ‑Mä zlɩ 'mö a ‑lii ‑yɩ lɩɛ, bhʋlʋbhlʋ 'yɩ lɩlɛ ‑wʋä. 'Ylʋväla lɩ 'a sɛ, cʋʋ lɩ
         'wʋ sɛ, ‑zɛlɩɩ lɩ 'yɩ sɛ. ‑Zɛlɩɩ a'bhï yɩ 'wuë bhʋlʋbhlʋ 'yɩ lɩlɛ ‑wʋä.42 Sɛ ‑bhʋlʋ ‑kpɔ 'la ‑sɩbhä nɩkpaa ‑kä 'ylɩ ‑bhlʋ 'mö glu 'wlʋ a kpökpaa wa 'kää
         ‑suu, ‑sɩbhä a 'kää 'a sɛ ‑wʋ. Kpökpa ‑a ‑suä dɛ'ɛ, ‑a ‑kä 'ku wa 'kää ‑mä
         glu 'zʋʋ, zɛzɛlea a glɩnɩɛ. ‑Maa Lagɔ ‑kanyɩ glu ‑sɛ a ‑naa ‑a 'kää ‑suu, a 'naa
         'kä 'kwädlɩ zɛ. 43 Kpökpaa wa zizaa, a'aa'a dɛsɛ ‑kä, a'aa'a 'mötɛɛnɔ ‑kä. ‑Maa ‑a ‑kä glu 'wlʋ
         a ‑naa ‑a 'kää ‑suu, a'aa'a a 'kä ‑sɩbhä a sɛ ‑wʋ, gbligbli a 'kää ‑wʋ. 44 Nɩkpɛ ‑kä 'kuu, ɔ ‑su 'ɔ ‑daagwälɩkpökpaa 'n wa zizoo. Ɔ ‑kä glu 'wlʋʋ, Lagɔkpökpaa
         ɔ ghlɩɛ. 'N ‑Daagwälɩkpökpaa ‑kä ‑bhölɩɩ, Lagɔkpökpaa ‑bhölɩ'ɛ. 45 Sɛ'ɛ yɩ cɛlɩɛ ‑mä Lagɔbɔgʋʋ 'mö nɩɩ: TɛkänɩkpɛAdaa, 'pɩwʋnɩkpɛ ɔ 'zʋä.+ ‑Maa Adaa 'sɔnɔɔ, 'Wugɔmʋʋ ‑ɔ nyɛɛ ‑tiamö a ‑bhölɩbhölɛ 'mö ɔ glɩnɩɛ. 46 Kpökpaa ‑a 'kää ‑mä Lagɔ 'a 'pɩwʋlelea 'wʋ ‑suu, mö ‑a 'nɩɛ 'wʋ tɛɛnɩ. ‑Maa ‑ma
         ‑a ‑suä dɛ'ɛ, ‑a glɩnɩɛ mä'ä 'pɩwʋ a 'yize a ‑laa, a ‑kä 'plɩ 'wë 'n 'ɔ 'Wugɔmʋʋ
         ‑kanyɩɛ bhäla ‑mä'la 'nyɛ. 47 Mä'ä 'pɩwʋ a tɛkänɩkpɛ Adaa, dʋdʋ 'mö Lagɔ 'libhïä 'wʋ 'n ɔ yoo ‑bhɛ. ‑Maa Adaa
         'sɔnɔɔ (Kliisɩ), ‑mä Lagɔ yɔwʋ, ‑mä ɔ 'bhöönɩɛ ɔbhlɩ. 48 ‑Wa ‑wʋä mä'ä dʋdʋ 'wʋʋ, Adaa ‑ɔ ‑bhɛ a‑a dʋdʋʋ 'wʋ a sɛ a kpökpa wa kää. ‑Wa
         'kää ‑mä Lagɔ yɔwʋ ‑wʋʋ, ‑ɔ 'bhöönɩɛ ‑mä a sɛ a kpökpaa wa kää wa 'kä ‑kä.
         49 Zaa, sɛ ‑a ‑nyɛ Adaa ‑ɔ bhɛ a‑a dʋdʋ 'wʋ 'wlʋnɩɛ ‑bhlɛ dɛ'ɛɛ, ‑ɔ 'bhöönɩɛ ‑mä Lagɔ
         yɔwʋʋ, ‑sɩbhä ‑a ‑nyɔɔ 'kä zɩla'a 'wlʋnɩ.50 ‑Atʋayuënyɩ, sɛ'ɛ n gbää nɩɩ, kpökpaa ‑a ‑suä mä'ä dʋdʋ 'wʋ, ‑a glɩnɩɛ 'ylibhɩɛlaa,
         nɩkpɛ 'naa 'kä ‑sɩbhä a ‑na ‑su, 'pɩwʋ mää Lagɔ 'kämanɩɛ mää 'naa 'kää 'yli bhɩɛ, ɔ 'kä ‑mä plɛ. 51 A ‑pʋnɩ 'yukwli, n 'kanyɩ wɛlɩ ‑bhlʋ kɛ 'klʋ kälɩnɩ, n nɛ naa: ‑Abhʋa Zezwii a ‑nʋa,
         ‑a 'wuë ‑sɩbhä ‑a 'naa 'kä 'gämö 'kunɩ 'wë ɔ 'kä bhäla yi. Miɛ abhlɩ, ‑maa
         ‑zlɩ ɔ ‑kä yii, ‑wa yɛ a‑a 'ku 'wë oo, ‑wa 'nɩɛ ‑bhlɛ 'ku oo, ‑a 'wuë mö ‑a 'kää
         zigbonɩ ‑a 'kä kpökpalele ghlɩ. 52 'Gbëbhlenɩzlɩɩ ‑kä ghlɛɛ, Lagɔ 'a lɛglɛɛ ‑kä gbä cuu, sɛ wa bhlɩ'ɛ 'yli a sɛ,
         ‑a 'wuë, a‑a 'kää kpökpalele 'la ghlɩ. Lɛglɛ 'la ‑kä gbää, 'kuduwaa 'wuë,
         Lagɔ glu ɔ 'kʋä ‑sɛ, ɔ 'kʋä kpökpalele a ‑maa 'naa 'kää zɛ 'nyɛ. ‑Abhʋa ‑bhölɩɛ
         ‑bhlɛ, 'mö ‑a 'kää zigbonɩ, ‑a 'kä ‑sɩbhä kpökpalele ghlɩmö. 53 Kpökpa a ‑ma zɛɛ, kpökpa a ‑ma a 'naa 'kää zɛ 'mö a kää a 'kä 'mö yinɩ. Kpökpa
         a ‑ma 'kwie bhɛnɩɛ ‑gömöö, kpökpa a ‑ma 'kwie 'naa 'kää ‑gömö bhɛnɩ 'mö a
         kää a 'kä 'mö yinɩ. 54 Yɩ ‑kä ‑sɩbhä 'wʋ 'plɩɩ, ‑a'a kpökpaa ‑kä ‑sɩbhä a kpökpa 'mö yinɩɩ, ‑lɛ a
         zlɩ 'la 'mö, wɛlɩ ‑bhlʋ ‑yɩ cɛlɩɛ ‑mä Lagɔbɔgʋʋ 'möö, mɩɩ yɛɛ da'a 'yli 'wlʋnɩ.
         Sɛ'ɛ yɩ nʋä nɩɩ:Lagɔ yɛ 'kwie 'wlu 'plɩ,'ɛ saa yɛ 'yli bhɩɛ.+55 Kwie, dɛɛ ‑na'a 'wluplɩnɩplɩnɛɛ ‑wʋ bhäa'a?'Kwie, 'mötɛɛnɔɔ ‑n kää n‑n 'kuaa nɩkpaa,dɛ wʋ ‑wʋ bhäa'a?+56 'Nyinylolii a za 'kwie kää 'mötɛɛnɔ. ‑Maa Lagɔ 'a Gböö a za 'nyinyloli kää
         'mötɛɛnɔ. 57 ‑Mä yɩ 'mö, Lagɔ a 'nglɩ nɩ 'ghlimanɩ. ‑Alowli Zezwii Kliisɩ a bɔɔmö a za, ‑a yɛ 'wlu 'plɩ.58 Na dlɩsɛkädaayuënyɩ, sa'a ‑sɩbhä yɩ ‑wʋä. Zaa, a nɩ 'tɛmanɩ 'yli yɔwʋ 'yize, dɛ
         a kää sɛ, a nɩ nyɔnʋ ‑lɛ kɛ. ‑Alowli Zezwii 'a libhoo a nʋnʋ dɔ'wʋ a nɩ ‑su 'kwädlɩ
         ku 'mö 'yize. A nɩ ‑yi sɛ nɩɩ, libhoo a nʋä ɔ za‑a, ɛ'ɛ ‑bhö 'fʋ a yɔlɔylʋ.

Monii wa 'kää Zeluzalɛɛmö a Lagɔdaayuëa a za tuu161 Monii wa 'kää Zezwii a ‑nʋa a ‑zɩkpaa ‑a ‑wʋä ‑mä Zeluzalɛɛmö a za 'wʋ 'päpänɩ
         a dɔ'wʋ, sɛ'ɛ n nyanyɩɛ 'dɩ nɩɩ, Zezwii a ‑nʋa a ‑zɩkpöö ‑yɩ ‑wʋä ‑mä Galatii‑bhölɩɩ
         'mö, sɛ n gbää yɩ nɩ 'zʋʋ, a nɩ 'zʋmö ‑sɩbhä. 2 'Dimasiea 'wuë 'mö, a nɩ 'zʋ bhʋlʋbhlʋ moni ‑lɛ sɛ. ‑Na'a dɛ ‑n kää, ‑lɛ ‑n nɩ
         'zʋ ‑lɛ sɛ. ‑Lɛ a dɔ'wʋ n ‑kä yii, moni a 'wʋpäpänɩgbʋ tɩa gbɔɔ. 3 N ‑kä glɔ ghlɛɛ nɩkpa a ‑muë a ‑sɛɛ a'bhïï, n 'kʋä ‑mä Zeluzalɛɛmö tie, wa
         'kä ‑mä moni 'la kwä. Wa ‑kä möä yi n yuë 'bɔgwɩ sula, nzɩɩ ‑mä a ‑nʋa 'kʋäa
         sasɛ päla. 4 Ɛ ‑kä'ɛ na 'mämömämöli glɩnɩɩ, n ‑nyʋä 'sɔ ‑a yi yɔwʋ mönɩ.Sɛ'ɛ Pɔɔlʋ bhëgëaa5 N ‑kä ‑mä 'a mä'a yie yii, ‑mä Masedʋanɩ‑bhölɩɩ 'mö ‑mä n 'kää 'wʋ 'tʋnɩ,
         ‑maa n 'naa 'kä ‑mä gwälɛ. 6 N ‑kä yii, n yi ‑mä 'ylɩya ‑sɛ. Ɛ ‑kä'ɛ ‑bëbëyitɛnyɩɩ 'wuë mɛɛ, n ye ‑mä ‑sɛ.
         ‑Lɛ a dɔ'wʋ n ‑kä ‑mä 'a mä'a 'wʋ ‑sɔ, dɛɛ Lagɔ ‑kaaa 'pänɩ n ‑kä ‑lɛ möä yii,
         a ‑yii 'yiobhlinɩlu 'nyɛ. 7 N'n‑ä 'yɩbhä n 'kanyɩ 'plɩplɩlɩ 'mö 'ylɩmönɩ, ‑maa sɛ'ɛ n gbää nɩɩ, n yɩbhä
         Lagɔ ‑kä nglu n 'kanyɩ 'ylɩya yɔwʋ ‑sɛ 'wë, n 'kä bhäla 'plɩ.8 Miɛ abhlɩ, ‑maa n yi ‑bhlɛ mä'ä Efɛɛzɩ glɩ, Patɩkɔɔtɩ a 'fɛtɩ yi ghlɛ. 9 Ɛ'ɛ ‑bhö nyɩasɛ, ‑maa Lagɔ ‑kaa mä'ä 'tɛnyɩ 'nyɛ n 'kä ɔ libho 'kɔdʋ nʋ. ‑Tiamö
         abhlɩ, ‑wa yɩbhää wa ‑kaa ‑kplikpli 'yli klɛnɩɩ, wa'aa muënɩ, ‑maa ‑lɛ a libho
         'la dɛsɛ wʋ kää tenyii zaa, n yɩbhä klɩpaa n 'kʋ nʋ.10 Timotee, ɔ ‑kä ‑mä 'a mä'a yii, sɛ a 'kɔɔ päla 'n nganɔ 'naa 'kɔɔ ku 'mö ‑wʋʋ,
         a nɩ pälɔɔ ‑sɩbhä, ‑maa sɛ n nʋä ‑Alowli 'a libhoo, ‑sɩbhä ɔ nʋmuä. 11 Zaa, ‑bɛ nɩ to 'ylimö fälanɩ. A 'wuë a nɩ yo 'wʋ, nzɩɩ ɔ 'kä 'tɩɩ ‑wʋ ɔ 'kä 'bɩwʋ
         yi, ‑maa ɔ ‑nyɛ ‑aa ‑daayuë ‑muë'la 'sɔ, n ‑kʋnuë mä'ä.12 Apɔlɔsɩ ɔbhlɩ, n kɔ ‑bɛ 'wʋ 'dɩ 'mö 'zʋ nɩɩ, ɔ ‑nyɛ ‑aa ‑daayuë ‑muë nɩ 'sɔ, wa
         nɩ mö ‑mä 'a mä'a. ‑Maa ɔ lɛ nɩɩ, ɔ dlɩ 'nɩɛ ‑bhlɛ ‑mä a mömɛ 'wʋ ‑wʋ. Sa'a ɔ
         nʋä, ‑maa ɔ lɛ ‑zlɩ ɔ ‑kä 'tɛnyɩ ghlɩ ɔ yi ‑mä yi.Wɛlɩɩ Pɔɔlʋ 'bhlenɩɛ 'gbëë13 Sɛ'ɛ n gbää nɩɩ, a nɩ ‑ligba a 'kä ‑lɛ glɩ. Lagɔ a dlɩ 'tɛɛnɩ dɔ'wʋ, dɛ a kää
         sɛɛ, a nɩ nyɔnʋ ‑lɛ kɛ, a nɩ 'zʋ ‑mä nyɩbhɛlʋdlɩ, a nɩ 'tɛmanɩ 'mö. 14 'A nʋnʋlii 'wuë, a nɩ nʋnii ‑wawʋʋ 'mö.15 Sefanasɩ ‑nyɛ 'ɔ ‑kosu yɔwʋ a ‑nʋa 'sɔ, a ‑yuë. A ‑yi sɛ nɩɩ, ‑mä Akayii‑bhölɩɩ
         'mö, mʋa ngluä tɛɛ 'wʋ wa 'kä Lagɔ ‑gänɩ 'n wa yi'ɛɛ wanyɩ 'mö 'wlʋ wa 'kä wa
         'bhɩa Lagɔgänɩwaa 'yli ‑wʋ. Zaa, ‑atʋayuënyɩ, 'dɩ 'mö n zʋanyɩɛ dɛ'ɛ nɩɩ, 16 Sefanasɩ a sɛ a nɩkpɛ, a nɩ 'zʋ ɔ wɛlɩ 'klʋkpamö. Nɩkpa 'wuë ‑wa ylɔɔ ɔ saa Lagɔ
         'a libhoo a za‑a, a nɩ 'zʋmö'ɛ wa wɛlɩ 'klʋkpamö.17 Sefanasɩ mɔ, Fɔtinatusɩ mɔ, 'n Akayikusɩ, wa yiɛ mä'ää, 'mänaa lɩbhaaa tenyii.
         A tʋʋ lɩbhaaa, ‑maa n 'yuëë 'ylɩmöä, ɛ 'kä ‑bhɩɛ a 'wuë abhʋa n yɛ 'ylɩmö 'n
         na dlɩɩ yiɛ bhli. 18 Sɛ wa 'panyɩ a‑a swɩ nyɛmʋ 'möö, ‑sɩbhä wa paaaa swɩ nyɛmʋ 'mö. ‑Sɩbhä a nɩkpa,
         a kä a 'kä wa 'dɩ a dɩ ‑sɛ.19 Zezwii a ‑nʋa 'wuë ‑wa ‑wʋä mä'ä Azii‑bhölɩɩ 'möö, wa lɛ wa bhälanyɩ. Akilasɩ
         ‑nyɛ Plisilɩ 'sɔ, Zezwii a ‑nʋa ‑wa yɩbhää ‑mä 'wa 'ligbëa 'mö 'wlu kökä, wa
         'wuë, wa lɛ wa bhälanyɩ ‑këë ‑Alowli a 'nglɩ 'mö. 20 Zezwii a ‑nʋa 'wuë ‑wa ‑wʋä mä'ää, wa lɛ wa bhälanyɩ.A 'wuë a nɩ bälɩbhälɩnɩ Lagɔdaayuë ‑wa ‑wawanɩ a sɛ.21 Wɛlɩkïbhë nɩ n 'bhlenɩɛ dɛ'ɛ 'gbëë, na'bhë 'na kätɩkpaa 'mö n 'cɛlɩnaa 'mö
         nɩɩ: ‑Amö Pɔɔlʋ, n bhälanyɩ.22 Nɩkpɛ ‑mɔ 'nɩ ‑Alowli ‑wa, ɔ ‑bhätlɩnɩ. N nɛ naa: «Malanataa!»+23 ‑Alowli Zezwii nɩ 'panyɩ 'nyu.24 Ɔ 'nglɩ 'mö, a 'wuë, n ‑waanyɩ 'kwädlɩ 'yize.

Bhälɩwɛlɩɩ11 ‑Amö Pɔɔlʋ, ‑amö Lagɔ ‑sɛɛ ‑lɛ n 'kä Zezwii Kliisɩ a tietienyɔ glɩnɩɩ, n ‑nyɛ ‑aa ‑daayu Timotee 'sɔ, abhʋa Lagɔ a ‑nʋa, abhʋaa ‑wʋä
         ‑mä Kolɛɛtɩ glɔ 'mö 'n ‑mä Akayii‑bhölɩɩ 'wuë 'möö, abhʋaa ‑a pää 'bɔgʋ nɩ
         'wʋ. 2 ‑Aa dɩba Lagɔ ‑nyɛ ‑Alowli Zezwii Kliisɩ 'sɔ, 'tɩɩglɩglɛɛ ‑nyɛ 'nyupälɩɩ 'sɔ ‑yɩ
         'bhöönuëë 'möö, yɩ nɩ ghlanyɩ 'wʋ.Pɔɔlʋ bhälɩ Lagɔ 'ɔ ngäzɩdlɩɩ a za3 ‑Alowli Zezwii Kliisɩ a dɩba Lagɔ, a‑a nɩ 'ghlimanɩ ɔ 'nglɩ. ‑A 'wuë mɔɔ glɩnɩɛ ‑aa dɩba. Ɔ 'wuë ngäzɩdlɩ.
         Mɔɔ pää 'kwädlɩ nɩkpa swɩ nyɛmʋ 'mö. 4 ‑A'a zwɩɩ 'wuë ‑a ziɛ 'mö, mɔɔ paanyɩɛ swɩ nyɛmʋ 'mö. Nzɩɩ sɛ ɔ paanyɩɛ swɩ nyɛmʋ
         'möö, nɩkpɛ ‑mɔɔ ‑kä 'zwɩ zii, zwɩ ‑mɛ ɔ yi zi dɔ'wʋ ‑wʋ ‑kë, ‑a 'kä'ɛ ‑abhlɩ
         ɔ swɩnyɛmʋ'möpäsɛ yɩbhlɩnɩ. 5 Sɛɛ Kliisɩ ziɛ ‑aa za 'zwɩ tenyii, sɛ ‑bhʋlʋ ‑kpɔ 'la, ‑sɩbhä Lagɔ ghlɛnɩɛ Kliisɩ
         'mö 'n ɔ paanyɩɛ swɩ nyɛmʋ 'mö tenyii. 6 A 'käa Lagɔ 'a 'pʋpʋɛ ghlɩ a za, nza ‑a ylɔɔ. ‑A käa'ɛ a swɩnyɛmʋ'möpäsɛ yɩbhlɩnɩ,
         nza ‑a ziɛ 'zwɩ. ‑Mä ‑a'a 'zwɩzize 'wuë 'mö, Lagɔ ‑kanyɩ swɩ nyɛmʋ 'mö 'pää,
         mɩɩ 'kää 'nglɩ ‑kä, a'bhï a 'kä 'yli yɔwʋ 'tɛmanɩ, nzɩɩ a ‑kä ‑aa saa 'zwɩ zi
         dɔ'wʋ ‑wʋʋ, swɩ tanyɩa 'kwädlɩ yɔwʋ 'kunɩ. 7 ‑Sɩbhä a za, ‑aa dila ‑kä 'kwädlɩ a dɛ bhlinɩɩ, 'wʋ yɩ 'tɛɛ 'yize. A ‑nyɛ ‑abhʋa
         'sɔ sɛ ‑a zinɩɛ 'gämö 'zwɩ a za, ‑a ‑yi sɛ nɩɩ, sɛɛ Lagɔ paanyɩɛ swɩ nyɛmʋ 'möö,
         ɔ yeanyɩ ‑sɩbhä swɩ nyɛmʋ 'mö 'pä.8 ‑Atʋayuënyɩ, ‑a yɩbhä a nɩ ‑yi sɛ nɩɩ: Klɩɩ ‑a 'yɩɛ ‑mä Azii‑bhölɩɩ 'möö, ɛ'ɛɛ
         ‑sɩbhä a sɛ ‑wʋ, 'mö ɛ 'tɛmanɩnyɩɛ kɛ tenyii. Sɛ ‑a 'kɛ a ngli 'pʋ a'bhë, ‑a 'ni
         a ‑yi. 9 ‑A ‑kä a dlɩ 'pää, ‑a lɛ ‑abhlɩ nɩɩ, ‑a'a kwie a ylɩɩ yɛ a ghlɛ 'wë. ‑Lɛ a klɩ
         'la, nyɩasɛ ɛ ‑nɩnyɩɛ ghlɩ, ‑maa ‑a tɩa ‑anyɩ dlɩ 'tɛɛnɩ, Lagɔ, nɩkpɛ ‑kä 'ku 'wë
         ‑kë ‑ɔ bhɛnɩɛ ɔ 'kɔ gälaa, ɔ 'yize mö ‑a 'kä dlɩ 'tɛɛnɩ nza ɛ ghölɩnyɩɛ. 10 Mɔɔ ‑sanyɩɛ ‑lɛ a kwie 'la ngli, mɔɔ ‑kanyɩɛ 'kwädlɩ ‑sɩbhä a klɩɩ ngli ‑sɛ 'yize.
         ‑A 'tɛɛnɔ ‑tiamö dlɩ nɩɩ, ɔ yi 'kwädlɩ ‑sɩbhä 'zʋ. 11 ‑A ‑yi sɛ nɩɩ, a'bhï, a yi ‑aa 'wlumö bhibhe zaa, yɩ yi ‑sɩbhä 'wʋ 'plɩ. ‑Lɛ a
         dɔ'wʋ, sɛɛ Lagɔ 'kää 'a bhibhewɛlɩɩ 'wʋ nglu 'n ɔ 'kää ‑aa ngäzɩdlɩ 'pä a za,
         nɩkpa a ‑bɛ yo ‑aa za bhälɩ.Pɔɔlʋ yɛ 'ɔ Kolɛɛtɩ a mömɛ 'ylɩ 'wʋ ‑sɛ12 ‑Lii ‑a kää ‑a 'kä 'mö tɛkpɔnɩ miɛ nɩɩ, ‑a'a 'mlɩwʋnuëyii ‑nɩnyɩɛ gbʋ köbha
         zaa, ‑a ‑yi sɛ nɩɩ, ‑a'a nɛmönɛmösaa 'wuë 'mö, gbëaa Lagɔ zʋä nɩkpɛ dlɩ zɛmöö,
         mö ‑a kää 'kwädlɩ ngli, ‑a'a nʋnʋlii 'wuë 'mö, ‑aa 'pä käbösɛ dlɩ, ‑aa plɛ
         ‑bɩɛbɩ. ‑Maa Lagɔ ‑ɔ kää nɩkpaa 'wuë a ngäzɩdlɩɩ, mɔɔ ‑sunyɩɛ zaa, 'ɔ sɛ ɔ yɩbhää,
         ‑sɩbhä ‑a 'zʋä nɩkpa 'wuë gla'mö. ‑Sɩbhä ‑a 'zʋmö'ɛ tenyii ‑mä a gla'mö. ‑Li
         'la 'wuë ‑a ‑nʋä, ɛ'ɛ ‑bhö ‑a'a 'nɛɛnɔɔ 'mö ma, ‑maa Lagɔ 'a ngäzɩdlɩɩ 'mö ma‑a.
         13-14 'Bɔgwɩɩ ‑a panyɩɛ 'wʋʋ, wɛlɩɩ ‑a cɛlɩɛ ‑mä, a zɛlɩɛ da'a 'möö, a nɩ ‑yi sɛ nɩɩ,
         ‑a'a sɛ ‑a pää ‑tiamö dlɩ ‑sɩbhä ma‑a, ‑maa ‑aaa dlɩpänɔ ‑mumuu ‑kä. Wɛlɩ 'la,
         'kïbhë 'mö a kɩɛ abhlɩ ‑bhlɛ 'mö 'nʋnɩ, ‑maa ‑a kɩ dlɩ 'wʋ nɩɩ, a yi 'ylɩ ‑bhlʋ
         'mö sasɛ 'mö 'nʋ. Miɛ nɩɩ, ‑Alowli Zezwii 'a yiyizlɩɩ ‑kä ghlɛɛ, sɛ ‑a 'kää a
         za ɔ 'nglɩ 'ghlimanɩɩ, a yi'ɛ ‑sɩbhä ‑aa za ɔ 'nglɩ 'ghlimanɩmö.15-16 N kɩ ‑sɩbhä dlɩ 'wʋ. ‑Sɩbhä a za n 'pä a‑a dlɩ nɩɩ, n ‑kä a mä'ä Masedʋanɩ‑bhölɩɩ
         'mö yie yii, ‑mä 'a mä'a, ‑mä n 'kä a‑a tɛɛ yi 'wë, n 'kä a bhäla mä'ä Masedʋanɩ
         yi. N ‑kä a 'yɛ ‑mä 'bhöönɩ, n 'kä a 'yɛ ‑mä 'a mä'a yi. Nzɩɩ 'mäna 'kanyɩ
         a 'ki 'sɔ 'mö 'lɩbhänɩ. ‑Lɛ a dɔ'wʋ, n ‑kä a ‑mä Zwidee‑bhölɩɩ 'mö möä yii,
         a ‑yii a kwänɩ, n yi a ‑mä mö. 17 Sa'a ‑sɩbhä n bhëgëa a‑a, ‑maa n'n‑a'a ‑sɩbhä 'zʋ. Zaa, n'n‑ä da'a ‑sɩbhä 'zʋʋ,
         sɛ'ɛ yɩ sɛ bhä zɛmö nɩɩ, dlɩzɛmöfoosɛ n bhëgëa a‑a, ‑sɩbhä yɩ sɛ bhä zɛmö
         ‑a? ‑Maa n ‑kä 'kwädlɩ 'na ‑lii bhëgëaa, sɛ n pää dlɩ cuu, ‑sɩbhä n zʋ bhä
         ‑a? N'n‑ä n 'kä sɛ ‑mä'la 'zʋä yi 'n n nʋ bhä nɩɩ, n yi ‑sɩbhä 'zʋ ‑a? 18 Ɛ'ɛ ‑bhö ‑sɩbhä ma. Lagɔ ‑ɔ kää gbëaa a 'yize nglii, ɔ'bhë ɔ ‑yi sɛ nɩɩ, n ‑kaanyɩ
         'kwädlɩ 'dɩ 'nyɛɛ, n'n‑ä mɩɩ 'sɔ ngli ‑kä. 19 ‑Atʋayuënyɩ, ‑amö mɔ, Silasɩ mɔ 'n Timotee, ‑a yiɛ ‑mä 'a mä'aa, Lagɔ 'a Yuu Zezwii Kliisɩ ‑bhʋlʋ ‑kpɔ, ɔ dɩ ‑a 'nyanyɩɛ. 'Mö Zezwii ‑ɔnyɩɩ dɩ ‑a 'nyanyɩɛ da'aa, ɔ'bhë 'saa
         ɔ glɩnɩɛ 'wuë, ɛ'ɛ ‑bhö 'mökpɛnɩli, ‑maa ‑tiamö a ‑li a 'yizee. 20 Miɛ nɩɩ, ‑lii 'wuë Lagɔ gbä a‑a ɔ 'kä 'bhlɩbhë a dɛ 'yli 'wälanɩɩ, ‑mä Zezwii
         'mö ‑mä yɩ 'wlʋnɩɛ 'yli. Zezwii mɔɔ kää 'nglɩ ‑abhʋa ɔ ‑nʋa 'wuë, a‑a nʋä nɩɩ:
         «Nn, miɛ!» Sa'a ‑sɩbhä ‑a 'ghlimanɩɛ Lagɔ a 'nglɩ. 21 Ɔ'bhë, ‑a ‑nyɛ abhʋa 'sɔ, mɔɔ gälanyɩɛ Zezwii Kliisɩ 'wʋ, nzɩɩ ‑a 'käa ‑tiamö
         'yli yɔwʋ 'tɛɛ. Mɔɔ ‑sanyɩɛ ‑lɛ, 22 mɔɔ zʋʋnyɩɛ 'ɔ nglɩɩ ‑gömö. Mɔɔ zʋʋnyɩɛ 'ɔ 'Wugɔmʋʋ ‑gömö, ‑li a ‑lii ɔ ‑kanyɩɛ
         zɩla'a 'nyɛɛ, 'mö ɔ 'fɩɛɛ ‑bhlɛ da'a 'mö. N ‑kä yio ‑kä, Lagɔ ‑yi sɛ.23 ‑Atʋayuënyɩ, n'n‑a'a ‑mä 'a mä'a Kolɛɛtɩ 'bɩwʋ yii, ɛ'ɛ ‑bhö nyɩasɛ, ‑maa n'n‑ä
         'yɩbhä n 'kanyɩ'ɛ yɔla. 24 ‑Abhʋa Zezwii 'a tietiewaa, sɛ a 'kɔɔ ‑gänɩ a dɔ'wʋ, ‑aaa ‑kä ‑a 'kanyɩ 'wlumö
         köbhänɩ. ‑A ‑yi sɛ nɩɩ, ɔ'bhë 'mö a 'tɛɛnɩɛ sasɛ dlɩ zaa, ‑a yɩbhä ‑a 'kanyɩ
         swɩ nyɛmʋ 'mö 'pä a 'kɔ 'mänasɛ ‑gänɩ.

21 Sɛ'ɛ n gbää nɩɩ, n tanyɩa'ɛ 'wʋ 'sɔ swɩ yɔwʋ 'kuanɩ, nza n'n‑ä 'yɩbhä n 'kä ‑bhlɛ
         ‑mä 'a mä'a nimï yi. 2 N ‑kaanyɩ swɩ yɔwʋ 'kuanɩɩ, ‑ɔ ‑kaa bhäa'a 'mäna 'mö päla 'nɩ? Abhʋa n 'kuanɩ
         a‑a swɩ yɔwʋʋ, abhʋa 'naa ‑kaa a bhä 'mäna 'mö päla ‑a? 3 Zaa, n'n‑ä 'yɩbhä nɩɩ, n ‑kä ‑mä a jijo'wʋ yii, abhʋaa ‑kaa a‑a 'mäna 'mö pälaa,
         swɩ ‑kaa a za yɔwʋ 'kunɩ. N ‑yi sɛ nɩɩ, n ‑kä 'mäna 'mö ‑wʋʋ, mɩɩ ‑bhömanyɩɛ 'mäna
         'wʋ. 'Bɔgʋʋ n 'panyɩɛ da'a 'wʋʋ, ‑sɩbhä a za n 'pʋä, 'n n 'nɩɛ ‑bhlɛ na'bhë yi.
         4 Wɛlɩɩ ‑yɩ 'plɩ a‑a da'aa, dlɩ 'mlɩ yɩ yilanɩɩ a‑a ‑tiamö tenyii. ‑Sɩbhä a za, 'bɔgʋʋ
         n 'panyɩɛ da'a 'wʋʋ, 'mɩɔ ‑wʋʋ lɩbhänɩ dɔ'wʋ, 'n n yuä 'cɛlɩ. N 'kanyɩ swɩ yɔwʋ
         'kuanɩ a za, nza n 'nuä ‑sɩbhä 'cɛlɩ, ‑maa sɛ n ‑waanyɩɛ n 'kanyɩ ‑sɩbhä 'ylimö
         tulanɩ, nza n 'celuä.‑Ɔ nʋä 'nyinyloli a nɩ 'tatinɩ ɔ 'nyinyloli a gbʋ 'yi5 Nɩkpɛɛ ‑ɔ nʋ a‑a da'a ‑mä a gla'mö swɩyɔwʋkuanɩlii, ‑tiamö a dɔ'wʋ, ‑amö ɔ 'nɩɛ
         swɩ yɔwʋ 'kuanɩ, ‑maa n ‑yi sɛ nɩɩ, a'bhï abhʋa ɔ 'kuanɩɛ swɩ yɔwʋ. 'N ɛ 'nɩ ‑bhö
         a 'wuë abhʋa, a gla'mö a ‑nʋä a ‑bɛ 'mö ɔ 'kuanɩɛ swɩ yɔwʋ. 6 Nɩkpɛ 'la, a gla'mö a ‑nʋä a ‑bɛ kɔ ‑bɛ 'wʋ 'mö zlɔmanɩ zaa, yɩ ‑gäa'a kɛ. 7 A nɩ 'tatinɩa'a 'ɔ 'nyinylolii a gbʋʋ 'yi, a nɩ 'pɔ swɩ nyɛmʋ 'mö, nzɩɩ nyɛmʋ toa
         'wʋ lu, swɩ toa tenyii yɔwʋ 'kunɩ. 8 A ‑yayaya, 'a 'zʋzʋsaa nɩ tulanɔɔ 'ylimö nɩɩ, a ‑wɔɔ. 9 'Bɔgʋʋ n 'cɛlanyɩ a‑a 'wʋʋ, nyɩasɛ n 'nuä a ‑sɩbhä 'cɛlɩ, ‑maa n 'kanyɩ 'mö kpɔ
         'na 'dɩmözʋwɛlɩɩ 'wuë a ‑kɩɩ ‑bhlɛ 'klʋkpamö zʋ 'yize, n 'kä ‑sɩbhä 'ylɩmö,
         nza n 'celu a‑a ‑sɩbhä. 10 Miɛ abhlɩ da'a, ‑maa ‑sɩkaa a dɔ'wʋ, sɛ'ɛ n gbää nɩɩ, nɩkpɛɛ ‑ɔ nyima a‑a da'a gbʋʋ,
         a ‑kä 'ɔ 'nyinylolii a gbʋʋ 'yi 'tatinɩɩ, 'yi n 'kʋä 'tatinɩmö. Na'bhë Zezwii
         Kliisɩ a 'yila 'klʋ n yɛ yɩ gbʋʋ 'yi 'tatinɩ. 11 Nzɩɩ Sataa ‑tɩnyɩa'a bhäla ‑gömö ‑gbälɛ, ‑maa ‑a ‑yia 'saa ɔ yɩbhä 'kwädlɩ.Pɔɔlʋ a dlɩ klɛ Tiitɩ a za 'yli12 N möä ‑mä Tlʋasɩ n 'kä ‑Alowli Zezwii Kliisɩ 'a 'Mänatɩtɩɩ biaa, n ghlɛɛ ‑mä, ɔ'bhë, 'tɛnyɩ a ‑tɛnyɩ ɔ nyɩaaa n 'kä libho
         'la nʋ. 13 Ɔ nyɩa'mɛ abhlɩ ‑sɩbhä 'wë, ‑maa ‑aa ‑daayu Tiitɩ, n 'nɔɔ ‑mä Tlʋasɩ ghlɩnɩ zaa,
         'na dlɩɩ, 'yli ɛ klɛɛ tenyii ‑sɩbhä a za, 'n n yiɛ ‑mä a ‑nʋa kɩnɩ cuu, 'n n yiɛ
         mä'ä Masedʋanɩ ‑bhölɩ 'mö yi.Kliisɩ mɔɔ 'tɛɛ 'mö mɔɔ 'plɩɛ 'wlu14 Sɛ yɩ 'nɩ 'mö ‑wʋ ‑kë, sɛ yɩ yi 'mö ‑wʋ ‑kë, n bhälɩ Lagɔ 'yize. Ɛ'ɛ ‑bhö nyɩasɛ,
         ‑maa mɔɔ ‑sanyɩɛ ‑lɛ, sɛɛ 'bhlɩlowli 'kɔdɔ ‑kä'ɛ tʋ 'wlu 'plɩ 'n ɔ ‑kä'ɛ nyebhï
         köbhä 'n ɔ ‑suë'ɛ 'bɩwʋʋ, Zezwii ‑kanyɩ ‑sɩbhä 'kwädlɩ 'bɩwʋ ‑su, saa 'wuë sɛ
         ‑a biaa 'ɔ nglɩɩ nglɛ a nglɛ a sɛɛ, nɩkpa 'kä ‑sɩbhä sɛ yɩbhlɩmanɩ nɩɩ, Kliisɩ mɔɔ 'tɛɛ 'mö, mɔɔ 'plɩɛ 'wlu. 15 ‑Abhʋaa nyɛɛ nɩkpa Lagɔ a 'nglɩ 'mö Zezwii Kliisɩ a 'dɩɩ, nɩkpaa ‑wa ghlɩɛ Lagɔ 'a
         'pʋpʋɛ oo, ‑wa 'nɛɛ ghlɩ oo, wa 'wuë a dɛ, nglɛ a nglɛ a sɛ ‑a ‑wʋä. 16 ‑Lɛ a nglɛ a ‑nglɛ 'la, ‑mumuë a dɛ, 'kunglɛ a ‑mɛɛ ‑lɛmöä kwiee, 'mö ɛ glɩnɩɛ.
         ‑Mumuë a dɛ 'pʋpʋnglɛ a ‑mɛɛ ‑lɛmöä 'pʋpʋɛɛ, 'mö ɛ glɩnɩ'ɛɛ. Lagɔ 'a libho 'la
         ‑wʋ kää 'nglɩ ‑gömöö, ‑ɔ mlɩnɩ bhä wʋ nʋnʋgba 'mö 'nɩ? 17 ‑Tiamö abhlɩ, nɩkpa ‑mumuë a ‑bɛ, wa ‑kä Lagɔ 'a wɛlɩɩ bia dɔ'wʋ ‑wʋʋ, moni wa
         tɛlɩniɛ 'mö sɛ. ‑Maa ‑abhʋa ‑abhlɩ, ‑a ‑kɩɩ bia dɔ'wʋ ‑wʋʋ, Kliisɩ a libho ‑a nʋä
         zaa, ‑aa 'pä käbösɛ dlɩ. Sɛɛ Lagɔ ‑kanyɩɛ libhoo ‑a nʋä 'wʋ 'yɩbhänɩ a za, ɔ'bhë
         sɛ ɔ nyɩanyɩɛ 'ɔ wɛlɩɩ, ‑sɩbhä ‑a bhïliɛ 'tɩɩ.

Mɛnɩnɔluluu a libhonʋwaa31 N ‑kä sa'a gbää, sɛ'ɛ yɩ sɛ bhä zɛmö nɩɩ, ‑a nɩ ‑su 'bɔgwɩ nzɩɩ ‑a 'kanyɩ ‑anyɩ
         'sɔ tulanɩ ‑a? ‑Maa ‑a käa bhä ‑a kä 'bɔgwɩ ‑su nzɩɩ ‑a 'kä ‑anyɩ tula sɛɛ ‑mumuë
         zʋä? ‑Maa a yɩbhä bhä ‑a nɩ 'yɩbhänanyɩ ‑sɩbhä a 'bɔgwɩ ‑a? 2 ‑Abhʋa ‑abhlɩ, ‑a'a 'bɔgʋʋ ‑wʋ tulanyɩɛ nɩkpaa, a'bhï abhʋaa. 'Bɔgʋ 'la, ‑mä ‑aa
         dila zɛmö ‑mä wʋ cɛlɩɛ. Nɩkpa 'wuë bhɛnɩ wa 'kʋ 'ylɩmö, nɩkpa 'wuë bhɛnɩ wa 'kʋ
         'mö zɛlɩ. 3 'Bɔgʋ 'la ‑a gbää a glɩnɩɛ, nɩkpaa 'wuë bhɛnɩɛ wa 'kä 'mö zɛlɩɩ, Kliisɩ a'bhë mɔɔ 'celuä, ‑abhʋa ɔ ghlɛnɩɛ 'mö 'n ɔ yuä 'cɛlɩ. 'Biikö a sɛ a ‑lu wʋ'ʋä
         'mö cɛlɩnɩ, ‑maa Lagɔ ‑ɔ ‑bhölɩ 'a 'Wugɔmʋʋ mɔɔ kää 'nglɩ 'n wʋ yiɛ 'celio. Wʋ'ʋä 'kpɩ 'klʋ cɛlɩ, ‑maa nɩkpa a dila zɛmö
         ‑mä wʋ cɛlɩɛ.4 Nyɩasɛ ‑aaa ‑sɩbhä gbä, ‑maa Lagɔ a 'yila 'klʋ, ‑a kä wɛlɩ 'la dlɩ 'wʋ Zezwii Kliisɩ
         a bɔɔmö a za. 5 ‑Abhʋa 'ɔ tietiewaa, ‑a'bhï ‑a ‑yi sɛ nɩɩ, ‑anyɩgäsɛ ‑aaa 'ɔ libho 'la bhɛnɩ. ‑Maa
         ‑a ‑kʋʋ sasɛ nʋʋ, ɔ'bhë mɔɔ kää 'nglɩ. 6 Lagɔ mɔɔ nyɩanyɩɛ 'mötɛɛnɔ a‑a yiɛ Mɛnɩnɔluluu a libhonʋwa 'zʋ. Wɛlɩ 'la, sɛ'ɛ yɩ nʋä nɩɩ: ‑Sɩkaa a dɔ'wʋ, Lagɔ, 'ɔ Gböö ‑yɩ
         cɛlɩɛ a 'yize, 'mö ɔ 'nɩɛ nɩkpa 'nyɛ, ‑maa 'ɔ 'Wugɔmʋʋ a'bhë 'mö ɔ zuëë ‑gömö.
         N nɛ naa, Gbö 'la, 'kwie yɩ lɛmöä, ‑maa Lagɔ 'a 'Wugɔmʋʋ ɔbhlɩ, ‑bhölɩbhölɛ ɔ
         nyɛɛ.7 Sɛ'ɛ n gbää nɩɩ, Lagɔ 'a Gböö, 'kpɩ 'klʋ yɩ 'celioo. Lagɔ 'nyɩɛ Moyizɩ yowʋʋ,
         'ɔ 'ghïlinɔɔ 'mö Moyizɩ 'yɩɛ 'ylɩmö. 'Ɔ 'ghïlinɔ 'la a za, Moyizɩ 'bhööä ‑lɛ,
         'ɔ klʋʋ 'mö wʋ lɩɛ tenyii. ‑Sɩbhä a za, ɔ 'bhɩa Yizlaɛlɩ a ‑nʋa, wa'aa a bhɛnɩ, wa 'kɔ 'klʋ yɔwʋ nyɔnɔa. ‑Maa ‑sɩbhä yɩ ‑wʋ 'mö, ‑lɛ a lɩlɛ
         'la 'plɩplɩleyi ɛ glɩnɩ a‑a. Gbö 'la, ‑yɩ kää 'lɩbhälɩbhälibhoo, yɩ ‑kä 'saa
         'nglɩ 'kädɩ ‑gömö ‑kä, 8 mɛɛ kä zi'e libhoo 'Wugɔmʋʋ 'Wlɩlɩ nʋa, mʋʋ 'naa 'käa bhä 'nglɩ 'kädɩ ‑gömö
         ‑kä ‑a? 9 Lagɔ 'a Gböö a libhoo ‑wʋ köbhaa nɩkpɛ gbʋ a 'nglɩ mö'ɛ, mɛɛ 'kä zi'e 'Wugɔmʋʋ
         'Wlɩlɩ a libhoo ‑wʋ zlɔmanɩɛ nɩkpa Lagɔ a 'yila 'klʋ 'möö, mʋʋ 'na 'kä bhä tenyii
         'nglɩ mö ‑a? 10 Lagɔ 'a 'ghïlinɔɔ libho 'la tulanɩɛ 'ylimö, ‑n ‑kʋʋ 'wʋ yɩlɩɩ, ‑n yi nɩɩ Lagɔ 'a
         'ghïlinɔɔ Moyizɩ 'yɩ a‑a 'ylɩmöö, wʋ'ʋä ‑lu glɩnɩ nʋ. 11 Bhla'mö a ‑li 'la ‑yɩ glɩnɩ a‑a 'plɩplɩlii, ‑mä yɩ 'mö, 'tikïyie 'wʋ Lagɔ 'a 'ghïlinɔɔ
         'wlʋnɩ a‑a ‑mä 'yli. ‑Maa ‑sɩkaa a ‑nɩɩ ‑yɩ 'naa 'kää 'kwädlɩ 'plɩɩ, Lagɔ 'a 'ghïlinɔɔ
         yɩ tulanɩɛ 'ylimöö, wʋ'ʋä ‑sɩbhä a sɛ ‑wʋ.12 ‑Li 'la, sɛ ‑a 'tɛɛniɛ tenyii dlɩ a za, ‑a 'kɩ bia a dɔ'wʋ, ‑aaa zizo, ‑maa gbëaa
         ‑a bhïliɛ. 13 Moyizɩ ɔbhlɩ, ɔ 'kä a‑a nɩkpa Lagɔ 'a Gböö 'nyɛɛ yii, 'ɔ klʋʋ ‑wʋ lɩ a‑a Lagɔ 'a
         'ghïlinɔɔ a za 'möö, lekwi ɔ wɛnuu a‑a 'wʋ. Lɩlɛ 'la 'plɩplɩleyi ɛ glɩnɩ a‑a zaa,
         ɔ 'bhɩa Yizlaɛlɩ a ‑nʋa tɩa ɛ 'wʋngïmongïmuu 'ylɩmö, nza ɔ ziza a‑a 'ɔ klʋʋ 'wʋ.
         ‑Maa sɛɛ Moyizɩ 'zʋ a‑a da'aa, ‑abhʋa ‑abhlɩ, ‑sɩbhä ‑a 'nɩɛ 'zʋ. 14 Lekwi 'la, Moyizɩ wɛnɩ a‑a 'ɔ klʋʋ 'wʋʋ, sɛ'ɛ ɛ sɛ'ɛɛ zɛmö nɩɩ: Zwiiföwaa, wa ‑kä
         'kwädlɩ Tɛkämɛnɩnɔɔ a wɛlɩɩ 'mö zɛlɩɩ, yɩ zɛmösɛsaa 'yli a 'kʋää zizaanɩ zaa,
         wa 'naa 'kɩ sasɛ 'mö 'nʋ. ‑Maa nɩkpɛ a ‑mɔɔ yɩbhlɩnɩɛ Kliisɩ, ɔ 'yize mɔɔ bhɛnɩɛ
         ɔ 'kä yɩ zɛmösɛsaa 'mö 'nʋ. 15 ‑Tiamö, Zwiiföwaa ‑kä 'kwädlɩ Moyizɩ 'a Gböö a 'bɔgʋʋ 'mö zɛlɩɩ, ɛ 'kä ‑bhɩɛ
         sɛɛ Moyizɩ wɛnɩ a‑a 'ɔ klʋʋ lekwi 'wʋʋ, ‑sɩbhä 'wa dilaa kä lekwi 'klʋ zaa, wa'a
         'nʋ wʋ zɛmösɛsaa 'mö. 16 ‑Maa wa gla'mö a ‑mɔɔ ‑kä ‑tiamö ‑Alowli a'bhë 'yi göö, ‑lɛ a lekwi 'la bhli
         ɛ 'kää ɔ dɔ'wʋ bhli. 17 N ‑kä dɛ'ɛ ‑Alowli nʋʋ, Lagɔ 'a 'Wugɔmʋʋ 'mö n gaa. 'Ɔ 'Wugɔmʋ 'la, mɔɔ ‑kamö ‑gömö
         'kämanɩɩ, ‑n yɛ ‑lii 'wuë a galɛ 'mö 'wlʋ. 18 Sɛ'ɛ n gbää nɩɩ, ‑abhʋa Zezwii a ‑nʋa, ‑a 'wuë ‑aa dɔ'wʋ, Lagɔ 'a 'ghïlinɔɔ yɛ
         ‑tiamö gbëdanguu bhli. ‑Mä ‑Alowli Zezwii 'mö ‑mä ‑a yɩlɩnuä 'wʋ. Sɛ ‑a yɩlɩnuä
         ‑mä 'wʋ 'yizee, ‑sɩbhä ‑a'a dilaa zigbonɩɛ 'kwädlɩ 'mö, a‑a ‑nyɔɔ 'wlʋmanɩɛ 'yize.
         'Ɔ 'Wugɔmʋʋ mɔɔ nʋnɩɛ ‑lɛ a libho 'la ‑mä ‑a'a dilaa zɛmö.

Zezwii 'a nglɩɩ mö ‑a biaa41 Lagɔ, 'ɔ ngäzɩdlɩ a za, mɔɔ 'zʋanyɩɛ Zezwii 'a 'Mänatɩtɩɩ a biabiawa 'wʋ. Zaa, libho
         'la, a ‑kʋʋ nʋ dɔ'wʋ ‑wʋ, swɩ 'nɩ 'kunɩnyɩ yɔwʋ. 2 Zʋ'wʋbhölii 'wuë nɩkpa nʋä 'wi 'möö, ‑a kɩ kɛ'mö ‑sɛ. ‑A ‑kä Lagɔ 'a ‑tiamö
         a wɛlɩɩ bia dɔ'wʋ ‑wʋʋ, ‑aaa nɩkpa ylʋ nʋ, ‑a 'niɛ 'mö cɩcɛ, ‑maa sɛ yɩ ‑wʋä 'tɩɩ,
         Lagɔ a 'yila 'klʋ, ‑sɩbhä ‑a nyɩɛ gbëaa nɩkpa. ‑Wa yɩliɛ sasɛ 'möö, mʋa yɩbhlɩmanɩɛ
         sɛ nɩɩ, ‑tiamö 'ɔ wɛlɩɩ mö ‑a nyɛɛ nɩkpa. 3 ‑Maa 'Mänatɩtɩ 'la ‑a biaa, nɩkpa ‑waaa 'yɩbhä wa 'kɩ 'wʋ nglu, ‑wa 'kää ‑sɩbhä
         a za 'yli bhɩɛɛ, wa 'yize mʋa nʋä nɩɩ, yɩ'ɩɛ gbëaa 'mö ‑kä. 4 Nyɩasɛ wa'aa wɛlɩ 'la nimï ‑sɛ, ‑maa Sataa, ‑ɔ 'kämanɩɛ mä'ä 'pɩwʋ a 'yize a ‑nʋa
         ‑gömöö, mɔɔ ‑gbaa 'wa dilaa 'klʋ, nza wa zʋä ‑sɩbhä. 'Mänatɩtɩ 'la mɩɩ nglaa
         ‑tiamö nɩkpɛ 'wʋ. Kliisɩ, sɛɛ Lagɔ ‑wʋä 'tɩɩ ‑ɔ ‑wʋä ‑sɩbhää, 'ɔ 'ghïlinɔɔ 'mö yɩ 'wälanɩɛ 'yli. 5 Sɛ'ɛ n gbää nɩɩ, ‑a'a nglɩɩ, mö ‑a 'nɩɛ bia, ‑maa Zezwii Kliisɩ, 'ɔ nglɩɩ, mö ‑a biaa nɩɩ mɔɔ glɩnɩɛ 'bhlɩbhëa 'wuë a ‑lowli. ‑Maa ‑abhʋa ‑abhlɩ,
         ɔ za, a 'yliwʋwaa ‑a glɩnɩɛ cuu. 6 ‑Mä yɩ 'mö, Lagɔ ‑ɔ nʋ a‑a nɩɩ: Lɩlɛ nɩ ngäla ‑mä guylukwëa 'mö 'wʋʋ,+ ɔ ‑bhʋlʋ ‑kpɔ 'la, mɔɔ zʋʋnyɩɛ 'ɔ lɩlɛɛ dlɩ zɛmö, miɛ nɩɩ, ‑a'a dilaa 'mö ɔ ngälaa
         'wʋ, a‑a yiɛ ‑mä Zezwii Kliisɩ 'mö, 'ɔ 'ghïlinɔɔ yɩbhlɩnɩ.Pɔɔlʋ ‑nyɛ 'ɔ ‑gänɩwaa 'sɔ a yɔlɔylʋʋ7 ‑Maa ‑abhʋaa biaa 'ɔ wɛlɩ a ‑wɛlɩ 'laa, 'fʋ a ‑lakï a ‑mii kää dɛsɛkäli 'möö,
         yɩ sɛ ‑a ‑wʋä. ‑Anyɩgäsɛ ‑abhʋaa 'nɩɛ 'mö 'tɛɛ. Nyɩasɛ yɩ'ɩɛ ‑sɩbhä ‑wʋ, ‑maa
         Lagɔ 'a libhoo a 'mötɛɛnɔɔ ‑wʋʋä yɛkanɩyi ‑kä, nɩkpaa 'wuë 'käa sɛ yɩbhlɩmanɩ
         nɩɩ, ‑abhʋa wʋ'ʋä 'mö 'bhöönɩ, ‑maa Lagɔ a'bhë 'mö wʋ 'bhöönɩɛ 'mö, nza yɩ
         ‑wʋä ‑sɩbhä. 8 ‑Sɩbhä a za, klɩɩ a kii 'wuë, mö ‑a yɩɛ 'kwädlɩ, ‑maa ‑sɩbhä yɩ ‑wʋ 'mö, nyɛmʋ
         'nɩ luunyɩ 'wʋ. Dlɩpäpʋ a ‑bɛ ghölɩnyɩ, ‑aa sɛ ‑a 'kä zʋä ‑yi, ‑maa swɩ 'nɩ 'kunɩnyɩ
         yɔwʋ. 9 Wa zianyɩ 'zwɩ, ‑maa Lagɔ ‑wʋnyɩ 'kwädlɩ nimï. Wa paanyɩ 'kwie 'yli a'bhë, ‑maa
         Lagɔ ‑sanyɩ 'kwädlɩ ‑mä. 10 Sɛ wa zia a‑a Zezwii 'zwɩ ‑këë 'n wa yo a‑a glu kwää, ‑sɩbhä wa 'zʋmönyɩɛ zilaa
         'wuë 'mö. Nyɩasɛ yɩ'ɩɛ ‑sɩbhä ‑wʋ, ‑maa Lagɔ ‑sɛɛ Zezwii glu a zɩkpalelea ɔ 'nyɔɔ,
         a 'käa ‑mä ‑aa 'mö 'ylɩmö 'yoonɩ, nza yɩ ‑wʋä ‑sɩbhä. 11 ‑Tiamö, Zezwii a za, ‑mä 'kwie 'mö ‑mä ‑a ‑wʋä 'kwädlɩ, nzɩɩ ‑a'a kpökpaa ‑a
         glɩnɩɛ 'ylibhɩɛlaa, Zezwii 'a ‑bhölɩbhölɛɛ 'kä ‑mä a 'mö 'ylɩmö 'yoonɩ. 12 Nza n gbää nɩɩ, ‑sɩkaa a dɔ'wʋ, ‑abhʋa 'ɔ tietiewaa, ‑a ‑kä 'kwädlɩ ‑mä 'kwie
         'mö ‑wʋʋ, ‑sɩbhä ma‑a 'kää 'nglɩ ‑kä, nzɩɩ abhʋa abhlɩ a 'kä 'pɩwʋ mää 'naa
         'kää 'yli bhɩɛ ghlɩ.13 Lagɔbɔgʋʋ 'mö a wɛlɩkïbhë ‑bhlʋ, sɛ'ɛ a nʋä nɩɩ: Dlɩ n 'tɛɛnɩɛ Lagɔ, nza n bhïlaa ɔ dɛ.+ Dlɩtɛɛnɩtɛnɛ 'la ‑bhʋlʋ ‑kpɔ mɛɛ ‑sunyɩɛ nza swɩ 'nɩ 'kunɩnyɩɛ 'ɔ wɛlɩɩ a biabiadɔ'wʋ
         yɔwʋ. 14 ‑A kɩ dlɩ 'wʋ nɩɩ, Lagɔ ‑ɔ gälaa Zezwii 'n ɔ yoo glu ‑sɛɛ, sɛ ɔ ‑sɔɔɔ glu, ɔ ‑yinyɩ
         'ylɩ ‑bhlʋ 'mö ‑sɩbhä glu ‑sɛmö, nzɩɩ ‑a ‑nyɛ abhʋa 'sɔ, ɔ ‑kanyɩ ‑lɛ ɔnyɩ yɔwʋ
         ‑lɛ. 15 Klɩɩ 'wuë ‑a yɩɛ, a za ‑a yee. ‑A'a sɛ ‑a yɩbhää, ‑sɩbhä ma‑a nɩɩ, Sɛɛ Lagɔ pää
         nɩkpɛ a ngäzɩdlɩɩ, saa 'wuë a nɩkpa wa nɩ yɩbhlɩnɩ ‑sɩbhä, nzɩɩ nɩkpa a ‑bɛ 'kä
         Lagɔ bhälɩ ɔ 'nglɩ 'kä 'ghlimanɩ.‑Aa dila 'tɛɛ 'kwädlɩ 'wʋ16 ‑Sɩbhä a za, swɩ 'nɩ 'kunɩnyɩɛ 'kwädlɩ yɔwʋ. ‑A'a kpökpaa 'yila yɩlɩɛ dɛ'ɛ ‑wʋ,
         a ‑wʋ abhlɩ 'yli bhɩɛ dɔ'wʋ 'yize, ‑maa ‑lii Lagɔ zʋʋnyɩɛ dlɩ zɛmöö, mɩɩ 'naa 'kää
         'kwädlɩ 'yli bhɩɛ. Yɩ za, sɛɛ zila zɩɛ, ‑sɩbhä ‑a 'pɔɔ swɩ nyɛmʋ 'mö 'yize. 17 Zwɩɩ ‑a ‑wʋä mä'ä 'pɩwʋ zi dɔ'wʋʋ, 'plɩplɩleyi ɛ glɩnɩɛ. ‑Li a ‑lii ɛ ‑glɛɛ gwë
         ‑a 'kää zɩla'a ghlɩɩ, nɛnɩ yɩ nɛnɩɛ tenyii, yɩ'ɩɛ ‑sɩbhä a sɛ ‑wʋ, mɩɩ 'naa 'kää
         'kwädlɩ 'plɩ. Yɩ dɔ'wʋ zwɩɩ a'bhë ‑a ziɛ dɛ'ɛɛ, ɛ'ɛɛ ‑lu glɩnɩ. 18 Mä'ä 'pɩwʋ a ‑lii 'wuë ‑a yɩlɩɛ dɛ'ɛ 'wʋʋ, yɩ yia'a ‑pa 'plɩ. ‑Maa ‑mä Lagɔ yɔwʋ
         a ‑nɩɩ ‑aaa ‑bhlɛ 'wʋ yɩlɩɩ, mɩɩ 'naa 'kää 'kwädlɩ 'plɩ. Zaa, ‑lii ‑yɩ yiloo dɛ'ɛ
         'wʋ mö ‑a 'nɩɛ dlɩ 'wʋ 'pä, ‑maa ‑mi ‑aaa ‑bhlɛ 'wʋ yɩlɩ mö ‑a pää 'wʋ dlɩ.

51 ‑A ‑yi sɛ nɩɩ, ‑a'a kpökpaa ‑a ‑suä mä'ä dʋdʋ 'wʋ, ‑a 'kä ‑bhɩɛɛ ‑gligbëë,
         a ‑kä 'yli bhɩɛ 'wëë, ‑budu a ‑budu nɩkpɛ 'nɩɛ 'sɩbhä ‑maa Lagɔ gïganɩɛ 'wlu,
         ‑wʋ 'naa 'kää 'kwädlɩ wɔlɔɔ, wʋ ‑kʋnɩnyɩ ‑mä ɔ yɔwʋ. 2 ‑A'a kpökpaa ‑a ‑suä ‑bhlɛ dɛ'ɛ mä'ä dʋdʋ 'wʋʋ, klɩ ‑a 'yɩnaa 'mö zaa, wi ‑a
         wiɛ. ‑Sɩbhä a za ‑a'a ghäyɩ 'wʋ a ‑buduu a tʋ lɩbhanyɩɛ tenyii, ‑a 'yɩbhä ‑a 'kʋ
         'mö ‑bhölɩnɩ. 3 N ‑a 'nɩa'a ‑mä ‑a'a kpökpalele 'la 'mö plɛɛ, ɛ 'kä ‑bhɩɛ wlu ‑a dɩ‑ɩ. 4 ‑A'a kpökpaa ‑a ‑suä dɛ'ɛɛ, klɩ ‑a 'yɩnaa ‑tiamö 'mö, ‑sɩbhä a za 'lilelea a
         'tʋ lɩbhanyɩɛ. Miɛ abhlɩ ‑maa, ‑a 'kä 'ku ‑a tɩa kpökpa 'mö ‑wʋ, mö ‑a 'nɩɛ 'yɩbhä,
         ‑maa ‑a yɩbhää nɩɩ, ‑a'a kpökpaa ‑a glɩnɩɛ 'ylibhɩɛla ‑a ‑suä dɛ'ɛɛ, a nɩ zigbonɩ
         'mö a 'kä 'lilelea ‑a 'naa 'kää 'kwädlɩ 'yli bhɩɛ 'mö yinɩ. 5 Lagɔ a'bhë mɔɔ 'yɩbhää yɩ nɩ 'wlʋnɩ ‑sɩbhä ‑aa dɛ 'ylii, ɔ zʋʋnyɩɛ 'ɔ 'Wugɔmʋʋ
         ‑gömöö, ‑li a ‑lii ɔ ‑kanyɩɛ zɩla'a 'nyɛɛ, 'mö ɔ 'fɩɛɛ ‑bhlɛ da'a 'mö.6 Nza ‑a kää 'kwädlɩ tenyii swɩ nyɛmʋ 'mö 'yize. ‑Tiamö abhlɩ, ‑a ‑yi sɛ nɩɩ, mä'ä
         dʋdʋ 'wʋ a kpökpaa, ‑a ‑kaa ‑bhlɛ ‑suu, ‑aaa ‑bhlɛ ‑mä Lagɔ yɔwʋ ghlɛ. 7 Ɛ'ɛ ‑bhö nyɩasɛ, ‑maa Lagɔ, ‑a 'nɔ 'wʋ yɩlɩ ‑kë, ‑a 'tɛɛnɔɔ dlɩ, 8 nza swɩ 'nɩ 'kunɩnyɩɛ yɔwʋ. ‑Tiamö abhlɩ, ‑a yɩbhä tenyii nɩɩ, ‑a'a kpökpaa ‑a
         ‑suä dɛ'ɛɛ, ‑a 'ka 'mö 'wlʋ nzɩɩ ‑a 'kä ‑mä ‑Alowli yɔwʋ glɩɛ mö. 9 ‑Maa ‑a yi ‑bhlɛ mä'ä ‑wʋ oo, ‑a yi ‑mä Lagɔ yɔwʋ mö oo, ‑yɩ ‑kanyɩɛ dɛsɛ miɛ
         nɩɩ, ‑a'a nɛmönɛmösaa nɩ nɛnɩ 'kwädlɩ Lagɔ dlɩ yɔwʋ. 10 Ɛ'ɛ ‑bhö nyɩasɛ, ‑maa ‑zlɩ Kliisɩ ‑kä nɩkpaa 'wuë ‑zijli tuë yii, ‑a 'wuë, ‑a'a zɩkpaa ‑lɛ ɔ 'yila 'klʋ ‑lɛ a 'kää
         gbëdanguu bhli. ‑A'a nʋnʋlii, yɩ ‑kä nɛnɩ oo, yɩ 'nɩ nɛnɩ oo, ɔ ‑kanyɩ bhʋlʋbhlʋ
         yɩ 'pɛnaa 'nyɛ.Zezwii Kliisɩ a bɔɔmö a za ‑a ‑nyɛ Lagɔ yɛ wamanɩ11 ‑Sɩbhä a za, ‑a ‑kä 'kwädlɩ nɩkpa 'mö 'nʋa dɔ'wʋ ‑wʋʋ, Lagɔ a nganɔ ‑wʋnyɩɛ ku
         'mö 'yize. ‑A'a nʋnʋlii 'wuë yɩ'ɩɛ Lagɔ 'yli zizaanɩ. Ɔ ‑yinyɩ 'tɩɩ. N kɩ'ɛ dlɩ
         'wʋ nɩɩ, a'bhï ‑mä 'a dilaa zɛmö, a ‑yimöö. 12 ‑A 'kä ‑anyɩ a 'dɩ a dɩ ‑sɛ a ‑kanyɩ 'zʋ a za, nza ‑aaa sɛ'ɛ bhïla, ‑maa sɛ ‑a nɛmöä
         Lagɔsɛ a 'kä ‑sɩbhä ‑yi 'yize, nzɩɩ a gla'mö a nɩkpaa ‑wanyɩ dilaa 'nɩɛ Lagɔsɛ
         ‑wʋ, ‑wa tɛkpɔnɩɛ 'fʋ a ‑li 'möö, wa ‑kaanyɩ ‑a'a wɛlɩ 'wʋ 'yɩbhänɩɩ, a'bhï a
         'käa wa 'yila 'klʋ ‑aa 'dɩ a dɩ ‑sɛ, nza ‑a bhïlaa ‑sɩbhä. 13 'N nɩkpa ‑kanyɩ ‑ɔɔ'nɛɛnɩwa 'mö 'wʋ 'libhïï, Lagɔ a za‑a. 'N wa ‑nɩnyɩ ‑sɩbhä
         'wʋ 'libhïï, a ‑li a ‑liɛ. 14 Kliisɩ 'a ‑wawʋʋ muu ‑sunyɩɛ ‑mä ‑a'a nʋnʋlii 'wuë 'mö. Ɛ'ɛ ‑bhö nyɩasɛ, ‑maa ‑a ‑yi
         sɛ nɩɩ, ɔ 'yize ‑kpöö, mɔɔ 'wlʋä ɔnyɩ 'mö 'n ɔ yiɛ ‑a 'wuë a 'wlumö 'ku. Zaa,
         ‑a 'wuë, nɩkpa a ‑muë ‑nyɔɔ yɛ 'gämö 'kunɩ a sɛ ‑a ‑bhölɩɛ. 15 Sɛ'ɛ n gbää nɩɩ, ‑a 'wuë a 'wlumö ɔ 'kuä, nzɩɩ ‑a ‑käa'a ‑sɩkaa ‑bhölɩɩ, ‑anyɩ
         a gbʋ ‑tɩnyɩa plɛnɩ, ‑maa mɔɔ 'kuä ‑aa 'wlumö 'n ɔ yiɛ glu 'wlʋ zaa, ‑a 'kä ɔ 'yize
         a za ‑bhölɩ.16 ‑Sɩbhä a za ‑aa 'libhïa'a nɩkpɛ kpökpasɛ 'wʋ. Bhla'mö a dɔ'wʋ, a‑a ‑kä a Kliisɩ
         kpökpasɛ 'wʋ 'libhïï, ‑sɩkaa a dɔ'wʋ, ‑a 'nɔɔa'a kpökpasɛ 'wʋ 'libhï. 17 'Lɩlɩlɩ a dɔ'wʋ nɩkpɛ ‑kä Zezwii Kliisɩ a ‑nɔ glɩnɩɩ, Lagɔ kɔ 'wʋ 'sɔ nʋnɩ. Bhla'mö
         a ‑lii 'wuë yɩ yɛ 'plɩ, ɔ 'wuë 'lilolo ɔ glɩnɩa'aa. 18 Lagɔ a'bhë, ɔnyɩgäsɛ mɔɔ 'wälanɩɛ ‑li 'la 'wuë 'yli, mɔɔ wamanɩnyɩɛ ɔnyɩ Zezwii
         Kliisɩ a bɔɔmö a za. Mɔɔ tieanyɩɛ, ‑a 'kä nɩkpaa 'wuë 'ɔ wamanɩwamanɛ a wɛlɩɩ 'nyɛ.
         19 Wɛlɩ 'la, sɛ'ɛ yɩ nʋä nɩɩ, Lagɔ a'bhë, Zezwii Kliisɩ a bɔɔmö a za, mɔɔ wamanɩnyɩɛ
         ɔnyɩ. 'N ɔ yiɛ 'bhlɩbhëa 'wuë a 'nyinylolii a gbʋʋ 'yi 'tatinɩ. 'N ɔ ‑yinyɩɛ tie,
         ‑a 'kä wamanɩwamanɛ 'la a wɛlɩɩ bia.20 Zaa, Zezwii Kliisɩ a tietiewa ‑a glɩnɩɛ, a‑a nyɛɛ ɔ 'wlumö nɩkpa 'wuë 'dɩ nɩɩ: «Zezwii
         a 'nglɩ 'mö, ‑a bhianyɩ, a nɩ nglu 'wʋ a ‑nyɛ Lagɔ 'kä wamanɩ.» ‑A ‑kʋä ‑sɩbhä
         'dɩ 'nyɛɛ, Lagɔ a'bhë mɔɔ wäzuëë da'a. 21 Sɛ'ɛ n gbää nɩɩ, Zezwii Kliisɩ, ‑ɔɔɔ ‑bhlɛ tɛkäsɛ 'nyinyloli a 'ke ‑bhlʋ a'bhë
         nʋʋ, 'mö Lagɔ 'zʋä ‑a 'wuë a 'nyinylolii a gbʋʋ ‑gömö 'n ɔ yiɛ ‑aa 'wlumö 'ku,
         nzɩɩ ‑a 'käa ɔ bɔɔmö a za Lagɔ a 'yila 'klʋ a dɔ'wʋ ‑kpöö 'wʋ ‑wʋ.

61 Lagɔ mɔɔ ‑wʋnyɩɛ ‑gömö, a‑a nʋä 'ɔ libhoo. Zaa, ‑bɛlɩ ‑a panyɩɛ dɛ'ɛ nɩɩ: Lagɔ
         'a ngäzɩdlɩkäkʋʋ, a nɩ tu 'fʋ a ‑lu 'mö 'wʋ 'libhï. 2 Lagɔ lɛ naa:'Tɛnyɩ a ‑tɛnyɩ 'mö,n ‑pʋnɩ ‑na'a bhibhewɛlɩ 'yukwli.Puëpuëzlɩɩ 'mö 'n n ‑yimöä 'wʋ yi.+A ‑pʋnɩ 'yukwli, n nɛ naa: ‑Sɩkaa a 'tɛnyɩ ‑a ‑wʋä dɛ'ɛ 'möö, mɛɛ glɩnɩɛ 'tɛnyɩ
         a 'tɛnyɩɩ mɛ, mɛɛ glɩnɩɛ Lagɔ 'a puëpuëzlɩɩ.Lagɔ a libhonʋwa ‑a glɩnɩɛ3 ‑Abhʋa Zezwii 'a tietiewaa, ‑aaa 'yɩbhä nɩɩ libhoo ‑a nʋä, wa nɩ bhïla wʋ dɛ wɛlɩzoku.
         Zaa, dɛ ‑a ‑kä mö ‑kë, ‑aa nʋ ‑li ‑mii 'kää 'nglɩ ‑kä 'n nɩkpa 'kää Lagɔ ‑gömö
         panɩ. 4 ‑A yɩbhä nɩɩ, ‑a'a nɛmönɛmösaa 'wuë nɩ tulanɩ 'ylimö nɩɩ, Lagɔ a libhonʋwaa ‑a
         glɩnɩɛ. ‑Sɩbhä a za, klɩɩ 'wuë ‑ɛ ghölɩnyɩɛ 'mö, dlɩ 'mö ‑a ‑kpaanɩɛ 'yize. A‑a
         'nɩa'a sɛ ‑a 'kä zʋ a'bhë ‑yi, ‑a'a dilaa yi 'yli klɛ dɔ'wʋ ‑wʋ ‑kë, swɩ 'nɩ 'kunɩnyɩ
         yɔwʋ. 5 Wa lɩbhanyɩ, wa paanyɩ ‑jie 'mö, wa sɛ ‑aa za nɩkpa dila glu wa ‑kanyɩ tʋ kwä, ‑maa
         ‑li 'la 'wuë yɩ ‑nɩnyɩɛ swɩ yɔwʋ 'kuanɩ. Lagɔ 'a libhoo a za, ‑a ylɔ tenyii, zila
         ‑mimii 'mö ‑aa ngämö, ‑aa li ‑lu. 6 ‑A'a sɛ a nɛmöä Lagɔsɛ, sɛɛ Lagɔ kälɩnɩnyɩɛ 'kwädlɩ 'ɔ wɛlɩɩ kɛ 'klʋ, sɛ ‑a ‑kpaanɩɛ
         nɩkpaa 'wuë ‑gömö dlɩ 'mö, sɛ ‑a nɛnɩɛ dlɩ zɛmö, sɛɛ 'Wugɔmʋʋ 'Wlɩlɩ ‑sunyɩɛ, sɛ ‑a kää ‑tiasɛ ‑wawʋ dlɩ zɛmö, 7 sɛ ‑a bhïlaa 'ɔ ‑tiamö a wɛlɩɩ, sɛɛ 'ɔ 'mötɛɛnɔɔ ‑wʋnyɩ ‑gömöö, ‑li 'la 'wuë
         mɩɩ tulanɩɛ 'ylimö nɩɩ, ɔ libhonʋwaa ‑a glɩnɩɛ ‑tiamö. ‑A'a nʋnʋlii sɛ yɩ zlɔnɩɛ
         'kwädlɩ 'möö, ‑sɩbhä ma‑a gbaa ‑a'a ‑gblɩwaa nuë 'wʋ 'n ‑sɩbhä ma‑a ‑kʋnyɩɛ'ɛɛ
         'wʋ. 8 ‑Mumuë zʋʋnyɩ, ‑mumuë fälanɩnyɩ 'ylimö. ‑Mumuë sɛ ‑aa 'dɩ a dɩ, ‑mumuë sɛ ‑aa
         'dɩzoku. Wa ‑yinyɩ ylʋwa la ‑kë, gbëaa 'mö ‑a ‑wʋä. 9 ‑Mumuë a dɔ'wʋ ‑aaa ‑yio, ‑maa ‑a ‑yio. ‑Mä 'kwie 'mö ‑mä ‑a ‑wʋä 'kwädlɩ, ‑maa
         ‑a ‑bhölɩ. Wa 'yɩanyɩ 'klɩ, ‑maa ‑aa 'ku. 10 Wa kälanyɩ dlɩ 'yli, ‑maa ‑a ‑wʋ 'mäna 'mö 'yize. ‑A glɩnɩ 'pʋäwa, a‑a 'zʋaa nɩkpa
         a ‑bɛ lɩkäwa 'wʋ. ‑Aaa ‑lu ‑kä, ‑maa ‑a kä ‑lii 'wuë.11 ‑Aa dlɩsɛkäwanyɩ, abhʋaa ‑wʋä ‑mä Kolɛɛtɩ, ‑a 'nanyɩɛ wɛlɩ 'yli zizanɩ 'lɩlɩlɩ,
         ‑maa ‑a'a dilaa 'wuë, mö ‑a kälɩnaanyɩɛ kɛ 'klʋ. 12 ‑Abhʋa ‑abhlɩ, dlɩ 'wʋ a ‑glanyɩɛ ‑tiasɛ, ‑maa abhʋa ‑aaa dlɩ 'wʋ ‑glɛ. 13 Zaa, sɛɛ nɩkpɛ zʋ'ɛ ɔnyɩ a 'yuë 'dɩ 'möö, ‑sɩbhä n zʋanyɩɛ dɛ'ɛ 'dɩ 'mö nɩɩ:
         A dɔ'wʋ, sɛ n kälɩɛ 'na dlɩɩ 'wuë 'klʋʋ, a nɩ 'zʋmö ‑sɩbhä.A nɩ 'nɛmanɩ nɩkpaa ‑waaa Lagɔ ‑gänɩ 'wʋ14 ‑Atʋayuënyɩ, nɩkpaa ‑waaa Lagɔ ‑gänɩ, ‑wa nʋä ‑li a ‑mii 'nanyɩɛ 'wʋ ‑ngwaa, a
         ‑nyʋä nɩ tɩ bhʋ ‑bhʋlʋ yɩ. A'bhï a ‑yi sɛ nɩɩ, sɛɛ ‑gägäzlɩ ‑nyɛ guylukwë 'nɩ
         mönɩ'ɛ yɔwʋʋ, ‑sɩbhä 'mözlɔnɩli ‑nyɛ ‑lizoku 'nɩ mönɩɛ yɔwʋ. 15 Zezwii Kliisɩ ‑nyɛ Sataa 'sɔ wa'aa 'ki 'wʋ ‑gbɔ. Zaa, ‑ɔ ‑gänɩɛ Lagɔ ɔ'ɔɔ ‑kä ɔ ‑nyɛ ‑ɔɔɔ Lagɔ
         ‑gänɩ 'kä bhʋ ‑bhʋlʋ yɩ. 16 Lagɔ 'a ‑buduu ‑nyɛ 'fʋ a ‑lagwɩɩ 'sɔ, yɩ'ɩɛ 'ki 'wʋ ‑gbɔ. N ‑kä Lagɔ ‑ɔ ‑bhölɩ
         'a ‑buduu nʋʋ, ‑abhʋa ɔ ‑nʋa ‑abhʋa n gaaa. Lagɔ a'bhë sɛ'ɛ ɔ gbää ‑mä 'ɔ 'bɔgʋʋ
         'mö nɩɩ:‑Amö Lagɔ, ‑mä wa jijo'wʋ,‑mä n 'kää glɩ n ‑nyʋä 'kä 'wʋ‑bhlinɩ.Na ‑nʋä wa 'kää glɩnɩ,na 'yize, ‑amö wa 'kää wa ‑Lowli la.17 Zaa, ‑lizokunʋwaa, a nɩ 'bhöö ‑mä wa jijo'wʋ.A ‑nyʋä nɩ tɩ bhʋ ‑bhʋlʋ yɩ.‑Lizokuu 'wuë a nɩ ‑sɩɩ kɛ'mö.‑Lɛ a dɔ'wʋ n yeanyɩ kɛ tula.18 N yi a dɩba glɩnɩ,a yi na nyɩbhɛlʋyuë glɩnɩ,a yi na nglʋyuë glɩnɩ.‑Amö Lagɔ, 'mötɛɛnɔ 'wuë 'bhöönɩɛ 'möö,‑amöö gbää ‑sɩbhä. +
            
               	Ezayii 49.8.

               	Levitiikö 26.12; Ezekiɛlɩ 37.27; Ezayii 52.11; Zelemii 31.9; Ezekiɛlɩ 20.34; 2 Samiɛlɩ 7.14; Ezayii 43.6; Ozee 2.1.

71 Na dlɩsɛkäwanyɩ, wɛlɩ 'la 'wuë, ‑aa ‑liɛ. ‑Sɩbhä a za, ‑a'a nʋnʋlii 'wuë ‑nyɛ
         ‑a'a dlɩpäsaa 'wuë 'sɔ ‑yɩ pälanyɩɛ fɩ Lagɔ a 'yila 'klʋ a dɔ'wʋʋ, a‑a nɩ ‑sɩɩ
         kɛ'mö. A‑a nɩ kä 'kwädlɩ Lagɔ a nganɔ ku 'mö. A‑a nɩ 'tɛmanɩ 'yli yɔwʋ, ‑a'a nɛmönɛmösaa
         'wuë 'mö, ‑a 'kä Lagɔ a 'yize a ‑nʋä a sɛ ‑wʋ.'Mäna yɛ Pɔɔlʋ 'lɩbhä2 ‑Atʋayuënyɩ, a nɩ ‑tɩnyɩ 'a dilaa 'bɩwʋ ‑sɛ. ‑A ‑wʋ a‑a ‑mä 'a mä'aa, ‑aaa nɩkpɛ
         ‑bi 'wʋ plɛ, ‑aaa nɩkpɛ swɩ yɔwʋ 'kuanɩ, ‑aaa nɩkpɛ kä'mö kplɛ. 3 'Naa 'kanyɩ ‑sɩbhä a za 'lʋnɩ. Sɛ'ɛ n gbä a‑a nɩɩ, dlɩ 'wʋ a ‑glaa tenyii. Zaa,
         ‑a yi 'ku oo, ‑a yi ‑bhölɩ oo, 'nyu 'naa ‑kanyɩ 'kwädlɩ jijo'wʋ 'plɩnɩ. 4 N 'tɛɛnanyɩ dlɩ tenyii. ‑Mä ‑a'a 'klɩyɩyɛɛ 'wuë 'mö, ‑a kä 'kwädlɩ swɩ nyɛmʋ
         'mö, 'mäna lɩbhanyɩ 'kwädlɩ tenyii.5 Sɛ ‑a 'maa 'kä a mä'ä Masedʋanɩ‑bhölɩɩ 'mö ghlɛɛ, ‑aaa ‑bhlɛ 'tikïyie 'wʋ nyɛpɛ.
         Saa 'wuë, yɔlɔylʋ ‑a ‑nyɛɛ gbanɩɛ wʋ. ‑A'a ‑gblɩwaa zumanɩ tenyii, 'n ‑mä ‑aa dila
         zɛmö, nganɔ a ‑bɛ ‑wʋ'ɛ mä. 6 ‑Maa nɩkpa a swɩnyɛmʋ'möpänyɔ Lagɔ, ‑mä Tiitɩ 'a yiye 'mö, mɔɔ paanyɩɛ swɩ nyɛmʋ.
         7 'Ɔ yiyee a 'yize mɛɛ ‑nɩnyɩɛ swɩ nyɛmʋ 'mö 'pä. ‑Maa ɔ möä ‑mä 'a mä'a, a'bhï
         sɛɛ 'a 'zʋzʋsaa 'pɔɔ swɩ nyɛmʋ 'möö, ‑sɩbhä a 'tɩtɩ ɔ nyɩanyɩɛ, mɩɩ pälanyɩɛ 'mäna
         'mö. Ɔ lɛ naa: Na 'tʋ lɩbhanyɩ tenyii. A yɛ ligba zaa 'a dilaa ‑gbapö, 'n a ‑wʋʋa'a
         ‑sɩkaa nimï. Tɩtɩ 'la 'wuë a za 'mäna lɩbhanyɩɛ tenyii.8-9 'Bɔgʋʋ n 'cɛlanyɩ a‑a 'wʋʋ, n 'nʋä nɩɩ, wʋ 'mö a wɛlɩɩ dlɩ 'yli yɩ sianyɩɛ, na'bhë
         dlɩ yɩ ‑gbapïaaa. ‑Maa ‑sɩkaa a dɔ'wʋ, yɩ ‑nɩɩa'a dlɩ ‑gbapïa, ‑maa 'mänaa ‑wʋʋa'aa
         'lɩbhä dɔ'wʋ. Sɛɛ 'bɔgʋ 'la 'mö a wɛlɩɩ sianyɩ a‑a dlɩ 'ylii, ‑sɩbhä ma‑a ‑nɩɩɛ
         'mäna 'wʋ ‑bhö. ‑Maa ‑sɛɛ ‑lɛ a wɛlɩ 'la ligbanyɩɛ 'n yɩ yeanyɩɛ 'mö zlɔmanɩɩ,
         ‑sɩbhä a za 'mäna lɩbhaaa tenyii. ‑Maa sɛ wʋ sianyɩ a‑a da'a 'ylɩya 'mö dlɩ 'ylii,
         Lagɔ a'bhë mɔɔ 'yɩbhɩɛ ‑sɩbhä zaa, a ‑li a ‑li wʋ 'wälanɩɛ 'yli. 10 Dlɩ'ylisise Lagɔ a'bhë lɛnɩɛ nɩkpɛ 'wʋʋ, mɛɛ kää 'nglɩ 'n nɩkpɛ yɩbhlɩnɩɛ 'ɔ ‑lizokuu,
         'n ɔ sɩɛ kɛ'mö 'n ɔ ghlɩɛ Lagɔ 'a 'pʋpʋɛ. Zaa, ɛ'ɛɛ 'zokwë glɩnɩ. ‑Maa mä'ä 'pɩwʋ
         a dlɩ'ylisise, nɩkpa ɛ kwää 'kwie 'mö. 11 A yɩɛ, 'a dlɩ'ylisise 'la, 'mö Lagɔ ghlɛnɩɛ 'mö 'n ɔ yiɛ ‑mä a dila zɛmö 'ɔ libhoo
         nʋ. Mʋʋ kää 'nglɩ 'n a yiɛ ligba a 'kä wɛlɩ 'la ku'mösusɛ 'mö plɛ, 'n a ‑yiiɛ
         yɔwʋ bhibhee. Wɛlɩɩ ‑yɩ 'plɩ a‑a, a'bhï a 'niɛ ‑wa 'lɩlɩlɩ, yɩ ‑bhöanyɩ nganɔ 'wʋ
         a'bhë. Na 'tʋ lɩbhanyɩɛ'ɛ tenyii. A ku 'mö ‑su tenyii a 'kä ‑ɔ nyima a‑a da'a wɛlɩɩ
         'mö zlɔmanɩ. Sa'a ‑sɩbhä a ‑sɛɛ anyɩ gbʋ ‑gömö.12 Zaa, sɛ'ɛ n gbää nɩɩ, 'bɔgʋʋ n 'cɛlɩ a‑a, ‑ɔ nyima a‑a da'a wɛlɩɩ, ɔ za n 'nuä
         'cɛlɩ, ɔ nʋä ‑lizoku 'wluu, ɔ za n 'nuä'ɛ 'cɛlɩ. ‑Maa a'bhï, Lagɔ a 'yila 'klʋ,
         a 'kä 'ylimö tulanɩ nɩɩ, a ‑wʋʋ nimï, nza n 'celuä. 13 ‑Sɩbhä a 'zʋä zaa, swɩ ‑kanyɩ nyɛmʋ 'mö 'pɔɔ. Miɛ abhlɩ da'a, ‑maa Tiitɩ yiɛ, 'a
         'zʋzʋsaa a za ɔ 'wuë 'mäna. ‑Sɩbhä a za 'mäna 'käda lɩbhämönyɩ'ɛɛ ‑abhlɩ tenyii.
         14 Ɛ'ɛ ‑bhö nyɩasɛ, ‑maa ɔ 'kä a‑a ‑mä 'a mä'a möä yii, n ‑sɛnɔ a a 'dɩ a dɩ. Ɔ
         ghlɛɛ ‑mä, sɛ n 'nyɔ a‑a a dɛ 'dɩɩ, ‑sɩbhä ɔ ghïlanyɩɛ ‑tiamö. Zaa, sɛ n kä a‑a
         'kwädlɩ ‑mä a jijo'wʋ gbëaa a 'yize nglii, ‑sɩbhä n'n‑ä a dɛ Tiitɩ yiodɩ 'nyɛ.
         15 Sɛ a kää Lagɔ a nganɔ ku 'mö 'n a yiɛ ɔ 'nglɩ 'mö Tiitɩ päla, 'n a yoo 'yukwli
         ‑pʋnɩ, sɛ a zʋä 'na wɛlɩɩ 'klʋkpamöö, 'ɔ dlɩɩ bhlinɩ ‑lɛ. ‑Sɩbhä a za, a ‑wawʋ
         ‑wʋ ‑wɔɔ a‑a 'kwädlɩ dlɩ zɛmöö, 'n wʋ yia'aa tenyii zumanɩ. 16 Na'bhë, n ‑yi sɛ nɩɩ, ‑lii 'wuë 'mö a dɔ'wʋ n yeanyɩ dlɩ 'wʋ ‑kä. ‑Sɩbhä a za,
         'mäna lɩbhaaa tenyii.

A nɩ 'nyɛ 'mänasɛ81 ‑Atʋayuënyɩ, Zezwii a ‑nʋa ‑wa ‑wʋä mä'ä Masedʋanɩ a ‑gwlɩɩ ‑gömöö, sɛɛ Lagɔ
         'pʋää 'nyu 'n ɔ yiɛ ‑mä wa jijo'wʋ 'ɔ libhoo nʋnɩɩ, ‑sɩbhä a 'tɩtɩ n 'kanyɩɛ dɛ'ɛ
         'nyɛ. 2 'Klɩ a ‑bɛ wa 'yɩɛ ‑tiamö. ‑Maa 'wa dlɩ'wʋkänɔɔ a za 'mäna 'käda 'lɩbhʋää, 'n
         wa yiɛ 'yli yɔwʋ 'tɛmanɩ tenyii. ‑Sɩbhä a za, wa glɩnɩ ‑tiamö 'pʋäwa, ‑maa 'wa
         dlɩzɛmönanɔɔ zumanɩ wʋ zumanɩɛ. 3-4 Wa 'nʋä nɩɩ, wa 'bhɩa Lagɔgänɩwaa a ‑zɩkpöö ‑wʋ moni 'wʋ 'päpänɩ dɔ'wʋ wa 'kɛ
         Zeluzalɛɛmö a ‑nʋa ‑mä kwää, yɔwʋ wa bhibheaa nɩɩ, n nɩ nglu 'wʋ wa 'kä ‑lɛ a
         moni 'la 'wälamö klɩpaa, ‑maa yɩ ‑bhuë ‑sɩbhä 'mäna 'wʋ. ‑Amöö 'nuëë 'dɩ
         'nyɛ nɩɩ, wa nɩ 'wäla moni 'la. ‑Maa wa'bhï dlɩ glu wa ghlɛɛ, 'n wa yiɛ dɛ wa kää
         'nyɛ, wa 'plɩ ‑lɛ ‑gömö. Na'bhë n 'yi ‑sɩbhä 'ylɩmö. 5 Sɛ n 'nuë a‑a ‑tɔnɩ, ‑sɩbhä wa 'zʋä. Wanyɩ wa 'nyɛɛ tɛɛ ‑Alowli Zezwii yowʋ 'wë,
         'n wa ‑yinyɩɛ wanyɩ yowʋ 'nyɛ sɛɛ Lagɔ 'yɩbhɩɛ.6 Nza n 'nyɛɛ Tiitɩ 'dɩ nɩɩ, ɔ nɩ yi ‑mä a mä'a 'bɩwʋ klɩpaa, nzɩɩ moni a 'wluyɩbhalibo
         'la ɔ tɛɛ a‑a ‑mä a jijo'wʋ, ‑a nʋä ngäzɩwa a za‑a, ɔ 'kanyɩ kwänɩ a 'kʋ zɛmö
         bhɩɛ. 7 Abhʋa abhlɩ, Lagɔ 'a 'Wugɔmʋʋ 'a 'nyupälɩɩ ‑wʋanyɩ tenyii ‑gömö. A 'tɛɛnɩ Lagɔ
         dlɩ 'tɩɩ, 'ɔ wɛlɩɩ, a nwi sasɛ 'mö, a bhïli sasɛ, ‑lii 'wuë 'mö a dɔ'wʋ, a ‑su
         tenyii ku 'mö, ‑wawʋʋ n 'zʋanyɩɛ dlɩ zɛmöö, wʋ ‑zu. Zaa, monii a 'kää da'a 'nyɛ
         a dɔ'wʋ, 'a ngäzɩdlɩkäkʋʋ nɩ zumanɩɛ tenyii a 'kä sasɛ 'nyɛ.8 Sɛ'ɛ n'n‑ä nɩɩ, a kä a 'kä ‑sɩbhä 'zʋ klɩpaa nʋ. ‑Maa sɛɛ ‑muë'la ‑suä 'nyɛnyɛdɔ'wʋ
         ku 'möö, ‑sɩbhä a 'tɩtɩ n 'nyanyɩɛ, yɩ 'kanyɩ'ɛ abhlɩ dlɩ glu ‑sɛmö, nzɩɩ 'a ‑wawʋʋ
         ‑kä ‑tiamö a ‑lu glɩnɩɩ, wʋ 'kä 'ylɩmö 'yoo. 9 A'bhï, sɛɛ ‑Alowli Zezwii Kliisɩ 'pää a ngäzɩdlɩ, a ‑yi ‑sɩbhä. Mɔɔ ‑kälɩɛ ‑lii 'wuë, ‑maa yɩ 'wuë kɛ'mö ɔ
         ‑sɩɩɛ 'n ɔ yiɛ mä'ä dʋdʋ 'wʋ yi, ɔ 'kä mä'ä 'pʋanyɔ a sɛ ‑wʋ, nzɩɩ 'ɔ pʋa 'la
         a za, 'nyupälɩɩ a ‑bɛ 'kanyɩa 'wʋ ghlɛ.10 Zaa, 'na sɛ n pää dlɩ ‑sɩbhä ma‑a nɩɩ: Moni 'la, a ‑kɛɛ 'wʋ 'päpänɩmöö, yɩ
         nɛnɩ a dɔ'wʋ. 'Ylʋba ‑mä'la 'mö, a nglu a‑a 'wʋ a 'kä moni 'la 'wʋ 'päpänɩ, 'n
         a yi a‑a ɛ 'wʋpäpänɛ tɛɛ. 11 Zaa, sɛ a ‑su a‑a ku 'mö 'n a yi a‑a 'wʋ ngluu, a nɩ ‑su ‑sɩbhä ku 'mö a 'kä ɛ
         'wʋpäpänɛ zɛmö bhɩɛ. Sɛ a kää, ‑sɩbhä a nɩ 'nyɛ bhʋlʋbhlʋ. 12 Ɛ'ɛ ‑bhö nyɩasɛ, ‑maa ‑n ‑kä 'nyɛɛ yi ‑n ‑kä ku 'mö ‑suu, yɩ nɛnɩ Lagɔ dlɩ yɔwʋ.
         ‑Maa 'saa nɛnɔɔ dlɩ yɔwʋ a'bhëë, miɛ nɩɩ, ‑n ‑kä ku 'mö ‑suu, dɛ ‑n kää, 'nyɛ
         ‑lɛ. 13 N ‑kä a nɩ 'päpänɩ moni 'la 'wʋ nʋʋ, ɛ'ɛ ‑bhö nɩɩ n 'kanyɩ kä'mö kplɛ n 'kä
         ‑mumuë kwänɩ a za, ‑maa ‑a 'wuë ‑a 'kä ‑lu ‑kä, nza n gbää ‑sɩbhä. 14 ‑Sɩkaa a dɔ'wʋ abhʋaa kää ‑li a ‑bɛ zaa, ‑waaa ‑lu ‑kä, a kä a 'kʋä 'wʋ yi. ‑Lɛ
         a dɔ'wʋ a 'nɩ'ɛ abhlɩ zɩla'a ‑lu ‑kä, wa ‑kä ‑li a ‑bɛ ‑kää, wa 'kanyɩ'ɛ wabhlɩ
         'wʋ yi. ‑Sɩbhä ‑a 'kää 'zʋ, nzɩɩ ‑a 'wuë, ‑a 'käa 'mö mlɩnɩ. 15 Sɛ'ɛ yɩ cɛlɩɛ ‑mä Lagɔbɔgʋʋ 'mö nɩɩ:‑Ɔ 'libhïä ‑bɛ, ɔ ‑nɩɩ 'nɩɛ 'wlu 'plɩ,‑ɔ 'libhïä 'tikïyiee, ɔ'ɔɔ ‑lu bɔ.+Moni a 'wluyɩbhalibhoo16 N bhälɩ Lagɔ. Mɔɔ kää 'nglɩ sɛɛ a gbʋ plɛnɩɩɛ tenyii, 'n wʋ plɛnɩmöä ‑sɩbhä
         ‑aa ‑daayu Tiitɩ. 17 N 'nyɔɔ 'dɩ nɩɩ, n 'kɔ 'wʋ 'sɔ ‑mä 'a mä'a tienɩɩ, ɔ'bhë ɔ ‑su a 'kɩ ku 'mö ɔ
         'kä ‑mä mö a dɔ'wʋ zaa, 'wʋ ɔ ngluä cuu ɔ 'kä ‑mä mö. 18 ‑Aa ‑daayu ‑mɔmɔɔ 'mö n tiemanyɩ'ɛɛ 'wʋ ɔ ‑nyɛ Tiitɩ 'kä yɔwʋ mönɩ. Nɩkpɛ 'la,
         'ɔ sɛ ɔ nʋä Zezwii 'a 'Mänatɩtɩɩ a biabialibhoo a za, Zezwii a ‑nʋa a ‑zɩkpöö
         'wuë, ɔ 'dɩ a ‑dɩ yɩ sɛɛ. 19 Wa'bhï mʋa ‑sɔɔɔ, monii Zezwii a ‑nʋa 'yɩbhaa dlɩzɛmönanɩsɛ 'wluu, ‑a ‑nyɔɔ 'sɔ
         ‑a 'kä 'gämö mönɩ, ‑a 'kɛ ‑mä Zeluzalɛɛmö kwä. ‑A 'bhɩa Lagɔgänɩwaa ‑wa ‑wʋä
         ‑mä, ‑a 'kʋä 'wʋ yi, Lagɔ a 'nglɩ 'kä 'ghlimanɩ. 20 Moni kɔkɔmlɛ 'la a dɔ'wʋ, ‑mumuë tɩa ‑aa 'nglɩ nyima zaa, ‑aa 'yize ‑abhʋa 'naa 'kä
         ɛ dlinɩdlinɩlibhoo nʋ. 21 Ɛ'ɛ ‑bhö nyɩasɛ, ‑maa ‑a 'kä ‑Alowli Lagɔ a 'yila 'klʋ 'mö zlɔnɩ a gbʋ a 'yize
         mʋʋ ‑nɩnyɩɛ plɛnɩ, ‑maa ‑a 'kä nɩkpa a 'yila 'klʋ 'mö zlɔnɩ a gbʋʋ, wʋ plɛmönyɩ'ɛ.22 Tiitɩ ‑nyɛ ‑aa ‑daayu ‑mɔ'la 'sɔ, ‑aa ‑daayu ‑mɔmɔɔ mö ‑a 'pʋä'ɛɛ 'bɩwʋ. ‑Aa ‑daayu
         'la, ‑a kɔ ‑bɛ 'wʋ 'ylɩmö nɩɩ, ku'mösusɛ ɔ nʋä Lagɔ 'a libhoo. Ɔ ‑wʋä ‑sɩkaa dɛ'ɛ
         ‑mä 'a mä'a yi dɔ'wʋʋ, ɔ kanyɩ dlɩ 'wʋ zaa, ɔ ‑su ku 'mö tenyii a'bhë. 23 Na 'wʋ‑bhlinɩnyɔ Tiitɩ ɔbhlɩ, 'mö n ‑nyɛɛ nʋä Lagɔ 'a libhoo ‑mä a jijo'wʋ. ‑Muë'la
         'sɔ ‑kpɔ wabhlɩ, Zezwii a ‑nʋa a ‑zɩkpöö 'wuë mʋa ‑sʋää. Nɩkpa a ‑muë 'ghlimanɩɛ
         Kliisɩ a 'nglɩ 'mö wa glɩnɩɛ. 24 Zaa, sɛ a ‑waa a 'bhɩa Lagɔgänɩwaa, a nɩ tulanuë ‑sɩbhä 'ylimö. ‑Lɛ a dɔ'wʋ Zezwii
         a ‑nʋa a ‑zɩkpö 'wuë yi sɛ yɩbhlɩmanɩ nɩɩ, 'a 'dɩ a ‑dɩɩ ‑a ‑sɛnuë a‑a, ɛ'ɛ ‑bhö
         yiodɩ.

91 ‑Atʋayuënyɩ, ‑a'bhɩa Lagɔgänɩwaa ‑wa ‑wʋä ‑mä Zeluzalɛɛmöö, a 'kʋä 'wʋ yimö
         a dɔ'wʋ, 'naa 'kanyɩa'a ‑bɛ 'wʋ 'wʋ 'cɛlɩ. 2 N ‑yi sɛ nɩɩ, a'bhï a ngulu 'wʋ a 'kä ‑sɩbhä 'zʋ. ‑Sɩbhä a za n ‑sɛnɩɛ mä'ä
         Masedʋanɩ a 'dɩ a dɩ nɩɩ: «‑Aa ‑daayuë ‑wa ‑wʋä ‑mä Akayii‑bhölɩɩ 'möö, wa yɛ
         a ‑pa wabhlɩ 'ylʋba ‑mä'la 'mö 'wʋ nglu wa 'kä wa 'bhɩa 'la 'wʋ yimö.» 'A sɛ a
         ‑suä da'a ku 'mö n 'nyʋää ‑sɩbhä 'dɩɩ, ‑sɩbhä ma‑a sɛɛ wa gla'mö a ‑nʋä a
         ‑bɛ dila glu, wa 'kä ‑sɩbhä 'zʋmö. 3 ‑Sɩbhä a za n tieanyɩɛ ‑aa ‑daayuë 'la ta ‑kpɔ 'wʋ, ɛ tɩ ‑bhɩɛa yiodɩ n yɛ a dɔ'wʋ
         ‑sɛ. N yɩbhä a 'kä 'wlu ‑gïganɩ, a 'kʋä ‑kʋnɩ. 4 N guä miɛ nɩɩ, n ‑nyɛ mä'ä Masedʋanɩ a nɩkpa ‑mumuë 'sɔ, ‑a ‑kä ‑mä 'a mä'a
         yɔwʋ yinɩ, 'n ‑a ‑kä lɛ 'bhöö 'lɛ a 'nɩ 'wlu ‑gïganɩɩ, 'fʋ n kanyɩɛ da'a dlɩ 'tɛɛnɩ
         zaa, zʋʋ ‑kaaa 'lɩbhä. A'bhï, zʋ yeanyɩ 'lɩbhämö. 5 ‑Sɩbhä a za n 'nyɛɛ ‑aa ‑daayuë 'la 'dɩ nɩɩ, wa ‑kä 'yuku 'plɩɩ, yɩ nɛnɩ. Nzɩɩ
         monii a gbä a‑a a 'kä 'nyɛɛ, wa 'kɛ ‑bhlɛ 'wlu 'yɩbha. ‑Lɛ a dɔ'wʋ n ‑kä lɛ 'bhöö
         'lɛ ɛ ‑wʋa'a ‑lɛ 'kɩ. N yɩbhä nɩɩ, dlɩ a dlɩ 'mö a nɩ 'nyɛnɛ, ‑maa ɛ nɩ tɩ ‑bhɩɛ
         'wlumö a ‑köbhänɩ.A‑a nɩ 'nyɛnɩ Lagɔ dlɩ a dlɩ 'mö6 A nɩ yɩbhlɩnɩ sɛ nɩɩ: ‑Ɔ ‑glʋä 'tikïyiee, 'tikïyie ɔ dɩɛ, ‑ɔ glʋä ‑bɛɛ, ‑bɛ ɔ
         dɩɛ. 7 Zaa, ‑ɔ ‑kä 'nyɛɛ yii, ɔ'bhë sɛ ɔ 'yɩbhää, ‑sɩbhä ɔ nɩ 'nyɛ. ‑Maa 'ɔ dlɩɩ nɩ
         tɩ 'mö ‑ki ɔ nɩ tɩ 'nyɛ, ɛ nɩ tɩ ‑bhɩɛ 'wlumö ‑ɔ ‑köbhänɩ. Ɛ'ɛ ‑bhö nyɩasɛ, ‑maa
         ‑ɔ 'nyɛɛ 'mänasɛ, mɔɔ nɛnɩɛ Lagɔ dlɩ yɔwʋ. 8 Lagɔ a'bhë ɔ bhɛnɩ ɔ 'kanyɩ 'nyupälɩɩ a kii 'wuë 'wʋ ghäla, nzɩɩ ‑lii 'wuë 'kanyɩ
         'kwädlɩ kɛ 'kplɛnɩ, a 'kɩ 'wʋ 'libhï a 'kä nɩkpa ‑li a ‑li a kii 'wuë 'wlu nʋ.
         9 Sɛ'ɛ yɩ cɛlɩɛ ‑mä Lagɔbɔgʋʋ 'mö nɩɩ:Yɛ'mönanɩsɛ ɔ nyɛɛ 'pʋäwa,'ɔ dlɩzɛmönanɔɔ 'nɩɛ 'bhlenɩdɛ ‑kä.+10 Lagɔ ‑ɔ nyɛɛ glʋglʋnyɔ glʋglʋluu, ‑ɔ nyɔɔ lilee, ɔ yeanyɩ glʋglʋlii 'nyɛ, ɔ yi ‑gömö
         'pä, nzɩɩ 'a yɛ'mönanɔɔ 'kä zumanɩ. 11 Sɛ ɔ 'kanyɩɛ kii 'wuë 'mö 'nyu 'pää, ‑sɩbhä ma‑a 'kää 'nglɩ ‑kä, a 'kä'ɛ
         abhlɩ dlɩzɛmönanɩsɛ nɩkpa 'nyɛmö 'yize. ‑Lɛ a dɔ'wʋ, 'a 'saa a 'nyɛɛ da'a, ‑a ‑kɩɩ
         ‑waaa ‑lu kä'mö ‑kä ‑mä kwää, mɩɩ 'kää 'nglɩ ‑kä wa 'kä a za Lagɔ bhälɩ.
         12 Monii ‑a 'wälaa da'aa, ɛ'ɛ ‑bhö nɩɩ ‑a 'kä ‑mä Zeluzalɛɛmö a Lagɔgänɩwaa 'wʋ
         yi a 'yize a za. ‑Maa ‑yɩ kää tenyii dɛsɛ a'bhë miɛ nɩɩ, ɛ za, nɩkpa a ‑bɛ yi tenyii
         Lagɔ bhälɩ. 13 Wɛlɩ 'la 'mö a dɔ'wʋ, a ‑kä sasɛ Lagɔ 'klʋkpamö zʋ 'tɩɩ, ‑muë'la yi a za ɔ 'nglɩ
         'ghlimanɩ. Wa yi sɛ yɩbhlɩmanɩ nɩɩ, Kliisɩ 'a 'Mänatɩtɩɩ sɛ yɩ gbää ‑sɩbhä a nɛmöä 'tɩɩ. 'A 'saa a kää, sɛ a 'nyɛmuënyɩɛ
         dlɩ a dlɩ 'mö 'n a 'nyɛmi'ɛ ‑sɩbhä ‑mumuëë, wa yi ‑sɩbhä 'ylɩmö, wa yi ‑sɩbhä
         a za Lagɔ bhälɩ. 14 Lagɔ, 'nyu ɔ panyɩɛ tenyii zaa, wa yi a za Lagɔ bhibhee, a 'kä sɛ ‑yi nɩɩ wa ‑waanyɩ.15 ‑A bhälɩ Lagɔ ‑ɔnyɩɩ 'nyɛnyɛlu 'nɩɛ ‑sɩbhä a sɛ ‑wʋ.

Pɔɔlʋ yɛ 'ɔ Lagɔlibhoo 'wʋ gwɩ101 ‑Amö Pɔɔlʋ, wa lɛ n ‑kä ‑mä a jijo'wʋ ‑wʋ n'n wɛlɩ ngli ‑kä, ‑maa n ‑kaanyɩ yɔwʋ
         'bhöö 'wëë, 'n n bhïlaa nyɩbhɛlʋsɛ. Kliisɩ 'a dlɩwätɛɛ ‑nyɛ 'ɔ kɛgänɔɔ 'sɔ a 'nglɩ 'mö, 'dɩ 'mö n zʋanyɩɛ dɛ'ɛ nɩɩ: 2 N bhianyɩ yɔwʋ, 'a nʋnʋlii nɩ tɩ 'nglɩ ‑kä n ‑kä ‑mä 'a mä'a yii, n tanyɩa yɔwʋkanɩsɛ
         bhïlanɩ. Ɛ'ɛ ‑bhö nyɩasɛ, ‑maa ‑wa nʋä da'a nɩɩ, nɩkpɛsɛ a 'yize ‑a nʋä ‑a'a Lagɔlibhoo,
         ‑sɩkaa a dɔ'wʋ ‑a ‑kä yii, yɔwʋkanɩsɛ n 'kʋä 'dɩ 'nyɛ. 3 ‑Tiamö abhlɩ, mä'ä dʋdʋ 'wʋ a nɩkpa 'wuë a sɛ a nɩkpɛ n glɩnɩmöä. ‑Maa 'na tʋʋ
         n gwɩɛ, nɩkpɛsɛ n 'nuä gwɩ. 4 Sɛɛ nɩkpa libhïä wanyɩ a tʋgwɩnɩli 'wʋ 'n wa gwɩɛ, ‑sɩbhä n'n‑ä 'zʋ. ‑Maa Lagɔ,
         mɔɔ ‑wʋʋä ‑gömö, 'ɔ 'mötɛɛnɔɔ, 'mö n gwɩnɩɛ. ‑Sɩbhä a za, ‑lii 'wuë yɩ yi tenyii
         'mö 'tɛɛ ‑kë, 'wlu n pïliɛ. Miɛ nɩɩ, wɛlɩɩ 'wuë ‑yɩɩɛ Lagɔsɛ ‑wʋʋ, sɛ yɩ glɩnɩɛ
         yio a 'yizee, ‑sɩbhä n pää 'pɩwʋ. 5 ‑Lii 'wuë bhabhawaa tɛkpɔnɩɛ 'mö ‑yɩnyɩɩ za wa'a ngluä wa 'kä Lagɔ yɩbhlɩnɩɩ,
         sɛ yɩ glɩnɩɛ nyɩasɛlii, ‑sɩbhä n pää 'pɩwʋ. Sa'a ‑sɩbhä n sɛɛ ‑mä nɩkpa a dila
         zɛmö dlɩpäsɛzokwëa 'wuë, nzɩɩ ‑a 'wuë ‑a 'kä Kliisɩ a 'yize 'klʋkpamö zʋ. 6 Zaa, 'n a ‑käa'a 'wʋ nglu nɩɩ a yia'a ‑sɩkaa 'na wɛlɩɩ 'klʋkpamö zʋ 'tɩɩ nʋʋ, n
         yi yi, a gla'mö a nɩkpaa ‑waaa da'a 'yɩbhä wa 'kä ‑sɩbhä 'zʋmöö, n yuë yɔwʋkanɩsɛ
         'mö zlɔmanɩ.7 Sɛɛ ‑lii ‑wʋä gbëaa, a nɩ 'yi ‑sɩbhä 'ylɩmö. ‑Wa tɛkpɔɔ da'a nɩɩ, mʋa glɩnɩɛ wabhlɩ
         Kliisɩ a ‑nʋaa, wa nɩ yɩbhlɩnɩ sɛ nɩɩ, sɛ wa gbää da'a ɔ ‑nʋä wa glɩnɩɩ, ‑sɩbhä
         ‑a glɩnɩmö'ɛɛ ‑abhlɩ ɔ ‑nʋä. 8 N ‑kä'ɛ nɩɩ, sɛ n glɩnɩɛ ‑Alowli a tietienyɔ a za, 'nglɩ 'kädɩ n kää ‑gömöö,
         n ‑yi sɛ nɩɩ, ɛ'ɛ ‑bhö 'fʋ a tɛkpɔtɛkpʋ. ‑Maa mɔɔ nyɩaaa ‑tiamö ‑lɛ a libho 'la,
         n 'kanyɩ 'yukusɛ kwä a za, ‑maa ɛ'ɛ ‑bhö n 'kanyɩ nyima a za. 9 'Bɔgwɩ n panyɩɛ wʋʋ, a nɩ tɩ ‑tɔnɩ nɩɩ, n 'kanyɩ 'wʋ 'kïla a za, nza n cɛli ‑sɩbhä.
         10 Sɛ'ɛ ‑mumuë nʋä nɩɩ, 'na 'bɔgwɩɩ n cɛlanyɩɛ 'wʋ 'mö a dɔ'wʋ, n ‑kä bhïlaa, ‑tiasɛ
         n bhïlaa, 'na wɛlɩɩ dlɩ yɩ köbhää sɛ, ‑maa n ‑kaanyɩa'a jijo'wʋ ‑wʋʋ, n'n wɛlɩ
         ngli ‑kä, n ‑kä bhïlaa, 'na bhïlawɛlɩɩ 'nɩ 'yli yɔwʋ 'tɛɛ. 11 ‑Wa nʋä sa'a, mö ‑a nyɛɛ dɛ'ɛ 'dɩ nɩɩ: ‑A ‑kaanyɩ 'wʋ 'cɛlɩ a sɛ ‑a bhïlaa nyɩbhɛlʋsɛɛ,
         ‑a ‑kä ‑mä 'a mä'a yii, sɛ ‑bhʋlʋ ‑kpɔ 'la ‑sɩbhä ‑a 'kää bhïla.12 Nɩkpaa ‑wa zʋä da'a wanyɩ 'nglɩ 'kädɩ ‑gömöö, n 'nuëa na a ‑käpanɩ, n 'nuëë
         nanyɩ yɛkanɩ a'bhë. ‑Tiamö a dɔ'wʋ nɩkpa 'la ‑ɔɔ'nɛɛnɩwa 'kädɩ wa glɩnɩɛ. Wɛlɩɩ
         wa sɛɛ wanyɩgäsɛ 'wlumöö, yɩ za wa zʋä wanyɩ. 13 ‑Abhʋa ‑abhlɩ, ‑aaa ‑anyɩ 'fʋ a 'nglɩ möa. ‑Maa Lagɔ a'bhë mɔɔ 'zʋanyɩɛ ɔ tietiewa
         'wʋ, ‑a 'kä saa 'wuë 'ɔ wɛlɩɩ bia. Libho 'la a nglɩɩ, 'mö n kää ‑gömö cuu,
         mö ‑a ‑wʋä nʋ dɔ'wʋ, a‑a yiɛ ‑mä 'a mä'a ghlɛ. 14 Zaa, a gbʋ ‑kaa plɛnɩɩ, ɛ'ɛ ‑bhö fʋ, ‑maa ‑a'a libhoo muä. ‑Abhʋa ‑lɛmanyɩ a‑a tɛɛ
         Kliisɩ 'a 'Mänatɩtɩɩ. 15 ‑Abhʋa ‑abhlɩ, 'fʋ a 'nglɩ ‑aaa ‑anyɩ möa. ‑A'bhɩa a libhoo ‑aaa 'mö tɛkpɔnɩ. ‑Maa
         ‑a kɩ dlɩ 'wʋ nɩɩ, libhoo Lagɔ a'bhë nyɩanyɩɛ, ‑a tɛɛ a‑a ‑mä a jijo'wʋʋ, ‑a yu
         sasɛ nʋ 'yize, nzɩɩ a 'käa ‑mä Lagɔgänɩgänɛ 'mö a dɔ'wʋ 'yukusɛ mö. 16 ‑A ‑kä ‑mä 'a mä'a ‑a'a libhoo nʋ 'wëë, ‑mä a nimï a ‑gwlɩɩ 'mö, mää 'Mänatɩtɩɩ
         'nɩɛ ‑bhlɛ ghlɛɛ, a‑a 'kä'ɛ ‑mä mö, ‑a 'kɩ ‑mä bianɩ. ‑Lɛ a dɔ'wʋ, libhoo Lagɔ
         'nyɛɛ ‑mumuë 'n wa yuä nʋʋ, ‑aaa 'kʋ 'mö plɛ, ‑aaa 'kʋ 'mö tɛkpɔnɩ.17 Sɛ'ɛ yɩ cɛlɩɛ nɩɩ: ‑Ɔ ‑kä ɔ 'kä tɛkpɔ, ‑Alowli Lagɔ 'mö ɔ nɩ tɛkpɔnɩ 'mö.+18 Nza n gbää nɩɩ, ‑ɔ sɛɛ ɔnyɩ a 'dɩ a dɩɩ, mɔɔ 'nɩɛ ‑tiamö 'nglɩ ‑kä, ‑maa ‑mɔ ‑Alowli
         zʋä, mɔɔ kää ‑tiamö 'nglɩ ‑gömö.
         
            
               	Zelemii 9.23‑24.

Pɔɔlʋ yɛ yiowaa ‑wa laa wanyɩ Zezwii a tietiewaa a dɛ bhïla111 ‑Atʋayuënyɩ, n yɩbhä a nyɩasɛ a nɩ nyɩaa 'tikïyie 'wʋ 'tɛnyɩ, n 'kä ‑ɔɔ'nɛɛnɩnyɔ
         a ‑li nʋ. Zaa, a nɩ nglu 'wʋ, n 'kä ‑sɩbhä 'zʋ. 2 Nglʋnyinye ‑ɛ ‑wʋʋä a za 'lɩbhä dɔ'wʋʋ, nglʋnyinye a ‑mɛ 'bhöönɩ Lagɔ 'mö mɛɛ.
         Ɛ'ɛ ‑bhö nyɩasɛ, ‑maa ngluyu a ‑mɔ 'nɩɛ ‑bhlɛ nyɩbhɛlʋ yɩbhlɩnɩ a sɛ a ‑wʋä, 'n
         n yeanyɩɛ nyɩbhɛlʋ ‑bhlʋ 'tɩɩ 'wʋ bhibhe. Nyɩbhɛlʋ 'la, Zezwii Kliisɩ mɔɔ. 3 N guä miɛ nɩɩ, sɛɛ tɩmɛ nʋ a‑a Ɛɛvö ylʋ 'n ɛ yo a‑a 'wlumö nyimaa, nɩkpa tanyɩa
         ‑sɩbhä 'wlumö nyima zaa, a'bhï a nɩ 'nɛmanɩ anyɩ 'wʋ, nzɩɩ Kliisɩ a ‑wawa dɔ'wʋ,
         'a dilaa tɩa 'mö ‑dlinɩ. 4 Nyɩasɛ n'n‑ä ‑sɩbhä gbä, ‑maa nɩkpɛ ‑kä yi ɔ ‑kaanyɩ käbözezwii, ‑ɔɔɔ Zezwii
         ‑ɔnyɩɩ 'dɩ ‑a 'nyanyɩ a‑a glɩnɩ a 'dɩ 'nyɛɛ, ɔ ‑kaanyɩ käböwugɔmʋ, ‑ɔɔɔ 'Wugɔmʋʋ
         ‑ɔ ‑yeanyɩ a‑a ‑gömöö glɩnɩ a 'dɩ 'nyɛɛ, ɔ ‑kaanyɩ käbömänatɩtɩ, ‑yɩɩɛ 'Mänatɩtɩɩ
         ‑a 'nyanyɩ a‑a glɩnɩ 'nyɛɛ, 'wʋ a ngluä nza n gbää ‑sɩbhä.5 'A nɩkpa 'la a laa Zezwii 'a tietiewa 'kädɩ 'kädɩɩ, wa ‑nɩɩɛ yɩ na a ‑lu 'mö zi. 6 ‑Tiamö abhlɩ, n'n‑ä ‑kamä bhïlasɛyinyɔ 'kɔdɔ glɩnɩ, ‑maa n ‑kä bhïlaa, n ‑yi
         'saa n bhïla. ‑Sɩbhä n tulananyi a‑a 'kwädlɩ 'ki a ‑bɛ 'mö 'ylimö.7 Lagɔ 'a wɛlɩ a ‑wɛlɩɩ, 'fʋ n 'nyanyiɛ. N ‑lɛmöä sa'a nanyɩ dʋdʋ 'wʋ a 'käa abhlɩ
         'pʋ a za‑a, 'nyinyloli bhä ‑a? 8 'Na Lagɔlibhoo n nʋ a‑a ‑mä a jijo'wʋʋ, Zezwii a ‑nʋa a ‑zɩkpö ‑mimii 'mö n kplɛɛ
         kä'mö n 'kanyɩ 'wʋ yi a za. 9 N ‑wʋ a‑a ‑mä a jijo'wʋ, dɛɛ n'n a‑a ‑lu kä'mö ‑kää, a gla'mö a nɩkpɛɛ ‑nɩɩɛ
         a ‑su. ‑Maa ‑aa ‑daayuë ‑wa 'bhöönɩ a‑a ‑mä Masedʋanɩ, mʋa yiiia a‑a 'wʋ. Kii
         'wuë 'mö a dɔ'wʋ, n'n‑ä 'wʋ nglu, a gla'mö a nɩkpɛ ‑kaa ‑su, ‑sɩbhä n 'kää
         'kwädlɩ 'zʋ 'yize. 10 Kliisɩ ‑ɔ zʋʋʋä 'kwädlɩ 'ɔ gbëaa ngli 'yize, ɔ 'nglɩ 'mö n nyanyɩɛ dɛ'ɛ 'dɩ nɩɩ:
         ‑Mä Akayii‑bhölɩɩ 'wuë 'mö, nɩkpɛ ‑bhlʋ a'bhë 'naa ‑kaa ‑lɛ a nglɩ 'la ‑gömö
         ‑sɛ. 11 N ‑kä ‑sɩbhä zʋʋ, sɛ'ɛ yɩ sɛ bhä zɛmö nɩɩ, n 'nanyɩɛ ‑wa a za‑a? Lagɔ a'bhë ɔ
         ‑yi sɛ nɩɩ, n ‑waanyɩ.12 'Na sɛ n nʋä da'a Lagɔ 'a libhoo, ‑sɩbhä n 'kʋä nʋ 'yize, ɛ'ɛ ‑bhö nyɩasɛ, ‑maa
         nɩkpa 'la ‑wa tɛlɩɛ 'saa wa 'kää 'mö tɛkpɔnɩ sɛ, ‑wa nʋä nɩɩ 'na sɛ n nʋä Lagɔ
         'a libhoo ‑sɩbhä wa nʋmuä, n tuëa 'tɛnyɩ 'nyɛ wa tɩa tɛkpɔ. 13 Nɩkpa 'la, Kliisɩ a tietiewa wa'aa glɩnɩ. Ylʋplɛwa wa glɩnɩɛ. Wa nʋ 'fʋ Kliisɩ a tietiewa
         a ‑li, ‑maa mɔɔ 'nuë tie. 14 N ‑kä ‑sɩbhä nʋʋ, yɩ nɩ tanyɩ 'fʋ ngli yɩa, ‑maa Sataa, ɔ bhɛnɩ ɔ 'kä Lagɔzuzukwë ‑a lɩɛ zɩzlɔnɩ. 15 Zaa, Sataa 'a libhonʋwaa wa ‑kä ‑sɩbhä zɩzlɔnɩmö, wa ‑kä 'fʋ Lagɔ a libhonʋwa
         a ‑li nʋʋ, yɩ nɩ tanyɩ ngli yɩa. Nɩkpa 'la, Lagɔ yuë zɩla'a 'wa nʋnʋlii a 'pɛna 'nyɛ.‑Lii Pɔɔlʋ tɛkpɔnɩɛ ɔbhlɩ 'möö miɛ dɛ'ɛ16 Sɛ'ɛ n gbää nɩɩ, ‑bɛ nɩ ‑tɩɩ ‑ɔɔ'nɛɛnɩnyɔ 'mö 'wʋ 'libhï. ‑Maa a ‑kä a ‑kaa ‑sɩbhä
         'wʋ 'libhï nʋʋ, a nɩ nglu'ɛ 'wʋ, n 'käa'a ‑sɩkaa ‑ɔɔ'nɛɛnɩnyɔ a sɛ tɛkpɔmö. 17 N ‑yi abhlɩ sɛ nɩɩ, sɛ n 'kää dɛ'ɛ tɛkpɔɔ, ɛ'ɛ ‑bhö Lagɔsɛ, ‑ɔɔ'nɛɛnɩsɛɛ. 18 ‑Maa nɩkpaa ‑wanyɩɩ tɛkpɔtɛkpɔsaa 'nɩɛ Lagɔsɛ ‑wʋʋ, wa'aa ‑mä a gla'mö muënɩ zaa,
         tɛkpɔ n 'kää tɛkpɔmö. 19 Abhʋa la'ɛ anyɩ 'nɛɛnɩwaa, ‑ɔɔ'nɛɛnɩwɛlɩɩ a kii 'wuë 'mö a ngluä 'wʋ. 20 Wa ‑kaanyɩ gasɛ ‑su, wa ‑kanyɩ kä'mö kplɛ, wa ‑kaanyɩ 'wʋ li, wa ‑kaanyɩ 'ylimö
         fälanɩ, wa ‑kaanyɩ 'klʋ 'pä a'bhë ‑kë, 'wʋ a ngluä. 21 ‑A 'nanyɩ ‑sɩbhä köbhää, yila ‑a gu bhä ‑a? Zʋ 'wʋ yɩ ‑bhööä. ‑Ɔɔ'nɛɛnɩnyɔ
         a sɛ n 'kää bhïla. 'Saa kää 'nglɩ 'n wa tɛkpɔɔ, n bhɛnɩ n 'kä wʋ za tɛkpɔmö.
         22 Nɩkpa 'la, sɛ wa glɩnɩɛ Ebleewaa, ‑sɩbhä n glɩnɩmöä Ebleeyi, sɛ wa glɩnɩɛ Yizlaɛlɩ 'a ngëyii 'mö a ‑nʋä, ‑sɩbhä n glɩnɩmöä Yizlaɛlɩ a ngëyi 'mö a ‑nɔ, sɛ wa
         glɩnɩɛ Ablaamö a 'yuë a 'yuëë, ‑sɩbhä n glɩnɩmöä Ablaamö a 'yu a 'yu. 23 Ɛ ‑kä Kliisɩ a libhonʋwaglɩnɩzaa, zaa ‑yeeke! Mä'ä ‑mä a 'käa'a yi. A nɩ 'tatinɩɩɛ ‑ka 'yi
         n 'kä nɩkpɛ a ‑mɔɔ ‑nyimaa 'wlumö 'lɩlɩlɩ a sɛ bhïla. Sɛ'ɛ n gbää nɩɩ, ‑sɩbhä
         a za wa nɩ ‑kä tɛkpɔɔ, ‑amöö glɩnɩɛ ɔ libhonʋnyɔ, ‑amöö zuëë wa 'wuë 'wʋ.
         N ylɔ tenyii ɔ za, wa paaa 'kwädlɩ ‑jie 'mö, wa lɩbhaa, wa paaa 'kwädlɩ 'kwie ngli.
         ‑Li 'la 'wuë 'mö a dɔ'wʋ, n zi nɩkpa 'la 'wʋ. 24 Zwiiföwaa ‑kaaa ‑bhlɛ 'wʋ ngbï 'sɛlɩnɩ. Gbösɛnyɔ a sɛ, 'wʋ a glʋ ‑bhlʋ 'wʋ kʋgbä
         ngbï‑mʋäna wa 'sɛlɩnɩɩɛ ‑sɩbhä ‑kpli 'mö 'yize. 25 Ghlʋmɛɛwaa ‑kaaa ‑bhlɛ wabhlɩ 'wʋ taa 'sɛlɩnɩ. N yɛɛ ‑bhlɛ 'wʋ ‑bhlʋ 'kpɩ 'pɔɔnɩ n
         'kä 'ku a za. Batoo ‑kaaa ‑bhlɛ 'nyu 'klʋ 'wʋ taa zɛmö ghɔlɔnɩ. Wʋ ghɔlɔɔ sa'aa,
         n ‑sɛ tɛkäsɛ ‑mä 'nyu 'mö 'ylɩ a ‑gëgëbhë. 26 Saa 'wuë sɛ n mönɩɛ kplɩ 'ylii, n 'yɩnɩ nyuu ‑wʋ yiee kɛ 'klɩ, n 'yɩnɩ jɛzlʋwaa
         kɛ 'klɩ, na 'bhɩa Zwiiföwaa 'yɩaa 'klɩ, ‑waaa Zwiiföwa glɩnɩ 'yɩaa 'klɩ. ‑Mä ‑gwlɩɩ
         'mö n 'yɩnɩ ‑mä 'klɩ, mää nɩkpɛ 'nɩɛ ‑wʋ n ‑kä ‑mä 'wʋ 'tʋ, n yɩ 'klɩ, n 'yɩnɩ
         ‑mä gïnyɛ 'mö klɩ, nɩkpa ‑wa laa 'fʋ wanyɩ Zezwii a ‑nʋä, wa 'yɩaa 'klɩ. 27 Lagɔ 'a libhoo a za, yɔlɔ n yɔlɔɔ tenyii. Zila ‑mimii a ‑bɛ 'mö, n'n ngämö, ngɔmʋ
         lɩbhaa, 'nyutʋ lɩbhaa. 'Tɛnyɩ ‑mɛmɛɛ 'mö n'n ‑sɛ du 'lɩlɩlɩ, n'n ghlɩ 'wualu, wëtlokwë
         lɩbhaa. 28 ‑Li 'la 'wuë, 'n ‑li ‑mimii a ‑bɛ mɩɩ ghölɩɩɛ 'kwädlɩ. Zilaa 'wuë 'mö Zezwii
         a ‑nʋa a ‑zɩkpöö 'wuë a za, dlɩ n pää tenyii. 29 Nɩkpɛ ‑mɔ swɩ ‑kä yɔwʋ 'kunɩ ‑kë, ɔ dlɩ n pää, ‑mɔɔ ‑kä Lagɔ 'a 'yioo 'wʋ 'bhöö,
         ɔ za na dlɩɩ mɛɛ siɛ 'yli.30 Zaa, n ‑kä n 'kä tɛkpɔɔ, ‑lii ‑yɩnyɩ dɔ'wʋ n'n‑ä 'mötɛɛnɔ ‑kä, 'mö n 'kää
         'mö tɛkpɔnɩ. 31 ‑Alowli Zezwii a dɩba Lagɔ, ɔ ‑yi sɛ nɩɩ, n'n‑ä yio ngli ‑kä. Ɔ 'nglɩ nɩ 'ghlimanɩ
         'kwädlɩkwädlɩnɩ. 32 N ‑wʋ a‑a mä Damasɩ, 'bhlɩlowli Aletasɩ a zɛmö a nɩkpɛɛ, ɔ lɛ naa, 'slʋjaa nɩ ‑kʋ
         na za ‑glɔ a ngloluu nzɩɩ wa ‑kaa köbhä. 33 ‑Maa ‑käka 'mö wa zʋʋʋä, 'kpakwëa ‑a ‑binɩɛ ‑glɔɔ, 'n wa ‑yiiɛ a 'yioki ‑bhlʋ
         'mö ghälanɩ, 'n wa ‑yiiɛ 'likpï 'mö 'kwïlanɩ. Sa'a ‑sɩbhä n 'pʋ a‑a nɩkpɛ 'la
         ngli.

‑Lii Lagɔ tulanɩɛ Pɔɔlʋ 'ylɩmöö121 Sɛ'ɛ n gbää nɩɩ, tɛkpɔtɛkpʋ, wʋ'ʋä abhlɩ nɩkpɛ a ‑lu a ‑lu 'mö ‑kä. ‑Maa n kä
         n 'kä ‑bhlɛ tɛkpɔ 'yize. Sɛɛ ‑Alowli ‑dɩɛ 'na yilaa, 'n n yiɛ ‑li 'ylɩmö, 'n sɛ
         ɔ tulanɩɩɛ ‑li ‑mimii 'ylimöö, ‑sɩbhä a 'tɩtɩ n 'kanyɩɛ dɛ'ɛ 'nyɛ. 2 N ‑yi Zezwii a ‑nɔ ‑bhlʋ. Nɩkpɛ 'la, 'ylɩ ‑bhlʋ 'mö 'n Lagɔ yoo 'wʋ 'libhï, ‑mä
         ghäyɩ ghäyɩ ‑mä ɔ yɔwʋ a'bhë 'n ɔ ‑nyɔɔ yiɛ ‑mä mö. ‑Abhɩɛ 'ɔ kpökpaa 'mö
         ma oo, ‑abhɩɛ ‑lii ghlɔ 'ylimö oo, n 'niɛ ‑yi, Lagɔ a 'yize mɔɔ ‑yiiɛ. ‑Li 'la yɩ
         yɛ 'plɩ a 'ylʋbö kʋgbä‑mʋänaa dɛ'ɛ. 3 Nɩkpɛ 'la ‑mä Lagɔ yɔwʋ a'bhë ‑mä ɔ mö a‑a ‑tiamö. ‑Sɩbhä n gbä'ɛ nɩɩ, ɔ'bhë
         mɔɔ ‑kä a ‑mä mö oo, ‑lii ‑kɔɔ a 'ylimö ghlɛ oo, n 'niɛ ‑yi, Lagɔ a 'yize mɔɔ
         ‑yiiɛ. 4 ‑Maa ɔ möä ‑mä, nanɩwɛlɩ a ‑mi ‑yɩɩɛ ‑sɩbhä a sɛ ‑wʋʋ, nɩkpɛ 'nɩɛ bhɛnɩ ɔ 'kä
         bhïlaa, 'mö ɔ 'nʋä. 5 ‑Sɩbhä a nɩkpɛ 'la 'mö n 'kää 'mö bhanɩ. N ‑kä a n 'kä tɛkpɔɔ, ‑lii ‑yinyɩɩ
         dɔ'wʋ n'n‑ä 'mötɛɛnɔ ‑kä, 'mö n 'kä a‑a 'mö tɛkpɔnɩ. 6 N ‑kä a n 'kä tɛkpɔ nʋʋ, wa 'naa ‑kaa ‑ɔɔ'nɛɛnyɔ 'mö 'wʋ 'libhï. Ɛ'ɛ ‑bhö nyɩasɛ,
         ‑maa gbëaa n 'kä a bhïla. ‑Maa, n'n‑ä 'yɩbhä n 'kä tɛkpɔ nzɩɩ 'saa n nʋä ‑nyɛ
         'saa n bhïlaa 'sɔ a za, nɩkpa tɩa nɩɩ, n glɩnɩ 'kɔdɔ n zuë 'wʋ nʋ.7 ‑Li 'la ‑yɩɩɛ ‑sɩbhä a sɛ ‑wʋ, Lagɔ tulanɩɩɛ 'ylimöö, n tɩa yɩ za nanyɩ 'wʋ 'pä
         a za, gu Lagɔ 'tatinɩɛ 'yi 'n wʋ ‑yiiɛ ku 'mö bhlinɩ. Gu 'la ‑bhɩɛ zuzukwëzokwëë
         yɛ ‑mä Sataa kä'mö 'bhöö, ma‑a ‑wʋʋ 'lɩbhä dɔ'wʋ. ‑Maa n tɩa bha a za, nza yɩ
         ‑wʋä ‑sɩbhä. 8 Wʋ za n yɛɛ ‑bhlɛ 'wʋ taa Lagɔ 'mö 'winɩ nɩɩ, ɔ nɩ ‑sa'mu ‑gömö. 9 ‑Maa sɛ'ɛ ɔ nyɩaaa 'dɩ nɩɩ: «Sɛɛ n pää 'kwädlɩ ‑na ngäzɩdlɩɩ, ‑sɩbhä nɩ ‑zunɩmö
         kɛ. ‑Maa ‑nanyɩgäsɛ ‑n 'nɩ ‑lu bhɛnɩɩ, ‑lɛ a dɔ'wʋ 'na 'mötɛɛnɔɔ 'kää sasɛ ‑mä
         ‑na 'mö 'yli 'wlʋnɩ.» Zaa, sɛɛ n'n‑ä 'na sɛ'ɛ nɩ ‑lu bhɛnɩ, ‑sɩbhä a 'yize 'mö
         n 'kää 'mö tɛkpɔnɩ, nzɩɩ ɔ ‑kaa 'kwädlɩ Kliisɩ 'a 'mötɛɛnɔɔ ‑gömö zʋ 'yize. 10 Zaa, n 'nɩ sɛ'ɛ ‑lu bhɛnɩ oo, wa ‑yii ‑di zia oo, n yi klɩɩ a kii 'wuë 'yɩ oo, wa
         ‑yii 'zwɩ zia oo, n 'nɩa'a sɛ a'bhë n 'kä 'zʋä ‑yi Kliisɩ a za oo, yɩ ‑bhöö 'mäna
         'wʋ 'yize. Ɛ'ɛ ‑bhö nyɩasɛ, ‑maa n ‑yi sɛ nɩɩ, dɛɛ n'n‑ä 'na sɛ'ɛ nɩ ‑lu bhɛnɩɩ,
         ‑lɛ Lagɔ 'zʋnɩɩɛ 'ɔ 'mötɛɛnɔɔ ‑gömö 'n n 'tɛmanɩɛ 'mö.Pɔɔlʋ lɛ dlɩ ɔ pää tenyii Kolɛɛtɩ a ‑nʋa a za11 ‑Tiamö abhlɩ, ‑ɔɔ'nɛɛnɩsɛ n tɛkpɔɔ da'a, ‑maa a'bhï abhʋaa 'pänɩɩɛ ‑sɩbhä a ‑li
         'wʋ. 'Lɩlɩlɩ a dɔ'wʋ, abhʋaa kä a‑a a ‑kaa nimï 'plɩ, a 'kä na 'dɩ a dɩ ‑sɛ. N
         'nɩ ‑lu glɩnɩ a'bhë ‑kë, 'a nɩkpa 'la a laa Zezwii a tietiewa 'kädɩ 'kädɩɩ, wa ‑nɩɩɛ ‑lu ‑bhlʋ a'bhë 'mö zi. 12 N ‑wʋ a‑a ‑mä a jijo'wʋʋ, sɛ n ‑kpaanɩ a‑a dlɩ 'mö tenyii, a 'yɩ ‑sɩbhä 'ylɩmö.
         Zɩzɛlii a kii 'wuë n ‑bhɛnɩ a‑a Lagɔ 'a 'mötɛɛnɔɔ 'möö, mɩɩ tulanɩ a‑a 'ylimö
         nɩɩ, Zezwii a tietienyɔ n glɩnɩɛ ‑tiamö. 13 Zezwii a ‑nʋa a ‑zɩkpöö 'wuë a dɔ'wʋ, abhʋa n nʋ bhä ‑lizoku 'wlu ‑a? ‑Maa n 'nanyɩɛ
         moni 'yɩbhänɩ mɩɩ glɩnɩ bhä ‑lizoku ‑a? N 'zʋä ‑sɩbhä, ‑lizoku n ‑kä da'a nʋʋ,
         a ‑yaya a nɩ 'tatinɩ yɩ gbʋʋ 'yi. 14 'Wʋ tanadɔ'wʋ n 'käa'aa dɛ'ɛ ‑mä 'a mä'a yinɩ. N ‑kä yii, abhʋa 'naa ‑kaa ‑su.
         A'bhï a gbʋʋ plɛnɩɩɛ, ‑maa 'a moni a gbʋʋ mʋʋ ‑nɩɩɛ plɛnɩ. A ‑yi sɛ nɩɩ, 'yuë 'tikïyiea
         mʋa 'nɩɛ wa ‑lowluwa ‑su, ‑maa ‑lowluwaa mʋa ‑suä 'yuë 'tikïyiea. 15 ‑Amö na a, n ngulu 'wʋ 'na 'saa n kää n 'kanyu 'mänasɛ 'nyɛ, n ngulu'ɛ 'wʋ n 'kä
         a za nanyɩ 'mö 'wlʋ a'bhë. Sɛ n ‑waanyɩɛ sa'a tenyii, ‑sɩbhä ma‑a kä bhä 'nglɩ
         nza a ‑nɩɩ 'tikïyie 'wʋ ‑wa ‑a?16 A'bhï, a ‑yi sɛ nɩɩ abhʋa ‑nɩɛ ‑su. Sɛɛ ‑mumuë nʋä nɩɩ, duladulasɛ n kplanyɩɛ kä'möö,
         ‑sɩbhä ma bhä ‑tiamö ‑a? 17 N kanyɩ bhä tɛkäsɛ na 'wʋ‑bhlinɩnyɔ ‑bhlʋ 'wʋ tie ɔ 'kanyɩ kä'mö kplɛ ‑a? 18 ‑Tiamö abhlɩ, Tiitɩ ‑nyɛ ‑aa ‑daayu ‑mɔ'la 'sɔ, ‑amöö tieanyuëë 'wʋ. ‑Maa wa
         ghlɛɛ ‑mä, Tiitɩ kplanyɩ bhä kä'mö ‑a? N ‑nyɛ Tiitɩ 'sɔ, ‑a'a nɛmönɛmösaa ‑bhʋlʋ
         a glɩnɩɛ, 'na gbäpöö 'mö ɔ ‑gänɩɛ.19 ‑A ‑kä 'kwädlɩ sɛ'ɛ bhïlaa, sɛ'ɛ a 'kää ‑kamä dlɩ 'pä nɩɩ, ‑a 'kanyɩa 'ylimö
         tulanɩ nɩɩ, ‑a'a wɛlɩɩ mɩɩ nɛnɩɛ a za, nza ‑a bhïlaa ‑sɩbhä. Ɛ'ɛ ‑bhö ‑sɩbhä a
         za. ‑Maa Lagɔ a 'yila 'klʋ, Kliisɩ a 'nglɩ 'mö, n 'kä 'a dlɩ'wʋkänɔɔ 'yukusɛ kwä
         a za‑a. 20 ‑Maa n ‑kä ‑mä 'a mä'a yii, n guä miɛ nɩɩ, sɛɛ a'aa ‑kä a 'kä ‑wʋ, n tanyɩa
         ‑sɩbhä ghlɩ, nzɩɩ sɛɛ a'aa ‑wa, n tɩa'ɛ na a ‑sɩbhä ‑wʋ. N'n‑ä 'yɩbhä n 'kanyɩ
         'lʋlwɛɛ ‑nyɛ 'ylikälɩkälɛ 'sɔ jijo'wʋ ghlɩ. 'Klɛwɛlɩ oo, yɔwʋvanɩvanɛ oo, ‑diziawɛlɩ
         oo, widɩsɛsʋ oo, bhabhʋ oo, bidibidinʋnwɛ oo, ‑li 'la 'wuë, n'n‑ä 'yɩbhä n 'kanyi
         jijo'wʋ ghlɩ. 21 N gu'ɛɛ miɛ nɩɩ, n'n‑ä 'yɩbhä n ‑kä ‑mä 'a mä'a yi, zʋ ‑kaa'ɛ ‑sɩkaa a za Lagɔ
         a 'yila 'klʋ 'lɩbhänɩ. A gla'mö a nɩkpa a ‑bɛ ‑wa nʋ a‑a 'nyinyloli, ‑wa 'niɛ ‑bhlɛ
         kɛ'mö ‑sɛɛ, n'n‑ä 'yɩbhä n 'kʋä ‑mä 'wa ‑lizoku 'la 'mö ghlɩnɩ n tuëa 'wʋ 'winɩ.
         Zaa, sɛ wa nɛmöä bidibidi 'n ‑lii a kii 'wuë a 'tʋzokwëa ‑sunuëë 'wlumö 'n
         wa pälaa wanyɩ fɩ Lagɔ a 'yila 'klʋ a dɔ'wʋʋ, wa nɩ ‑sɛ ‑bhlɛ ‑sɩbhä kɛ'mö.

'Dɩmözʋwɛlɩɩ131 'Wʋ tanadɔ'wʋ n 'käa'aa dɛ'ɛ ‑mä 'a mä'a yinɩ. Lagɔwɛlɩɩ lɛ naa: Wa ‑kä nɩkpɛ 'kïbhë ‑gömö ghlɩɩ, nɩkpa 'sɔ nɩkpa ta ‑kɩɩ ‑sɩbhä 'ylɩmömöö,
            wa nɩ ‑sɛnɩ 'mö yɩ 'kä 'wlu 'doo.+2 Zaa, a gla'mö a nɩkpaa ‑wa nʋ a‑a tɛkädɔ'wʋ 'nyinyloli, wa ‑nyɛ ‑muë'la 'wuë 'sɔ,
         wa dɛ n bhïlaa. N 'nanyɩɛ ‑sɩkaa dɛ'ɛ jijo'wʋ ‑wʋ, ‑maa n yi a‑a 'wʋ 'sɔnadɔ'wʋ ‑mä
         'a mä'a a sɛ n 'nyanyɩ a‑a 'dɩɩ, ‑sɩbhä n nyanyɩ'ɛɛ dɛ'ɛ gbëaa 'dɩ nɩɩ: N ‑käa'a
         ‑sɩkaa ‑mä 'wʋ tanadɔ'wʋ yii, nɩkpa 'la n yuëë yɔwʋkanɩsɛ 'dɩ 'nyɛ. 3 A yɩbhä n nɩ tulananyɩ 'ylimö nɩɩ Kliisɩ bhïlanɩɩ 'mö. Zaa, n ‑wʋ yi dɔ'wʋ. Kliisɩ, 'mö ɔ 'tɛɛ. Sɛ ɔ 'tɛɛ ‑tiamö 'möö,
         ɔ yi ‑sɩbhä ‑mä a jijo'wʋ 'ylimö tulanɩ. 4 ‑Tiamö abhlɩ ɔ'ɔɔ 'mö 'tɛɛ nza wa kʋnɔ a‑a ‑lɛ su 'klʋ. ‑Maa ‑sɩkaa a dɔ'wʋ, Lagɔ
         'a 'mötɛɛnɔɔ 'mö ɔ ‑bhölɩnɩɛ 'mö. ‑Abhʋaa ‑glɛɛ Zezwii 'wʋʋ, ‑aaa 'mö 'tɛɛ, ‑maa
         Lagɔ 'a 'mötɛɛnɔɔ a za ‑a ‑nyɔɔ yi 'gämö ‑bhölɩnɩ. A 'wuë a yi ‑sɩbhä 'ylɩmö.5 A'bhï a nɩ vɩɛ sasɛ anyɩ 'mö, 'n a ‑kä ‑tiamö Zezwii dlɩ 'wʋ ‑kä, Zezwii Kliisɩ a'bhë 'n ɔ ‑kaanyɩ 'mö ‑bhölɩnɩɩ, a 'kä ‑sɩbhä 'ylɩmö. ‑Maa ɔ'bhë 'n ɔ 'nanyɩ
         'mö ‑bhölɩnɩɩ, a'aa ‑tiamö Zezwii dlɩ 'wʋ ‑kä. 6 ‑Maa ‑amö na a, n kɩ dlɩ 'wʋ, a yi 'ylɩmö nɩɩ ‑a kɔ dlɩ 'wʋ 'yize. 7 ‑A bhibhee a za Lagɔ nɩɩ, ‑lii 'wuë ‑yɩɩɛ 'mö zlɔnɩɩ, a nɩ ‑sɩɩ kɛ'mö. ‑A ‑kä
         ‑sɩbhä Lagɔ bhibhee, ɛ'ɛ ‑bhö nɩɩ sɛ ‑a tɛlɩ ‑anyɩ a 'nglɩ sɛ a za. Wa ‑yinyɩ nɩkpa
         a ‑muë ‑waaa sasɛ Lagɔ 'a libhoo nʋ 'mö 'wʋ 'libhï ‑kë. A 'kä nɩkpa a ‑muëë
         nʋä 'mözlɔnɩli glɩnɩ, mɩɩ ‑kanyɩɛ dɛsɛ. 8 Ɛ'ɛ ‑bhö nyɩasɛ, ‑maa ‑aaa bhɛnɩ ‑a 'kä Lagɔ 'a ‑tiamö a wɛlɩɩ ‑kplikpli 'yli klɛnɩ,
         ‑maa ‑a 'kɩ 'yukusɛ kwä a za, nza ‑a kää 'mötɛɛnɔ. 9 A‑a 'nɩ 'mötɛɛnɔ ‑kä, 'n a ‑kä 'mötɛɛnɔ ‑kä, mɩɩ ‑bhönyɩɛ 'mäna 'wʋ. ‑A ‑kä
         a za Lagɔ bhibhee, ‑a 'yɩbhänɔɔ miɛ nɩɩ, 'a dlɩ'wʋkänɔɔ nɩ mö 'yukusɛ. Nzɩɩ a 'kä
         'mö zlɔmanɩ. 10 Nza n ‑wʋä mä'ä 'yuku 'n n cɛlanyɩɛ 'bɔgʋ nɩ 'wʋ. Ɛ'ɛ ‑bhö nyɩasɛ, ‑maa n'n‑ä
         'yɩbhä nɩɩ, n ‑kä ‑mä 'a mä'a yi n 'kanyɩ yɔwʋkanɩsɛ 'mö zlɔmanɩ. N 'kä ‑Alowli
         Zezwii 'a ‑zɩkpöö 'mö a ‑nʋa swɩ yɔwʋ 'kätɛ nza ɔ ‑nɩɩɛ ɔ tietienyɔ 'wʋ 'zʋa,
         ‑maa n 'kʋä swɩ nyɛmʋ 'mö 'pä wa 'kä 'yukusɛ mö, nza ɔ tieaaa.Bhälɩwɛlɩɩ11 ‑Yɩ 'kanyɩɛ 'yukwli 'mö tʋʋ miɛ nɩɩ, a nɩ ‑wʋ 'mäna 'mö, a nɩ 'tɛmanɩ 'yli yɔwʋ
         a 'käa sasɛ nɛmö. A nɩ 'päpänɩ swɩ nyɛmʋ 'mö. A nɩ kä dlɩ ‑bhʋlʋ, a nɩ ‑wanɩ.
         ‑Lɛ a dɔ'wʋ, Lagɔ, ‑wawʋ ‑nyɛ 'tɩɩglɩglɛ 'sɔ 'bhöönɩɛ 'möö, ɔ yeanyɩ 'kwädlɩ
         nimï ‑wʋ.12 A 'wuë, a nɩ gbönɩ ‑wanɩwanɩsɛ dlɩ. Zezwii a ‑nʋa 'wuë ‑wa ‑wʋä mä'ää, wa lɛ
         wa bhälanyɩ.13 ‑Alowli Zezwii Kliisɩ nɩ 'pä 'kwädlɩ a ngäzɩ dlɩ, Lagɔ 'a ‑wawʋʋ nɩ ‑waanyɩ 'kwädlɩ dlɩ zɛmö, 'ɔ 'Wugɔmʋʋ
         nɩ ‑wʋanyɩ 'kwädlɩ ‑gömö.

Bhälɩwɛlɩɩ11-2 ‑Amö Zezwii a tietienyɔ Pɔɔlʋ, abhʋa Zezwii a ‑nʋa a ‑zɩkpöö, abhʋaa ‑wʋä ‑mä Galatii‑bhölɩɩ 'möö,
         abhʋa n pää 'bɔgʋ nɩ 'wʋ.N nɛ naa, 'na libhoo, nɩkpɛ kä'mö wʋ'ʋä 'bhöönɩ. ‑Aa dɩba Lagɔ ‑ɔ ‑sɛɛ Zezwii Kliisɩ gluu, nɩkpɛ ɔ'ɔɔ 'mö ghlɛnɩ ɔ ‑kaa tie, ‑maa ɔ ‑nyɛ Zezwii Kliisɩ 'sɔ, wa'bhï,
         mʋa ‑saaa ‑lɛ n 'kä wa tietienyɔ glɩnɩ. Na ‑daayuë Zezwii a ‑nʋa, ‑wa ‑wʋä mä'ää,
         wa 'nglɩ 'mö n 'cɛlɩmanyɩɛ dɛ'ɛ 'wʋ. 3 ‑Aa dɩba Lagɔ, ɔ ‑nyɛ ‑Alowli Zezwii Kliisɩ 'sɔ, 'pʋpʋɛ ‑nyɛ 'nyupälɩɩ 'sɔ ‑yɩ 'bhöönuëë
         'möö, yɩ nɩ ghlanyɩ 'wʋ. 4 Zezwii Kliisɩ, mɔɔ 'wlʋä ɔnyɩ 'mö 'n ɔ yiɛ ‑a'a 'nyinylolii a 'wlumö 'ku, ɔ ‑kanyɩ
         'pɩwʋ ‑zokwë nɩ a galɛ 'mö ‑sɛ. ‑Sɩbhä ‑aa dɩba Lagɔ 'yɩbhɩɛ. 5 Ɔ 'nglɩ nɩ 'ghlimanɩ 'kwädlɩkwädlɩnɩ. ‑Amɛɛ!Zezwii 'a 'Mänatɩtɩɩ a 'yize mɩɩ glɩnɩɛ ‑tiamö a 'Mänatɩtɩɩ6 Abhʋa Galatii a ‑nʋa, Lagɔ mɔɔ ‑saanyɩɛ ‑lɛ 'n ɔ yiɛ Kliisɩ a bɔɔmö a za a ngäzɩdlɩ 'pä. ‑Lɛ 'nɩɛ ‑bhlɛ sɛ'ɛ 'mö gwälɛ a'bhë 'lɩlɩlɩ, 'mö
         a panɩɛ ‑gömö 'n a tɛlɩɛ 'Mänatɩtɩ ‑mimii sɛ. 'A sɛ a 'zʋä da'aa, ‑sɩbhä ‑kaa
         zuzu ‑gömö ‑sɛ. 7 Sɛ'ɛ n gbää nɩɩ, 'Mänatɩtɩ ‑mimii 'nɩɛ ‑bhölɩ. ‑Maa nɩkpa ‑mumuë ‑wʋ ‑mä a jijo'wʋ,
         mʋa nyimanyɩɛ 'wlumö wa 'kä Kliisɩ 'a 'Mänatɩtɩɩ 'mö cɩcɛ a za. 8 Nɩkpɛ a ‑mɔɔ ‑kä ‑mä a jijo'wʋ yi, ɛ yi ‑abhʋa oo, Lagɔzuzukwë a'bhë yi ‑mä ghäyɩ 'wʋ 'bhöönɩ oo, Zezwii 'a 'Mänatɩtɩɩ n 'nyanyɩ a‑a tɛkädɔ'wʋ,
         ‑ɔ ‑kɩɩ 'mö cɩcɛ, ‑ɔ kanyɩ käbönɩ 'nyɛɛ, ɔ nɩ ‑yi sɛ nɩɩ, ɔ ‑bhätlɩnɩ. 9 Wɛlɩɩ n 'nyanyɩ a‑a ‑pa 'wʋʋ, 'mö n nyanyɩ'ɛɛ dɛ'ɛ nɩɩ: 'Mänatɩtɩɩ n 'nyanyɩ a‑a,
         ‑ɔ ‑kɩɩ 'mö cɩcɛ, ‑ɔ ‑kaanyɩ käbönɩ 'nyɛɛ, ɔ ‑bhätlɩnɩ. 10 N ‑kä ‑sɩbhä gbää, nɩkpa ‑kaa bhɩzɩ a za bhä, ‑maa Lagɔ ‑kaa bhɩzɩ a za bhä
         ‑a? ‑Tiamö a dɔ'wʋ, n 'kä nɩkpa dlɩ yɔwʋ nɛnɩ 'mö n ‑kä a sɛ tɛlɩɩ, 'naa 'kä
         a Kliisɩ a 'yliwʋnyɔ glɩnɩ.Pɔɔlʋ lɛ Zezwii a'bhë mɔɔ tioo11 ‑Atʋayuënyɩ, 'dɩ n nyanyɩɛ dɛ'ɛ nɩɩ: 'Mänatɩtɩɩ n biaa, nɩkpɛɛ 'niɛ 'wäla. 12 Nɩkpɛɛ ‑nɩ'miɛ 'nyɛ, nɩkpɛɛ ‑nɩ'miɛ'ɛ dlɩ ‑gömö ‑sɛsɛnɩ, ‑maa Zezwii Kliisɩ a'bhë mɔɔ kälɩnɩ'miɛ kɛ 'klʋ. 13 Dɛ n ‑gänɩ a‑a ‑bhlɛ Zwiiföwaa 'a saa Lagɔ, 'na sɛ n zʋ a‑a, a 'wuë a 'nʋ ‑sɩbhä
         a 'dɩ. Lagɔ a ‑nʋa a ‑zɩkpaa, 'na sɛ n 'yɩa a‑a tenyii 'klɩɩ, sɛ n tɛlɩ a‑a sɛ n 'ka
         'yli bhɩaa, a 'nwi. 14 Moyizɩ 'a Gböö 'wuë, ‑amöö zwi a‑a 'klʋkpamö 'tɩɩ. Yɩ ‑nyɛ wɛlɩɩ ‑aa dɩbawa
         a dɩbawa tɩɩnyɩɛ yɔwʋ 'sɔ a dɔ'wʋ, ‑amöö ‑su a‑a ku 'mö, 'n n zi a‑a 'na 'bhlidu
         a ‑bɛ 'wʋ.15-16 ‑Maa 'tɛnyɩ ‑mɛmɛɛ ghlɛɛ, Lagɔ 'a Yuu ‑bhʋlʋ ‑kpɔ ɔ gälaa 'n ɔ yoo glu ‑sɛɛ, Lagɔ
         a'bhë mɔɔ gbää 'n n yoo na Puënyɔ 'mö yɩbhlɩnɩ, nzɩɩ n 'kä ‑waaa Zwiiföwa glɩnɩ
         ɔ 'dɩ 'nyɛ. N'n‑ä a ‑bhlɛ gwëlio, Lagɔ, 'ɔ ngäzɩdlɩ a za, 'n ɔ ‑yii a‑a ‑lɛ ‑sɛ,
         n 'kä ɔ tietienyɔ 'zʋ. Zaa, Lagɔ tieaa, nɩkpɛɛ n'n‑ä ‑mä ghlɩ n 'kɔ nimï 'yɩbhä.
         17 ‑Wa 'zʋä na za tɛɛ Zezwii a tietiewa, ‑wa ‑wʋä ‑mä Zeluzalɛɛmöö, 'mö n 'nɩɛ'ɛ ‑mä ghlɩ n 'kʋä nimï 'yɩbhä. ‑Maa
         Lagɔ tieaaa, 'wʋ n ‑sɔɔ cuu 'n n yiɛ ‑mä Alabii mö. N 'bhööä ‑mä 'n n yiɛ ‑mä
         Damasɩ 'bɩwʋ mö. 18 Zaa, 'ylʋbö ta yɛ 'plɩ 'wë, 'n n yia'aa bhäla ‑mä Zeluzalɛɛmö mö, n 'kä Simɔɔ
         Piɛlɩ yɩbhlɩnɩ. N möä, n ‑sɔɔ 'dimasie 'sɔ yɔwʋ. 19 ‑Lɛ a 'tɛnyɩ 'la mö, ‑Alowli Zezwii 'a tietiewa ‑muë'la, n'n‑ä wa gla'mö a ‑nɔ
         ‑mɔmɔɔ 'ylɩmö 'n ɛ 'nɩ ‑bhö ɔ ‑daayu Zaakö a 'yize mɔ. 20 Wɛlɩɩ n cɛlanyɩɛ dɛ'ɛ 'wʋʋ, ‑tiawɛlɩɛ. Lagɔ a'bhë ‑yi sɛ nɩɩ, n'n‑ä yio ‑kä.21 N 'bhööä ‑mä Zeluzalɛɛmö, 'n n yiɛ ‑mä Silii‑bhölɩɩ 'mö mö, 'n n yi'ɛɛ ‑mä
         Silisii‑bhölɩɩ 'mö mö. 22 ‑Maa 'tɛnyɩ 'la 'wuë 'mö, Zezwii a ‑nʋa a ‑zɩkpöö ‑yɩ ‑wʋä ‑mä Zwidee‑bhölɩɩ
         'möö, yɩ 'mö a ‑nʋa, wa ‑nɩɩɛ a ‑bhlɛ tɛkäsɛ 'ylɩmö. 23 ‑Maa na 'dɩ a 'yize wa 'nʋ a‑a nɩɩ: «‑Ɔ 'yɩanyɩ a 'yɛ 'klɩɩ, 'Mänatɩtɩɩ ‑yɩ bhïlaa
         Zezwii a dlɩtɛɛnɩtɛnɛ a dɛ, ɔ gbä a‑a 'yɛ ɔ 'kä sɛ ‑sɛɛ, 'mö ɔ biaa'aa ‑sɩkaa.»
         24 ‑Sɩbhä a za 'n wa 'ghlimanɩɛ na za Lagɔ a 'nglɩ.

Pɔɔlʋ ‑nyɛ Zezwii 'a tietiewa ‑muë'la 'sɔ wa yɛ 'mö 'nʋnʋnɩ21 'Ylʋbö kʋgbä‑mʋäna 'plɩɛ, 'n n yi'ɛɛ ‑mä Zeluzalɛɛmö mö, n ‑nyɛ Banabasɩ 'sɔ.
         ‑Aa ‑daayu ‑bhlʋ wa laa Tiitɩ, n ‑soo 'bɩwʋ a‑a yiɛ mö. 2 Lagɔ a'bhë mɔɔ nyɩaaa 'dɩ nɩɩ, n nɩ mö ‑mä, nza n möä ‑mä. N ghlɛɛ ‑mä, n ‑nyɛ
         'wa 'yukugänɩwaa a 'yize 'sɔ, a‑a yiɛ 'wlu 'yɩbhä. 'Na sɛ n biaa Zezwii 'a 'Mänatɩtɩɩ
         ‑mä ‑waaa Zwiiföwa glɩnɩ jijo'wʋʋ, 'n n yuëë ‑sɩbhä a 'tɩtɩ ‑sɛnɩ, nzɩɩ n ‑nyʋä
         'sɔ, ‑a 'kä 'mö 'nʋnʋnɩ, libhoo n yɛɛ nʋ 'n ‑muu n ‑wʋä nʋ dɔ'wʋ, wʋ tɩa 'fʋ a
         ‑lu glɩnɩ. 3 N ‑nyʋä 'sɔ a‑a yiɛ sasɛ 'mö 'nʋnʋnɩ. ‑Sɩbhä a za, Tiitɩ n ‑nyɛɛ ‑bhlinɩɛ 'wʋ,
         ‑ɔɔɔ Zwiiföyi glɩnɩɩ, wa 'nɔɔ 'wlumö köbhänɩ nɩɩ, wa nɩ ‑doo 'wʋ klɩpaa. 4 ‑Maa yiowaa, wa gbää ‑aa ‑daayuë wa glɩnɩ, wa pälanyɩɛ jijo'wʋʋ, wa 'yize mʋa
         gbää wa nɩ ‑doo 'wʋ klɩpaa. Nɩkpa 'la 'fʋ wa'aa ‑mä ‑aa jijo'wʋ plɛ, ‑maa ‑abhʋaa
         nʋä nɩɩ Zezwii Kliisɩ a za, Moyizɩ 'a Gböö 'naa ‑kanyɩa'a gasɛ ‑gömö 'kämanɩɩ, wa ‑kanyɩ kä'mö yɩlɩ,
         ‑a'a nɛmönɛmösaa wa 'kä ‑sɩbhä 'ylɩmö, nza wa 'zʋä ‑sɩbhä. Wa yɩbhä a nyɩasɛ
         wa ‑kanyɩ 'wʋ 'sɔ Moyizɩ 'a Gböö a göwa 'wʋ 'zʋa. 5 ‑Maa ‑aaa 'wuë 'wʋ nglu 'lɩlɩlɩ. Ɛ'ɛ ‑bhö fʋ, ‑maa a za ‑a 'zʋä sɩbhä, nzɩɩ Zezwii
         'a 'Mänatɩtɩɩ ‑nyɛ widɩ tɩa 'mëdionɩ.6 ‑Wa glɩnɩɛ wa gla'mö a dɛsɛkäwaa, sɛ'ɛ n gbää wa dɛ nɩɩ, 'wa 'saa wa glɩnɩ a‑a
         nɩkpɛsɛ a dɔ'wʋʋ, yɩ ‑nɩɩɛ 'wʋ yɩlɩ. N ‑yi sɛ nɩɩ, Lagɔ ‑kä ‑lɛ nɩkpɛ ‑sɛɛ yii, 'ɔ
         'saa ɔ glɩnɩɛ 'mö ɔ 'nɩɛ 'klʋ yɩlɩ. 'Kädɩ 'la, wa ‑nɩɩɛ 'wlumö köbhänɩ nɩɩ, 'na
         Lagɔwɛlɩɩ n bhïlaa 'kwädlɩ, n nɩ 'zwi kïbhë ‑mämaa ‑gömö, wa'aa ‑sɩbhä nʋ.
         7 ‑Maa sɛ wa yɩbhlɩmanɩɛ cuu nɩɩ, sɛɛ Lagɔ tiee Piɛlɩ Zwiiföwaa 'wʋ, ɔ 'kʋä Zezwii
         'a 'Mänatɩtɩɩ 'nyɛɛ, ‑sɩbhä ɔ tieaa 'yɛɛ na a ‑waaa Zwiiföwa glɩnɩ 'wʋ, n 'kʋänyɩ
         'nyɛmö. 8 Sɛɛ Lagɔ tiee Piɛlɩ Zwiiföwaa 'wʋʋ, ‑sɩbhä ɔ tieaaa ‑waaa Zwiiföwa glɩnɩ 'wʋ. 9 Zaakö mɔ, Piɛlɩ mɔ, 'n Zaa, wa ta ‑kpɔ ‑wa glɩnɩɛ ‑mä a ‑nʋa a ‑zɩkpaa a 'yukugänɩwa
         'kädɩɩ, wa'bhï wa yɩbhlɩnɩ sɛ nɩɩ, Lagɔ mɔɔ nyɩaaa 'na libhoo. ‑Sɩbhä a za, Banabasɩ
         mɔ 'n ‑amö, ‑a ‑nyʋä 'sɔ a‑a yiɛ 'mö 'nʋnʋnɩ. ‑A 'wuë ‑a lɛ nɩɩ: ‑Mä Zwiiföwaa
         jijo'wʋ ‑mä wa 'kää wabhlɩ libho nʋ, ‑maa ‑abhʋa ‑abhlɩ, ‑mä ‑waaa Zwiiföwa glɩnɩ
         jijo'wʋ, ‑mä ‑a 'kää mönɩ. 10 ‑Lu ‑bhlʋ cuu 'mö wa 'yɩbhänɩnyɩɛ, wa lɛ naa, Zezwii a ‑nʋa, ‑wa ‑wʋä ‑mä ‑waaa
         Zwiiföwa glɩnɩ a bhlɩɩ ‑gömöö, wa nɩ tɩ ‑mä Zeluzalɛɛmö a ‑nʋa a gla'mö a 'pʋäwa
         'wʋ dlʋ. Wɛlɩ 'la, n 'zʋni ‑tiamö 'yli 'tɩɩ.Pɔɔlʋ yɛ Piɛlɩ 'lʋnɩ11 ‑Maa 'ylɩ ‑bhlʋ 'mö, n ‑wʋ ‑mä Atiɔsɩ, 'n Piɛlɩ yiɛ ‑mä yi. ‑A ‑wʋ ‑mä, 'kïbhë
         ‑bhlʋ ɔ nʋä, a'aa nɛnɩ zaa Zezwii a ‑nʋa 'wuë a 'yila 'klʋʋ, 'n n yoo 'lʋnɩ, n 'nɔɔ
         wɛlɩ 'yli zizanɩ 'lɩlɩlɩ. 12 Sɛ ɔ 'zʋä, ‑sɩbhä ma‑a nɩɩ: Zaakö mɔɔ tiee ‑mä Atiɔsɩ nɩkpa. Dɛ wa'aa ‑bhlɛ yi
         a dɔ'wʋ, Zezwii a ‑nʋa ‑waaa Zwiiföwa glɩnɩɩ, Piɛlɩ ‑nyʋä linɩ a 'wʋ, ‑maa ‑muë'la
         yiɛ cuu, 'n ɔ yuëë gla'mö 'bhöö, ɔ ‑nyʋä 'nɩa'a 'wʋ linɩ. 'Fʋ ɔ'ɔɔ ‑sɩbhä 'zʋ,
         ‑maa Zwiiföwaa 'a sɛ wa nʋä nɩɩ, nɩkpɛ 'nɩ 'wʋ dɩ‑ɩ, Zwiiföyi ‑nyɔɔ nɩ tɩ 'wʋ linɩɩ,
         'mö ɔ ‑guä nza ɔ 'zʋä ‑sɩbhä. 13 Piɛlɩ nʋä sa'a 'kwlɩsɔkänyɔ a ‑lii, Zezwii a ‑nʋä ‑muë'la ‑wa glɩnɩɛ Zwiiföwaa,
         ‑sɩbhä wa 'zʋmöä. Banabasɩ a'bhë 'n wa yoo 'pïlanɩmö. 14 N 'yɩɛ 'ylɩmö nɩɩ, 'wa 'zʋzʋsaa ‑nyɛ Zezwii 'a ‑tiamö a 'Mänatɩtɩɩ 'sɔ 'nɩɛ yɔwʋ
         mönɩɩ, 'n n yiɛ nɩkpabhë a 'yila 'klʋ Piɛlɩ gbëaa 'dɩ 'nyɛ nɩɩ: «‑Na'bhë ‑nmöö
         glɩnɩɛ Zwiiföyi ‑n yɛ Zwiiföwaa 'a nɛmönɛmösaa kɛ'mö ‑sɛ, n‑n ‑nyɛ ‑waaa Zwiiföwa
         glɩnɩ 'sɔ 'n a yiɛ mä'ä 'wʋ linɩ. Sɛ yɩ ‑wʋ yɩa'a ‑sɩkaa 'mö n‑n yɩbhä bhä ‑n
         'kä ‑waaa Zwiiföwa glɩnɩ 'wlumö köbhänɩ, wa 'kä Zwiiföwaa 'a saa Moyizɩ 'a
         Gböö 'klʋkpamö zʋ klɩpaa 'nɩ?»Zezwii Kliisɩ a dlɩtɛɛnɩtɛnɛ a 'yize mɛɛ 'puëë15 ‑Tiamö abhlɩ, ‑aa dɩbawa 'wuë Zwiiföwa wa glɩnɩɛ, zaa ‑waaa Lagɔ 'a Gböö Moyizɩ
         'cɛlɩɛ ‑yii, wa gla'mö a ‑nʋä ‑aaa glɩnɩ.16 ‑Maa ‑a ‑yi'ɛ sɛ nɩɩ, nɩkpɛ, 'ɔ sɛ ɔ zʋä Lagɔ 'a Gböö 'klʋkpamöö, ‑sɩbhä ma‑a
         'nɩɛ 'nglɩ ‑kä ɔ 'kä 'mö zlɔmanɩ Lagɔ a 'yila 'klʋ a dɔ'wʋ, ‑maa 'ɔ sɛ ɔ 'tɛɛnɩɛ
         Zezwii Kliisɩ dlɩɩ, ‑sɩbhä a 'yize ma‑a kää 'nglɩ. ‑Abhʋa Zwiiföwaa, ‑abhʋaa 'zʋä Zezwii a
         ‑nʋä, ‑sɩbhä a za ‑a 'tɛɛnɩmöä Zezwii dlɩ, a‑a yiɛ ‑sɩbhä a za 'mö zlɔmanɩ.
         ‑Maa ‑a 'kä 'mö zlɔmanɩ a dɔ'wʋ, Moyizɩ 'a Gböö a 'klʋkpamözʋzwɛ mö ‑a 'nɩa'a
         dlɩ 'tɛɛnɩ. Sɛ'ɛ n gbää nɩɩ, nɩkpɛ ‑bhlʋ a'bhë ‑ɔ 'kää 'ɔ nʋnʋlii a za Lagɔ a
         'yila 'klʋ a dɔ'wʋ 'mö zlɔmanɩɩ, ɔ'ɔɔ ‑bhölɩ 'lɩlɩlɩ.17 Zaa, ‑abhʋa Zwiiföwaa, a‑a ‑kä sɛ tɛlɩ ‑a 'kä 'mö zlɔmanɩ Zezwii 'a dlɩtɛɛnɩtɛnɛɛ
         a 'yize a za‑a, sɛ'ɛ ‑sɩbhä sɛɛ zɛmö nɩɩ, ‑a ‑nyɛ ‑waaa Zwiiföwa glɩnɩ 'sɔ, ‑a
         'wuë 'nyinylolinʋwa ‑a glɩnɩɛ. Miɛ abhlɩ da'a 'wë, ‑maa sɛ'ɛ ‑sɩbhä sɛ bhä 'yɛ
         zɛmö nɩɩ, Kliisɩ, 'nyinylolinʋwa 'mö ɔ pä swɩ nyɛmʋ 'mö wa 'kɩ nʋ 'yize ‑a? N'nn,
         ɛ'ɛ ‑bhö sa'a ma 'lɩlɩlɩ. 18 ‑Maa Moyizɩ 'a Gböö a 'klʋkpamözʋzwɛ, n‑n ‑kɛɛ kɛ'mö ‑sɛ 'wë, ‑n ‑kä'ɛ 'wʋ 'sɔ,
         ‑n ‑kä Gbö 'la a wɛlɩɩ ‑gänɩɩ, Gbö a 'klʋkpamösɛnyɔɔ ‑n zʋä. 19 ‑Amö na a, Moyizɩ 'a Gböö a dɔ'wʋ, ‑gäzɛ a sɛ n ‑wʋä. N ‑nyɛ Kliisɩ 'sɔ, 'gämö
         wa kʋnɩnyɩɛ ‑lɛ su 'klʋ nzɩɩ n 'käa Lagɔ a 'yize a za ‑bhölɩ. 20 Nanyɩgäsɛ ‑amöö 'nɩa'a ‑bhölɩ, ‑maa Kliisɩ mɔɔ ‑bhölɩnɩɩɛ 'mö. Miɛ nɩɩ Lagɔ
         'a yuu ‑bhʋlʋ ‑kpɔ, 'ɔ sɛ ɔ tulanɩɩɛ 'ɔ ‑wawʋ 'ylimö, 'n ɔ yiɛ na 'wlumö ɔnyɩ 'mö
         'wlʋ a za, 'na zɩkpa 'wuë 'mö, 'mö n 'tɛɛnɩɛ dlɩ cuu. 21 Sɛ'ɛ n gbää nɩɩ, 'pʋpʋɛ Lagɔ nyɩaaa 'ɔ ngäzɩdlɩ a za‑a, n 'nɛɛ kplɩ sɛ tlinɩ. ‑Maa
         'n nɩkpɛ, ɔnyɩgäsɛ 'a sɛ ɔ zʋä Lagɔ 'a Gböö 'klʋkpamöö, ‑sɩbhä ma‑a ‑kä a
         'nglɩ ‑kä ɔ 'kä 'mö zlɔmanɩ Lagɔ a 'yila 'klʋ a dɔ'wʋʋ, Kliisɩ, 'fʋ ɔ 'kunɩ a‑a
         ‑lɛ su 'klʋ.

Gböö ‑nyɛ Zezwii a dlɩtɛɛnɩtɛnɛ 'sɔ a wɛlɩɩ31 'Ɔ! Abhʋa Galatii a ‑nʋa, ‑ɔɔ'nɛɛnɩwa a glɩnɩɛ ‑tiamö. Zezwii Kliisɩ ‑ɔ 'kunɩɛ a 'wlumö ‑lɛ su 'klʋʋ, sɛɛ 'ɔ 'kwiea sɛɛ zɛmö 'wuë, n ‑sɛsɛnanyɩ ‑sɩbhä
         dlɩ ‑gömö 'tɩɩ. ‑Ɔ nyimanyɩ bhäa'a ‑sɩkaa sa'a 'wlumö 'n a yi bhä yɩ 'wuë 'wʋ
         dlʋ 'nɩ? 2 'Kïbhë ‑bhlʋ ‑kpöö 'mö n 'kanyɩɛ dɛ'ɛ 'wʋ 'yɩbhänɩ nɩɩ: Lagɔ 'a 'Wugɔmʋʋ ɔ 'zʋanyɩɛ
         ‑gömöö, 'a sɛ a zʋä Moyizɩ 'a Gböö 'klʋkpamö a za, nza bhä ‑a, ‑maa sɛ a ngluä
         Zezwii 'a 'Mänatɩtɩɩ 'wʋ a 'kɔ dlɩ 'tɛɛnɩ, yɩ za bhä ‑a? 3 'A ‑ɔɔ'nɛɛnɔɔ, n'n 'nu 'mö. Libhoo Lagɔ 'a 'Wugɔmʋʋ yɛɛ ‑mä a dila zɛmö tɛɛ 'wëë,
         a yɩbhä bhä a'bhï 'a 'mötɛɛnɔɔ 'mö a 'kʋ zɛmö bhɩɛ ‑a? 4 Libho 'la 'wuë Lagɔ nʋnɩɛ ‑mä a dila zɛmöö, nyɩasɛlibho bhä ‑a? N'nn, wʋ nɩ tɩa
         nyɩasɛlibho zʋ. 5 Sɛ'ɛ n gbää nɩɩ, 'a sɛ a zʋä Moyizɩ 'a Gböö 'klʋkpamö a za, nza Lagɔ 'zʋanyɩ
         bhä 'ɔ 'Wugɔmʋʋ ‑gömö 'n ɔ ‑bhɛnɩ bhä ‑mä a jijo'wʋ zɩzɛli ‑a? ‑Maa 'a sɛ a ‑pʋnɩɛ
         Zezwii 'a 'Mänatɩtɩɩ 'yukwli 'n a 'tɛɛniiɛ dlɩ a za bhä ‑a?6 Ablaamö a wɛlɩɩ, a‑a nɩ 'päniɛ ‑ka dlɩ kɛ. Dlɩ ɔ 'tɛɛnɩɛ Lagɔ, mɩɩ kää 'nglɩ 'n Lagɔ ‑yiɛ nɩɩ 'mö ɔ zlɔnɩ nʋ.+7 Sɩbhä a za, a nɩ yɩbhlɩmanɩ sɛ nɩɩ, ‑wa 'tɛɛnɩɛ Lagɔ dlɩɩ, wa 'yize mʋa glɩnɩɛ ‑tiamö
         Ablaamö a 'yuë. 8 Sɛ'ɛ yɩ cɛlɩɛ ‑mä Lagɔbɔgʋʋ 'mö nɩɩ, Lagɔ lɛ naa: ‑Waaa Zwiiföwa glɩnɩɩ, wa ‑kä
         Lagɔ dlɩ 'tɛɛnɩmöö, ɔ 'yila 'klʋ a dɔ'wʋ, wa yi 'mö zlɔmanɩ.+ 'Mänatɩtɩ 'la, ‑sɩbhä yɩ cɛlɩ a‑a 'kɩ ‑mä nɩɩ, Lagɔ lɛ naa: Ablaamö, ‑nmö n 'kää 'mö ghlɛnɩ, n 'kä 'bhlɩbhëa 'wuë 'nyu 'pä.9 Zaa, Ablaamö, sɛ ɔ 'tɛɛnɩɛ Lagɔ dlɩ a za, nza Lagɔ 'pɔɔ 'nyu. Nɩkpa 'wuë ‑wa 'tɛɛnɩɛ
         Ablaamö a saa Lagɔ dlɩɩ, sɛ ‑bhʋlʋ ‑kpɔ 'la ‑sɩbhä Lagɔ 'kʋää 'nyu 'pämö. 10 ‑Maa nɩkpaa ‑wa 'tɛɛnɩɛ Moyizɩ 'a Gböö a 'klʋkpamözʋzwɛ dlɩ, ‑wa ‑tɔnɩɛ mɛɛ 'kʋä
         puëë, wa 'wuë kplee ‑gënuëë. Lagɔbɔgʋʋ a'bhë, sɛ'ɛ wʋ gbää nɩɩ: Wɛlɩɩ 'wuë ‑yɩ cɛlɩɛ ‑mä Moyizɩ 'a Gböö a 'bɔgʋʋ 'möö, ‑ɔ 'ni 'klʋkpamö zʋ
            'tɩɩɩ, 'ɔ 'kple.+11 Sɛ'ɛ yɩ cɛlɩ'ɛ ‑mä nɩɩ: ‑Ɔ 'tɛɛnɩɛ Lagɔ dlɩɩ, mɔɔ zlɔnɩɛ 'mö Lagɔ a 'yila 'klʋ a dɔ'wʋ, zaa mɔɔ 'kää ‑bhölɩ.+ Wɛlɩ 'la mɩɩ tulanɩɛ 'ylimö nɩɩ, nɩkpɛ a ‑mɔɔ 'kää 'ɔ sɛ ɔ zʋä Moyizɩ 'a Gböö
         'klʋkpamö a za 'mö zlɔmanɩ Lagɔ a 'yila 'klʋ a dɔ'wʋʋ, ɔ'ɔɔ ‑bhölɩ. 12 Moyizɩ 'a Gböö a 'klʋkpamözʋzwɛ a wɛlɩɩ, yɩ ‑nyɛ Lagɔ a dlɩtɛɛnɩtɛnɛ a wɛlɩɩ 'sɔ,
         yɩ'ɩɛ yɔwʋ mönɩ. Ɛ'ɛ ‑bhö nyɩasɛ, ‑maa sɛ'ɛ yɩ 'cɛlɩɛ ‑mä Lagɔbɔgʋʋ 'mö nɩɩ: Moyizɩ 'a Gböö 'wuë, sɛ yɩ gbää, ‑ɔ ‑kä ‑sɩbhä nɛmö 'tɩɩ, mɔɔ 'kää ‑bhölɩ.+13 ‑Mä Lagɔbɔgʋʋ 'mö a kïbhë ‑mämaa ‑bhlʋ, sɛ'ɛ a nʋä nɩɩ: Nɩkpɛ a ‑mɔ wa kʋnɩɛ su 'klʋ ‑bhätlɩnɩ ɔ ‑bhätlɩnɩɛ.+ Kliisɩ, ‑sɩbhä wa kʋnɔ a‑a su 'klʋ, mɩɩ sɛɛ zɛmö nɩɩ, zlɩ 'la 'mö, ‑bhätlɩnɩ
         ɔ ‑bhätlɩnɩ a‑a. ‑Maa ‑aa 'wlumö ɔ ‑bhätlɩnɩ a‑a. Bhätlɩnɛ 'wuë Moyizɩ 'a Gböö
         zʋʋnyɩ a‑a ‑gömöö, sa'a ‑sɩbhä Zezwii ‑sanyɛɛ ‑gömö. 14 'Nyupälɩɩ Lagɔ gbää ɔ yi Ablaamö 'wʋ ghälaa, sa'a ‑sɩbhä Zezwii Kliisɩ a bɔɔmö
         a za, yɩ 'zʋmöä ‑waaa Zwiiföwa glɩnɩ a ‑li. Nzɩɩ ‑A 'wuë ‑a ‑kɔɔ dlɩ 'tɛɛnɩ, Lagɔ
         ‑kanyɩ 'ɔ 'Wugɔmʋʋ ɔ gaa a‑a ‑gömö 'zʋ.Gböö ‑nyɛ 'saa Lagɔ gbää ɔ yi nʋ 'sɔ a wɛlɩɩ15 ‑Atʋayuënyɩ, a ‑yi sɛ nɩɩ, ‑abhʋa nɩkpa a dɔ'wʋ, nɩkpɛ ‑kä wɛlɩ 'pɩwʋ tɩɩ, dɛsɛ
         yɩ kää, zaa ‑bɛ 'nɩɛ ‑kä ɔ 'kɩ sɛ ‑sɛ, ‑bɛ 'nɩɛ'ɛ ‑kä ɔ 'kɩ ‑gba 'wʋ ‑sɛ. 16 Sɛ ‑bhʋlʋ ‑kpɔ 'la, ‑sɩbhä wɛlɩɩ Lagɔ 'nyɛɛ Ablaamö ‑nyɛ ‑ɔ 'kɔɔ 'mö 'bhöönɩ 'sɔ a wɛlɩɩ ‑wʋä. Sɛ'ɛ yɩ'ɩɛ cɛlɩ nɩɩ, ‑wa 'kɔɔ 'mö
         'bhöönɩɩ, miɛ nɩɩ, nɩkpa 'kɔkɔmlɛ Lagɔ 'nɩɛ gaa, ‑maa nɩkpɛ ‑bhlʋ ‑kpöö 'mö ɔ
         gaaa. Nɩkpɛ 'la, Kliisɩ mɔɔ. 17 Sɛ'ɛ n gbää nɩɩ, Lagɔ 'nyɛ Ablaamö wɛlɩ. Ɔ lɛ wɛlɩ 'la, ɔ 'naa 'ki ‑gba 'wʋ ‑sɛ.
         'Ylʋbö a 'du ‑bhlʋ 'ylʋbö a glʋ ‑bhlʋ 'ylʋbö kʋgbä (430) yɛ 'plɩ 'wë, 'n Gböö
         yiɛ bhäla yi. ‑Sɩbhä a za, yɩ'ɩɛ bhɛnɩ yɩ 'kä wɛlɩɩ Lagɔ 'nyɛ a‑a Ablaamö sɛ ‑sɛ.
         18 Lagɔ ‑kä nɩkpɛ ‑lu 'nyɛɛ, ɛ'ɛ ‑bhö sɛ ɔ zʋ Gböö 'klʋkpamö a za. ‑Maa 'saa ɔ gbä
         a‑a ɔ 'kɔ 'nyɛɛ, 'mö ɔ 'nyɔɔ. Zaa, 'saa Lagɔ gbä a‑a ɔ 'kä Ablaamö 'nyɛɛ, 'ɔ ngäzɩdlɩɩ
         a za, 'mö ɔ 'nyɔɔ, ‑maa ɛ'ɛ ‑bhö sɛɛ Ablaamö 'zʋ Gböö 'klʋkpamö a za.19 Zaa, yɩ ‑kä sa'a 'mö ‑wʋ a dɔ'wʋʋ, 'saa bhäa'a 'n Lagɔ yi bhä Gböö ‑lɛmö 'nɩ?
         Nyɩasɛ ɔ 'niɛ ‑lɛmö, ‑maa sɛɛ nɩkpɛ sɛɛ Lagɔ 'klʋkpamöö, ‑sɩbhä 'kä 'pɩwʋ 'pɔɔ,
         nza ɔ ‑lɛmiɛ, yɩ 'kä 'kämanɩ ‑këë Ablaamö a 'yu a 'yu ‑ɔ 'kää 'pʋpʋɛ Lagɔ gaa
         a‑a ‑lɛmö, ɔ 'kä 'kɔ 'wʋ yi. ‑Lɛ a Gbö 'la, Lagɔzuzukuu 'nyɩɛ nɩkpaa. Yɩ 'kʋänyɩɛ 'nyɛɛ yii, nɩkpɛ ‑bhlʋ 'mö yɩ ghälaniiɛ 'wʋ.20 Nɩkpɛ ‑kä ‑bhlʋ ‑bhlii, ɔ ‑kä ɔ 'kä nɩkpɛ ‑mɔmɔɔ wɛlɩ 'nyɛɛ, ɔ'ɔɔ bhiligwëyisunyɔ
         sɛ tɛlɩ. Lagɔ, ‑sɩbhä ɔ ‑bhliɛ ‑bhlʋ.'Saa Gböö nʋä ‑mä nɩkpɛ a 'pɩwʋ 'möö21 'Saa Lagɔ gbää ɔ 'kä nɩkpɛ 'nyɛɛ, dlɩ yɔwʋ yɩ ‑nyu bhä Gböö ‑a? N'nn, 'n Gböö
         ‑kä a bhɛnɩ yɩ 'kä nɩkpɛ ‑tiamö a ‑bhölɩbhölɛɛ 'nyɛɛ, ‑mä yɩ 'klʋkpamözʋzwɛɛ
         'mö, nɩkpɛ bhɛnɩ a ɔ 'kä 'mö zlɔmanɩ Lagɔ a 'yila 'klʋ a dɔ'wʋ. 22 Sɛ'ɛ yɩ cɛlɩɛ ‑mä Lagɔbɔgʋʋ 'mö nɩɩ: 'Bhlɩbhëa 'wuë 'nyinylolii a ‑jiewa wa glɩnɩɛ.
         ‑Sɩbhä a za Lagɔ nʋä nɩɩ, ‑ɔ ‑kä Zezwii Kliisɩ dlɩ 'tɛɛnɩ, 'mö ɔ 'kää 'pʋpʋɛ ɔ gbä a‑a ɔ 'kä 'yli 'wälanɩ 'nyɛ.23 'Mänatɩtɩɩ ‑yɩ bhïlaa Zezwii a dlɩtɛɛnɩtɛnɛ a dɛ, dɛɛ Lagɔ ‑nɩnyi a‑a ‑bhlɛ ‑lɛmö
         a dɔ'wʋʋ, ‑abhʋa nɩkpa, Gböö a ‑jiewa ‑a glɩnɩ a‑a, ‑këë 'n dlɩtɛɛnɩtɛnɛ a wɛlɩɩ
         yia'aa 'yli 'wlʋnɩ. 24 Sa'a ‑sɩbhä Gböö ‑sunyɩɛ ‑këë, 'n Kliisɩ 'a 'tɛnyɩɩ yiɛ ghlɛ, nzɩɩ ‑a ‑kɔɔ dlɩ
         'tɛɛnɩ, ‑a 'kä 'mö zlɔmanɩ Lagɔ a 'yila 'klʋ a dɔ'wʋ. 25 ‑Sɩkaa a dɔ'wʋ, Zezwii a dlɩtɛɛnɩtɛnɛ a 'tɛnyɩɩ, mö ‑a ‑wʋa'aa 'mö, zaa Gböö mɩɩ
         ‑nɩnyɩa'a ‑su.26 ‑Atʋayuënyɩ, a 'wuë, 'a sɛ a 'tɛɛnɩɛ Zezwii Kliisɩ dlɩ a za, Lagɔ a 'yuë a glɩnɩɛ.
         27 A 'wuë, abhʋa wa wɔlʋä Kliisɩ a 'nglɩ 'mö 'wluu, a ‑nyɔɔ 'sɔ ‑bhlʋ a glɩnɩɛ, ‑sɩbhä a za, a 'wuë, a yɛ ɔ sɛ a nɩkpalili 'zʋ. 28 ‑Sɩbhä a za, ‑n yi Zwiiföyi glɩnɩ oo, ‑n 'nɩ Zwiiföyi glɩnɩ oo, ‑n yi gïyi glɩnɩ
         oo, ‑n 'nɩ gïyi glɩnɩ oo, ‑n yi nyɩbhɛlʋ glɩnɩ oo, ‑n yi 'nglɔ glɩnɩ oo, yɩ 'wuë
         yɩ'ɩa'a dɛsɛ ‑kä, ‑maa a 'wuë, sɛ a ‑glɛɛ Zezwii Kliisɩ 'wʋ a za, ‑bhlʋ a glɩnɩɛ.
         29 Zaa, 'n a ‑kä Kliisɩ a ‑nʋä glɩnɩɩ, Ablaamö a 'yuë a glɩnɩmöä, ‑lii 'wuë Lagɔ gbä a‑a ɔ 'kä Ablaamö 'nyɛɛ, a ‑li yɩ glɩnɩmöä.

41 Sɛ'ɛ n gbää nɩɩ, 'yu a ‑mɔɔ 'kää ɔ dɩba a gugbë 'wʋ 'libhïï, 'n ɔ 'nɩ ‑bhlɛ
         'ghlimanɩ, ɔ yea abhlɩ zɩla'a 'wʋ 'libhïë yi oo, ‑maa sɛɛ gïyi 'nɩɛ ɔ 'bhidɩba
         a ‑li ‑gömö 'kïbhë ‑kää, ɔ'bhë, ‑sɩbhä ɔ'ɔɔ ‑mä ɔ dɩba a ‑li ‑gömö 'kïbhë
         ‑kä. 2 Käbönɩkpaa 'kɔɔ ‑su, mʋa 'kää 'ɔ ‑lii 'yli ‑wʋnɩ ‑këë, 'tɛnyɩ ɔ dɩba ‑dɩɛ 'kä
         ghlɛ. 3 ‑Abhʋa nɩkpa 'wuë, sɛ ‑bhʋlʋ ‑kpɔ 'la, ‑sɩbhä ‑a ‑nyɛ Lagɔ 'sɔ a wɛlɩɩ ‑wʋmöä.
         Dɛ ‑a ‑wʋ a‑a ‑bhlɛ 'yuë 'tikïyie a sɛɛ, mä'ä 'pɩwʋ a 'mötɛɛnɔ 'wuë mʋʋ 'kämanɩnyɩ
         a‑a gasɛ ‑gömö. 4 ‑Maa 'tɛnyɩ Lagɔ a'bhë ‑dɩ a‑a, ɛ ghlɛɛ, 'n ɔ yiɛ 'ɔ Yuu ‑bhʋlʋ ‑kpɔ mä'ä dʋdʋ
         'wʋ tie. Nglɔɔ gwälɔɔɔ. Moyizɩ 'a Gböö 'kämanɔɔ ‑gömö. 5 'Fʋ Lagɔ 'nɔɔ ‑sɩbhä tie, ‑maa ‑abhʋa Gbö 'la 'kämanɩ a‑a sa'a gasɛ ‑gömöö,
         ɔ ‑kanyɩ ‑mä yɩ galɛɛ 'mö ‑sɛ, nzɩɩ, ɔ za, Lagɔ ‑kanyɩ ɔ 'yuë 'wʋ 'zʋa. 6 Zaa, ‑sɩkaa a dɔ'wʋ, Lagɔ a yuë ‑a glɩnɩa'aa. Lagɔ a'bhë, ɔ ‑kanyɩ ‑sɩbhä 'ylimö
         tulanɩ a za, nza ɔ zʋʋnyɩɛ ɔ Yowli Zezwii 'a 'Wugɔmʋʋ ‑gömö. 'Ɔ 'Wugɔmʋ 'la mɔɔ
         kää 'nglɩ, ‑a ‑kä Lagɔ bhibhee, sɛɛ 'yu 'winɩ'ɛ ɔ dɩba 'mö 'n ɔ nʋ'ɛ: «‑Atʋ aa,»
         a‑a nʋä ‑sɩbhä. 7 ‑Sɩbhä a za n gbää nɩɩ, ‑nn ‑bhöa'a gïyi, ‑maa Lagɔ a yu ‑n glɩnɩɛ. Zaa, sɛ ‑n
         glɩnɩɛ ɔ 'yu a za, ‑lii 'wuë ɔ gbä a‑a ɔ 'kä 'ɔ yuëa 'nyɛɛ, ɔ ‑yimi 'nyɛmö.Pɔɔlʋ a dlɩ klɛ 'yli Galatii a ‑nʋa a za8 Abhʋa Galatii a ‑nʋa, bhla'mö a dɔ'wʋ, a'a a Lagɔ ‑yi. Zaa, 'fʋ a ‑lagwɩ a göwa
         a glɩnɩ a‑a. 9 ‑Maa ‑sɩkaa a dɔ'wʋ, a ‑yi Lagɔ, n bhɛnɩ'ɛ n 'kä nɩɩ, Lagɔ yeanyɩ nʋ. Zaa, sɛ yɩ
         ‑wʋ bhäa'a 'mö, 'n 'fʋ a ‑li 'la ‑yɩɩɛ 'mötɛɛnɔ ‑kä 'lɩlɩlɩɩ, 'n a kwɩ bhä'ɛ
         ‑mä anyɩ 'nɩ? A yɩbhä bhä'ɛ a 'kä 'wʋ 'sɔ yɩ göwa glɩnɩ ‑a? 10 Zila ‑mimii mi, cwɩ ‑mimii mi, 'ylʋba a 'tɛnyɩ ‑mɛmɛɛ mɛ 'n 'ylʋbö ‑mimii, yɩ 'klʋkpamözʋgbʋ
         mʋʋ planyɩɛ tenyii. 11 Abhʋa Galatii a ‑nʋa, a dɔ'wʋ na dlɩ 'yli ɛ klɛɛ. Ɛ'ɛ ‑bhö nyɩasɛ, ‑maa a dɔ'wʋ,
         ɛ 'kä ‑bhɩɛ 'fʋ n yɛ yɔlɔ.12 ‑Atʋayuënyɩ, a ‑yaya, Gböö 'wuë a wɛlɩɩ, n kɩ kɛ'mö ‑sɛ, abhʋaa 'nɩɛ Zwiiföwa
         glɩnɩɩ, 'n n yiɛ a sɛ a ‑nɔ 'zʋ. Zaa, a nɩ ‑gänɩ 'na gbäpöö. 'Lɩlɩlɩ a dɔ'wʋ,
         a ‑nɩɩɛ ‑bhlɛ tɛkäsɛ 'kïbhëzokwë 'wlu nʋ. 13 Sɛ n ‑wʋä 'n n yeanyɩɛ tɛkädɔ'wʋ Zezwii 'a 'Mänatɩtɩɩ 'nyɛɛ, a ‑yi ‑sɩbhä. Gu
         ‑wʋʋ lɩbhä dɔ'wʋ 'n n yeanyiɛ 'nyɛ. 14 ‑Lɛ a 'tɛnyɩ 'la 'mö, n'n a ‑yɛ, ‑maa ‑sɩbhä yɩ ‑wʋ 'mö, n 'nanyɩɛ ‑nyɛnɩ 'wʋ bhömanɩ.
         A ‑nɩɩɛ kpëti. ‑Maa Sɛ wa 'kä'ɛ Lagɔ a tietienyɔ pälaa, ‑sɩbhä a pälaaa, ɛ 'kä
         ‑bhɩɛ sɛ'ɛ Zezwii Kliisɩ a'bhë mɔɔ kanyɩ 'wʋ plɛɛ yi. 15 N ‑yi sɛ nɩɩ n yi a 'dɩ a dɩ ‑sɛ. ‑Lɛ a 'tɛnyɩ 'la 'mö, 'n a ‑kä a bhɛnɩ a 'kä
         'a yilaa 'kʋkʋ 'mö ‑sɛ a ‑ka'mi 'nyɛɛ, a ‑yii a 'a yilaa 'nyɛ. Na 'mäna a kä a‑a
         dlɩ zɛmöö tenyii, ‑maa 'mäna 'la, dɛ a ‑wʋ bhäa'a ‑sɩkaa 'nɩ? 16 Lagɔ 'a ‑tiamö a wɛlɩɩ, sɛ n 'nyanyiɛ gbëaa a za, nza a 'zʋ bhäa'a na ‑gblɩwa ‑a?17 A gla'mö a nɩkpa ‑mumuë a ‑bɛ, a ‑kʋä 'wʋ yɩlɩɩ, sɛ wa yɔlɔɔ a za‑a, a yi nɩɩ a
         gbʋʋ plʋä tenyii nʋ, ‑maa 'wa dlɩpäsaa 'nɩɛ nɛnɩ. 'Wa 'saa wa tɛlɩɛ sɛ cuu, miɛ
         nɩɩ, a nɩ 'dionɩɩ gwë, nzɩɩ wa 'yize a gbʋ 'kanyɩ plɛnɩ. 18 A ‑kä ku 'mö ‑su ‑li a ‑li a nʋnʋza‑a, mɩɩ nɛnɩɛ. ‑Maa ɛ nɩ tɩ n ‑kaanyɩ 'gbamö
         ‑wʋ a 'yize glɩnɩ. 19 Na 'yuënyɩ, sɛɛ gbadɩnglɔ ‑kä'ɛ ‑sɩbhä 'bhööä yi 'n ɔ ‑gbapö'ɛɛ, ‑sɩbhä n
         ‑gbapöä dɛ'ɛ 'wʋ 'sɔ a za. Sa'a ‑sɩbhä yɩ 'kää 'mö ‑wʋ ‑këë 'tɛnyɩɩ Kliisɩ
         'kää ‑mä a 'mö ‑bhölɩnɩɛ yii, ɛ 'kä ghlɛ. 20 Na dlɩ yɩbhä tenyii nɩɩ, ‑mä a jijo'wʋ ‑mä n nɩ ‑wʋ dɛ'ɛ, n 'kanyɩ ngli 'dɩ 'nyɛnɩ,
         a 'kɩ sasɛ 'mö 'nʋ. A dɔ'wʋ, n'n‑a'a sɛ n 'kä zʋä ‑yi.Pɔɔlʋ yɛ Agaa ‑nyɛ Salaa 'sɔ a wɛlɩɩ 'wʋ pälɩ21 Galatii a ‑nʋänyɩ, abhʋaa yɩbhää a 'kä Moyizɩ 'a Gböö a wɛlɩɩ ‑gänɩɩ, a nyɩaa
         ‑ka 'dɩ: Moyizɩ 'a Gböö a 'bɔgʋʋ 'mö a wɛlɩɩ, sɛ yɩ gbää, a'a bhä ‑sɩbhä ‑yi
         ‑a? 22 Sɛ'ɛ yɩ cɛlɩ ‑mä nɩɩ, Ablaamö ghlɩ 'yuë 'sɔ. Ganglɔɔ wa laa Agaa, ɔ ‑nyɔɔ ghlɩ 'yu ‑bhlʋ, 'n 'ɔ 'ligbëlɛnglɛ
         a'bhë wa laa Salaa, ɔ ‑nyɔɔ ghlɩ 'yu ‑bhlʋ. 23 Yuu ɔ ‑nyɛ ganglɔɔ ghlɩɛ a dɔ'wʋ, wanyɩ 'a 'slɛlɛ wa 'pää 'n wa yoo gwälɩ. ‑Maa
         Salaa ɔbhlɩ, yuu ɔ ‑nyɛ Ablaamö ghlɩ a dɔ'wʋ, wɛlɩɩ Lagɔ 'nyʋä a‑a mɩɩ 'wlʋnɩɛ 'yli.
         24 Yuë 'la 'sɔ ‑kpɔ ‑nyɛ wa ‑dawa 'sɔ a wɛlɩɩ, yɩ kä zɛmö. Wa ‑dawa a wɛlɩ, mɛnɩnɔ
         a 'ki 'sɔ, 'mö yɩ pälɩɛ 'wʋ. Tɛkämɛnɩnɔɔ ‑mä ‑gägaa wa laa Sinayii 'wlu, ‑mä wʋ 'bhɛnɔɔ. Agaa 'a wɛlɩɩ 'mö wʋ pälɩɛ 'wʋ.
         Mɛnɩnɔ 'la a yuëa, göwa wa glɩnɩɛ. 25 N ‑kä Agaa nʋʋ, ‑mä Alabii a ‑gägaa wa laa Sinayii, 'mö n gaaa. ‑A'a 'tɛnyɩ nɩ
         'mö a ‑glɔɔ wa laa Zeluzalɛɛmö 'mö n gaamö'ɛɛ. Ɛ'ɛ ‑bhö nyɩasɛ, ‑maa wʋ ‑nyɛ
         wʋ 'mö a ‑nʋa 'wuë 'sɔ, Moyizɩ 'a Gböö a göwa wa glɩnɩɛ. 26 ‑Maa ‑glɔlulu Zeluzalɛɛmö ‑wʋ ‑wʋä ‑mä Lagɔ yɔwʋ, 'mö n pälɩɛ Salaa ‑ɔɔɔ ganglɔ
         glɩnɩ 'wʋ. Mʋʋ glɩnɩɛ ‑aa ‑da. 27 Sɛ'ɛ yɩ cɛlɩɛ wʋ dɛ ‑mä Lagɔ 'a wɛlɩɩ a Lagɔbɔgʋʋ 'mö nɩɩ:‑Nmö wa laa ‑ɔɔgwälɩnglɔ, 'mäna nɩ lɩbhamö.‑Nn‑ä abhlɩ ‑bhlɛ 'yu gwälɩ,‑maa nʋ 'mäna 'käda.Ɛ'ɛ ‑bhö nyɩasɛ,‑maa sɛ'ɛ Lagɔ gbää nɩɩ:Nglɔɔ wa'a yɩlɩ a‑a ‑ɔɔgwälɩza 'klʋʋ,ɔ yi 'yuë a ‑bɛ ghlɩ,ɔ yi ‑mɔ ɔ 'luwli yɩlɩɛ 'klʋ 'wʋ zi.+28 ‑Atʋayuënyɩ, abhʋa abhlɩ, sɛɛ Lagɔ 'a bhïlawɛlɩɩ 'wlʋnɩ a‑a 'yli 'n Salaa a yowli
         Yizaakö yi a‑a gwëlioo, ‑sɩbhä a ‑wʋmöä. Lagɔ 'a bhïlawɛlɩɩ mɩɩ 'wlʋnɩɛ 'yli
         'n a yiɛ ɔ 'yuë zʋ. 29 Bhla'mö a dɔ'wʋ, Agaa a yowli ‑ɔ gwëlioo nɩkpɛsɛ a 'yizee, mɔɔ 'yɩa a‑a Yizaakö
         ‑ɔ 'bhöönɩɛ Lagɔ 'a 'Wugɔmʋʋ kä'mö 'klɩ. Sa'a ‑sɩbhä yɩ ‑wʋmöä dɛ'ɛ ‑a'a 'tɛnyɩ
         nɩ 'mö. 30 ‑Maa yɩ dɔ'wʋ, sɛɛ Lagɔbɔgʋʋ gbä bhä? Sɛ'ɛ wʋ gbää nɩɩ: Ablaamö, ‑sɛ ganglɔɔ 'suë 'mö ɔ ‑nyɛ ɔ yowli 'sɔ wa 'kä mö! ‑Maa ɔ yowli 'nɩɛ
            ‑kä ɔ 'kä 'ligbëlɛnglɛ a yuu a saa ɔ dɩba 'a ‑lii gugbë 'mö 'wʋ 'libhïmö.+31 Zaa, ‑atʋayuënyɩ, yɩ 'wuë a 'wlusɛnɩdaa a dɔ'wʋ, sɛ'ɛ n gbää nɩɩ: Ganglɔɔ 'a yuëa
         a saa, ‑sɩbhä ‑aaa ‑wʋ, ‑maa 'ligbëlɛnglɛɛ 'a yuëa a saa, ‑sɩbhä ‑a ‑wʋä.

‑Lu ‑bhlʋ a'bhë nɩ tanyɩ gasɛ 'wlumö ‑känɩ51 ‑Atʋayuënyɩ, ‑a tɩa'a göwa glɩnɩ 'lɩlɩlɩ nza Kliisɩ ‑sanyɩɛ galɛ 'mö. Zaa, dɛ a kää sɛ a nɩ nyɔnʋ ‑lɛ kɛ, ‑maa wa 'kanyɩ 'wʋ 'sɔ gasɛ
         'wlumö ‑känɩ a dɔ'wʋ, a nɩ tɩ 'wʋ nglu.2 ‑Amö Pɔɔlʋ, ‑amöö nyanyɩɛ dɛ'ɛ 'dɩ nɩɩ: A ‑kä 'wʋ nglu wa ‑kaanyɩ 'wʋ ‑dɩɩ, mɩɩ
         sɛɛ zɛmö nɩɩ, a dɔ'wʋ, Kliisɩ, ɔ'ɔa'a ‑lu glɩnɩ. 3 A gla'mö a ‑muëë yɩbhää, sɛɛ Moyizɩ 'a Gböö gbää wa nɩ ‑duë ‑sɩbhä 'wʋʋ,
         'mö n 'nyɛnɩɛ dɛ'ɛ 'wʋ 'sɔ 'dɩ nɩɩ, ‑ɔ ‑kä ‑sɩbhä 'zʋʋ, ɔ kä ɔ 'kä Moyizɩ 'a
         Gböö 'wuë 'gämö 'klʋkpamö 'zʋnɩ klɩpaa. 4 Abhʋaa pää dlɩ nɩɩ, Moyizɩ 'a Gböö a 'klʋkpamözʋzwɛ mɛɛ 'kää 'nglɩ ‑kä a 'kä
         'mö zlɔmanɩ Lagɔ a 'yila 'klʋ a dɔ'wʋʋ, a yɛ anyɩ Kliisɩ 'mö ‑sɛ, Lagɔ 'a ngäzɩdlɩɩ,
         a kɛ anyɩ 'mö bɔa. 5 ‑Abhʋa ‑abhlɩ, ‑a'a dilaa 'tɛɛ 'wʋ nɩɩ, Lagɔ, 'ɔ 'Wugɔmʋʋ a 'nglɩ 'mö, ɔ ‑yinyɩ 'mö
         zlɔmanɩ ɔ 'yila 'klʋ a dɔ'wʋ, sɛ ‑a 'tɛɛnɩɛ Zezwii Kliisɩ dlɩ a za. 6 Nza n gbää nɩɩ, ‑n ‑kä Zezwii Kliisɩ 'wʋ ‑glɛɛ, ‑na dɔ'wʋ, ‑n yi 'wʋ dɩ‑ɩ oo, ‑n 'nɩ 'wʋ dɩ‑ɩ oo, mɩɩ 'nɩɛ dɛsɛ ‑kä,
         ‑maa Kliisɩ a dlɩtɛɛnɩtɛnɛ ‑ɛ ‑glɛɛ nɩkpa a ‑wawʋ gwëë, mɛɛ kää dɛsɛ.7 ‑Atʋayuënyɩ, Kliisɩ a dlɩtɛɛnɩ dɔ'wʋ, a mö a yɩ 'yukusɛ 'tɩɩ nɩɩ, ‑ɔ 'kuënaanyɩ
         bhä swɩ yɔwʋ 'n a yi bhä nimï yinɩ, 'n a 'nɩ 'zʋ bhäa'a ‑sɩkaa Lagɔ 'a ‑tiamö
         a wɛlɩɩ 'klʋkpamö 'nɩ? 8 ‑Wa yɩbhää da'a wa 'kanyɩ 'mö 'nua klɩpaa a 'kä 'wa wɛlɩɩ ‑gänɩɩ, Lagɔ ‑ɔ ‑saanyɩɛ
         ‑lɛ, mɔɔ 'nuëë tie. 9 ‑A'a bhä sɛ ‑yi nɩɩ, levii ‑bhʋbhʋ a 'tikïyie 'n wʋ 'pulaa falinɩkwë 'käda ‑a?
         10 Miɛ abhlɩ da'a, ‑maa ‑Alowli Lagɔ a 'nglɩ 'mö n kɩ dlɩ 'wʋ nɩɩ, a 'naa 'kä sa'a
         a käböwɛlɩ 'yukwli ‑pʋnɩ. ‑Maa ‑wa nyimanyɩɛ da'a 'wlumöö, 'saa wa yi zɩ'ɛ glɩnɩ
         ‑kë, 'wa sɛ wa zʋä da'a a za, Lagɔ yuë gbʋ köbha. 11 ‑Atʋayuënyɩ, wɛlɩɩ ‑yɩ nʋä nɩɩ, nɩkpɛ 'kä Lagɔ 'a 'pʋpʋɛ ghlɩ a dɔ'wʋ, ɔ nɩ 'doo
         'wʋ klɩpaa 'mö n ‑kä a biamöö, Zwiiföwaa 'naa ‑kaa 'klɛ yɔwʋ 'pänɩ, wa 'naa
         ‑kaa 'klɩ 'yɩa. ‑Sɩbhä yɩ ‑kä a 'mö ‑wʋʋ, Kliisɩ ‑ɔ 'kunɩɛ ‑lɛ su 'klʋ a wɛlɩɩ n biaa, yɩ 'naa 'kä a Zwiiföwaa 'klɛ 'wʋ ‑bhö.12 Sɛ'ɛ n gbää nɩɩ, nɩkpaa ‑wa nyimanyɩɛ da'a 'wlumöö, 'n 'wʋdɩdɛ a gbʋʋ mʋʋ nɩ ‑kʋä
         tenyii plɛnɩɩ, wa nɩ 'lɛlɩa'a wanyɩ.A nɩ nglu 'wʋ Lagɔ 'a 'Wugɔmʋʋ 'kanyɩ ‑su13 'Na Lagɔwɛlɩɩ n 'nyanyɩɛ, sɛ'ɛ yɩ nʋä nɩɩ, Lagɔ mɔɔ ‑saanyɩɛ ‑lɛ, nzɩɩ ‑lu ‑bhlʋ
         a'bhë tanyɩa gasɛ 'wlumö ‑känɩ. Miɛ abhlɩ, ‑maa a nɩ tɩ dlɩ 'pä nɩɩ, sɛ'ɛ yɩ sɛɛ
         zɛmö nɩɩ, anyɩgäsɛ, 'a sɛ a yɩbhää, ‑sɩbhä a 'käa'aa zʋ. Ɛ'ɛ ‑bhö ‑sɩbhä ma,
         ‑maa a 'bhɩa a ‑wawʋ Lagɔ 'zʋanyɩɛ dlɩ zɛmö a za, a nɩ ‑wʋwʋnɩ 'yli. 14 Ɛ'ɛ ‑bhö nyɩasɛ, ‑maa Lagɔ lɛ naa: Sɛ ‑n ‑waa ‑nanyɩ ‑wa ‑sɩbhä ‑na 'lilɛ.+ ‑N ‑kä ‑sɩbhä 'zʋʋ, 'saa Gböö yɩbhää 'wuë, ‑n kɩ da'a nʋ 'wë. 15 ‑Maa abhʋa Galatii a ‑nʋa, 'a sɛ a nimïnimïnɩɛ, sɛ a lilinɩɛ glanɩma a sɛɛ, a nɩ
         'nɛmanɩ anyɩ 'wʋ, a tɩa sɛ ‑sɛsɛnɩ.16 Sɛ'ɛ n gbää nɩɩ, a nɩ nglu 'wʋ, Lagɔ 'a 'Wugɔmʋʋ 'kanyɩ ‑su, ‑sɩbhä a dɔ'wʋ, sɛɛ
         'a nɩkpɛglɩnɩsaa yɩbhää, a 'naa 'kä ‑sɩbhä zʋ. 17 'Fʋ n'n‑ä sa'a gbä, ‑maa ‑abhʋa nɩkpa, ‑a'a nɩkpɛglɩnɩsaa a 'saa a yɩbhää, ‑sɩbhä
         ‑nyɛ Lagɔ 'a 'Wugɔmʋʋ a 'saa ɔ yɩbhää 'nɩɛ yɔwʋ mönɩ. ‑A'a nɩkpɛglɩnɩsaa ‑nyɛ Lagɔ
         'a 'Wugɔmʋʋ 'sɔ, 'ylimö wa ‑känɩɛ, mɩɩ kää 'nglɩ, 'saa a yɩbhää, a'aa bhɛnɩ
         a 'kɩ nʋ. 18 ‑Maa, Lagɔ 'a 'Wugɔmʋʋ mɔɔ ‑kaanyɩ ‑suu, ‑lɛ a dɔ'wʋ Gböö 'naa 'kanyɩ gasɛ 'wlumö
         ‑känɩ.19 Nɩkpɛ a'bhë, 'ɔ nɩkpɛglɩnɩsaa ‑sɩbhä ma‑a ‑kɔɔ ‑suu, 'nyinylolii ‑sɩbhä kwɔɔ 'mö
         'nɩɛ ziza‑a, miɛ nɩɩ: Nglʋsɛtɛlɩtɛlɛ, gbɩsɛtɛlɩtɛlɛ, 'väkajɛnɩjɛnɛ, ‑lii a kii 'wuë
         a 'tʋzokwëa, 20 'fʋ a ‑lagwɩɩ a bʋbɔbʋbʋ, gukäkʋ, nɩkpa a ‑gblɩgblɛ, 'lʋlwɛɛ, nglʋnyinye, 'klɛpäpʋ,
         yɔwʋvanɩvanɛ, 'ylimö dlinɩdlinɛ, kpɛnɩkpɛnɛ, 21 'ylikälɩkälɛ, nʋnɩmänɩmʋ, ‑gblɔsɛlile 'n ‑sɩbhä a ‑li ‑mimii, 'mö ‑sɩbhä kwɔɔ
         'mö. ‑Maa nɩkpɛ a ‑mɔɔ nʋä sa'a a ‑li, sɛ n 'nyanyɩ a‑a ‑pa 'wʋ 'dɩɩ, ‑sɩbhä n
         nyanyɩ'ɛɛ dɛ'ɛ 'dɩ nɩɩ: ‑Sɩbhä a nɩkpɛ, 'pɩwʋ mää Lagɔ 'kämanɩɛ, ɔ'ɔɔ ‑mä 'bhle ‑kä.22 ‑Maa 'Wugɔmʋʋ 'Wlɩlɩ ‑kä nɩkpɛ ‑suu, libhoo ɔ nʋnɩɛ ‑mä ɔ dlɩ zɛmöö, ‑li a ‑li
         a ‑bɛ wʋ ‑glɛɛ gwë. Mɩɩ glɩnɩɛ ‑wawʋ, 'mäna, 'tɩɩglɩglɛ, dlɩ'mökpaanɔ, dlɩwätɛ,
         dlɩzɛmönanɔ, Lagɔ a dlɩtɛɛnɩtɛnɛ, 23 dlɩ'wʋyɔnɩyɔnɛ 'n dlɩ'wʋpɩɛnɩpɩɛnɛ. Nɩkpɛ a ‑mɔɔ nɛmöä ‑sɩbhää, 'mö Lagɔ 'a Gböö
         'naa 'kää gbʋ köbha. 24 Sɛ'ɛ n gbää nɩɩ, nɩkpa a ‑muëë glɩnɩɛ Zezwii Kliisɩ a ‑nʋä, wa ‑yi sɛ nɩɩ, Zezwii Kliisɩ 'kunɩɛ su 'klʋʋ, 'wa ‑wʋwʋsɛzokwëa ‑nyɛ ‑lii
         a kii 'wuë a 'tʋzokwëa ‑a ‑wʋä ‑mä wa dila zɛmö 'sɔ, mɩɩ 'kumöä.25 Lagɔ 'a 'Wugɔmʋʋ mɔɔ nyɩanyɩɛ zɩkpalele. Nza n gbää nɩɩ, ‑mä ‑a'a nɛmönɛmösaa
         'wuë 'mö, a‑a nɩ nglu 'wʋ ɔ ‑kanyɩ ‑su. 26 ‑Sɩbhä a za n gbä'ɛɛ nɩɩ, a‑a nɩ tɩ ‑anyɩ a 'nglɩ sɛ tɛlɩ, a‑a nɩ tɩ gbɩ pälaplanɩ,
         a‑a nɩ tɩ 'yli kälɩkälɩnɩ.

A nɩ 'päpänɩ swɩ nyɛmʋ 'mö61 ‑Atʋayuënyɩ, a gla'mö a ‑nɔ ‑bhlʋ ‑kä 'nyinyloli nʋ dɔ'wʋ ‑wʋ 'n a ‑kɔɔ 'mö bhuloo,
         Lagɔ 'a 'Wugɔmʋʋ mɔɔ ‑soanyɩɛ zaa, a nɩ to 'klɛsɛ 'dɩ 'nyɛ, ‑maa a nɩ 'zo dlɩwätɛ
         'mö 'dɩ 'mö, nzɩɩ ɔ 'käa ligba. ‑Maa a ‑kä ‑sɩbhä 'zʋ dɔ'wʋ ‑wʋʋ, a nɩ 'nɛmanɩ
         anyɩ 'wʋ, a tɩa 'nyinyloli nʋmö. 2 A nɩ kwänɩkwänɩnɩ ‑mä 'a yɔlɔylʋ 'mö. A ‑kä ‑sɩbhä 'zʋʋ, sɛɛ Kliisɩ yɩbhää, ‑sɩbhä a yɛɛ da'a zʋ. 3 'N nɩkpɛ 'nɩ ‑lu glɩnɩ 'wë, ɔ ‑kä dlɩ 'pä nɩɩ dɛsɛ ɔ kää, ɔnyɩ ɔ dulaa. 4 A nɩ yɩlɩ bhʋlʋbhlʋ ‑mä 'a nʋnʋlii 'mö. ‑Ɔ ‑kä sɛ ‑yi nɩɩ ɔ ‑nɩɩ nɛnɩ, ɔ bhɛnɩ
         ɔ 'kɩ 'mö tɛkpɔnɩ. ‑Maa ɔ nɩ ti ɔ 'bhɩa a ‑nɩ yɔwʋ kwänɩ. 5 Nyɩasɛ n'n‑ä ‑sɩbhä gbä, ‑maa bhʋlʋbhlʋ ‑a 'kää ‑a'a 'gblukuu ‑su.A nɩ 'päpänɩ dlɩ 'wʋ6 Nɩkpɛ a ‑mɔ wa sʋlʋnɩɛ Lagɔ 'a wɛlɩɩ, 'ɔ 'saa ɔ kää 'wuë, ɔ nɩ 'nyɛmu ‑ɔ sʋlʋnɔɔ
         Lagɔ 'a wɛlɩɩ.7 A nɩ tɩ anyɩ dula, ‑maa wa'a nyɩɛnɩ Lagɔ. 'Saa nɩkpɛ glʋä 'mö ɔ 'käa ‑dɩ. 8 ‑Na'a ‑wʋwʋsɛzokwëa a sɛ a yɩbhää, mö ‑n ‑kä glʋʋ, yɩ 'wuë a 'wlusɛnɩdaa, 'kwiea
         ma‑a. ‑Maa 'saa 'Wugɔmʋʋ 'Wlɩlɩ yɩbhää mö ‑n ‑kä glʋʋ, yɩ 'wuë a 'wlusɛnɩdaa
         a dɔ'wʋ, 'pɩwʋ mää 'naa 'kää 'yli bhɩɛ ‑mä ‑n 'kää ghlɩ. 9 ‑Sɩbhä a za n gbää nɩɩ, ‑li a ‑li a nʋnʋ dɔ'wʋ, swɩ nɩ ‑tɩnyɩ yɔwʋ 'kunɩ. 'N swɩ
         ‑nɩnyɩ yɔwʋ 'kunɩɩ, Lagɔ 'a 'tɛnyɩɩ ‑kä zɩla'a ghlɛɛ, ‑a yi yɩ 'ylimö a ‑lu ghlɩ.
         10 ‑Sɩbhä a za, ‑a ‑kä ‑bhlɛ ‑li a ‑li a nʋnʋtɛnyɩ ‑kä, a‑a nɩ nʋ nɩkpaa 'wuë ‑li
         a ‑li 'wlu, ‑a'bhɩa Zezwii a ‑nʋa a'bhï, 'mö ‑a nɩ nwi tɛɛ 'wlu.Sɛ'ɛ Pɔɔlʋ gbää 'gbëbhlenɩ dɔ'wʋ11 Wɛlɩkïbhë nɩ n 'bhlenɩɛ dɛ'ɛ 'gbëë, na'bhë 'na kätɩkpaa 'mö n 'cɛlɩnaa 'mö.
         'Bɔgʋyʋʋ a cɛlɩnɩɛ 'möö, sɛ wʋ 'ghïliɛ, ‑sɩbhä ma‑a tulananyɩɛ 'ylimö nɩɩ, ‑amöö
         'cɛlaa.12 Sɛ'ɛ n gbää nɩɩ, a gla'mö a nɩkpa 'la ‑wa yɩbhää wa 'kanyɩ 'wlumö köbhänɩ
         wa 'kanyɩ 'wʋ ‑dɩ klɩpaa, Lagɔ 'a 'Wugɔmʋʋ mɔɔ 'nuëë ‑su. Wa 'bhɩa Zwiiföwaa 'kä wa 'dɩ a dɩ ‑sɛ a za, nza wa zʋä ‑sɩbhä. Kliisɩ ‑ɔ 'kunɩɛ ‑lɛ su 'klʋʋ, wa'aa 'yɩbhä wa 'kä nɩkpa ɔ 'yize a 'dɩ 'nyɛ, Zwiiföwaa
         tuëa 'klɩ 'yɩa nza wa zʋä ‑sɩbhä. 13 Wa bhïla 'wʋdɩgbʋ, ‑maa sɛɛ Lagɔ 'a Gböö gbää, wa'bhï wa'a nɛmö ‑sɩbhä. Wa
         'kanyɩ 'mö tɛkpɔnɩ nɩɩ, mʋa 'zʋanyɩɛ Zwiiföwaa a saa yɩbhlɩnɩdɛ, yɩ 'yize 'mö wa
         tɛlɩɛ sɛ, nza wa gbää wa nɩ ‑daanyɩ 'wʋ. 14 ‑Maa ‑amö na a, Alowli Zezwii Kliisɩ ‑ɔ 'kunɩɛ na 'wlumö ‑lɛ su 'klʋʋ, ɔ 'yize 'mö n 'kää 'mö tɛkpɔnɩ. Sɛɛ Zezwii
         Kliisɩ 'kunɩɛ na 'wlumö ‑lɛ su 'klʋ a za, mä'ä 'pɩwʋ a ‑lii 'wuë, yɩ'ɩa'a na dɔ'wʋ
         ‑lu glɩnɩ. Yɩ dɔ'wʋ, n'n‑ä'ɛ na a ‑lu glɩnɩ. 15 ‑Sɩbhä a za n gbää nɩɩ, ‑n yi 'wʋ dɩ‑ɩ oo, ‑n 'nɩ 'wʋ dɩ‑ɩ oo, mɩɩ 'nɩɛ dɛsɛ ‑kä,
         ‑maa Lagɔ a'bhë ‑kamö nɩkpɛlolo 'wʋ 'zʋa, mɩɩ kää dɛsɛ. 16 A gla'mö a ‑nʋa ‑wa ‑gänɩɛ ‑lɛ a wɛlɩ 'laa, Lagɔ nɩ 'pä wa ngäzɩdlɩ, 'ɔ 'tɩɩglɩglɛɛ
         ‑nyɛ 'ɔ 'nyupälɩɩ 'sɔ 'kʋä 'wʋ ghlɛ. ‑Wa glɩnɩmöä ‑tiasɛ ngëyii Lagɔ ‑sɛɛ ‑lɛ
         'mö a ‑nʋa, wa 'wuë, ɔ nɩ 'pʋä ‑sɩbhä 'nyu.17 ‑Sɩkaa a dɔ'wʋ, ‑bɛ nɩ ‑tɩɩa'a yɔlɔa, ‑maa 'kpakwɩɩ n kää dɛ'ɛ Zezwii 'a libhoo
         a za yɔwʋʋ, yɩbhlɩnɩdɛ yɩ glɩnɩɛ, mɩɩ tulanɩɛ 'ylimö nɩɩ, ɔ ‑nɔ n glɩnɩɛ.18 ‑Atʋayuënyɩ, ‑Alowli Zezwii Kliisɩ 'a 'nyupälɩɩ nɩ ghlanyɩ 'wʋ. Nn, yɩ nɩ ghlanyɩ
         'wʋ.

Bhälɩwɛlɩɩ11 ‑Amö Pɔɔlʋ, ‑amö Lagɔ 'yɩbhää nɩɩ n nɩ 'zʋ Zezwii Kliisɩ a tietienyɔɔ, ‑amöö 'cɛlɩɛ dɛ'ɛ 'bɔgʋ nɩ. Abhʋa Lagɔ a ‑nʋa, abhʋaa ‑wʋä ‑mä
         Efɛɛzɩ glɔ 'mö, abhʋaa 'tɛɛnɩɛ Zezwii Kliisɩ dlɩɩ, abhʋa n pʋä 'wʋ. 2 ‑Aa dɩba Lagɔ, ɔ ‑nyɛ ‑Alowli Zezwii Kliisɩ 'sɔ, 'tɩɩglɩglɛɛ ‑nyɛ 'nyupälɩɩ 'sɔ ‑yɩ
         'bhöönuëë 'möö, yɩ nɩ ghlanyɩ 'wʋ.'Nyupälɩɩ Lagɔ ghälanyɩɛ 'wʋ Zezwii Kliisɩ a za‑a3 ‑Alowli Zezwii Kliisɩ a dɩba Lagɔ, ɔ 'nglɩ nɩ 'ghlimanɩ. ‑A 'wuë ‑abhʋaa ‑glɛɛ Zezwii Kliisɩ 'wʋʋ, 'nyupälɩ
         a kii 'wuë ‑yɩ 'bhöönɔɔ 'möö, mɔɔ ghälanyiɛ 'wʋ. 4 Ɔ'ɔɔ a ‑bhlɛ zɩkpaa 'wäla, 'n ɔ ‑yinyɩ a‑a Zezwii Kliisɩ a za ‑lɛ ‑sɛ, ‑a 'kä ɔ
         'yize a ‑nʋä glɩnɩ, ‑a tɩa ɔ 'yila 'klʋ a dɔ'wʋ ‑maa yɔwʋ ‑kä 'lɩlɩlɩ. 'Ɔ ‑wawʋ
         a za, 5 mɔɔ tɩnii a‑a ‑lɛ 'kɩ ɔ ‑kanyɩ Zezwii Kliisɩ a 'nglɩ 'mö ɔ 'yuë 'wʋ 'zʋa. 'Ɔ dlɩzɛmönanɔɔ
         a za, ɔnyɩgäsɛ mɔɔ 'yɩbhɩɛ ‑sɩbhä.6 'Ɔ dlɩzɛmönanɔ 'kɔdʋʋ ‑wʋʋä ‑sɩbhä a sɛ ‑wʋʋ, ‑mä 'ɔ ‑wawayu ‑bhʋlʋ ‑kpɔ Zezwii
         Kliisɩ 'mö, ‑mä ɔ tulanɩnyuä 'ylimö. Zaa, a‑a nɩ 'ghlimanɩ ɔ 'nglɩ. 7 'Ɔ Yuu ‑bhʋlʋ ‑kpɔ 'la, 'ɔ dluu ‑wʋ kwliɛ a za, ‑a yɛ 'nyinylolii a galɛ 'mö 'wlʋ.
         Ɔ za, Lagɔ yɛ ‑a'a 'nyinylolii a gbʋʋ 'yi 'tatinɩ. 'Ɔ ngäzɩdlɩpäpʋ 'kɔdʋʋ 'kɔdʋʋ,
         sa'a ‑sɩbhä ɔ tulanɩnyuä 'ylimö. 8 'Ɔ ngäzɩdlɩpäpʋ 'la, ‑wʋʋä 'bhlenɩdɛ ‑kää, ‑mä 'wʋ 'mö, ‑mä ɔ 'nyɛnɩnyɩɛ 'nɛɛnɔ
         'wuë ‑a 'kä 'ɔ wɛlɩɩ 'wuë 'mö 'nʋ. 9 'Saa Lagɔ 'yɩbhä a‑a 'bhlɩbhëa 'wuë a dɔ'wʋ, ‑yɩ ziza‑a a‑a 'kwädlɩɩ, 'ɔ dlɩzɛmönanɔɔ
         a za, 'mö ɔ kälɩnɩnyɩɛ kɛ 'klʋ Kliisɩ a bɔɔmö a za. 10 'Tɛnyɩ ɔ ‑dɩ a‑a, ɛ ‑kä ghlɛɛ, mä ghäyɩ 'wʋ a ‑lii 'wuë ‑nyɛ mä'ä dʋdʋ 'wʋ a
         ‑nɩɩ 'wuë 'sɔ, ɔ yi ‑bhlʋ 'wʋ 'zʋa nzɩɩ, Kliisɩ 'kä yɩ 'wuë a 'wukpële glɩnɩ.
         11 ‑Abhʋa Lagɔ ‑sɛ a‑a 'kɩ ‑lɛ, 'pʋpʋɛ ɔ gbä a‑a ɔ ‑kanyɩ 'nyɛɛ, Kliisɩ mɔɔ ‑lanyɛɛ.
         Lagɔ, 'ɔ sɛ ɔ 'yɩbhää ‑lii 'wuë a dɔ'wʋ, ‑ɔ 'wälanɩɛ ‑sɩbhä 'ylii, mɔɔ kää
         'nglɩ 'n yɩ yiɛ ‑sɩbhä 'yli 'wlʋnɩ, 12 nzɩɩ ‑abhʋaa Zwiiföwaa, ‑aa dilaa 'tɛmanɩɛ tɛɛ 'wʋ Kliisɩ a za‑a, ‑a 'kä ɔ 'nglɩ
         'ghlimanɩ.13 Abhʋaa 'nɩɛ Zwiiföwa glɩnɩɩ, Lagɔ 'a ‑tiawɛlɩɩ ‑yɩ glɩnɩɛ 'Mänatɩtɩɩ ‑yɩ ‑lɛmöä
         'pʋpʋɛɛ, abhʋaa 'tɛɛniɛ dlɩɩ, Lagɔ, 'Wugɔmʋʋ 'Wlɩlɩ ɔ gbä a‑a ɔ 'kä ɔ ‑nʋa ‑gömö 'zʋʋ, 'mö ɔ 'zʋanyɩɛ ‑gömö 'n ɔ yeanyɩɛ ‑sɩbhä
         yɩbhlɩnɩdɛ 'zʋ. 14 ‑Abhʋa Lagɔ a ‑nʋa 'wuë, 'ɔ 'Wugɔmʋʋ ɔ zʋʋnyɩɛ ‑gömöö, ‑li a ‑lii 'wuë ɔ ‑kanyɩɛ
         zɩla'a 'nyɛɛ, 'mö ɔ tɛɛ ‑bhlɛ da'a. Miɛ nɩɩ, ɔ ‑yinyɩ mä'ä 'pɩwʋ a ‑lizokuu 'wuë
         ngli ‑sɛ. ‑Li 'la 'wuë mɩɩ 'kää gbä ɔ 'nglɩ 'kä 'ghlimanɩ.Pɔɔlʋ bhibhe Zezwii a ‑nʋa a za Lagɔ15 ‑Atʋayuënyɩ, 'a sɛ a 'tɛɛnɩɛ Zezwii Kliisɩ dlɩ 'n a ‑waa ɔ ‑nʋa 'wuë, n yɛ ‑sɩbhä
         a 'dɩ 'nʋ. 16 ‑Sɩbhä a za, n 'kä 'kwädlɩ a za Lagɔ bhälɩ a dɔ'wʋ, swɩ ‑nɩɩɛ yɔwʋ 'kunɩ. N ‑kä
         'kwädlɩ Lagɔ bhibhee, n bhibhemö a dɛ. 17 'Na sɛ n bhibhee, ‑sɩbhä ma‑a nɩɩ, ‑Alowli Zezwii Kliisɩ a dɩba Lagɔ, ‑ɔnyɩɩ nglɩɩ 'ghïliɛ tenyii, ɔ nɩ 'nyanyɩ 'nɛɛnɔɔ ‑wʋ 'bhöönɩɛ 'ɔ
         'Wugɔmʋʋ 'möö, 'ɔ ‑lii 'wuë ɔ 'kanyɩɛ kɛ 'klʋ kälɩnɩɩ, a 'kɩ 'mö 'nʋ, nzɩɩ ɔ'bhë
         a 'kɔ sasɛ yɩbhlɩnɩ. 18 Lagɔ nɩ ngäla ‑mä a dila zɛmö 'wʋ, nzɩɩ ‑lii ‑yɩnyɩɩ za ɔ wäzaanyɩɛ, yɩ za a dila
         'kä 'wʋ 'tɛɛ, a 'kɩ yɩbhlɩnɩ. N bhibhe'ɛ nɩɩ, ‑li a ‑lii 'wuë ‑yɩɩɛ ‑sɩbhä a sɛ
         ‑wʋ, a ‑nyɛ ‑wa glɩnɩɛ ɔ 'yize a ‑nʋä 'sɔ, ‑yɩ ‑kʋnanyɩɛ, a 'kɩ yɩbhlɩnɩ. 19-20 ‑Abhʋaa 'tɛɛnɔɔ dlɩɩ, 'ɔ 'mötɛɛnɔ 'kɔdʋʋ ɔ nʋnɩnyɩɛ libho 'mö sɛ wʋ 'ghïliɛ tenyii,
         a 'kä ‑sɩbhä yɩbhlɩnɩmö. ‑Zlɩ ɔ gälaa Zezwii Kliisɩ 'n ɔ yoo glu ‑sɛ 'n ɔ yoo
         ‑mä ɔ luukɛ 'wʋ sɛ 'gïlaa, ‑lɛ a 'mötɛɛnɔ 'la 'mö ɔ tulanɩɛ gbëaa 'ylimö. 21 ‑Sɩkaa a dɔ'wʋ, zuzukuu 'wuë ‑yɩ 'tɛɛ 'mö, yɩ ‑nyɛ nɩkpaa 'wuë ‑wa 'kämanɩɛ 'sɔ,
         Zezwii Kliisɩ mɔɔ 'kämanuëë ‑gömö. Ɛ yi mä'ä 'pɩwʋ ma oo, ɛ yi ‑mä Lagɔ 'a
         'pɩwʋlelea ‑a ‑gää ‑mä 'yuku 'wʋ ma oo, 'nglɩ ‑bhlʋ a'bhë ‑yɩ 'kää 'ghïli ‑yɩ
         'kää Zezwii Kliisɩ a ‑nɩɩ 'wʋ zii, yɩ'ɩɛ ‑bhölɩ. 22 ‑Lii 'wuë, Zezwii Kliisɩ 'mö Lagɔ 'zʋaa yɩ ‑gömökämanɩnyɔ 'wʋ. Zaa mɔɔ 'kämanɩɛ
         ‑lii 'wuë ‑gömö, 'mö Lagɔ 'zʋaa ɔ ‑nʋa 'wuë a ‑zɩkpa a 'wukpële 'wʋ. 23 Lagɔ a ‑nʋa 'wuë a ‑zɩkpaa, Zezwii Kliisɩ 'a kpökpaa ma‑a. Zezwii Kliisɩ ‑ɔ ‑wʋä
         saa 'wuë, ‑ɔ 'kämanɩɛ ‑lii 'wuë ‑gömöö, 'ɔ 'saa ɔ glɩnɩɛ 'tɩɩ, ‑mä ɔ ‑nʋa 'wuë
         a ‑zɩkpaa jijo'wʋ ‑mä ɔ 'wälanuä 'yli.

Lagɔ ‑kanyɩ zɩkpalele 'nyɛ21 Bhla'mö a dɔ'wʋ, 'a sɛ a sɛ a‑a Lagɔ 'klʋkpamö 'n a nʋ a‑a 'nyinyloli a za, ɔ 'yila
         'klʋ a dɔ'wʋ ‑gäzɩ a sɛ a ‑wʋ a‑a. 2 ‑Lɛ a 'tɛnyɩ 'la 'mö a dɔ'wʋ, mä'ä 'pɩwʋ a ‑nʋa ‑waaa Lagɔ ‑gänɩ a nɛmönɛmösaa,
         ‑sɩbhä a nɛmömö a‑a. Sataa ‑ɔ 'kämanɩɛ ‑lɛ zlɩ ‑nyɛ dʋdʋ 'sɔ a jijo'wʋ, ‑ɔ 'kämanɩ'ɛɛ
         nɩkpa ‑waaa 'yɩbhä wa 'kä Lagɔ 'klʋkpamö zʋ ‑gömöö, 'mö a 'zʋmö a‑a 'klʋkpamö.
         3 ‑Abhʋa Zezwii a ‑nʋa 'wuë, nɩkpa 'la a saa ‑sɩbhä ‑a ‑wʋmö a‑a, ‑a'a nɩkpɛglɩnɩsaa
         ‑sɩbhä ma‑a ‑sumönyɩ a‑a, miɛ nɩɩ ‑a'a kpökpaa ma, ‑a'a dlɩpäsɛzokwëa ma, 'nyinylolii
         yɩ kwaanyɩɛ 'möö, mö ‑a nʋ a‑a. ‑A'a nɩkpɛglɩnɩsa 'la a za, nɩkpaa 'wuë ‑waaa
         Lagɔ ‑gänɩ a saa, nɩkpa a ‑muë Lagɔ 'kä gbʋ köbha, mö ‑a glɩnɩmö a‑a.4 ‑Maa Lagɔ, ngäzɩdlɩ ɔ kää tenyii. 'Ɔ sɛ ɔ ‑wanyɩɛ a za, 5 ‑abhʋaa ‑wʋ a‑a sa'a ‑gäzɩ a sɛ, ‑a'a 'klʋkpamösɛsʋ a za‑a, sɛ ɔ gäla Kliisɩ ɔ 'kä 'sɔ ‑bhölɩnɩɩ, ‑sɩbhä ɔ nyɩanyɩɛ zɩkpalele. Zaa, a nɩ yɩbhlɩnɩ sɛ nɩɩ, Lagɔ,
         'ɔ dlɩzɛmönanɔɔ a 'yize a za, nza ɔ puëanyɩɛ. 6 Sɛ'ɛ n gbää nɩɩ, sɛ ‑a ‑nyɛ Kliisɩ 'sɔ ‑a ‑glɛglɛnɩɛ 'wʋ a za, ‑a ‑nyɔɔ 'sɔ 'n Lagɔ
         ‑yinyɩɛ 'gämö glu ‑sɛnɩ. Nzɩɩ ‑a ‑nyɔɔ 'sɔ ‑a 'kä 'kämanɩ. 7 Sa'a ‑sɩbhä Lagɔ tulanɩnyɩɛ ‑mä Zezwii Kliisɩ 'mö 'ɔ dlɩzɛmönanɔɔ 'ylimö. Nzɩɩ 'tɛnyɩ 'wuë ‑ɛ ‑gää ‑mä nimï 'mö, 'ɔ ngäzɩdlɩɩ
         ‑ɛɛɛ ‑sɩbhä a sɛ ‑wʋʋ, ɛ 'kä 'ylɩmö 'yoo.8 Sɛ'ɛ n gbää nɩɩ, Lagɔ, 'ɔ dlɩzɛmönanɔɔ a 'yize a za, nza ɔ 'nyanyɩɛ 'ɔ 'pʋpʋɛ,
         'a sɛ a 'tɛɛnɔɔ dlɩ a za. ‑Lɛ a 'pʋpʋɛ 'la, anyɩgäsɛ abhʋa 'nɩɛ 'nglɩ ‑kä ɔ 'kanyɛ
         'nyɛ, ‑maa 'fʋ a 'nyɛnyɛluä 'n ɔ yeanyuä 'nyɛ. 9 Ɛ'ɛ ‑bhö nɩkpɛ a nʋnʋlii a za. Zaa, ‑bɛ 'nɩɛ bhɛnɩ ɔ 'kɛ 'mö tɛkpɔnɩ. 10 Lagɔ a ‑bhɛbhɛli ‑a glɩnɩɛ, mɔɔ kää 'nglɩ ‑mä Zezwii Kliisɩ 'mö, a‑a yiɛ nɩkpalili
         zʋ. Nzɩɩ nʋnʋlii a kii 'wuë ‑yɩ nɛnɩɛ, ɔ sɛ a‑a ‑lɛ 'kɩɩ, ‑a 'ki nʋ.Zezwii Kliisɩ a ‑nʋa 'wuë ‑zɩkpa ‑bhlʋ wa glɩnɩɛ11 Bhla'mö a dɔ'wʋ, nɩkpa, 'wa sɛ wa'aa 'wʋ dɩ‑ɩ a za, Zwiiföwaa laa ‑waa Lagɔ a ‑nʋä
         glɩnɩɩ, wa gla'mö a ‑nʋä a glɩnɩmö a‑a. Zwiiföwaa wabhlɩ, 'wʋdɩdɛ a ‑mɛ nɩkpa
         ‑dɩnɩɛ kä'mö 'wʋ a za, wa lɛ mʋa glɩnɩ Lagɔ a ‑nʋä. Miɛ abhlɩ da'a, ‑maa a'bhï,
         'a 'saa a glɩnɩ a‑a bhla'möö, a nɩ tu 'wʋ dlʋ. 12 ‑Lɛ a 'tɛnyɩ 'la 'mö, Kliisɩ, dɛ a 'nɔ a‑a ‑yi, Yizlaɛlɩ 'a ngëyii Lagɔ ‑sɛɛ ‑lɛɛ, ɛ 'mö, a'aa a ‑mä 'bhle ‑kä. Lagɔ ‑nyɛ ɔ ‑nʋa mɛnɩnɩɛ a 'saa ɔ gbä a‑a ɔ 'kʋä 'nyɛɛ, ‑lɛ a ‑li 'la 'wuë, a ‑li yɩ'ɩɛ a glɩnɩmö. A'aa
         a Lagɔ ‑yi zaa, a'aa a dlɩtɛɛnɩdɛ ‑kä. 13 ‑Maa ‑sɩkaa a dɔ'wʋ, Zezwii Kliisɩ a za, abhʋaa 'nɩ a‑a Lagɔ ‑käpanɩɩ, abhʋa Zezwii Kliisɩ 'a dluu 'dianɩɛ Lagɔ yɔwʋ.
         14 Zwiiföwaa muë, ‑waaa Zwiiföwa glɩnɩɛ muë, ‑a 'wuë, Zezwii Kliisɩ mɔɔ wamanɩnyɩɛ
         Lagɔ. Mɔɔ kää 'nglɩ, a‑a yiɛ ngëyi ‑bhlʋ zʋ. ‑Aa jijo'wʋ a gbʋkänɛ a ‑gbowluu
         ‑wʋ pö a‑a ‑lɛ, Kliisɩ ‑ɔ 'wlʋä ɔnyɩ 'möö, mɔɔ ‑sʋʋä ‑lɛ 'n ɔ ‑yinyɩɛ wamanɩ.
         15 Zezwii a za, Moyizɩ 'a Gböö ‑yɩ nʋä nɩɩ, nɩkpɛ nɩ tɩ sɛ'ɛ zʋ, nɩkpɛ nɩ 'zʋ'ɛ sɛ'ɛ
         klɩpaa, yɩ yɛ sɛ 'bhöö. Mɔɔ kää 'nglɩ, Zwiiföwaa muë, ‑waaa Zwiiföwaa glɩnɩ
         muë, wa 'wuë, sɛ wa ‑gälɔɔ 'wʋ a za 'n wa yiɛ ngëyilele ‑bhlʋ 'zʋ, 'n wa yiɛ wamanɩ.
         16 Sɛ'ɛ n gbää nɩɩ, Zezwii, sɛ ɔ 'kunɩɛ ‑lɛ su 'klʋ a za, Zwiiföwaa muë, ‑waaa Zwiiföwaa glɩnɩ muë, ɔ yɛ ‑lɛ wa jijo'wʋ a ‑gblɩgblɛɛ
         ‑sɛ. Ɔ kʋä ngëyi ‑bhlʋ 'wʋ 'zʋa. Ɔ kʋä Lagɔ wamanɩ. 17 Abhʋaa 'nɩ a‑a ‑mä ngëyi Lagɔ ‑sɛɛ ‑lɛ 'mö a ‑nʋä glɩnɩ muë, ngëyii Lagɔ ‑sɛɛ
         ‑lɛ 'mö a ‑nʋa muë, ‑a 'wuë, Kliisɩ mɔɔ ‑lɛmönyɩɛ ‑wanɩwanɛ a 'Mänatɩtɩɩ. 18 Zaa, ‑sɩkaa a dɔ'wʋ, ‑a yi Zwiiföwa glɩnɩ oo, ‑a 'nɩ Zwiiföwa glɩnɩ oo, ‑a 'wuë,
         Zezwii Kliisɩ a za, 'Wugɔmʋʋ 'Wlɩlɩ ‑bhʋlʋ ‑kpɔ mö ‑a kää ‑gömö, mɩɩ kää 'nglɩ,
         ‑a 'wuë, a‑a bhɛnɩɛ ‑a 'kä ‑aa dɩba Lagɔ yɔwʋ 'dio.19 ‑Sɩbhä a za, abhʋaa 'nɩɛ da'a Zwiiföwa glɩnɩɩ, a'a ‑bhöa'a ‑sɩkaa ‑mä ngëyii
         Lagɔ ‑sɛɛ ‑lɛ 'mö a dɔ'wʋ lɛgäwa. ‑Maa ‑wa glɩnɩ a‑a wanyɩ ‑bhʋlʋ ‑kpɔ Lagɔ a 'yize
         a ‑nʋä, wa jijo'wʋ a ‑nʋä a glɩnɩmöa'aa ‑sɩkaa, Lagɔ a 'yuë a glɩnɩmöä. 20 ‑Budu a sɛ a ‑wʋä. Zezwii Kliisɩ 'a tietiewaa ‑nyɛ Lagɔ 'a 'möbhïlanɩwaa 'sɔ, mʋa glɩnɩɛ ‑budu a gluu. Zezwii Kliisɩ a'bhë, mɔɔ glɩnɩɛ dɛsɛkäkpiyii ‑ɛ kää
         ‑buduu sɛ. 21 Mɔɔ kää 'nglɩ 'n wʋ 'tɛɛ 'mö, 'tɛɛnɩ ‑mä glu ‑këë ‑mä ghäyɩ, wʋ 'kä ‑Alowli
         a 'yize a ‑lu glɩnɩ. 22 A'bhï, 'a sɛ a ‑glɛɛ Zezwii 'wʋ a za, ‑budu 'la a 'wʋsɩbhälii 'mö a glɩnɩmöä.
         Abhʋa Lagɔ 'libhïmöä 'wʋ 'n ɔ yiɛ 'sɩbhä, ‑lɛ a dɔ'wʋ a ‑nyɛ Zezwii a ‑nʋä ‑muë'la
         'wuë 'sɔ, a 'kä 'ɔ ‑buduu 'zʋ, 'ɔ 'Wugɔmʋʋ 'kanyɩ 'mö ‑bhölɩnɩ.

‑Waaa Zwiiföwa glɩnɩ jijo'wʋʋ ‑mä Zezwii tiee Pɔɔlʋ31 ‑Amö Pɔɔlʋ, sɛ n nʋä Zezwii Kliisɩ 'a libhoo ‑mä abhʋaa 'nɩɛ Zwiiföwa glɩnɩ jijo'wʋ a za, nza n ‑wʋä dɛ'ɛ ‑jie 'mö.
         2 Libho 'la Lagɔ nyɩaaa 'ɔ ngäzɩdlɩɩ a za‑a, nzɩɩ 'ɔ 'saa ɔ yɩbhää a dɛ 'kä 'yli
         'wlʋnɩɩ, n kɩ dlɩ 'wʋ nɩɩ, wa kanyɩ wʋ 'dɩ 'nyɛ. 3 'Saa Lagɔ 'yɩbhä a‑a 'bhlɩbhëa 'wuë a dɔ'wʋ ‑wʋ ziza‑a a‑a, Lagɔ a'bhë mɔɔ kälɩnɩ'muä
         kɛ 'klʋ. Wʋ dɩɩ, 'mö n 'nyanyɩɛ 'tikïyie 'wʋ ‑pa 'wʋ. 4 A ‑kɩɩ 'mö zɛlɩɩ, sɛɛ Lagɔ sʋlʋnɩɩɛ Zezwii Kliisɩ 'a wɛlɩɩ ‑yɩ ziza‑a a‑a a zɛmö
         'tɩɩ, a yi ‑sɩbhä yɩbhlɩnɩ. 5 Sɛ'ɛ n gbää nɩɩ, ‑lɛ a wɛlɩ 'la ‑yɩ ziza‑a a‑a, Lagɔ 'niɛ bhla'mö a nɩkpa kɛ 'klʋ
         kälɩnɩ, ‑maa ‑sɩkaa a dɔ'wʋ, 'ɔ tietiewaa ‑nyɛ 'ɔ 'möbhïlanɩwaa 'sɔ, ‑wa glɩnɩɛ ɔ 'yize a ‑nʋä, 'mö ɔ kälɩniiɛ kɛ 'klʋ. 'Ɔ 'Wugɔmʋʋ 'mö ɔ ghlɛnɩɛ
         'mö 'n ɔ yuënyɩɛ kɛ 'klʋ kälɩnɩ. 6 Wɛlɩ 'la ‑yɩ ziza‑a a‑a, Zezwii Kliisɩ 'a 'Mänatɩtɩɩ miɛ. Sɛ'ɛ yɩ nʋä nɩɩ, ɔ za
         ‑waaa Zwiiföwaa glɩnɩɩ wa ‑nyɛ Zwiiföwaa 'sɔ, wa 'wuë, ɔ 'kʋä ɔ ngëyi ‑bhlʋ 'wʋ
         'zʋa, 'nyupälɩɩ 'wuë ‑yɩnyɩ dɛ ɔ bhïla a‑a, ɔ 'kʋänyɩ 'gämö 'wʋ ghälanɩ.7 'Mänatɩtɩ 'la a biabianyɔ Lagɔ 'zʋaaa 'wʋ. 'Ɔ ngäzɩdlɩ a 'yize a za, nza ɔ libhïïä
         'wʋ, 'n ɔ ‑yi'miɛ 'wʋ tie, 'n ɔ yiɛ ‑mä na 'mö 'ɔ 'mötɛɛnɔ 'kɔdʋʋ 'yli 'wälanɩ.
         8 ‑Mä Lagɔ a ‑nʋa 'wuë gla'mö a dɔ'wʋ, ‑amöö 'nɩ a‑a ‑lu glɩnɩ 'lɩlɩlɩɩ, ‑amö
         Lagɔ 'libhïä 'wʋ, 'n ɔ ‑yiiɛ ɔ tietienyɔ 'wʋ 'zʋa, nzɩɩ ‑waaa Zwiiföwa glɩnɩɩ,
         'nyupälɩɩ a kii 'wuë ɔ ghälaa nɩkpɛ Kliisɩ a za 'wʋ, ‑yɩɩɛ ‑sɩbhä a sɛ ‑wʋʋ, n
         'kʋä yɩ 'dɩ 'nyɛ. 9 'Saa ‑lii 'wuë a 'wälanyɔ Lagɔ yɩbhä a‑a, ‑yɩ ziza a‑a 'kwädlɩ ‑këë ɔ kälɩa'aa
         ‑sɩkaa 'klʋʋ, wa 'kɩ yɩbhlɩnɩ. 10 ‑Lɛ a dɔ'wʋ, Zezwii Kliisɩ a ‑nʋa a ‑zɩkpa 'kädaa yi 'nglɩ ‑kä zuzukuu 'wuë ‑yɩ
         'tɛɛ 'mö ‑yɩ 'kämanɩɛ ‑lɛ zlɩ ‑nyɛ dʋdʋ 'sɔ a jijo'wʋʋ, yɩ yi sɛ yɩbhlɩmanɩ nɩɩ,
         Lagɔ 'a 'nɛɛnɔɔ, wʋ'ʋä muënɩ. 11 'Saa Lagɔ 'yɩbhä a‑a 'kwädlɩkwädlɩ ɔ 'kä 'yli 'wälanɩɩ, 'mö ɔ 'wälanɩa'aa ‑sɩkaa
         ‑mä ‑Alowli Zezwii Kliisɩ 'mö 'yli. 12 Zezwii Kliisɩ, sɛ ‑a ‑gälɔɔ 'wʋ a za, ‑a bhɛnɩa'a ‑sɩkaa ‑a 'kä Lagɔ yɔwʋ 'dio ‑pälɛpälɛ.
         ‑A 'kɔ yɔwʋ 'dio a dɔ'wʋ, nganɔ 'naa 'kanyɩa'a 'ku 'mö ‑wʋ. 13 ‑Atʋayuënyɩ, sɛ n 'nyanyɩɛ Lagɔ 'a wɛlɩɩ a za, nza n ‑wʋä dɛ'ɛ ‑jie 'mö 'n n yɩɛ
         'klɩ. ‑Maa 'na 'klɩyɩyɛ 'la, ɛ ‑glɛ a ‑li a ‑li 'kädɩ gwë, zaa, ɛ nɩ tanyɩ swɩ yɔwʋ
         'kuanɩ.Kliisɩ 'a nɩkpawawʋʋ14-15 Zaa, ‑aa dɩba Lagɔ, ‑mä ghäyɩ 'wʋ 'n mä'ä dʋdʋ 'wʋ a ‑bhɛbhɛlii 'wuë 'bhöönɩɛ
         kä'möö, ‑lɛ ɔ dlɩ 'mö ‑lɛ n pää ‑kokomïladigbï glu, 'n n bhibheoo a 'wlumö.
         16 'Na 'saa n 'yɩbhänɩɛ a 'wlumö Lagɔ ‑ɔnyɩɩ 'ghïlinɔɔ 'nɩɛ 'bhlenɩdɛ ‑kää, muä
         nɩɩ, 'ɔ 'Wugɔmʋʋ nɩ 'nyɛ ‑a'a dilaa 'mötɛɛnɔ, 17 nzɩɩ a 'kä sasɛ Kliisɩ dlɩ 'tɛɛnɩ. Ɔ 'kanyɩ ‑sɩbhä a za 'mö ‑bhölɩnɩ, nzɩɩ 'ɔ ‑wawʋʋ 'kanyɩ dlɩ zɛmö
         ‑wʋ. Wʋ 'mö a dɔ'wʋ, a 'kä ‑nyɔnʋ, a 'kä 'mö 'tɛɛ. 18 Lagɔ nɩ gbä, a ‑nyɛ ɔ ‑nʋa 'wuë 'sɔ, Kliisɩ 'a ‑wawʋʋ, sɛ wʋ'ʋä ‑sɩbhä a sɛ ‑wʋ,
         sɛ wʋ'ʋä 'bhlenɩdɛ ‑kä, sɛ wʋ mlɩnɩɛ mä'ä 'ylʋ zɛmö a nɩkpaa a kii 'wuë ‑gömöö,
         a 'kä ‑sɩbhä yɩbhlɩnɩ. 19 Sɛ'ɛ n gbää nɩɩ, n bhibhe a 'wlumö Lagɔ, nzɩɩ Zezwii Kliisɩ 'a ‑wawʋʋ ‑wʋ 'ghïliɛ
         tenyii, nɩkpɛ 'nɩɛ bhɛnɩ ɔ 'kä sasɛ 'mö 'nʋʋ, a 'kʋ ‑tiamö yɩbhlɩnɩ. ‑Lɛ a dɔ'wʋ,
         'saa Lagɔ glɩnɩɛ, a 'kʋ 'tɩɩ yɩbhlɩnɩ, ɔ 'kanyɩ ‑tiasɛ 'mö ‑bhölɩnɩ. 20 Lagɔ, ɔ bhɛnɩ ɔ 'kä ‑li a 'kädɩ nʋ, 'saa ‑a 'yɩbhänɔɔ ‑nyɛ 'saa ‑a pää dlɩ 'wʋ
         'sɔ, ɔ bhɛnɩ ɔ 'kɩ nʋ ɔ 'kä ‑lɛ 'wʋ 'mɩɛ. 'Ɔ 'mötɛɛnɔɔ ɔ nʋnɩnyɩɛ libho 'möö,
         'ghïli wʋ 'ghïliɛ tenyii. 21 Ɔ 'nglɩ nɩ 'ghlimanɩ. Ɔ ‑nʋa 'wuë ‑wa ‑glɛɛ Zezwii Kliisɩ 'wʋ a ‑zɩkpa 'kädaa, a nɩ 'ghlimanɩ ɔ 'nglɩ 'kwädlɩkwädlɩnɩ. Nn a nɩ 'ghlimanii.

Lagɔ yɩbhä nɩɩ ɔ ‑nʋa 'wuë wa nɩ glɩnɩ ‑bhlʋ41 ‑Amöö ‑wʋä dɛ'ɛ ‑Alowli Zezwii Kliisɩ 'a libhoo a za ‑jie 'möö, ‑amöö zʋanyɩɛ
         dɛ'ɛ 'dɩ 'mö nɩɩ: Nɩkpa a ‑muë Lagɔ ‑sɛɛ ‑lɛ wa 'kä ɔ ‑nʋä glɩnɩɩ, sɛ wa kää
         wa 'kä nɛmöö, a nɩ nɛmö ‑sɩbhä. 2 A nɩ tɩ anyɩ 'kädɩ 'mö 'wʋ 'libhï, a nɩ yɔnɩ dlɩ 'wʋ, a nɩ ‑kpaanɩ dlɩ 'mö. Sɛ
         a ‑wawanɩɛ a za, a nɩ 'kunɩ 'mlɩ a ‑nyɛ a'bhɩa 'kä 'wʋ ‑wʋnɩ. 3 Lagɔ 'a 'Wugɔmʋʋ mɔɔ kää 'nglɩ 'n a yiɛ ‑bhlʋ zʋ. ‑Lɛ a 'wʋwʋnɛ 'la, a nɩ tɛlɩ 'kwädlɩ
         sɛ ‑lu ‑bhlʋ a'bhë tea sɛ ‑sɛ. A nɩ ‑wanɩ, 'nyu nɩ tanyɩ jijo'wʋ 'plɩnɩ. 4 Kpökpaa, a ‑bhli ‑bhlʋ, Lagɔ 'a 'Wugɔmʋʋ, ɔ ‑bhli ‑bhlʋ, ‑a 'wuë, sɛ ‑bhlʋ ‑kpɔ
         'la, dlɩtɛɛnɩdɛ ‑bhlʋ a za Lagɔ wäzɩnyɩɛ. 5 ‑Alowli, ɔ ‑bhli ‑bhlʋ, Lagɔ a dlɩtɛɛnɩtɛnɛɛ, ɛ ‑bhli ‑bhlʋ, 'wluwɔlʋwlɛɛ, ɛ ‑bhli ‑bhlʋ.6 Lagɔ, ɔ ‑bhli ‑bhlʋ ‑kpöö,mɔɔ glɩnɩɛ ‑a 'wuë a dɩba,mɔɔ 'kämanɩnyɩɛ ‑a 'wuë ‑gömö,‑a 'wuë, ‑abhʋa ɔ ghlɛnɩɛ 'mö 'n ɔ nʋä libho,mɔɔ ‑wʋnyɩɛ ‑a 'wuë ‑gömö.7 Zezwii Kliisɩ, ‑a 'wuë ‑sɩbhä ɔ 'pää ‑aa ngäzɩdlɩ, sɛɛ 'ɔ dlɩɩ 'yɩbhää 'n ɔ ‑yinyɩɛ ‑sɩbhä
         bhʋlʋbhlʋ 'nyupälɩ 'wʋ ghäla. 8 Lagɔ 'a wɛlɩɩ a 'bɔgʋʋ 'mö a 'kïbhë ‑bhlʋ, sɛ'ɛ a nʋä nɩɩ:‑Mä ghäyɩ 'wʋ ‑mä ɔ möä,ɔ ‑su ‑jiewa 'bɩwʋ 'n ɔ yiɛ mö,'n ɔ yiɛ 'ɔ nɩkpaa ‑li dilanɩ.+9 Wɛlɩkïbhë 'la, ‑mä Zezwii Kliisɩ 'mö ‑mä a 'wlʋnɩɛ 'yli. Sɛ'ɛ a sɛɛ zɛmö nɩɩ:
         Zezwii, ɔ 'bhööä ‑mä ghäyɩ 'wʋʋ, mä'ä dʋdʋ 'wʋ dʋdʋ 'wʋ ‑mä ɔ yiɛ 'wë, 'n
         ɔ yiɛ bhäla ‑mä ghäyɩ 'wʋ 'bɩwʋ mö. 10 ‑Ɔ yiɛ mä'ä dʋdʋ 'wʋ dʋdʋ 'wʋʋ, mɔɔ möä ‑mä ghäyɩ 'wʋ ghäyɩ 'wʋ, ɔ 'kä saa
         'wuë ‑wʋ, ɔ 'kä ‑lii 'wuë ‑gömö 'kämanɩ. 11 ‑Maa 'nyɛnyɛli 'la yɩbhlɩ miɛ nɩɩ, ɔ 'pä ‑mumuë 'nyu wa 'kä ɔ tietiewa glɩnɩ, ‑mumuë, 'ɔ 'Wugɔmʋʋ 'kʋä 'mö bhïlanɩ, ‑mumuë, wa 'kä 'ɔ 'Mänatɩtɩɩ
         a biabiawa glɩnɩ, ‑mumuë, wa 'kä ɔ ‑nʋa a ‑zɩkpöö a 'ylizʋnɩwa glɩnɩ, wa 'kä'ɛ
         'ɔ wɛlɩɩ a 'cɩawa glɩnɩ. 12 Nzɩɩ ɔ ‑nʋa 'kä sasɛ 'cɩɛ wa 'kä 'ɔ libhoo nʋ, Zezwii Kliisɩ 'a kpökpaa, ‑a glɩnɩɛ
         ɔ ‑nʋa a ‑zɩkpaa, a 'kä 'yli yɔwʋ 'tɛmanɩ, nza ɔ 'zuëë ‑sɩbhä ‑mä. 13 ‑Lɛ a dɔ'wʋ, ‑abhʋa ɔ ‑nʋa 'wuë, ‑a ‑kä ‑sɩbhä 'ɔ wɛlɩɩ a dɔ'wʋ 'yukusɛ möö,
         'ɔ wɛlɩɩ 'wuë, ‑a yi 'ylɩ ‑bhlʋ 'mö sɛ ‑bhʋlʋ 'mö 'nʋ, Lagɔ 'a Yuu ‑bhʋlʋ ‑kpɔ,
         'saa ɔ glɩnɩɛ 'tɩɩ, ‑a 'wuë ‑a yu 'gämö yɩbhlɩnɩ, ‑mä 'ɔ wɛlɩɩ 'mö a dɔ'wʋ ‑a
         yi ‑jɩbhɛ, sɛ ɔ ‑wʋä Lagɔsɛ 'tɩɩ, ‑a ‑nyɔɔ yi ‑sɩbhä 'wlʋnɩ. 14 ‑A ‑kä 'ɔ wɛlɩɩ 'mö a dɔ'wʋ ‑jɩbhɛɛ, ‑a 'naa 'käa'a yɩ dɔ'wʋ 'yuëli nʋ, ‑a 'naa
         'kä gba'agbagba'a bhli. Nɩkpaa ‑wa sɛnɩɛ Lagɔ 'a wɛlɩɩ widɩ 'möö, wa ‑nyɛ 'wa nɩkpadulawɛlɩɩ
         ‑kä yii, ‑muë ‑kä sɛ'ɛ nʋ, ‑muë ‑kä sɛ'ɛ nʋʋ, ‑a 'naa 'kä 'wa ylʋʋ 'yukwli ‑pʋnɩ.
         15 Zaa, a‑a nɩ ‑wawanɩ, a‑a nɩ kä gbëaa ngli, nzɩɩ, Zezwii Kliisɩ ɔ glɩnɩɛ ‑a'a 'wukpëlea,
         ‑mä ‑lii 'wuë 'mö a dɔ'wʋ, ‑a 'kä ɔ saa 'ghlimanɩ. 16 Sɛɛ nɩkpɛ a kpökpa ‑wʋ'ɛ 'n a nɩma 'wuë ‑glɛglɛnɩ'ɛ 'wʋ, 'a gönasaa a za‑a, Zezwii
         a ‑nʋa 'wuë, ‑sɩbhä wa ‑wʋä. Wa 'wuë, sɛ wa glɩnɩɛ 'ɔ kpökpaa a nɩmaa, mɔɔ kää
         'nglɩ 'n wa ‑glɛglɛnɩɛ 'wʋ 'n wa glɩnɩɛ ‑bhlʋ. Mɔɔ kää 'nglɩ, libhi ɔ 'nyʋää bhʋlʋbhlʋ
         'n wa nwiɛ. Wa ‑kä ‑sɩbhä 'zʋ dɔ'wʋ ‑wʋʋ, sɛ wa ‑wawanɩɛ a za, sɛɛ kpökpa a ‑maa
         ‑yɛɛ ‑wʋ'ɛ, 'n a ‑lowli 'ghlimanɩ'ɛ sasɛɛ, 'n ɔ 'tɛɛ'ɛ 'möö, wa 'wuë, ‑sɩbhä wa
         ‑wʋä.Kliisɩ ‑kanyɩ nɩkpalili 'wʋ 'zʋa17 Wɛlɩkïbhëa ‑anyɩɩ dɔ'wʋ n 'kanyɩɛ ‑Alowli Zezwii Kliisɩ a 'nglɩ 'mö kä'mö titlii,
         ma‑a nɩɩ: Nɩkpaa ‑waaa Lagɔ ‑yii, 'wa sɛ wa nɛmöö, a nɩ tɩ ‑sɩbhä nɛmö. Nɩkpa
         'la, ‑lii ‑yɩɩɛ dɛsɛ ‑kä 'lɩlɩlɩɩ, 'mö wa pää 'wʋ dlɩ. 18 Sɛɛ wa'a 'yɩbhää Lagɔ 'kʋä 'wʋ ngäla a za, wa'aa ‑tiamö a 'nɛɛnɔ ‑kä. Sɛ wa
         'tumanɩɛ 'wa dilaa 'mö wa tɩa Lagɔ yɩbhlɩnɩ a za‑a, ‑tiamö a ‑bhölɩbhölɛ Lagɔ
         nyɛɛ nɩkpɛɛ, wa 'nɛɛ ‑kä. 19 ‑Lu ‑bhlʋ a'bhë 'nuëa'a zʋ 'wʋ ‑bhö. ‑Lizoku 'mö wa nyɛɛ 'wa dilaa yowʋ, wa 'kä
         ‑lii a ki 'wuë ‑yɩ plaa fɩ nʋ a za.20 ‑Maa abhʋa abhlɩ, sa'a a ‑bhölɩbhölɛɛ, 'mö Kliisɩ 'nanyɩɛ 'cɩa. 21 Zezwii 'a wɛlɩɩ, wa kanyi 'nyɛ, wa kanyi sasɛ dlɩ ‑gömö ‑sɛsɛnɩ zaa, 'a sɛ a ‑gälɔɔɔ
         da'a 'wʋʋ, sɛɛ ‑sɩbhä sɛɛ ‑tiamö zɛmöö, a ‑yi ‑sɩbhä. 22 A ‑yi sɛ nɩɩ, 'a sɛ a nɛmö a‑a bhla'möö, ‑sɩbhä a 'naa 'käa'a ‑sɩkaa nɛmö. Zaa,
         'a bhla'mö a ‑wʋwʋsaa sɛɛ dulanyɩɛ 'n ‑sɩbhä kwanyɩɛ 'nyinylolii ‑yɩ 'kanyɩɛ 'yli
         bhɩa 'möö, a nɩ ‑sɛ ‑sɩbhä kɛ'mö 'lɩlɩlɩ. 23 A nɩ nglu 'wʋ, Lagɔ 'a 'Wugɔmʋʋ 'kä 'a dlɩpäsaa 'mö zigbanɩ, ‑sɩbhä 'kä 'lilele
         'zʋ. 24 ‑Wʋsɛlele sɛɛ zlɔnɩɛ 'mö, sɛɛ ‑wʋä Lagɔsɛ, sɛɛ ‑nyɛ Lagɔ 'a ‑tiamö a wɛlɩɩ mönɩɛ
         yɔwʋʋ, ‑sɩbhä Lagɔ a'bhë 'nyanyɩɛ zaa, a nɩ nglu 'wʋ a 'käa'a ‑sɩkaa ‑sɩbhä a
         'yize ‑wʋ.25 Zaa, a nɩ ‑sɛ yio kɛ'mö. A nɩ 'nyɛnyɛnɩ gbëaa. Ɛ'ɛ ‑bhö nyɩasɛ, ‑maa ‑a 'wuë sɛ
         ‑a ‑glɛɛ Zezwii 'wʋ a za, wʋ ‑a ‑glɛglɛnɩɛ. 26 'Klɛ ‑kaanyɩ 'mlɩ yii, a nɩ 'nɛmanɩ anyɩ 'wʋ, ɛ tanyɩa 'nyinyloli 'mö kwä. Klɛ 'la,
         swe nɩ te ylunɩ. 27 A nɩ tɩ Sataa 'yi 'tatinɩ ɔ nɩ tanyɩ 'nyinyloli nʋa. 28 ‑Ɔ ‑kä a 'wi ghlii, ɔ nɩ ‑sɛa'a 'ɔ wii kɛ'mö, ɔ nɩ 'libhï 'ɔ kätɩkpöö 'wʋ ɔ
         'kä libho nʋ, nzɩɩ ɔ 'käa ɔnyɩ bhɛnɩ, ɔ 'käa'ɛ ‑waaa ‑lu kä'mö ‑kä 'wʋ yi. 29 Wɛlɩkïbhëzokwë ‑bhlʋ a'bhë nɩ tanyɩ ngli ghlɛnɩ. ‑Maa a ‑kä ‑lɛ glɩɩ, wɛlɩ a
         ‑mii kää a 'bhɩa a ‑li a ‑li 'mö, ‑yɩ 'kʋää swɩ nyɛmʋ 'mö 'pää, yɩ 'yize 'mö
         a nɩ bhïla. 30 'Wugɔmʋʋ 'Wlɩlɩ Lagɔ 'zʋanyɩɛ ‑gömöö, a nɩ to kɔmanɩ ‑mä 'a 'zʋzʋsaa 'mö, ‑maa mɔɔ glɩnɩɛ yɩbhlɩnɩdaa
         ɔ 'zʋanyɩɛ, ‑këë zlɩ ɔ 'kanyɩɛ mä'ä 'pɩwʋ a ‑lii 'wuë 'mö ngli ‑sɛɛ, ɛ 'kä
         ghlɛ. 31 Zaa, a nɩ ‑sɛ ‑lizoku 'wuë kɛ'mö, ɛ yi 'klɛkwïlaklu oo, ɛ yi dlɩgwlikäkʋ oo, ɛ
         yi 'klɛpäpʋ oo, yɩ 'wuë a nɩ ‑sɩɩ kɛ'mö. A nɩ tɩ a 'bhɩa 'wʋ nylanɩ, a nɩ tɩ nɩkpɛ
         ‑di zia. A nɩ ‑sɛ kpʋkpʋʋ kɛ'mö 'lɩlɩlɩ. 32 A nɩ nɛnɩ dlɩ zɛmö, a nɩ kä a 'bhɩa a ngäzɩdlɩ. Sɛɛ Lagɔ 'tatinɩɛ Zezwii Kliisɩ
         a za 'a 'nyinylolii a gbʋʋ 'yii, a 'wuë, a 'bhɩa ‑kaanyɩ ‑lizoku 'wlu nʋʋ, a nɩ 'tatinɩ
         ‑sɩbhä yɩ gbʋ 'yi.

A nɩ nɛmönɩ ‑mä Lagɔ 'a lɩlɛɛ 'mö51 Lagɔ a 'yuë a glɩnɩɛ, ‑wa ɔ ‑waanyɩɛ tenyii zaa, a nɩ 'tɛmanɩ 'mö a 'kä ɔ saa nɩkpa
         ‑wa. 2 Kliisɩ a saa, 'a nʋnʋlii 'wuë, a nɩ nʋnii ‑wawʋ 'mö. 'Ɔ sɛ ɔ ‑wanyɩɛ ‑sɩbhä ma‑a nɩɩ,
         ɔnyɩ ɔ 'wlʋä 'mö 'n ɔ yiɛ ‑aa 'wlumö 'ku. Bʋbɔnɩlu a ‑muu nɛnɩɛ Lagɔ dlɩ yɔwʋ,
         'mö ɔ 'zʋä 'n ɔ yoo ɔnyɩ bʋbɔnɩ.3 Sɛ'ɛ n gbää nɩɩ, Lagɔ a 'yize a ‑nʋä a glɩnɩɛ zaa, 'nglwɩ a ‑sɛsɛnɩsɛsɛnɛ, nyɩbhɛlɩ
         a ‑sɛsɛnɩsɛsɛnɛ, 'saa glɩnɩɛ Lagɔ a 'yila 'klʋ a dɔ'wʋ fɩplaplʋ a 'ki 'wuë, yɩ ‑nyɛ
         gugwagugu 'sɔ, yɩ nɩ tɩ ‑mä a jijo'wʋ ‑wʋ 'lɩlɩlɩ. 4 Wɛlɩzoku a kii 'wuë, välɛvlʋ mu, ‑ɔɔ'nɛɛnɩwɛlɩ mi, wɛlɩɩ 'wuë ‑yɩɩɛ 'yukwli 'mö
         ‑ngwaa, yɩ nɩ tanyɩ ngli ghlɛnɩ 'lɩlɩlɩ, ‑maa Lagɔ 'a bhälɩwɛlɩɩ mii nɩ ghlɛnaanyɩ
         ngli. 5 A nɩ yɩbhlɩnɩ sɛ nɩɩ, nyɩbhɛlɩɩ ‑wa sɛsɛnɩɛ ngwlɩɩ, ngwlɩɩ ‑wa sɛsɛnɩɛ nyɩbhɛlɩɩ,
         wa ‑nyɛ gugwagugwawaa 'sɔ, 'pɩwʋ mää Lagɔ ‑nyɛ Kliisɩ 'sɔ wa 'kämanɩɛ, wa'aa ‑mä 'bhle ‑kä. ‑Atʋayuënyɩ, gugwagugu, 'fʋ a ‑lagwɩ a bʋbɔbʋbʋ a ke ‑mämaa‑a.6 Wɛlɩ a ‑mii 'nɩɛ gbëaa 'mö ‑kä, a nɩ ti 'yukwli ‑pʋnɩ, yɩ tanyɩa dula. Ɛ'ɛ ‑bhö
         nyɩasɛ, ‑maa nɩkpaa ‑waaa 'yɩbhä wa 'kä Lagɔ 'klʋkpamö zʋʋ, mʋa ‑gänɩɛ sa'a a
         wɛlɩ. Yɩ za Lagɔ yuë gbʋ köbha. 7 Sa'a a nɩkpa 'la, a ‑nyʋä 'sɔ a nɩ tɩ bhʋ ‑bhʋlʋ yɩ 'lɩlɩlɩ. 8 Bhla'mö a dɔ'wʋ, 'yuylukwë 'mö a ‑wʋ a‑a. ‑Maa ‑sɩkaa a dɔ'wʋ, sɛ a ‑glɛɛ ‑Alowli
         'wʋ a za, lɩlɛ 'mö a ‑wʋa'aa, zaa a nɩ nɛmö nɩkpa a ‑muë ‑wʋ lɩlɛ 'mö a sɛ. 9 Nɩkpɛ a ‑mɔ Zezwii Kliisɩ nglanɩɛ 'ɔ wɛlɩɩ 'mö 'wʋʋ, dlɩ zɛmö ɔ nɛmanɩɛ, 'mözlɔnɩli
         a 'yize ɔ nʋä, gbëaa a 'yize ɔ kää ngli. 10 Zaa, 'saa nɛnɩɛ Lagɔ dlɩ yɔwʋ 'mö a nɩ tɛlɩ sɛ. 11 ‑Lii ‑yɩɩɛ ‑lu a ‑lu gwë ‑glɛɛ, wa nʋnɩɛ ‑mä guylukwëa 'möö, a ‑nyɛ yɩ nʋnʋwaa
         'sɔ, a nɩ tɩ bhʋ ‑bhʋlʋ yɩ. ‑Maa 'a Lagɔsɛ a nɛmönɛmösaa, ‑sɩbhä nɩ kä 'nglɩ,
         ‑lizoku 'la 'kä 'pɩwʋ 'pɔɔ. 12 Nɩkpa 'la, 'wa ‑lii wa nʋä 'wi 'möö, zʋ 'wʋ yɩ ‑bhöä tenyii, yɩ'ɩɛ nglisɛsɛ ‑wʋ.
         13 ‑Li 'la 'wuë, Lagɔ ‑kɩɩ 'wʋ ngälaa, sɛ yɩ glɩnɩɛ 'zokuu, ‑sɩbhä ma‑a 'yoo 'ylɩmö.
         14 'Lɩlɩlɩ a dɔ'wʋ 'saa Lagɔ ngälaa 'wʋʋ, zɩkpa wʋ bhliɛ. Nza wa nʋä nɩɩ:‑Nmöö ngämöä, gɔlɔ, ‑sɔ ‑mä 'kuduwaa gla'mö 'wʋ,Kliisɩ ‑kamö 'ɔ lɩlɛɛ 'mö 'wʋ ngälanɩ.+15 Zaa, 'a nɛmönɛmösaa, a nɩ 'nɛmanɩ ‑sɩbhä 'wʋ tenyii. Nɩkpa a ‑muë glɩnɩɛ ‑ɔɔ'nɛɛnɩwaa,
         a nɩ tɩ wa saa nɛmö, ‑maa a nɩ nɛmö 'nɛɛnɩwa a sɛ. 16 'Tɛnyɩɩ 'wuë Lagɔ nyanyɩɛ a nɩ tɛ 'yi 'tatinɩ ɛ nɩ tɩ 'fʋ 'plɩ. Ɛ'ɛ ‑bhö nyɩasɛ,
         ‑maa zilaa ‑a ‑wʋä dɛ'ɛ 'möö, 'zoku yɩ glɩnɩɛ. 17 'Saa ‑Alowli Lagɔ yɩbhää, 'mö a nɩ yɩbhlɩnɩ a 'kɩ nʋ, ‑maa a nɩ tɩ ‑ɔɔ'nɛɛnɩwa
         a sɛ nɛmö.18 A nɩ tɩ anyɩ nʋ 'wʋ lʋa, wʋ tanyɩa bidibidi ‑su. ‑Maa Lagɔ 'a 'Wugɔmʋʋ ‑ɔ ‑wʋanyɩɛ
         ‑gömöö, ɔ 'yize mɔɔ nɩ ‑soanyɩ 'kwädlɩ. 19 A ‑kä ‑lɛ glɩɩ, a nɩ fä Lagɔ lwɩ a kii 'wuë yɔwʋ, ‑sɩbhä 'kanyɩ bhʋlʋbhlʋ swɩ
         nyɛmʋ 'mö 'pä. Ɛ yi lwɩ a ‑mii cɛlɩɛ ‑mä 'ɔ wɛlɩɩ a 'bɔgʋʋ 'mö mi oo, ɛ yi ‑mi
         'ɔ 'Wugɔmʋʋ panyɩɛ dlɩ 'wʋ mi oo, 'a dilaa 'wuë 'mö, a nɩ bhlɩnii Lagɔ, a 'kä ‑sɩbhä
         ɔ 'nglɩ 'ghlimanɩ. 20 ‑Lii 'wuë a dɔ'wʋ, ‑Alowli Zezwii Kliisɩ a 'nglɩ 'mö, a nɩ bhälɩ 'kwädlɩ ‑aa dɩba Lagɔ 'yize.Sɛ'ɛ Pɔɔlʋ 'zʋä 'ngwlɩ ‑nyɛ 'luwluwa 'sɔ 'dɩ 'mö21 ‑Atʋayuënyɩ, a 'wuë, sɛ a kää Kliisɩ a nganɔ ku 'mö a za, a nɩ 'zʋzʋnɩ 'klʋkpamö.22 ‑Nmö nglɔɔ, 'zʋ ‑na 'luwli 'klʋkpamö. ‑N ‑kä ‑sɩbhä 'zʋ dɔ'wʋ ‑wʋʋ, ɛ nɩ ‑bhɩɛ
         ‑Alowli Zezwii a'bhë mö ‑n zʋ 'klʋkpamö. 23 Ɛ'ɛ ‑bhö nyɩasɛ, ‑maa Kliisɩ, ɔ ‑nʋa a ‑zɩkpaa ‑a glɩnɩɛ 'ɔ kpökpaa, a Puënyɔ ɔ
         glɩnɩɛ, mɔɔ glɩnɩ'ɛɛ a 'wukpële. Sɛ ‑bhʋlʋ ‑kpɔ 'la, ‑sɩbhä 'luwli glɩnɩɛ 'nglɔ
         a 'wukpële. 24 Zaa, Kliisɩ a ‑nʋa, sɛ wa kää wa 'kä wa ‑lowli 'klʋkpamö zʋʋ, ‑mä ‑lii 'wuë
         'mö a dɔ'wʋ, ‑sɩbhä 'nglɔ kää ɔ 'kä ɔ 'luwli 'klʋkpamö zʋ.25 ‑Nmö ‑naa 'luwlii, sɛɛ Kliisɩ ‑waa ɔ ‑nʋa 'n ɔ yiɛ ɔnyɩ 'mö 'wlʋ 'n ɔ yiɛ wa 'wlumö
         'kuu, ‑wa ‑sɩbhä ‑na 'lɛnglɛ. 26 Kliisɩ, sɛ ɔ 'zʋä da'a a za, ɔ ‑nʋa wa 'nyɛɛ 'ɔ wɛlɩɩ 'n wa yuëë 'wlu wɔlʋ, nza
         wa plɛɛ 'wlɩlɩ 'n wa yiɛ ɔ 'yize a ‑nʋä zʋ. 27 Sɛɛ nɩkpɛ yɩbhä'ɛ nɩɩ, 'ɔ nglɔɔ ɔ 'kää kwä a kpökpaa, a nɩ ‑wʋ ‑ziliyi a ku a
         sɛ, 'wlɩlɩ ‑plɔplɔplɔ, ɔ nɩ glɩnɩ ‑jɛnglɔ, ɔ nɩ tɩ ‑bibi ‑bhli, sɛ ‑bhʋlʋ ‑kpɔ 'la,
         ‑sɩbhä Zezwii 'yɩbhää nɩɩ, ɔ ‑nʋa 'wuë a ‑zɩkpaa, ‑zlɩ ɔ ‑kaa ‑mä ɔ yɔwʋ wäzɩnɩɩ,
         a nɩ glɩnɩ ɔ 'yize a ‑na, a nɩ tɩ ‑maa yɔwʋ ‑kä. 28 Sɛ ‑bhʋlʋ ‑kpɔ 'la, ‑sɩbhä nɩkpɛ kää ɔ 'kä ɔ 'lɛnglɛ ‑wa, sɛ ɔ ‑waa ɔnyɩ 'a kpökpaa.
         Nɩkpɛ ‑kä ɔ 'lɛnglɛ ‑waa, ɔ'bhë ɔnyɩ ɔ ‑waa. 29 A ‑yi sɛ nɩɩ, nɩkpɛ a ‑mɔɔ 'kää ɔnyɩ a kpökpa ‑gblɩɩ, ɔ'ɔɔ ‑bhölɩ. ‑Maa nɩkpɛ
         ‑kä 'wlʋʋ, ɔnyɩ ɔ liaa, ɔnyɩ ɔ 'zʋnɩɛ 'yli 'tɩɩ. Kliisɩ, ɔ ‑nʋa a ‑zɩkpaa, ‑sɩbhä
         ɔ 'zʋnaa 'yli. 30 Ɛ'ɛ ‑bhö nyɩasɛ, ‑maa ɔ ‑nʋa a ‑zɩkpaa, 'ɔ kpökpaa mö ‑a glɩnɩɛ, ‑abhʋa glɩnɩɛ
         'ɔ yɔwʋ a nɩmaa. 31 Lagɔbɔgʋʋ 'mö a wɛlɩkïbhë ‑bhlʋ, sɛ'ɛ a nʋä nɩɩ: ‑Sɩbhä a za nɩkpɛ kää ɔ 'kä ɔ dɩba ‑nyɛ ɔ ‑da 'sɔ yɔwʋ 'bhöö, ɔ ‑nyɛ ɔ 'lɛnglɛ
            'sɔ, wa 'kä yɔwʋ 'diodionɩ wa 'kä nɩkpɛ ‑bhlʋ zʋ.+32 Wɛlɩkïbhë 'la, zɛmö a kää tenyii. Na dɔ'wʋ, Kliisɩ ‑nyɛ ɔ ‑nʋa 'wuë a ‑zɩkpaa
         'sɔ a dɛ a bhïlaa. 33 Miɛ abhlɩ, ‑maa abhʋa 'luwluwa ‑nyɛ a 'lɛnglɛwa 'sɔ, a dɛ a bhïlamöä. Nza n gbää
         nɩɩ, ‑nmö 'luwli, sɛ ‑n ‑waa ‑nanyɩɩ, ‑n kä ‑n 'kä ‑sɩbhä ‑na 'lɛnglɛ ‑wa. ‑Nmö
         ‑naa 'nglɔ, ‑n kä ‑n 'kä ‑na 'luwli 'klʋkpamö zʋ.
         
            
               	Lʋ nɩ, ‑mä Tɛkämɛnɩnɔɔ a 'bɔgwɩɩ 'mö a dɔ'wʋ, ‑bɛ 'nɩɛ 'bɔgʋ ‑mu 'mö wʋ cɛlɩɛ
                     ‑yi.

Sɛ'ɛ Pɔɔlʋ 'zʋä 'yuë ‑nyɛ ‑lowluwa 'sɔ 'dɩ 'mö61 Abhʋa yuëa, sɛ a glɩnɩɛ ‑Alowli Zezwii Kliisɩ a ‑nʋä a za, a nɩ 'zʋ a ‑lowluwa 'klʋkpamö,
         ‑sɩbhä ma‑a nɛnɩɛ Lagɔ dlɩ yɔwʋ. 2 ‑Mä Lagɔ 'a Gböö 'wuë gla'mö a tɛkägbaa 'nyupälɩ ‑glɛɛ gwëë, ma‑a. Sɛ'ɛ a
         nʋä nɩɩ: 'Zʋ ‑na dɩba ‑nyɛ ‑na ‑da 'sɔ 'klʋkpamö.3 ‑Lɛ a dɔ'wʋ, ‑n yi ‑jɔlʋ ghlɩ, ‑n yi 'pɩwʋ gwälɛ.+4 'Yuëlowluwanyɩ, a nɩ tɩ 'a yuëa 'klɛ 'mlɩ zʋ. ‑Maa a ‑kʋä ‑suu, sɛɛ Lagɔ slʋnanyɩɛ,
         a nɩ zlɔmanuë ‑sɩbhä 'mö a 'kʋä ‑sɩbhä 'dɩ 'mö zʋ.Sɛ'ɛ Pɔɔlʋ 'zʋä göwa ‑nyɛ 'bhidɩbawa 'sɔ 'dɩ 'mö5 Abhʋa göwaa, 'a mä'ä dʋdʋ 'wʋ a 'bhidɩbawaa, a nɩ 'zuë 'klʋkpamö. A nɩ 'zuë
         ‑lɛ, a nɩ kä wa nganɔ ku 'mö. A nɩ ‑wʋnuë 'a dilaa 'wuë 'mö 'yli. A ‑kä ‑sɩbhä
         'zʋ dɔ'wʋ ‑wʋʋ, ɛ nɩ ‑bhɩɛ Zezwii Kliisɩ a'bhë 'mö a ‑wʋ 'yli. 6 A ‑kä 'wa libhoo nʋ dɔ'wʋ ‑wʋʋ, wa ‑kä ‑lɛ ‑wʋ a 'yize 'n a nɩ tuë 'klʋkpamö zʋ
         wa 'kanyɩa 'zʋ a za. ‑Maa wa 'nɩ ‑lɛ ‑wʋ ‑kë, a nɩ 'libhï anyɩ Kliisɩ a libhonʋwa
         'mö 'wʋ, 'saa Lagɔ yɩbhää, a 'kʋ 'mänasɛ nʋ. 7 Sɛ'ɛ n gbää nɩɩ, 'a libhoo, a nɩ nʋnuu dlɩ a dlɩ 'mö. A ‑kʋʋ nʋ dɔ'wʋ ‑wʋʋ, ɛ nɩ
         ‑bhɩɛ ‑Alowli a ‑lu a nʋ, ‑maa ɛ nɩ tɩ ‑bhɩɛɛ nɩkpa a 'yize a ‑lu. 8 A nɩ yɩbhlɩnɩ sɛ nɩɩ, ‑ɔ yi gïyi glɩnɩ oo, ‑ɔ 'nɩ gïyi glɩnɩ oo, ‑a 'wuë, ‑a'a
         ‑li a ‑lii ‑a nʋä mä'ä dʋdʋ 'wʋʋ, ‑sɩbhä ‑Alowli Lagɔ ‑kanyɩɛ 'ylɩ ‑bhlʋ 'mö
         yɩ 'pɛna 'nyɛ.9 Abhʋa 'bhidɩbawaa, a ‑nyɛ 'a göwaa 'sɔ a ‑kä ‑lɛ glɩɩ, a nɩ ‑kämö wa dɔ'wʋ Lagɔ
         a nganɔ ku 'mö. A nɩ tuë ‑gbäglɛsɛ ‑su. A nɩ yɩbhlɩnɩ sɛ nɩɩ, a ‑nyʋä 'sɔ ‑Lowli
         ‑bhlʋ a kää, mɔɔ ‑wʋä ‑mä ghäyɩ 'wʋ. Ɔ dɔ'wʋ, nɩkpaa 'wuë ‑bhʋlʋ wa glɩnɩɛ,
         ɔ 'nuëë 'mö gbäzɩ.Lagɔyu a tʋgwɩnɩli10 ‑Atʋayuënyɩ, yɩ 'wuë 'mö a dɔ'wʋ, a 'wuë, a nɩ ‑glɛ sasɛ ‑Alowli 'wʋ 'tɩɩ, ɔ 'kanyɩ
         'ɔ 'mötɛɛnɔ 'kɔdʋʋ ‑gömö 'zʋ, a 'kä 'mö 'tɛɛ 'yize. 11 Sɛɛ tʋgwɩnyɔ ‑su'ɛ ɔ tʋgwɩnɩlii, a nɩ nglu 'wʋ Lagɔ a'bhë 'kanyɩ ‑sɩbhä 'wlu gïganɩ
         'tɩɩ, ‑lɛ a dɔ'wʋ Sataa ‑kä gbli 'wuë 'mö ghlɛnɩ, ɔ ‑kaanyɩ tʋ kwää, a 'kɔa 'wlu
         'plɩ. 12 Nɩkpa ‑a ‑nyɛ 'nɩɛa gwɩ, ‑maa zuzukuzoku a kii 'wuë ‑yɩ ‑wʋä ‑lɛ zlɩ ‑nyɛ dʋdʋ 'sɔ
         a jijo'wʋ, ‑yɩ 'tɛɛ 'mö, ‑yɩ 'kämanɩɛ mä'ä 'pɩwʋ a ‑lizokuu 'wuë ‑gömöö, mö
         ‑a ‑nyɛ gwɩaa. 13 Nza n gbää nɩɩ, a nɩ 'libhï Lagɔ 'a tʋgwɩnɩlii 'wuë 'wʋ, ‑lɛ a dɔ'wʋ, Sataa ‑kaanyɩ
         tʋ ‑lɛ 'yizee, a yi 'mö 'tɛɛ, a yo 'wlu 'plɩ. A ‑kɔɔ 'wlu 'plɩ 'wëë, a yi 'yli
         yɔwʋ 'tɛɛ ‑këë, a yi ‑mä 'gbë 'wʋ ghlɛ.14 Zaa, a nɩ ‑gïganɩ 'wlu a 'kä ‑lɛ glɩ. Sɛɛ tʋgwɩnyɔ ‑bhlɩnɩɛ 'bɛtʋ 'mlɩɩ, 'a ‑lii
         'wuë nɩ kä ‑sɩbhä gbëaa a 'yize 'mö. Sɛ ɔ ‑suä 'ɔ leyibäna 'möö, abhʋa abhlɩ,
         Lagɔ a 'yila 'klʋ a dɔ'wʋ, a nɩ zlɔnɩ ‑sɩbhä 'mö. 15 Sɛɛ tʋgwɩnyɔ ‑suä 'siikpli 'möö, Lagɔ 'a 'Mänatɩtɩɩ ‑yɩ nyɛɛ nɩkpa 'tɩɩglɩglɛɛ,
         yɩ biabiatʋ nɩ 'lɩbhanyɩ ‑sɩbhä tenyii. 16 Zezwii Kliisɩ a dlɩtɛɛnɩtɛnɛ, mɛɛ nɩ glɩnɩ a tʋgwɩgbäta, a 'kanyɩ 'wʋ ‑kʋ. ‑Lɛ a
         dɔ'wʋ, kii 'wuë Sataa 'kää 'mö ghlɛnɩɩ, yɩ 'naa 'kanyɩ 'wʋ plɛ. 17 'Pʋpʋɛɛ Lagɔ 'nyanyɩɛ, mɛɛ nɩ glɩnɩ a leyiwugbële. Lagɔ 'a wɛlɩɩ, mɩɩ nɩ glɩnɩ gwɩnɩgbälɛ
         Lagɔ 'a 'Wugɔmʋʋ 'nyanyɩɛ. 18 A ‑kä ‑lɛ glɩɩ, a nɩ bhibhe 'kwädlɩ Lagɔ 'yize, ‑mä 'a bhibhebhibhiu 'wuë 'mö,
         'ɔ 'Wugɔmʋʋ mɔɔ nɩ ‑soanyɩ. A nɩ ‑ligba a 'kä ‑lɛ glɩ. A 'kä Lagɔ a ‑nʋa 'wuë a
         'wlumö bhibhe a dɔ'wʋ, swɩ nɩ tanyɩ yɔwʋ 'kunɩ. 19 Na'bhë a nɩ bhibhemö'ɛ na 'wlumö, nzɩɩ Lagɔ ‑kaa 'ɔ wɛlɩɩ ngli 'pä, 'ɔ 'Mänatɩtɩɩ
         a sɛ yɩ sɛɛ ‑tiamö zɛmöö, n ‑kɩɩ ‑sɩbhä bia dɔ'wʋ ‑wʋʋ, n tɩa ngänɩ. 20 N ‑kä sɛ'ɛ ‑jie 'mö ‑wʋ ‑kë, Lagɔ 'a 'Mänatɩtɩɩ a biabianyɔ n glɩnɩɛ 'yize. Nza
         n gbää nɩɩ, a nɩ bhibhe na 'wlumö, nzɩɩ sɛɛ Lagɔ gbää n nɩ bhïla 'ɔ wɛlɩɩ, n
         'kɩ ‑sɩbhä bhïla 'yize n tɩa ngänɩ.Bhälɩwɛlɩɩ Pɔɔlʋ 'bhlenɩɛ 'gbëë21 ‑Aa ‑daayu Tisikö, ɔ 'kanyɩ 'na 'tɩtɩɩ 'wuë 'nyɛ, nzɩɩ a 'kä na ‑gömö a wɛlɩ
         ‑yi, nza n tieanyɔɔ dɛ'ɛ 'wʋ. Tisikö dlɩsɛ ɔ ‑kaaa tenyii, ɛ'ɛ ‑bhö nyɩasɛ, ‑maa
         sasɛ ɔ nʋä ‑Alowli Zezwii 'a libhoo. 22 'Mö n tieanyɩɛ dɛ'ɛ 'wʋ, ɔ 'kanyɩ mä'ä a tɩtɩɩ 'wuë 'nyɛ, ɔ 'kanyɩ swɩ nyɛmʋ 'mö
         'pä.23 ‑Aa dɩba Lagɔ ‑nyɛ ‑Alowli Zezwii Kliisɩ 'sɔ, abhʋa wa ‑nʋa, 'wa 'tɩɩglɩglɛɛ nɩ ghlanyɩ 'wʋ. Wa nɩ 'zʋanyɩ ‑wawʋ dlɩ zɛmö,
         wa nɩ gbä a 'kʋä dlɩ 'tɛɛnɩ 'yize. 24 Nɩkpaa 'wuë, ‑wa ‑waa ‑Alowli Zezwii Kliisɩ, swɩ 'nɩ 'kunɩɛ yɔwʋ ɔ ‑wawa dɔ'wʋʋ,
         Lagɔ nɩ 'pʋä 'nyu.
         
            
               	Ɛzoodɩ 20.12; Detlenɔɔmö 5.16.

Bhälɩwɛlɩɩ11 ‑Amö Pɔɔlʋ, n ‑nyɛ Timotee 'sɔ, ‑abhʋaa glɩnɩɛ Zezwii Kliisɩ a 'yliwʋwaa, ‑abhʋaa panyɩɛ 'bɔgʋ nɩ 'wʋ. Abhʋaa glɩnɩɛ Zezwii Kliisɩ a ‑nʋa, abhʋaa
         ‑wʋä ‑mä Filiipö glɔ 'möö, a ‑nyɛ 'a 'yukugänɩwaa 'sɔ, nɩkpaa ‑wa kwänɩɛ 'yukugänɩwaa
         kökä, a 'wuë ‑a bhälanyɩ. 2 ‑Aa dɩba Lagɔ, ɔ ‑nyɛ ‑Alowli Zezwii Kliisɩ 'sɔ, 'pʋpʋɛɛ ‑nyɛ 'nyupälɩɩ 'sɔ ‑yɩ 'bhöönuëë
         'möö, yɩ nɩ ghlanyɩ 'wʋ.Pɔɔlʋ yɛ Zezwii a ‑nʋa ‑wa ‑wʋä ‑mä Filiipö a dɛ bhibhee3 Na dlɩ ‑kä 'kwädlɩ a dɛ bhlinɩ, a za Lagɔ 'mö n bhälɩɛ. 4 N ‑kä 'kwädlɩ a 'wlumö Lagɔ bhibhee, 'mänasɛ n bhibheoo. 5 Ɛ'ɛ ‑bhö nyɩasɛ, ‑maa tɛɛnɩ dɛ a 'nʋä tɛkädɔ'wʋ Lagɔ 'a wɛlɩɩ ‑këë zɩ'ɛ, abhʋaa
         kwänɩɩɛ 'n n yiɛ Zezwii 'a 'Mänatɩtɩɩ bia. 6 Lagɔ mɔɔ tɛɛ libho a ‑libho 'la ‑mä a dila zɛmö zaa, n kɩ dlɩ 'wʋ nɩɩ, ɔ yu nʋ ‑këë
         Zezwii Kliisɩ 'a yiyizlɩɩ ‑kä ghlɛɛ, ɔ yu zɛmö bhɩɛ. 7 N ‑kä sa'a a 'wuë a dɔ'wʋ sasɛ dlɩ 'pää, sɛ yɩ 'kä a‑a ‑wʋ ‑sɩbhä ma‑a. Ɛ'ɛ
         ‑bhö nyɩasɛ, ‑maa dlɩ 'wʋ a ‑gälaa. Lagɔ mɔɔ 'pää na ngäzɩdlɩ 'n ɔ ‑yiiɛ ɔ libhonʋnyɔ
         'wʋ 'zʋa. Dɛ n ‑wʋä dɛ'ɛ ‑jie 'mö 'n dɛ n gwɩ a‑a 'Mänatɩtɩɩ 'wʋ yɩ 'kä gbɔlɔnɩ
         a za‑a, 'libho 'la ɔ nyɩaaa, gämö ‑a nʋnuä. 8 A 'wuë, Zezwii Kliisɩ mɔɔ kää 'nglɩ 'n a ‑glaa dlɩ 'wʋ tenyii. N ‑kä ‑sɩbhä nʋʋ,
         Lagɔ a'bhë, ɔ ‑yi sɛ nɩɩ ‑tiamöä.9 Sɛ n bhibhee a za Lagɔ ‑sɩbhä ma‑a nɩɩ: A sɛ a ‑waa nɩkpa 'wuë, ‑sɩbhä nɩ 'tɛmanɩ
         'mö 'kwädlɩ 'yize, a 'kä ‑lii 'wuë a zɛmö yɩbhlɩnɩ, a 'kɩ'ɛ sasɛ 'mö 'nʋ 10 ‑sɩbhä a dɔ'wʋ, 'saa nɛnɩɛ, a bhɛnɩ a 'kʋ yɩbhlɩnɩ. Kliisɩ 'a ‑zijle 'kädaa a zlɩ,
         gbʋ 'naa 'kanyɩ ‑gömö ‑wʋ, a 'naa 'kä ‑maa yɔwʋ ‑kä. 11 Sɛɛ Zezwii Kliisɩ ‑wʋanyɩɛ ‑gömö a za, ‑li a ‑li ‑yɩ nɛnɩɛ Lagɔ dlɩ yɔwʋ a nʋä,
         yɩ yi tenyii zumanɩ. ‑Sɩbhä a za wa yi Lagɔ a 'nglɩ 'ghlimanɩ, wa yi nɩɩ kɛ ɔ ‑gää
         nʋ.Pɔɔlʋ ‑wʋ ‑jie 'mö ‑maa Mänatɩtɩɩ mö 'yukusɛ 'yize12 ‑Atʋayuënyɩ, a nɩ ‑yi sɛ nɩɩ, 'saa ghlɩɩɩɛ dɛ'ɛ, mɩɩ kää ‑tiamö 'nglɩ 'n Zezwii
         'a 'Mänatɩtɩɩ yiɛ gbɔlɔnɩ. 13 Ɛ'ɛ ‑bhö nyɩasɛ, ‑maa 'kämanɩnyɔ 'kɔdɔɔ a 'ligbëkʋwaa 'wuë, wa ‑nyɛ ‑wa ‑wʋä
         mä'ä 'wuë 'sɔ, wa yɛ sɛ yɩbhlɩmanɩ nɩɩ, Kliisɩ 'a libhoo n nʋä a za, nza n ‑wʋä
         ‑jie 'mö. 14 Zezwii Kliisɩ a ‑nʋä a ‑bɛ, wa ‑kä 'na ‑jiea 'wʋ yɩlɩɩ, ku 'mö wa sumanɩɛ tenyii,
         'n wa 'tɛɛnɩɛ ‑Alowli dlɩ. Wa'a nganɔ ku 'mö ‑kä 'n wa bhïlaa Lagɔ 'a wɛlɩɩ.15-17 ‑Mumuë ‑wʋ ‑lɛ, wa ‑kä Kliisɩ 'a wɛlɩɩ biaa, wa'a 'pä käbölu dlɩ 'wʋ 'n ɛ 'nɩ ‑bhö yɩ 'yize mi. Wa ‑kä ‑sɩbhä
         'zʋʋ, na ‑wawʋʋ ‑wuëë dila zɛmö, wa ‑yi sɛ nɩɩ, 'Mänatɩtɩɩ, n 'kɩ 'wʋ gwɩ a za,
         nza n ‑wʋä dɛ'ɛ ‑zijle 'mö. ‑Maa ‑mumuë ‑wʋ'ɛ ‑lɛ, mʋa ‑kä Kliisɩ 'a wɛlɩɩ biaa,
         sɛ n këluëë 'yli a za, 'na wɛlɩɩ, 'mö wa kpɛniɛ 'n wa bhïlaa Zezwii 'a wɛlɩɩ
         yɔwʋvanɩsɛ. Wa ‑tɔnɩ n ‑kä mä'ä ‑jie 'mö ‑wʋ 'n wa ‑kä sa'a 'zʋʋ, yɩ ‑yii tenyii
         yɔwʋ kälɩ.18 ‑Maa ‑amö na a, wa ‑kä ‑sɩbhä 'zʋ ‑kë, na gbʋ 'nɩɛ ‑mä ‑wʋ. 'Wa dlɩpäsaa yi
         nɛnɩ oo, ‑sɩbhä 'nɩ nɛnɩ oo, n ‑yi sɛ nɩɩ Kliisɩ 'a wɛlɩɩ 'mö wa biaa zaa, yɩ ‑bhöö
         'mäna 'wʋ 'yize. 'N 'mäna ‑yii'ɛ 'kwädlɩ 'lɩbhä 'yize. 19 Ɛ'ɛ ‑bhö 'fʋ ‑maa, n ‑yi sɛ nɩɩ, a bhibhe Lagɔ na 'wlumö 'yize, 'n Zezwii Kliisɩ 'a 'Wugɔmʋʋ ‑suu, ‑sɩbhä a za, 'saa ghlɩɩɩɛ dɛ'ɛ, yɩ 'wuë a 'wlusɛnɩda, sɛɛ ‑sɩbhä
         yi 'mö ‑wʋ ‑kë, 'pʋ n 'kää 'pʋ. 20 Sɛɛ 'na dlɩɩ yɩbhää tenyii, ‑sɩbhä ma‑a da'a. N 'tɛɛnɩ tenyii Lagɔ dlɩ nɩɩ, zʋ
         'naa ‑kaa 'lɩbhä 'lɩlɩlɩ. ‑Maa n yi ‑bhölɩ oo, n yi 'ku oo, 'na ‑wʋwʋsaa yi Kliisɩ
         a 'nglɩ 'ghlimanɩ klɩpaa. 21 Na dɔ'wʋ n ‑kä ‑bhölɩɩ, Zezwii Kliisɩ a 'yize a za n ‑bhölɩɛ. N ‑kä'ɛ 'kuu, bɔ
         n'n‑ä bɔ. 22 Zaa, n 'kä 'ku ma, 'n n 'kä ‑bhlɛ ‑bhölɩ 'yize n 'kä Lagɔ 'a libho nʋ ma, yɩ 'sɔɔ
         a dɔ'wʋ, ‑lɛ n ‑kä a ‑sɛɛ yii, 'saa n 'kä a‑a ‑lɛ ‑sɛɛ, n 'nuä ‑yi. 23 Yɩ 'sɔɔ a dɔ'wʋ 'na dlɩɩ 'mö ɛ ‑dlinɩɛ. Ɛ yɩbhä n nɩ 'ku n 'kä ‑mä Zezwii Kliisɩ
         yɔwʋ mö. Mɩɩ nɛnɩɛ tenyii mɩɩ ziɛ ‑mi'la 'wʋ. 24 ‑Maa a za, yɩ nɛnɩ tenyii, n 'kä ‑bhlɛ ‑bhölɩ 'yize. 25 N 'tɛɛnii ‑sɩbhä dlɩ zaa, nza n ‑yiɛ sɛ nɩɩ, n yi ‑bhlɛ ‑bhölɩ 'yize, n yeanyɩɛ
         ‑bhlɛ gla'mö ‑wʋ a 'kä 'yukusɛ mö, a 'kä Lagɔ 'mänasɛ dlɩ 'tɛɛnɩ. 26 ‑Lɛ a dɔ'wʋ, n ‑kaanyɩ'ɛ 'wʋ 'sɔnadɔ'wʋ jijo'wʋ yii, sɛ n ‑bhöanyɩ a‑a 'mäna 'wʋ,
         'n a 'ghlimanɩ a‑a 'kwädlɩ Zezwii Kliisɩ a 'nglɩ na za‑a, n yeanyɩ'ɛ ‑sɩbhä tenyii
         'mäna 'wʋ ‑bhö, a yi ɔ 'nglɩ 'ghlimanɩ 'yize.27 ‑Yɩ kää dɛsɛ miɛ nɩɩ, Puënyɔɔ Lagɔ ‑sɛɛ ‑lɛ 'a 'Mänatɩtɩɩ, a nɩ 'zwi 'a ‑wʋwʋsaa
         'wuë 'mö 'klʋkpamö. ‑Lɛ a dɔ'wʋ, n yeanyɩ 'ylɩmöä yi oo, n 'nanyɩ 'ylɩmöä yi
         oo, n yi 'nʋ nɩɩ, 'yli yɔwʋ a 'tɛɛ, 'nyu 'nanyɩɛ'ɛ jijo'wʋ 'plɩnɩ. A bianɩ dlɩ ‑bhʋlʋ
         'mö Zezwii 'a 'Mänatɩtɩɩ, nzɩɩ nɩkpa 'kɔa dlɩ 'tɛɛnɩ. 28 A nɩ tɩ 'a ‑gblɩwaa a za kɔmanɩ 'lɩlɩlɩ, mɩɩ 'kʋää 'ylimö tulanɩ nɩɩ, 'yli wa kää
         bhɩɛ, ‑maa abhʋa abhlɩ a yi 'pʋ. Lagɔ a'bhë mɔɔ 'kää 'nglɩ ‑kä yɩ 'kä ‑sɩbhä
         'wʋ 'plɩ. 29 Lagɔ ‑saanyɩɛ ‑lɛ, ɛ'ɛ ‑bhö a 'kä Kliisɩ dlɩ 'tɛɛnɩ a 'yize a za, ‑maa a 'kä'ɛ
         ɔ za 'zwɩ zi a za‑a. 30 N ‑nyɛ abhʋa 'sɔ, sɛ ‑a yɔlɔnɩɛ 'gämö Lagɔ 'a libhoo a za‑a, a ‑yi ‑sɩbhä. ‑Bhlɛ
         ‑sɩkaa, sɛ n ylɔ libho 'la a za 'yizee, a nwi.

‑A'a dlɩpäsaa ‑nyɛ Zezwii Kliisɩ 'a dlɩpäsaa nɩ 'wlʋnɩ21 Sɛ a ‑glɛɛ Kliisɩ 'wʋʋ, ‑sɩbhä panyɩ bhä swɩ nyɛmʋ 'mö ‑a? 'Ɔ ‑wawʋʋ pälanyɩ bhä
         swɩ yɔwʋ ‑a? Lagɔ 'a 'Wugɔmʋʋ wamananyɩ bhä ‑a? A kä bhä ngäzɩdlɩ, a 'päpänɩ
         bhä dlɩ 'wʋ 'yize ‑a? 2 'N yɩ ‑kä ‑tiamö ‑sɩbhä ‑wʋʋ, 'dɩ 'mö n zʋanyɩɛ nɩɩ: A nɩ ‑wawanɩ, a 'wuë a nɩ
         'nʋnʋnɩ 'mö, a nɩ kä dlɩpänɔ ‑bhʋlʋ, Lagɔ a 'yize a gbʋ nɩ plɛnaanyɩ. ‑Sɩbhä a
         dɔ'wʋ a ‑yii 'mäna 'mlɩ päla tenyii. 3 'A nʋnʋlii 'wuë 'mö, a nɩ tɩ yɔwʋ vanɩ, a nɩ tɩ anyɩ a 'nglɩ sɛ tɛlɩ. ‑Maa a nɩ
         yɔnɩ dlɩ 'wʋ, a 'bhɩa a 'yila 'klʋ, a nɩ ‑lɛ anyɩ ‑dɔ 'wʋ. 4 A nɩ tɩ bhʋlʋbhlʋ anyɩ 'wʋ sɛ tɛlɩnɩ. ‑Maa a nɩ tɛlɩnɩ a'bhɩa 'wʋ sɛ. 5 'A dlɩpäsaa ‑nyɛ Zezwii Kliisɩ 'a dlɩpäsaa nɩ 'wlʋnɩ.6 Ɔ'bhë, sɛɛ Lagɔ ‑wʋä, ‑sɩbhä ɔ ‑wʋmö a‑a la.‑Maa ɔ'ɔɔ 'ɔ 'ghïlinɔɔ 'wʋ gwɩ.7 Kɛ'mö ɔ ‑sʋʋä,'n ɔ yiɛ gïyi a sɛ nɩkpa 'yli ‑wʋ.‑Aa sɛ a nɩkpɛ ɔ 'zʋä,'n ɔ ‑wʋ a‑a mä'ä dʋdʋ 'wʋ nɩkpa gla'mö.8 Ɔ'ɔɔ ɔnyɩ 'kɔdɔ 'mö 'wʋ 'libhï,‑maa Lagɔ 'mö ɔ 'zʋä 'klʋkpamö ‑këë ‑mä 'kwie 'mö.Jɛzlʋnyɔ a'bhë a sɛ, ‑sɩbhä ɔ 'kunɩɛ ‑lɛ su 'klʋ.9 ‑Sɩbhä a za,'n Lagɔ yoo 'kɔdɔ 'wʋ 'zʋa,'n ɔ yoo 'nglɩ 'nyɛ, ‑yɩ ziɛ 'nglɩ 'wuë 'wʋ.10 Nzɩɩ, ‑mä zlɩ 'mö oo, mä'ä dʋdʋ 'wʋ oo,'n ‑mä 'kudu 'wʋ oo, ‑wa ‑wʋä ‑mä 'wuë,wa 'kä Zezwii a 'nglɩ 'mö ‑kokomïladigbï glu 'pä,11 wa 'kä ɔ 'nglɩ 'ghlimanɩ nɩɩ,Zezwii Kliisɩ mɔɔ glɩnɩɛ wa 'wuë a ‑lowli.Yɩ 'wuë 'mö, ‑aa dɩba Lagɔ 'a nglɩɩ mɩɩ 'ghlimanɩɛ.A nɩ lɩ yɔlɔkpë a sɛ12 ‑A'bhɩanyɩ, dɛ n ‑wʋanyɩ a‑a ‑bhlɛ gla'möö, a zʋʋʋ a 'klʋkpamö, ‑sɩkaa a dɔ'wʋ,
         dɛ n 'nanyɩa'aa jijo'wʋ ‑wʋʋ, a ‑kä ‑sɩbhä 'zʋ 'yize, mɩɩ nɛnɩɛ tenyii. 'Pʋpʋɛɛ
         Lagɔ 'nyanyɩɛ, a nɩ 'zʋnɛ 'yli, a 'kä ɔ nganɔ ku 'mö ‑kä 'yize. 13 Ɛ'ɛ ‑bhö nyɩasɛ, ‑maa Lagɔ mɔɔ zʋanyɩɛ 'ɔ 'saa ɔ yɩbhää a 'tʋ dlɩ zɛmö, mɔɔ nyanyɩ'ɛɛ
         'mötɛɛnɔ 'n a nwiɛ. 14 ‑Lii 'wuë a nʋä 'mö, a nɩ tɩ 'ngungwa, a nɩ tɩ zɛmö ‑dɩdɩnɩ. 15 A ‑kä ‑sɩbhä zʋʋ, ‑bɛ 'naa 'kanyɩ ‑maa yɔwʋ ghlɩ, ‑maa a yi Lagɔ a 'yuë a yuë
         glɩnɩ. A yɩɛ, nɩkpa a ‑muë 'nɩ 'mö zlɔnɩ, ‑wa yɛ 'yio kɛ dlʋnɩ, 'mö a ‑nyɛɛ glɩnɩɛ
         'wʋ, zaa, sɛɛ ylɔ lɩnɩ'ɛ 'yuylukwë 'mö, a nɩ ‑wʋ ‑sɩbhä ‑mä wa gla'mö, 16 wɛlɩɩ ‑yɩ nyɛɛ ‑tiamö a ‑bhölɩbhölɛɛ, a 'kʋänyɩ 'nyɛ. A ‑kä ‑sɩbhä zʋʋ, Kliisɩ 'a zlɩ 'kädɛɛ ‑kä ghlɛɛ, sɛɛ n'n‑ä a dɔ'wʋ nyɩasɛ yɔlɔ a za, 'mäna ‑yii 'lɩbhä.17 'A sɛ a 'tɛɛnɩɛ Lagɔ dlɩɩ, ‑sɩbhä 'kä ‑bhɩɛ bʋbɔnɩli a bʋbɔnɔ. Na'bhë, 'na dluu,
         'n wʋ ‑kä'ɛ bʋbɔnɩlu 'zʋʋ, miɛ nɩɩ n ‑kɩɩ 'mö 'kuë yi ‑kë, a ‑gänɩ 'mänasɛ Lagɔ
         zaa, yɩ ‑bhöö 'mäna 'wʋ. 18 ‑Atʋayuënyɩ, sɛ n ‑wʋä dɛ'ɛ 'mäna 'möö, ‑sɩbhä nɩ ‑bhöanyɩ 'mäna 'wʋ.Pɔɔlʋ yɛ Timotee ‑nyɛ Epafoditɩ 'sɔ a dɛ bhïla19 N 'tɛɛnɩ ‑Alowli Zezwii dlɩ nɩɩ, n yeanyɩa'a ‑pa Timotee 'wʋ tie. Ɔ ‑kä ‑mä ghlɛ
         'n ɔ ‑nyɛ a 'tɩtɩ ‑kä yii, yɩ ‑yii swɩ yɔwʋ päla. 20 Nɩkpɛ ‑mɔɔ 'kää ‑tiamö a ‑li a ‑li dlɩ 'wʋ 'pää, ɔ ‑nɩɩɛ yɔwʋ ‑wʋ 'n ɛ 'nɩ ‑bhö
         Timotee a 'yize mɔɔ. 21 ‑Muë'la 'wuë, wanyɩ a 'yize a gbʋ plɛnuë, ‑maa Zezwii Kliisɩ 'a wɛlɩɩ a gbʋ 'nuë plɛnɩ. 22 ‑Maa Timotee ɔbhlɩ, sɛ ɔ 'zʋä, a'bhï a yɛ ‑sɩbhä 'ylɩmö. Miɛ nɩɩ, sɛɛ 'yu ‑wʋ'ɛ
         ɔ dɩba 'ylii, ‑sɩbhä ɔ ‑wʋʋä 'yli 'n ɔ kwänɩɩɛ n 'kä Zezwii 'a 'Mänatɩtɩ bia.
         23 Zaa, n pä dlɩ nɩɩ, 'n n ‑kä 'na wɛlɩɩ a 'wʋbhlida 'ylɩmö 'wë cuu, n yeanyɔ 'wʋ
         tie. 24 N kɩ'ɛ dlɩ 'wʋ nɩɩ, ‑Alowli yi 'wʋ nglu na'bhë n yeanyɩ ‑pa 'ylɩmöä yi.25 ‑Maa ‑sɩkaa a dɔ'wʋ, ‑aa ‑daayu Epafoditɩ, n pä dlɩ nɩɩ, n 'kɔ 'yio 'nyɛ ɔ 'kä ‑mä
         'bɩwʋ yi a dɔ'wʋ yɩ nɛnɩ. 'Mö a tie a‑a 'n ɔ ‑yiiɛ monii ‑lɛmö n 'kä nanyɩ kwänɩ.
         ‑Tiamö, ɔ kwänɩɩ 'tɩɩ, a‑a nʋä tenyii Lagɔ 'a libhoo. 26 A 'tʋ lɩbhɔ tenyii, ɔ dlɩ klɛ 'yli, ɛ'ɛ ‑bhö nyɩasɛ, ‑maa a 'nʋ nɩɩ ɔ'ɔɔ a ‑yɛ. 27 Gu 'lɩbhɔ a ‑tiamö tenyii, 'ku ɔ lɛ kuä. ‑Maa Lagɔ 'pä ɔ ngäzɩdlɩ, nza ɔ'ɔɔ 'ku
         'n ɔ yiɛ yɛmanɩ. Na ngäzɩdlɩ Lagɔ 'pämöä, nyɩasɛ n'n‑ä ‑sɩbhä gbä, ‑maa Epafoditɩ
         ‑kä a 'kuu, 'na ngäzɩɩ mɩɩ 'kä a‑a 'wʋ gbaanɔ. 28 ‑Sɩbhä a za n 'päpanɩɛ 'wʋ n 'kɔ 'yi 'tatinɩ, ɔ 'kä ‑mä yi, a 'kɔ 'ylɩmö 'mäna
         'kanyɩ 'lɩbhä, 'a dilaa 'kä bhli. ‑Lɛ a dɔ'wʋ 'na dlɩɩ yi bhlimö. 29 Ɔ ‑kä ‑mä yii, sɛ wa kää wa 'kä ‑Alowli a ‑nɔ pälaa, a nɩ pɔlɔɔ ‑sɩbhä, a 'kɔ
         'mäna 'mö 'yli 'zʋnɩ. Sɛ ɔ ‑wʋä da'a a nɩkpɛ, 'mö wa kää wa 'kä sasɛ köbhä.
         30 Ɛ'ɛ ‑bhö nyɩasɛ, ‑maa Epafoditɩ, Kliisɩ 'a libhoo a za, 'ku ɔ lɛ ku a‑a. A'bhï,
         sɛɛ a'aa mlɩnɩ a ‑kaa 'wʋ yii, ‑sɩbhä ɔ ‑yiiɛ a 'wlumö 'wʋ. Ɔ'ɔɔ ɔnyɩ a 'pɩwʋ dlɩ
         'wʋ 'pä, 'n ɔ ‑yiiɛ 'wʋ yi.

'Mözlɔnɩzlɔnɛɛ ‑ɛ nɛnɩɛ Lagɔ dlɩ yɔwʋʋ31 ‑Atʋayuënyɩ, ‑yɩ 'kanyɩɛ 'yukwli 'mö tʋʋ miɛ nɩɩ: Sɛ a ‑glɛɛ ‑Alowli 'wʋʋ, ‑sɩbhä
         nɩ ‑bhöanyɩ 'mäna 'wʋ. N 'cɛlanyɩɛ 'wʋ a sɛ n gbä a‑a, n 'kä ‑sɩbhä gbä 'yize
         a dɔ'wʋ yɩ ‑nɩɩɛ yɔlɔa. Yɩ nɛnɩ a dɔ'wʋ, nzɩɩ a tia 'wʋ dlʋ. 2 A gla'mö a ‑lizokunʋwaa, ‑wa nʋä 'zokwësɛ Lagɔ 'a libhoo, a nɩ 'nɛmanuë 'wʋ, ɛ'ɛ
         ‑bhö nyɩasɛ, ‑maa 'zokwësɛ wa 'cɩaa 'wʋdɩdɛ a wɛlɩɩ. 3 ‑Maa ‑abhʋa abhlɩ, Lagɔ 'a 'Wugɔmʋʋ mɔɔ ‑wʋnyɩɛ ‑gömö, mɔɔ kää 'nglɩ a‑a bʋbɔɔ sasɛ Lagɔ. Zezwii Kliisɩ a 'yize mö ‑a 'tɛɛnɩɛ dlɩ, ‑maa ‑anyɩ ‑a 'nɩɛ dlɩ 'tɛɛnɩ. Nza n gbää nɩɩ ‑wa dɩ‑ɩɛ
         ‑tiasɛ 'wʋʋ, ‑abhʋaa. 4 'Lɩlɩlɩ a dɔ'wʋ ‑amö, n bhɛnɩ a n 'kä nanyɩ dlɩ 'tɛɛnɩ. Wa ‑kä a nɩɩ ‑ɔ bhɛnɩ bhä
         ɔ 'kä ɔnyɩ 'wʋ 'pä nʋʋ, ‑amö ɛ 'kä a‑a glɩnɩ. 5 Ɛ'ɛ ‑bhö nyɩasɛ, ‑maa Yizlaɛlɩ 'a ngëyii Lagɔ ‑sɛɛ ‑lɛ, ɛ 'mö a nɩkpɛɛ gwälɩɩɛ, Bɛzamɛɛ 'a ‑gligbëa 'wʋ a nɩkpɛɛ.
         Wa gwälɩɩɛ a ylɩɩ a ‑gbʋätanɛɛ 'mö 'n wa ‑yiiɛ 'wʋ ‑dɩ. Ebleeyii n glɩnɩɛ, Na dɩba
         a dɩbawa 'wuë, Ebleewaa. 'N ɛ ‑kä a 'yɛ ‑abhʋa Zwiiföwaa 'a gböö a 'klʋkpamözʋ dɔ'wʋʋ, Falizɩɛwaa ‑wa ‑gäniɛ 'tɩɩ, 'wa ‑zɩkpaa 'mö, ‑mä n ‑wʋmö a‑a. 6 ‑A'a gböö a dɔ'wʋ, ku 'mö n ‑su a‑a tenyii, 'n n 'yɩ a‑a ‑sɩbhä a za Zezwii Kliisɩ
         a ‑nʋa 'klɩ. Zaa, ‑a'a gböö sɛ n zwi a‑a yɩ 'wuë 'klʋkpamö a za, ‑bɛ 'nɩɛ a bhɛnɩ
         ɔ ‑kaa nuë 'wʋ kwä. 7 ‑Maa ‑li 'la 'wuë n tɛkpɔnɩ a‑a ‑zʋnɩ 'möö, n ‑kɩɩa'a ‑sɩkaa 'wʋ yɩlɩɩ, nyɩasɛli
         yɩ glɩnɩɛ Kliisɩ a za. 8 ‑Tiamö, 'pɩwʋ a ‑lii 'wuë, n ‑kɩɩa'a ‑sɩkaa 'wʋ yɩlɩɩ, nyɩasɛli yɩ glɩnɩɛ. Ɛ'ɛ ‑bhö
         fʋ, ‑maa sɛ n yɩbhlɩnɩɛ Zezwii Kliisɩ na ‑Lowli 'möö, ‑sɩbhä ma‑a ‑kaaa dɛsɛ tenyii,
         ‑sɩbhä ma‑a ziɛ ‑mi'la 'wuë 'wʋ. Sɛ'ɛ n gbää nɩɩ, ‑li 'la 'wuë, yɩ'ɩa'a dɛsɛ
         kä na dɔ'wʋ. N ‑kɩɩ 'wʋ yɩlɩ, yɩ 'kä ‑bhɩɛ klɛka, n 'nia'a dlɩ tɛɛnɩ, Kliisɩ a 'yize
         a ‑nɔ n glɩnɩa'aa. 9 'Mö n yɩbhää n 'kä 'kwädlɩ 'wʋ ‑glɛ. N 'kä Lagɔ dlɩ yɔwʋ nɛmanɩ sɛ n zʋä Moyizɩ
         'a Gböö 'klʋkpamö a za‑a, 'mö n'n‑a'a sɛ tɛlɩ. ‑Maa 'n n ‑kä Lagɔ dlɩ yɔwʋ nɛnɩɩ,
         Lagɔ a'bhë mɔɔ kää 'nglɩ, mɔɔ nɛmanɩɩɛ ɔnyɩ dlɩ yɔwʋ sɛ n 'tɛɛnɩɛ Zezwii Kliisɩ
         dlɩ a za. 10 ‑Sɩbhä a za, n yɩbhä n 'kä sasɛ Kliisɩ yɩbhlɩnɩ, Lagɔ 'a 'mötɛɛnɔɔ ‑wʋ ‑sɔɔɔ gluu,
         n 'kʋ'ɛ yɩbhlɩnɩmö, sɛ ɔ ziɛ 'zwɩ, n 'kä ‑sɩbhä 'zwɩ zimö, sɛ ɔ 'kuä, n 'kä
         ‑sɩbhä 'kumö. 11 ‑Lɛ a dɔ'wʋ na dlɩ 'tɛɛ 'wʋ nɩɩ, Lagɔ ‑yii ‑mä 'kuduwaa gla'mö ‑sɛmö.12 N ‑kä ‑sɩbhä nʋʋ, ɛ'ɛ ‑bhö nɩɩ n yɛ ‑mä 'gbë 'wʋ ghlɛ 'wë, 'n sɛ n 'kää zɩkö
         ‑wʋ 'tɩɩ, ‑sɩbhä n ‑wʋ ‑bhlɛ dɛ'ɛ nʋ. ‑Lii n 'kää zɩkö ghlɩɩ n'n‑ä ‑bhlɛ yɩ 'wuë
         kä'mö ‑kä, ‑maa na'bhë Zezwii Kliisɩ kä'mö ‑mä n ‑wʋä, nza n 'tɛmanɩɛ 'mö
         'yize n 'kä 'yukusɛ mö.Pɔɔlʋ lɛ wa nɩ ‑gänɩ 'ɔ gbäpöö13-14 ‑Atʋayuënyɩ, ‑amö na a, sɛ'ɛ n'n‑ä nɩɩ 'saa Lagɔ gbää ‑a 'kä ghlɩɩ, n kɩ 'gämö
         ghlɩnɩ 'wë nʋ. ‑Maa sɛ n zʋä ‑sɩbhä ma‑a nɩɩ: Sɛɛ guëguënyɔ 'tɛmanɩ'ɛ 'mö, ɔ
         'kä tɛɛ glɔ ghlɛ wa 'kɔ ‑lu 'nyɛɛ, ‑sɩbhä n zʋä. Miɛ nɩɩ ‑mä 'yuku mää 'na dlɩɩ
         gööä 'yi, ‑mä n mönɩɛ klɩpaa, ‑maa n'n 'lɛ nimï, nzɩɩ 'pɩwʋlelea Lagɔ wäzɩnɩɩɛ
         Zezwii Kliisɩ a bɔɔmö a za 'wʋʋ, n 'ka ghlɩ.15 Zaa, ‑a 'wuë ‑abhʋa yɛɛ ‑mä Zezwii 'a wɛlɩɩ 'mö ‑jɩbhɛnɩɩ, a‑a nɩ 'pä sɛ ‑bhʋlʋ
         dlɩ. ‑Maa 'n a 'nɩ kïbhë 'mö ‑wanɩɩ, Lagɔ a'bhë, ɔ yeanyɩ sʋlʋnɩ, a yea sasɛ 'mö
         'nʋ. 16 Miɛ abhlɩ da'a, ‑maa kïbhë ‑ma ‑a yɛɛ 'gämö 'mö 'nʋnɩ 'wëë, sɛ a gbää, a‑a
         nɩ nɛmö ‑sɩbhä.17 ‑Atʋayuënyɩ, a nɩ ‑gänɩ 'na gbäpöö. Sɛ n nɛmöä, ‑wa nɛmömöä ‑sɩbhä, a nɩ
         ‑gänɩ'ɛ 'wa gbäpöö. 18 Nyɩasɛ n'n‑ä ‑sɩbhä gbä, ‑maa ‑mumuë a ‑bɛ ‑wʋ ‑lɛ. Sɛ wa nɛmöä, ‑sɩbhä 'nɩɛ
         nɛnɩ. N kanyɩ a ‑pa wa 'dɩ 'nyɛ. 'N n ‑kaanyɩ'ɛ dɛ'ɛ wa 'dɩ 'nyɛ 'yizee, 'mɩɔ yɩ ghälaaa
         'ylimö. Nɩkpa 'la, 'wa nɛmönɛmösaa ‑sɩbhä ma‑a tulanɩɛ 'ylimö nɩɩ: Sɛɛ Kliisɩ 'kunɩɛ su 'klʋ a wɛlɩɩ, sɛ yɩ sɛɛ zɛmöö, wa'aa ‑sɩbhä 'mö 'nʋ 'lɩlɩlɩ. 19 Wa 'kä li a 'yize a za wa ‑bhölɩɛ. 'Wa nʋnʋlii ‑yɩ 'kʋä a‑a zʋ 'wʋ ‑bhöö, 'mö
         wa tɛkpɔnɩɛ 'mö. Mä'ä dʋdʋ 'wʋ a ‑lii a 'yize 'mö wa pää dlɩ 'wʋ. ‑Sɩbhä a
         za, 'yli wa 'kää bhɩɛ 'lɩlɩlɩ. 20 ‑Maa ‑abhʋa ‑abhlɩ ‑mä ghäyɩ 'wʋ Lagɔ yɔwʋ, mä ma‑a glɩnɩɛ ‑aa ‑tiamö a 'bhele.
         ‑Aa Puënyɔ, ‑Alowli Zezwii Kliisɩ, ‑mä ɔ 'kää 'bhöönɩ. Mö ‑a ‑kʋnɩɛ. 21 Ɔ ‑kä yii, ‑a'a ngäzɩkpökpa nɩ ‑a glɩnɩɛ 'ylibhɩɛlea, ɔ yea 'mö zigbanɩ. Lagɔ
         ‑sɔɔɔ glu a kpökpa a ‑kpökpaa ɔ 'nyɔɔ ‑a 'naa 'kää 'yli bhɩɛɛ, ‑sɩbhä a ‑na ɔ
         ‑kanyɩɛ 'nyɛmö. Nyɩasɛ ɔ'ɔɔ ‑sɩbhä bhɛnɩ, ‑maa Lagɔ mɔɔ 'nyɔɔ 'mötɛɛnɔ, ɔ 'kä
         ‑lii 'wuë ‑gömö 'kämanɩ.

Bhälɩwɛlɩɩ41 ‑Atʋayuënyɩ, a 'tʋ lɩbhaaa tenyii. 'Mäna 'wʋ a ‑bhööä. A za, ‑Alowli ‑yii zɩla'a
         bhɩzɩ. Zaa, ɔ ‑gänɩgänɩ dɔ'wʋ dɛ a kää sɛ a nɩ nyɔnʋ ‑lɛ kɛ.Sɛ'ɛ Pɔɔlʋ zʋä Zezwii a ‑nʋa ‑wa ‑wʋä ‑mä Filiipö 'dɩ 'mö2 ‑Aa nglʋdaayuë Evodii ‑nyɛ Sɛtisɩ 'sɔ, n bhiuë yɔwʋ, sɛ wa glɩnɩɛ ‑Alowli a ‑nʋä
         a za, wa nɩ wamanɩ. 3 ‑Nmö ‑naa, ‑nmöö glɩnɩɛ na ‑tiamö a libho'wʋnʋnɩnyɔɔ, n bhiamö, ngwlɩ 'la 'sɔ
         ‑kpɔ, 'zʋmuë 'dɩ 'mö, wa 'kä wamanɩ. ‑Maa wa 'sɔ ‑kpɔ, wa ‑nyɛ Klemaa 'sɔ, 'n ‑muë'la
         'wuë n ‑nyɛɛ 'sɔ ‑a nʋä Lagɔ 'a libho kökä, wa 'wuë yɔlɔ wa yɔlɔ a‑a tenyii Zezwii
         'a 'Mänatɩtɩɩ a biabiadɔ'wʋ. Wa 'wuë, 'wa nglɩɩ cɛlɩ ‑mä 'pɩwʋ mää 'naa 'kää
         'yli bhɩɛ a 'bɔgʋʋ 'mö.4 ‑Atʋayuënyɩ, sɛ a glɩnɩɛ ‑Alowli a ‑nʋä a za, 'mäna nɩ 'lɩbhanyɩ 'kwädlɩ 'yize.
         Sɛ'ɛ n gbää nɩɩ, 'mäna nɩ 'lɩbhanyɩ.5 A dila nɩ ‑wʋ ‑pälɛpälɛ ‑mä nɩkpa 'wuë ‑gömö. ‑Maa ‑Alowli 'a yiyitɛnyɩɩ yɛ
         'dio. 6 'N ‑mɔ ‑lu a gbʋ ‑kä plɛnɩɩ, ɔ nɩ tɩ nyɩasɛ dlɩ 'pä. ‑Maa 'saa ɔ ‑kä 'yɩbhä ‑kë,
         ɔ nɩ bhibhe yɩ za Lagɔ 'yize. Ɔ ‑kɔɔ bhibhee, ɔ nɩ bhälɔ'ɛ 'gämö yɩ za. 7 A ‑kä ‑sɩbhä 'zʋʋ, 'tɩɩglɩglɛ ‑ɛ 'bhöönɩɛ Lagɔ 'mö, nɩkpɛ 'nɩɛ bhɛnɩ ɔ 'kä 'mö
         'nʋʋ, ɛ yi 'a dilaa ‑nyɛ 'a dlɩpäsaa 'sɔ Zezwii Kliisɩ 'wʋ glɛ.8 ‑Atʋayuënyɩ, ‑yɩ 'kanyɩɛ 'yukwli 'mö tʋʋ miɛ nɩɩ: ‑Yɩ kää gbëaa 'mö, ‑yɩ kää
         'klʋkpamö, ‑yɩ zlɔnɩɛ 'mö, ‑yɩɩɛ ‑maa yɔwʋ ‑kä, ‑yɩ ‑bhöä 'mäna 'wʋ, ‑yɩ kää
         'nglɩ ‑gömö, nanɩli a kii 'la 'wuë, 'mö a nɩ 'pä 'wʋ dlɩ. 9 Wɛlɩɩ wa 'nyanyɩɛ, a 'cɩɛɛ, a 'nʋä ‑mä na nglii, a yɩɩɛ 'ylɩmö n nʋä, yɩ 'wuë
         sɛ yɩ gbää, a nɩ nɛmö ‑sɩbhä 'tɩɩ. ‑Lɛ a dɔ'wʋ, Lagɔ 'tɩɩglɩglɛ 'bhöönɩɛ 'mö,
         ɔ yeanyɩ 'kwädlɩ ‑su.Pɔɔlʋ bhälɩ ‑mä Filiipö a ‑nʋa ‑li a ‑lii wa nɔɔ 'wlu a za10 Sɛ a 'pä'ɛɛ 'wʋ 'sɔ na dɛ dlɩ, 'n a ‑yiiɛ 'wʋ yi a za, ‑Alowli a 'mänaa ‑wʋä 'mlɩ
         tenyii. N ‑yi sɛ nɩɩ, yɩ ‑wʋanyɩ a ‑sɩbhä dlɩ 'wʋ 'yize, ‑maa a'aa la sɛ a 'kä 'zʋä
         ‑yi. 11 N ‑kä sa'a gbää, ɛ'ɛ ‑bhö sɛɛ ‑lu a 'tʋ lɩbhaaa a za. ‑Amö na a, sɛ n 'cɩɛɛ,
         ‑sɩbhä ma‑a nɩɩ: 'Saa n ‑kä ghlɩ ‑kë, wʋ ‑zunɩɩ kɛ. 12 'Pʋa ‑yii 'lɩbhä ‑kë, n ‑yi sɛ n 'kä zʋ. 'N 'pʋa ‑nɩɩ'ɛ 'lɩbhä ‑kë, n ‑yi'ɛ sɛ
         n 'kä zʋ. Kii 'wuë 'mö a dɔ'wʋ, n yi lile ghlɩ oo, n 'nɛ ghlɩ oo, n yi ‑li a ‑bɛ
         ghlɩ oo, n 'nɩ'ɛ ‑lu ghlɩ oo, sɛ yɩ yi 'mö ‑wʋ ‑kë, sɛ yɩ 'nɩ 'mö ‑wʋ ‑kë, yɩ
         nɛnɩɩ dlɩ yɔwʋ 'yize. 13 Kliisɩ mɔɔ nyɩaaa 'mötɛɛnɔ, mɔɔ kää 'nglɩ nza n bhɛnɩɛ ‑li 'la 'wuë. 14 Miɛ abhlɩ da'a, ‑maa ‑mä 'na yɔlɔylʋʋ 'mö, sɛ a yiiiɛ 'wʋ a za, yɩ nɛnɩ. 15 Filiipö a ‑nʋänyɩ, a'bhï a ‑yi sɛ, tɛɛtɛɛdɔ'wʋ, dɛ n 'bhöö a‑a ‑mä Masedʋanɩ‑bhölɩɩ
         'mö, 'n n yi a‑a 'Mänatɩtɩɩ biaa möö, Zezwii a ‑nʋa a ‑zɩkpö 'wuë gla'mö, a
         'yize abhʋaa 'pɛnɩɩɛ Lagɔ 'a libhoo n nʋä a 'wlumö. 16 Dɛ n ‑wʋ a‑a ‑bhlɛ ‑mä Tesaloniikö glɔ 'möö, ‑lɛ a 'pänɩɩ a‑a 'wʋ a ‑bɛ moni
         'yio 'wʋ, 'n a ‑yiiɛ 'wʋ yi. 17 Yɩ 'wuë 'mö a dɔ'wʋ, a ‑kaa 'nyɛ 'mö n 'nɩɛ sɛ tɛlɩ, ‑maa 'saa n tɛlɩɛ sɛ miɛ nɩɩ,
         Lagɔ 'kanyɩ 'nyu 'pä, 'a ‑li a ‑lii a nʋä nɩkpa 'wluu, yɩ 'kä zumanɩ, mɩɩ kää
         a ‑li a ‑lii 'mö. 18 Zaa, ‑li 'la 'wuë a paaaa 'yio 'wʋʋ, n kɩ ghlɩ. Yɩ ‑zu, yɩ 'mɩɛ ‑lɛ 'wʋ a'bhë. Tɛɛnɩ
         ‑zlɩ Epafoditɩ nyɩa'miɛ yowʋʋ, n'n‑a'a ‑lu bɔ. 'A 'saa a nyɩaaa da'aa, yɩ 'kä ‑bhɩɛ
         Lagɔ a bʋbɔnɩli a ‑mii kä nglɛ a nglɛ, ‑yɩ nɛnɔ dlɩ yɔwʋ. 19 ‑Maa Lagɔ ‑ɔnyɩ libho n nʋä, Zezwii Kliisɩ a za, 'saa 'wuë a'aa ‑kä ɔ yeanyu 'nyɛ. Ɛ'ɛ ‑bhö nyɩasɛ, ‑maa mɔɔ 'ghïliɛ, mɔɔ
         wʋlʋä. 20 Zaa, ‑aa dɩba Lagɔ a 'nglɩ nɩ 'ghlimanɩ 'kwädlɩkwädlɩnɩ. ‑Amɛɛ!Sɛ'ɛ Pɔɔlʋ bhälɩɛ 'gbëbhlenɩ dɔ'wʋ Filiipö a ‑nʋa21 N ‑nyɛ na Lagɔdaayuë 'sɔ, Zezwii Kliisɩ a ‑nʋa 'wuë ‑wa ‑wʋä ‑mä 'a mä'aa, ‑a bhäluë. 22 Zezwii a ‑nʋa 'wuë ‑wa ‑wʋä mä'ää, wa lɛ wa bhälanyɩ. 'Bhlɩlowli 'kɔdɔɔ Sezaa
         a zɛmö a ‑nʋa a'bhë, wa lɛ wa bhälanyɩ ‑këë.23 ‑Alowli Zezwii Kliisɩ nɩ 'pänyɩ 'nyu!

Bhälɩwɛlɩɩ11 ‑Amö Pɔɔlʋ, ‑amö Lagɔ ‑sɛɛ ‑lɛ n 'kä Zezwii Kliisɩ a tietienyɔ glɩnɩɩ, n ‑nyɛ ‑aa ‑daayu Timotee 'sɔ, 2 abhʋa Lagɔ a ‑nʋa, abhʋaa ‑wʋä ‑mä Kolɔɔsɩ glɔ 'möö, ‑a bhälanyɩ. Abhʋaa 'zʋä
         ‑aa ‑daayuë Zezwii Kliisɩ a za 'n a ‑gänɔɔ 'tɩɩ, ‑aa dɩba Lagɔ, 'pʋpʋɛ ‑nyɛ 'nyupälɩɩ
         'sɔ ‑yɩ 'bhöönɔɔ 'möö, yɩ nɩ ghlanyɩ 'wʋ.Pɔɔlʋ bhälɩ Lagɔ Kolɔɔsɩ a ‑nʋa a za3 ‑Alowli Zezwii Kliisɩ a dɩba Lagɔ, sɛ ‑a bhibheoo 'kwädlɩ a 'wlumöö, ‑sɩbhä ‑a bhälɔɔ a za 'yize.
         4 Sɛ a 'tɛɛnɩɛ Zezwii Kliisɩ dlɩ 'n a ‑waa Lagɔ a ‑nʋa 'wuë, ‑sɩbhä a 'dɩ ‑kanyɩ ghlɩ,
         nza ‑a bhälɩɛ Lagɔ. 5 Zezwii 'a 'Mänatɩtɩɩ ‑yɩ glɩnɩɛ gbëaa, yɩ ghlɛɛ tɛkädɔ'wʋ ‑mä 'a mä'aa, ‑li a
         ‑li Lagɔ 'yɩbhää, ɔ 'kanyɩɛ bhäla ‑mä ɔ yɔwʋ 'nyɛnɩɩ, 'mö yɩ sʋlʋnanyɩɛ. Yɩ za
         a 'tɛɛnɩɛ Zezwii dlɩ 'n a ‑wawanɩɛ. 6 'Mänatɩtɩ 'la ‑yɩ nʋä nɩɩ, Lagɔ pä Zezwii Kliisɩ a bɔɔmö a za nɩkpa a ngäzɩdlɩɩ,
         tɛɛnɩ ‑mä dɛ a 'nwiɛ tɛkädɔ'wʋ, 'n a yiɛ yɩ zɛmö yɩbhlɩnɩ, 'n a yiɛ 'wʋ ngluu,
         tɛɛnɩ ‑mä ‑këë zɩ'ɛ, libho yɩ nʋä ‑mä a gla'mö. ‑Mä 'a mä'a a 'yize, ‑mä
         yɩ'ɩɛ libho nʋ. ‑Maa ‑mä 'bhlɩbhëa 'wuë ‑gömö, ‑sɩbhä yɩ nʋmöä ‑mä libho.
         Saa 'wuë ‑sɩbhä yɩ mlɩmanɩɛ 'n nɩkpa yɩbhlɩnɩɛ yɩ za Lagɔ. 7 ‑Lɛ a 'Mänatɩtɩ 'la, na 'tua Epaflasɩ n ‑nyɛɛ 'sɔ ‑a nʋa Zezwii Kliisɩ 'a libhoo
         mɔɔ 'nyanyiɛ. Ɔ nu sasɛ na 'wlumö ‑mä a jijo'wʋ zaa, wa kä wa 'kɔ dlɩ 'wʋ ‑kä.
         8 Mɔɔ ‑lanyɩɛ a 'tɩtɩ. Sɛɛ Lagɔ 'a 'Wugɔmʋʋ 'zʋanyɩɛ ‑wawʋ dlɩ zɛmö a dɩɩ, 'mö ɔ nyɩanyɩɛ.
         9 ‑Sɩbhä a za, tɛɛnɩ ‑mä dɛ ‑a 'nʋä 'a dɩ 'la ‑këë zɩ'ɛ, Lagɔ mö ‑a bhibhee 'kwädlɩ
         a za. Sɛ'ɛ ‑sɩbhä ‑a bhibheoo nɩɩ, 'nɛɛnɔɔ 'wuë ‑wʋ 'bhöönɩɛ ‑mä 'ɔ 'Wugɔmʋʋ
         'möö, ɔ nɩ 'nyanyu, nzɩɩ sɛ ɔ yɩbhää, a 'kä ‑sɩbhä sasɛ yɩbhlɩnɩ. 10 ‑Lɛ a dɔ'wʋ 'saa nɛnɩɛ ‑Alowli dlɩ yɔwʋʋ, a yu 'kwädlɩ nʋ, 'a nɛmönɛmösaa yi ɔ
         'nglɩ 'ghlimanɩ, a yi ‑li a ‑li a kii 'wuë nʋ. Sɛɛ zila zɩɛ 'yizee, a yi Lagɔ sasɛ
         yɩbhlɩnɩ.11 'Mötɛɛnɔ 'wuë ‑wʋ 'bhöönɔɔ 'mö ‑wʋʋä ‑sɩbhä a sɛ ‑wʋʋ, ɔ nɩ 'zʋanyu ‑gömö,
         a 'kä 'mö 'tɛmanɩ, nzɩɩ, sɛ yɩ 'nɩ 'mö ‑wʋ ‑kë, sɛ yɩ ‑kä 'mö ‑wʋ ‑kë, da'a
         dɛ a kää sɛ a 'kä ‑lɛ kɛ nyɔnʋ. 12 ‑Lii 'wuë ‑aa dɩba Lagɔ 'nyanyɩɛ a za, 'mäna nɩ 'lɩbhanyɩ a 'kɔ bhälɩ. 'Ɔ 'pɩwʋlelea
         'wʋ mää 'yuylukwë 'nɩɛ ‑wʋ 'lɩlɩlɩɩ, mɔɔ 'kää 'nglɩ ‑kä a ‑nyɛ ɔ ‑nʋa 'wuë
         'sɔ a 'kä ‑mä 'bhle ghlɩ. 13 ‑Ɔ kämanɩɛ ‑mä guylukwëa 'mö a ‑nʋa ‑gömöö, Lagɔ mɔɔ ‑sanyɔɔ kä'mö. Nzɩɩ
         'ɔ ‑wawayuu a 'yize ‑kanyɩ ‑gömö 'kämanɩ. 14 Sɛ'ɛ n gbää nɩɩ, Kliisɩ 'mö Lagɔ ghlɛnɩɛ 'mö, 'n ɔ ‑yinyɩɛ Sataa a galɛ 'mö ‑sɛ.
         Kliisɩ a bɔɔmö a za, Lagɔ yɛ ‑a'a 'nyinylolii a gbʋʋ 'yi 'tatinɩ.Sɛ'ɛ wa bhlɩnɩɛ Zezwii Kliisɩ15 Lagɔ ‑bɛ 'nɩɛ ‑bhlɛ tɛkäsɛ 'ylɩmöö,‑nmö Kliisɩ, ‑nmö ɔ ghlɛnɩɛ 'mö,'n ɔ yiɛ ɔnyɩ nɩkpa 'ylimö tulanɩ.‑Nmö glɩnɩɛ ‑bhɛbhɛlii 'wuë a 'yizii.16 ‑Nmö Lagɔ ghlɛnɩɛ 'mö 'n ɔ yiɛ 'pɩwʋ a ‑lii 'wuë ‑bhɛ.‑Mä zlɩ 'mö a ‑nɩɩ mi, mä'ä dʋdʋ 'wʋ a ‑nɩɩ mi,‑yɩ ‑yiloo 'wʋ mi 'n ‑yɩɩɛ 'wʋ ‑yilo mi,zuzukuu 'wuë ‑yɩ 'tɛɛ 'mö ‑yɩ 'kämanɩɛ, ‑li 'la 'wuë,‑nmö Lagɔ ghlɛnɩɛ 'mö, 'n ɔ yiɛ ‑bhɛ, nzɩɩ ‑n 'kɩ ‑gömö 'kämanɩ.17 Dɛɛ mä'ä 'pɩwʋ a ‑lii 'wuë 'nɩ a‑a ‑bhlɛ 'wlʋʋ,‑nmö Kliisɩ, ‑n ‑bhölɩ a.‑Nmö ‑suä yɩ 'wuë kä'mö.18 ‑Nmö Kliisɩ, ‑na ‑nʋa 'wuë a ‑zɩkpaa ‑a glɩnɩɛ ‑na'a kpökpaa,‑nmö glɩnɩɛ a 'wukpëlea.‑Nmö glɩnɩɛ Lagɔ 'a 'pɩwʋlelea a tɛɛnɩda.Nɩkpa 'wuë gla'mö a tɛkänɩkpɛ Lagɔ gälaa,'n ɔ yoo glu ‑sɛ mö n glɩnɩɛ,‑nmö glɩnɩɛ ‑lii 'wuë a 'yizi.19 'Saa Lagɔ glɩnɩɛ 'tɩɩ,‑nmö Kliisɩ, ɔ 'yɩbhä nɩkpa 'kʋ ‑mä ‑na 'mö yɩbhlɩnɩ.20 ‑Nmö Lagɔ ghlɛnɩ'ɛɛ 'mö'n ɔ yiɛ ɔnyɩ 'bhlɩbhëa 'wuë wamanɩ.'Bhlɩ 'mö a ‑lii 'wuë,‑mii ‑wʋä ‑mä zlɩ 'mö oo,‑mii ‑wʋä mä'ä dʋdʋ 'wʋ oo,‑nmö Kliisɩ,‑na'a dluu muu kwlinɩɛ ‑lɛ su 'klʋ.Mɩɩ kää 'nglɩ 'n Lagɔ ‑nyɛ zɩkpa 'wuë yiɛ wamanɩ.Zezwii a bɔɔmö a za ‑a bhɛnɩ ‑a 'kä Lagɔ yɔwʋ 'dio21 Abhʋa Kolɔɔsɩ a ‑nʋa 'yɛ abhlɩ, a yɛ a Lagɔ ‑gömö panɩmö. 'A dlɩpäsɛzokwëa ‑nyɛ
         'a ‑lizokuu 'wuë a nʋä 'sɔ, yɩ za, a ‑nyɛ Lagɔ 'nɩ a ‑wanɩ 'lɩlɩlɩ. 22 ‑Sɩbhä a za ɔ Yowli ‑su nɩkpɛkpökpa 'n ɔ yiɛ 'ku. ‑Sɩbhä a 'nglɩ 'mö 'n Lagɔ yeanyɩɛ
         ɔnyɩ wamanɩ, a 'kä 'wlɩlɩ ‑wʋ, 'a dila 'kä 'wlɩlɩ ‑wʋ, a tɩa ‑maa yɔwʋ ‑kä a 'kɔ
         yɔwʋ 'dio. 23 ‑Sɩbhä a za, a nɩ 'tɛɛnɩ tenyii Zezwii dlɩ, ‑maa a nɩ tɩ gba'agbagba'a bhli, a nɩ
         tɩ 'ɔ wɛlɩɩ kɛ'mö ‑sɛ 'lɩlɩlɩ. A nɩ ‑yi 'kwädlɩ sɛ nɩɩ, ‑mä Lagɔ yɔwʋ a ‑li a ‑li
         ‑yɩnyɩɩ 'dɩ 'Mänatɩtɩɩ 'nyanyɩ a‑a, yɩ ‑kʋnanyɩ ‑tiamö ‑mä.Sɛ'ɛ Pɔɔlʋ bhïlaa libhoo Lagɔ 'nyɔɔ a dɛMänatɩtɩ 'la a 'nʋä, mä'ä 'ylʋ zɛmö a nɩkpaa 'wuë ‑sɩbhä wa 'nyʋänyɩɛ. ‑Amö
         Pɔɔlʋ, ‑amö Lagɔ 'nyɛɛ yɩ biabialibhoo. 24 ‑Maa n ‑kä sɛ'ɛ a za Lagɔ 'a libho nʋ n ‑kä 'klɩ 'yɩ dɔ'wʋ ‑wʋʋ, 'mäna 'wʋ yɩ ‑bhööä.
         Ɛ'ɛ ‑bhö nyɩasɛ, ‑maa n ‑kä ‑sɩbhä 'zʋʋ, n ‑yi sɛ nɩɩ, Kliisɩ a ‑nʋa 'wuë ‑wa glɩnɩɛ 'ɔ kpökpaa, wa 'wlumö n nʋä ‑lɛ a libho 'la, 'n n yɩɛ
         'klɩ. 25 Sɛ'ɛ n gbää nɩɩ, Kliisɩ a ‑nʋa 'wuë a libhonʋnyɔ n glɩnɩɛ. ‑Sɩbhä Lagɔ 'yɩbhɩɛ.
         Miɛ nɩɩ, ‑amö ɔ 'nyɛɛ 'ɔ wɛlɩɩ n 'kɩ saa 'wuë bia. 26 'Saa Lagɔ 'yɩbhää 'bhlɩbhëa 'wuë a dɔ'wʋʋ, zizaa yɩ zizaa a‑a 'kwädlɩ, ‑këë
         'n ɔ yia'aa ‑sɩkaa ɔ ‑nʋa kɛ 'klʋ kälɩnɩ. 27 ‑Lɛ a wɛlɩ 'la ‑yɩ ziza a‑a, ‑waaa Zwiiföwaa glɩnɩ a ‑li a ‑li yɩ kää 'mö, nɛnɩ
         yɩ nɛnɩɛ tenyii, yɩ'ɩɛ ‑sɩbhä a sɛ ‑wʋ. Miɛ nɩɩ, a jijo'wʋ Kliisɩ ‑wʋ ‑mä+. Ɔ 'nglɩ 'mö a ‑yiɛ ‑tiamö sɛ nɩɩ, a yi 'ylɩ ‑bhlʋ 'mö ‑mä Lagɔ yɔwʋ ‑wʋ, a yi
         'ɔ 'ghïlinɔɔ 'ylɩmö. 28 Kliisɩ a 'dɩ, mö ‑a nyɛɛ nɩkpa 'wuë. Dɩ mö ‑a zuëë nɩɩ wa nɩ ‑gänɔɔ, 'ɔ wɛlɩɩ
         'wuë ‑yɩ 'bhöönɩɛ ‑mä Lagɔ 'a 'nɛɛnɔɔ 'möö, mö ‑a 'cɩʋää wa 'kɔ ‑tiamö 'wʋ
         ‑glɛ, wa 'kä ‑jɩbhɛ. 29 Sɛ n yɩbhää, ‑sɩbhä ma‑a da'a, nza n nʋä tenyii 'ɔ libhoo, 'n n ylɔɔ. Kliisɩ mɔɔ
         zʋʋʋä 'ɔ 'mötɛɛnɔɔ 'wuë ‑gömö. Mɩɩ kää 'nglɩ 'n n nuä ‑sɩbhä.
         
            
               	a jijo'wʋ Kliisɩ ‑wʋ ‑mä: Sɛ'ɛ ‑mumuë sɩɛ zɛmö nɩɩ, ‑mä 'a pɩwʋ 'mö, Kliisɩ ‑wʋ ‑mä.

21 Libhoo n ‑wʋä dɛ'ɛ nʋ dɔ'wʋʋ, wʋ 'mö a yɔlɔylʋʋ, 'mö wʋ 'tɛɛ ‑tiamö. ‑Maa a nɩ
         yɩbhlɩnɩ sɛ nɩɩ, a za n ylɔɔ ‑sɩbhä. Abhʋa ‑mä Kolɔɔsɩ a ‑nʋa muë, ‑mä Laodisee
         a ‑nʋa muë, 'n ‑mumuë a ‑bɛ ‑wa ‑nɩɩɛ ‑bhlɛ 'ylɩmö, a 'wuë a za n ylɔɔ ‑sɩbhä.
         2 N yɩbhä nɩɩ, swɩ nɩ pälanyɩ yɔwʋ a 'kä ‑wawanɩ, a 'kä ‑bhlʋ zʋ, 'nyu tanyɩa jijo'wʋ
         ghlɛnɩ, a 'kä Lagɔ 'a 'nɛɛnɔɔ 'wuë ghlɩ, 'ɔ wɛlɩɩ a dɔ'wʋ, gʋgɔgʋgʋ tanyɩa dlɩ zɛmö
         ‑wʋ. 'Ɔ wɛlɩɩ ‑yɩ ziza‑a a‑a, ɔ kälɩnɩnyɩa'aa kɛ 'klʋʋ, n yɩbhä nɩɩ, a nɩ 'nwi sasɛ
         'mö, miɛ nɩɩ, Kliisɩ, sɛ ɔ ‑wʋä 'tɩɩ, a nɩ yɩbhlɩnɔɔ ‑sɩbhä. 3 Ɛ'ɛ ‑bhö nyɩasɛ, ‑maa 'saa 'wuë nɩkpɛ bhɛnɩɛ ɔ 'kä Lagɔ a dɛ yɩbhlɩnɩɩ, 'nɛɛnɔɔ
         ‑nyɛ ‑lii 'wuë a ‑yiyee 'sɔ, ‑mä Kliisɩ 'mö ‑mä yɩ 'wlʋnɩɛ 'yli. 4 Nɩkpɛ tanyɩa zaklɔwɛlɩ 'mö ylʋ nʋnɩ, ɔ tanyɩa 'wlumö nyima, nza n nyanyɩɛ ‑sɩbhä
         'dɩ. 5 ‑Mä yɩ 'wuë 'mö, n 'nanyɩ ‑sɩkaa dɛ'ɛ jijo'wʋ ‑wʋ ‑kë, 'na dlɩ ‑gälanyɩ 'wʋ 'yize.
         N ‑yi sɛ nɩɩ, a ‑käkänɩ sɛ, 'n a 'tɛɛnɩɛ 'gämö Zezwii Kliisɩ dlɩ. ‑Sɩbhä a za,
         'mänaa lɩbhaaa.‑Alowli Zezwii Kliisɩ mɔɔ 'kämanɩɛ ‑lii 'wuë ‑gömö6 A yɛ Zezwii Kliisɩ a ‑lowli 'mö yɩbhlɩnɩ zaa, a nɩ ‑gälɔɔa'a 'kwädlɩ 'wʋ 'tɩɩ. 7 'A ‑bhölɩbhölɛ 'wuë 'mö, a nɩ ‑nyɔnʋ ‑mä 'ɔ wɛlɩɩ 'mö a dɔ'wʋ glu, a nɩ ‑gälɔɔ
         'wʋ. Sɛ wa 'cɩanyɔɔ, a nɩ 'tɛɛnɔɔ 'kwädlɩ ‑sɩbhä dlɩ. ‑Lii 'wuë 'mö a dɔ'wʋ, a
         nɩ bhälɩ 'kwädlɩ Lagɔ. 8 Mä'ä 'pɩwʋ a 'nɛɛnɩwa 'kädɩɩ, 'wa wɛlɩɩ wa ‑sɛɛ 'wlumö ‑yɩɩɛ dɛsɛ ‑kää, a nɩ
         'nɛmanɩ anyɩ 'wʋ, wa tanyia 'mö dulanɩ. ‑Maa 'wa wɛlɩ 'la, yiowɛlɩɩ a 'yize nɩkpa
         ‑gänɩɛ, 'mö yɩ glɩnɩɛ. ‑Lɛ zlɩ ‑nyɛ dʋdʋ 'sɔ a jijo'wʋ a 'kämanɔ a dɛ yɩ bhïlaa.
         Yɩ ‑nyɛ Kliisɩ 'a wɛlɩɩ 'nɩ mönɩ yɔwʋ. 9 Ɛ'ɛ ‑bhö nyɩasɛ, ‑maa 'saa Lagɔ glɩnɩɛ 'tɩɩ ‑mä ɔ 'mö ‑mä wʋ 'wlʋnɩɛ ‑tiamö 'yli.
         10 A ‑kɔɔ 'wʋ ‑glɛɛ, ‑lu 'nɩa'a a dɔ'wʋ ‑mä tʋʋ, a ‑nyɛ Lagɔ ‑wʋnɩ 'wʋ 'tɩɩ. Zuzukuu
         'wuë ‑yɩ 'tɛɛ 'mö ‑yɩ 'kämanɩɛ, Kliisɩ mɔɔ 'kämaniɛ ‑gömö.11 Sɛɛ Zwiiföwa dɩɛ nɩkpa 'wʋ nzɩɩ wa 'kä Lagɔ a ‑nʋä 'zʋ a za‑a, ‑sɩbhä a'aa ‑wʋ.
         ‑Maa abhʋa abhlɩ a 'kää ɔ ‑nʋä 'zʋä yii, nɩkpɛkätɩkpaa 'nanyɩɛ 'wʋ ‑dɩ, ‑maa
         ‑mä 'a bhla'mö a ‑wʋwʋsɛzokwëa 'mö, ‑mä Kliisɩ a'bhë ‑saanyɩɛ.12 Sɛ wa wɔlʋanyɩɛ 'wluu, sɛ'ɛ ‑sɩbhä sɛɛ zɛmö nɩɩ, ‑zlɩ wa zizaa Zezwii, 'a bhla'mö
         a ‑wʋwʋsɛzokwëa ‑sɩbhä ma‑a bhɩɛ da'a 'yli 'lɩlɩlɩ. ‑Maa Lagɔ 'a 'mötɛɛnɔ 'kɔdʋʋ
         ɔ 'libhïä 'wʋ 'n ɔ yiɛ Zezwii glu ‑sɛɛ, a 'tɛɛnu dlɩ zaa, a ‑nyɔɔ 'sɔ a yɛ 'gämö
         zɩkpalele ghlɩnɩ. 13 Bhla'mö a dɔ'wʋ, Lagɔ 'mö a sɛ a‑a 'klʋkpamö, a'aa'ɛ 'wʋ dɩ‑ɩ zaa ‑gäzɩ a sɛ a
         ‑wʋ a‑a. ‑Maa ‑sɩkaa a dɔ'wʋ, sɛ a ‑glɛɛ Kliisɩ 'wʋ a za, Lagɔ kanyɩ zɩkpalele 'nyɛ.
         ‑A ‑nyɛ abhʋa 'sɔ, ɔ yɛ ‑a'a 'nyinylolii 'wuë a gbʋʋ 'yi 'tatinɩ. 14 'Bɔgʋʋ ‑wʋ nʋä nɩɩ, ‑a yɛ Lagɔ 'klʋkpamö ‑sɛ, zaa ‑wʋ köbhanyɩ a‑a gbʋʋ, Lagɔ kʋ
         sɛ ‑sɛ. Suu wa kʋnɩɛ Zezwii 'klʋʋ, ‑lɛ ɔ kʋnuuä. 15 ‑Zlɩ Zezwii 'kunɩɛ ‑lɛ su 'klʋʋ, zuzukuzokuu 'wuë ‑yɩ 'tɛɛ 'mö ‑yɩ 'kämanɩɛ, 'n
         Lagɔ yiɛ 'yɩ 'mötɛɛnɔɔ kä'mö ‑sɛ, ‑lɛ nɩkpabhë a 'yila 'klʋ, 'n 'ɔ yiɛ ‑lɛ zʋ
         'lɩbhanɩ, ‑sɩbhä ma‑a kää 'nglɩ 'n Zezwii Kliisɩ 'a nglɩɩ yiɛ tenyii 'ghlimanɩ.16 ‑Sɩbhä a za, ‑bɛ nɩ tanyɩ gbö a 'ki 'wuë 'pä. Ɛ yi lile ‑nyɛ nʋ 'sɔ a dɔ'wʋ oo,
         ɛ yi 'cʋlulu a dɔ'wʋ oo, ɛ yi Zwiiföwa a ‑gwlɛnɩzlɩ a dɔ'wʋ oo, ɛ yi'ɛ ‑gwlɛnɩzila ‑mimii a dɔ'wʋ oo, 17 gbö 'la 'wuë, 'plɩplɩli yɩ glɩnɩ a‑a, ‑tiamö a ‑li ‑yɩ ‑gä a‑a nimï ‑yɩnyɩɩ dɛ
         yɩ bhïla a‑a, mɩɩ 'wlʋnɩa'aa ‑sɩkaa ‑mä Kliisɩ 'mö 'yli. 18 Nɩkpa 'la, ‑wa nʋä 'klʋkpamözʋwa a ‑li, ‑wa nʋä nɩɩ: ‑N ‑kä ‑n 'kä Lagɔ bʋbɔɔ,
         Lagɔzuzukuu mö ‑n kää ‑n 'kä 'wʋ 'tʋʋ, wa ‑kä wa 'kanyɩ 'wa 'cɩacɩasaa 'mö ‑gömö 'kämanɩ
         nʋʋ, a nɩ tuë 'yukwli ‑pʋnɩ. Wa lɛ 'wa yilaa mɩɩ do, ‑li a ‑mii ziza‑a a‑a, 'n Lagɔ
         yuënyɩ 'ylimö tulanɩ. ‑Maa 'wa dlɩpäsaa 'nɩɛ Lagɔsɛ ‑wʋ zaa, wanyɩ wa libhïä
         'fʋ 'kädɩ 'mö 'wʋ. 19 Nɩkpa 'la, Kliisɩ ‑ɔ glɩnɩɛ ɔ ‑nʋa a 'wukpëlea, wa'aa 'yɩbhä wa 'kɔ 'wʋ ‑glɛ. 'Lɩlɩlɩ
         a dɔ'wʋ, sɛɛ nɩkpɛ a kpökpa kä'ɛ gönasɛ, 'n 'ɔ nɩmaa ‑glɛglɛnɩ'ɛ 'wʋ 'ɔ twilaa
         a za‑a, ‑sɩbhä Kliisɩ ‑nyɛ ɔ ‑nʋa 'sɔ ‑wʋmöä. Sɛ wa ‑gälɔɔɔ 'wʋ a za, wa 'wuë,
         ‑bhlʋ wa glɩnɩɛ, sɛɛ Lagɔ yɩbhää, 'n wa 'tɛmanɩɛ ‑sɩbhä 'yli yɔwʋ, 'n wa mönɩɛ
         'gämö 'yukusɛ.‑A ‑nyɛ Kliisɩ 'sɔ a yɛ 'gämö 'kunɩ20-21 ‑Atʋayuënyɩ, a ‑nyɛ Kliisɩ 'sɔ a yɛ 'gämö 'kunɩ. Zaa, zuzukuu ‑yɩ 'kämanɩɛ mä'ä 'pɩwʋ ‑gömöö, a ‑nyɩɩ
         yɛ yɩ 'ylimö ‑sɛnɩ nɩɩ, sɛ yɩ ‑wʋ yɩa'a 'mö aa, 'n a nglu bhä 'wʋ 'n nɩkpa panyɩ
         bhä ‑bhlɛ gbö nɩɩ: Tɩ ‑lu ‑mu nɩ 'wʋ 'libhï, tɩ ‑lu ‑mu nɩ li, tɩ ‑lu ‑mu nɩ kɛ
         zɩ. Ɛ 'kä ‑bhɩɛ ‑bhlɛ mä'ä 'pɩwʋ a zuzukuu mɩɩ 'kämananyɩ ‑gömö 'yize. 22 Nɩkpa 'la, ‑lii Lagɔ 'wälaa ‑aa za, ‑yɩ 'kää 'yli bhɩɛɛ, 'mö wa pää gbö 'wʋ.
         Gbö 'la 'wuë Lagɔ mɔɔ 'nanyiɛ 'pä, ‑maa nɩkpa a 'päpägböä. 23 Nɩkpa 'la, wanyɩ wa 'mänanɩɛ ‑li a ‑bɛ 'wlu wa 'kä Lagɔ bʋbɔ a za, nɩkpa a ‑muë
         zʋä tenyii Lagɔ 'klʋkpamö a ‑li wa nʋä, wanyɩ wa 'pänɩɛ 'kpʋkpʋ 'wʋ 'n 'wa kpökpa
         yɩɛ 'klɩ. ‑Li 'la 'wuë ‑n ‑kɩɩ 'wʋ yɩlɩɩ, ‑n yi nɩɩ 'wa bʋbɔbʋbɔsaa dɛsɛ a kää
         nʋ. ‑Maa ‑tiamö a dɔ'wʋ, ‑sɩbhä 'nɩɛ dɛsɛ ‑kä 'lɩlɩlɩ. ‑N yi ‑lɛ a gbö 'la 'wuë
         'klʋkpamö zʋ ‑kë, yɩ 'naa ‑kamö ‑na'a dlɩpäsɛzokwëa dlɩ zɛmö ‑sɛ.
         
            

         
      

   
      
         3
31 ‑Maa abhʋa abhlɩ, a ‑yi sɛ nɩɩ, Kliisɩ Lagɔ gälaa, ɔ ‑sɛɛ gluu, a ‑nyɔɔ 'sɔ 'gämö
         a ‑bhölɩnɩa'aa zaa, ‑mä ghäyɩ 'wʋ, mää Kliisɩ glɩɛ Lagɔ a luukɛ 'wʋʋ, ‑mä a
         gbʋʋ mʋʋ nɩ plɛnanyɩ. 2 Sɛ'ɛ n gbää nɩɩ, ‑mä ghäyɩ 'wʋ a gbʋʋ mʋʋ nɩ plɛnanyɩ, ‑maa mä'ä 'pɩwʋ a 'yize
         a ‑lii, yɩ gbʋ nɩ tanyɩ plɛnɩ. 3 Nyɩasɛ n'n‑ä ‑sɩbhä gbä, ‑maa 'a bhla'mö a ‑bhölɩbhölɩsaa yɛ 'ku. A ‑nyɛ Kliisɩ
         'sɔ, zɩkpalelea Lagɔ 'nyanyɩɛ sɛ a ‑wʋä 'tɩɩ, nɩkpa 'nɩɛ ‑bhlɛ ‑sɩbhä 'ylɩmö. 4 Kliisɩ, 'a zɩkpalelea 'bhöönɩɛ 'möö, ‑zlɩ 'ɔ 'ghïlinɔɔ ‑kä nɩkpabhë a 'yila
         'klʋ gbëdanguu bhlii, ‑lɛ a zlɩ 'la 'mö, a yi ‑lɛ ɔ yɔwʋ ‑wʋ, ‑mä 'ɔ 'ghlinɔɔ 'mö,
         a yi ‑mä ‑wʋmö.A yɛ nɩkpalili 'zʋ5 ‑Sɩbhä a za, 'a nʋnʋlii 'wuë ‑yɩɩɛ Lagɔsɛ ‑wʋʋ, nglʋwi oo, nyɩbhɛlʋwi oo, 'väkajɛnɩjɛnɛ,
         'yila'wʋmɛnɩnɔzokwëa, ‑lii a kii 'wuë a 'tʋzokwëa, gugwaguguu, ‑lizoku 'la 'wuë
         a nɩ ‑sɩɩa'a kɛ'mö 'lɩlɩlɩ. ‑Maa gugwaguguu a dɔ'wʋ sɛ'ɛ n gbää nɩɩ, 'fʋ a ‑lagwɩ
         a bʋbɔbʋbʋ a ke ‑mämaa‑a. 6 Nɩkpaa ‑waaa 'yɩbhää wa 'kä Lagɔ 'klʋkpamö zʋʋ, mʋa nʋä sa'a a ‑lizoku. Yɩ za
         Lagɔ yuë gbʋ köbha. 7 A'bhï, bhla'mö a dɔ'wʋ, dɛ a ‑wʋ a‑a ‑bhlɛ ‑mä 'nyinyloli a galɛ 'möö, sa'a a
         ‑lizoku 'la 'mö a nʋmö a‑a. 8 ‑Maa ‑sɩkaa a dɔ'wʋ, a nɩ ‑sɛ ‑li 'la 'wuë kɛ'mö. Ɛ yi klɛ oo, ɛ yi dlɩgwlikäkʋ
         oo, ɛ yi kpʋkpʋ oo, a nɩ ‑sɩɩ kɛ'mö. A nɩ tɩ a 'bhɩa ‑di zia. Wɛlɩzoku a kii 'wuë,
         yɩ nɩ tanyɩ ngli ghlɛnɩ. 9 A nɩ tɩ yio 'nyɛnyɛnɩ, ɛ'ɛ ‑bhö nyɩasɛ, ‑maa 'a bhla'mö a ‑wʋwʋsɛzokwëa a galɛ
         'mö, a yɛ ‑mä 'wlʋ. 10 A yɛa'a ‑sɩkaa nɩkpalili 'zʋ. Lagɔ ‑ɔ 'nyanyɩɛ zɩkpalele 'la, mɔɔ nʋnanyɩɛ 'kwädlɩ
         dila zɛmö libho 'n a zigbonɩɛ 'mö, sɛ ɔ ‑wʋä 'tɩɩ, 'a ‑wʋwʋsaa ‑nyɛ ‑sɩbhä 'kä
         'wlʋmanɩ. ‑Sɩbhä a dɔ'wʋ, a yo ‑tiamö yɩbhlɩnɩ. 11 ‑A 'wuë sɛ ‑a 'zʋä nɩkpalili a za, ‑n yia'a Zwiiföyi glɩnɩ oo, ‑n 'nɩ Zwiiföyi
         glɩnɩ oo, ‑n yi 'wʋ dɩ‑ɩ oo, ‑n 'nɩ 'wʋ dɩ‑ɩ oo, ‑n 'nɩ ‑lu ‑yi oo, ‑n 'nɩ 'mö ‑ngö
         oo, ‑n yi gïyi glɩnɩ oo, ‑n 'nɩ gïyi glɩnɩ oo, yɩ 'wuë, yɩ'ɩa'a dɛsɛ ‑kä, Kliisɩ a 'yize mɔɔ kää dɛsɛ, mɔɔ ‑bhölɩnɩnyɩɛ ‑a 'wuë 'mö.12 ‑Atʋayuënyɩ, sɛ a glɩnɩɛ nɩkpa a ‑muë Lagɔ ‑wa, ɔ ‑sɛɛ ‑lɛ wa 'kä ɔ 'yize a ‑nʋä
         glɩnɩ a za‑a, a nɩ nɛmöa'a ‑sɩkaa nɩkpalili a sɛ. Miɛ nɩɩ, a nɩ kä a 'bhɩa a ngäzɩdlɩ,
         a nɩ nɛnɩ dlɩ zɛmö. A nɩ tɩ anyɩ 'kädɩ 'mö 'wʋ 'libhï. A nɩ yɔnɩ dlɩ 'wʋ. A nɩ
         ‑kpaanɩ dlɩ 'mö. 13 Sɛɛ a 'bhɩa a ‑wʋwʋsaa yi 'mö ‑wʋ oo, sɛɛ ‑sɩbhä 'nɩ 'mö ‑wʋ oo, a nɩ 'kunɩ 'mlɩ,
         a ‑nyʋä 'kä 'wʋ ‑wʋnɩ. ‑N ‑kä ‑na 'li a 'kïbhë 'mlɩ ‑kää, 'tatinaa 'yi. Sɛɛ
         ‑Alowli 'tatinɩɛ 'a 'nyinyloli a gbʋʋ 'yii, sɛ ‑bhʋlʋ ‑kpɔ 'la, ‑sɩbhä a nɩ 'tatitatinɩmö
         a 'bhɩa a ‑lizoku a gbɩɩ 'yi. 14 Yɩ 'wuë 'mö a dɔ'wʋ, ‑yɩ kää tenyii dɛsɛ, miɛ nɩɩ, ‑wawʋʋ nɩ ‑wʋanyɩ 'kwädlɩ
         dlɩ zɛmö 'yize, ‑lɛ a dɔ'wʋ a yi ‑bhlʋ 'zʋ, 'nyuteyi 'naa 'kanyɩ jijo'wʋ ghlɛnɩ.
         15 Kliisɩ 'a kpökpaa yɔwʋ a nɩma a glɩnɩɛ zaa, 'tɩɩglɩglɛɛ ‑ɛ 'bhöönɔɔ 'möö, ɛ nɩ
         ‑wʋanyɩ dlɩ zɛmö. A nɩ glɩnɩ nɩkpa a ‑muë yɩbhlɩnɩ ‑li a ‑li. 16 Kliisɩ 'a wɛlɩɩ, a nɩ 'cɩɩ ‑bɛ 'wʋ, a 'kɩ sasɛ 'mö 'nʋ. 'Nɛɛnɔɔ ‑wʋ 'bhöönɩɛ Lagɔ
         'möö, 'mö a nɩ 'cɩacɩanii 'mö, a 'kä 'dɩ 'mö 'zʋzʋnɩ. A fä Lagɔ 'lwɩ a 'ki
         'wuë yɔwʋ. Ɛ yi ‑mii cɛlɩɛ ‑mä 'ɔ 'nglɩghlimanɩlwɩɩ a 'bɔgʋʋ 'mö mi oo, ɛ yi ‑mi
         'ɔ 'Wugɔmʋʋ panyɩɛ dlɩ 'wʋ mi oo, a nɩ bhlɩnii 'a dila 'wuë 'mö Lagɔ, a 'kä ‑sɩbhä
         ɔ 'nglɩ 'ghlimanɩ. 17 'Saa‑wɛlɩ a ‑kä bhïla ‑kë, 'saa a ‑kä nʋ ‑kë, a nɩ nʋnii ‑Alowli Zezwii a 'nglɩ
         'mö.Sɛɛ Zezwii a ‑nʋa 'kää ‑mä 'wa 'ligbïï 'mö glɩmöglɩmöö18 ‑Nmö nglɔɔ, 'zʋ ‑na 'luwli 'klʋkpamö. ‑Sɩbhä yɩ ‑ngwaa 'wʋ ‑Alowli Zezwii a ‑nʋä
         a dɔ'wʋ. 19 ‑Nmö ‑naa nyɩbhɛlʋʋ, ‑wa ‑na 'lɛnglɛ. To 'wʋ 'kïla. 20 Abhʋa yuëa abhlɩ, ‑mä ‑lii 'wuë 'mö a dɔ'wʋ, a nɩ 'zʋ a ‑lowluwa 'klʋkpamö, ‑sɩbhä
         ma‑a nɛnɩɛ ‑Alowli dlɩ yɔwʋ. 21 'Yuëlowluwanyɩ, a nɩ tɩ tenyii 'a yuëa a dɔ'wʋ yɔwʋ kälɩ, swɩ tuëa yɔwʋ 'kunɩ.
         22 Abhʋa göwaa, 'a mä'ä dʋdʋ 'wʋ a 'bhidɩbawaa, ‑mä ‑lii 'wuë 'mö a dɔ'wʋ a nɩ
         'zuë 'klʋkpamö. A nɩ tuë 'yilasɛtɛlɩsɛ 'yli ‑wʋ. Ɛ nɩ tɩ ‑bhɩɛ wa 'kanyɩ 'zʋ a
         za. ‑Maa a ‑kʋä 'yli ‑wʋ, 'a dila nɩ tɩ 'mö ‑dlinɩ sɛ a zʋä ‑Alowli Zezwii 'klʋkpamö
         a za. 23 Libho ‑mu a ‑kä nʋ ‑kë, a nɩ nʋnuu dlɩ a dlɩ 'mö. A nɩ tu nɩkpɛ a za a nʋ, ‑maa
         a nɩ nu ‑Alowli Zezwii a za. 24 A nɩ yɩbhlɩnɩ sɛ nɩɩ, mɔɔ glɩnɩɛ a ‑tiamö a 'bhidɩbaa. 'Saa ɔ gbää ɔ 'kä ɔ ‑nʋa
         'wuë 'nyɛɛ, mʋʋ 'kää 'a libhoo a 'ylimö a ‑lu glɩnɩɛ. 25 ‑Maa 'saa 'nɩɛ 'mö zlɔnɩ, ‑ɔ nwiɛ, ‑mɔ ɛ yi glɩnɩ oo, ‑mɔ ɛ 'nɩ glɩnɩ oo, Lagɔ yo
         'ɔ ‑lizokuu a 'pɛna 'nyɛ, ɔ 'naa 'kä 'mö gbäzɩ.

41 Abhʋa 'bhidɩbawaa, a nɩ yɩbhlɩnɩ sɛ nɩɩ, a ‑kämö'ɛ abhlɩ 'bhidɩba, ɔ ‑wʋ ‑mä ghäyɩ
         'wʋ. Zaa, 'saa zlɔnɩɛ 'möö, 'mö a nɩ nʋ 'a göwaa 'wlu, 'saa a kää a 'kʋä 'nyɛɛ,
         a nɩ 'nyʋänyɩ.A ‑kä ‑lɛ glɩɩ a nɩ bhibhe Lagɔ 'yize2 A 'wuë, a ‑kä ‑lɛ glɩɩ, a nɩ bhibhe Lagɔ 'yize. 'A bhibhebhibhiu 'wuë 'mö, ɔ bhälɩbhälɩ
         dɔ'wʋ swɩ nɩ tanyɩ yɔwʋ 'kunɩ. 3 A ‑kä 'kwädlɩ bhibhee, a nɩ bhibhemö 'gämö ‑aa 'wlumö, Lagɔ ‑kanyɩ 'tɛnyɩ a
         ‑tɛnyɩ 'nyɛ, wɛlɩɩ ‑yɩ bhilaa Kliisɩ a dɛ ‑yɩ ziza‑a a‑a, ‑a 'kä nɩkpabhë yɩ zɛmösɛsaa kɛ 'klʋkälɩnɩ. Wɛlɩ 'la, yɩ
         za n ‑wʋä dɛ'ɛ ‑jie 'mö. 4 Miɛ abhlɩ da'a, ‑maa a nɩ bhibhe, sɛ n kää n 'kɩ bhïlaa, n 'kɩ ‑sɩbhä gbëaa bhïla
         'yize. 5 Nɩkpa ‑waaa Zezwii a ‑nʋä glɩnɩ, wa 'yila 'klʋ a dɔ'wʋ, 'a nɛmönɛmösaa, a nɩ 'nɛmanɩ
         ‑sɩbhä 'wʋ. 'Tɛnyɩ Lagɔ nyanyɩɛ, a nɩ tɛ 'yi 'tatinɩ ɛ nɩ tɩ nyɩasɛ 'plɩ. 6 'A ngli a wɛlɩ nɩ ‑wʋ 'kwädlɩ ‑pälɛpälɛ. Yɩ 'wuë yɩ nɩ kä dɛsɛ, ‑sɩbhä a dɔ'wʋ,
         nɩkpɛ ‑kaanyɩ wɛlɩkïbhë 'wʋ 'yɩbhänɩɩ, a yi sasɛ a pʋlʋnɩsɛ yɩbhlɩnɩ.Bhälɩwɛlɩɩ Pɔɔlʋ 'bhenɩɛ 'gbëë7 ‑Amö na a, ‑aa ‑daayu Tisikö 'mö n kanyɩɛ 'wʋ tie ɔ 'kanyɩ 'na tɩtɩɩ 'wuë 'nyɛ.
         Tisikö, dlɩsɛ ɔ ‑kanyɩɛ tenyii, ‑a ‑nyɔɔ 'sɔ, a‑a nʋä ‑Alowli 'a libhoo. Sasɛ ɔ
         nuä, n kɔ dlɩ 'wʋ. 8 N ‑kaanyɔ 'wʋ tiee, ɛ'ɛ ‑bhö käbölu a za, ‑maa ɔ 'kanyɩ ‑a'a mä'ä a 'tɩtɩ 'nyɛ,
         ɔ 'kanyɩ'ɛ swɩ nyɛmʋ 'mö 'pä. 9 A 'bhiyi Oneziimö, mɔɔ 'kɔɔ 'yio 'wʋ kwä. ‑Aa ‑daayu a ‑mɔɔ ‑kanyɩɛ dlɩsɛ ‑a kää
         dlɩ 'wʋʋ, 'mö Oneziimö glɩnɩmöä. Ɔ ‑nyɛ Tisikö 'sɔ, 'saa 'wuë 'plɩɛ mä'ä 'wʋ
         a 'tɩtɩ mʋa 'kanyiɛ 'nyɛ.10 Alitaakö n ‑nyɛɛ 'sɔ ‑a ‑wʋä mä'ä ‑jie 'möö, ɔ lɛ ɔ bhälanyɩ. Banabasɩ a ‑daayu
         Maakö, ‑ɔnyɩ dɔ'wʋ n 'panyɩ a‑a 'dɩ 'wʋ nɩɩ ɔ ‑kä ‑mä 'a mä'a yi a nɩ pälɔɔ 'tɩɩ,
         ɔ lɛ ɔ bhälanyɩ. 11 Zezwii wa laa Zwitusɩ, ɔ lɛ ɔ bhälɩmanyɩ. Wa nɩkpa nɩ ta ‑kpɔ, ‑mä Zwiiföwaa ‑wa
         'zʋä Zezwii a ‑nʋä gla'mö, wa 'yize mʋa ‑nya'mö 'sɔ ‑a nʋä Lagɔ 'a libhoo, 'pɩwʋ mää Lagɔ 'kämanɩɛ a wɛlɩɩ, a‑a biiiɛ. Wa za swɩ pälaaa yɔwʋ tenyii.12 A 'bhiyi Epaflasɩ, ɔ lɛ ɔ bhälɩmanyɩ. Zezwii Kliisɩ a libhonʋnyɔ a ‑mɔɔ bhibhee 'kwädlɩ a za Lagɔ, ‑ɔɔ yɔlɔ bhibhebhibhe dɔ'wʋʋ, 'mö
         ɔ glɩnɩɛ. Sɛ'ɛ ɔ bhibhee a za nɩɩ, Lagɔ 'a wɛlɩɩ 'mö a dɔ'wʋ, a nɩ ‑jɩbhɛ, a tɩa
         gba'agbagba'a bhli, 'saa 'wuë Lagɔ yɩbhää a dɔ'wʋ 'a dilaa tɩa 'mö ‑ki, nzɩɩ a
         'kɩ yɩ 'wuë nʋ. 13 A ‑nyɛ Zezwii Kliisɩ a ‑nʋa ‑wa ‑wʋä ‑mä Laodisee 'sɔ, Yielapoliisɩ a ‑nʋa kökä,
         sɛɛ Epaflasɩ ylɔɔ a za‑a, na'bhë n 'yɩ ‑sɩbhä 'ylɩmö. 14 ‑Dʋtaayi Lwiikö ‑ɔ ‑kanyɩɛ dlɩsɛɛ, ɔ lɛ ɔ bhälɩmanyɩ, Demaasɩ kökä.15 ‑Aa ‑daayuë ‑wa ‑wʋä ‑mä Laodisee muë, Nimöfaa mɔ, 'n Zezwii a ‑nʋä ‑muë'la
         ‑wa 'yɩbhänɩɛ ‑mä 'ɔ 'ligbë 'mö 'wlu muë, wa 'wuë, n bhäluë. 16 ‑Maa 'bɔgʋ nɩ n panyɩɛ dɛ'ɛ 'wʋʋ, a ‑kʋʋ 'mö zɛlɩ 'wëë, Zezwii a ‑nʋa ‑wa ‑wʋä
         ‑mä Laodisee, a nɩ kwʋänyɩ ‑mä wa 'kʋ 'mö zɛlɩmö. 'Bɔgʋ n 'pʋä a 'yɛɛ wabhlɩ
         'wʋʋ, wa 'kanyɩɛ ‑lɛmöö, a nɩ zɛlɩmuu'ɛ abhlɩ 'mö. 17 ‑Aa ‑daayu Alɩsiipö, a nɩ 'zo 'dɩ 'mö, ɔ nɩ 'tɛmanɩ 'yli yɔwʋ, libho ‑Alowli 'nyɔɔ,
         ɔ 'kʋ sasɛ nʋ.18 Na'bhë ‑amöö cɛlɩa'aa dɛ'ɛ nɩɩ: ‑Amö Pɔɔlʋ n bhälanyɩ. ‑Jie 'mö n ‑wʋa'ɛ zaa,
         na dɛ dlɩ nɩ tanyɩa 'wʋ 'mɔlɔ.Lagɔ nɩ 'panyɩ 'nyu!

Bhälɩwɛlɩɩ11 ‑Amö Pɔɔlʋ, n ‑nyɛ Silasɩ 'sɔ, Timotee kökä, ‑abhʋaa panyɩɛ 'bɔgʋ nɩ 'wʋ. Abhʋaa
         glɩnɩɛ ‑aa dɩba Lagɔ ‑nyɛ ‑Alowli Zezwii Kliisɩ 'sɔ a ‑nʋä, abhʋaa ‑wʋä ‑mä Tesaloniikö glɔ 'möö, ‑a bhälanyɩ. 'Tɩɩglɩglɛ
         ‑nyɛ 'nyupälɩ 'sɔ nɩ ghlanyɩ 'wʋ.Pɔɔlʋ bhälɩ Lagɔ Tesaloniikö a ‑nʋa a za2-3 ‑A ‑kä 'kwädlɩ ‑aa dɩba Lagɔ bhibhee, a 'wlumö ‑a bhibhemöä. A 'wuë a sɛ a 'tɛɛnɩɛ
         tenyii Zezwii dlɩ 'n a ‑gänɩɛ sasɛ 'ɔ wɛlɩɩ a daa, ‑a'a dilaa pö ‑lɛ 'yize. Sɛ a
         ‑waa ‑Alowli Zezwii Kliisɩ 'n a ylɔɔ tenyii 'ɔ libhoo a za, sɛɛ swɩ 'nɩ 'kunanyɩɛ ɔ ‑kʋnɩkʋnɩ dɔ'wʋ yɔwʋʋ, yɩ
         'wuë a daa, ‑a'a dilaa pö ‑lɛ 'yize. ‑Sɩbhä a za, ‑a bhälɩ Lagɔ. 4 ‑Atʋayuënyɩ, ‑a ‑yi sɛ nɩɩ, Lagɔ ‑wa ɔ ‑waanyɩɛ tenyii, mɔɔ ‑saanyɩɛ ‑lɛ a 'kä ɔ
         ‑nʋä glɩnɩ. 5 Nyɩasɛ n'n‑ä ‑sɩbhä gbä, ‑maa ‑zlɩ ‑a ‑lɛmö a‑a ‑mä 'a mä'a 'ɔ 'Mänatɩtɩɩ,
         ɔ'bhë mɔɔ nʋ a‑a 'ɔ libhoo. Wɛlɩ a 'yize ‑a 'nanyɩɛ a 'nyɛ, ‑maa 'Wugɔmʋʋ 'Wlɩlɩ a 'mötɛɛnɔɔ 'mö ɔ 'zʋ a‑a ‑a'a bhïlawɛlɩɩ ‑gömö, nza a 'tɛɛniɛ dlɩ. Dɛ ‑a ‑wʋ
         a‑a ‑mä a jijo'wʋʋ, ‑a'a 'saa 'wuë ‑a nʋ a‑a, a'bhï a ‑yi sɛ nɩɩ, a ‑li a ‑li a
         'yize yɩ kää 'mö.6 A'bhï, dɛ ‑a 'nyanyɩɛ Lagɔ 'a wɛlɩɩ 'n a yiɛ 'wʋ ngluu, 'klɩ wa 'yɩanyɩɛ tenyii yɩ
         za, ‑maa ‑sɩbhä yɩ ‑wʋ 'mö, 'Wugɔmʋʋ 'Wlɩlɩ zʋanyɩ 'mäna dlɩ zɛmö 'yize. A ngluä
         'klɩyɩyɛ 'la 'wʋʋ, ‑Alowli Zezwii 'a gbäpöö ‑nyɛ 'na ‑nɩɩ 'sɔ 'mö a ‑gänɩɛ da'a.
         7 ‑Sɩbhä a za, Zezwii a ‑nʋa 'wuë ‑wa ‑wʋä ‑mä Masedʋanɩ‑bhölɩɩ 'möö, wa ‑nyɛ
         ‑mä Akayii‑bhölɩɩ 'mö a ‑nʋa 'sɔ, wa 'wuë a dɔ'wʋ, Zezwii a ‑nʋä a ‑muë ‑wanyɩ
         'gbäpö wa 'kä ‑gänɩ 'mö a glɩnɩɛ. 8 Abhʋaa kää 'nglɩ 'n Lagɔ 'a wɛlɩɩ yiɛ saa 'wuë mlɩmanɩ. 'A sɛ a 'tɛɛnɩɛ Lagɔ dlɩ
         a tɩtɩɩ, ‑mä Masedʋanɩ‑bhölɩɩ ‑nyɛ Akayii‑bhölɩɩ 'sɔ 'mö a 'yize, mä wa 'niɛ
         ‑sɛnɩ. ‑Maa saa 'wuë, ‑sɩbhä wa ‑sɛniɛ. Zaa, ‑lɛ a tɩtɩ 'la, ‑a'bhï ‑a 'ni ‑sɛ
         ‑kë, nɩkpaa 'wuë wa ‑yii. 9 Dɛ ‑a möä ‑mä 'a mä'a sɛ a pälanyɩɛ 'n a ‑yinyɩɛ 'yukwli ‑pʋnɩɩ, nyɛmʋ a ‑sunyɔ
         ‑ɔ glɩnɩɛ ɔ 'yize ‑tiamö a Lagɔ, sɛ a yɩbhlɩnɔɔɔ 'n a yiɛ 'fʋ a ‑lagwɩɩ kɛ'mö ‑sɛ
         a 'kɔ ɔ 'yize bʋbɔ a za‑a, ‑lɛ a wɛlɩ 'la nɩkpaa 'wuë sɛ yɩ 'dɩ. 10 ‑Sɩkaa a dɔ'wʋ, ɔ Yowli Zezwii ɔ gälaa 'n ɔ yoo glu ‑sɛɛ, ‑ɔ ‑kanyɩɛ Lagɔ 'a ‑zijle
         'kädaa a zlɩɩ ngli 'pʋaa, 'mö a ‑kʋnɩɛ ɔ 'kä ‑mä Lagɔ yɔwʋ 'bhöönɩ.

Libhoo Pɔɔlʋ nʋä ‑mä Tesaloniikö21 ‑Atʋayuënyɩ, a'bhï a ‑yi sɛ nɩɩ, fʋ ‑aa ‑mä 'a mä'a yi. 2 A ‑yi'ɛ sɛ nɩɩ, ‑mä Filiipö glɔ 'mö, wa ‑kanyɩ nɛpɔ, wa ‑kanyɩ 'zwɩ zia 'wë, a‑a
         yiɛ ‑mä 'a ‑glɔɔ 'mö ghlɛ. ‑A ghlɛɛ ‑mä, ‑a'a libhoo ‑a nʋä, nɩkpa a ‑bɛ yɩbhä
         a wa 'kʋ ‑kplikpli 'yli klɛnɩ. ‑Maa ‑sɩbhä yɩ ‑wʋ 'mö 'n Lagɔ ‑yinyɩɛ swɩ nyɛmʋ
         'mö 'pä, a‑a yeanyɩɛ 'ɔ 'Mänatɩtɩɩ 'nyɛ. 3 Wɛlɩɩ ‑a nyɛɛ nɩkpaa, yiowɛlɩ a ‑mii nɩkpa sɛ 'wlumö 'mö yɩ 'nɩɛ glɩnɩ. ‑A ‑kɩɩ
         bhïla dɔ'wʋ ‑wʋʋ, 'zokwësɛ ‑aaa dlɩ 'pä, nɩkpa ‑aaa ylʋ nʋ. 4 ‑Maa Lagɔ a'bhë ɔ ‑yi sɛ nɩɩ, ‑a bhɛnɩ, nza ɔ tieanyɩɛ ‑a 'kä 'ɔ 'Mänatɩtɩɩ bia.
         Zaa, ‑a ‑kɩɩ bhïla dɔ'wʋ ‑wʋʋ, nɩkpa ‑kanyɩ bhɩzɩ mö ‑a 'nɩɛ sɛ tɛlɩ, ‑maa Lagɔ
         ‑ɔ ‑yiɛ ‑a'a 'mlɩ a dilaa, ‑a 'kɔ dlɩ yɔwʋ nɛnɩ mö ‑a tɛlɩɛ sɛ. 5 A'bhï a ‑yi sɛ nɩɩ, wɛlɩɩ a ‑mii mɛnɩɛ ‑yɩ 'kanyɩɛ ‑lu 'mö ‑sɛɛ, mö ‑a 'nanyɩɛ
         'nyɛ. Lagɔ 'a libhoo ‑a nʋä, moni a 'tʋ a za ‑a 'nuä nʋ. Ɔ'bhë ɔ ‑yii ‑sɩbhä.
         6 Ɛ yi abhʋa oo, ɛ yi käbönɩkpa oo, a gla'mö a nɩkpɛ ‑bhlʋ a'bhë 'kä ‑aa 'nglɩ
         'ghlimanɩ, mö ‑a 'nɩɛ'ɛ sɛ tɛlɩ. 7 'Lɩlɩlɩ a dɔ'wʋ, ‑a yi a nɩɩ, Kliisɩ a tietiewa ‑a glɩnɩɛ zaa, ‑a kä a ‑a 'kanyɩ 'kämanɩsɛ ‑su nʋ, ‑maa ‑aaa ‑sɩbhä
         'zʋ. ‑Maa dɛɛ ‑a ‑wʋ a‑a ‑ma a jijo'wʋʋ, dlɩ wʋ ‑a yɔnɩ a‑a. Sɛɛ gwanglɔ 'zʋnɩ'ɛ ɔ
         'yu 'ylii, ‑sɩbhä ‑a 'zʋnanyɩ a‑a 'yli. 8 Sɛ ‑a ‑waanyɩɛ tenyii a za, ‑a 'kanyɩ Lagɔ 'a 'Mänatɩtɩɩ 'nyɛ a 'yize mö ‑a 'nɩɛ
         a 'wʋ nglu, ‑maa ɛ ‑kä a 'yɛ nɩɩ, ‑a 'kä a 'wlumö 'ku a'bhë ma ‑kë, ‑a yi a 'yɛ
         'wʋ nglu. ‑Tiamö, dlɩsɛ a ‑kanyɩɛ tenyii.9 ‑Atʋayuënyɩ, sɛ ‑a yɔlɔɔ Lagɔ 'a libhoo a za‑a, a'bhï a ‑yi ‑sɩbhä. Dɛ ‑a ‑wʋ a‑a
         ‑mä 'a mä'a, a‑a nyanyɩ a‑a Lagɔ 'a 'Mänatɩtɩɩ, ‑a tɩa a gla'mö a ‑nɔ ‑bhlʋ a'bhë
         a 'gblukwë glɩnɩ a za, ‑anyɩgäsɛ ‑a'a kätɩkpöö mö ‑a libhï a‑a 'wʋ, ɛ yi sabʋ
         oo, ɛ yi zlɩgä oo, a‑a nʋ a‑a libho. 10 Abhʋaa ngluä 'ɔ wɛlɩɩ 'wʋʋ, ‑a'a sɛ ‑a nɛmöä ‑mä a jijo'wʋʋ, a ‑yi ‑sɩbhä. A
         yi sɛ nɩɩ, tɩɩ ‑a nɛmöä, ‑a'a nɛmönɛmösaa ‑sɩbhä 'mö a zlɔnɩɛ, ‑sɩbhä 'nɩɛ
         ‑maa yɔwʋ ‑kä. Lagɔ a'bhë, ɔ ‑yimö'ɛ ‑sɩbhä sɛ. 11 A ‑yi'ɛ sɛ nɩɩ, sɛɛ nɩkpɛ 'zʋnɩ'ɛ ɔ 'yuë 'ylii, a 'wuë, bhʋlʋbhlʋ ‑sɩbhä ‑a 'zʋnanyɩɛ
         'yli. 12 ‑A 'zʋanyɩ 'dɩ 'mö, ‑a 'panyɩ swɩ nyɛmʋ 'mö, ‑a 'titilanyɩ kä'mö nɩɩ, Lagɔ mɔɔ
         ‑saanyɩɛ ‑lɛ a 'kä ɔ ‑nʋä glɩnɩ ɔ 'kanyɩ ‑gömö 'kämanɩ, a 'kä 'ɔ 'ghïlinɔɔ
         'ylɩmö. Zaa, sɛɛ ‑ngwaa ɔ ‑nʋa 'wʋʋ, a nɩ nɛmö ‑sɩbhä.13 'Saa kä'ɛ 'nglɩ a‑a bhälɩɛ 'kwädlɩ a za Lagɔ miɛ nɩɩ: Lagɔwɛlɩɩ ‑a 'nyanyɩɛ, a
         'niɛ nɩkpɛ a 'wlumösɛwɛlɩ 'mö 'wʋ 'libhï, ‑maa sɛ yɩ glɩnɩɛ ‑tiamö Lagɔ 'a wɛlɩɩ,
         ‑sɩbhä a 'libhiɛ 'wʋ 'n a yiɛ 'wʋ nglu, nza yɩ nʋa'aa ‑mä 'a dilaa zɛmö libho.
         14 ‑Atʋayuënyɩ, a ‑kä ‑sɩkaa Lagɔ 'a wɛlɩɩ a za 'klɩ 'yɩ dɔ'wʋ ‑wʋʋ, ɔ ‑nʋa a ‑zɩkpö
         ‑yɩ ‑wʋä ‑mä Zwidee‑bhölɩɩ 'mö, 'saa ghli a‑a, mɩɩ ghlɩmanyɩɛ da'a. Miɛ nɩɩ, sɛ
         wa glɩnɩɛ Zezwii Kliisɩ a ‑nʋä a za, sɛɛ wa 'bhɩa Zwiiföwaa a'bhï ziuë a‑a 'zwɩɩ, ‑sɩbhä a 'bhele a
         ‑nʋa ziamanyɩɛ da'a 'zwɩ. 15 Zwiiföwaa mʋa 'lɩbhää ‑Alowli Zezwii, mʋa 'lɩbhä'ɛɛ Lagɔ 'a bhla'mö a 'möbhïlanɩwaa, mʋa zianyɩ'ɛɛ 'zwɩ. 'Wa sɛ wa zʋä da'a a za, wa'aa Lagɔ dlɩ yɔwʋ nɛnɩ. 'Bhlɩbhëa
         'wuë 'mö wa ‑gblɩɛ. 16 Wa yɩbhä wa ‑kanyɩ ‑kplikpli 'yli klɛnɩ, Lagɔ 'a wɛlɩɩ ‑yɩ lɛmöä nɩkpɛ Lagɔ 'a
         'pʋpʋɛ 'wʋʋ, ‑a tia ‑waaa Zwiiföwa glɩnɩ 'nyɛmö. Wa ‑nyɛ wa dɩbawa 'sɔ, 'wa ‑lizokuu
         wa nʋ a‑a 'kwädlɩ 'yize, sa'a wa yiiɛ 'klʋ. ‑Maa Lagɔ kʋäa'a yɩ gbʋʋ köbhä.Pɔɔlʋ lɛ Tesaloniikö a ‑nʋa a 'tʋ lɩbhɔ17 ‑Atʋayuënyɩ, dɛ ‑a 'bhöanyɩ a‑a yɔwʋʋ, ‑lɛ a 'tɛnyɩ yɛ 'tikïyie 'wʋ 'mö gwälɛ.
         ‑Maa ‑a 'nanyɩ ‑sɩkaa dɛ'ɛ yɔwʋ ‑wʋ ‑kë, a ‑glɛ ‑a'a dilaa 'wʋ 'yize. ‑Tiamö, a
         'tʋ lɩbhanyɩ tenyii, zaa ‑a 'pä a 'kpɔɔ ‑a 'käa 'wʋ 'sɔ ‑mä 'a mä'a yinɩ. 18 ‑A 'wuë ‑a yɩbhä a nyɩasɛ ‑a 'kä ‑mä 'a mä'a yi. Na'bhë, n yɛla ‑bɛ 'wʋ ‑li
         'mö, ‑maa Sataa mɔɔ klɛnɩnyɩɛ ‑kplikpli 'yli. 19 Miɛ abhlɩ da'a, ‑maa nɩkpaa ‑muë ‑wanyɩɩ za ‑a'a dilaa 'tɛɛ bhä 'wʋ? ‑Wa glɩnɩ bhä
         ‑a'a 'mänaa? Abhʋaa. ‑Alowli Zezwii ‑kä zɛla'a mä'ä dʋdʋ 'wʋ 'bɩwʋ yii, ‑lɛ ɔ
         'yila 'klʋ, abhʋaa ‑a 'kää 'mö tɛkpɔnɩ. 20 Nn, abhʋaa ‑a tɛkpɔnɩɛ 'mö, abhʋaa glɩnɩɛ ‑a'a 'mänaa.

31 ‑Atʋayuënyɩ, sɛ ‑aa la a 'tɩtɩ 'nʋ 'lɩlɩlɩɩ, tenyii ‑sɩbhä 'tɛmanɩnyɩ a‑a kɛ'mö.
         ‑Sɩbhä a za, n ‑nyɛ Silasɩ 'sɔ, a‑a yiɛ nɩɩ, yɩ nɛnɩ ‑a 'kä ‑mä ‑a 'yize Atɛɛnɩ
         tʋʋ, 2 ‑aa ‑daayu Timotee ‑a ‑nyɛɛ 'sɔ ‑a nʋä Lagɔ 'a libho, a‑a biaa Kliisɩ 'a 'Mänatɩtɩɩ, a‑a yeanyɔ a‑a 'wʋ tie nzɩɩ ɔ 'kanyɩ swɩ nyɛmʋ 'mö 'pä, swɩ 'kanyɩ
         yɔwʋ plɛ 'a dlɩ'wʋkänɔɔ 'käa nyɔnʋ. 3 Nzɩɩ zwɩɩ 'wuë ‑a ‑wʋä da'a zi dɔ'wʋ a za, a gla'mö a ‑nɔ ‑bhlʋ a'bhë tɩa Zezwii
         'a wɛlɩɩ kɛ'mö ‑sɛ. A'bhï a ‑yi sɛ nɩɩ, sa'a a zwɩ 'la Lagɔ 'mö yɩ 'bhöönɩɛ 'mö.
         4 Dɛ ‑a ‑wʋ a‑a ‑bhlɛ ‑mä a jijo'wʋʋ, sɛ'ɛ ‑a 'nyanyɩ a‑a 'dɩ nɩɩ, ‑abhʋa Zezwii a
         ‑nʋa, 'zwɩ a ‑bɛ wa ‑kanyɩɛ zia. ‑Lɛ a wɛlɩ 'la mɩɩ 'wlʋnɩɛ 'yli, a'bhï 'mö a 'yɩɛ
         da'a 'ylɩmö. 5 Sɛ'ɛ n gbää nɩɩ, sɛ n'n a‑a a 'tɩtɩ 'nʋ 'lɩlɩlɩɩ, tenyii ‑sɩbhä 'tɛmanɩɩ a‑a kɛ'mö.
         'Na dlɩɩ 'mö ɛ ‑ki a‑a tenyii. N ‑tɔnɩ a nɩɩ Sataa kanyɩ ‑mä 'pä, a yɛ Zezwii 'a
         wɛlɩɩ kɛ'mö ‑sɛ. ‑Sɩbhä yɩ ‑kä a ‑wʋ a dɔ'wʋʋ, 'fʋ ‑a yɛ a‑a a dɔ'wʋ yɔlɔ, nza
         n tieanyɩɛ Timotee 'wʋ, a ‑kä sasɛ Lagɔ dlɩ 'tɛɛnɩ 'yize, ɔ 'kä ‑sɩbhä 'ylɩmö.Timotee yɛ Pɔɔlʋ Tesaloniikö a ‑nʋa a 'tɩtɩ a ‑tɩtɩ 'nyɛ6 ‑Maa ‑sɩkaa a dɔ'wʋ, Timotee yiɛ, ɔ nyɩanyɩ a 'tɩtɩ a ‑tɩtɩ. Ɔ lɛ a 'tɛɛnɩ sasɛ Lagɔ
         dlɩ, 'ɔ ‑wawʋ ‑wʋanyɩ dlɩ zɛmö 'yize, a paanyɩ 'mänasɛ dlɩ 'wʋ. Sɛɛ a 'tʋ lɩbhanyɩɛ
         dɛ'ɛɛ, ɔ lɛ ‑aa 'tʋ 'lɩbhämanyɩ ‑sɩbhä. 7 ‑Atʋayuënyɩ, ‑a ‑wʋ abhlɩ ‑tiamö yɔlɔylʋ 'mö, wa 'yɩanyɩ 'klɩ. ‑Maa 'a sɛ a 'tɛɛnɩɛ
         Zezwii dlɩ 'yize a tɩtɩɩ, ɔ nyɩanyiɛ, swɩ nyɛmʋ 'mö yɩ paanyɩɛ. 8 ‑A ‑yia'a ‑sɩkaa sɛ nɩɩ, ‑mä ‑Alowli Zezwii 'a wɛlɩɩ 'mö a dɔ'wʋ, a ‑nyɔnʋ glu zaa,
         ‑aa ‑li yɛ nyɛmʋ 'mö yi. 9 'A sɛ a ‑bhönyɩɛ sa'a tenyii 'mäna 'wʋ a za, ‑aaa'a sɛ a'bhë ‑a 'kä Lagɔ 'mö
         bhälɩmöbhälɩmöä ‑yi. 10 Sɛɛ zlɩ zɩɛ, sɛɛ swe yluä, ‑sɩbhä ‑a bhibhee Lagɔ tenyii nɩɩ, ɔ nɩ nglu 'wʋ ‑a 'kä
         'wʋ 'sɔ ‑mä a jijo'wʋ yinɩ, 'ɔ wɛlɩɩ ‑yɩ bhïlaa dlɩ'wʋkänɔ a dɛɛ, a'aa ‑bhlɛ sasɛ
         yɩbhlɩnɩɩ, ‑a 'kanyi sʋlʋnɩ, 'a dlɩ'wʋkänɔɔ 'kä 'klʋ yie.11 Sɛ'ɛ n gbää nɩɩ, ‑aa dɩba Lagɔ a'bhë, ɔ ‑nyɛ ‑Alowli Zezwii 'sɔ, wa nɩ nyɩanyɩ
         'tɛnyɩ ‑a 'kä ‑mä 'a mä'a yi. 12 ‑Alowli nɩ gbä, abhʋaa Zezwii a ‑nʋa, sɛ a ‑wawanɩɛ ‑sɩbhä 'kä 'yukusɛ mö. Sɛ
         a ‑wamöä nɩkpa 'wuë, ‑sɩbhä 'kä'ɛ 'yukusɛ mö. 13 Ɔ nɩ 'panyɩ swɩ nyɛmʋ 'mö 'yize, a 'kä ɔ 'yize a ‑nʋä a sɛ nɛmö, ‑lɛ a dɔ'wʋ,
         'ɔ yiyizlɩ 'kädɛɛ ‑kä ghlɛɛ, ɔ ‑nyɛ ɔ ‑nʋa 'wuë ‑wa ‑wʋä ‑mä ɔ yɔwʋ 'sɔ, wa ‑kä
         yii, ‑aa dɩba Lagɔ tanyɩa ‑maa yɔwʋ ghlɩ.

Nɛmönɛmösaa sɛɛ nɛnɩɛ Lagɔ dlɩ yɔwʋʋ41 ‑Atʋayuënyɩ, kïbhëa ‑a 'kanyɩɛ 'yukwli 'mö tʋʋ ma‑a nɩɩ: Nɛmönɛmösaa sɛɛ nɛnɩɛ
         Lagɔ dlɩ yɔwʋʋ, ‑a kanyɩ ‑sɩbhä sʋlʋnɩ, ‑a ‑yi sɛ nɩɩ a nɛmö abhlɩ ‑sɩbhä, ‑maa
         ‑Alowli Zezwii a 'nglɩ 'mö, dɩ mö ‑a zʋanyɩɛ dɛ'ɛ nɩɩ, ‑a bhianyɩ, a nɩ nɛmö 'kwädlɩ
         ‑sɩbhä, a nɩ mö 'yukusɛ 'yize.2 Sɛ'ɛ n gbää nɩɩ, sɛ a kää a 'kä ‑bhölɩɩ, ‑Alowli Zezwii a 'nglɩ 'mö, ‑a kanyɩ
         ‑sɩbhä a 'dɩ 'nyɛ 'wë, a kɩ 'yukwli 'mö. 3 Sɛɛ Lagɔ yɩbhää a dɔ'wʋʋ, ‑sɩbhä ma‑a nɩɩ: 'A nʋnʋlii 'wuë 'mö, a nɩ nɛmö ɔ
         'yize a ‑nʋä a sɛ. Nglʋwi oo, nyɩbhɛlʋwi oo, a nɩ ‑sɩɩ kɛ'mö. 4 Miɛ nɩɩ, ‑nmö nyɩbhɛlʋ, ‑n ‑nyɛ ‑na 'lɛnglɛ 'sɔ, a ‑kä ‑lɛ ‑wʋʋ, sɛɛ nɛnɩɛ Lagɔ
         a 'yila 'klʋ a dɔ'wʋ, sɛɛ 'nɩɛ zʋ 'wʋ ‑bhöö, a nɩ yɩbhlɩnɩ ‑sɩbhä. 5 ‑Maa nɩkpaa ‑waaa Lagɔ ‑yi a saa, ‑lii a kii 'wuë a 'tʋzokwëa nɩ tanyɩ 'wlumö ‑sunɩ.
         6 A 'wuë, ‑li a 'tʋzokwëa a za a nɩ tɩ 'kpʋkpʋ 'wʋ 'päpänɩ, a nɩ tɩ ylʋ nʋnʋnɩ.
         ‑Lɛ a wɛlɩ 'la a dɔ'wʋ ‑a kanyɩ ‑pa 'dɩ 'nyɛ nɩɩ, nɩkpaa ‑wa nʋä sa'a a ‑li, Lagɔ
         yuë yɩ 'pɛna 'nyɛ. 7 Sɛ'ɛ n gbää nɩɩ, ‑lii ‑yɩɩɛ nʋnʋsɛ ‑wʋ, ‑a 'kɩ 'mö ‑bhölɩnɩ a za, nza Lagɔ ‑nɩnyɩɛ
         ‑lɛ ‑sɛ, ‑maa ‑a 'kä ɔ 'yize a ‑nʋä a sɛ nɛmö, nza ɔ ‑sanyɩɛ ‑lɛ. 8 Wɛlɩ nɩ n nyanyɩɛ dɛ'ɛɛ, ‑ɔ ‑kɩɩ kplɩ sɛ tlinɩɩ, nɩkpɛ a wɛlɩ ɔ'ɔɔ kplɩ sɛ tlinɩ,
         ‑maa Lagɔ ‑ɔ 'zʋanyɩɛ 'Wugɔmʋʋ 'Wlɩlɩ ‑gömöö, 'ɔ bhïlawɛlɩɩ 'mö ɔ yɛɛ kplɩ sɛ tlinɩ.9 ‑Atʋayuënyɩ, sɛ a kää a 'kä ‑wawanɩɩ, yɩ dɔ'wʋ, yɩ'ɩɛ dɛsɛ ‑kä ‑a 'kanyɩ 'wʋ
         'cɛlɩ. Ɛ'ɛ ‑bhö nyɩasɛ, ‑maa Lagɔ a'bhë mɔɔ sʋlʋnanyɩɛ ‑sɩbhä. 10 ‑A ‑yi sɛ nɩɩ, sɛɛ Lagɔ sʋlʋnanyɩɛ da'aa, a nɛmö ‑sɩbhä. Zezwii a ‑nʋa 'wuë ‑wa
         ‑wʋä ‑mä Masedʋanɩ‑bhölɩɩ 'möö, a ‑wʋä ‑tiasɛ. Zaa, ‑atʋayuënyɩ, a nɩ 'zʋ 'kwädlɩ
         ‑sɩbhä, a nɩ mö 'yukusɛ. 11 Sɛ a 'kää 'zʋ a 'kä 'kwädlɩ ‑lɛ ‑pälɛpälɛ glɩɩ, a nɩ tɛlɩ ‑sɩbhä sɛ. Sɛ ‑a
         'nyanyɩ'ɛɛ 'dɩɩ, a nɩ 'zʋ ‑sɩbhä, miɛ nɩɩ, a nɩ tɩ anyɩ a 'bhɩa a gbɩ 'mö 'pä,
         a nɩ 'libhï 'a kätɩkpöö 'wʋ a 'kä libho nʋ, a 'kä anyɩ ‑su, 12 nzɩɩ a tɩa nɩkpɛ a ‑ngowlu 'mö ‑wʋ. A nɩ 'zʋ sa'a, ‑lɛ a dɔ'wʋ nɩkpaa ‑waaa Zezwii
         a ‑nʋä glɩnɩɩ, wa yeanyɩ 'klʋkpamö zʋ.Lagɔ yi gbä 'kuduwaa yi glu 'wlʋ13 ‑Atʋayuënyɩ, ‑a 'bhɩa Lagɔgänɩwa ‑muë'la ‑wa yɛɛ 'ku 'wëë, sɛɛ 'wa wɛlɩɩ 'kää
         ‑wʋʋ, ‑a yɩbhä a nɩ ‑yi ‑sɩbhä. ‑Lɛ a dɔ'wʋ, nɩkpa ‑muë'la ‑waaa Zezwii a ‑nʋä
         glɩnɩ zaa ‑waaa dlɩtɛɛnɩdɛ ‑kää, swɩ tanyɩa wa saa yɔwʋ 'kunɩ. 14 ‑Abhʋa Zezwii a ‑nʋa, ‑a kɩ dlɩ 'wʋ nɩɩ, Zezwii 'kuä 'wëë, Lagɔ gälɔɔ 'n ɔ yoo
         glu ‑sɛ. A‑a ‑kɩɩ ‑sɩbhä dlɩ 'wʋ ‑kää, ‑a nɩ kɩ'ɛ dlɩ 'wʋ nɩɩ, sɛɛ Lagɔ ‑sɔɔɔ da'a
         gluu, ‑sɩbhä ɔ 'kää zɩla'a nɩkpaa ‑wa 'tɛɛnɩɛ Zezwii dlɩ ‑wa 'kuä glu ‑sɛ.15 Gluwlʋwlɛ a dɔ'wʋ, sɛ'ɛ ‑a nyanyɩɛ 'dɩ nɩɩ: ‑Zlɩ Zezwii ‑kä yii, ‑abhʋaa ‑kä ‑bhlɛ
         ‑gää, ‑a 'naa 'kä ɔ ‑nʋa ‑wa yɛɛ 'ku 'wë 'yuku 'plɩnɩ. Wɛlɩ 'la, ‑Alowli Zezwii
         a'bhë a ngli a wɛlɩɛ. 16 ‑Lɛ a zlɩ 'la 'mö, wɛlɩ 'kädɩ 'kää ‑mä ghäyɩ 'wʋ 'bhöönɩ, Lagɔzuzukuu a 'kifii
         'n ɔ 'kää gbʋ ‑dɩ, 'n Lagɔ 'a lɛglɛɛ 'kää gbä, 'n ‑Alowli Zezwii 'kää ‑mä
         ghäyɩ 'wʋ 'bhöönɩ. Yɩ ‑kä sa'a 'wʋ 'plɩ cuu, Zezwii a ‑nʋa ‑wa 'ku a‑a, mʋa 'kää
         glu 'wlʋ tɛɛ. 17 Wa ‑kä ‑sɩbhä glu 'wlʋ 'wëë, ‑abhʋaa 'nɩɛ ‑bhlɛ 'kuu, ‑a ‑nyʋä 'sɔ, a‑a 'kää
         'gämö 'wlu 'libhonɩ, ‑a 'kä ‑mä ghäyɩ 'wʋ ‑Alowli Zezwii gbanɩɛ mö. Tɛɛnɩa'a
         da'a ‑mä ‑a 'käa'aa 'kwädlɩ ɔ yɔwʋ ‑wʋ. 18 ‑Atʋayuënyɩ, wɛlɩ 'la, a nɩ 'libhi 'wʋ a 'kä swɩ nyɛmʋ 'mö 'päpänɩ.

A nɩ pö Zezwii 'a yiyizlɩɩ 'wʋ51 ‑Atʋayuënyɩ, 'tɛnyɩ Lagɔ ‑dɩɛ, zlɩ a'bhë ‑lɛ a wɛlɩ 'la 'kää 'mö 'yli 'wlʋnɩɩ,
         yɩ dɔ'wʋ, yɩ'ɩɛ dɛsɛ ‑kä ‑a 'kanyɩ yɩ za 'wʋ 'cɛlɩ. 2 Ɛ'ɛ ‑bhö nyɩasɛ, ‑maa a'bhï a ‑yi ‑tiamö sɛ nɩɩ, sɛɛ 'winyɔ yi'ɛ sabʋ zɛmövusɛɛ,
         zlɩ ‑Alowli Zezwii 'kää 'mö yii, ‑sɩbhä ɛ ‑kanyɩɛ zɛmö ‑vu. 3 Dɛɛ nɩkpa 'kää nɩɩ, ‑a yɛa'a ‑sɩkaa 'tɩɩglɩglɛ ghlɩ, ‑a yia'a ‑pälɛpälɛ glɩ, ‑lɛ
         a 'tɛnyɩ 'la ‑bhʋlʋ ‑kpɔ 'mö, ‑lɛ Lagɔ 'a ‑zijlea 'kʋää zɛmö ‑vunɩ. Sɛɛ ‑gbapögbapɛ
         bhli'ɛ gbadɩnglɔ 'wʋʋ, ‑sɩbhä ‑lɛ a zlɩ 'la 'kʋää 'wʋ bhli. Wa gla'mö a ‑nɔ ‑bhlʋ
         a'bhë 'naa 'kɛ ngli 'pʋ. 4 ‑Maa ‑atʋayuënyɩ, abhʋa abhlɩ, nɩkpa a ‑muë ‑bhölɩnɩɛ guylukwë 'möö, 'mö a
         'nɩɛ glɩnɩ zaa, ‑lɛ a zlɩ 'la 'naa 'kanyɩ 'winyɔ a sɛ zɛmö ‑vu. 5 Ɛ'ɛ ‑bhö nyɩasɛ, ‑maa abhʋa Zezwii ‑nʋa, a 'wuë, lɩlɛ ‑nyɛ ‑gägäzlɩ 'sɔ a 'yuë
         a glɩnɩɛ. ‑Aa ‑bhö guylukwë ‑nyɛ 'yuylukwë 'sɔ a yuë. 6 ‑Sɩbhä a za, a‑a nɩ tɩ ngämö ‑muë'la ‑waaa Zezwii a ‑nʋä glɩnɩ a saa, ‑maa a‑a
         nɩ ‑ligba ‑a 'kä ‑lɛ glɩ, a‑a nɩ 'nɛɛnɩ ‑anyɩ 'wʋ. 7 Ngämöngämöwaa, sabʋ wa ngämöä. Nʋnɩmäwaa, sabʋ wa lʋa'ɛɛ wanyɩ nʋ 'wʋ. 8 ‑Maa ‑abhʋaa glɩnɩɛ ‑gägäzlɩɩ a ‑nʋaa, a‑a nɩ ‑ligba ‑a 'kä ‑lɛ glɩ. ‑Sɩbhä a
         za, sɛɛ tʋgwɩnyɔ ‑su'ɛ 'ɔ tʋgwɩnɩlii 'möö, a‑a nɩ ‑gïganɩ ‑sɩbhä 'wlu ‑a 'kä
         ‑lɛ glɩ. Miɛ nɩɩ, Zezwii Kliisɩ, a‑a nɩ 'tɛɛnɔɔ dlɩ, 'ɔ ‑wawʋ nɩ ‑wʋnyɩ dila zɛmö,
         ‑li 'la, mɩɩ nɩ glɩnɩ ‑aa leyibäna. Sɛ ‑a 'tɛɛnɩɛ dlɩ nɩɩ, ‑a yi Lagɔ 'a 'pʋpʋɛɛ
         'wuë ghlɩɩ, ‑sɩbhä nɩ glɩnɩ ‑aa leyiwugbële.9 Lagɔ ‑sanyɩɛ ‑lɛ, ɔ'ɔɔ 'yɩbhä ‑a nɩ bhɩɛ 'ɔ ‑zijle 'kädaa a zlɩɩ 'mö 'yli, ‑maa,
         ‑Alowli Zezwii Kliisɩ a bɔɔmö a za, ‑a nɩ 'pʋ. 10 ‑Sɩbhä a za Zezwii Kliisɩ 'kuä ‑aa 'wlumö, nzɩɩ ‑zlɩ ɔ ‑kä yii, ‑abhʋa ɔ ‑nʋa
         'wuë, ‑ɔ yi ‑bhlɛ ‑bhölɩ oo, ‑ɔ yi a ku‑u 'wë oo, ‑a ‑nyɔɔ 'sɔ ‑a 'kä 'kwädlɩ
         ‑bhölɩ.11 Zaa, ‑atʋayuënyɩ, a nɩ 'päpänɩ swɩ nyɛmʋ 'mö, 'a dlɩ'wʋkänɔɔ 'käa nyɔnʋ. ‑A
         ‑yi sɛ nɩɩ, a zʋ ‑sɩbhä zaa, a nɩ 'zʋ ‑sɩbhä 'kwädlɩ 'yize.'Bhlenɩdɛ ‑nyɛ bhälɩwɛlɩ 'sɔ12 ‑Atʋayuënyɩ, ‑bɛlɩ ‑a panyɩɛ dɛ'ɛ nɩɩ: A gla'mö a ‑nʋa 'wuë ‑wa ‑gänanyɩɛ 'yuku,
         ‑wa ylɔɔ wa 'kanyɩ Lagɔ 'a wɛlɩɩ slʋnɩ a za‑a, ‑wa zʋanyɩɛ 'dɩ 'möö, a nɩ 'zuë
         'klʋkpamö. 13 Libhoo wa nʋä a 'wlumö a za, a nɩ 'zuë ‑lɛ tenyii, a nɩ kä wa ‑wawʋʋ dlɩ zɛmö.
         A 'wuë a nɩ ‑wanɩ.14 ‑Atʋayuënyɩ, sɛ'ɛ ‑a zʋanyɩ'ɛɛ 'dɩ 'mö nɩɩ: ‑Wa pönɩɛ swɩ 'wʋʋ, a nɩ 'nyʋä 'dɩ,
         wa nɩ nʋ libho. ‑Muë swɩ 'kunɩɛ yɔwʋʋ, a nɩ 'pʋä swɩ nyɛmʋ 'mö. ‑Mä Lagɔ 'a wɛlɩɩ
         'mö a dɔ'wʋ, ‑waaa ‑bhlɛ sasɛ 'yli yɔwʋ 'tɛmanɩɩ, a nɩ kwänuë wa 'kä 'yli yɔwʋ
         'tɛmanɩ. Nɩkpaa 'wuë ‑gömö a dɔ'wʋ, a nɩ ‑kpaanɩ dlɩ 'mö. 15 A 'nɛmanɩ anyɩ 'wʋ a tɩa anyɩ a kpa ‑sɛ, ‑maa ‑lii 'wuë 'mö a dɔ'wʋ, a 'kä ‑li
         a ‑li a 'yize 'wlu nʋnʋnɩ a gbʋʋ mʋʋ nɩ plɛnanyɩ 'kwädlɩ. A nɩ nʋ nɩkpa 'wuë ‑li
         a ‑li 'wlu.16 A nɩ ‑wʋ 'kwädlɩ 'mäna 'mö.17 A nɩ bhibhe 'kwädlɩ Lagɔ.18 Sɛ yɩ 'nɩ 'mö ‑wʋ oo,sɛ yɩ ‑kä 'mö ‑wʋ oo,a nɩ bhälɩ 'kwädlɩ Lagɔ.‑Wa ‑glɛɛ Zezwii Kliisɩ 'wʋʋ,sɛɛ Lagɔ yɩbhää wa dɔ'wʋʋ,‑sɩbhä ma‑a da'a.19 Lagɔ 'a 'Wugɔmʋʋ 'a libhoo, a nɩ tu 'gbë 'yli klɛnɩ.20 Lagɔ 'a 'möbhilanɩwaa a wɛlɩɩ, a nɩ ti kplɩ sɛ tlinɩ.21 ‑Maa, a nɩ yɩlɩ sasɛ yɩ 'wuë 'mö,‑mii 'bhöönɩɛ ‑tiamö Lagɔ 'möö, 'mö a nɩ 'zʋ 'klʋkpamö.22 ‑Lizoku a kii 'wuë, a nɩ 'dionii gwë.23 Lagɔ, 'tɩɩglɩglɛ 'bhöönɩɛ 'möö, ɔ nɩ 'zʋanyɩ ‑tiamö ɔ 'yize a ‑nʋä 'wʋ. 'A 'wugaa
         ma, 'a dlɩpäsaa ma, 'n 'a kpökpaa, ɔ nɩ ‑swii ‑këë ‑Alowli Zezwii Kliisɩ 'a yiyizlɩɩ 'kä ghlɛ, ɔ ‑kä yi ɔ tanyɩa ‑maa yɔwʋ ghlɩ. 24 Lagɔ ‑ɔ ‑saanyɩɛ ‑lɛ a 'kä ɔ ‑nʋä glɩnɩɩ, 'ɔ sɛ ɔ yɛɛ gbä 'wëë, ‑sɩbhä ɔ zʋä
         klɩpaa zaa, mɔɔ 'kɩɛ a dɔ'wʋ 'yli 'wälanɩ.25 ‑Atʋayuënyɩ, a nɩ bhibhe ‑aa 'wlumö.26 Zezwii a ‑nʋa 'wuë, a nɩ bhäluë na 'wlumö ‑wanɩwanɩsɛ.27 ‑Alowli Zezwii a 'nglɩ 'mö n bhianyɩ, 'bɔgʋ nɩ, a nɩ zɛlɩnuu Zezwii a ‑nʋa 'wuë
         a 'yila 'klʋ 'mö.28 ‑Alowli Zezwii Kliisɩ nɩ 'panyɩ 'nyu!

Bhälɩwɛlɩɩ11 ‑Amö Pɔɔlʋ, n ‑nyɛ Silasɩ 'sɔ, Timotee kökä, ‑abhʋaa panyɩɛ 'bɔgʋ nɩ 'wʋ. Abhʋaa
         glɩnɩɛ ‑aa dɩba Lagɔ ‑nyɛ ‑Alowli Zezwii Kliisɩ 'sɔ a ‑nʋä, abhʋaa ‑wʋä ‑mä Tesaloniikö glɔ 'möö, ‑a bhälanyɩ. 2 'Tɩɩglɩglɛɛ ‑nyɛ 'nyupälɩɩ 'sɔ ‑yɩ 'bhöönɩɛ ‑aa dɩba Lagɔ ‑nyɛ ‑Alowli Zezwii Kliisɩ
         'sɔ 'möö, yɩ nɩ ghlanyɩ 'wʋ.Zezwii Kliisɩ ‑kä yii ɔ yi 'bhlɩbhëa 'wuë ‑zijle tu3 ‑Atʋayuënyɩ, ‑a kä ‑a 'kä 'kwädlɩ a za Lagɔ bhälɩ 'yize. Ɛ'ɛ ‑bhö nyɩasɛ, ‑maa
         'a sɛ a 'tɛɛnɩɛ Lagɔ dlɩ 'n sɛ a ‑wawanɩɛ, ‑sɩbhä 'yukusɛ a möä 'yize. 4 'A dɛ a kää sɛ, sɛ a nyɔnʋä ‑lɛ kɛ 'yize, 'n zwɩɩ 'wuë 'a ‑gblɩwaa zianyɩɛ 'mö,
         sɛ a 'tɛɛnɩɛ Lagɔ dlɩ 'yize a za, Lagɔ a ‑nʋa a ‑zɩkpöö 'wuë gla'mö, ‑a ‑kä ‑mä
         ghlɛɛ, 'mänasɛ ‑a nyʋä a 'tɩtɩ.5 ‑Atʋayuënyɩ, a ‑kä sa'a klɩɩ 'wuë 'yɩ ‑këë, sɛɛ Lagɔ tuä 'mözlɔnɩsɛ 'ɔ ‑zijlii,
         a yi 'ylɩ ‑bhlʋ 'mö ‑sɩbhä 'ylɩmö. Ɛ'ɛ ‑bhö nyɩasɛ, ‑maa klɩ 'la 'wuë a ‑wʋä
         da'a 'pɩwʋ mää Lagɔ 'kämanɩɛ a za 'yɩ dɔ'wʋʋ, ɛ yi 'nglɩ ‑kä ɔ yeanyɩ ‑mä 'bhle 'nyɛ. 6 Sɛ'ɛ n gbää nɩɩ, Lagɔ 'mö ɔ zlɔnɩɛ zaa, nɩkpaa ‑wa 'yɩanyɩɛ da'a 'klɩɩ, ɔ yuë
         'ylɩ ‑bhlʋ 'mö 'klɩ 'yɩamö. 7 ‑Maa abhʋa wa 'yɩaa da'a 'klɩɩ, ‑zlɩ ‑Alowli Zezwii ‑kä zɩla'a 'yli 'wlʋʋ, a ‑nyɛ
         ‑abhʋa 'sɔ, ɔ ‑yinyɩ 'zwɩzize ngli ‑sɛ. ‑Mä ghäyɩ 'wʋ ‑mä ɔ 'kää 'bhöönɩ ɔ
         ‑nyɛ 'ɔ zuzukuu ‑yɩ 'tɛɛ 'mö 'sɔ. 8 Ɔ ‑kä yi dɔ'wʋ ‑wʋʋ, ‑kosugbagbʋ jijo'wʋ ɔ 'kää ‑wʋ. Nɩkpaa ‑waaa 'yɩbhä wa 'kä
         Lagɔ yɩbhlɩnɩ, ‑waa ngluä ‑Alowli Zezwii 'a 'Mänatɩtɩɩ 'wʋʋ, ɔ 'kʋä 'wa ‑lizokuu
         a 'pɛna 'nyɛ. 9 'Wa 'pɛna Lagɔ 'kʋää 'nyɛ ma‑a nɩɩ: 'Yli wa 'kää bhɩɛ 'lɩlɩlɩ, wa 'naa 'kä 'kwädlɩ
         ‑lɛ ɔ 'yila 'klʋ 'sibhë, wa 'naa 'kä 'ɔ 'ghïlinɔɔ 'ylɩmö. 10 ‑Lɛ a zlɩ 'la ‑bhʋlʋ ‑kpɔ 'mö, ɔ ‑nʋa 'wuë ‑wa 'tɛɛnɔɔ dlɩɩ, wa yi 'mäna nʋ, wa
         yi ɔ 'nglɩ 'ghlimanɩ. A'bhï, abhʋaa ngluä 'ɔ wɛlɩɩ ‑a 'nyanyɩɛ 'wʋʋ, a yi ‑mä wa
         gla'mö ‑wʋmö, a yi ɔ 'nglɩ 'ghlimanɩmö.11 ‑Sɩbhä a za ‑a bhibhee 'kwädlɩ a 'wlumö Lagɔ. Sɛ'ɛ ‑a bhibheoo nɩɩ, ɔ nɩ gïgananyɩ
         sasɛ 'wlu, 'ɔ 'pɩwʋlelea ‑anyɩɩ za ɔ ‑saanyɩɛ ‑lɛ, a 'kä ‑mä a 'wʋ 'bhle ghlɩ. Sɛ'ɛ
         ‑a bhibheo'ɛɛ nɩɩ, ‑li a ‑li 'wuë a yɩbhää a 'kä nʋʋ, ɔ nɩ 'zʋanyɩ 'ɔ 'mötɛɛnɔɔ
         ‑gömö, a 'kɩ nʋ, 'a sɛ a 'tɛɛnɔɔ dlɩɩ, ‑sɩbhä 'kä ‑mä 'a nʋnʋlii 'wuë 'mö 'ylɩmö
         'yoo. 12 ‑Sɩbhä a dɔ'wʋ, a yi ‑Alowli Zezwii Kliisɩ a 'nglɩ 'ghlimanɩ, ɔ'bhë, ɔ yeanyɩ bhɩzɩ. Ɔ ‑nyɛ ‑aa dɩba Lagɔ 'sɔ, 'wa ngäzɩdlɩɩ
         a za, nza yɩ 'kää ‑sɩbhä 'yli 'wlʋnɩ.

‑Lii ‑yɩ 'kää 'yuku ‑gä 'wë Zezwii Kliisɩ 'a yiyizlɩɩ 'kä ghlɛɛ21 ‑Atʋayuënyɩ, ‑Alowli Zezwii Kliisɩ yi yi, ‑a 'wuë ‑a yi ‑lɛ ɔ yɔwʋ 'wlu 'titanɩ. Wɛlɩ 'la a dɔ'wʋ, sɛ'ɛ ‑a nyanyɩɛ
         'dɩ nɩɩ: 2 N nɩkpɛ ‑kaanyɩ 'dɩ 'nyɛ nɩɩ, ‑lɛ a zlɩ 'la, ɛ yɛ ghlɛɛ, yɩ nɩ tanyɩ nyɩasɛ 'wlumö
         nyima, 'a dilaa nɩ tɩ 'mö ghɔlɔnɩ. 'N ‑mɔmɔɔ ‑kä nɩɩ, Lagɔ 'a 'Wugɔmʋʋ 'mö wɛlɩ
         'la 'bhöönɩɛ 'mö nʋʋ, ‑mɔ ‑kä nɩɩ, ‑a'bhï ‑abhʋa gbää ‑sɩbhää, ‑mɔmɔɔ ‑kä'ɛ
         nɩɩ, ‑abhʋaa 'pää 'bɔgʋ, a‑a yiɛ ‑sɩbhä gbää, wa 'wuë, a nɩ tuë dlɩ 'wʋ ‑kä.
         3 ‑Bɛ nɩ tanyɩ sa'a a wɛlɩɩ a 'ke ‑bhlʋ a'bhë 'mö ylʋ nʋnɩ. ‑Maa nɩkpa 'kɔkɔmlɛ, wa
         'maa 'kä Lagɔ ‑gömö panɩ 'wë, 'Kpʋkpʋnyɔɔ ‑ɔ sa‑a ‑lɛ ɔ 'kä 'yli bhɩɛ a za‑a,
         ɔ 'maa 'kä 'yli 'wlʋ 'wë, 'n Zezwii Kliisɩ 'a yiyizlɩɩ 'kää ghlɛ. 4 Lagɔ a ‑Gblɩnyɔ 'la, ɔ ‑kä 'yli 'wlʋʋ, 'saa 'wuë nɩkpaa zʋä 'klʋkpamö, wa bʋbɔɔ,
         ɔ yi sɛ ‑sɛ. Lagɔbudu 'Kɔdʋʋ a'bhë 'mö, ɔ yi ‑mä plɛ, ɔ yi ɔnyɩ Lagɔ a 'bhle 'mö zʋ, ɔ yi nɩɩ 'mö wa nɩ bʋbɔ
         nʋ.5 ‑Li 'la 'wuë, dɛ n ‑wʋ a‑a ‑bhlɛ ‑mä a jijo'wʋʋ, n kanyɩ a yɩ 'dɩ 'nyɛ 'wë, 'a
         dilaa 'nɩ bhlinɩ bhä ‑lɛ ‑a? 6 ‑Maa 'saa kää 'nglɩ 'n 'Kpʋkpʋnyɔ 'la 'nɩɛ ‑bhlɛ 'yli 'wlʋʋ, a'bhï a ‑yuu. Miɛ
         nɩɩ 'tɛnyɩ Lagɔ a'bhë ‑dɩɛ, ɛ ‑kä ghlɛ 'wëë, 'n ɔ 'kää 'yli 'wlʋ. 7 'Kpʋkpʋnyɔ 'la 'a 'mötɛɛnɔɔ 'nɩɛ abhlɩ ‑bhlɛ sasɛ gbëdanguu bhli, ‑maa wʋ yɛ 'wʋ
         libhoo tɛɛ. ‑Maa ‑ɔ kää 'nglɩ 'n wʋ 'nɩɛ ‑bhlɛ sasɛ gbëdanguu bhlii, ɔ 'maa 'kʋ
         'tɛnyɩ 'nyɛ 'wë, 'n wʋ 'kää gbëdanguu bhli. 8 'N 'Kpʋkpʋnyɔ 'la 'kää 'yli 'wlʋ, 'n ‑Alowli Zezwii 'kɔa'aa 'ɔ ngli a nyɛmʋ 'mö
         'lɩbhänɩ. ‑Alowli 'a 'ghïlinɔ 'kɔdʋʋ ‑kä sa'a 'yli 'wlʋnɩɩ, wʋ 'yize mʋʋ 'kää
         'nglɩ ‑kä 'nyinylolinʋnyɔ 'kɔdɔ 'la 'kä 'yli bhɩɛ. 9 'Kpʋkpʋnyɔ 'la, ɔ ‑kä yii, Sataa 'a 'mötɛɛnɔɔ mʋʋ 'kɔɔ ‑gömö ‑wʋ, ɔ 'kä zɩzɛ
         a kii 'wuë 'pä, ɔ 'kä nɩkpa 'ɔ 'mötɛɛnɔɔ 'ylimö tulanɩ, ɔ 'kʋä dula. 10 ‑Lizoku a kii 'wuë 'mö ɔ 'kää 'mö ghlɛnɩ ɔ 'kä nɩkpa dula, wa 'kä 'yli bhɩɛ.
         Nyɩasɛ wa'aa wa 'kä sa'a 'yli bhɩɛ, ‑maa Lagɔ 'a ‑tiawɛlɩɩ ‑yɩ 'kʋä a‑a puëë,
         wa 'niɛ 'yɩbhä zaa, wa 'niɛ 'wʋ nglu, nza wa 'kää ‑sɩbhä 'yli bhɩɛ. 11 ‑Sɩbhä a za Lagɔ 'tatinuëë 'yi, wɛlɩ a kii 'wuë ‑yɩɩɛ gbëaa 'mö ‑kä 'lɩlɩlɩɩ,
         'n yɩ nyimuëë 'wlumö 'n wa kɩɛ dlɩ 'wʋ. 12 Sɛ'ɛ n gbää nɩɩ, nɩkpaa 'wuë, Lagɔ 'a ‑tiawɛlɩɩ, ‑wa 'niɛ dlɩ 'wʋ ‑kä, ‑lizoku
         a nʋnwɛ ‑bhöä 'mäna 'wʋʋ, Lagɔ yuë yɩ za gbʋ köbha.Lagɔ 'kanyɩ 'ɔ 'pʋpʋɛ 'nyɛ nza ɔ ‑saanyɩɛ ‑lɛ13 ‑Abhʋa abhlɩ, ‑a kä ‑a 'kä 'kwädlɩ a za Lagɔ bhälɩ. ‑Atʋayuënyɩ, abhʋa Lagɔ ‑wa
         tenyii. Dɛɛ ɔ'ɔ a‑a ‑bhlɛ ‑lii 'wuë ‑bhɛ 'n ɔ yeanyɩ a‑a ‑lɛ ‑sɛ a 'kä 'ɔ 'pʋpʋɛ
         ghlɩ. 'Ɔ 'Wugɔmʋʋ mɔɔ ‑wʋanyɩɛ ‑gömö 'n a ‑bhölɩɛ Lagɔsɛ 'n a kää 'ɔ ‑tiawɛlɩɩ
         dlɩ 'wʋ. 14 'Mänatɩtɩɩ ‑a 'nyanyɩɛ, 'mö Lagɔ ghlɛnɩɛ 'mö 'n ɔ yeanyɩɛ ‑lɛ ‑sɛ. Nzɩɩ a 'kä
         'ɔ 'pʋpʋɛ 'la ghlɩ. ‑Alowli Zezwii Kliisɩ 'a 'nglɩmömɛɛ, a 'kɛ'ɛ ghlɩmö. 15 ‑Sɩbhä a za, ‑atʋayuënyɩ, Lagɔwɛlɩɩ ‑a 'cɩanyɩ a‑a, ‑a ‑wʋ a‑a ‑mä a jijo'wʋ ‑a
         ‑nɩɩ ‑nyɛ ‑mi ‑a 'cɛlanyɩ a‑a 'wʋ 'sɔ, yɩ dɔ'wʋ a nɩ ‑nyɔnʋ glu, a nɩ ti 'wʋ dlʋ.16 ‑Aa dɩba Lagɔ ‑ɔ ‑wanyɩɛ, ‑a pɔ ‑bɛlɩ ɔ nɩ 'pä a ngäzɩdlɩ ɔ 'kanyɩ 'kwädlɩ 'yli
         yɔwʋ 'tɛmanɩ. Ɔ nɩ 'nyanyɩ ‑tiamö a dlɩtɛɛnɩdɛ. 17 Ɔ ‑nyɛ ‑Alowli Zezwii Kliisɩ 'sɔ, wa nɩ 'nyanyɩ 'mötɛɛnɔ a 'kä 'yli yɔwʋ 'tɛmanɩ,
         ‑mä 'a nʋnʋlii 'wuë ‑nyɛ 'a bhïlawɛlɩɩ 'wuë 'sɔ 'mö, 'saa nɛnuëë dlɩ yɔwʋʋ,
         a 'kɩ nʋ.

A nɩ bhibhe ‑aa 'wlumö Lagɔ31 ‑Atʋayuënyɩ, wɛlɩɩ ‑a 'kää 'gbë 'bhlenɩɩ, miɛ nɩɩ: A nɩ bhibhemö ‑aa 'wlumö
         ‑Alowli, nzɩɩ 'ɔ 'Mänatɩtɩɩ 'käa ‑pa saa 'wuë mlɩmanɩ, sɛ yɩ kää a dɔ'wʋ 'klʋkpamöö,
         nɩkpa 'wuë a dɔ'wʋ yɩ 'kä ‑sɩbhä 'klʋkpamö ‑kämö. 2 Miɛ abhlɩ, ‑maa a'bhï a ‑yi sɛ nɩɩ, nɩkpaa 'wuë mʋa 'nɩɛ ‑sɩbhä 'wʋ nglu wa 'kɩ
         dlɩ'wʋ ‑kä. Zaa, a nɩ bhibheo'ɛ, nzɩɩ nɩkpazokuu ‑wa kää 'kpʋkpʋdila 'mlɩɩ, ɔ ‑kanyuë
         ngli ‑sɛ.3 Yɩ 'wuë 'mö a dɔ'wʋ, ‑Alowli Lagɔ 'ɔ sɛ ɔ yɛɛ gbä 'wë, ‑sɩbhä ɔ zʋä klɩpaa zaa,
         ɔ yi gbä a yi 'yli yɔwʋ 'tɛmanɩ. Ɔ yeanyɩ Sataa 'a 'mötɛɛnɔɔ ngli ‑sɛ. 4 Lagɔ a'bhë mɔɔ kää 'nglɩ, a‑a kanyɩɛ dlɩ 'wʋ nɩɩ, dɩɩ ‑a zʋanyɩɛ 'möö, a zwi
         ‑tiamö 'klʋkpamö, a yi 'kwädlɩ ‑sɩbhä 'klʋkpamö zʋ 'yize. 5 Sɛ'ɛ ‑a bhibheoo a 'wlumö nɩɩ, ɔ nɩ zlɔmanɩ 'a dlɩpäsaa 'wuë 'mö, nzɩɩ ɔ ‑wawʋ
         'kanyɩ 'kwädlɩ dlɩ zɛmö ‑wʋ, sɛɛ Kliisɩ ‑kpanɩɛ dlɩ 'möö, a 'kä ‑sɩbhä dlɩ 'mö ‑kpanɩmö.A nɩ nʋ libho6 ‑Atʋayuënyɩ, ‑Alowli Zezwii Kliisɩ a 'nglɩ 'mö, wlumö ‑a köbhänanyɩɛ nɩɩ: Abhʋa Zezwii a ‑nʋa, a gla'mö a nɩkpaa
         ‑waa 'zʋä wɛlɩɩ ‑a 'cɩanyɩɛ 'klʋkpamö, ‑waa ngluä libhonʋgbʋʋ, a nɩ 'dionuë gwë.
         7 Sɛ a 'kää nɛmö a 'kä ‑a'a gbäpöö ‑gänɩɩ, a'bhï a ‑yi ‑sɩbhä. A ‑yi sɛ nɩɩ,
         dɛ ‑a ‑wʋ a‑a ‑mä a jijo'wʋʋ, swɩ wʋ ‑aaa a pönɩ. 8 ‑Aaa a nɩɩ, a gla'mö a nɩkpɛ ‑bhlʋ a'bhë nɩ lianyɩ 'fʋ nʋ. ‑Maa ‑a tɩa a gla'mö
         a nɩkpɛ a ‑ngowlu 'mö ‑wʋ a za, ɛ yi zlɩgä oo, ɛ yi sabʋ oo, tenyii ‑a nʋ a‑a libho.
         9 'Lɩlɩlɩ a dɔ'wʋ, a kä a a ‑kanyɩ lia, ‑maa a‑a nɩ ‑kä sa'a ‑mä a jijo'wʋ libho
         nʋʋ, ‑a 'kanyɩ 'ylimö tulanɩ nɩɩ, a kä a 'kä libho nʋ, nza ‑a 'zʋä ‑sɩbhä. Zaa,
         a nɩ ‑gänɩ ‑a'a gbäpöö. 10 Sɛ'ɛ n gbää nɩɩ, dɛ ‑a ‑wʋ a‑a ‑mä a jijo'wʋʋ, sɛ'ɛ ‑a 'nyanyɩ a‑a 'dɩ nɩɩ: ‑Ɔ
         'nɩ libhonʋgbʋ ngluu, ɔ nɩ tɩ li.11 Nyɩasɛ ‑a 'nanyɩɛ dɛ'ɛ wɛlɩkïbhë nɩ 'wʋ ligbanɩ, ‑maa ‑a yɛ 'nʋ nɩɩ, ‑mä a gla'mö,
         ‑mumuë ‑wʋ ‑mä, ‑tlɩ wa ‑tlɩɛ, wa'a nglu libhonʋgbʋ, wa 'kä wanyɩ wa 'bhɩa a gbɩɩ
         'mö 'pä a 'yize a libhoo 'mö wa kää. 12 ‑Lɛ a nɩkpa 'la mö ‑a zʋä dɛ'ɛ 'dɩ 'mö. ‑Alowli Zezwii Kliisɩ a 'nglɩ 'mö, dɩ
         ‑a nyʋä nɩɩ: Wa nɩ nʋ 'kwädlɩ libho, wanyɩgäsɛ wa 'kä wanyɩ ‑su.13 ‑Atʋayuënyɩ, a 'wuë, ‑li a ‑li a nʋnʋ dɔ'wʋ, swɩ nɩ tanyɩ 'kwädlɩ yɔwʋ 'kunɩ. 14 'Dɩmözʋwɛlɩɩ 'wuë ‑a 'zʋä mä'ä 'bɔgʋ nɩ 'möö, a gla'mö a nɩkpɛ ‑mɔɔ 'ni 'klʋkpamö
         zʋʋ, a nɩ köbhɔɔ 'yli, a 'kɔ gwë 'dionɩ, zʋ 'kɔ 'wʋ yinɩ. 15 A ‑kä ‑sɩbhä 'zʋ dɔ'wʋ ‑wʋʋ, a nɩ to ‑gblɩ, ‑maa a nɩ ligboo ‑daayu a sɛ.Wɛlɩɩ Pɔɔlʋ 'bhlenɩɛ 'gbëë16 ‑Atʋayuënyɩ, ‑Alowli Lagɔ 'tɩɩglɩglɛɛ 'wuë 'bhöönɩɛ 'möö, 'ɔ nɩ 'nyanyɩ 'kwädlɩ
         'tɩɩglɩglɛ. A 'wuë, ɔ ‑nyɛ abhʋa nɩ ‑bhlinɩ 'wʋ.17 ‑Amö Pɔɔlʋ, a 'wuë n bhälanyɩ. Bhälɩwɛlɩkïbhë nɩ, na'bhë 'na kätɩkpaa 'mö
         n 'cɛlɩnaa 'mö. 'Na 'cɛlɩcɛlɩsaa, sɛ wa ‑kä 'ylɩmö 'n wa yɩbhlɩnɩɛ 'na 'bɔgwɩɩ
         'wuë n pää, ‑sɩbhä ma‑a.18 A 'wuë ‑Alowli Zezwii Kliisɩ nɩ 'panyɩ 'nyu!

Bhälɩwɛlɩɩ11 ‑Amö Zezwii Kliisɩ a tietienyɔ Pɔɔlʋ, ‑amöö cɛlɩɛ dɛ'ɛ 'bɔgʋ nɩ. ‑Aa Puënyɔ Lagɔ ‑nyɛ ‑aa dlɩtɛɛnɩnyɔ Zezwii Kliisɩ 'sɔ, mʋa 'zʋaaa wa tietienyɔ 'wʋ. 2 ‑Nmö Timotee, ‑nmöö glɩnɩɛ Lagɔsɛ a dɔ'wʋ na 'yuu, ‑nmö n cɛlɩɛ dɛ'ɛ 'wʋ. ‑Aa
         dɩba Lagɔ ‑nyɛ ‑Alowli Zezwii Kliisɩ 'sɔ, dlɩzɛmönanɔɔ ‑nyɛ 'nyupälɩɩ 'sɔ 'n 'pʋpʋɛɛ
         ‑yɩ 'bhöönuëë 'möö, yɩ nɩ ghälamö 'wʋ.Nɩkpaa ‑wa sɛnɩɛ Lagɔ 'a wɛlɩɩ widɩ 'möö3 Na 'yu, n lɛ 'kää ‑mä Masedʋanɩ‑bhölɩɩ 'mö möä yi a sɛ n nyɩamö a‑a 'dɩɩ,
         ‑sɩbhä n nyɩamöä dɛ'ɛ 'dɩ nɩɩ: ‑Mä Efɛɛzɩ glɔ 'mö, glɩ ‑bhlɛ ‑mä 'yize. ‑Maa
         ‑mä ‑glɔ 'la 'mö, nɩkpa ‑mumuë ‑wʋ ‑mä, käböwɛlɩ a ‑mii ‑nyɛ Lagɔ 'a wɛlɩɩ 'nɩ
         mönɩɛ yɔwʋʋ, 'mö wa biaa. 'Nyʋä 'dɩ, wa nɩ tɩ sa'a zʋ. 4 Wɛlɩ nɩkpa sɛɛ 'wlumö, 'n sɛɛ ‑aa dɩbawa a dɩbawa gwälɩgwälɩnɩɛ a wɛlɩ, ‑yɩɩɛ 'bhlenɩdɛ
         ‑kää, wa nɩ ‑sɩɩ kɛ'mö. Ɛ'ɛ ‑bhö nyɩasɛ, ‑maa sa'a a wɛlɩɩ, kpɛnɩkpɛnɛ a 'yize
         yɩ lɛmöä. Lagɔ 'a slɛlɛɛ ɔ 'pää ‑a 'kɔ dlɩ 'tɛɛnɩɩ, ɛ dɔ'wʋ, yɩ'ɩɛ dɛsɛ ‑kä.
         5 'Lɩlɩlɩ a dɔ'wʋ, 'dɩmözʋzwɛɛ 'wuë a zɛmö ma‑a nɩɩ, nɩkpɛ 'kä ‑wawʋ a 'yize dlɩ
         zɛmö ‑kä, 'ɔ dlɩɩ tɩa 'mö ‑dlinɩ, ɔ dlɩ zɛmö 'kä ‑pälɛpälɛ ‑wʋ, ɔ 'kä ‑tiamö
         Lagɔ dlɩ 'tɛɛnɩ. 6 ‑Maa nɩkpa ‑mumuë, wa yɛ ‑li 'la 'wuë kɛ'mö ‑sɛ, 'fʋ a wɛlɩɩ a 'mökpɛnɩlibho wa
         käa'aa. 7 Wa lɛ mʋa glɩnɩ Lagɔ 'a Gböö a 'cɩawaa. ‑Maa ‑lii ‑yɩnyɩɩ dɛ wa ‑kä bhïla dɔ'wʋ
         ‑wʋ 'n ku 'mö ‑suëë, wa'bhï wa 'niɛ tɛkäsɛ a'bhë ‑yi. Wanyɩ a wɛlɩɩ wa sɛɛ 'wlumö,
         'n wa bhïlaa ‑li 'la a dɛɛ, wa'bhï wa'aa yɩ zɛmö ‑yi.8 ‑A ‑yi sɛ nɩɩ, Lagɔ 'a Gböö, ‑li a ‑li yɩ glɩnɩɛ nɩkpɛ a ‑mɔ zwiɛ sasɛ 'klʋkpamö
         a dɔ'wʋ. 9 'Lɩlɩlɩ a dɔ'wʋ Lagɔ 'a Gböö, nɩkpa a ‑muëë nʋä 'saa nɛnɩɛ Lagɔ dlɩ yɔwʋʋ, wa
         za yɩ'ɩɛ ‑lɛ ‑wʋ. ‑Maa ‑muë ‑waa ngluä ‑lu ‑bhlʋ a'bhë a 'klʋkpamözʋgbʋ, ‑wa fälanɩɛ
         Lagɔ ‑nyɛ Lagɔlii 'wuë 'sɔ 'ylimö, ‑wa nʋä ‑lizoku a kii 'wuë, ‑wa lɩbhää wa
         dɩbawa ‑nyɛ wa ‑dawa 'sɔ 'n wa kuä, wa ‑nyɛ 'kulɩbhäwa a kii 'wuë 'sɔ, 10 'ngwlɩ ‑nyɛ nyɩbhɛlɩ 'sɔ ‑wa nʋä yɩ'ɩɛ nʋnʋsɛ ‑wʋ muë, ‑wa ‑nyɛ wa 'bhɩanyɩbhɛlɩ
         pöä 'ngwlɩ a sɛ sɛ muë, ‑wa pää nɩkpaa 'pɛlʋ muë, ‑wa 'libhïnɩɛ wa 'bhɩa yio
         'wʋʋ, wa ‑nyɛ yiowaa 'wuë 'sɔ muë, ‑li a kii 'wuë ‑yɩ ‑nyɛ Lagɔ 'a ‑tiamö a wɛlɩɩ
         'nɩ mönɩɛ yɔwʋʋ, ‑wa nwiɛ, wa za Lagɔ 'a Gböö ‑wʋä ‑lɛ. 11 Sɛ n nyɩamöä dɛ'ɛ 'dɩɩ, Lagɔ ‑ɔ 'ghïliɛ, ‑li a ‑li a kii 'wuë 'bhöönɩɛ 'möö,
         'ɔ 'Mänatɩtɩɩ ‑yɩnyɩɩ biabialibhoo ɔ nyɩaaa, ‑sɩbhä yɩ gbää.Pɔɔlʋ bhälɩ ‑Alowli Zezwii 'ɔ ‑li a ‑lii a za12 ‑Alowli Zezwii Kliisɩ, sɛ ɔ ‑kaaa dlɩ 'wʋ 'n ɔ ‑yiiɛ ‑lɛ ‑sɛ n 'kä 'ɔ libhoo nʋ a za, n bhälɔ ‑këë.
         Ɔ'bhë mɔɔ nyɩaaa 'mötɛɛnɔ n 'kä ‑lɛ a libho 'la nʋ. 13 Bhla'mö a dɔ'wʋ, wɛlɩzoku n bhïla a‑a ɔ dɛ, ‑di n zio a‑a, ɔ ‑nʋa 'mö n ‑gblɩ a‑a.
         ‑Sɩbhä yɩ ‑wʋ 'mö, 'n ɔ yiɛ na ngäzɩdlɩ 'pä. Ɔ ‑yi sɛ nɩɩ, dɛ n ‑wʋ a‑a sa'a 'zʋ
         dɔ'wʋʋ, n 'nɔ a dlɩ 'wʋ ‑kä zaa, n'n a 'saa n nʋä ‑yi. 14 ‑Alowli Zezwii, 'nyu ɔ paaaa ‑tiamö tenyii, ɔ'bhë mɔɔ kää 'nglɩ 'n n 'tɛɛnɔa'aa
         ‑sɩkaa dlɩ 'n n ‑wɔɔɔ tenyii. 15 Zezwii Kliisɩ, ɔ 'kä nɩkpa 'wa 'nyinylolii a gbʋʋ ‑gömö ‑sɛ, ɔ 'kʋä puë, nza
         ɔ yiɛ mä'ä dʋdʋ 'wʋ. Wɛlɩ 'la, ‑tiawɛlɩ a ‑mi nɩkpaa 'wuë kä wa 'kä 'wʋ nglu
         wa 'kä dlɩ 'wʋ ‑kää, 'mö yɩ glɩnɩɛ. ‑Maa 'nyinylolinʋwa 'la 'wuë a gla'mö a
         dɔ'wʋ, ‑amöö ziɛ 'wʋ. 16 ‑Amöö glɩnɩɛ sɛ'ɛ 'nyinylolinʋwaa a gla'mö a 'kɔdɔɔ, na ngäzɩdlɩ Zezwii Kliisɩ
         'pää tɛɛ a'bhë. 'Fʋ ɔ'ɔɔ ‑sɩbhä 'zʋ, ‑maa sɛ ɔ ‑kpaanɩɛ dlɩ 'mö nɩkpa ‑gömö
         a dɔ'wʋʋ, ‑sɩbhä 'kä 'ylɩmö 'yoo, nzɩɩ nɩkpaa 'wuë 'kä sɛ yɩbhlɩmanɩ nɩɩ, ‑wa
         glɩnɩɛ sɛ'ɛ 'na sɛ a 'nyinylolinʋwa 'kädɩɩ, wa ‑kɔɔ dlɩ 'tɛɛnɩɩ, wa 'wuë ɔ yi wa
         ngäzɩdlɩ 'pämö, 'pɩwʋ mää 'naa 'kää 'yli bhɩɛɛ, ɔ yuë ‑mä 'nyɛ. 17 Lagɔ ‑ɔ 'kämanɩ 'kwädlɩkwädlɩnɩ, ‑ɔɔ bhɩɛ 'wʋ, ‑bɛ 'nɩɛ ‑bhlɛ tɛkäsɛ 'ylɩmö,
         ‑ɔ glɩnɩ ɔ 'yize ‑tiamö a Lagɔ, nɩkpaa 'wuë nɩ 'zʋ ‑lɛ ɔ 'nglɩ, yɩ nɩ 'ghlimanɩ
         'kwädlɩkwädlɩnɩ. ‑Amɛɛ!18 ‑Nmö na 'yu Timotee, wɛlɩɩ n tɩɩmöä dɛ'ɛ yɔwʋʋ, 'nyɩ nɩkpa. ‑Na'a libhoo Lagɔ nyɩamöä,
         muä. 'Mö Lagɔ 'a 'Wugɔmʋʋ bhïlanɩ a‑a 'ylɩ ‑bhlʋ 'mö nɩkpa ‑mumuë ‑na dɛ 'mö.
         Wɛlɩ 'la, ti 'wʋ dlʋ tʋ ‑tɩmöa lu, nzɩɩ libho a ‑libhoo Lagɔ nyɩamöä ‑n 'kʋ nʋ.
         19 ‑N ‑kʋʋ nʋ dɔ'wʋ ‑wʋʋ, Lagɔ 'a ‑tiamö a wɛlɩɩ ti kɛ 'mö ‑sɛ, ‑na'a 'mlɩwʋnuëyii
         ‑tɩmöa gbʋ köbha. ‑Maa nɩkpa ‑mumuë wabhlɩ, 'wa 'mlɩwʋnuëyii, wa 'nɔɔ 'yukwli
         ‑pʋnɩ, mɩɩ kää 'nglɩ, käböwɛlɩɩ ‑yɩɩɛ gbëaa 'mö ‑kää, 'n yɩ yuëë 'wlumö
         nyima. 20 Nɩkpaa 'sɔ ‑kpɔ wa laa Yimenee 'n Alɛzaadlɩ, ‑sɩbhä wa ‑wʋmöä. ‑Sɩbhä a za n plɩnuëë
         Sataa kä'mö. ‑Lɛ a dɔ'wʋ, wa yi Lagɔ 'a nglɩɩ a nyimanyimu kɛ'mö ‑sɛ.

A nɩ bhibhee nɩkpa 'wuë a 'wlumö21 ‑Lii 'wuë 'mö a dɔ'wʋ, 'dɩmözʋwɛlɩɩ ‑yɩ kää tenyii dɛsɛ, n nyɛɛ Zezwii a ‑nʋa
         'wuë, miɛ nɩɩ: 'Saa a ‑kä nɩkpaa 'wuë a dɔ'wʋ 'yɩbhää, a nɩ 'nyɛ Lagɔ yɩ 'dɩ.
         A nɩ bhibheoo 'kwädlɩ, a 'kɔ wa 'wuë a 'wlumö ‑bɛlɩ 'pä. A ‑kä ‑sɩbhä 'zʋ dɔ'wʋ
         ‑wʋʋ, a nɩ bhälɔɔ 'gämö 'ɔ kɛgänɔɔ a za. 2 'Bhlɩlowluwa 'kädɩɩ, 'kämanɩwaa 'wuë, a nɩ bhibhe wa 'wlumö, nzɩɩ bhlɩɩ wa 'kämanɩɛ
         ‑gömöö, ɛ 'kä 'tɩɩglɩglɛ 'mö ‑kä, ‑a 'kä ‑pälɛpälɛ ‑lɛ glɩ, ‑a 'kä 'kwädlɩ
         Lagɔ bʋbɔ, 'saa zlɔnɩɛ 'möö, ‑a 'kʋ nʋ. 3 ‑Sɩbhä ma‑a nɛnɩɛ. ‑Aa Puënyɔɔ Lagɔ, ‑sɩbhä ma‑a nɛnɔɔ dlɩ yɔwʋ. 4 'Ɔ 'saa ɔ yɩbhää, miɛ nɩɩ, nɩkpaa 'wuë wa nɩ ghlɩ 'ɔ 'pʋpʋɛɛ, wa nɩ yɩbhlɩnɩ 'ɔ
         ‑tiamö a wɛlɩɩ ‑yɩ glɩnɩɛ gbëaa a 'yizee.5 ‑A ‑yi sɛ nɩɩ, Lagɔ, ɔ ‑bhli ‑bhlʋ ‑kpöö.‑Ɔ kää 'nglɩ 'n nɩkpaa 'wuë ‑nyɛ Lagɔ 'sɔ wa 'kää wamanɩɩ,ɔ ‑bhli'ɛ ɔbhlɩ ‑bhlʋ ‑kpöö.Zezwii Kliisɩ ‑ɔ 'zʋä ‑aa sɛ a nɩkpɛ mɔɔ.6 Mɔɔ 'wlʋä ɔnyɩ 'mö,'n ɔ yiɛ 'bhlɩbhëa 'wuë zeti.Sa'a ‑sɩbhä ɔ tulanɩɛ 'ylimö nɩɩ,Lagɔ yɩbhä ‑tiamö ɔ 'kä nɩkpaa 'wuë puë.Wɛlɩ 'la, 'tɛnyɩ Lagɔ ‑dɩ a‑a,ɛ ghlɛɛ 'n yɩ yiɛ 'yli 'wlʋnɩ.7 Yɩ biabialibhoo, 'mö Lagɔ nyɩaaa, 'n ɔ ‑yiiɛ ɔ tietienyɔ 'wʋ 'zʋa. N ‑kä sa'a nʋʋ, ‑tiawɛlɩ n bhïlaa, n'n‑ä yio ‑kä. Lagɔ 'a wɛlɩɩ ‑yɩ
         ‑wʋä gbëaa 'mö, nɩkpaa 'wuë kää wa 'kä dlɩ 'wʋ ‑kää, yɩ 'cɩanyɔ n glɩnɩɛ
         ‑mä ‑waaa Zwiiföwa glɩnɩ jijo'wʋ.Zezwii a ‑nʋa 'a 'wluyɩbhäyɩbhʋʋ a dɔ'wʋ sɛ'ɛ Pɔɔlʋ 'zʋëë 'dɩ 'mö8 ‑Gwlɩɩ 'wuë ‑gömö, Zezwii a ‑nʋa ‑kä 'wlu 'yɩbhää, nyɩbhɛlɩɩ, mʋa nɩ bhibhe
         Lagɔ. 'Wa kätɩkpöö wa pää ghäyɩ 'n wa bhibhee Lagɔ, wa nɩ ti 'nyinyloli 'mö
         nʋnɩ. Wa nɩ tɩ 'lʋlʋwa glɩnɩ, wa nɩ tɩ 'klɛkäwa glɩnɩ.9 Wa gla'mö a ngwlɩɩ, sɛ'ɛ n nyʋää 'dɩ nɩɩ: Wa ‑kä 'mö pälaa, 'wa 'möpälalii,
         yɩ nɩ tɩ nɩkpa 'klʋ 'mö 'kpëakpëanɩ, yɩ nɩ tɩ zʋ 'wʋ ‑bhö. ‑Mä 'wa 'möpälasaa
         ‑nyɛ 'wa nyukuu a 'wlugïganɩsaa 'sɔ 'mö, wa nɩ tɩ 'yila sɛ tɛlɩ. Bɔlɔbɔlɔlii a kii
         'wuë, yɩ ‑nyɛ 'pɛlʋtɛɛloku 'sɔ, wa nɩ ti 'mö pälamö. 10 ‑Maa ‑li a ‑li 'mö wa nɩ nʋ, nglwɩɩ ‑wa zʋä Lagɔ 'klʋkpamö a saa. 11 Wa ‑kä Lagɔwɛlɩɩ bhïlaa, ngwlɩɩ nɩ ‑wʋ vlɩɩ wa 'kä 'yukwli ‑pʋnɩ, wa nɩ 'zʋ nyɩbhɛlɩɩ
         'klʋkpamö 'tɩɩ. 12 Zezwii a ‑nʋa ‑kä 'wlu 'yɩbhä wa 'kä Lagɔwɛlɩɩ 'yukwli ‑pʋnɩɩ, n'n‑ä 'yɩbhä 'nglɔ
         nɩ 'cɩɩ. 'Nglɔ nɩ tɩ nyɩbhɛlʋ ‑gömö 'kämanɩ. 13 'Lɩlɩlɩ a dɔ'wʋ, Adaa 'mö Lagɔ ‑bhɛɛ 'wë 'n ɔ yia'aa bhäla ɔ 'lɛnglɛ Ɛɛvö ‑bhɛ. 14 Lagɔ ‑bhɩʋää 'wëë, Adaa 'mö Sataa 'nɩɛ dula, ‑maa Ɛɛvö 'mö ɔ dulaa, mɔɔ ‑sɛɛ
         Lagɔ 'a bhïlawɛlɩɩ 'klʋkpamö. 15 ‑Sɩbhä yɩ ‑wʋ 'mö, ‑maa 'nglɔ, 'ɔ dlɩtɛɛnɩtɛnɛɛ ‑nyɛ ‑wawʋʋ 'sɔ, ɔ 'ni kɛ'mö ‑sɛ,
         ɔ 'nɩ ɔnyɩ 'kɔdɔ 'mö 'wʋ 'libhï, sɛɛ nɛnɩɛ Lagɔ dlɩ yɔwʋ, ɔ ‑kä ‑sɩbhä nɛmöö,
         Lagɔ yo puë 'yugwälɩza.

Zezwii a ‑nʋa a 'yukugänɩwaa a wɛlɩɩ31 Wa ‑kä nɩɩ, Zezwii a ‑nʋa a ‑zɩkpa a 'yukugänɩtʋ ‑kä nɩkpɛ 'lɩbhä, libho a ‑libho
         ɔ yɩbhää nʋʋ, ‑tiamöä. 2 ‑Maa ‑ɔ glɩnɩɛ Zezwii a ‑nʋa a 'yukugänɩnyɔɔ, ɔ nɩ glɩnɩ nɩkpɛ a ‑mɔ ‑ɔɔɔ ‑maa yɔwʋ
         ‑kä. Ɔ nɩ kä 'nglɔ ‑bhlʋ ‑kpöö, ɔ nɩ ‑yi 'ɔ dlɩɩ a 'wʋ ‑pɩɛnɩ sɛ, ɔ nɩ 'nɛɛ, nɩkpɛ
         a ‑mɔɔ ‑ɔɔ nyimaa ɔnyɩ a 'nglɩɩ, 'mö ɔ nɩ glɩnɩ. Ɔ nɩ päla sasɛ lowluwa, ɔ nɩ ‑yi
         Lagɔwɛlɩɩ a 'cɩasɛ. 3 Ɔ nɩ tɩ nʋnɩmänyɔ glɩnɩ, ɔ nɩ tɩ ‑glakänyɔ glɩnɩ. 'Ɔ dlɩɩ nɩ ‑wʋ ‑pälɛpälɛ nɩkpaa
         'wuë ‑gömö, ɔ nɩ tɩ 'lʋlʋnyɔ glɩnɩ. Moni a 'tʋ nɩ to 'wlumö ‑sunɩ. 4 Ɔ nɩ glɩnɩ 'ligbëlowli a ‑nɔ a ‑nɔ, ‑ɔ ‑yiɛ sasɛ ɔ ‑nʋa a ‑susɛ. 'Ɔ yuëa nɩ 'zo
         ‑lɛ, wa 'nɩ 'zʋ 'klʋkpamö. 5 Ɛ'ɛ ‑bhö nyɩasɛ, ‑maa nɩkpɛ 'nɩ ɔ ‑nʋa a ‑susɛ ‑yii, ɔ'ɔɔ bhɛnɩ ɔ 'kä Lagɔ a ‑nʋa
         a ‑zɩkpa a 'ylizʋnɩsɛ ‑yi. 6 Nɩkpɛ a ‑mɔɔ 'zʋä 'lilili 'wʋ Zezwii a ‑nɔɔ, ɔ nɩ tɩ 'yukugänɩnyɔ 'zʋ bhabhʋ toa
         sɛ bhlɩ, Lagɔ toa Sataa a saa gbʋ köbha. 7 ‑Ɔ ‑gänɩɛ Zezwii a ‑nʋa 'yukuu, 'ɔ nɛmönɛmösaa nɩ kä 'nglɩ, ‑waaa Zezwii a ‑nʋä
         glɩnɩ, wa 'kä ɔ 'dɩ a dɩ ‑sɛ, wa toa 'ylimö fälanɩ, Sataa toa ‑kälɛ 'mö 'pä.Ngäzɩwaa a 'yliwʋlibhoo a wɛlɩɩ8 ‑Wa kää ‑mä Zezwii a ‑nʋa jijo'wʋ ngäzɩwaa a 'yliwʋlibhoo, wa nɩ nʋmö'ɛ wabhlɩ
         'klʋkpamözʋli, wa nɩ glɩnɩ nɩkpa a ‑muë wa 'kä dlɩ 'wʋ ‑kä. Wa nɩ tɩ nʋnɩmäwa
         glɩnɩ, wa nɩ tɩ moni ‑bi 'mö linɩ. 9 ‑Tiamö a wɛlɩɩ Lagɔ kälɩnɩnyɩɛ kɛ 'klʋʋ, wa nɩ kɩ dlɩ 'wʋ 'tɩɩ, yɩ dɔ'wʋ 'wa dilaa
         nɩ tɩ 'mö ‑dlinɩ. 10 Wa ‑kʋä libho 'la 'nyɛɛ yii, wa nɩ yɩlɩ sasɛ 'wa nɛmönɛmösaa 'wʋ 'wë, wa 'nɩ ‑maa
         yɔwʋ ‑kä, wa 'käa'a bhäla ngäzɩwaa a 'yliwʋlibho 'la nʋ. 11 'Ngwlɩ a ‑muë wa zʋ 'klʋkpamö, 'mö 'wa ngwlɩɩ nɩ glɩnɩ. Wa nɩ tɩ 'ngwlɩ a ‑muë
         bhïla 'zokwësɛ glɩnɩ, wa nɩ ‑känɩ wanyɩ kpämɩɔ, ‑mä ‑lii 'wuë 'mö a dɔ'wʋ,
         wa nɩ glɩnɩ 'ngwlɩ a ‑muë wa 'kä dlɩ 'wʋ ‑kä. 12 Nɩkpɛ a ‑mɔɔ kää ngäzɩwaa a 'yliwʋlibhoo, ɔ nɩ kä 'nglɔ ‑bhlʋ ‑kpöö. Ɔ nɩ ‑yi
         'ɔ yuëa ‑nyɛ 'ɔ 'ligbëa 'mö a ‑lii 'wuë 'sɔ a ‑susɛ. 13 Ngäzɩwaa a 'yliwʋnyɔɔ, ɔ ‑kä sasɛ 'ɔ libho nʋʋ, nɩkpa yo tenyii 'zʋ, ‑lɛ a dɔ'wʋ,
         Zezwii Kliisɩ a dlɩtɛɛnɩtɛnɛ a wɛlɩɩ, ɔ yi 'mänasɛ bhïla.Wɛlɩ a ‑wɛlɩɩ Lagɔ kälɩnɩnyɩɛ kɛ 'klʋʋ14 Timotee, wɛlɩ 'wuë 'mö n cɛlɩmöä abhlɩ dɛ'ɛ 'wʋ, ‑maa n kɩ dlɩ 'wʋ nɩɩ, na'bhë
         n ‑yimöa'a ‑pa 'ylɩmöä yi. 15 ‑Maa 'n n 'nɩ ‑pa yii, Lagɔgligbëa ‑a glɩnɩɛ Zezwii a ‑nʋa a ‑zɩkpaa, a 'yila 'klʋ
         sɛ ‑n kää ‑n 'kä nɛmöö, 'bɔgʋ nɩ mʋʋ ‑kamöä ‑sɩbhä sʋlʋnɩ. ‑Abhʋaa ‑gänɩɛ
         Zezwii 'a wɛlɩɩ, Lagɔ ‑ɔ ‑bhölɩ mɔɔ glɩnɩɛ ‑Alowli. 'Ɔ ‑tiamö a wɛlɩɩ, ‑abhʋa ɔ
         ‑nʋa 'wuë ‑abhʋa ɔ 'nyɩɛ, ‑a 'kɩ 'wʋ gwɩ. 16 ‑Tiamö, wɛlɩ Lagɔ kälɩnɩnyɩɛ kɛ 'klʋ ‑a kää dlɩ 'wʋʋ, yɩ'ɩɛ ‑sɩbhä a sɛ ‑wʋ.
         Sɛ'ɛ yɩ nʋä Zezwii Kliisɩ a dɛ nɩɩ:‑Aa sɛ a nɩkpɛ ɔ 'zʋä,'n ɔ yiɛ mä'ä dʋdʋ 'wʋ yi.'Wugɔmʋʋ 'Wlɩlɩ lɛ naa,mɔɔ nɛnɩɛ Lagɔ dlɩ yɔwʋ.Lagɔzuzukuu 'yɩ ɔ 'ghïlinɔɔ 'ylɩmö.Ngäya 'wuë gla'mö,wa bia ‑mä ɔ 'dɩ,mä'ä 'pɩwʋ, 'n wa 'tɛɛnɔɔ dlɩ.‑Mä ghäyɩ 'wʋ, 'n wa yiɛ ɔ 'nglɩ 'ghlimanɩ.

‑Wa sɛnɩɛ Lagɔ 'a wɛlɩɩ widɩ 'möö41 'Wugɔmʋʋ 'Wlɩlɩ, sɛ'ɛ ɔ gbää gbëaa nɩɩ: 'gbëbhlenɩtɛnyɩɩ 'mö, nɩkpa ‑mumuë,
         Lagɔ 'a ‑tiamö a wɛlɩɩ wa kä a‑a dlɩ 'wʋʋ, wa yi kɛ'mö ‑sɛ. Nyɩasɛwɛlɩ ‑yɩ dulaa,
         zuzukuzokuu zʋä nɩkpa 'wlumöö, 'mö wa 'kää ‑gänɩ. 2 'Kwlɩsɔkäwa ‑wa kää yio a 'yize nglii, ‑wa ‑kä ‑lizoku kɔkɔmlɛɛ nʋ ‑kë ‑wanyɩ
         gbʋʋ 'nɩɛ ‑mä ‑wʋʋ, 'wa wɛlɩɩ 'mö wa 'kää 'yukwli ‑pʋnɩ. 3 ‑Lɛ a yiowa 'la, 'wa wɛlɩɩ wa biaa, sɛ'ɛ yɩ nʋä nɩɩ: Nɩkpɛ nɩ tɩ 'nglɔ kwä. Sɛ'ɛ
         wa nʋ'ɛɛ nɩɩ, lilili a ki ‑mimii, nɩkpɛ nɩ ti li. ‑Maa ‑li 'la wa nʋä da'a nɩkpa
         nɩ tɩ lii, Lagɔ mɔɔ ‑bhɩɩɛ. Zaa, nɩkpɛ a ‑mɔɔ yɩbhlɩnɩɛ Lagɔ 'a wɛlɩɩ, ‑ɔ 'tɛɛnɩɛ
         Zezwii dlɩɩ, ɔ nɩ bhälɩ ɔbhlɩ yɩ za Lagɔ ɔ 'kɩ li. 4 Ɛ'ɛ ‑bhö nyɩasɛ, ‑maa ‑lii 'wuë Lagɔ ‑bhɛɛ, ‑li a ‑liɛ, yɩ'ɩɛ 'zokwë 'mö ‑kä.
         Zaa, mä'ä 'pɩwʋ a ‑lii 'wuë, ‑n ‑kä yɩ za Lagɔ bhälɩ ‑n ‑kɩɩ 'wʋ 'libhïï, yɩ
         nɛnɩ.5 Sɛ'ɛ n gbää nɩɩ, Lagɔ a'bhë mɔɔ nʋä nɩɩ, ‑lii 'wuë ɔ ‑bhɛɛ ‑li a ‑liɛ. Zaa, ‑n
         ‑kɔɔ bhibhe 'wë ‑n ‑kɩɩ 'wʋ 'libhïï, yɩ nɛnɩ ɔ dɔ'wʋ.Zezwii Kliisɩ a libhonʋnyɔ a ‑libhonʋnyɔ6 Timotee, ‑n ‑kä nɩɩ ‑n 'kä Zezwii Kliisɩ a 'yliwʋnyɔ a ‑nɔ a ‑nɔ glɩnɩ nʋʋ, wɛlɩ nɩ n nyɩamöä dɛ'ɛɛ, 'nyɩ ‑na Lagɔdaayuë.
         ‑N ‑kä ‑sɩbhä 'zʋʋ, wɛlɩ a ‑wɛlɩɩ wa 'cɩanyɩɛ, ‑a kää dlɩ 'wʋ, ‑n ‑gänɩmöä
         'tɩɩ 'yizee, yɩ ‑yimö 'mötɛɛnɔ 'nyɛ, ‑n yi 'kwädlɩ 'yukusɛ mö. 7 ‑Maa nyɩasɛwɛlɩɩ nɩkpa sɛɛ 'wlumö, ‑yɩ ‑nyɛ Lagɔ 'a wɛlɩɩ 'nɩ mönɩɛ yɔwʋʋ, ti tɛkäsɛ
         a'bhë 'yukwli ‑pʋnɩ. ‑N 'kä Lagɔ 'a 'klʋkpamözʋzwɛɛ 'mö ‑jɩbhɛnɩ a dɔ'wʋ, 'tɛmanɩ
         'kwädlɩ 'yli yɔwʋ 'yize. 8 Ɛ'ɛ ‑bhö nyɩasɛ, ‑maa Nɩkpɛ 'kä 'ɔ kpökpaa nʋnʋlii 'mö 'jɩbhɛanɩɩ, mɩɩ 'nɩɛ tenyii
         dɛsɛ ‑kä. ‑Maa ‑n 'kä Lagɔ 'a 'klʋkpamözʋzwɛɛ 'mö ‑jɩbhɛnɩ, mɩɩ kää tenyii dɛsɛ.
         Mɩɩ 'kää 'nglɩ ‑kä, 'n Lagɔ ‑kamöä 'nyu 'pä, mä'ä 'pɩwʋ, 'n ‑mä 'ɔ 'pɩwʋlelea
         'wʋ. 9 Wɛlɩ 'la, ‑tiawɛlɩ a ‑mi nɩkpaa 'wuë kää wa 'kä 'wlumö 'zʋʋ, 'mö yɩ glɩnɩɛ.
         10 ‑Sɩbhä a za, Lagɔ 'a libhoo kä yɔlɔylʋ 'mö ‑kë, a‑a nuä 'yize. Ɛ'ɛ ‑bhö nyɩasɛ,
         ‑maa Lagɔ ‑ɔ ‑bhölɩ, ‑ɔ glɩnɩɛ nɩkpaa 'wuë a Puënyɔɔ, ‑ɔ nyɛɛ nɩkpaa ‑wa kää
         Zezwii dlɩ 'wʋ 'ɔ 'pʋpʋɛɛ 'wuë, mɔɔ glɩnɩɛ ‑aa dlɩtɛɛnɩdɛ.11 Sɛ'ɛ n gbää nɩɩ, wɛlɩ nɩ 'wuë, 'nyɩ nɩkpa. 'Nyʋä 'dɩ, wa nɩ 'zwi 'klʋkpamö. 12 Tɩ nɩkpɛ 'yi 'tatinɩ, gbʋmö ‑n glɩnɩa nyɛgbayu a za, ɔ nɩ ‑tɩmö 'ylimö fälanɩ.
         Nɩkpɛ a ‑mɔ ‑ɔnyɩɩ 'gbäpö Zezwii a ‑nʋa 'wuë 'kää ‑gänɩ, mö ‑n nɩ glɩnɩ. Miɛ
         nɩɩ, ‑Na'a bhïlawɛlɩɩ ‑nyɛ ‑na'a nʋnʋlii 'sɔ, yɩ nɩ zlɔnɩ 'mö. Kä nɩkpa a ‑wawʋ
         dlɩ zɛmö. 'Tɛɛnɩ sasɛ Zezwii dlɩ. Lagɔ a dɛ, ‑na'a dlɩɩ nɩ tɩ 'mö ‑dlinɩ. 13 Lagɔwɛlɩɩ, zɛlɩnii nɩkpabhë a 'yila 'klʋ 'mö, bhïlii, ‑sɛsɛnii nɩkpa dlɩ ‑gömö.
         'Zʋ sa'a, ‑këë n 'kä yi. 14 'Wugɔmʋʋ 'Wlɩlɩ mɔɔ bhïlanɩɛ 'ylɩ ‑bhlʋ 'mö ‑na dɛ nɩkpa 'mö, 'n Zezwii a ‑nʋa
         a 'yukugänɩwaa ‑yimöä kätɩkpö 'wlu zʋ nzɩɩ Lagɔ ‑kamö 'nyu 'pä. ‑Lɛ a 'nyupälɩ
         'la, Lagɔ ghälamöä 'wʋʋ, ti 'yibɔlɩ 'wʋ plɛnɩ. 15 Yɩ gbʋʋ nɩ ‑plɛnɩmö tenyii. ‑Lɛ a dɔ'wʋ sɛ ‑n möä 'yukusɛɛ, nɩkpaa 'wuë yi ‑sɩbhä
         'ylɩmö. 16 ‑Na'a nɛmönɛmösaa, 'nɛmanɩ ‑sɩbhä 'wʋ. ‑Na'a Lagɔwɛlɩɩ ‑n 'cɩaa nɩkpaa, köbhɩɩ
         'yli. ‑N ‑kä ‑sɩbhä 'zʋʋ, ‑na'bhë, ‑sɩbhä yi ‑na 'pʋpʋɛ 'mö ‑kä, 'n ‑wa ‑pʋnɩmöä
         'yukwlii, ‑sɩbhä yi'ɛ wa 'pʋpʋɛ 'mö ‑kämö.

51 Timotee, nɩkpɛ ‑kä 'yli yɔwʋ 'kʋlʋʋ, ‑n ‑kɔɔ 'mö zlɔmanɩɛ yii, to yɔwʋkanɩsɛ 'dɩ
         'nyɛ. ‑Maa, sɛ ‑n 'kää ‑na dɩba 'dɩ 'nyɛɛ, ‑sɩbhä ‑n nɩ 'nyɔ 'dɩ. Nyɛgbayuëa,
         'zuë ‑daayuësɛ 'dɩ 'mö. 2 'Ngwlɩ 'kädɩɩ, 'zuë ‑na ‑dawa a sɛ 'dɩ 'mö. Nglʋdɩgbö, 'zuë ‑na nglʋdaayuë a
         sɛ 'dɩ 'mö, tuë ‑nanyɩ 'mö 'bhɛta.Zezwii a ‑nʋa a ‑zɩkpa 'mö a 'kuzlengwlɩɩ3 Timotee, 'kuzlengwlɩɩ ‑waaa ‑tiamö 'wʋyinyɔ ‑kä, yuë 'wʋ. 4 ‑Maa 'kuzlenglɔ ‑kä 'yuë ‑kä, ɛ ‑kä'ɛ 'yuë a yuëë, yuë 'la, 'nyʋä 'dɩ, 'saa
         zlɔnɩɛ 'mö wa ‑lowluwa a dɛɛ, 'mö wa nɩ nʋ tɛɛ, miɛ nɩɩ, wa ‑da mɔɔ ‑suëë a‑a,
         zaa wa nɩ ‑sumɔ'ɛ wabhlɩ. ‑Sɩbhä ma‑a nɛnɩɛ Lagɔ dlɩ yɔwʋ. 5 'Kuzlenglɔ ‑ɔɔɔ 'wʋyinyɔ ‑kää, Lagɔ a 'yize 'mö ɔ 'tɛɛnɩɛ dlɩ. Sɛɛ zlɩ zɩɛ, sɛɛ
         swe yluä, 'mö ɔ bhibhee ɔ 'kɔ 'wʋ yi. 6 ‑Maa 'kuzlenglɔ ‑kä nɛmönɛmölibho ‑kä, ɔ yi ‑bhölɩ ‑kë, ‑gäzɛ a sɛ ɔ ‑wʋä.
         7 Wɛlɩɩ ‑n 'kää 'kuzlengwlɩɩ 'wʋ ligbanɩ, wa tuëa nuë 'wʋ kwää, miɛ da'a. 8 Sɛ'ɛ n gbää nɩɩ, nɩkpɛ 'nɩ 'ɔ waa 'yli 'zʋnɩ, 'n 'ɔ ‑kosu yɔwʋ a ‑nʋa a'bhë, ɔ
         'nuë 'yli 'zʋnɩɩ, Lagɔ 'a wɛlɩɩ 'mö ɔ yɛɛ da'a kɛ'mö ‑sɛ. Ɔ zi nɩkpɛ a ‑mɔ ‑ɔɔɔ
         Lagɔ ‑gänɩ a'bhë 'wʋ.9 'Kuzlenglɔ a ‑mɔ Zezwii a ‑nʋa a ‑zɩkpaa kää wa 'kä 'yli 'zʋnɩɩ, ɛ nɩ tɩ 'kuzlenglɔ
         a ‑mɔ ‑ɔɔɔ ‑bhlɛ 'ylʋbö a gwlɩ ta ghlɩ glɩnɩ. 'Kuzlenglɔ a ‑mɔɔ 'nɩɛ ‑bhlɛ tɛkäsɛ
         käböghlɩ möö, 'mö ɔ nɩ glɩnɩ. 10 'Nglɔ a ‑mɔ ‑ɔnyɩɩ 'dɩ a dɩ nɩkpa sɛɛ, 'mö ɔ nɩ glɩnɩ. Miɛ nɩɩ, 'nglɔ a ‑mɔɔ ‑su
         a‑a sasɛ 'ɔ yuëa, ‑ɔ päla a‑a sasɛ lowluwa, ‑ɔ yɩbhä a‑a ɔ 'kä ɔ 'bhɩa Lagɔgänɩwaa
         'yli ‑wʋ, ‑ɔ yi a‑a ngäzɩwa 'wʋ, ‑ɔ nʋ a‑a ‑li a ‑li a kii 'wuë, 'mö ɔ nɩ glɩnɩ.11 ‑Maa 'kuzlenglɔ ‑kä ‑dɩgba glɩnɩɩ, 'mö n 'nɩɛ gaaa. Ɛ'ɛ ‑bhö nyɩasɛ, ‑maa ‑sɩbhä
         a 'nglɔ, nyɩbhɛlɩ a 'tʋ ‑kɔɔ tenyii 'lɩbhää, ɔ yi Kliisɩ 'a wɛlɩɩ ‑gömö panɩ, ɔ yi käböghlɩ mö. 12 ‑Sɩbhä a dɔ'wʋ, 'ɔ wɛlɩɩ ɔ bhïla a‑a nɩɩ, ɔ 'kä Kliisɩ a 'yize 'yli ‑wʋʋ, 'mö
         ɔ ‑sɛɛ da'a nimï zaa, 'nyinyloli ɔ nʋä. 13 Nglʋdɩgbö, libho wa plɛnɩɛ 'yibɔlɩ 'wʋ, 'n wa nɛmöä kpaakpa, ‑mä 'ligbï 'wuë
         'mö ‑mä wa möä. ‑Yɩɩɛ tenyii nɛnɩ a'bhë, miɛ nɩɩ ‑kɔlɔkɔlɔ wa nʋä, wɛlɩ ‑yɩ
         'nuëë 'wʋ yɩlɩɩ, 'mö wa pää wanyɩ 'mö. 14 Nza n gbää nɩɩ, 'kuzlenglɔ ‑kä ‑dɩgba glɩnɩ, ɔ nɩ mö ghlɩ ‑mɛmɛɛ, ɔ 'kä 'yuë
         gwälɩ, ɔ 'kä sasɛ 'ɔ 'ligbëa 'yli 'zʋnɩ. ‑Lɛ a dɔ'wʋ wa 'naa 'kä Zezwii a ‑nʋa
         a ‑gblɩwaa nuë 'nyɛ wa 'naa 'kʋä zɛmö ‑dɩnɩ. 15 Nyɩasɛ n'n‑ä ‑sɩbhä gbä, ‑maa ‑sɩbhä a 'kuzlengwlɩ ‑mumuë, wa yɛ Zezwii 'a 'yioo
         'wʋ 'bhöö. Sataa 'mö wa ‑gänɩɛ. 16 Sɛ'ɛ n gbää nɩɩ, 'nglɔ a ‑mɔɔ glɩnɩɛ Zezwii a ‑nɔ, 'kuzlengwlɩ ‑kä ‑mä 'ɔ waa
         gla'mö ‑wʋʋ, ɔ'bhë, mɔɔ nɩ 'zʋnuë 'yli, ‑maa ɔ nɩ tuë Zezwii a ‑nʋa a ‑zɩkpa tɩnɩ.
         ‑Lɛ a dɔ'wʋ Zezwii a ‑nʋa a ‑zɩkpa yi kä'mö ‑ghönɩ, wa yi 'kuzlengwlɩɩ ‑waaa 'zʋsɛ
         ‑kä 'lɩlɩlɩ 'yli 'zʋnɩ.Zezwii a ‑nʋa a ‑zɩkpa a 'yukugänɩwaa17 Zezwii a ‑nʋa a 'yukugänɩwaa ‑wa nʋä sasɛ 'wa libhoo, wa nɩ 'zuë ‑lɛ tenyii. Wa
         gla'mö a ‑muëë ylɔɔ, ‑wa bhïlaa Lagɔ 'a wɛlɩɩ, ‑wa ‑sɛsɛniɛ nɩkpa dlɩ ‑gömöö,
         'mö wa nɩ 'zʋ ‑lɛ tenyii a'bhë. Libhoo wa nʋä da'a a 'wlumö, wa nɩ 'pɛnuë sasɛ.
         18 Sɛ'ɛ yɩ cɛlɩɛ ‑mä Lagɔbɔgʋʋ 'mö nɩɩ: Bhilii ‑ɛ yʋä lilea, tɛ nuë gwa.+Sɛ'ɛ yɩ cɛlɩ'ɛɛ ‑mä nɩɩ: Nɩkpɛ a ‑mɔɔ nʋä libhoo, wa kä wa 'kɔ wʋ 'wlumö 'pɛnɩ.19 Timotee, nɩkpɛ ‑kä yi, ɔ ‑kä nɩɩ, ɔ yɛ Zezwii a ‑nʋa a 'yukugänɩnyɔ ‑bhlʋ 'kïbhëzokwë
         ‑gömö ghlɩ nʋʋ, 'n nɩkpa 'sɔ nɩkpa ta 'nɩ ‑sɩbhä gbämöö, to 'yukwli ‑pʋnɩ. 20 ‑Maa wa ‑kä ‑tiamö nɩkpɛ 'kïbhëzokwë ‑gömö ghlɩɩ, 'nyɛnɔ nɩkpabhë a 'yila
         'klʋ gbëaa 'dɩ nɩɩ, sɛ ɔ 'zʋä, ‑sɩbhä 'nɩɛ nɛnɩ, ‑lɛ a dɔ'wʋ Zezwii a ‑nʋa ‑muë'la
         'wuë wa yi nganɔ ku 'mö ‑kämö.21 Lagɔ mɔ, Zezwii Kliisɩ mɔ, Lagɔzuzukuu mi, wa 'wuë a 'yila 'klʋ, wɛlɩɩ n nyɩamöä dɛ'ɛ 'zwi 'klʋkpamö, tɩ nɩkpɛ a 'klʋ
         ‑gu. 22 ‑N ‑kä ‑n 'kä nɩkpɛ kätɩkpö 'wlu zʋʋ, tɩ yɛ'mö tɩta, ‑n tɩa ‑nanyɩ ‑mɔmɔɔ a 'nyinyloli
         a gbʋ 'wʋ jlinɩ. ‑Na'bhë, 'nɛmanɩ ‑nanyɩ 'wʋ, ‑n tɩa 'nyinyloli nʋmö.23 Timotee, ‑nn‑ä 'mlɩ ‑kä zaa, tɩ 'nyu a 'yize 'nɩmä, ‑maa 'nɩmämö'ɛ nʋ 'tikïyie,
         ɛ'ɛ ‑bhö nyɩasɛ, ‑maa ‑nn‑ä 'ylʋ 'wʋ 'bhöö.24 Timotee, nɩkpa ‑mumuë, 'wa 'nyinylolii wa nʋä, ‑bɛ 'nɩ 'nɛkɩ 'mö a'bhë, 'n yɩ
         bhliɛ gbëdanguu. ‑Maa ‑mumuë wabhlɩ, wa ‑nɩɩ ziza‑a yɩ ziza‑aa, wa 'maa 'kɩ 'mö
         'nɛka ‑këë, 'n yɩ bhlia'aa bhäla gbëdanguu. 25 Sɛ ‑bhʋlʋ ‑kpɔ 'la ‑sɩbhä nɩkpa ‑mumuë 'a ‑li a ‑li wa nʋä pöä gbëdanguu. ‑Maa
         ‑mumuë wabhlɩ, 'wa ‑li a ‑li wa nʋä, ziza‑a yɩ ziza‑aa, ‑maa sɛ yɩ ‑kä 'mö ‑wʋ
         ‑kë, 'wa ‑li a ‑li 'la yɩ yi 'ylɩ ‑bhlʋ 'mö 'ylɩmö 'yoo.

Göwa ‑nyɛ wa 'bhidɩbawa 'sɔ61 Zezwii a ‑nʋa 'wuë ‑wa glɩnɩɛ göwaa, wa nɩ tɩ wa 'bhidɩbawa 'ylimö fälanɩ, ‑maa
         wa nɩ 'zuë 'klʋkpamö 'tɩɩ. ‑Lɛ a dɔ'wʋ, nɩkpɛ 'naa 'kä wa za Lagɔ a 'nglɩ nyima,
         'ɔ wɛlɩɩ ‑a 'cɩaa, 'n ‑bɛ 'naa 'kɩɛ 'kïbhëzokwë ‑gömö 'zʋ. 2 Göwa a ‑muë ‑wanyɩɩ 'bhidɩbawaa glɩnɩmöä Zezwii a ‑nʋää, wa nɩ tɩ nɩɩ, ‑a 'bhidɩbawa,
         ‑aa ‑daayuë wa glɩnɩɛ zaa, wa 'klʋkpamözʋgbʋ ‑nɩnyɩɛ tenyii plɛnɩ, wa nɩ tɩ ‑sɩbhä
         nʋ. ‑Maa wa 'bhidɩbawa 'la, 'wa sɛ wa glɩnɩmöä Zezwii a ‑nʋä Lagɔ ‑waa, ‑sɩbhä
         ma‑a nɩ kä tenyii a'bhë 'nglɩ wa 'kʋä sasɛ 'yli ‑wʋ. Timotee, wɛlɩ nɩ, ‑sɛsɛnii
         nɩkpa dlɩ ‑gömö, 'zuë 'dɩ 'mö wa 'kɩa 'klʋkpamö zʋ.Moni a tʋʋ ‑nyɛ Lagɔ 'a libhoo 'sɔ3 ‑Alowli Zezwii Kliisɩ 'a wɛlɩɩ, ‑abhʋa ɔ ‑nʋa 'wuë ‑a kää dlɩ 'wʋ, ‑yɩ ‑wʋä Lagɔsɛɛ, nɩkpa ‑waaa 'yɩbhä
         wa 'kɩ ‑gänɩ, ‑wa sɛɛ wa'bhï wa ‑nɩ 'wlumö 'n wa biiɛ, 4 bhabhawa wa glɩnɩɛ, wa'aa Lagɔ 'a wɛlɩ a'bhë ‑yi 'lɩlɩlɩ. Wa 'kä 'fʋ a wɛlɩkïbhïyiea
         'mö 'nɛka wa 'kɩ 'mö kpɛnɩ a gbʋʋ, mʋʋ plɛnuëë tenyii, ‑n ‑kä ‑sɩbhä 'wʋ yɩlɩɩ,
         ‑n yi nɩɩ, wa 'wlumö yɛ nyimo nʋ. 'Wa sɛ wa zʋä da'a, ‑sɩbhä ma‑a lɛmöä 'ylikälɩkälɛ,
         'lʋlwɛɛ, ‑diziaziu, ‑sɩbhä ma‑a kää 'nglɩ 'n nɩkpa pää wa 'bhɩa a dɛ 'zokwësɛ
         dlɩ. 5 Kpɛnɩkpɛnɩwa 'la, wa'aa 'nɛɛnɔ 'wlumö ‑kä, wa yɛ Lagɔ 'a ‑tiamö a wɛlɩɩ kɛ'mö
         ‑sɛ. ‑Sɩbhä a za 'wa kpɛnɩkpɛnɛɛ 'nɩɛ 'bhlenɩdɛ ‑kä. Wa ‑tɔnɩ nɩɩ, Lagɔgänɩgänɛ,
         moni a sɛtɛlɩlibhoo.6 Lagɔ a dlɩtɛɛnɩtɛnɛ, ɛ kä ‑tiamö ‑li a ‑li 'mö, ‑maa nɩkpa a ‑muë 'saa Lagɔ nyʋää
         ‑wa nʋä wʋ ‑zunuë kɛɛ, wa 'yize a dɔ'wʋ ɛ kää ‑li a ‑li 'mö.7 Nyɩasɛ n'n‑ä ‑sɩbhä gbä, ‑maa nɩkpɛ ‑kä 'pɩwʋ yii, ɔ ‑nyɛ ‑lu 'nɩɛ yi,ɔ ‑kä'ɛ 'pɩwʋ 'bhööä yii, ɔ ‑nyɛ ‑lu 'nɩɛ mö.8 Zaa, nɩkpɛ ‑kä lile ‑kä, ɔ ‑kä 'wuali ‑kä, yɩ nɩ ‑zunɔɔ kɛ.9 ‑Maa nɩkpɛ a ‑mɔɔ yɩbhää ɔ 'kä klɩpaa wʋlʋnɩnyɔ 'zʋʋ, 'ɔ dlɩɩ yo dula, nyɩasɛlii
         a kii 'wuë ‑yɩɩɛ ɔ ‑lu a ‑lu 'mö ‑kää, yɩ yi 'ɔ zɩkpaa nyima, ɔ yi 'yli bhɩɛ 'lɩlɩlɩ.
         10 Ɛ'ɛ ‑bhö nyɩasɛ, ‑maa moni a tʋ, mʋʋ glɩnɩɛ ‑lizoku a kii 'wuë a 'bhöönɩda. Nɩkpa
         ‑mumuë, moni a tʋ mʋʋ zumanuëë tenyii dlɩ zɛmö, 'n wa yiɛ Lagɔ 'a dlɩ'wʋkänɔɔ
         kɛ'mö ‑sɛ, 'n wa yiɛ wanyɩ gbɩ a ‑zebï pälɩ, 'n yɩ ziuëa'aa 'zwɩ.Sɛ'ɛ Pɔɔlʋ 'a 'gbëbhlenɩwɛlɩɩ gbää11 ‑Maa ‑nmö ‑naa Timotee,Lagɔnɩkpɛ ‑n glɩnɩɛ,zaa ‑lizoku 'la, 'dianii ‑nanyɩ gwë.'Saa zlɔnɩɛ 'mö, mö ‑n nɩ tɛlɩ sɛ,nɛmö Lagɔsɛ, 'tɛɛnɩ Lagɔ dlɩ,‑wawʋ nɩ ‑wʋmö dlɩ zɛmö,‑kpaanɩ dlɩ 'mö, yɔnɩ dlɩ 'wʋ.12 Gwɩ sasɛ Lagɔ a dlɩtɛɛnɩtɛnɛ a tʋ,miɛ nɩɩ, 'tɛmanɩ 'yli yɔwʋ ‑n 'kä Lagɔ dlɩ 'tɛɛnɩ,gbulo Lagɔ 'a 'pɩwʋlelea 'wʋ.‑N ‑yi sɛ nɩɩ, Lagɔ mɔɔ ‑samöä ‑lɛ ‑n 'ka ghlɩ.‑Na'bhë ‑sɩbhä ‑n bhïliiɛ 'ylɩ ‑bhlʋ 'mö gbëaa nɩkpa a ‑bɛ a 'yila 'klʋ.13 Timotee, Lagɔ ‑bhölɩbhölɛ 'wuë 'bhöönɩɛ 'mö mɔ, 'nZezwii Kliisɩ, ‑ɔɔɔ ‑lɛ Pɔɔsɩ Pilaatɩ a 'yila 'klʋ Lagɔ 'a wɛlɩɩ kɛ'mö ‑sɛ 'lɩlɩlɩɩ, wa 'nglɩ
         'mö, 'dɩ n nyɩamöä dɛ'ɛ nɩɩ: 14 Wɛlɩɩ n nyɩamöä, ti kɛ'mö ‑sɛ. ‑Na'a nɛmönɛmösaa nɩ zlɔnɩ 'mö, ‑sɩbhä nɩ tɩ
         ‑maa yɔwʋ ‑kä. 'Zʋ ‑sɩbhä ‑këë ‑Alowli Zezwii Kliisɩ 'kä yi. 15 'Ɔ yiyitɛnyɩ 'la, Lagɔ a'bhë mɔɔ ‑deee.Ɔ 'yize mɔɔ glɩnɩɛ ‑lii wuë a ‑lowli,'mö 'nyupälɩ 'wuë 'bhöönɩɛ 'mö,mɔɔ glɩnɩɛ 'bhlɩlowluwaa 'wuë jijo'wʋ a 'bhlɩlowli 'kɔdɔɔ,'kämanɩwaa 'wuë mɔɔ 'kämanuëë ‑gömö.16 Ɔ 'yize mɔɔ glɩnɩɛ ‑ɔɔ bhɩɛ 'wʋ.Lɩlɛɛ ‑ɛ ‑binɔɔɔ, ‑bɛ 'nɩɛ bhɛnɩ ɔ 'kɛ yɔwʋ 'dio.‑Bɛ 'nɔɔ ‑bhlɛ tɛkäsɛ 'ylɩmö,mä'ä dʋdʋ 'wʋ a nɩkpɛ 'nɩɛ bhɛnɩ ɔ 'kɔ 'ylɩmö.'Ɔ nglɩɩ ‑nyɛ 'ɔ 'kämanɔɔ 'sɔ,yɩ nɩ 'ghlimanɩ 'kwädlɩkwädlɩnɩ.‑Amɛɛ!17 ‑Wa kää mä'ä 'pɩwʋ a lɩɩ, 'nyʋä 'dɩ, wa nɩ tɩ bhabhawa glɩnɩ. Lɩɩ ‑yɩ glɩnɩɛ
         'plɩplɩli a 'yizee, 'mö wa nɩ tɩ dlɩ 'tɛɛnɩ, ‑maa Lagɔ ‑ɔ nyɩanyɩɛ ‑lii 'wuë ‑a
         'kä 'mäna 'mö ‑wʋ, ‑ɔ ‑kanyɩ 'nyɛɛ yi ‑ɔɔ yɛkaa, 'mö wa nɩ 'tɛɛnɩ dlɩ. 18 'Nyʋä 'dɩ wa nɩ nʋ ‑li a ‑li. Wa nɩ 'nyɛ nɩkpa, wa nɩ nyɛnɩ dlɩwätɛ 'mö. 19 'Wa ‑li a ‑li wa nʋä da'aa, sɛ wa 'yɩbha'ɛ lɩ a ki ‑mimii 'wluu, ‑sɩbhä ma‑a. Miɛ
         nɩɩ, ‑mä Lagɔ yɔwʋ, wa yi ‑mä ‑tiamö a ‑bhölɩbhölɛ ghlɩ.20 ‑Nmö na 'yu Timotee, sɛ'ɛ n gbää nɩɩ, 'saa 'wuë Lagɔ nyɩamöä, 'zʋnu sasɛ 'yli.
         ‑Maa nɩkpaa ‑wa laa 'fʋ wanyɩ Lagɔ 'a ‑lii 'wuë a ‑yiwa, nyɩasɛwɛlɩɩ ‑yɩɩɛ gbëaa
         'mö ‑kä, ‑yɩ ‑nyɛ Lagɔ 'a wɛlɩɩ 'nɩ mönɩɛ yɔwʋ, ‑wa biiɛ, 'dionuë gwë. 21 Nyɩasɛ n ‑nɩmöä ‑sɩbhä 'dɩ 'nyɛ, ‑maa Zezwii a ‑nʋä ‑mumuë, ‑lɛ a wɛlɩ 'la 'mö
         wa ‑gänɩɛ, Lagɔ 'a wɛlɩɩ ‑a kää dlɩ 'wʋʋ, 'n wa yiɛ gwë 'dionɩ.Timotee, a 'wuë, Lagɔ nɩ 'panyɩ 'kwädlɩ 'nyu 'yize.

Bhälɩwɛlɩɩ11 ‑Amö Pɔɔlʋ, ‑amö Lagɔ ‑sɛɛ ‑lɛ, n 'kä Zezwii Kliisɩ a tietienyɔ glɩnɩɩ, ‑amöö cɛlɩɛ dɛ'ɛ 'bɔgʋ nɩ. ‑Tiamö a ‑bhölɩbhölɛɛ Lagɔ gbää
         ɔ 'kä Zezwii Kliisɩ a za nɩkpa 'nyɛɛ, n 'kä ɛ wɛlɩɩ bia, nza Lagɔ ‑saaa ‑lɛ.2 ‑Nmö na dlɩsɛkäyu Timotee, ‑nmö n cɛlɩɛ dɛ'ɛ 'wʋ. ‑Aa dɩba Lagɔ ‑nyɛ ‑Alowli Zezwii
         Kliisɩ 'sɔ, dlɩzɛmönanɔɔ, 'nyupälɩɩ 'n 'pʋpʋɛɛ ‑yɩ 'bhöönuëë 'möö, yɩ nɩ ghälamö
         'wʋ.Pɔɔlʋ bhälɩ Lagɔ Timotee a za3 Lagɔ ‑aa dɩbawa a dɩbawa bʋbɔ a‑a, 'mö n bʋbɔmö'ɛɛ na a, ɔ dɔ'wʋ 'na dlɩɩ 'nɩɛ 'mö
         ‑dlinɩ. Sɛɛ zlɩ zɩɛ, sɛɛ swe yluä, n ‑kɔɔ 'kwädlɩ bhibhee, ‑na 'wlumö n bhibhemöä
         'n n bhälɔɔ ‑na za. 4 ‑Zlɩ n lɛ ‑kamöä yɔwʋ 'bhööä yi a sɛ ‑n 'wiɛ 'mɩɔɔ, n'n‑ä ‑bhlɛ ‑sɩbhä 'wʋ
         dlʋ, na'bhë ‑na 'tʋ lɩbhaa tenyii. Zaa, ‑zlɩ ‑a ‑kä 'wʋ 'sɔ 'wʋ gbanɩɩ, yɩ ‑yii
         tenyii 'mäna 'wʋ ‑bhö. 5 Sɛ ‑n 'tɛɛnɩɛ ‑tiasɛ Lagɔ dlɩɩ, ‑sɩbhä ‑nɩɩɛ ‑bhlɛ dlɩ 'wʋ 'mɔlɔ. ‑Na ‑da 'kɔdɔ Loyiisɩ
         ‑nyɛ ‑na ‑da Eniisɩ 'sɔ, ‑sɩbhä wa 'tɛɛnɩmö a 'yɛɛ wabhlɩ Lagɔ dlɩ. N ‑yi sɛ nɩɩ,
         wa saa, ‑sɩbhä ‑n 'tɛɛnɩmɔ'ɛɛ ‑naa dlɩ. 6 ‑Sɩbhä a za n ligbamöä dɛ'ɛ nɩɩ: ‑Zlɩ n zʋʋmöä kätɩkpö 'wlu a 'nyupälɩɩ Lagɔ
         ghälamöä 'wʋʋ, yɩ nɩ ‑wʋmö ‑gömö 'yize. 7 Lagɔ, 'ɔ 'Wugɔmʋʋ ɔ zʋʋnyɩɛ ‑gömöö, ɔ ‑nɩnyɩɛ nganɔ ku 'mö zʋ, ‑maa mɔɔ käa 'nglɩ
         a‑a 'tɛmanɩɛ 'yli yɔwʋ, a‑a kää ‑wawʋ dlɩ zɛmö, a‑a ‑yiɛ ‑anyɩ a ‑susɛ.Pɔɔlʋ lɛ Timotee nɩ nyɔnʋ Lagɔwɛlɩɩ kɛ8 Timotee, ‑Alowli Zezwii, ‑n 'kä ɔ 'dɩ nɩkpa 'nyɛ a dɔ'wʋ, zʋ nɩ ‑tɩmö 'lɩbhä. Na'bhë
         ‑amöö ‑wʋä dɛ'ɛ ɔ za ‑jie 'möö, zʋ nɩ ‑tɩmö'ɛ na za 'lɩbhä. ‑Maa sɛ n yɩɛ 'ɔ
         'Mänatɩtɩɩ a za 'klɩɩ, ‑n 'kä ‑sɩbhä 'klɩ 'yɩmö a dɔ'wʋ tɩ nimï ‑sɛ. 'Tɛɛnɩ Lagɔ
         'a 'mötɛɛnɔɔ dlɩ.9 Lagɔ mɔɔ puëanyɩɛ,mɔɔ ‑sanyɩɛ ‑lɛ ‑a 'kä ɔ ‑nʋä glɩnɩ.Ɛ'ɛ ‑bhö sɛɛ ‑a'a nʋnʋlii nɛnɩ a za,‑maa 'ɔ slɛlɛɛ ɔ 'pää ‑a kä 'pʋ a za, ɛ ‑nyɛ 'ɔ ngäzɩdlɩɩ 'sɔ a za‑a.'Pɩwʋ a ‑lii 'wuë, ɔ 'niɛ a ‑bhlɛ 'wäla,'n ɔ yi a‑a Zezwii Kliisɩ a bɔɔmö a za ‑aa ngäzɩdlɩ 'pä.10 ‑Aa Puënyɔ Zezwii Kliisɩ,ɔ yiɛ mä'ä dʋdʋ 'wʋʋ,‑lɛ yɩ 'wlʋnɩɛ ‑sɩbhä 'yli.Mɔɔ bhɩaa 'kwie a 'mötɛɛnɔ 'yli,sɛɛ nɩkpɛ 'kää 'pɩwʋ mää 'naa 'kää 'yli bhɩɛ ghlɩɩ,'ɔ 'Mänatɩtɩɩ, mɩɩ nyɩanyɩɛ ‑sɩbhä 'dɩ.11 'Mänatɩtɩ 'la, Lagɔ mɔɔ 'zʋaaa yɩ biabianyɔ, ɔ tietienyɔ 'n yɩ 'cɩanyɔ 'wʋ. 12 ‑Sɩbhä a za n ‑wʋä zwɩ nɩ 'wuë zi dɔ'wʋ. ‑Maa yɩ 'wuë 'mö, yɩ ‑nɩɩɛ zʋ 'wʋ ‑bhö,
         ɛ'ɛ ‑bhö nyɩasɛ, ‑maa n ‑yi na a ‑mɔ n 'tɛɛnɩ dlɩɩ. N ‑yi sɛ nɩɩ, ɔ bhɛnɩ ɔ ‑kaa
         ‑su ‑këë 'ɔ yiyizlɩɩ 'kä ghlɛ, nzɩɩ 'ɔ wɛlɩɩ ‑yɩnyɩɩ libho ɔ nyɩaaa, yɩ tɩa nyimo.
         13 Lagɔ 'a wɛlɩ a ‑wɛlɩɩ n nyɩamöä, mö ‑n nɩ yɩlɩ 'klʋ. ‑Glɛ sasɛ Zezwii Kliisɩ 'wʋ,
         nzɩɩ ɔ dlɩtɛɛnɩtɛnɛ ‑nyɛ ‑wawʋ 'sɔ, ‑n tia kɛ'mö ‑sɛ. 14 Sɛ'ɛ n gbää nɩɩ, 'saa 'wuë Lagɔ nyɩamöä, 'zʋni sasɛ 'yli. 'Wugɔmʋʋ 'Wlɩlɩ ‑ɔ ‑wʋnyɩɛ ‑gömöö, ɔ ‑yimö ‑lɛ a 'mötɛɛnɔ 'nyɛ.15 ‑N ‑yi sɛ nɩɩ, Zezwii a ‑nʋa ‑wa ‑wʋä ‑mä Azii‑bhölɩɩ 'möö, wa 'wuë, wa ‑kaa
         nimï 'bhöö. ‑Mä wa gla'mö, ‑mä Fizɛɛlɩ ‑nyɛ Ɛmozɛɛnɩ 'sɔ a'bhë ‑wʋä. 16 Onezifɔɔ ɔbhlɩ, ɔ ‑nyɛ 'ɔ ‑kosu yɔwʋ a ‑nʋa 'sɔ, Lagɔ nɩ 'pʋä 'nyu. Ɛ'ɛ ‑bhö nyɩasɛ,
         ‑maa ɔ ‑kaa ‑bɛ 'wʋ swɩ nyɛmʋ 'mö 'pä. 'Na sɛ n ‑wʋä dɛ'ɛ ‑jie 'möö, ‑sɩbhä
         'nɔɔ zʋ 'wʋ ‑bhö. 17 ‑Maa mä'ä Ghlɔɔmö, mä n ‑wʋä dɛ'ɛ ‑jie 'möö, ɔ yiɛ ‑mä, sɛ ɔ tɛlɩɩɛ ‑këë,
         'n ɔ ‑yiiɛ ghlɩ. 18 ‑Na'bhë ‑n ‑yi sɛ nɩɩ, ‑a ‑wʋä ‑mä Efɛɛzɩ, ɔ kwänɩɩ ‑bɛ 'wʋ. ‑Sɩbhä a za, ‑Alowli
         Lagɔ nɩ 'pä ɔ ngäzɩdlɩ, 'ɔ ‑zijle 'kädaa a zlɩ.

Kliisɩ a 'slʋjeyi a ‑slʋjeyi21 Na 'yu Timotee, sɛɛ Lagɔ pää 'kwädlɩ ‑aa ngäzɩdlɩ Zezwii Kliisɩ a bɔɔmö a za‑a, ‑sɩbhä nɩ 'tɛmanɩmö 'yli yɔwʋ. 2 Lagɔ 'a wɛlɩɩ n 'nyɛnɩmöä nɩkpa a ‑bɛ a 'yila 'klʋʋ, nɩkpa a ‑muë wa kää wa 'kä
         dlɩ 'wʋ ‑kä, ‑wa bhɛnɩɛ wa 'kɩ ‑mumuë 'cɩamöö, 'nyʋänyɩ'ɛ ‑naa.3 Sɛɛ 'slʋjeyi a ‑nɔ a ‑nɔ nglu'ɛ 'zwɩzigbʋʋ, ‑n 'kä Zezwii Kliisɩ 'a wɛlɩɩ a za 'zwɩ zi a dɔ'wʋ tɩ nimï ‑sɛ. 4 ‑N ‑yi sɛ nɩɩ, 'slʋjeyi ‑kä ‑bhlɛ 'slʋja 'mö ‑wʋʋ, ɔ 'kä 'ɔ 'kämanɩnyɔɔ dlɩ yɔwʋ
         nɛnɩ a 'yize a gbʋ mʋʋ plɛnɔɔ, ‑maa käböli a gbʋ 'nɔɔ plɛnɩ. 5 ‑Gbaplanyɔ ‑kä ɔ 'kä 'ɔ ‑gba a 'ylimö a ‑lu ghlɩ nʋʋ, ɔ'ɔɔ ‑kä ɔ 'kä ɔ 'lilɛ
         'wi 'mö kwä. 6 Glʋglʋnyɔ mɔɔ kplɛɛ tenyii 'klʋ zaa, mɔɔ kää ɔ 'kä tɛɛ 'ɔ 'lagblɛɛ 'mö a lilea
         li. 7 Timotee, wɛlɩɩ n nyɩamöä, 'päni sasɛ dlɩ kɛ. ‑Alowli Lagɔ a'bhë mɔɔ ‑kamöä 'nɛɛnɔ
         'nyɛ yɩ 'wuë ‑n 'kɩ 'mö 'nʋ.8 ‑N ‑yi sɛ nɩɩ, Zezwii Kliisɩ ‑ɔ 'bhöönɩɛ Daviidɩ 'a ngëyii 'möö, ɔ 'kuä 'wëë, 'mö Lagɔ gälaa 'n ɔ yoo glu ‑sɛ. 'Mänatɩtɩɩ
         n biaa, sa'a yɩ gbää. 9 'Mänatɩtɩ 'la a za nza wa 'yɩaaa 'klɩ, nza n ‑wʋä dɛ'ɛ jɛzlʋnyɔ a sɛ ‑jie 'mö.
         ‑Maa wa ‑yii ‑jie 'mö 'pä ‑kë, Lagɔ 'a wɛlɩɩ, wa'aa bhɛnɩ wa 'kɩ ‑jie 'mö 'pämö.
         10 Nza n ngluä 'klɩyɩyɛ 'wʋ nzɩɩ, nɩkpaa Lagɔ ‑sɛɛ ‑lɛ, wa 'kä 'ɔ 'pʋpʋɛ ghlɩ Zezwii
         Kliisɩ a bɔɔmö a za. 'Ɔ 'pɩwʋlelea, ‑aa bhɩɛɛ 'yli, ‑aaa ‑sɩbhä a sɛ ‑wʋʋ, ‑mä
         a 'wʋ wa 'kä ‑mä 'bhle ghlɩ. 11 Timotee, wɛlɩ a wɛlɩ a ‑mi ‑n 'kää dlɩ 'tɛɛnɩ, miɛ nɩɩ:«‑A ‑nyɔɔ 'sɔ, a‑a ‑kä 'gämö 'kunɩɩ,‑a ‑nyɔɔ 'sɔ, ‑a yi 'gämö ‑bhölɩnɩ.12 ‑A ‑nyɔɔ 'sɔ, ‑a ‑kä 'zwɩ zi kploo,‑a ‑nyɔɔ 'sɔ, ‑a yi 'kämanɩ.A‑a ‑kɔɔ nimï ‑sɛɛ,ɔ ‑yinyɩ nimï ‑sɛ.13 Ɔ sɛ ɔ yɛɛ gbä 'wëë,‑sɩbhä ɔ zʋä klɩpaa.Zaa, a‑a 'nɩ dlɩ'wʋkäwa glɩnɩ ‑kë,dlɩ'wʋkänyɔ ɔ glɩnɩɛ ɔbhlɩ 'yize.»Lagɔ a libhonʋnyɔ a ‑nɔ a ‑nɔ14 Timotee, wɛlɩ 'la, ligbanii wa 'wuë 'wʋ. 'Nyʋä gbëaa Lagɔ a 'nglɩ 'mö 'dɩ nɩɩ,
         wɛlɩkïbhïyiea 'wuë a 'mökpɛnɩkpɛnɛ, wa nɩ ‑sɛɛ kɛ'mö, ‑maa ɛ'ɛ nɩkpɛ a ‑li a
         ‑li 'mö kä, ‑wa ‑pʋnɛɛ 'yukwlii, tɩ ɛ 'kʋää tɩ. 15 ‑Na'a Lagɔlibhoo ‑n nʋä, wʋ 'kä Lagɔ dlɩ yɔwʋ nɛnɩ a gbʋ mʋʋ nɩ plɛnɩmö. 'Ɔ ‑tiamö
         a wɛlɩɩ, bhïlii gbëaa, ‑lɛ a dɔ'wʋ ‑na'a libhoo 'naa ‑kamö 'klʋ 'mö 'kpëakpëanɩ.
         16 Nyɩasɛwɛlɩɩ ‑yɩ ‑nyɛ Lagɔ 'a wɛlɩɩ 'nɩ mönɩɛ yɔwʋʋ, 'dionii gwë, ‑maa ‑wa ‑gänɩɛ
         ‑lɛ a wɛlɩ 'la, 'saa 'nɩɛ Lagɔsɛ ‑wʋ 'lɩlɩlɩ 'mö yɩ 'pänuëë 'wʋ 'yize. 17 Sɛɛ zɛɛzɛɛja do'ɛɛ, sɩbhä yɩ ‑wʋä saa 'wuë mlɩmanɩ dɔ'wʋ. Yɩ biabiawaa gla'mö
         ‑mä Yimenee ‑nyɛ Filɛɛtɩ 'sɔ ‑wʋmöä. 18 Nɩkpa 'la wa yɛ Lagɔ 'a ‑tiamö a wɛlɩɩ kɛ'mö ‑sɛ 'n wa nʋä nɩɩ, gluwlʋwlɛ yɛ 'plɩ
         'wë. Sa'a ‑sɩbhä wa tɩɛ ‑mumuë 'a dlɩ'wʋkänɔɔ. 19 ‑Sɩbhä yɩ ‑wʋ 'mö, ‑maa sɛ wa pälɩnɩɛ ‑budu 'kpɩ gluu, ‑sɩbhä Lagɔ 'zʋä 'ɔ wɛlɩɩ,
         ‑nyɔnʋ yɩ ‑nyɔnʋä. ‑Lɛ kpɩ 'la 'klʋ, sɛ'ɛ yɩ cɛlɩɛ ‑lɛ nɩɩ: ‑Alowli ‑yi ɔ nʋa.+ 'N sɛ'ɛ yɩ cɛlɩ'ɛɛ ‑lɛ nɩɩ: ‑Ɔ ‑kä nɩɩ ‑Alowli a ‑nɔ ɔ glɩnɩɛ nʋʋ, ɔ kä ɔ 'kä
         ‑lizokuu gwë 'dionɩ.20 Wʋlʋnɩbudu 'mö, ‑sikali ‑nyɛ dleyili 'sɔ a 'yize mɩɩ 'nɩɛ ‑mä ‑wʋ, ‑maa, tɛlɩtɛlɩli
         ‑nyɛ mamali 'sɔ ‑wʋmö'ɛɛ ‑mä. ‑Sikalii ‑nyɛ dleyilii 'sɔ, 'fɛtɩ a zlɩ a 'yize wa
         sɩɛ 'bhle. ‑Maa Tɛlɩtɛlɩlii ‑nyɛ mamalii 'sɔ yɩbhlɩ, zila 'wuë 'mö a ‑liɛ. 21 Zaa, ‑lizoku 'la 'wuë ‑yɩnyɩɩ dɛ n bhïlaa, nɩkpa a ‑muë ‑kɩɩ kɛ'mö ‑sɛɛ, ‑sikalii
         ‑nyɛ dleyilii 'sɔ, 'mö n päluëë 'wʋ. Sɛ wa glɩnɩɛ wa 'bhidɩba Lagɔ a 'yize a ‑nʋä,
         sɛ wa kɔɔ dɛsɛɛ, ‑sɩbhä a za, 'ɔ libhi a ‑libhi a kii 'wuë wa yi nʋ.22 Timotee, ‑li a kii 'wuë a 'tʋzokwëa ‑a ‑sunɩɛ nyɛgbayuë 'wlumöö, 'dionaa gwë.
         'Saa zlɔnɩɛ 'mö mu, Lagɔ a dlɩtɛɛnɩtɛnɛ mɛ, ‑wawʋ mu, 'n ‑wanɩwanɛ, ‑li 'la a gbʋʋ
         mʋʋ nɩ plɛnɩmö. ‑Wa kää ‑Alowli Zezwii a 'nglɩ ‑gömö, ‑wanyɩɩ dilaa 'nɩɛ 'mö
         ‑dlinɩ ɔ dɔ'wʋʋ, mö ‑n ‑nyɛɛ nɩ ‑glɛglɛnɩ 'wʋ. 23 ‑Maa ‑ɔɔ'nɛɛnɩwɛlɩɩ ‑yɩɩɛ dɛsɛ ‑kä, nɩkpa kpɛnɩɛ 'fʋ 'möö, 'dionii gwë. Ɛ'ɛ ‑bhö
         nyɩasɛ, ‑maa 'lʋlwɛɛ a 'yize yɩ ‑glɛɛ gwë. 24 ‑Na'bhë ‑n ‑yi sɛ nɩɩ, Lagɔ a 'yliwʋnyɔ, ɔ'ɔɔ ‑kä ɔ ‑nyɛ nɩkpɛ 'kä 'lʋ. ‑Maa nɩkpaa
         'wuë ‑gömö a dɔ'wʋ, 'ɔ dlɩɩ, ‑pälɛpälɛ ɛ kää ɛ 'kä ‑wʋ. Lagɔ 'a wɛlɩɩ, ɔ kä
         ɔ 'kɩ sasɛ 'cɩasɛ ‑yi. Wa ‑kɔɔ wɛlɩzoku bhïlanɩɩ, 'ɔ dlɩɩ 'mö ɔ kää ɔ 'kä 'wʋ
         pɩɛnɩ. 25 ‑Wa kpɛnɩɛ Lagɔ 'a wɛlɩɩ 'möö, ɔ nɩ 'cɩanuë dlɩwätɛ 'mö. Ɔ ‑kä ‑sɩbhä 'zʋʋ,
         ‑sɩbhä yi ‑kamä 'nglɩ ‑kä nɩkpa 'la, Lagɔ yi 'wa dilaa 'klʋ kälɩ, wa yi 'wa saa
         kɛ'mö ‑sɛ, wa yi 'ɔ ‑tiamö a wɛlɩɩ yɩbhlɩnɩ. 26 ‑Lɛ a dɔ'wʋ wa yi 'nɛmanɩ, Sataa a gbli ɔ 'pʋää 'mö wa 'kɔ 'klʋkpamö 'zʋ a za‑a,
         wa yi 'mö 'wlʋ.

'Pɩwʋ ‑kä 'yli bhɩɛ yi a 'tɛnyɩ 'mö a wɛlɩɩ31 Timotee, yɩbhlɩnɩ sɛ nɩɩ, 'pɩwʋ a 'gbëbhlenɩtɛnyɩ 'mö, zila ‑mimii yi 'mö 'tɛmanɩ.
         2 Nɩkpaa, wanyɩ a 'yize a gbʋʋ mʋʋ 'kʋää plɛnɩ, moni a tʋʋ mʋʋ 'kʋää 'wlumö ‑sunɩ,
         tɛkpɔtɛkpɔwa wa 'kää glɩnɩ, bha wa 'kää bha, Lagɔ a 'nglɩ wa 'kää ‑di zia, wa'aa
         wa 'kä wa ‑lowluwa 'klʋkpamö zʋ, wa'aa wa 'kä wanyɩ a 'nyɛnyɛwa ‑yi, Lagɔlii 'wuë
         'ylimö wa 'kɩɛ fälanɩ. 3 Dilabhïï wa 'kää 'mlɩ ‑kä, wa'aa wa 'kä ngäzɩdila ‑kä 'lɩlɩlɩ, wa 'bhɩa 'mö
         wa 'kää widɩ 'wʋ 'libhïnɩ, 'klɛkäwa, ‑glakäwa 'mö wa 'kää glɩnɩ. 'Saa glɩnɩɛ
         ‑li a ‑lii, wa 'naa 'kɩ ‑wa. 4 Wa 'bhɩa wa 'kää tʋ zɛmö 'zʋnɩ. 'Saa 'wa dlɩpäpʋzokwëa 'pänuëë 'wʋ cuu, 'mö
         wa 'kää nʋ. Wa'aa wa 'kä nɩkpɛ a wɛlɩ wɛlɩ la. 'Saa plʋä 'mäna 'mlɩ 'mö wa tɛlɩɛ
         sɛ, ‑maa 'saa ‑bhöä Lagɔ 'mäna 'wʋ a gbʋ 'nɩ plɛnuë. 5 ‑Sɩbhä a nɩkpa 'la, Lagɔgänɩli wa 'kää 'fʋ nʋ, ‑maa Lagɔ 'a 'mötɛɛnɔɔ ‑wʋ kää
         'nglɩ 'n nɩkpɛ ‑gänɔɔ ‑tiamöö, 'mö wa 'kää nimï ‑sɛ. Timotee, sa'a a nɩkpa,
         'dionuë gwë. 6 ‑Sɩbhä a nɩkpa 'la, wa gla'mö a ‑mumuë, mʋa möä ‑mä ngwlɩɩ ‑wanyɩɩ cɛlɩɩ 'nɩɛ
         'mö 'tɛɛ a 'ligbïï 'mö, 'n wa nyimuëë 'wlumö. ‑Lɛ a ngwlɩ 'la wabhlɩ, 'nyinyloli
         'kɔkɔmlɛ a gbʋ wa kää ‑gömö, ‑lizoku a kii 'wuë a tʋʋ mʋʋ ‑wuëë dlɩ zɛmö.
         7 Wa yɩbhä wa 'kä 'kwädlɩ ‑lilili 'cɩɛ, ‑maa Lagɔ 'a ‑tiamö a wɛlɩɩ, wa'aa bhɛnɩ
         wa 'kɩ 'kwädlɩ yɩbhlɩnɩ. 8 Guwaa wa laa Zanɛɛsɩ ‑nyɛ Zablɛɛsɩ 'sɔ, sɛ wa yɩbhä a‑a wa 'kä Moyizɩ ‑kplikpli
         'yli klɛnɩɩ, 'wlumönyimawa 'la, ‑sɩbhä wa yɩbhä'ɛɛ wabhlɩ wa 'kä Lagɔ 'a ‑tiamö
         a wɛlɩɩ ‑kplikpli 'yli klɛnɩ. Wa'aa 'nɛɛnɔ 'wlumö ‑kä 'lɩlɩlɩ, 'wa Lagɔgänɩgänɛɛ,
         'fʋ a ‑leyi ɛ glɩnɩɛ. 9 ‑Maa wa 'naa 'kä 'yuku ghlɛ. Ɛ'ɛ ‑bhö nyɩasɛ, ‑maa nɩkpaa 'wuë yi sɛ yɩbhlɩmanɩ
         nɩɩ, ‑ɔɔ'nɛɛnɩwa wa glɩnɩɛ. Moyizɩ a 'tɛnyɩ 'mö, Zanɛɛsɩ ‑nyɛ Zablɛɛsɩ 'sɔ a wɛlɩɩ,
         da'a yɩ ‑sɛnɩ a‑a 'wlu.Pɔɔlʋ lɛ Timotee nɩ nʋ 'kwädlɩ sasɛ 'ɔ Lagɔlibhoo10 ‑Maa ‑nmö ‑naa, 'kwädlɩ ‑n ‑gänɩɩɛ zaa, 'na 'cɩacɩasaa, 'na Lagɔsɛ a nɛmönɛmɛɛ,
         'na sɛ n pää dlɩ ‑li ‑mii n 'kää bhäla nʋ a dɔ'wʋʋ, 'na sɛ n 'tɛɛnɩɛ Lagɔ dlɩɩ,
         sɛ n ‑kpanɩɛ dlɩ 'mö, sɛ n kää ‑wawʋ dlɩ zɛmö, dɛ n kää sɛ, sɛ n nyɔnʋä ‑lɛ
         kɛɛ, yɩ 'wuë ‑n ‑yii. 11 'Na 'klɩyɩyɛɛ ‑nyɛ 'zwɩzize 'sɔ n ghlɩɛ ‑mä Atiɔsɩ glɔ 'mö, ‑mä Yikoniɔmö, 'n
         ‑mä Lisiitɩ, ‑n ‑yii. Lagɔ 'a wɛlɩɩ a za ‑gblɩ wa ‑gblɩɩɛ tenyii. ‑Maa ‑Alowli Lagɔ,
         'klɩyɩyɛ 'la 'wuë ‑sɩbhä ɔ ‑sa'mɛɛ ngli 'yize. 12 Miɛ abhlɩ, ‑maa yɩbhlɩnɩ sɛ nɩɩ, nɩkpa 'wuë ‑wa ‑glɛɛ Zezwii Kliisɩ 'wʋ, ‑wa yɩbhää wa 'kä Lagɔsɛ nɛmöö, 'zwɩ wa 'kʋää zia. 13 Nɩkpazokuu wabhlɩ, wa ‑nyɛ ‑wa nʋä nɩkpa ylʋ 'sɔ, 'wa 'nyinylolii wa nʋä zumanɩ
         yɩ 'kää zumanɩ 'yize. Wa'bhï wa ‑dula 'kɩ, 'n wa dulaa nɩkpa ‑mumuë. 14 ‑Maa ‑nmö ‑naa, Lagɔ 'a wɛlɩɩ wa sʋlʋnɩmöä, ‑n 'tɛɛnɩɛ dlɩɩ, ‑na'bhë ‑n ‑yi nɩkpa
         ‑muë ‑kami sʋlʋnɩ zaa, ti 'kwädlɩ kɛ'mö ‑sɛ. 15 Tɛɛnɩ ‑mä ‑na'a 'yuë dɔ'wʋ ‑këë zɩ'ɛ, Lagɔ 'a 'bɔgʋʋ 'mö a wɛlɩɩ ‑n ‑yii. Sɛɛ
         nɩkpɛ 'kää Zezwii Kliisɩ dlɩ 'tɛɛnɩ, ɔ 'kä Lagɔ 'a 'pʋpʋɛ ghlɩ a za‑a, 'ɔ 'bɔgʋʋ
         'mö a wɛlɩɩ 'la mɩɩ ‑kamöä 'nɛɛnɔ 'nyɛ ‑n 'kä ‑sɩbhä yɩbhlɩnɩ. 16 Lagɔ 'a 'bɔgʋʋ 'mö a wɛlɩɩ 'wuë, ɔ'bhë mɔɔ 'pɩɛ nɩkpa dlɩ 'wʋ 'n wa yiɛ 'cɛlɩ.
         Yɩ 'wuë libho a ‑libho yɩ nʋä. Miɛ nɩɩ, Lagɔ 'a wɛlɩɩ 'mö yɩ 'cɩaa, ‑yɩɩɛ Lagɔsɛ
         ‑wʋ 'mö yɩ pää 'pɩwʋ, nɩkpaa yɩ zlɔmanɩɛ 'mö, 'saa nɛnɩɛ Lagɔ dlɩ yɔwʋ, 'mö yɩ
         sʋlʋnɩɛ. 17 'Mö Lagɔnɩkpɛ 'kää ‑gömö glɩ ɔ 'kä ‑li a ‑li a kii 'wuë nʋ.

41 Timotee, ‑aa dɩba Lagɔ mɔ, ɔ Yowli Zezwii Kliisɩ ‑ɔ 'kää ‑bhölɩbhölɩwaa ‑nyɛ 'kuduwaa 'sɔ ‑zijle tu mɔ, wa 'yila 'klʋ 'n 'ɔ yiyee
         ‑nyɛ 'ɔ 'kämanɔɔ 'sɔ a 'nglɩ 'mö, 'dɩ n nyɩamöä gbëaa nɩɩ, 2 Lagɔ 'a wɛlɩɩ, sɛ yɩ 'nɩ 'mö ‑wʋ oo, sɛ yɩ ‑kä 'mö ‑wʋ oo, bii klɩpaa. 'Nyɛ nɩkpa
         gbëaa 'dɩ, zlɔmanuë 'mö, 'pʋä swɩ nyɛmʋ 'mö. ‑N ‑kä ‑li 'la 'wuë nʋ dɔ'wʋ ‑wʋʋ,
         ‑kpaanɩ dlɩ 'mö 'tɩɩ, wa 'cɩacɩagbʋ nɩ plɛnɩmö. 3 'Fʋ n ‑nɩmöä ‑sɩbhä 'dɩ 'nyɛ, ‑maa 'tɛnyɩ ‑mɛmɛɛ ‑kä ghlɛɛ, Lagɔ 'a ‑tiamö a
         wɛlɩɩ, nɩkpa 'naa 'kɩ ‑wa, wa 'naa 'kɩ 'yukwli ‑pʋnɩ. ‑Maa 'wa dlɩpäsɛzokwëa a 'saa
         a yɩbhää 'mö wa 'kää ‑gänɩ. 'Wa 'saa nɛnuëë dlɩ yɔwʋ, nɩkpa ‑wa bhïliɛ, 'mö
         wa 'kää 'kwädlɩ sɛ tɛlɩ, wa 'kä 'wa wɛlɩɩ 'cɩɛ. 4 Lagɔ 'a ‑tiamö a wɛlɩɩ a dɔ'wʋ, 'yukwïla wa 'kää gbɔtɔ, nyɩasɛwɛlɩɩ nɩkpa ‑sɛɛ
         'wlumöö, 'mö wa 'kää 'yukwli ‑pʋnɩ. 5 ‑Maa ‑nmö ‑naa, 'nɛɛ 'kɩ ‑n 'kä ‑lɛ glɩ. Zwɩ 'wuë ‑n 'kää zii, ɛ nɩ ‑tɩmö swɩ
         yɔwʋ 'kuanɩ. Lagɔ 'a 'Mänatɩtɩɩ, biii. ‑Na'a libhoo Lagɔ nyɩamöä muä.6 ‑Maa ‑amö na a, wa ‑yiia'a ‑pa bʋbɔnɩlu a sɛ 'lɩbhä, 'na 'tɛnyɩɩ yɛ ghlɛ 'wë n
         'kä 'pɩwʋ 'bhöö. 7 N yɛ tʋ a ‑tʋʋ gwɩ 'wë, n yɛ ‑mä guëguu a 'gbë 'wʋ ghlɛ, n'n‑ä Lagɔ 'a dlɩtɛɛnɩtɛnɛɛ
         kɛ'mö ‑sɛ. 8 ‑Sɩkaa a dɔ'wʋ, sɛ n ‑gälɔɔ 'wʋ ‑këë 'n n yiɛ ‑mä 'gbë 'wʋ ghlɛ a 'ylimö a ‑luu,
         mʋʋ ‑kʋnɩɩa'aa, 'mö ‑Alowli ‑ɔ tuä nɩkpa 'mözlɔnɩsɛ ‑zijlee ‑kaa ‑lɛ a zlɩ 'la
         'mö yowʋ 'nyɛ. Ɛ'ɛ ‑bhö na 'yize, ‑maa nɩkpa ‑wa ‑wamɔɔ, ‑wa ‑kʋnɩɛ 'ɔ yiyizlɩ 'kädɛɛ,
         wa 'wuë, ɔ yuë ‑sɩbhä wa ‑nɩ 'nyɛmö.Pɔɔlʋ yɛ Timotee 'dɩ 'wʋ 'pä9 Timotee, 'päpanɩ 'wʋ ‑n 'kä mä'ä na yɔwʋ yi. 10 'Fʋ n ‑nɩmöä wäzɩ, ‑maa Demaasɩ, mä'ä 'pɩwʋ a ‑lii a gbʋʋ mʋʋ plɛnɔɔ tenyii zaa,
         ɔ ‑kaa 'bɩwʋ 'bhöö, ɔ yɛ ‑mä Tesaloniikö mö. Klɛsasɩ yɛ ‑mä Galatii‑bhölɩɩ
         'mö mö. Tiitɩ yɛ'ɛ ɔbhlɩ ‑mä Damatii‑bhölɩɩ 'mö mö. 11 Lwiikö a 'yize mɔɔ ‑wʋʋa'aa mä'ä yɔwʋ. Zaa, ‑n ‑kä ‑n 'kä yii, ‑n ‑nyɛ Maakö
         nɩ yinɩ yɔwʋ. Ɔ ‑kaa tenyii dɛsɛ, ɔ ‑yii libho kwänɩ. 12 Tisikö, n kɔ ‑mä Efɛɛzɩ glɔ 'mö tie. 13 ‑N ‑kä yi dɔ'wʋ ‑wʋʋ, na ‑bäna 'kädaa n tɩɛ ‑mä Tlʋasɩ glɔ 'mö, ‑mä Kalɩpusɩ
         a ‑budu 'möö, 'libhëa 'wʋ ‑n ‑nyaa 'kä yi. ‑Sumö'ɛ 'na 'bɔgwɩɩ, nɩmakwinɩɩ a'bhë
         mö ‑n nɩ 'libhï 'wʋ.14 Bhlɛbhlɛnyɔɔ Alɛzaadlɩ, ‑lizoku a ‑bɛ ɔ nʋʋʋä 'wlu. Lagɔ a'bhë mɔɔ 'kɔɔ yɩ 'pɛna
         'nyɛ. 15 ‑Na'bhë 'nɛmanɔɔ'ɛ 'wʋ, ‑maa ‑a ‑wʋä Lagɔ 'a wɛlɩɩ bhïla dɔ'wʋʋ, 'yila 'klʋ ɔ 'yulwiɛ
         tenyii.16 Dɛ wa nyɩaaa tɛkädɔ'wʋ ‑zijle 'n n yiɛ 'na da bhïlaa, Zezwii a ‑nɔ ‑bhlʋ a'bhë
         'nɩɛ na gbʋ 'mö plɛ, ‑maa ‑gäga wa ‑saaa. 'Wa 'saa wa nʋä da'aa, Lagɔ nɩ tuë yɩ
         'pɛna 'nyɛ. 17 Dɛ n ‑wʋä ‑mä ‑zijle 'mö a 'tɛnyɩ 'mö, ‑Alowli mɔɔ yiiiɛ 'wʋ, 'n ɔ ‑yiiɛ swɩ nyɛmʋ
         'mö 'pä, 'n n yiɛ 'ɔ wɛlɩɩ 'wuë gbëaa bhïla. Nɩkpaa 'wuë ‑waaa Zwiiföwa glɩnɩ
         'n wa yiɛ 'nʋ. ‑Lɛ a zlɩ 'la 'mö, ‑Alowli, 'kwie ɔ ‑saaa ngli. 18 Mä'ä 'pɩwʋ a ‑lizokuu 'wuë ɔ ‑yi'mi ngli ‑sɛ, ɔ ‑yii puë, 'pɩwʋ mää Lagɔ 'kämanɩɛ, ‑mä ghäyɩ 'wʋ, n yi 'tɩɩ ‑mä plɛ. 'Ɔ nglɩɩ nɩ 'ghlimanɩ 'kwädlɩkwädlɩnɩ. ‑Amɛɛ!Sɛ'ɛ Pɔɔlʋ bhälɩɛ ɔ 'bhɩa Lagɔgänɩwaa19 Plisilɩ ‑nyɛ Akilasɩ 'sɔ 'n Onezifɔɔ ‑nyɛ 'ɔ ‑kosu yɔwʋ a ‑nʋa 'sɔ, wa 'wuë, n bhäluë.
         20 ‑Mä Kolɛɛtɩ glɔ 'mö, ‑mä Elaatɩ tʋʋä. Tlofimö 'nɩɛ 'mö nɛnɩ zaa, ‑mä n too
         Mile. 21 'Päpanɩ 'wʋ, ‑n 'kä mä'ä yi, 'wë, ‑bëbëyitɛnyɩɩ 'kä bhäla ghlɛ.Ebulusɩ mɔ, Pudasɩ mɔ, Linusɩ mɔ, Klodia mɔ, 'n Zezwii a ‑nʋa 'wuë ‑wa ‑wʋä mä'ää,
         wa lɛ wa bhälɩmö.22 ‑Alowli ‑nyɛmö nɩ ‑bhlinɩ 'wʋ. A 'wuë ɔ nɩ 'panyɩ 'kwädlɩ 'nyu 'yize.

Bhälɩwɛlɩɩ11 ‑Amö Lagɔ a 'yliwʋnyɔ Pɔɔlʋ, ‑amöö glɩnɩɛ Zezwii Kliisɩ a tietienyɔɔ, ‑amöö cɛlɩɛ dɛ'ɛ 'bɔgʋ nɩ. Nɩkpaa Lagɔ ‑sɛɛ ‑lɛ wa 'kä ɔ ‑nʋä glɩnɩɩ,
         n 'kʋä 'ɔ ‑tiamö a wɛlɩɩ sʋlʋnɩ, wa 'kɩ ‑gänɩ, wa 'kɔ dlɩ 'tɛɛnɩ, ɛ libhoo 'mö
         Lagɔ nyɩaaa. 2 Nzɩɩ 'wa dilaa 'kä 'wʋ 'tɛɛnɩ nɩɩ, 'pɩwʋ mää 'naa 'kää 'yli bhɩɛ, ɔ yuë ‑mä
         'nyɛ. Lagɔ ‑ɔɔɔ yio ‑kä, ɔ'ɔɔ a ‑bhlɛ 'pɩwʋ a ‑lii 'wuë ‑bhɛ, 'n ɔ yi a‑a ‑sɩbhä
         gbä. 3 'Ɔ 'tɛnyɩ ɔ ‑dɩ a‑a, ɛ ghlɛɛ, 'n ɔ yiɛ tɩtɩ 'la 'yli 'wälanɩ. Tɩtɩ 'la, ‑amö ‑aa
         Puënyɔ Lagɔ 'nyɛɛ yɩ biabialibho.4 ‑Nmö Tiitɩ, ‑nmö n cɛlɩɛ dɛ'ɛ 'wʋ. Sɛ ‑a glɩnɩɛ 'gämö Lagɔ a ‑nʋä a za, na ‑tiamö
         a 'yu a sɛ ‑n ‑wʋä. ‑Aa dɩba Lagɔ ‑nyɛ ‑aa Puënyɔ Zezwii Kliisɩ 'sɔ, 'pʋpʋɛɛ ‑nyɛ
         'nyupälɩɩ 'sɔ ‑yɩ 'bhöönuëë 'möö, yɩ nɩ ghälamö 'wʋ.Libhoo Tiitɩ 'kää ‑mä Klɛɛtɩ‑bhölɩɩ 'mö nʋʋ5 Tiitɩ, ‑n ‑yi sɛ nɩɩ, ‑mä Klɛɛtɩ‑bhölɩɩ 'mö mä ‑n ‑wʋä da'aa, 'saa 'nɩɛ ‑bhlɛ
         sasɛ 'wlu ‑gïganɩɩ, ‑n 'kʋ 'wlu gïganɩ, nza n tɩɩmöä ‑mä, ‑mä a ‑gwlɩɩ ‑gömö,
         Zezwii a ‑nʋa a ‑zɩkpöö ‑yɩ ‑wʋä ‑mä, ‑n 'kä yɩ 'yukugänɩwa ‑sɛ. ‑Lɛ a libho
         'la, ‑n ‑kʋʋ nʋ dɔ'wʋ ‑wʋʋ, dɩɩ n zʋʋmö a‑a 'möö, ti 'wʋ dlʋ. Sɛ'ɛ n gbä a‑a nɩɩ:
         6 ‑Ɔ ‑gänɩɛ Zezwii a ‑nʋa 'yukuu, nɩkpɛ a ‑mɔ 'nɩɛ ‑maa yɔwʋ ‑kä, 'mö ɔ kää ɔ 'kä
         glɩnɩ. Ɔ nɩ kä 'nglɔ ‑bhlʋ ‑kpöö. 'Ɔ yuëa nɩ glɩnɩ Lagɔgänɩwa, wa nɩ tɩ wa 'dɩzoku
         ‑sɛ, wa nɩ tɩ 'klʋkpamösɛwa glɩnɩ. 7 Sɛ'ɛ n gbää nɩɩ, ‑ɔ ‑gänɩɛ Zezwii a ‑nʋa 'yukuu, Lagɔ 'a ‑lii 'wuë a 'ylizʋnɩnyɔ
         ɔ glɩnɩɛ zaa, nɩkpɛ a ‑mɔ 'nɩɛ ‑maa yɔwʋ ‑kä 'mö ɔ nɩ glɩnɩ. Ɔ nɩ tɩ bhabhanyɔ glɩnɩ.
         Ɔ nɩ tɩ 'klɛkänyɔ glɩnɩ. Ɔ nɩ tɩ nʋnɩmänyɔ glɩnɩ. Ɔ nɩ tɩ ‑glakänyɔ glɩnɩ. Ɔ nɩ
         tɩ lɩ ‑bi 'mö linɩ. 8 Ɔ nɩ päla sasɛ lowluwa. Ɔ nɩ ‑wa 'saa nɛnɩɛ. Ɔ nɩ 'nɛɛ, ɔ nɩ tɩ ‑bi ‑kä, 'ɔ nɛmönɛmösaa
         nɩ zlɔnɩ 'mö, ɔ nɩ glɩnɩ nɩkpɛ a ‑mɔɔ ‑yi dlɩ'wʋpɩɛnɩsɛ. 9 Lagɔ 'a wɛlɩɩ ‑yɩ ‑wʋä dlɩ'wʋkäsɛɛ 'mö ɔ kää ɔ 'kä ɔnyɩ 'wʋ glɛ. ‑Lɛ a dɔ'wʋ,
         ɔ bhɛnɩ ɔ 'kä ‑yɩ ‑wʋä gbëaa 'cɩa. ‑Wa sɛnɩɛ Lagɔ 'a wɛlɩɩ widɩ 'möö, ɔ bhɛnɩ'ɛ
         ɔ 'kä 'wa yio 'pɩwʋ 'pä.10 Nɩkpa a ‑muë 'nɩɛ 'yɩbhä wa nɩ 'kämanuë ‑gömöö, wa'a ‑mä muënɩ. Wa gla'mö
         a ‑nʋä a ‑bɛ, Zwiiföwa wa glɩnɩɛ 'n wa yiɛ Zezwii a ‑nʋä 'zʋ. Nyɩasɛwɛlɩ 'mö wa
         bhïlaa 'n wa dulaa nɩkpa. 11 'Wa wɛlɩzoku wa biaa, mɩɩ kää 'nglɩ 'n 'ligbï ‑mimii 'mö a ‑nʋa sɛɛ ‑globhësɛ
         Lagɔ 'a ‑tiamö a wɛlɩɩ kɛ'mö. ‑Mä 'wa 'cɩacʋʋ 'mö, moni wa tɛlɩɛ 'zokwësɛ sɛ.
         ‑Lɛ a nɩkpa 'la, 'nyʋä 'dɩ wa nɩ 'pä ‑lɛ 'wa nuu. 12 Klɛɛtɩ a nɩkpaa, wa gla'mö a 'nɛɛnɩnyɔ ‑bhlʋ, ɔ'bhë mɔɔ nʋä gbëaa wa dɛ nɩɩ:«Klɛɛtɩ a ‑nʋa,yiowa wa glɩnɩɛ 'kwädlɩ,glanɩma a sɛ 'mlɩ wa ‑nyuä,swɩ 'wʋ wa pönɩɛ,lililibho a 'yize wa kää.»13 Wɛlɩ 'la ‑tiawɛlɩɛ. ‑Sɩbhä a za n gbää nɩɩ, pianuë sasɛ 'yli yɔwʋ ‑n 'kʋä Lagɔ
         'a wɛlɩɩ a dɔ'wʋ 'mö zlɔmanɩ. 14 'Nyʋä 'dɩ nɩɩ, Zwiiföwa ‑mumuë ‑wa panɩɛ ‑tiawɛlɩɩ Lagɔ nyɩanyɩɛ ‑gömöö, 'wa
         nyɩasɛwɛlɩɩ wa sɛɛ 'wlumöö, 'wa gböö wa pää nɩkpaa, wa nɩ ‑sɩɩ kɛ'mö. 15 Nɩkpɛ a dlɩpäsɛ ‑kä nɛnɩɩ, ɔ dɔ'wʋ ‑lii 'wuë nɛnɩ yɩ nɛnɩɛ. ‑Maa ‑wa nʋä ‑lizoku,
         ‑waaa 'yɩbhä wa 'kä Lagɔ dlɩ 'tɛɛnɩ, wa dɔ'wʋ, ‑lii 'wuë ‑nyima yɩ ‑nyimaa. Ɛ'ɛ
         ‑bhö nyɩasɛ, ‑maa 'wa dlɩpäsaa ‑nyima 'n 'wa 'mlɩwʋnuëyii 'nɩ köbhʋäa'a gbʋ.
         16 Nɩkpa 'la, wa lɛ wa ‑yi Lagɔ, ‑maa ‑mä 'wa nʋnʋlii 'mö, wa 'nɔɔ tɛkäsɛ ‑yi 'lɩlɩlɩ.
         Wa'aa 'klʋyɩlɩsɛ ‑wʋ, wa'aa 'klʋkpa ‑kä, wa'a ‑lu a ‑lu ‑bhlʋ a'bhë a nʋnwɛ bhɛnɩ.

Sɛ'ɛ Zezwii a ‑nʋa kää wa 'kä nɛmö21 ‑Maa ‑nmö ‑naa Tiitɩ, 'saa ‑nyɛ Lagɔ 'a ‑tiamö a wɛlɩɩ mönɩɛ yɔwʋʋ, mö ‑n nɩ sʋlʋnɩ
         nɩkpaa.2 Wa gla'mö a ‑nʋa ‑wa 'kʋlʋä 'yli yɔwʋʋ, 'nyʋä 'dɩ, wa nɩ kä 'zegbï a 'yila, wa
         nɩ 'zʋ wanyɩ 'klʋkpamö, wa nɩ 'nɛɛ, wa nɩ 'tɛɛnɩ sasɛ Lagɔ dlɩ, wa nɩ kä ‑wawʋ dlɩ
         zɛmö. Dɛ wa kää sɛ, wa nɩ nyɔnʋ ‑lɛ kɛ 'kwädlɩ. 3 Ngwlɩɩ ‑wa 'kʋlʋmö'ɛɛ 'yli yɔwʋʋ, 'nyʋä 'dɩ, wa nɩ ‑glɛ sasɛ Lagɔ 'wʋ. Wa nɩ tɩ
         wa 'bhɩa 'zokwësɛ ‑gömö bhïlanɩ. Nʋnɩmänɩmʋ nɩ tuë 'wlumö ‑sunɩ. 'Ngwlɩ a ‑muëë
         ‑yiɛ 'dɩmözʋsɛ 'mö wa nɩ glɩnɩ. 4 ‑Lɛ a dɔ'wʋ, sɛɛ nglʋdikpï 'kää wa 'luwluwa ‑nyɛ 'wa yuëa 'sɔ ‑waa, wa yuë ‑sɩbhä
         sʋlʋnɩ. 5 Wa yuë'ɛ 'dɩ 'mö zʋ nɩɩ, wa nɩ 'nɛɛ, wa nɩ ‑glɛ sasɛ Lagɔ 'wʋ, wa nɩ gïganɩ 'wa
         'ligbï 'wlu 'tɩɩ, wa nɩ nɛnɩ dlɩ zɛmö, wa nɩ 'zʋ wa 'luwluwa 'klʋkpamö. ‑Sɩbhä
         a dɔ'wʋ, Lagɔ 'a wɛlɩɩ wa ‑gänɩɛ, ‑bɛ 'naa 'kɩ nuë 'wʋ kwä.6 Nyɛgbayuëa, 'zʋmuë 'dɩ 'mö, wa nɩ 'nɛɛ. 7 ‑Na'bhë, ‑mä ‑lii 'wuë 'mö a dɔ'wʋ, nɩkpɛ a ‑mɔɔ nʋä ‑li a ‑lii, ‑ɔnyɩɩ 'gbäpö
         wa kää wa 'kä ‑gänɩɩ, mö ‑n nɩ glɩnɩ. ‑N ‑kä nɩkpa Lagɔwɛlɩɩ 'nyɛ dɔ'wʋ ‑wʋʋ,
         ti käböwɛlɩ 'dʋanɩ. Sɛ yɩ 'kää 'klʋkpamö ‑kä, ‑sɩbhä ‑n nɩ bhïlii. 8 Lagɔwɛlɩɩ ‑n 'cɩaa, yɩ nɩ ‑wʋ gbëaa 'mö, wɛlɩ a ‑mi ‑yɩɩɛ ‑lɛsɛna ‑kä, 'mö yɩ
         nɩ glɩnɩ. ‑N ‑kä ‑sɩbhä zʋʋ, nɩkpaa ‑waaa ‑abhʋa Zezwii a nʋa ‑wa, zʋʋ 'kʋä 'wʋ
         yinɩ, 'kïbhë a ‑maa wa ‑kanyɩɛ yɔwʋ kwää, wa 'naa 'ka ghlɩ.9 ‑Wa glɩnɩɛ göwaa, ‑lii 'wuë 'mö a dɔ'wʋ, wa nɩ 'zʋ wa 'bhidɩbawa 'klʋkpamö. 'Saa
         nɛnɩɛ wa 'bhidɩbawa dlɩ yɔwʋ, 'mö wa nɩ nʋ. Wa 'bhidɩbawa ‑kʋä 'dɩ 'nyɛɛ, wa nɩ
         tuë kpɛnɩ. 10 Wa nɩ tuë 'wi 'wʋ ghli 'lɩlɩlɩ. ‑Lii 'wuë 'mö a dɔ'wʋ, nɩkpa a ‑muë wa kää wa
         'kä dlɩ 'wʋ ‑kä, 'mö wa nɩ glɩnɩ, nzɩɩ 'wa nʋnʋlii 'wuë 'kä 'nglɩ ‑kä, ‑aa Puënyɔ
         Lagɔ 'a wɛlɩɩ wa ‑gänɩɛ, yɩ 'käa 'klʋkpamö ‑kä.11 ‑Tiamö, sɛɛ Lagɔ kää nɩkpaa 'wuë a ngäzɩdlɩ, sɛ ɔ yɩbhää ɔ 'kʋä puë, ‑sɩbhä
         yɛ 'yli 'wlʋnɩ. 12 'Ɔ ngäzɩdlɩɩ mɛɛ 'cɩanyɩɛ 'n ‑a'a nɛmönɛmösaa sɛɛ 'nɩɛ Lagɔsɛ ‑wʋʋ, a‑a sɛɛ ‑sɩbhä
         kɛ'mö, 'n mä'ä 'pɩwʋ a ‑li a 'tʋzokwëa bhɩanyɩɛ dlɩ zɛmö. Nzɩɩ ‑mä ‑a'a ‑sɩkaa
         a zɩkpaa 'mö, ‑a 'kä 'nɛɛnɩli nʋ, ‑a'a nʋnʋlii 'kä 'mö zlɔnɩ, ‑a 'kä Lagɔ ‑gänɩ
         'tɩɩ. 13 Nzɩɩ 'mänazlɩɩ, ɛnyɩɩ za ‑aa dila 'tɛɛ 'wʋʋ, ‑ɛnyɩɩ 'mö ‑aa puënyɔɔ Zezwii Kliisɩ,
         ɔ glɩnɩɛ Lagɔ, ‑ɔ 'tɛɛ 'mö 'a 'ghïlinɔɔ 'kää 'mö gbëdanguu bhlii, ‑a 'kɛ ‑kʋnɩ.
         PuënyɔZezwii Kliisɩ14 Zezwii Kliisɩ a'bhë mɔɔ 'wlʋä ɔnyɩ 'mö 'n ɔ yiɛ ‑aa 'wlumö 'ku, nzɩɩ ɔ ‑kanyɩ
         ‑lizoku a kii 'wuë a galɛ 'mö ‑sɛ, yɩ gbʋ ‑kanyɩ ‑gömö 'bhöö 'lɩlɩlɩ, nɩkpa
         a ‑muë glɩnɩɛ ɔ 'yize a ‑nʋä, ‑li a ‑li a nʋnʋtʋ ‑wʋä tenyii dlɩ zɛmöö, ‑a 'kʋä
         glɩnɩ.15 Tiitɩ, wɛlɩ nɩ n nyɩamöä dɛ'ɛɛ, mö ‑n kää ‑n 'kä nɩkpa 'nyɛ. 'Libhi 'wʋ ‑n 'kʋä
         swɩ nyɛmʋ 'mö 'pä, ‑n 'kʋä 'mö zlɔmanɩ. ‑N ‑kä ‑sɩbhä 'zʋ dɔ'wʋ ‑wʋʋ, Lagɔ mɔɔ
         nyɩamöä ‑lɛ a ‑lɔɔ zaa, bhïlii gbëaa. ‑Bɛ nɩ ‑tɩmö 'ylimö fälanɩ.

Zezwii a ‑nʋa nɩ tɩ wɛlɩ nɩ 'wʋ dlʋ31 Zezwii a ‑nʋa, ligbuuë nɩɩ, wa nɩ 'zʋ ‑wa 'kämanɩɛ bhlɩɩ ‑gömö 'klʋkpamö. Sɛ
         wa ‑kʋä 'dɩ 'nyɛɛ, wa nɩ 'zʋ ‑sɩbhä. ‑Lii 'wuë 'mö a dɔ'wʋ, 'saa kää nɩkpa a
         ‑li a ‑li 'möö, yɩ gbʋʋ mʋʋ nɩ plɛnuë. 2 Wa nɩ tɩ nɩkpɛ a 'nglɩ nyima. Wa ‑nyɛ nɩkpɛ nɩ tɩ 'lʋ, ‑maa wa nɩ tɛlɩ ‑wanɩwanɛ sɛ.
         'Wa dilaa nɩ ‑wʋ 'kwädlɩ ‑pälɛpälɛ nɩkpa 'wuë ‑gömö. 3 Bhla'mö a dɔ'wʋ, ‑a'bhï, ‑ɔɔ'nɛɛnɩwa a sɛ ‑a nɛmö a‑a, 'klʋkpamösɛwa ‑a glɩnɩ
         a‑a, Lagɔ a dɔ'wʋ, ‑dlʋ ‑a ‑dlʋ a‑a. ‑Li a kii 'wuë a 'tʋzokwëa ma‑a suunyɩ a‑a
         dlɩ zɛmö, ma‑a ‑sunɩnyɩ a‑a 'wlumö. 'Kpʋkpʋwa ‑a glɩnɩ a‑a, 'yli ‑a kälɩkälɩnɩ
         a‑a, ‑aaa a ‑wawasɛ ‑wʋ, ‑gblɩgblɩnɩ ‑a ‑gblɩgblɩnɩ a‑a.4 ‑Maa ‑aa Puënyɔ Lagɔ,sɛ ɔ nɛnɩɛ dlɩ zɛmö,sɛ ɔ ‑waa tenyii nɩkpa 'wuë,‑sɩbhä bhliɛ gbëdanguu,5 'n ɔ ‑yinyɩɛ puë.‑A'bhï, ɛ'ɛ ‑bhö sɛɛ ‑a'a nʋnʋlii zlɔnɩ 'mö a za,‑maa 'ɔ ngäzɩdlɩɩ a 'yize a za‑a.Mɔɔ wɔlʋnyɩɛ a‑a yiɛ 'wlɩlɩ plɛ.'Wugɔmʋʋ 'Wlɩlɩ 'mö ɔ zʋʋnyɩɛ ‑gömö,'ɔ 'mötɛnɔɔ 'mö,a‑a yiɛ 'sɔ gwëlionɩ,a‑a yiɛ zɩkpalele ghlɩ.6 ‑Aa PuënyɔZezwii Kliisɩ a bɔɔmö a za,Lagɔ, 'ɔ 'Wugɔmʋʋ 'mö ɔ zʋʋnyɩɛ ‑gömö tenyii.7 Sa'a ‑sɩbhä Lagɔ 'pää ‑aa ngäzɩdlɩ'n ɔ ‑yinyɩɛ ɔnyɩ dlɩ yɔwʋ nɛmanɩ,nzɩɩ 'pɩwʋ mää 'naa 'kää 'yli bhɩɛ, mä ‑a ‑kʋnɩɛ,‑a 'kä ‑tiamö ‑mä ghlɩ.8 Wɛlɩ nɩ, ‑tiawɛlɩɛ, nɩkpa 'wuë kä wa 'kɩ dlɩ 'wʋ ‑kä. Zaa, n 'yɩbhä nɩɩ, bhïlii
         gbëaa, Lagɔgänɩwaa 'wuë yɩ 'kʋä tenyii swɩ nyɛmʋ 'mö 'pä, 'saa nɛnɩɛ Lagɔ dlɩ
         yɔwʋ a gbʋ a 'yize 'kʋäa plɛnɩ. ‑Sɩbhä ma‑a nɛnɩɛ, ‑sɩbhä ma‑a kää nɩkpaa 'wuë
         a ‑li a ‑li 'mö. 9 'Fʋ a kpɛnɩkpɛnɛɛ, sɛɛ ‑aa dɩbawa a dɩbawa gwälɩgwälɩnɩɛ a wɛlɩɩ, 'lʋlwɛɛ, Moyizɩ
         'a Gböö a 'mö kpɛnɩkpɛnɛɛ, ‑li 'la 'wuë, 'dionii gwë. Yɩ'ɩɛ dɛsɛ ‑kä, yɩ'ɩɛ
         nɩkpɛ a ‑li a ‑li 'mö ‑kä. 10 ‑Ɔ dlinɩɛ Zezwii a ‑nʋa 'ylimö sa'a a nyɩasɛwɛlɩ 'la a za‑a, 'nyɔ 'dɩ ɔ nɩ ‑sɩɩ kɛ'mö.
         Ɔ 'nɩ 'wʋ ngluu, 'nyɛnɔ 'wʋ 'sɔ 'dɩ. Ɔ 'nɩ'ɛ 'yukwli ‑pʋnɩɩ, cɩanɔɔ. 11 Ɛ'ɛ ‑bhö nyɩasɛ, ‑maa nɩkpɛ ‑kä sa'a 'zʋʋ, ɔ yɛ ‑tiawɛlɩɩ Lagɔ nyɩanyɩɛ ‑gömö
         panɩ, ɔ'ɔɔ 'yɩbhä ɔ 'kä 'ɔ ‑lizokuu kɛ'mö ‑sɛ zaa, ɔnyɩ ɔ köbhaa da'a gbʋ.Sɛ'ɛ Pɔɔlʋ gbää 'gbëbhlenɩ dɔ'wʋ12 'N n ‑kamö Atemaa 'wʋ tie, ɛ ‑kä'ɛ Tisikö mɔ, 'päpanɩ 'wʋ, ‑n ‑kaa mä'ä Nikopolisɩ
         ghlɩnɩ, ‑maa mä'ä n 'kää glɩ ‑këë, ‑bëbëyitɛnyɩɩ 'wuë 'kä 'plɩ. 13 Avʋkaa Zenasɩ, ɔ ‑nyɛ Apɔlɔsɩ 'sɔ, wa ‑kä ‑mä 'a mä'a 'bhööä yii, 'zʋnɩ wa wɛlɩ
         'yli, 'saa wa 'kää ‑su, wa ‑kä mö dɔ'wʋ ‑wʋʋ 'n ‑lu a 'pʋa 'naa 'kʋää 'lɩbhää,
         wa 'kʋänyɩ 'nyɛ. 14 Nyɩasɛ n'n‑ä ‑sɩbhä gbä ‑maa, Zezwii a ‑nʋa, wa nɩ 'nwi 'mö nɩɩ, sa'a ‑sɩbhä
         wa kää wa 'kä 'kwädlɩ ‑li a ‑li nʋ, wa 'bhɩa 'nɩ ‑lu kä'mö ‑kä, wa 'kʋä 'wʋ
         yi. ‑Maa yɩ 'nɩ ‑sɩbhä ‑wʋʋ, 'wa Lagɔgänɩgänɛ, ɛ'ɛɛ dɛsɛ ‑kä.15 ‑Muë n ‑nyɛɛ 'sɔ ‑a ‑wʋä mä'ää, wa lɛ wa bhälɩmö. ‑A'bhɩa Lagɔgänɩwaa 'wuë
         ‑wa ‑wʋä ‑mä, n bhäluë.A 'wuë, Lagɔ nɩ 'panyɩ 'kwädlɩ 'nyu 'yize!

Bhälɩwɛlɩɩ11 Filemɔɔ, ‑Amö Pɔɔlʋ, ‑amöö ‑wʋä dɛ'ɛ Zezwii Kliisɩ 'a libhoo a za ‑jie 'möö, n ‑nyɛ ‑aa ‑daayu Timotee 'sɔ, ‑abhʋa cɛlɩmöä 'wʋ.‑Nmö ‑aa bheyi Filemɔɔ, ‑nmö ‑a ‑nyɛɛ 'sɔ ‑a nʋä Lagɔ 'a libhoo, 2 ‑n ‑nyɛ ‑aa nglʋdaayu Apia 'sɔ, Alɩsiipö ‑a ‑nyɛɛ 'sɔ ‑a yɔlɔɔ tenyii Lagɔ 'a libho
         a za kökä, 'n Zezwii a ‑nʋa ‑wa 'yɩbhänɩɛ ‑mä ‑na'a 'ligbë 'mö 'wluu, a 'wuë,
         ‑a bhälanyɩ. 3 ‑Aa dɩba Lagɔ ‑nyɛ ‑Alowli Zezwii Kliisɩ 'sɔ, 'tɩɩglɩglɛɛ ‑nyɛ 'nyupälɩɩ 'sɔ ‑yɩ
         'bhöönuëë 'möö, yɩ nɩ ghlanyɩ 'wʋ.Pɔɔlʋ bhälɩ Lagɔ Filemɔɔ 'a Zezwii a dlɩtɛɛnɩtɛnɛɛ a za4 Filemɔɔ, n ‑kä 'kwädlɩ Lagɔ bhibhee, ‑na 'wlumö n bhibhemɔɔ, 'n n bhälɔɔ ‑na za.
         5 'Fʋ n'n‑ä ‑sɩbhä Lagɔ bhälɩ, ‑maa ‑na'a sɛ ‑n 'tɛɛnɩɛ tenyii ‑Alowli Zezwii dlɩ,
         'n sɛ ‑n ‑waa tenyii ɔ ‑nʋa 'wuë, ‑sɩbhä a 'dɩ n 'nʋä. 6 Sɛ n bhibhee ‑na 'wlumö Lagɔ, ‑sɩbhä ma‑a nɩɩ, sɛ ‑n ‑nyɛ ‑na 'bhɩa Lagɔgänɩwaa
         'wuë ‑wʋnɩɛ 'wʋʋ, ‑sɩbhä 'kä 'yli 'wlʋnɩ, miɛ nɩɩ, ‑li a ‑li a kii 'wuë ‑a bhɛnɩɛ
         ‑a 'kä 'wlu nʋnʋnɩ Kliisɩ a za‑a, ‑n 'kɩ yɩbhlɩnɩ, ‑n 'kɩ nʋ. 7 ‑Atʋayu, sɛ'ɛ n gbää nɩɩ, ‑na'a sɛ ‑n ‑waa tenyii ‑na 'bhɩa Lagɔgänɩwaa 'n swɩ
         yuëë ‑sɩbhä a za nyɛmʋ 'mö 'pɔɔ, ‑sɩbhä ‑bhöö tenyii 'mäna 'wʋ, ‑sɩbhä 'pämöö
         swɩ nyɛmʋ 'mö.Pɔɔlʋ bhibhee Oneziimö a 'wlumö Filemɔɔ yɔwʋ8 Filemɔɔ, Kliisɩ a za, n bhɛnɩ a n ‑kamö 'wlumö köbhänɩ, sɛ ‑n 'kää zʋʋ, n ‑kamö
         ‑sɩbhä 'dɩ 'nyɛ, 9 ‑maa ‑wawʋ a 'nglɩ 'mö, yɔwʋbhibhesɛ n ‑kamöä dɛ'ɛ 'dɩ 'nyɛ. Sɛ'ɛ n gbää nɩɩ,
         ‑amö Pɔɔlʋ, n yɛ gɔ, 'n n ‑wʋ'ɛɛ dɛ'ɛ Zezwii Kliisɩ 'a libhoo a za ‑jie 'mö. 10 N ‑wʋä mä'ä ‑jie 'mö a nɩkpɛ ‑bhlʋ n 'nyɛɛ Lagɔ 'a wɛlɩɩ, ‑ɔ 'zʋä na yuu, ɔ za
         n bhibheamöä dɛ'ɛ yɔwʋ, Oneziimö mɔɔ. 11 Bhla'mö a dɔ'wʋ Oneziimö+, ɔ'ɔɔ a dɛsɛ ‑kä. ‑Maa ‑sɩkaa dɔ'wʋ, ɔ ‑kanyɩ ‑a 'sɔ ‑kpɔ dɛsɛ. 12 Ɔ ‑glaa tenyii dlɩ 'wʋ, ‑maa ‑nmö n sɩbhɔɔ yɔwʋ 'wlu. 13 'Lɩlɩlɩ a dɔ'wʋ, mä n ‑wʋä dɛ'ɛ Lagɔ 'a 'Mänatɩtɩɩ a za ‑jie 'möö, n yɩbhä a
         nyɩasɛ ɔ nɩ gölɩɩɩ yɔwʋ ɔ ‑kaa ‑na 'nglɩ 'mö kwänɩ. 14 ‑Maa n'n‑ä 'yɩbhä n ‑kamö 'wlumö köbhänɩ ‑n ‑kaa ‑li a ‑li 'wlu nʋ. N yɩbhä
         nɩɩ, sɛɛ ‑na'a dlɩɩ yɩbhää, ‑sɩbhä ‑n nɩ 'zʋ.15 Oneziimö 'dionɩmöä da'a 'tikïyie 'wʋ gwëë, sɛ n pää dlɩ a dɔ'wʋ, ɔ 'kä ‑kamä
         nɩkpɛ a ‑mɔ ‑n ‑nyɛɛ 'käa'aa 'kwädlɩ 'wʋ ‑wʋnɩ 'zʋ, nza yɩ 'plɩɛ ‑sɩbhä 'wʋ. 16 Yɩɛ, ‑na gïyi a 'yize ɔ'ɔa'a ‑sɩkaa glɩnɩ, ‑na dlɩsɛkädaayu ɔ glɩnɩmöa'aa 'gämö.
         Ɔ ‑kaa dlɩsɛ. ‑Na'bhë, ɔ ‑yimö'ɛ tenyii dlɩsɛ ‑kämö. Ɛ'ɛ ‑bhö 'ɔ nɩkpɛglɩnɩsaa
         a 'yize a za, ‑maa 'ɔ sɛ ɔ ‑gänɩɛ ‑Alowli Zezwii, ‑sɩbhä a za n gbämöä ‑sɩbhä.17 Filemɔɔ, ‑na bheyi n glɩnɩɛ zaa, n ‑kä ‑mä ‑na'a mä'a yi a sɛ ‑n ‑kaa sasɛ pälaa,
         Oneziimö ‑kä yii, pälɔɔ ‑sɩbhä. 18 'N ‑lizoku ɔ ‑kamö a 'wlu nʋ oo, ‑na gɔgbʋ ɔ ‑kä a ‑kä oo, ‑li 'la 'wuë, ‑amö
         ‑n nɩ 'pɩ 'wlumö. 19 N ‑nɩmöä ligba nɩɩ ‑na'bhë ‑n ‑kämö na gɔgbʋ. ‑Maa 'na 'saa ‑n kää, ‑na'a zɩkpaa
         ma‑a. ‑Maa, ‑amö Pɔɔlʋ, na'bhë ‑amöö cɛlɩɛ dɛ'ɛ nɩɩ, Onezimö ‑kä ‑na gɔgbʋ ‑kä,
         ‑amöö 'kʋä ‑sɛ. 20 ‑Atʋayu, ‑Alowli Zezwii Kliisɩ a za, ‑daayuë ‑a glɩnɩɛ zaa, ɔ za, 'saa n 'yɩbhänɩmöä
         dɛ'ɛ Oneziimö a dɛɛ, nu, 'na dlɩɩ 'kä 'yli kpɔlɔ.21 N ‑wʋmöä dɛ'ɛ 'wʋ 'cɛlɩ dɔ'wʋʋ, n ‑yi sɛ nɩɩ, 'saa n 'yɩbhänɩmöä ‑n yu nʋ, ‑n
         yi ‑lɛ yɛ'mö 'plɩ a'bhë. 22 Sɛ'ɛ n nyɩamö'ɛɛ 'dɩ nɩɩ, gïganɩ ‑bhlɛ na 'bhle 'wlu, ‑maa 'a sɛ a bhibhee na 'wlumö
         Lagɔ a za, n pä dlɩ nɩɩ, wa ‑yii ‑jie 'mö ‑sɛ, n yi ‑mä 'a mä'a yi.23 Epaflasɩ n ‑nyɛɛ 'sɔ ‑a ‑wʋä mä'ä ‑jie 'mö Zezwii Kliisɩ 'a libhoo a za‑a, ɔ lɛ
         ɔ bhälɩmö. 24 'Na 'wʋ‑bhlinɩwa ‑mumuë, Maakö mɔ, Alitaakö mɔ, Demaasɩ mɔ, 'n Lwiikö, wa 'wuë,
         wa lɛ wa bhälɩmö.25 ‑Alowli Zezwii Kliisɩ nɩ 'panyɩ 'nyu!

‑Mä Lagɔ ghlɛnɩɛ 'ɔ Yuu 'mö 'n ɔ ‑yinyɩɛ 'ɔ wɛlɩɩ 'nyɛ11 Bhla'mö a dɔ'wʋ, Lagɔ ‑kä a ‑aa dɩbawa a dɩbawa wɛlɩ 'nyɛɛ yii, 'ɔ 'möbhïlanɩwaa 'mö ɔ ghlɛnɩ a‑a 'mö. 'Wʋ 'kɔkɔmlɛ 'n 'ki a ‑bɛ 'mö ɔ 'nyɛnuë a‑a 'dɩ. 2 Sa'a ‑këë, ‑a'a 'tɛnyɩ ‑a ‑wʋä dɛ'ɛ 'mö, ‑ɛ glɩnɩɛ 'pɩwʋ a 'gbëbhlenɩtɛnyɩɩ,
         'n ɛ yiɛ ghlɛ. Ɛ 'mö a dɔ'wʋ, ɔ ‑kanyɩɛ 'dɩ 'nyɛɛ yii, 'ɔ 'Yuu 'mö ɔ ghlɛnɩɛ 'mö,
         'mö ɔ 'zʋaa ‑lii 'wuë a ‑lowli 'wʋ, 'mö ɔ ghlɛnɩ'ɛɛ 'mö 'n ɔ yiɛ 'pɩwʋ a ‑lii
         'wuë ‑bhɛ. 3 Lagɔ 'a 'ghïlinɔɔ ‑wʋʋä ‑sɩbhä a sɛ ‑wʋʋ, ‑mä 'ɔ Yuu 'mö, ‑mä wʋ 'yoonɩɛ 'ylɩmö.
         Sɛɛ ɔ dɩba Lagɔ ‑wʋä 'tɩɩ, ‑sɩbhä ɔ ‑wʋmöä. 'Ɔ ngli a wɛlɩɩ a 'mötɛɛnɔɔ 'mö
         ɔ ‑sunɩɛ 'pɩwʋ a ‑lii 'wuë 'mö. Mɔɔ ‑sɛɛ nɩkpaa 'wa 'nyinylolii a gbʋʋ ‑gömö.
         Ɔ 'zʋä ‑sɩbhä 'wëë, 'n ɔ yiɛ ‑mä Lagɔ ‑ɔ 'kämanɩɛ ‑lii 'wuë ‑gömö a luukɛ
         'wʋ sɛ glɩɛ mö, 4 mɩɩ kää 'nglɩ 'n Lagɔ yoo 'nglɩ 'kädɩ 'nyɛ ‑yɩ ziɛ Lagɔzuzukuu a ‑nɩɩ 'wʋʋ, ‑sɩbhä a za, mɔɔ kää dɛsɛ mɔɔ ziɛ Lagɔzuzukuu 'wuë 'wʋ.Yuu mɔɔ 'ghïliɛ mɔɔ ziɛ Lagɔzuzukuu 'wuë 'wʋ5 'Lɩlɩlɩ a dɔ'wʋ, Lagɔ 'nɩɛ ‑bhlɛ tɛkäsɛ Lagɔzuzukwë 'dɩ 'nyɛ nɩɩ:‑Nmöö glɩnɩɛ 'na Yuu,tɛɛnɩ zɩ'ɛ dɛ'ɛ,‑amöö glɩnɩɛ ‑na dɩba.+'N ɔ yi'ɛɛ nɩɩ:‑Amöö 'kää ɔ dɩba glɩnɩ,'na Yuu 'mö ɔ 'kää glɩnɩ.+6 'Ɔ Yuu ‑ɔ glɩnɩɛ 'yukugaa, ɔ lɛ 'kɔɔ mä'ä dʋdʋ 'wʋ tiee yii, sɛ'ɛ ɔ nʋ'ɛɛ nɩɩ:Lagɔzuzukuu 'wuë,yɩ nɩ 'pä ‑lɛ ɔ dlɩ 'mö ‑kokomïladigbï glu yɩ 'kɔ bʋbɔ.+7 Lagɔzuzukuu yɩbhlɩ, sɛ'ɛ yɩ cɛlɩɛ yɩ dɛ nɩɩ:Mɔɔ 'zʋaa Lagɔzuzukuu nyɛmʋ 'wʋ.'Yliwʋwa 'la, mɔɔ 'zuëë ‑kosubïli 'wʋ.+8 ‑Maa Lagɔ 'a Yuu, sɛ'ɛ yɩ cɛlɩɛ ɔ dɛ nɩɩ:Lagɔ, ‑na'a 'kämanɔɔ,wʋ 'naa 'kä 'kwädlɩnɩ 'yli bhɩɛ.'Mözlɔnɩsɛ ‑n 'kämanɩɛ.9 'Saa zlɔnɩɛ 'mö, mö ‑n ‑waa.‑Nn‑ä 'nyinyloli ‑wa 'lɩlɩlɩ.‑Sɩbhä a za, Lagɔ,‑na'a Lagɔ ‑samöä ‑lɛ ‑mä ‑na 'bhɩa 'wuë gla'mö,'n ɔ ‑yimöä 'mänalikpö 'wlu zʋ,n‑n yiɛ 'blɩlowli 'zʋ.+10 Sɛ'ɛ yɩ cɛlɩ'ɛɛ ɔ dɛ nɩɩ:‑Nmö ‑Alowli,'pɩwʋ a ‑lii 'wuë 'kää tɛɛɛ yii,‑nmöö 'wälaa dʋdʋkpätaa.‑Mä ‑na kä'mö ‑mä zlɩɩ 'bhöönɩɛ.11 Yɩ 'wuë, 'yli yɩ 'kää bhɩɛ, ‑maa ‑nmö ‑naa,'kwädlɩ ‑n 'kää ‑bhölɩ.Sɛɛ ‑bäna bhɩɛ'ɛ 'wʋʋ,yɩ 'wuë, ‑sɩbhä yɩ 'kää 'wʋ bhɩɛ.12 Sɛ wa panɩɛ lekwi 'wʋʋ,‑sɩbhä ‑n 'kɩɛ 'wʋ panɩ.Sɛ wa cɩanɩ'ɛ ‑banɩɩ,‑sɩbhä ‑n 'kɩɛ cɩanɩ,‑n 'kä 'lilili yɩ 'bhle 'mö zʋ.‑Maa ‑nmö ‑naa, ‑nn‑ä ‑n 'kä 'kwädlɩ 'wʋ bhɩɛ,‑bhölɩ ‑n 'kää ‑bhölɩ 'yize.+13 Lagɔ 'nɩɛ'ɛ ‑bhlɛ tɛkäsɛ Lagɔzuzukwë 'dɩ 'nyɛ nɩɩ:Glɩ dɛ'ɛ na luukɛ 'wʋ sɛ,n 'kä ‑na'a ‑gblɩwaa ‑mä ‑na kplɩzɛmö 'zʋ.+14 Lagɔzuzukuu yɩbhlɩ, Lagɔ a 'yliwʋwa a 'yize yɩ glɩnɩɛ. Nɩkpaa ‑wa 'kää 'ɔ 'pʋpʋɛɛ
         ghlɩɩ, yɩ 'kʋä 'wʋ yi.

'Pʋpʋɛ Lagɔ nyɩanyɩɛ 'ghïli ɛ 'ghïliɛ21 Sa'a ‑sɩbhä Zezwii 'ghïliɛ. ‑Sɩbhä a za wɛlɩɩ ɔ nyɩanyɩɛ, a‑a nɩ nyɔnwi kɛ, ‑a
         tɩa 'kwlɛ bhli. 2 Bhla'mö a dɔ'wʋ, Lagɔ 'a wɛlɩɩ 'ɔ zuzukuu 'nyɛ a‑a nɩkpaa+, dɛsɛ yɩ kä a‑a tenyii zaa, nɩkpaa ‑wa 'ni a‑a 'yukwli ‑pʋnɩ, ‑wa ‑sɩɩ a‑a 'klʋkpamöö,
         'wa 'klʋkpamösɛsʋ a 'pɛna, 'mö Lagɔ 'nyʋä a‑a. 3 ‑Sɩkaa a dɔ'wʋ, 'ɔ 'pʋpʋɛɛ a wɛlɩɩ, ‑Alowli Zezwii a'bhë mɔɔ ‑nyɩɩ yiɛ tɛɛ. Nɩkpaa
         ɔ 'nyɩɛ, ‑wa ngwliɛ 'wʋʋ, mʋa nyɩanyɩɛ 'dɩ nɩɩ, dlɩ'wʋkäwɛlɩɛ, zaa dɛsɛ yɩ kää
         tenyii. ‑Sɩbhä a za, ‑a 'ni 'klʋkpamö zʋʋ, Lagɔ ‑yinyɩ ‑a'a 'klʋkpamösɛsʋ a 'pɛna
         'nyɛ. 4 ‑Wa ‑lɛmöä Lagɔ 'a 'pʋpʋɛ a wɛlɩ 'laa, Lagɔ a'bhë mɔɔ 'nyʋää 'ɔ 'mötɛɛnɔɔ, 'n
         wa yiɛ zɩzɛli a 'ki a ‑bɛ nʋ. 'Wugɔmʋʋ 'Wlɩlɩ a 'nyupälɩɩ a kii 'wuë, sɛɛ 'ɔ dlɩɩ 'yɩbhää, 'n ɔ yi'ɛɛ ‑sɩbhä ɔ ‑nʋa bhʋlʋbhlʋ
         'wʋ ghäla. Sa'a ‑sɩbhä ɔ 'zʋä 'wa bhïlawɛlɩɩ kɛ ‑gömö nɩɩ, ‑tiawɛlɩɛ.‑Ɔ kwää nɩkpa 'pʋpʋɛ 'wʋʋ5 Lagɔ 'a 'pɩwʋlelea ‑a ‑gää nimï ‑anyɩɩ dɛ ‑a ‑wʋä dɛ'ɛ bhïla dɔ'wʋʋ, Lagɔzuzukuu 'mö Lagɔ 'nɩɛ a ‑gömökämanɩwa 'wʋ 'zʋa. 6 Nyɩasɛ n'n‑ä ‑sɩbhä gbä, ‑maa ‑mä Lagɔbɔgʋʋ 'mö, sɛ'ɛ yɩ cɛlɩɛ ‑mä nɩɩ:'Saa nɩkpɛ glɩnɩ bhä 'n ‑na dlɩ bhlinɩ bhä ɔ dɛ 'nɩ?'Saa nɩkpɛgwälɩyu glɩnɩ bhä n‑n 'zʋnɔ bhä sa'a 'yli 'nɩ?7 Ɔ ‑nyɛ Lagɔzuzukuu 'sɔ a dɔ'wʋ,dʋdʋ wʋ ‑n ‑lɛmɔɔɔ 'kä yɩ dɔ'wʋ 'tɛnyɩke 'mö 'tikëyii glɩnɩ.Ɛ 'plɩɛ 'wëë, n‑n yoo 'zʋ,n‑n yoo 'nglɩ 'kädɩ 'nyɛ.8 ‑Nmö 'zuoo ‑lii 'wuë a ‑gömökämanɩnyɔ 'wʋ.+Sa'a yɩ cɛlɩɛ ‑mä. Wa ‑kä nɩɩ mɔɔ 'kämanɩɛ 'pɩwʋ a ‑lii 'wuë ‑gömö nʋʋ, mɩɩ
         sɛɛ zɛmö nɩɩ, ‑lu ‑bhlʋ a'bhë ‑wʋ 'naa 'kɔɔ 'klʋkpamö zʋʋ, wʋ'ʋä ‑bhölɩ. Miɛ
         abhlɩ, ‑maa ‑a ‑kä mä'ä 'pɩwʋ a ‑lii 'wʋ yɩlɩɩ, sɛɛ Zezwii 'kämanɩɛ ‑tiamö yɩ
         'wuë ‑gömöö, ‑aaa ‑bhlɛ sasɛ ‑sɩbhä 'ylimö 'ylɩmönɩ. 9 ‑Maa ‑a ‑yi sɛ nɩɩ, Zezwii, Lagɔ zoo Lagɔzuzukuu a dɔ'wʋ 'tɛnyɩke 'mö 'tikëyi 'wʋ
         'wëë, 'wʋ ɔ 'libhoo 'n ɔ yiɛ ‑mä ɔ yɔwʋ ɔ 'nglɩ 'ghlimanɩ tenyii. Nyɩasɛ Lagɔ 'nɩɛ
         ‑sɩbhä 'zʋ, ‑maa Zezwii, nɩkpaa 'wuë a 'wlumö 'klɩ ɔ 'yɩɛ tenyii 'n ɔ yiɛ 'ku.
         Sɛɛ Lagɔ kää nɩkpaa 'wuë a ngäzɩdlɩ a za, nza Zezwii 'kuä wa 'wlumö.10 'Pɩwʋ a ‑lii 'wuë, Lagɔ mɔɔ ‑bhɩɩɛ, ɔ za yɩ ‑bhölɩɛ. Zaa, ɔ yɩbhä nɩkpabhë nɩ
         'zʋ ɔ yuë wa ‑nyɔɔ 'kä ‑mä 'ɔ 'pɩwʋlelea 'wʋ ‑wʋmö. ‑Sɩbhä a za, Zezwii 'mö
         ɔ ‑sɛɛ ‑lɛ ɔ 'kä wa 'yukuga glɩnɩ, ɔ za wa 'kää ‑mä ghlɛ. ‑Maa Zezwii 'kä ‑tiamö
         a Puënyɔ 'zʋ a dɔ'wʋ, ɔ kä a ɔ 'kä 'zwɩ a ‑bɛ zi. 11 Mɔɔ ‑sɛɛ nɩkpa 'wa 'nyinylolii a gbʋʋ ‑gömö, 'n wa yiɛ 'wlɩlɩ plɛ. ‑Maa ɔ ‑nyɛ ‑muë
         ɔ pälaa 'wlɩlɩ 'sɔ, dɩbaa ‑bhʋlʋ ‑kpɔ 'mö wa ‑gbɔɔ 'wʋ. ‑Sɩbhä a za, ɔ 'kʋä ɔ
         ‑daayuë la a dɔ'wʋ, zʋ 'nɔɔ 'lɩbhä. 12 Ɔ'bhë, sɛ'ɛ ɔ nʋä nɩɩ:‑Atʋ Lagɔ, 'saa ‑n glɩnɩɛ 'tɩɩ,n yi yɩ 'dɩ na ‑daayuë 'nyɛ.‑Na ‑nʋa 'wuë a 'yila 'klʋ,n ‑yimö 'mö bhlɩnɩ.+13 'N ɔ yi'ɛɛ nɩɩ:‑Nmö Lagɔ,‑nmö n 'kää 'kwädlɩnɩ dlɩ 'tɛɛnɩ.'N ɔ yi'ɛɛ nɩɩ:‑Amöä dɛ'ɛ,n ‑nyɛ yuëa Lagɔ nyɩaaa yowʋ 'sɔ.+14 ‑Maa yuë 'la a saa, mä'ä dʋdʋ 'wʋ a nɩkpɛ ɔ 'zʋä. Nzɩɩ, 'ɔ kwiea 'mö, 'mötɛɛnɔɔ
         Sataa ‑sunɩɛ 'kwie 'möö, ɔ 'kʋ 'yli bhɩa, 15 ɔ 'kä'ɛ nɩkpa 'kwie a nganɔ ku 'mö ‑sɛ. Ɛ'ɛ ‑bhö nyɩasɛ, ‑maa sɛɛ gïyi ‑ngänɩ'ɛ
         ɔ 'bhidɩbaa, ‑sɩbhä nɩkpaa guä ‑mä 'wa zɩkpaa 'wuë 'mö 'kwie. 16 ‑Muë ɔ yiɛ sa'a 'wʋʋ, ɛ'ɛ ‑bhö Lagɔzuzukuu mi, ‑maa mä'ä dʋdʋ 'wʋ a nɩkpaa, Ablaamö 'a yuëa a yuëa muëë. 17 Mä'ä dʋdʋ 'wʋ a nɩkpa 'la ‑wa glɩnɩɛ ɔ ‑daayuëë, ɔ 'kʋä puë a dɔ'wʋ, sɛ wa ‑wʋä
         'tɩɩ, ɔ kä a ɔ 'kä ‑sɩbhä ‑wʋ, nza ɔ 'zʋä wa sɛ a nɩkpɛ, 'n wa ngäzɩ yoo tenyii
         'lɩbhä, 'n ɔ yiɛ Lagɔbʋbɔnyɔ 'kɔdɔɔ a ‑mɔ wa 'kä dlɩ 'tɛɛnɩ 'zʋ, Lagɔ 'kä ɔ za 'wa 'nyinylolii a gbʋʋ 'yi 'tatinɩ.
         18 Ɔ'bhë ɔ 'yɩ a 'klɩ a ‑bɛ, ‑mäpäpʋ a ‑bɛ ghïlo a. Zaa, ‑mäpäpʋ ‑kanyɩ ghlɩɩ,
         ɔ bhɛnɩ ɔ ‑kanyɩ 'wʋ yi.

Zezwii mɔɔ 'ghïliɛ mɔɔ ziɛ Moyizɩ 'wʋ31 ‑Sɩbhä a za, Lagɔdaayuënyɩ, abhʋa Lagɔ wäzɩmöä, ɔ ‑nʋä a glɩnɩɛ, zaa Zezwii
         'mö a nɩ yɩlɩ 'klʋ, 'mö Lagɔ tieanyɩɛ 'wʋ, mɔɔ 'zʋä a za Lagɔbʋbɔnyɔ 'kɔdɔɔ, 'mö a 'tɛɛnɩɛ dlɩ. 2 Libhoo ‑wʋnyɩɩza Lagɔ ‑sɔɔ, ɔ nu sasɛ Moyizɩ a saa. Sɛ'ɛ yɩ cɛlɩɛ Moyizɩ a dɛ nɩɩ:
         Libhoo Lagɔ 'nyɔɔ ‑mä 'ɔ ‑buduu 'wuë 'möö, ɔ nu sasɛ 'tɩɩ+. 3 ‑Maa wa 'sɔɔ a dɔ'wʋ, Zezwii mɔɔ 'ghïliɛ mɔɔ ziɛ Moyizɩ 'wʋ. Nyɩasɛ n'n‑ä sɩbhä
         gbä ‑maa, nɩkpɛ ‑kä ‑budu 'sɩbhää, 'ɔ nglɩɩ mɩɩ möä tenyii 'n yɩ ziɛ ‑buduu
         a ‑nɩɩ 'wʋʋ. 4 ‑A'bhï ‑a ‑yi sɛ nɩɩ ‑budu kä 'sɩbhänyɔ, ‑maa ‑lii 'wuë a 'wälanyɔ, Lagɔ mɔɔ.
         5 Moyizɩ ɔblɩ, libhoo Lagɔ gbä a‑a ɔ nɩ nʋ ‑mä 'ɔ ‑buduu 'wuë 'möö, 'yliwʋnyɔ a
         sɛ ɔ nuë sasɛ, nzɩɩ 'ɔ nʋnʋlii 'kä ‑lii yɩ 'kää bhäla 'yli 'wlʋnɩ a dɛ bhïla.
         6 ‑Maa Kliisɩ ɔbhlɩ, Lagɔ 'a Yuu 'mö ɔ glɩnɩɛ. 'Mö Lagɔ 'zʋaa ‑buduu a ‑gömökämanɩnyɔ
         'wʋ, 'n ɔ yiɛ ‑mä wʋ 'mö sasɛ libho nʋ. Zaa, 'n ‑aa dila ‑kä 'wʋ 'tɛɛ, a‑a ‑kɔɔ
         'mänasɛ dlɩ 'tɛɛnɩ ‑këë ‑mä 'gbë ‑wʋʋ, Lagɔ 'a ‑budu 'la, ‑abhʋaa.Lagɔ yi 'ylɩ ‑bhlʋ 'mö ɔ ‑nʋa 'tɩɩglɩglɛ 'nyɛ7 ‑Sɩbhä a za 'Wugɔmʋʋ 'Wlɩlɩ gbä a‑a nɩɩ:Zɩ'ɛ a zlɩ nɩ 'mö, a ‑kä Lagɔ 'a bhïlawɛlɩɩ 'nʋʋ,8 sɛɛ a dɩbawa a dɩbawa ‑pälɔɔ a‑a 'klɛ 'mö ‑mä 'muse 'klʋʋ,a nɩ tɩ ‑sɩbhä 'a dilaa 'mö 'tumanɩ.Lagɔ lɛ naa:9 'mö wa yɛla a‑a, 'n ‑maa 'saa n nʋa wa dɛ 'ylʋbö a gwlɩ 'sɔ 'möö, wa yu 'ylɩmö.10 ‑Sɩbhä a za dlɩɩ ylinɩɩɛ 'mlɩ, 'n n yiɛ nɩɩ, 'wa dlɩpäsaa 'zokwë a 'yize a glɩnɩɛ,wa'aa 'na 'yioo bhli.11 Zaa, 'n n yiɛ 'klɛ 'pä, 'n n yiɛ zligo nɩɩ:Bhlɩɩ n gbä a‑a n 'kʋä 'nyɛ,mä wa 'kää ‑tiamö a 'tɩɩglɩglɛ 'mö ‑wʋnɩɩ,wa 'naa 'kɛa'a 'mö plɛmö.+12 ‑Atʋayuënyɩ, a nɩ 'nɛmanɩ anyɩ 'wʋ, a gla'mö a ‑nɔ ‑bhlʋ a'bhë tɩa 'ɔ dlɩ 'mö
         'tumanɩ, ɔ tɩa Lagɔ a dlɩtɛɛnɩtɛnɛ kɛ'mö ‑sɛ, yɩ toa Lagɔ ‑ɔ ‑bhölɩ a 'yio 'wʋ ‑sɛ.
         13 ‑Maa sɛɛ zila zɩɛ 'yize, a nɩ 'päpänɩ swɩ nyɛmʋ 'mö, bhälɛ wa nʋä ‑bhlɛ zɩ'ɛ
         a zlɩ nɩ 'mö, nzɩɩ a gla'mö ‑nɔ ‑bhlʋ a'bhë 'nyinyloli toa dula ɔ tɩa 'ɔ dlɩɩ 'mö
         'tumanɩ. 14 Nyɩasɛ n'n‑ä ‑sɩbhä gbä ‑maa, dlɩ'wʋkänɔɔ ‑a kä a‑a tɛkädɔ'wʋʋ, a‑a ‑kʋʋ ‑su
         ‑këë ‑a ‑kä ‑mä 'gbë 'wʋ ghlɛɛ, Kliisɩ mö ‑a ‑glɛɛ 'wʋ.15 Lagɔwɛlɩɩ lɛ naa:Zɩ'ɛ a zlɩ nɩ 'mö, a ‑kä 'ɔ bhïlawɛlɩɩ 'nʋʋ,sɛɛ a dɩbawa a dɩbawa ‑sɔɔ a‑a 'klʋkpamöö,a nɩ tɩ ‑sɩbhä 'a dilaa 'mö 'tumanɩ.+16 ‑Maa nɩkpa 'la ‑wa 'nʋ a‑a Lagɔ 'a bhïlawɛlɩɩ 'wë ‑wa ‑sɔɔ a‑a 'klʋkpamöö, a'bhï
         a ‑yuë. Nɩkpaa Moyizɩ ‑gänɩ a‑a 'yuku 'n wa yi a‑a ‑mä Ezipötɩ galɛ 'mö 'wlʋʋ,
         wa 'wuë muëë. 17 Nɩkpaa Lagɔ 'pänɩɛ a‑a 'klɛ yɔwʋ 'ylʋbö a gwlɩ 'sɔ 'möö, a ‑yuë. Nɩkpaa ‑wa nʋ
         a‑a 'nyinyloli, 'n wa yi a‑a ‑mä 'muse 'klʋ 'kunɩɩ, muëë. 18 Lagɔ zligo a‑a nɩɩ, bhlɩɩ n gbä a‑a n 'kʋä 'nyɛ, mä wa 'kää ‑tiamö a 'tɩɩglɩglɛ
         'mö ‑wʋnɩ, wa 'naa 'kɛa'a 'mö plɛmöö, ‑muë ɔ gaa a bhä 'nɩ? ‑Wa ‑sɔɔ a‑a 'klʋkpamö
         'mö ɔ gaa a‑a.19 ‑Atʋayuënyɩ, ‑a 'kää 'mö 'nʋʋ, miɛ nɩɩ, 'wa sɛ wa'a a‑a Lagɔ dlɩ 'tɛɛnɩɩ, ‑sɩbhä
         ma‑a kää 'nglɩ, bhlɩɩ Lagɔ gbä a‑a ɔ 'kʋä 'nyɛ, mä wa 'kää ‑tiamö a 'tɩɩglɩglɛ
         'mö ‑wʋnɩɩ, 'n wa 'nɛɛ 'mö plɛmö.

         4
41 Miɛ abhlɩ da'a, ‑maa wɛlɩɩ Lagɔ bhïla a‑a bhla'mö nɩɩ, ɔ yi ɔ ‑nʋä ‑tiamö a 'tɩɩglɩglɛ
         'nyɛɛ, yɩ kä ‑bhlɛ zɩ'ɛ ‑aa dɔ'wʋ dɛsɛ 'yize. ‑Sɩbhä a za, ‑a 'wuë, a‑a nɩ 'nɛmanɩ
         ‑anyɩ 'wʋ, ‑aa gla'mö a ‑nɔ ‑bhlʋ a'bhë tɩa 'yio 'wʋ tʋʋ, ɔ tɩa ‑lɛ a 'tɩɩglɩglɛ
         'la 'mö bɔ. 2 Sɛɛ Lagɔ nyɩanyɩɛ zɩ'ɛ 'ɔ 'Mänatɩtɩɩ, ‑sɩbhä ɔ 'nyɩ a‑a ‑aa dɩbawa a dɩbawa, ‑maa
         'fʋ wa ‑pʋnii a‑a 'yukwli, wa 'niɛ a dlɩ 'tɛɛnɩ, nza wa bɔ a‑a 'tɩɩglɩglɛ 'la 'mö.
         3 ‑Maa ‑abhʋa ‑abhlɩ, ‑abhʋaa 'tɛɛnɩɛ Lagɔ dlɩɩ, ‑tiamö a 'tɩɩglɩglɛ 'la, ‑a ye ghlɩ.
         'Tɩɩglɩglɛ 'la a dɔ'wʋ, Lagɔ lɛ naa:'N n yiɛ 'klɛ 'pä, 'n n yiɛ zligo nɩɩ:Bhlɩɩ n gbä a‑a n 'kʋä 'nyɛ,mä wa 'kää ‑tiamö a 'tɩɩglɩglɛ 'mö ‑wʋnɩɩ,wa 'naa 'kɛa'a 'mö plɛmö.+Miɛ abhlɩ, ‑maa sɛɛ Lagɔ 'maa 'kä a 'yɛ 'pɩwʋ a ‑lii 'wuë ‑bhɛ 'wëë, 'tɩɩglɩglɛ
         ‑bhölɩ 'kwädlɩ ‑mä ɔ yɔwʋ. 4 Dɛ ‑mämaa a dɔ'wʋ, sɛ'ɛ Lagɔwɛlɩɩ nʋä nɩɩ: 'Ylɩ ngbi'sɔzlɩɩ 'mö, Lagɔ, ‑gwlɛnɩ ɔ ‑gwlɛnɩɛ.+5 Sɛ'ɛ Lagɔwɛlɩɩ nʋ'ɛɛ nɩɩ:Bhlɩɩ n gbä a‑a n 'kʋä 'nyɛ,mä wa 'kää ‑tiamö a 'tɩɩglɩglɛ 'mö ‑wʋnɩɩ,wa 'naa 'kɛa'a 'mö plɛ 'lɩlɩlɩ.+6 ‑Wa 'nʋ a‑a tɛɛ 'Mänatɩtɩ 'la, 'wa sɛ wa 'niɛ dlɩ 'tɛɛnɩ a za, wa'aa ‑mä 'tɩɩglɩglɛ
         'la 'mö plɛ. ‑Sɩbhä yɩ ‑wʋ 'mö, ‑maa ‑mumuë yi wabhlɩ ‑mä plɛ. 7 Nza Lagɔ 'nyʋää 'tɛnyɩ ‑mɛmɛɛ, 'mö ɔ laa «zɩ'ɛ a zlɩ nɩ 'mö.» ‑Lɛ yɛ ‑mä gwälɛ
         'wë, 'n Lagɔ yiɛ Daviidɩ 'mö bhïlanɩ nɩɩ:Zɩ'ɛ a zlɩ nɩ 'mö, a ‑kä 'na bhïlawɛlɩɩ 'nʋʋ,a nɩ tɩ 'a dilaa 'mö 'tumanɩ.+8 'Lɩlɩlɩ a dɔ'wʋ, 'n Zozwie ‑kä a Yizlaɛɛlɩ a ngëyii ‑tiamö a 'tɩɩglɩglɛ 'nyɛɛ,
         Lagɔ 'naa 'kä a ylɩ ‑mɛmɛɛ a dɛ bhïlaa. 9 Mɩɩ sɛɛ zɛmö nɩɩ, ‑gwlɛnɩzlɩ ‑mɛmɛɛ Lagɔ ‑sɛɛ ‑lɛ 'ɔ yuëa a za‑a, ɛ ‑bhölɩ. 10 Ɛ'ɛ ‑bhö nyɩasɛ, ‑maa ‑ɔ ‑kä ‑mä Lagɔ 'a 'tɩɩglɩglɛɛ 'mö plɛɛ, sɛɛ Lagɔ nʋä 'libho
         'n ɔ yiɛ nyɛpɛɛ, libho 'la ɔ nʋ a‑a, ɔ yu kɛ'mö ‑sɛ ɔ yi ‑sɩbhä nyɛpɛmö. 11 ‑Sɩbhä a za, ‑a 'wuë, a‑a nɩ 'tɛmanɩ 'yli yɔwʋ ‑a 'käa 'tɩɩglɩglɛ 'la ghlɩ. ‑Aa
         gla'mö a ‑nɔ ‑bhlʋ a'bhë nɩ tɩ ‑muë'la a saa Lagɔ 'a dlɩtɛɛnɩtɛnɛ kɛ'mö ‑sɛ, ɔ
         tɩa wa saa 'yio 'wʋ tʋʋ. 12 Ɛ'ɛ ‑bhö nyɩasɛ, ‑maa Lagɔwɛlɩɩ, ‑bhölɩbhölɩwɛlɩɛ 'n yɩ kää 'mötɛɛnɔ. Yɩ ‑plɛ
         yɩ zi 'yilasɔkägbälɛ 'wʋ. Dlɩɩ ‑nyɛ 'wugɔmʋʋ 'sɔ a jijo'wʋ, ‑lɛ yɩ plɛ. Nɩmaa a
         gönasaa, ‑sɩbhä yɩ plɛ'ɛɛ. Yɩ dɩ kwaa 'mö 'n yɩ ghlɩɛ kwaa 'mö a claa. Nɩkpɛ a
         nʋnʋlii ‑nyɛ 'ɔ dlɩpäsaa 'wuë 'sɔ, 'mö yɩ pää 'pɩwʋ. 13 Lagɔ ‑ɔ nyɛɛ nɩkpa 'ɔ wɛlɩɩ, ‑lu ‑bhlʋ a'bhë 'nɔɔ 'ylimö zizaanɩ. 'Ɔ ‑bhɛbhɛlii
         'wuë gbëdanguu yɩ pöä ɔ 'yila 'klʋ, sɛ yɩ ‑wʋä 'tɩɩ, ɔ ‑yii ‑sɩbhä bhʋlʋbhlʋ.
         Mɔɔ ‑kanyɩɛ 'ylɩ ‑bhlʋ 'mö ‑a'a zɩkpaa 'wuë 'wʋ 'yɩbhänɩ.Zezwii mɔɔ glɩnɩɛ Lagɔbʋbɔnyɔ 'kɔdɔɔ14 ‑A kä Lagɔbʋbɔnyɔ 'kɔdɔ. ‑Mä ghäyɩ 'wʋ, Lagɔ dlɩ 'mö a'bhë ‑mä ɔ möä. Mɔɔ Lagɔ 'a Yuu Zezwii mɔ. Wɛlɩ
         'la, a 'tɛɛnɩɛ dlɩ, a nyɛɛ nɩkpaa, a nɩ 'tɛmanɩ 'yli yɔwʋ, sɛ yɩ gbää a 'kä ‑sɩbhä
         nɛmö. 15 Ɛ'ɛ ‑bhö nyɩasɛ, ‑maa ‑a'a Lagɔbʋbɔnyɔ 'kɔdɔ 'la, nɩkpɛ a ‑mɔ ‑ɔɔɔ ‑aa yɔlɔylʋ ‑yii,
         'mö ɔ 'nɩɛ glɩnɩ. ‑Aa saa, mäpäpʋ a kii 'wuë ghïlo, ‑maa ɔ'ɔɔ ɔbhlɩ tɛkäsɛ 'nyinyloli
         nʋ 'lɩlɩlɩ. 16 Zaa, dlɩ'wʋkänɔ 'mö, a‑a nɩ 'dionɩ ‑lɛ Lagɔ 'a 'nglɩmöklikpëa yɔwʋ, ‑lɛ ‑wawʋʋ
         ‑wʋä, nzɩɩ ɔ 'kä ‑aa ngäzɩdlɩ 'pä, ‑a ‑kä yɔlɔylʋ 'mö ‑wʋʋ, ɔ ‑kanyɩ 'wʋ yi.

51 ‑A'a 'kwädlɩ a Lagɔbʋbɔwa 'kädɩɩ, nɩkpaa 'wuë a sɛ a nɩkpa wa glɩnɩmöä. Wa ‑kä
         'kwädlɩ Lagɔbʋbɔnyɔ 'kɔdɔ ‑sɛɛ, ɔ 'kä Lagɔ a 'yila 'klʋ nɩkpa a 'wlumö bhïla,
         nza wa sɔɔ. Ɔ ‑su 'nyɛnyɛli, ɔ ‑su bʋbɔnɩli, 'n ɔ möä Lagɔ 'wlu gälaa. 2 Ɔ'bhë nɩkpɛ ɔ glɩnɩɛ, ɔ nʋmö 'nyinyloli zaa ɔ 'bhɩa ‑kä 'nyinyloli 'mö bhlinɩɩ,
         ɔ yi 'mö 'nʋ, wa ngäzɩ yo 'lɩbhä. 3 Sɛ ɔ glɩnɩɛ ɔ'bhë 'nyinylolinʋnyɔ a za, ɔ ‑kä Lagɔ ‑li bʋbɔnɩɛ mö, ɔ 'kɔ nɩkpabhë
         a 'nyinylolii a za yɔwʋ bhibhee, ɔ'bhë ɔ kä ɔ 'kä ɔ ‑nɩ ‑sumö.4 Nɩkpɛ 'nɩɛ ‑zɩ ɔnyɩ Lagɔbʋbɔnyɔ 'kɔdɔ 'wʋ 'zʋa. ‑Maa Lagɔ a'bhë mɔɔ sɔɔ ‑lɛ. ‑Sɩbhä
         ɔ ‑sɛ a‑a Aghlɔɔ. 5 Kliisɩ, ‑sɩbhä ɔ ‑wʋmöä. Ɔnyɩgäsɛ mɔɔ 'nɩɛ ɔnyɩ 'ghlimanɩ ɔ 'kä ɔnyɩ Lagɔbʋbɔnyɔ 'kɔdɔɔ
         'wʋ 'zʋa. ‑Maa Lagɔ a'bhë mɔɔ ‑sɔɔɔ ‑lɛ. Sɛ'ɛ ɔ 'nyɔɔ 'ylɩ ‑bhlʋ 'mö 'dɩ nɩɩ:‑Nmöö glɩnɩɛ 'na Yuu,Tɛɛnɩ zɩ'ɛ dɛ'ɛ, ‑amöö glɩnɩɛ ‑na dɩba.+6 'N ɔ yi'ɛɛ ɔ dɛ nɩɩ:Mɛlɩkisedɛkö a sɛ a Lagɔbʋbɔnyɔ‑n 'kää 'kwädlɩkwädlɩnɩ glɩnɩ.+7 Dɛɛ Zezwii ‑wʋ a‑a mä'ä dʋdʋ 'wʋʋ, ɔ ‑yi a sɛ nɩɩ, Lagɔ bhɛnɩ ɔ 'kɔ 'kwie ngli ‑sɛ.
         Zaa, 'n ɔ yoo bhibhe, 'n ɔ yoo ngäzɩsɛ 'mö 'winɩ tenyii, 'n 'mɩɔ yoo 'ylimö ghlɛ.
         'Ɔ Lagɔ a 'klʋkpamözʋzwɛɛ a za, Lagɔ nglu 'ɔ bhibhewɛlɩɩ 'wʋ. 8 Zezwii, Lagɔ 'a Yuu 'mö ɔ glɩnɩɛ abhlɩ ‑tiamö, ‑maa klɩɩ 'wuë ɔ 'yɩɛ 'mö, ‑mä
         ɔ 'cɩɛnɩɛ Lagɔ 'a 'klʋkpamözʋzwɛɛ. 9 Sɛ ɔ bhɩɛ Lagɔ 'a 'klʋkpamözʋzwɛɛ 'wuë zɛmö 'tɩɩ, ‑sɩbhä ma‑a kää 'nglɩ nza
         ɔ bhɛnɩɛ ɔ 'kä nɩkpa 'wuë ‑wa zoo 'klʋkpamö puë, wa 'kä 'kwädlɩ ‑bhölɩ. 10 Nza Lagɔ 'zoo'ɛɛ Mɛlɩkisedɛkö a sɛ a Lagɔbʋbɔnyɔ 'kɔdɔ 'wʋ.A‑a nɩ ‑jɩbhɛ Lagɔsɛ11 Wɛlɩ 'la, 'mö yɩ ‑zuä tenyii. N 'kanyi zɛmö ‑sɛnɩ a 'kɩ 'mö 'nʋ a dɔ'wʋ, 'mö
         yɩ 'tɛɛ. Ɛ'ɛ ‑bhö nyɩasɛ, ‑maa a'a 'nʋ ‑li 'mö ‑pa. 12 Abhʋaa 'käa'ɛ ‑sɩkaa Lagɔwɛlɩɩ a 'cɩawa glɩnɩɩ, Lagɔwɛlɩɩ a tɛkäkïbhïï wa cɩɛɛ
         tɛɛ, a 'niɛ ‑bhlɛ sasɛ ‑yi 'yize. Lilea 'kädɩɩ liɛ, sɛɛ 'yuë 'nɩɛ bhɛnɩ wa 'ka li
         'n wa nyɛ'ɛ lɩbhʋ a 'yizee, ‑sɩbhä a ‑wʋä ‑bhlɛ Lagɔ 'a wɛlɩɩ 'mö a dɔ'wʋ. 13 Sɛ'ɛ n gbää nɩɩ, 'yuë 'pɩpɩɩ, mʋa nyɛɛ lɩbhʋ a 'yize, 'saa zlɔnɩɛ 'mö a dɔ'wʋ,
         wa'aa 'nɛɛnɔ ‑kä. 14 ‑Maa 'kädɩɩ, 'mö wa nyɛɛ 'wʋtɛɛlilee. 'Kädɩ 'la, ‑mä nʋnʋlii 'mö mʋa cɩɛɛ ‑mii
         nɛnɩɛ 'n ‑mii 'nɩɛ nɛnɩ.

61 Nza n gbää nɩɩ, Lagɔwɛlɩɩ 'mö a tɛkäkïbhïï wa cɩɛɛ tɛɛ Kliisɩ a dɛɛ, a‑a nɩ 'päni nimï nzɩɩ ‑a 'kä 'yukusɛ mö, ‑maa ‑aa nɩ tia'a 'wʋ nimï
         yi. Miɛ glɩnɩɛ nɩkpɛ 'kä ‑lizoku kɛ'mö ‑sɛ ɔ 'kä Lagɔ dlɩ 'tɛɛnɩ a wɛlɩɩ mi, 2 'wluwɔlʋwlɛɛ a kii 'wuë a 'cɩɛcɩʋʋ a wɛlɩɩ mi, wa 'kä Lagɔ a 'nglɩ 'mö nɩkpɛ kätɩkpö
         'wlu zʋ a wɛlɩɩ mi, gluwlʋwlɛɛ a wɛlɩɩ mi, 'n Lagɔ 'a ‑zijle 'kädaa a wɛlɩɩ, yɩ 'wuë,
         mö ‑a nɩ 'pänɩa'a nimï ‑a 'kä 'yukusɛ 'mö. 3 Lagɔ ‑kä nglu sa'a ‑sɩbhä ‑a 'kää zʋ.4 Miɛ abhlɩ, ‑maa nɩkpɛ a ‑mɔɔ ngluä tɛkäsɛ Zezwii 'a wɛlɩɩ 'wʋ 'wë, ‑ɔ ‑sɩɩɛ kɛ'möö,
         a‑a nɩ 'yɩɛ ‑ka 'ɔ wɛlɩɩ 'ylɩmö. Lagɔ kɔ tɛkäsɛ 'ɔ wɛlɩɩ 'mö 'wʋ nglanɩ 'wë, ɔ
         kɔ 'Wugɔmʋʋ 'Wlɩlɩ ‑gömö 'zʋ, ɔ kɔ 'ɔ 'nyupälɩɩ 'wʋ ghäla, 5 sɛɛ Lagɔ 'a wɛlɩɩ nɛnɩɛ, ɔ yɛ ‑sɩbhä 'ylɩmö, 'pɩwʋlelea ‑a 'kää yi a 'mötɛɛnɔɔ,
         ɔ kʋ 'ylɩmö. ‑Li 'la 'wuë, ɔ kɩ tɛkäsɛ 'ylɩmö 'wë, 6 'n ɔ yiɛ Lagɔ ‑gömö panɩ. ‑Sɩbhä a nɩkpɛ 'la, wa 'kä gbä ɔ 'kä'ɛ ligba ɔ 'kä
         'ɔ ‑lizokuu kɛ'mö ‑sɛ a dɔ'wʋ, yɩ'ɩɛ 'yio ‑kä. Ɛ'ɛ ‑bhö nyɩasɛ, ‑maa Lagɔ 'a Yuu
         'mö ɔ kʋnɩɛ da'a 'wʋ 'sɔ su 'klʋ, 'mö ɔ zianɩɛ da'a nɩkpabhë a 'yila 'klʋ ‑di.7 Dʋdʋ, 'nyizakwë lɩbhälɩbhänɩɛ 'wʋ ‑gömöö, wʋ 'klʋ a lililii wa glʋä ‑kä 'pʋ
         yɩ ‑kä nɛnɩ ‑wa gwliɛ a dɔ'wʋʋ, mɩɩ tulanɩɛ 'ylimö nɩɩ, dʋdʋ 'la, 'nyu wʋ pa‑a Lagɔ
         a dɛ. 8 ‑Maa ‑dɛgla ‑nyɛ ‑putu 'sɔ a 'yize ‑kʋʋ 'wʋ 'wlʋʋ, wʋ'ʋä ‑lu 'ylimö ‑kä, ‑bhätlɩnɩ
         wʋ ‑bhätlɩnɩɛ Lagɔ a dɛ, zaa sia wa 'kʋä sia.9 Na dlɩsɛkäwanyɩ, miɛ abhlɩ da'a. ‑Maa a dɔ'wʋ, n kɩ dlɩ 'wʋ nɩɩ, 'yio a ‑yio 'mö
         a nɛmöä 'wʋ zaa, a yi Lagɔ 'a 'pʋpʋɛɛ ghlɩ. 10 'A sɛ a nʋä a 'bhɩa Lagɔgänɩwaa ‑li a ‑li 'wlu 'yize, ‑sɩbhä ma‑a tulanɩɛ 'ylimö
         nɩɩ, a ‑wa ‑tiamö Lagɔ. Lagɔ, ‑kpöö 'wʋ ɔ ‑wʋä zaa, ɔ 'naa 'kä ‑sɩbhä 'wʋ dlʋ.
         11 ‑Sɩbhä a za n zʋanyɩɛ 'dɩ 'mö nɩɩ, sɛ a zʋä da'aa, a nɩ 'tɛmanɩ 'yli yɔwʋ a 'kä
         ‑sɩbhä 'zʋ 'yize, ‑këë a 'kä ‑mä 'gbë 'wʋ ghlɛ, nzɩɩ 'saa kää 'nglɩ 'n 'a
         dilaa 'tɛɛ 'wʋʋ, yɩ 'kä 'ylɩ ‑bhlʋ 'mö 'yli 'wlʋnɩ. 12 Swɩ nɩ tanyɩ 'kwädlɩ yɔwʋ 'kunɩ, ‑maa bhla'mö a Lagɔnɩkpaa ‑wa 'tɛɛnɩ a‑a Lagɔ dlɩ,
         'ɔ wɛlɩɩ a dɔ'wʋ dɛ wa kää sɛ ‑lɛ ‑wa nyɔnʋ a‑a kɛ, ‑këë 'n wa yiɛ ‑mä 'gbë
         'wʋ ghlɛ, 'saa Lagɔ gbä a‑a ɔ 'kʋä 'nyɛɛ, 'mö wa ‑wʋä ghlɩ dɔ'wʋ. Zaa, nɩkpa 'la,
         'wa gbäpöö 'mö a nɩ ‑gänɩ.Sɛɛ Lagɔ gbää ‑sɩbhä ɔ zʋä 'kwädlɩ13-14 Ablaamö, 'mö Lagɔ 'nyɛɛ 'ylɩ ‑bhlʋ 'mö 'dɩ, ɔ lɛ naa: 'Dɩ n nyɩamöä dɛ'ɛ nɩɩ, n ‑yimö tenyii 'nyu 'pä, ‑na 'yuë a 'yuë yi zumanɩ.
            + Ɔ 'kää ‑sɩbhä Ablaamö 'dɩ 'nyɛɛ, Lagɔ, ɔnyɩ ɔ zligonɩɛ 'mö nɩɩ, wɛlɩ 'la, yɩ
         yi 'yli 'wlʋnɩ klɩpaa. ‑Ɔ 'kää 'ghïli, ‑ɔ 'kɔɔ 'wʋ zi, ɔ 'kää 'mö zligonɩɩ,
         ɔ'ɔɔ ‑bhölɩ, nza ɔ zligonɩɛ ɔnyɩ 'mö. 15 Ablaamö, dlɩ 'mö ɔ ‑kpaanɩ ‑këë, 'saa Lagɔ gbä a‑a ɔ 'kɔ 'nyɛɛ, 'n ɔ yuä ghlɩ.
         16 Nɩkpɛ ‑kä zligoo, ‑ɔ 'ghïliɛ ‑ɔ zoo 'wʋʋ, 'mö ɔ zligonɩɛ 'mö. Zligozligu 'la,
         muu 'nigbaa kpɛnɩkpɛnɛɛ. 17 Nɩkpaa ɔ 'nyɛɛ 'ɔ wɛlɩɩ, ɔ 'kʋä 'ylimö tulanɩ nɩɩ, ɔ yi 'yli 'wälanɩ klɩpaa, ‑maa
         ɔ 'naa 'kɩ käbödɛ pälanɩ, nza ɔ bhïliiɛ 'wë 'n ɔ yiɛ zligo. 18 'Kïbhï ‑yɩ 'naa 'kää ‑gba'wʋ sɔ‑ɔ, ‑yɩnyɩɩ 'mö Lagɔ 'nɩɛ bhɛnɩ ɔ 'kä 'yiodɩ
         ‑sɛɛ, 'sɔ yɩ ‑bhliɛ. ‑Abhʋaa nyɔnʋä dlɩ'wʋtɛɛnɩwɛlɩɩ wa nyɩanyɩɛ kɛɛ, swɩ ‑kanyɩ
         yɩ za yɔwʋ plɛmanɩ tenyii, nzɩɩ ‑a 'kä plɛdɛ ghlɩ. 19 Sɛ'ɛ n gbää nɩɩ, wɛlɩɩ Lagɔ nyɩanyɩɛ, ɔ gbää ɔ yi 'yli 'wälanɩɩ, mɩɩ glɩnɩɛ ‑aa
         dlɩ'wʋtɛɛnɔ, mɩɩ kää 'nglɩ, a‑a 'nɩ bhlia'aa gba'agbagba'a, ‑mä zlɩ 'mö a Lagɔbudu
         'Kɔdʋʋ a 'mlɩ 'mlɩ, mää ghlidoo 'kɔdʋʋ ziza a‑a 'wʋʋ, a‑a bhɛnɩa'aa ‑a 'kä ‑mä
         plɛ. 20 ‑Mä'la, ‑mä Zezwii 'plɩɛ 'yuku, ‑mä ɔ plɛɛ ‑aa za. Ɛ'ɛ ‑bhö nyɩasɛ, ‑maa 'mö
         Lagɔ 'zʋaa Mɛlɩkisedɛkö a sɛ a 'kwädlɩ a Lagɔbʋbɔnyɔ 'kɔdɔɔ 'wʋ.

Mɛlɩkisedɛkö a wɛlɩɩ71 Mɛlɩkisedɛkö 'la, Salɛɛmö a 'bhlɩlowli ɔ glɩnɩ a‑a, Lagɔtapɛ a bʋbɔbʋbɔnyɔ ɔ glɩnɩ a‑a. Mɔɔ möä 'ylɩ ‑bhlʋ 'mö Ablaamö gbanɩɛ. Ablaamö 'bhöö tʋ 'wʋ, ɔ 'bhöö 'bhlɩlowluwa a ‑bɛ 'wlu 'plɩɛ, 'n Mɛlɩkisedɛkö
         yoo 'nyu 'pä. 2 Ablaamö ‑nyɔɔ gbanɩɛ 'wʋʋ, ‑lii ɔ ‑sɛ a‑a 'bhlɩlowluwaa ɔ ‑nyɛɛ gwɩɛ kä'möö, yɩ
         'wuë a kʋgbänɩɩ 'n ɔ yonyɩɛ 'nyɛ.+ Mɛlɩkisedɛkö 'a nglɩɩ a'bhë, yɩ kä zɛmö. Yɩ zɛmöä nɩɩ, 'bhlɩlowli ‑ɔ zlɔnɩ
         'mö. 'N wa lɔ'ɛɛ Salɛɛmö a 'bhlɩlowli, mɩɩ sɛɛ zɛmö nɩɩ, 'bhlɩlowli ɔ 'yɩbhä ‑wanɩwanɛ.
         3 Ɔ'ɔɔ dɩba ‑kä, ɔ'ɔɔ ‑da ‑kä, ɔ'ɔɔ ngëyi ‑kä. 'Ɔ 'pɩwʋ 'nɩɛ tɛɛnɩdɛ ‑nyɛ 'bhlenɩdɛ
         'sɔ ‑kä. Lagɔ 'a Yuu a dɩdlɛna ɔ glɩnɩ a‑a. 'N ɔ yiɛ 'kwädlɩ a Lagɔbʋbɔnyɔ 'zʋ.4 Mɛlɩkisedɛkö, sɛ ɔ 'ghïliɛ, a nɩ 'yɩɛ ‑ka ‑sɩbhä 'ylɩmö. ‑Aa dɩba 'kɔdɔ Ablaamö
         a'bhë, ɔ 'bhööä tʋ 'wʋʋ, ‑lii 'wuë ɔ ‑nyɛɛ 'bhöönɩɛ ‑mä, yɩ kʋgbänɩɩ, 'mö
         ɔ 'nyɩɛ. 5 Moyizɩ 'a Gböö lɛ naa, Levii 'a ‑gligbëa 'wʋ a ‑nʋa ‑wa nʋä Lagɔbʋbɔlibhoo, Yizlaɛlɩ
         'a ngëyii 'mö a ‑nʋa 'wuë a 'saa wa kää, wa nɩ ‑sɛ ‑lɛ yɩ da kʋgbänɩɩ 'yize.
         Levii a ‑nʋa, wa ‑daayuë wa glɩnɩɛ. Ɛ'ɛ ‑bhö nyɩasɛ, ‑maa Ablaamö a 'yuë a 'yuë
         wa glɩnɩmöä. 6 Mɛlɩkisedɛkö ɔbhlɩ, ɔ'ɔ ‑bhö Levii a ‑gligbë 'wʋ a nɩkpɛ, ‑maa ‑sɩbhä yɩ ‑wʋ 'mö
         'n Ablaamö yoo ‑lii ɔ ‑suä a kʋgbänɩɩ 'nyɛ. 'N ɔ yi'ɛɛ Ablaamö 'nyu 'pä. Ablaamö
         Lagɔ a'bhë 'nyɛɛ 'ɔ wɛlɩɩ 'mö ɔ 'pää 'nyu. 7 ‑A ‑yi sɛ nɩɩ, 'kwädlɩ a dɔ'wʋ, ‑ɔ pää 'nyu, mɔɔ 'ghïliɛ mɔɔ ziɛ ‑mɔ ɔ pää 'nyu
         'wʋ. 8 Levii 'a ‑gligbëa 'wʋ a ‑nʋa wa nyɛɛ ‑lii 'wuë a kʋgbänɩɩ, 'kukuwa wa glɩnɩɛ. ‑Maa
         Mɛlɩkisedɛkö ɔbhlɩ, ɔ ‑bhölɩ 'kwädlɩ 'yize. 9 Zaa, ‑a bhɛnɩ ‑a 'kä nɩɩ, Ablaamö 'nyɛɛ da'a Mɛlɩkisedɛkö 'ɔ ‑lii 'wuë a kʋgbänɩɩ,
         Levii, wa nyɛ a‑a 'kwädlɩ ‑li 'wuë a kʋgbänɩɩ, ɔ'bhë, mɔɔ 'nyɛmɔnyɩɛ da'a. 10 Nyɩasɛ n'n‑ä ‑sɩbhä gbä, ‑maa 'tɛnyɩ 'mö Ablaamö ‑nyɛ Mɛlɩkisedɛkö gbanɩɛ 'wʋʋ,
         Levii 'nɩɛ abhlɩ ‑bhlɛ gwëlio, ‑maa ɔ ‑wʋ a ‑mä ɔ dɩba 'kɔdɔ Ablaamö a 'mlɩ.Mɛlɩkisedɛkö a sɛ a Lagɔbʋbɔnyɔ 'kɔdɔ11 Moyizɩ 'a Gböö mɩɩ gbää nɩɩ, Levii a 'yu a 'yu Aghlɔɔ 'a ‑gligbëa 'wʋ a ‑nʋa, mʋa nɩ kä Lagɔbʋbɔlibhoo, ‑maa 'wa libho 'la 'nɩɛ nɩkpa
         ‑nyɛ Lagɔ 'sɔ a wamanɩwamanɛ sasɛ bhɛmanɩ. Nza Mɛlɩkisedɛkö a sɛ a Lagɔbʋbɔnyɔ ‑ɔɔɔ Aghlɔɔ a saa ‑wʋ, ɔ 'wlʋä. 12 Ɛ'ɛ ‑bhö nyɩasɛ, ‑maa sɛɛ Lagɔbʋbɔsaa 'sɔɔ ‑gba'wʋʋ, ‑sɩbhä Gböö 'sɔɔmöä ‑gba'wʋ.
         13 ‑Ɔnyɩɩ dɛ wɛlɩ nɩ bhïlaa, käbögligbë 'wʋ a nɩkpɛɛ. ‑Gligbë 'la 'wʋ a nɩkpɛ 'nɩɛ
         ‑bhlɛ tɛkäsɛ Lagɔbʋbɔlibho nʋ. 14 ‑Sɩbhä yɩ ‑wʋ 'mö ‑maa, ‑a ‑yi sɛ nɩɩ ‑Alowli, Zwidaa a ‑gligbëa 'wʋ ‑mä ɔ 'bhöönɩɛ.
         Moyizɩ 'kää Lagɔbʋbɔlibhoo a gbʋʋ bhïlaa, ɔ'ɔɔ ‑gligbë 'la a dɛ bhïla.15 Kïbhëa ‑a kää 'nglɩ 'n wɛlɩɩ 'wuë yiɛ gbëaa bhli ma‑a nɩɩ, Lagɔbʋbɔnyɔ ‑mɔ'la
         ‑ɔ 'wlʋä, Mɛlɩkisedɛkö a sɛ a ‑nɔ ɔ glɩnɩɛ. 16 Levii a ‑nʋa a saa ‑sɩbhä ɔ'ɔɔ ‑wʋ. Wabhlɩ, sɛ wa glɩnɩɛ Levii a 'yuë a 'yuë a
         za, Moyizɩ 'a Gböö mɩɩ 'nyʋää ‑lɛ a libho 'la. ‑Maa ‑mɔ'la ɔbhlɩ, zɩkpa a ‑maa
         'naa 'kää 'kwädlɩ 'yli bhɩɛ, 'a 'mötɛɛnɔɔ mʋʋ kää 'nglɩ 'n ɔ yiɛ Lagɔbʋbɔnyɔ
         'zʋ. 17 Wɛlɩ 'la, sɛ'ɛ Lagɔwɛlɩɩ 'zwiɛ kɛ ‑gömö nɩɩ:Mɛlɩkisedɛkö a sɛ aLagɔbʋbɔnyɔɔ ‑n 'kää 'kwädlɩkwädlɩnɩ glɩnɩ.+18 Gbösɩɛkö 'nɩɛ 'mö 'tɛɛ, zaa yɩ'ɩɛ dɛsɛ ‑kä. Nza wa ‑sɩɩɛ sɛ. 19 Ɛ'ɛ ‑bhö nyɩasɛ, ‑maa yɩ'ɩɛ nɩkpa ‑nyɛ Lagɔ 'sɔ a wamanɩwamanɛ sasɛ bhɛmanɩ. Sɩbhä
         a za Lagɔ nyɩanyɩɛ dlɩ'wʋtɛɛnɔ a ‑dlɩwʋtɛɛnɔ. Wʋ za, ‑a bhɛnɩa'aa ‑a 'kä Lagɔ yɔwʋ
         'dio.20 ‑Maa yɩ 'kä ‑sɩbhä 'wʋ 'plɩ a dɔ'wʋ, Lagɔ, zligo ɔ zligoo. ‑Muë'la 'kä Lagɔbʋbɔwa
         'zʋ a dɔ'wʋ, ɔ'ɔɔ zligo. 21 ‑Maa Zezwii ɔbhlɩ, Lagɔ 'kɔɔ Lagɔbʋbɔnyɔ 'wʋ 'zʋa yii, zligozligu yɩ kää 'mö, ‑zlɩ
         Lagɔ 'nyɔɔ 'dɩ nɩɩ:'Kwädlɩ a Lagɔbʋbɔnyɔ ‑n glɩnɩɛ.‑Alowli, zligo ɔ zligoo,wɛlɩ 'la, ɔ 'naa 'kɩ käbödɛ pälanɩ.+22 ‑Sɩbhä a za, mɛnɩnɔɔ ‑a ‑nyɛ Lagɔ ‑mɛnɩnɩɛ Zezwii a 'nglɩ 'möö, ‑tiamö a ‑luä, wʋ zi bhla'mö a ‑nʋʋ 'wʋ.23 Bhla'mö a dɔ'wʋ, ‑wa kä a‑a Lagɔbʋbɔlibhoo, kä'mö wa sɛsɛnu a‑a. ‑Mɔ ‑kä 'ku
         'wëë, ‑mɔmɔɔ plɩɛ ‑lɛ, sa'a ‑këë 'n wa yiɛ zumanɩ. 24 ‑Maa Zezwii ɔbhlɩ, 'kwädlɩkwädlɩnɩ ɔ ‑bhölɩɛ, zaa 'ɔ Lagɔbʋbɔlibhoo, wʋ'ʋä wʋ
         'kä 'bhlenɩdɛ ghlɩ. 25 ‑Sɩbhä a za, ‑wa 'dionɩɛ Zezwii a 'nglɩ 'mö Lagɔ yɔwʋʋ, Lagɔ bhɛnɩ ɔ 'kʋä ‑tiamö
         puë. Ɛ'ɛ ‑bhö nyɩasɛ, ‑maa Zezwii ‑bhölɩ 'kwädlɩ 'n ɔ bhibhee wa 'wlumö. 26 Sɛ'ɛ n gbää nɩɩ, Zezwii mɔɔ glɩnɩɛ Lagɔbʋbɔnyɔ 'kɔdɔɔ ‑ɔ ‑ngwanyɩɛ 'wʋ. Ɛ'ɛ ‑bhö nyɩasɛ, ‑maa mɔɔ ‑wʋä 'wlɩlɩ, mɔɔ 'nɩɛ gbʋ ‑gömö ‑kä,
         mɔɔ 'nɩɛ 'nyinyloli 'mö ‑kä, ɔ'ɔɔ ‑mä 'nyinylolinʋwa gla'mö ‑wʋ. ‑Mä Lagɔ a'bhë
         dlɩ 'mö ‑mä ɔ ‑wʋä. 27 Ɔ ‑nyɛ bhla'mö a Lagɔbʋbɔwa 'kädɩɩ 'nɩɛ 'wlʋnɩ. Bhla'mö a ‑nʋa, sɛ wa glɩnɩmö
         a‑a 'nyinylolinʋwa a za, wa ‑kä nɩkpa a 'wlumö Lagɔ ‑li bʋbɔnɩɛ möö, wa ‑sumö
         wanyɩ a ‑nɩ wa 'kɩ tɛɛ wanyɩ a za Lagɔ bʋbɔnɩ 'wë, wa 'kɔ bhäla nɩkpabhë a 'nyinyloli
         a za ‑mi'la bʋbɔnɩ. Sɛɛ zila zɩɛ 'yize, sa'a wa zʋ a‑a. ‑Maa Zezwii ɔbhlɩ, ‑sɩbhä
         ɔ'ɔɔ 'zʋ. Ɔnyɩ ɔ 'wlʋä 'mö, 'wʋ ‑bhlʋ ‑kpöö 'n ɔ yiɛ nɩkpa 'wuë a 'wlumö bʋbɔnɩlu
         'zʋ. 28 Sɛ'ɛ n gbää nɩɩ, Moyizɩ 'a Gböö, nɩkpa a ‑muë glɩnɩmöä 'nyinylolinʋwa, 'mö
         yɩ 'zʋa a‑a Lagɔbʋbɔwa 'kädɩ 'wʋ. ‑Maa Lagɔ 'a zligozligowɛlɩɩ ‑yɩ nʋä nɩɩ, 'kwädlɩ
         a Lagɔbʋbɔnyɔ ‑n glɩnɩɛ, ‑yɩ 'plɩɛ Gböö a 'bhle 'möö, mɩɩ 'zʋa Lagɔ 'a Yuu ‑ɔ
         zlɔnɩɛ 'mö, 'kwädlɩ a Lagɔbʋbɔnyɔ 'kɔdɔ 'wʋ.
         
            
               	Zenɛɛzɩ 14.17‑20.

               	Soomö 110.4.

               	Soomö 110.4.

Zezwii mɔɔ glɩnɩɛ ‑a'a Lagɔbʋbɔnyɔ 'kɔdɔɔ81 Wɛlɩɩ 'wuë n cɛlanyɩɛ dɛ'ɛ 'wʋʋ, yɩ kïbhëa ‑a kää tenyii dɛsɛ ma‑a nɩɩ: Sa'a
         a Lagɔbʋbɔnyɔ 'kɔdɔɔ ‑a kää. ‑Mä ghäyɩ 'wʋ, ‑Alowli Lagɔ ‑ɔ 'kämanɩ ‑lii 'wuë ‑gömöö, 'ɔ 'nglɩmöklikpëa
         a luukɛ 'wʋ, ‑mä ɔ möä sɛ glɩɛ. 2 'Ɔ Lagɔbʋbɔlibhoo ɔ nʋä, ‑tiamö a Lagɔgligbëa ‑a ‑wʋä ‑mä ghäyɩ 'wʋ, Lagɔ a'bhë
         'sɩbhää, ‑mä a 'mö, ‑mä ɔ nʋnuä, ‑maa Lagɔgligbë a ‑ma nɩkpa 'sɩbhä 'mö,
         ‑mä ɔ 'nuä nʋnɩ. 3 ‑A ‑yi sɛ nɩɩ, ‑a'a mä'ä dʋdʋ 'wʋ a Lagɔbʋbɔwa 'kädɩɩ, wa 'kä Lagɔ nɩma ‑nyɛ 'nyɛnyɛli
         ‑mimii 'sɔ bʋbɔnɩ, nza wa ‑wʋä ‑lɛ. Sɛ ‑bhʋlʋ ‑kpɔ 'la, 'saa Zezwii 'kä'ɛɛ ɔbhlɩ
         Lagɔ bʋbɔnɩɩ, wʋ kä wʋ 'kä ‑bhölɩ. 4 'N Zezwii ‑kä a mä'ä dʋdʋkpäta 'wʋ glɩɩ, ɔ 'naa 'kä a Lagɔbʋbɔnyɔ 'zʋ. Ɛ'ɛ ‑bhö nyɩasɛ, ‑maa Lagɔbʋbɔwa ‑wʋ mä'ä dʋdʋ 'wʋ, sɛɛ Moyizɩ 'a Gböö
         gbää wa nɩ bʋbɔ Lagɔɔ, mʋa bʋbɔɔ ‑sɩbhä. 5 Wabhlɩ, 'wa Lagɔgligbëa wa nʋnɩɛ 'wa libhoo 'möö, Moyizɩ 'ka a‑a 'sɩbhää yii,
         sɛ'ɛ Lagɔ 'nyɔ a‑a 'dɩ nɩɩ: «Moyizɩ, ‑pʋnɩ 'yukwli. Lagɔgligbëa n gbää 'sɩbhää, sɛ n nyɩamö a‑a ‑mä Sinayii
            a ‑gägaa 'wlu 'dɩɩ, ‑sɩbhä ‑n nɩ 'sɩbha 'tɩɩ.» + Mɩɩ sɛɛ zɛmö nɩɩ, Lagɔgligbëa Moyizɩ 'sɩbhää, a ‑nyɛ Lagɔbʋbɔlibhoo ‑wʋnyɩ dɛ
         Moyizɩ 'a Gböö bhïlaa 'sɔ, ‑mä ghäyɩ 'wʋ a ‑nɩɩ a dɩdlɛna a 'yize yɩ glɩnɩɛ,
         ‑maa ɛ'ɛ ‑bhö yɩ ‑gbaabhï mi. 6 Nza n gbää nɩɩ, Zezwii 'a Lagɔbʋbɔlibhoo ɔ nʋä, mʋʋ kää dɛsɛ mʋʋ ziɛ bhla'mö
         a Lagɔbʋbɔwaa a ‑nʋʋ 'wʋ. Ɔ za Lagɔ ‑nyɛ nɩkpa 'sɔ mɛnɩnɩa'aa ‑tiamö. Mɛnɩnɔluluu, mʋʋ kää dɛsɛ mʋʋ ziɛ bhla'mö a ‑nʋʋ 'wʋ. Ɛ'ɛ ‑bhö nyɩasɛ, ‑maa 'saa Lagɔ gbää
         ɔ yi ɔ ‑nʋa ‑mä mɛnɩnɔlulu 'la 'mö 'nyɛɛ, mʋʋ kää dɛsɛ mʋʋ ziɛ Tɛkämɛnɩnɔɔ 'mö a 'saa ɔ gbää ɔ 'kʋä 'nyɛ 'wʋ.7 'N Tɛkämɛnɩnɔɔ 'nɩ a 'klʋkpamösɛsʋ 'mö ‑kä, Lagɔ 'naa 'kä a ‑mumuu wʋ 'bhle 'mö
         zʋ. 8 ‑Maa 'klʋkpamösɛsʋ 'la a za, 'lʋnɩ ɔ 'lʋnuëë 'n ɔ yiɛ wa dɛ nɩɩ:'Tɛnyɩ ‑mɛmɛɛ yi ghlɛ,Yizlaɛlɩ'a ‑gligbii ‑nyɛ Zwidaa 'a ‑gligbii 'sɔ,n ‑nyʋä yi 'wʋ 'sɔ mɛnɩnɩ.9 Mɛnɩnɔlulu 'la, wʋ 'naa 'kä Tɛkämɛnɩnɔɔ a saa ‑wʋ.Ɛ'ɛ ‑bhö nyɩasɛ, ‑maa ‑zlɩ n 'libhï a‑a wa dɩbawa 'wʋ,'n n yuë a‑a ‑mä Ezipötɩ‑bhölɩɩ 'mö galɛ 'mö ‑sɛɛ,ɛ mɛnɩnɔɔ n ‑nyʋä mɛnɩnɩ a‑a,'klʋkpamö wa ‑sʋʋä.‑Sɩbhä a za n ‑sʋä'ɛɛ na a kɛ'mö.‑Amö wa ‑lowli Lagɔ, ‑amöö gbää ‑sɩbhä.10 Ylɩ 'la ‑kä 'plɩ 'wë a mɛnɩnɔɔ n ‑nyɛ Yizlaɛlɩ a ‑nʋa 'kää mɛnɩnɩɩ, muä dɛ'ɛ:N yuë 'nɛɛnɔ 'nyɛ wa 'käa sasɛ 'na wɛlɩɩ yɩbhlɩnɩ,na'bhë, ‑mä n 'kɩɛ wa dila zɛmö 'cɛlɩ.‑Lɛ a dɔ'wʋ, n yi ‑tiamö wa ‑Lowli glɩnɩ,wa yi'ɛ wabhlɩ ‑tiamö na ‑nʋä glɩnɩ.11 Wa gla'mö a ‑nɔ ‑bhlʋ a'bhë,ɔ 'naa 'käa'a ɔ 'lilɛ sʋlʋnɩ nɩɩ:Yɩbhlɩnɩ ‑Alowli Lagɔ.Ɛ'ɛ ‑bhö nyɩasɛ, ‑maa wa 'wuë,'yuë oo, 'kädɩ oo, wa ‑yii sasɛ ‑yi.12 Wa ‑saa abhlɩ ‑tiamö 'klʋkpamö,‑maa n yi wa ngäzɩdlɩ 'pä,n 'naa 'kä 'wa 'nyinylolii 'wʋ ligbanɩ.+13 Lagɔ ‑kä sa'a mɛnɩnɔlulu a dɛ bhïlaa, mɩɩ sɛɛ zɛmö nɩɩ, Tɛkämɛnɩnɔɔ, ɔ kʋ sɩɛka
         'wʋ 'zʋa. ‑Lu a ‑mu wa 'zʋaa sɩɛka 'wʋʋ, wʋ yɛ gɔ, zaa, 'yli wʋ 'kää bhɩɛ.
         
            
               	Ɛzoodɩ 25.40.

               	Zelemii 31.31‑34.

Tɛkämɛnɩnɔɔ 'mö a Lagɔbʋbɔsaa91 Tɛkämɛnɩnɔɔ 'mö a Lagɔbʋbɔsaa kä a 'a gböö 'n dɛ wa 'kää mä'ä dʋdʋ 'wʋ Lagɔ
         bʋbɔnɩɩ, ‑lɛ ‑bhölɩ a. 2 Lagɔgligbë wa 'sɩbhää, a kä 'kibhï 'sɔ. Tɛkäkïbhëa, 'mö wa laa dɛ ‑wʋ 'wlɩlɩ.
         ‑Mä a 'mö, ‑sikawapɛɛ ‑ɛ kää ‑kwësi ngbi'sɔ 'ylii, ‑mä ɛ ‑wʋä. 'Tebhlea ‑a
         kää bʋbɔnɩfɔlɔɔ 'klʋʋ, ‑mä a ‑wʋmö'ɛɛ. 3 Tɛkäkïbhë 'la, a ‑nyɛ 'sɔnaa 'sɔ a jijo'wʋ, ghlidoo 'kɔdʋʋ ‑wʋä ‑lɛ. 'Sɔnakïbhëa,
         'mö wa laa dɛ ‑wʋ tenyii 'wlɩlɩ. 4 A 'mö, ‑mä ‑sikatebhlea wa sianɩɛ wlɩɩ 'klʋ ‑wʋä. Mɛnɩnɔɔ a ‑lokwlii, ‑mä ɛ ‑wʋmöä. Ɛ 'klʋ 'wuë ‑sika. ‑Mä ɛ 'mö ‑sikadɔkɔɔ ‑wʋ kää
         Lagɔlilea wa laa maanɩ 'mö mu, Aghlɔɔ 'a ‑peyii ‑ɛ 'pä a‑a ‑gbɔkwälɩ mɛ, 'n kpɩya 'sɔ ‑kpɔ ‑yɩ cɛlɩɛ mɛnɩnɔɔ a wɛlɩɩ
         'klʋ mi, ‑li 'la 'wuë, mɩɩ ‑wʋä ‑mä. 5 ‑Lɛ ‑lokwlii 'klʋ, 'nglɩmölagɔzuzuku 'sɔ wa bhlɛɛ, yɩ 'nɩgbö ‑lɛ. Mɩɩ sɛɛ zɛmö
         nɩɩ, dɛɛ ‑lokwli 'la ‑wʋä, Lagɔ a'bhë mɔɔ ‑wʋä ‑lɛ. Dɛɛ Lagɔbʋbɔnyɔ 'kɔdɔɔ 'mlɩɛ
         nɩmadlu ɔ ‑kä nɩkpa a 'nyinyloli a za Lagɔ ‑lii bʋbɔnɩɛ yii, Yɩ ‑këpïï, mɩɩ wɛnɩɛ
         ‑lɛ 'wʋ. Miɛ da'a, ‑maa ɛ'ɛ ‑bhöa'a ‑bhlɛ ‑sɩkaa ‑li 'la 'wuë a 'mö ‑sɛsɛnɩtɛnyɩ.
         6 Sa'a ‑sɩbhä Lagɔgligbëa sɩbhää. A tɛkäkïbhëa 'mö, zila oo ‑zila, ‑mä Lagɔbʋbɔwaa plɛɛ 'n wa nʋä 'wa Lagɔbʋbɔlibhoo. 7 ‑Maa 'sɔnaa abhlɩ, ‑mä a 'mö, Lagɔbʋbɔnyɔ 'kɔdɔɔ a 'yize mɔɔ plɛɛ ‑mä. 'Ylʋba ‑bhlʋ 'mö, ɔ plɛnɩ ‑mä 'wʋ ‑bhlʋ ‑kpöö. Ɔ ‑su nɩmadlu
         'n ɔ plɛɛ ‑mä. Ɔ'bhë, ɔ ‑nyɛ ngëyi 'wuë 'sɔ, 'nyinylolii wa'aa ‑tɔnɩ wa nʋä a
         za, ɔ 'kʋ Lagɔ bʋbɔnɩ. 8 'Wugɔmʋʋ 'Wlɩlɩ mɔɔ slʋnɩɛ nɩɩ, 'n bhla'mö a Lagɔgligbëa ma‑a nɩ ‑kä a ‑bhlɛ ‑bhölɩɩ, a kïbhëa
         'sɔnaa a dɛɛ ‑wʋä tenyii 'wlɩlɩ a 'yio, wʋ 'naa 'kä a këlio. 9 ‑Li 'la 'wuë, mɩɩ 'cɩanyɩɛ zɩ'ɛ nɩɩ, nɩma ‑nyɛ bʋbɔnɩli ‑mimii 'sɔ wa bʋbɔnɩ a‑a,
         yɩ'ɩɛ a bhɛnɩ yɩ 'kä nɩkpɛ 'nyinyloli a gbʋ ‑gömö ‑sɛ ɔ dlɩ 'kä 'mö yi. 10 ‑Wa bʋbɔnɩɛ ‑li 'la, gbö a ‑bɛ wa ‑gänɩɛ. Lilili a gbö mi, nʋnɩmänɩmʋ a gbö mi,
         'n sɛ wa 'kää 'wa kpökpaa 'wlɩlɩ päla, ‑sɩbhä a gböö 'mö wa ‑gänɩɛ. ‑Maa
         ‑li 'la 'wuë nɩkpa a 'päpägböä, sa'a yɩ ‑wʋä ‑këë 'n Lagɔ yiɛ 'lilili yɩ 'bhle
         'mö zʋ.Mɛnɩnɔluluu 'mö a Lagɔbʋbɔsaa11 ‑Maa Kliisɩ ‑ɔ yiɛ, mɔɔ glɩnɩɛ ‑li a ‑li 'la ‑yɩ 'kää yi a Lagɔbʋbɔnyɔ 'kɔdɔɔ. Lagɔgligbëa ‑a 'ghïliɛ, ‑a kää 'nglɩ ‑gömö, ‑a ‑wʋä ‑kpöö, nɩkpɛ 'nɩɛ 'sɩbhää,
         mɩɩ sɛɛ zɛmö nɩɩ, ‑aaa mä'ä dʋdʋ 'wʋ a ‑na glɩnɩɩ, ‑mä a 'mö, ‑mä ɔ plɛɛ ɔbhlɩ.
         12 Ɔ plɛɛ ‑mää, väkö a dlu ɔ'ɔɔ ‑su. 'Bhilabhɛlɩ a dlu ɔ'ɔɔ'ɛ ‑su. ‑Maa ɔ'bhë, 'ɔ
         dluu 'mö ɔ ‑suä. 'Wʋ ‑bhlʋ ‑kpöö ɔ plɛnɩɛ ‑mä. Mɩɩ ‑sanyɩɛ 'gämö ‑gämö ‑a'a
         'nyinylolii a gbʋʋ ‑gömö. 13 Bhla'mö a Lagɔbʋbɔsaa a dɔ'wʋ, 'väkadlu ɛ ‑kä'ɛ 'bhilidlu 'n ɛ ‑kä'ɛ 'bhilinglɔdɩgba
         wa siaa a 'tʋtɔɔ, 'mö wa mlɩɛ nɩkpaa ‑wa sɛɛ Moyizɩ 'a Gböö 'klʋkpamö 'wʋ. 'N
         ‑yɩ'la ‑kä 'wa kpökpaa 'wlɩlɩ pälaa, 14 mɛɛ 'kä zi'e Kliisɩ ‑ɔɔɔ ‑maa yɔwʋ ‑kä, Lagɔ 'a 'Wugɔmʋʋ ‑suä 'n ɔ yiɛ ɔnyɩ Lagɔ bʋbɔnɩɩ, 'ɔ dluu ‑wʋ
         kwliɛ, mʋʋ 'naa kä a bhä tenyii ‑a'a dilaa 'wlɩlɩ pälaa wʋ 'kä ‑li 'la 'wuë 'wʋ
         zi ‑a? ‑Tiamö, mʋʋ bhɛnɩɛ wʋ 'kä ‑tiasɛ ‑a'a dila 'wlɩlɩ päla, nzɩɩ nyɩasɛlii 'wuë
         ‑a nʋä ‑yɩnyɩ za ‑a 'kää 'yli bhɩɛɛ, ‑a tia'a nʋ, ‑a 'kä sasɛ Lagɔ ‑ɔ ‑bhölɩ
         bʋbɔ.15 Nza n gbää nɩɩ, Kliisɩ a za Lagɔ ‑nyɛ nɩkpa 'sɔ a jijo'wʋ mɛnɩnɔlulu yiɛ ‑lɛ. Tɛkämɛnɩnɔɔ a 'tɛnyɩ 'mö, nɩkpaa 'klʋkpamö wa sɛ a‑a Lagɔ. ‑Maa Kliisɩ mɔɔ 'kuä wa 'wlumö,
         nzɩɩ 'wa 'nyinylolii a gbʋʋ 'kʋäa ‑gömö 'bhöö, sɛɛ Lagɔ ‑sʋää ‑lɛ wa 'kä 'ɔ
         'pɩwʋlelea 'wʋ a ‑lii ‑yɩ 'naa 'kää 'yli bhɩɛ ghlɩɩ, ‑sɩbhä 'kä Kliisɩ 'a kwiea
         a 'nglɩ 'mö ‑tiamö 'yli 'wlʋnɩ.16-17 ‑A ‑yi sɛ nɩɩ, nɩkpɛ ‑kä 'bɔgʋ 'cɛlɩ nɩɩ, n ‑kä 'ku 'wë wa nɩ 'zʋ sɛ'ɛ 'na ‑lii
         'wuë, ɔ 'maa 'kää 'ku 'wë, 'n wa kää wa 'kä ‑sɩbhä 'zʋ. ‑Maa ɔ 'nɩɛ ‑bhlɛ
         'kuu, sɛ ɔ 'cɛlɩ a‑a, ‑bɛ 'nɩɛ bhɛnɩ ɔ 'kä ‑sɩbhä 'zʋ. 18 ‑Sɩbhä a za Lagɔ ‑nyɛ ɔ ‑nʋa 'sɔ a Tɛkämɛnɩnɔɔ a'bhë 'kää tɛɛ yii, dlu 'sulo
         a‑a sɛ. 19 Gböö Lagɔ 'nyɛ a‑a Moyizɩ yowʋʋ, Moyizɩ ‑nyɩɩ yiɛ, nɩkpaa 'wuë a 'yila 'klʋ ‑lɛ
         ɔ zɛlɩniiɛ 'mö. Yɩ 'wuë, sɛ yɩ cɛlɩɛ, ‑sɩbhä ɔ zɛliiɛ 'mö 'tɩɩ. Ɔ zɛliiɛ 'mö
         'wëë, 'bhiladɩgbö ‑nyɛ väkö 'sɔ wa ‑dɩɛ 'wlu a dluu, 'n ɔ yuä 'nyu 'mö zʋ,
         suke wa laa Yizɔɔpö a ‑titigblagblaa 'n ɔ yeaa wïladebïlizɛlɩ yɔwʋ gwanɩ, 'n ɔ
         yeaa ‑mä dlu 'la 'mö 'ngwa 'n ɔ yuä 'bɔgʋʋ Lagɔ 'a Gböö cɛlɩɛ 'mö 'wʋ 'mlɩ 'n
         ɔ yu'ɛɛ nɩkpaa 'wuë 'wʋ 'mlɩ. 20 Ɔ ‑wʋä ‑sɩbhä 'zʋ dɔ'wʋʋ, ɔ lɛ naa:«Mɛnɩnɔɔ Lagɔ 'zʋä ‑lɛ a ‑nyɔɔ 'sɔ a jijo'wʋʋ, wʋ dluu muä dɛ'ɛ.»+21 Ɔ gbää sa'a 'wëë, Lagɔgligbëa ‑nyɛ Lagɔbʋbɔlibhoo a ‑lii 'wuë 'sɔ, 'n ɔ yiɛ
         dluu 'wʋ 'mlɩ. 22 Moyizɩ 'a Gböö a dɔ'wʋ, ‑li a ‑mi wa'a pälanɩɛ dlu 'mö 'wlɩlɩɩ, yɩ'ɩɛ ‑zu, ‑maa
         'nyinylolii a gbʋʋ 'kä nɩkpɛ ‑gömö 'bhöö a dɔ'wʋ, 'n dlu 'nɩ sɛ 'sulo 'wëë,
         Lagɔ 'naa 'kʋ 'yi 'tatinɩ.Kliisɩ mɔɔ bʋbɔnɩɛ ɔnyɩ Lagɔ nɩkpa a 'nyinylolii a za23 Mä'ä dʋdʋ 'wʋ a ‑li 'la, ‑yɩ glɩnɩɛ ‑mä ghäyɩ 'wʋ a ‑nɩɩ a dɩdlɛnaa, wa kä a
         wa 'kɩ ‑sɩbhä 'wlɩlɩ päla. Miɛ abhlɩ, ‑maa yɩ ‑gbaabhï ‑yɩ ‑wʋä ‑mä ghäyɩ 'wʋʋ,
         yɩ 'wlɩlɩpälasaa kä a 'kä tenyii dɛsɛ ‑kä, a 'kä mä'ä dʋdʋ 'wʋ a ‑naa 'wʋ zi.
         24 'Lɩlɩlɩ a dɔ'wʋ, Kliisɩ, Lagɔgligbë a ‑ma nɩkpa 'sɩbhää, ‑a glɩnɩɛ ‑mä ghäyɩ 'wʋ a ‑naa a dɩdlɛnaa,
         ‑mä a 'mö, ‑mä ɔ'ɔɔ mö, ‑maa ‑mä Lagɔ yɔwʋ a'bhë, ‑mä ɔ möä, ɔ 'kɔ ‑aa za
         'wlu gäla. 25 Zwiiföwaa 'a Lagɔbʋbɔwa 'kädɩɩ, sɛɛ 'ylʋba yiɛ, ‑sɩbhä wa möä ‑mä 'wa Lagɔgligbëa 'mö nɩmadlu Lagɔ bʋbɔnɩɛ.
         ‑Maa Kliisɩ ɔbhlɩ, ɔ möä ‑mä Lagɔ yɔwʋʋ, ɔnyɩgäsɛ 'a dluu 'mö ɔ ‑suä. Ɛ'ɛ ‑bhö
         ɔ 'kɔ ɔnyɩ ‑bɛ 'wʋ bʋbɔnɩ a za. 26 Ɛ ‑kä a ‑sɩbhä, tɛɛnɩ ‑mä 'pɩwʋ a tɛɛnɩdɛ 'mö, 'kwädlɩ ɔ 'kä a‑a 'klɩ 'yɩ ɔ
         'kä 'ku 'yize. ‑Maa ‑a'a 'tɛnyɩ ‑mɛ nɩ ‑ɛ glɩnɩɛ 'pɩwʋ a 'gbëbhlenɩtɛnyɩɩ, ɛ 'mö
         ‑mä ɔ 'wlʋnɩɛ 'yli, 'n ɔ yiɛ ɔnyɩ 'wʋ ‑bhlʋ ‑kpöö Lagɔ bʋbɔnɩ. Sa'a ‑sɩbhä ɔ bhɩa
         'nyinylolii a gbʋʋ 'yli. 27 Sɛɛ nɩkpa 'wuë 'kunɩɛ 'wʋ ‑bhlʋ ‑kpöö, ‑wa ‑kä 'ku 'wëë, 'n Lagɔ 'a ‑zijle 'kädaa
         ‑kʋnuëë, 28 ‑sɩbhä Kliisɩ bʋbɔnɩɛ ɔnyɩ 'wʋ ‑bhlʋ Lagɔ, ɔ 'kä nɩkpa a bäbätɛ 'wa 'nyinylolii
         a gbʋʋ ‑gömö ‑sɛ. ‑Maa 'ylɩ ‑bhlʋ 'mö ɔ yi 'wʋ 'sɔ mä'ä dʋdʋ 'wʋ yinɩ. Ɔ ‑kä
         yii, ɛ'ɛ ‑bhöa'a nɩkpa a 'nyinyloli a gbʋgömösɛza, ‑maa ‑wa ‑kʋnɩɛ 'ɔ yiyee, ɔ
         'kʋä puë a za, nza ɔ 'kää yi.
         
            
               	Ɛzoodɩ 24.8.

101 Moyizɩ 'a Gböö a wɛlɩɩ, ‑li a ‑lii ‑yɩ 'kää bhäla 'yli 'wlʋnɩɩ, yɩ ‑dɩdlɛna a
         'yize yɩ glɩnɩɛ cuu, ‑maa ɛ'ɛ ‑bhö yɩ ‑gbaabhï mi. Gbö 'la, yɩ lɛ naa, nɩkpaa nɩ
         bʋbɔnɩ Lagɔ ‑li 'wa 'nyinylolii a za. 'Ylʋböö 'wuë 'mö wa nɩ 'zʋ 'kwädlɩ ‑sɩbhä
         'yize, nzɩɩ wa ‑nyɛ Lagɔ 'käa 'wʋ ‑wʋnɩ. ‑Maa ‑tiamö a dɔ'wʋ, bʋbɔbʋbɔsɛ 'la, sɛ
         yɩ sʋlʋnɩɛ, ‑sɩbhä 'nɩɛ bhɛnɩ a 'kä ‑tiamö nɩkpɛ 'wlɩlɩ päla. 2 'N ‑sɩbhä ‑kä a bhɛnɩ a 'kä nɩkpa ‑tiamö 'wlɩlɩ pälaa, wa yi a bʋbɔbʋbʋ 'la kɛ'mö
         ‑sɛ. Ɛ'ɛ ‑bhö nyɩasɛ, ‑maa wa yi a sɛ yɩbhlɩmanɩ nɩɩ, wa yɛ 'gämö ‑gämö 'wlɩlɩ
         plɛnɩ zaa, wa'a 'nyinyloli a gbʋʋ ‑gömö ‑kä. 3 ‑Maa 'wa sɛ wa bʋbɔnɩɛ Lagɔ nɩmadluu 'ylʋbö 'wuë 'möö, 'wa 'nyinylolii, 'mö ‑sɩbhä
         ligbanuëë 'wʋ cuu. 4 Ɛ'ɛ ‑bhö nyɩasɛ, ‑maa bhilaa ‑nyɛ väköö 'sɔ a dluu wa bʋbɔnɩɛ, wʋ'ʋä bhɛnɩ wʋ
         'kä nɩkpa 'wa 'nyinylolii a gbʋʋ ‑gömö ‑sɛ.5 Nza Kliisɩ yiɛ mä'ä dʋdʋ 'wʋ, 'n ɔ yiɛ Lagɔ a dɛ nɩɩ:Nɩma ‑nyɛ bʋbɔnɩli ‑mimii 'sɔ,mö ‑n ‑nɩɩɛ 'yɩbhänɩ n ‑kami bʋbɔnɩ,‑maa ‑n nyɩaa kpökpa,6 bʋbɔnɩnɩma a ‑mi wa siaa ‑na 'nglɩ 'möö,'n ‑mi nɩkpa lɛmöä 'wa 'nyinylolii a za‑a,mɩɩ ‑nɩmöä 'mäna 'wʋ ‑bhö.7 Nza n nʋä nɩɩ: ‑Atʋ Lagɔ, ‑amöä dɛ'ɛn yɛ yi, sɛ ‑n 'yɩbhää, n 'kä ‑sɩbhä 'zʋ.Sa'a ‑sɩbhä yɩ cɛlɩɛ na dɛ, ‑mä ‑na'a wɛlɩɩ a 'bɔgʋʋ 'mö.+8 Tɛkädɔ'wʋ, sɛ'ɛ ɔ nʋä nɩɩ: Nɩma ‑nyɛ bʋbɔnɩli ‑mimii 'sɔ 'mö Lagɔ 'nɔɔ 'yɩbhänɩ ɔ 'kɔnyɩ bʋbɔnɩ. Bʋbɔnɩnɩma
            a ‑mi wa siaa Lagɔ a 'nglɩ 'möö, 'n ‑mi nɩkpa lɛmöä 'wa 'nyinylolii a za‑a, mɩɩ
            'nɔɔ 'mäna 'wʋ ‑bhö. ‑A ‑yi sɛ nɩɩ, Gböö Lagɔ 'nyɛ a‑a Moyizɩ mɩɩ gbää wa nɩ bʋbɔnɩ ‑li 'la. ‑Maa
         ‑sɩbhä yɩ ‑wʋ 'mö 'n Zezwii yiɛ sa'a gbä. 9 'Sɔnadɔ'wʋ, sɛ'ɛ ɔ nʋ'ɛɛ nɩɩ: ‑Amöä dɛ'ɛ, n yɛ yi, sɛ ‑n 'yɩbhää n 'kä ‑sɩbhä 'zʋ. Zaa, ɔ ‑kä ‑sɩbhä gbää, bhla'mö a bʋbɔbʋbɔsaa, ‑sɩbhä ɔ ‑sɛɛ sɛ, 'n ɔ yiɛ ɔnyɩ
         bhla'mö a bʋbɔnɩlii 'wuë a 'bhle 'mö zʋ. 10 Nza n gbää nɩɩ, Zezwii Kliisɩ, sɛ ɔ 'zʋä da'a sɛɛ Lagɔ 'yɩbhää 'tɩɩ, 'n ɔ yiɛ ɔnyɩ Lagɔ bʋbɔnɩ 'wʋ ‑bhlʋ ‑kpöö,
         ‑sɩbhä ma‑a kää 'nglɩ, a‑a yiɛ 'wlɩlɩ plɛ 'lɩlɩlɩ.11 Zwiiföwaa 'a Lagɔbʋbɔwaa, sɛɛ zila zɩɛ 'yizee, ‑sɩbhä wa möä ‑mä Lagɔgligbëa 'mö, 'n wa nʋä 'wa Lagɔbʋbɔlibhoo.
         'Kwädlɩ wa lɛmöä 'wa bʋbɔnɩlii, ‑maa yɩ 'wuë yɩ'ɩɛ bhɛnɩ yɩ 'kä nɩkpɛ 'nyinyloli
         a gbʋ ‑gömö ‑sɛ. 12 ‑Maa Kliisɩ ɔbhlɩ, 'wʋ ‑bhlʋ ‑kpöö ɔ bʋbɔnɩɛ ɔnyɩ Lagɔ nɩkpaa 'wuë 'a 'nyinylolii
         a za, 'n ɔ yiɛ ‑mä Lagɔ a luukɛ 'wʋ sɛ glɩɛ mö. 13 ‑Mä ɔ 'käa'aa glɩ ‑këë, Lagɔ 'kä 'ɔ ‑gblɩwaa 'wuë ‑mä ɔ kplɩzɛmö 'zʋ.14 Nɩkpaa Kliisɩ ‑sɛɛ 'wa 'nyinylolii a gbʋʋ ‑gömöö, 'ɔ sɛ ɔ bʋbɔnɩɛ ɔnyɩ Lagɔ 'wʋ
         ‑bhlʋ ‑kpöö, ‑sɩbhä ma‑a kää 'nglɩ 'n wa ‑nyɛ Lagɔ 'käa'aa ‑sɩkaa 'kwädlɩ 'wʋ
         ‑wʋnɩ 'tɩɩ. 15 'Wugɔmʋʋ 'Wlɩlɩ a'bhë mɔɔ 'zʋä wɛlɩ 'la kɛ ‑gömö nɩɩ, ‑tiawɛlɩɛ. Sɛ'ɛ ɔ gbää nɩɩ:16 ‑Alowli lɛ naa: Ylɩ 'la ‑kä 'plɩ 'wë a mɛnɩnɔɔn ‑nyʋä 'kää mɛnɩnɩɩ, muä dɛ'ɛ:N yuë 'nɛɛnɔ 'nyɛ wa 'käa sasɛ 'na wɛlɩɩ yɩbhlɩnɩ,na'bhë ‑mä n 'kɩɛ wa dila zɛmö 'zʋ,'n n 'kɩɛ ‑mä wa 'wlu 'mö 'cɛlɩ. +17 'N ɔ yi'ɛɛ nɩɩ:N 'naa 'kä 'wa 'nyinylolii ‑nyɛ 'wa ‑bhölɩbhölɩsɛzokwëa 'sɔ 'wʋ ligbanɩ.+18 Zaa, Lagɔ ‑kä nɩkpɛ a 'nyinylolii 'yi 'tatinɩ 'wëë, ɔ ‑libʋbɔnɩbʋbɔnɛ 'nɩa'a ‑bhölɩ.Dɛ a kää sɛ a nɩ nyɔnʋ ‑lɛ kɛ19 ‑Atʋayuënyɩ, Zezwii ‑ɔ bʋbɔnɩɛ ɔnyɩ Lagɔ, 'ɔ dluu a za, Lagɔgligbëa a dɛɛ ‑wʋä
         'wlɩlɩɩ, ‑a bhɛnɩa'a ‑a 'kä 'mänasɛ ‑lɛ plɛ. 20 'Yioluluu ɔ ‑sɛɛ, mʋʋ ‑dɩnɩɛ Lagɔgligbëa 'mö a ghlidoo 'kɔdʋʋ 'mö. 'Yio 'la, 'ɔ
         kpökpaa ma‑a, mʋʋ nyɛɛ ‑tiamö a ‑bhölɩbhölɛ. 21 Nza n gbää nɩɩ, ‑a'a Lagɔbʋbɔnyɔɔ, 'ghïli ɔ 'ghïliɛ, mɔɔ glɩnɩɛ Lagɔbuduu a 'kifii. 22 Zaa, a‑a nɩ 'dionɩ Lagɔ yɔwʋ dlɩ a dlɩ 'mö, 'n ‑mä ‑a'a dlɩ'wʋkänɔɔ 'wuë 'mö.
         ‑A'a dilaa nɩ ‑wʋ 'wlɩlɩ, ‑a'a 'mlɩwʋnuëyii nɩ ‑tɩnyɩ gbʋ köbha, ‑a'a kpökpaa nɩ
         ‑wɔlʋnɩ 'wlɩlɩwʋnyu. 23 Dlɩ'wʋtɛɛnɔɔ, ‑wʋnyɩ 'dɩ ‑a nyɛɛ nɩkpaa, a‑a nɩ nyɔnu kɛ. Ɛ'ɛ ‑bhö nyɩasɛ, ‑maa Lagɔ,
         sɛ ɔ gbää, ‑sɩbhä ɔ zʋä 'kwädlɩ. 24 A‑a nɩ 'zʋzʋnɩ 'dɩ 'mö, ‑a 'kä 'kwädlɩ ‑wawanɩ 'yize, ‑li a ‑li a nʋnʋ dɔ'wʋ, ‑a
         'kä 'yli yɔwʋ 'tɛɛ. 25 ‑A ‑kä 'kwädlɩ Lagɔ 'a wɛlɩɩ a za 'wlu 'yɩbhä a nɩkpa ‑waa yimöa'a, a‑a nɩ tɩ
         wa saa 'zʋ, ‑maa ‑a 'wuë, a‑a nɩ 'päpänɩ swɩ nyɛmʋ 'mö 'yize. Nyɩasɛ n'n‑ä ‑sɩbhä
         gbä ‑maa, ‑Alowli Zezwii 'a yiyizlɩɩ, ɛ yɛ 'dio 'wë.26 ‑Atʋayuënyɩ, ‑a yɛ'ɛ Lagɔ 'a ‑tiamö a wɛlɩɩ yɩbhlɩnɩ 'wëë, a‑a ‑käa'a ‑sɩkaa
         ‑disɛsɛ 'nyinyloli nʋʋ, bʋbɔnɩli ‑mimii ‑yɩ ‑kanyɩɛ 'nyinyloli 'la a gbʋ ‑gömö ‑sɛɛ,
         yɩ'ɩa'a ‑bhölɩ. 27 ‑Maa Lagɔ 'a ‑zijle 'kädaa ‑a 'kää 'mö 'tɛɛ, a ‑nyɛ ‑kosu 'kɔdʋʋ ‑wʋ 'kää 'ɔ
         ‑gblɩwaa 'wuë 'yli bhɩa 'sɔ, mɩɩ ‑kʋnɩnyɩa'aa cuu. 28 ‑A ‑yi sɛ nɩɩ, Moyizɩ 'a Gböö, nɩkpɛ a ‑mɔɔ ‑kɩɩ 'klʋkpamö ‑sɛɛ, nɩkpa 'sɔ nɩkpa
         ta ‑kɔɔ 'ylɩmö, 'n wa ‑kɩɩ ‑sɩbhä ‑zijlituwaa a 'yila 'klʋ ‑sɛnɩɩ, ‑sɩbhä a nɩkpɛ
         'la, ‑bɛ 'nɩ 'päa'a ɔ ngäzɩdlɩ, ‑maa 'lɩbhä wa lɩbhɔɔ 'n ɔ kuä. 29 Yɩ ‑wʋ'ɛ sa'a Gböö a dɔ'wʋ 'möö, mɛɛ 'kä zi'e nɩkpɛ a ‑mɔɔ ‑kä Lagɔ 'a Yuu 'ylimö
         fälanɩ, ɔ ‑kɔɔ ‑gömö panɩɩ, sɛɛ 'ɔ wɛlɩɩ 'kä bhäa'a ɔbhlɩ 'mö ‑wʋ 'nɩ? ‑Sɩbhä
         a nɩkpɛ 'la, Zezwii 'a dluu ‑wʋ kwli a‑a nɩkpa ‑nyɛ Lagɔ 'kä ‑mɛnɩnɩ a za‑a, wʋ kɔ 'ɔ 'nyinylolii a gbʋʋ ‑gömö ‑sɛ 'wë 'n ɔ yuä kplɩ sɛ tlinɩ, 'n
         ɔ yi'ɛɛ 'gämö 'Wugɔmʋʋ 'Wlɩlɩ ‑ɔ kää nɩkpa a ngäzɩdlɩ ‑di zia, zaa ɔ ‑nɩɩ 'mö
         yɩ 'kää tenyii 'tɛɛ. 30 Sɛ'ɛ yɩ cɛlɩɛ nɩɩ:Na'bhë, ‑amöö 'kää kpa ‑sɛ.‑Lizokuu 'wuë nɩkpa nʋä,‑amöö 'kʋää yɩ 'pɛna 'nyɛ.+‑Ɔ gbää sa'aa, ‑a ‑yoo. Sɛ'ɛ ɔ nʋ'ɛɛ nɩɩ:‑Alowli Lagɔ, ɔ yi ɔ ‑nʋa 'wuë ‑zijli tu.+31 Nza n gbää nɩɩ, ‑ɔ ‑kä Lagɔ ‑ɔ ‑bhölɩ ngli bhlinɩɩ, ɔ ‑nɩɩ 'mö yɩ 'kää tenyii
         'tɛɛ.32 Zaa, sɛ a ‑gänɩ a‑a bhla'mö Lagɔ, a nɩ ligbanɩ ‑sɩbhä 'wʋ. ‑Lɛ a 'tɛnyɩ 'la 'mö
         a dɔ'wʋ, a yɩbhlɩnɩɛ Lagɔ 'wëë, 'zwɩ a ‑bɛ wa zianyɩɛ 'ɔ wɛlɩɩ a za. ‑Sɩbhä yɩ
         ‑wʋ 'mö, ‑maa swɩ 'nanyɩɛ yɔwʋ 'kunɩ. 33 'Tɛnyɩ ‑mɛmɛɛ 'mö, nɩkpabhë a 'yila 'klʋ wa zianyɩ ‑di, wa nʋanyɩ ‑lizoku a kii
         'wuë 'wlu. ‑Muë wa 'zʋmöö ‑sɩbhää, a 'nuë nimï 'bhöö. 34 Nɩkpa ‑mumuë wa 'pää Zezwii 'a wɛlɩɩ a za ‑jie 'möö, ‑mä 'wa 'zwɩzizee 'mö,
         a 'nuëë nimï 'bhöö. 'A ‑gblɩwaa ‑saanyɩɛ ‑glasɛ 'a ‑lii 'wuë kä'möö, 'mänasɛ
         a 'tatiniiɛ 'yi. Ɛ'ɛ ‑bhö nyɩasɛ, ‑maa a ‑yi sɛ nɩɩ, 'saa Lagɔ 'nyanyɩɛ, wʋ kä tenyii
         dɛsɛ wʋ zi 'saa wa ‑saanyɩɛ kä'mö 'wʋ, wʋbhlɩ, ‑bɛ 'naa 'kanyua'a kä'mö ‑sɛ. 35 Sɛ a 'tɛɛnɩ a‑a da'a Lagɔ dlɩɩ, a nɩ 'tɛɛnɔɔ ‑sɩbhä dlɩ 'yize. A ‑kä ‑sɩbhä zʋʋ,
         Lagɔ yeanyɩ yi 'ylimö a ‑lu 'kɔdʋ 'nyɛ. 36 Nza n gbää nɩɩ, dɛ a kää sɛ, a nɩ nyɔnʋ ‑lɛ kɛ, 'saa nɛnɩɛ Lagɔ dlɩ yɔwʋʋ, a 'kʋ
         nʋ ‑këë, a 'kä ‑mä 'gbë 'wʋ ghlɛ, nzɩɩ 'saa ɔ gbää ɔ 'kanyɩ 'nyɛɛ, a 'kʋa ghlɩ.
         37 Ɛ'ɛ ‑bhö nyɩasɛ, ‑maa sɛ'ɛ Lagɔwɛlɩɩ nʋä nɩɩ:‑Ɔ 'kä a yii, ɔ yi yi.‑Lɛ 'naa 'käa'a 'mö gwälɛ 'n ɔ 'kää yi.38 ‑Ɔ zlɔnɩɛ 'mö Lagɔ a 'yila 'klʋ a dɔ'wʋʋ,ɔ sɛ ɔ 'tɛɛnɩɛ Lagɔ dlɩ a za‑a, mɔɔ 'kää ‑bhölɩ.‑Maa ‑ɔ ‑kä na dlɩtɛɛnɩtɛnɛ kɛ'mö ‑sɛɛ,ɔ 'naa ‑kaa dlɩ yɔwʋ nɛnɩ. +Sa'a Lagɔ gbää. 39 ‑Abhʋa ‑abhlɩ, nɩkpa a ‑muë 'kää Lagɔ a dlɩtɛɛnɩtɛnɛ kɛ'mö ‑sɛ ‑wa 'kää ‑sɩbhä
         a za 'yli bhɩɛɛ, mö ‑a 'nɩɛ glɩnɩ. ‑Maa ‑a yi 'kwädlɩ Lagɔ dlɩ 'tɛɛnɩ ‑këë, ‑a
         yi ‑tiamö a 'pʋpʋɛ ghlɩ.
         
            
               	Soomö 40.7‑9.

               	Zelemii 31.33.

               	Zelemii 31.34.

               	Detlenɔɔmö 32.35.

               	Detlenɔɔmö 32.36.

Lagɔ a dlɩtɛɛnɩtɛnɛ111 Wa laa Lagɔ a dlɩtɛɛnɩtɛnɛ miɛ nɩɩ: ‑Lu a ‑mu nɩkpɛ 'nɩɛ 'wʋ yɩlɩɩ, ‑maa ‑wʋnyɩza
         ɔ dlɩ 'tɛɛ 'wʋʋ, 'n ɔ kɩɛ dlɩ 'wʋ nɩɩ, wʋ yi 'yli 'wlʋnɩ klɩpaa, 'mö wa laa dlɩtɛɛnɩtɛnɛ.
         2 Dlɩtɛɛnɩtɛnɛ 'la a za bhla'mö a Lagɔnɩkpaa, Lagɔ ‑sɛ a‑a wa 'dɩ a dɩ.3 Lagɔ a dlɩtɛɛnɩtɛnɛ 'mö, ‑mä ‑a 'nʋnɩɛ 'mö nɩɩ, Lagɔ, 'ɔ ngli a wɛlɩɩ, 'mö ɔ 'wälanɩɛ
         mä'ä 'pɩwʋ a ‑lii 'wuë 'mö. ‑Sɩbhä a za, ‑mi ‑a yɩlɩɛ 'wʋ 'mö, ‑mä ‑mi ‑aaa
         'wʋ yɩlɩɛ 'bhöönɩɛ.4 Dlɩtɛɛnɩtɛnɛ 'mö, ‑mä Abɛɛlɩ bʋbɔnɩɛ Lagɔ ‑li ‑yɩ kää dɛsɛ ‑yɩ ziɛ Kayɛɛ a ‑nɩɩ 'wʋ. Dlɩtɛɛnɩtɛnɛ 'la a za Lagɔ 'libhoo 'mözlɔnɩnyɔ 'mö 'wʋ. Ɛ'ɛ ‑bhö nyɩasɛ,
         ‑maa Lagɔ a'bhë mɔɔ gbää nɩɩ, 'ɔ bʋbɔnɩlii mɩɩ nɛnɩɛ. Abɛɛlɩ, ɔ yɛ abhlɩ 'ku 'wë,
         ‑maa 'ɔ sɛ ɔ 'tɛɛnɩ a‑a Lagɔ dlɩɩ, ‑sɩbhä zʋʋnyɩ 'dɩ 'mö 'yize.5 Enɔɔkö 'a Lagɔ a dlɩtɛɛnɩtɛnɛ a za, ɔ'ɔɔ 'ku ‑maa Lagɔ 'wʋ ɔ 'libhoo cuu, 'n ɔ ‑nyɔɔ
         yiɛ ‑mä ɔ yɔwʋ mö, ‑bɛ 'nɔa'a 'ylɩmö. Dɛɛ Lagɔ 'nɔɔ ‑bhlɛ 'wʋ 'libhïï, sɛ'ɛ Lagɔwɛlɩɩ
         nʋä nɩɩ, Enɔɔkö, nɩkpɛ a ‑mɔɔ nɛnɩɛ Lagɔ dlɩ yɔwʋ 'mö ɔ glɩnɩɛ. 6 'Lɩlɩlɩ a dɔ'wʋ, nɩkpɛ, 'n ɔ 'nɩ Lagɔ dlɩ 'tɛɛnɩ, ɔ'ɔɔ bhɛnɩ ɔ 'kɔ dlɩ yɔwʋ nɛmanɩ.
         ‑Ɔ ‑kä ɔ 'kä ‑mä Lagɔ yɔwʋ ghlɛɛ, ɔ nɩ kɩ dlɩ 'wʋ nɩɩ Lagɔ ‑bhölɩ ‑tiamö, ɔ yi
         ‑wa yɩbhää wa 'kɔ yɩbhlɩnɩ 'nyu 'pä.7 Nowee a Lagɔ a dlɩtɛɛnɩ a za, ‑lii ɔ'ɔɔ 'wʋ yɩlɩ ‑maa ‑yɩ 'kää zɩkö 'yli 'wlʋnɩɩ,
         Lagɔ 'nyɔɔ yɩ 'dɩɩ, 'klʋkpamö ɔ 'zoo, 'n ɔ yiɛ batoo 'kɔdʋ tɛlɩ ɔ ‑nyɛ 'ɔ ‑kosu yɔwʋ
         a ‑nʋa 'sɔ wa 'käa 'pʋ a za. 'Ɔ sɛ ɔ 'tɛɛnɩɛ Lagɔ dlɩɩ, ‑sɩbhä ma‑a köbhaa 'ɔ 'tɛnyɩɩ
         'mö a ‑nʋä gbʋ. 'Ɔ dlɩtɛɛnɩtɛnɛ 'la, mɛɛ kää 'nglɩ 'n Lagɔ yiɛ nɩɩ 'mö ɔ zlɔnɩɛ
         nʋ.8 Ablaamö, Lagɔ 'nyɔɔ 'dɩ nɩɩ, ɔ nɩ ‑sɔ 'wʋ, bhlɩɩ ɔ 'kɔɔ zɩkö 'nyɛ 'mö, ɔ 'kä ‑mä möö,
         sɛ ɔ 'tɛɛnɩɛ Lagɔ dlɩ a za, 'klʋkpamö ɔ 'zoo cuu. Mää Lagɔ 'kɔɔ kwänɩ a'bhë,
         ɔ'ɔɔ ‑bhlɛ ‑mä ‑yi, 'n ɔ yiɛ 'wʋ ‑sɔ, 'n ɔ yiɛ ‑mä ɔ 'bhele 'bhöö, 'n ɔ yiɛ mö.
         9 Bhlɩɩ Lagɔ gbää ɔ 'kɔ 'nyɛ 'mö, ɔ ghlɛɛ ‑mää, sɛ ɔ 'tɛɛnɩɛ Lagɔ dlɩ a za, ɔ'ɔɔ
         ɔnyɩ ɛ ‑lowli 'mö 'wʋ 'libhï. ‑Maa ‑gligbï zɛmö ɔ gʋʋä. Ɔ ‑nyɛ ɔ yowli Yizaakö
         ‑nyɛ Yizaakö a yowli Zakɔɔbö 'sɔ, Lagɔ 'nyɛmö a‑a 'dɩ nɩɩ, ɔ yuë bhlɩ 'la 'nyɛɛ,
         Ablaamö a saa, ‑sɩbhä wa ‑wʋmö a‑a ‑mä lɛgäwa a sɛ bhlɩ 'la 'mö. 10 Nyɩasɛ Ablaamö 'nɩɛ a ‑sɩbhä 'zʋ, ‑maa ɔ ‑yi a sɛ nɩɩ, ‑glɔ 'kɔdʋʋ ‑wʋnyɩɩ 'mö
         a ‑bïdii ‑nyɔnʋä glu tenyii, Lagɔ a'bhë 'sɩbhää 'ɔ dlɩ a saa, wʋ ‑gä 'yuku.11 Sɛɛ Ablaamö 'tɛɛnɩɛ Lagɔ dlɩ a za, nza ɔ ghlɩɛ 'yu. Dɛɛ Lagɔ 'nyɔ a‑a 'dɩ nɩɩ, ɔ
         yi 'yu ghlɩɩ, ‑lɛ a 'tɛnyɩ 'la 'mö, Ablaamö yɛ gɔ 'wë, ɔ 'lɛnglɛ Salaa a'bhë,
         ɔ'ɔa'a 'yughlɩsɛ ‑wʋ. ‑Maa ‑sɩbhä yɩ ‑wʋ 'mö Ablaamö kɩ dlɩ 'wʋ nɩɩ, wɛlɩɩ Lagɔ
         'nyɔ a‑a, ɔ yi 'yli 'wälanɩ. ‑Sɩbhä a za 'n Salaa yiɛ 'yu gwälɩ. 12 Mɩɩ kää 'nglɩ, Ablaamö ‑ɔ yɛ a‑a gɔ 'wë 'lɩlɩlɩ, ‑ɔɔ a‑a 'yugwälɩsɛ ‑wʋʋ, ɔ ‑bhʋlʋ
         ‑kpɔ 'n ɔ yiɛ ‑gligbë 'käda a dɩba 'zʋ. Sɛɛ ‑zɛlɩ ‑nyɛ gïnyɛ yɔwʋ a bʋsɛ 'sɔ 'nɩɛ
         zɛlɩzɛlɩsɛ ‑wʋʋ, ‑sɩbhä ɔ 'yuë a 'yuë zumanɩɛ tenyii.13 Nɩkpa 'la 'wuë, wa 'tɛɛnɩ Lagɔ dlɩ ‑këë 'n wa yiɛ 'ku. Wɛlɩɩ Lagɔ 'nyʋä a‑a nɩɩ,
         ɔ yuë bhlɩ 'la 'nyɛɛ, wa'aa yɩ 'yliwlʋnɩdaa 'ylɩmö. ‑Maa wa 'tɛɛnɔɔ dlɩ nɩɩ ɔ yi
         'ylɩ ‑bhlʋ 'mö 'yli 'wälanɩ zaa, wa ‑wʋ yɩ za 'mäna 'mö ‑këë, 'n wa yiɛ 'ku.
         Wa'bhï, sɛ'ɛ wa nʋä nɩɩ, mä'ä dʋdʋ 'wʋ ‑mä ma‑a 'nɩɛ ‑tiamö wa 'bhele glɩnɩ,
         ‑maa lɛgäwa ‑nyɛ 'plɩplɩwa 'sɔ wa glɩnɩɛ mä'ä a dɔ'wʋ. 14 Wa ‑kä ‑sɩbhä nʋʋ, mɩɩ tulanɩɛ 'ylimö nɩɩ, 'wa ‑tiamö a bhelea 'mö wa pää dlɩ
         'wʋ. 15 'Wa mä'ä dʋdʋ 'wʋ a bhelea wa 'bhöö a‑a 'möö, 'mö wa 'nɩa'a dlɩ 'wʋ 'pä. 'Mö
         wa ‑kä a dlɩ 'wʋ 'pää, wa yi a ‑mä 'wlu sɩbhä. 16 ‑Maa 'wa ‑tiamö a bhelea ‑a nɛnɩɛ ‑a ziɛ mä'ä dʋdʋ 'wʋ a ‑naa 'wʋʋ, ‑a ‑wʋä ‑mä
         zlɩ 'möö, 'mö wa yɩbhää wa 'kä 'mö mö. ‑Sɩbhä a za, wa ‑kä Lagɔ wa Lagɔ
         la dɔ'wʋ ‑wʋʋ, yɩ 'nɔɔ zʋ 'wʋ ‑bhö. Mɔɔ gïganɩɛ wa ‑glɔ 'kɔdʋ ‑mä ɔ yɔwʋ 'wlu.17 Ablaamö 'a Lagɔ a dlɩtɛɛnɩtɛnɛɛ a za, Lagɔ ylɔɔ 'mö nɩɩ, ɔ nɩ 'libhï Yizaakö 'wʋ
         ɔ 'kɔnyɩ bʋbɔnɩɩ, 'klʋkpamö ɔ zoo. 'Lɩlɩlɩ a dɔ'wʋ, 'ɔ yuu ‑bhlʋ ‑kpɔ mɔɔ, ɔ 'mö,
         ‑lii Lagɔ gbä a‑a ɔ 'kɔ 'nyɛɛ ‑mä yɩ 'kä a‑a 'yli 'wlʋnɩ. 18 Sɛ'ɛ Lagɔ a'bhë 'nyɛ a‑a Ablaamö 'dɩ nɩɩ: Yizaakö 'mö, ‑mä ‑na 'yuë a 'yuë 'kää 'bhöönɩ.+19 Ablaamö ‑yi sɛ nɩɩ, nɩkpɛ ‑kä 'ku 'wëë, Lagɔ bhɛnɩ ɔ 'kɔ glu ‑sɛ. Nza Lagɔ 'nyɛnɔɔ
         'wʋ 'sɔ 'ɔ yuu yowʋ. Ɔ 'nyɛnɔnyɩɛ da'a 'wʋ 'sɔ yowʋʋ, Ablaamö a dɔ'wʋ, nɩkpɛ a ‑mɔɔ
         yɛɛ 'ku 'wë 'n ɔ yiɛ glu 'wlʋ a sɛ, ‑sɩbhä Yizaakö ‑wʋa'aa.20 Yizaakö, dlɩ ɔ 'tɛɛnɩmö a‑a Lagɔ, nza ɔ 'pä a‑a ɔ yowluwa, Zakɔɔbö ‑nyɛ Ezawii
         'sɔ 'nyu, ‑yɩ lɛ 'kää bhäla ‑mä 'wa 'pɩwʋ 'mö 'yli 'wlʋnɩ a za.21 Zakɔɔbö 'a Lagɔ a dlɩtɛɛtɛnɛɛ a za, ɔ lɛ 'kää 'kuë yii, 'n ɔ yiɛ Zɩzɛɛfʋ a yowluwa
         bhʋlʋbhlʋ 'nyu 'pä, 'n ɔ yiɛ 'ɔ nɛmönɩpeyii 'wʋ ‑sɔnɩ 'n ɔ yiɛ Lagɔ a 'nglɩ 'ghlimanɩ.22 Zɩzɛɛfʋ 'a Lagɔ a dlɩtɛɛtɛnɛɛ a za, ɔ lɛ 'kää 'kuë yii, 'n ɔ yiɛ ɔ 'bhɩa 'dɩ 'nyɛ
         nɩɩ, Lagɔ yi 'ylɩ ‑bhlʋ 'mö Yizlaɛlɩ 'a ngëyii 'mö a ‑nʋa ‑mä Ezipötɩ‑bhölɩɩ 'mö ‑sɛ zaa, wa ‑kä möä yii, wa
         ‑nyɛ 'ɔ kwaa nɩ mö.23 Moyizɩ a ‑lowluwa 'a Lagɔ a dlɩtɛɛnɩtɛnɛ a za, wa gwälɩɛ Moyizɩ 'wëë, wa 'yoo 'ylɩmö
         nɩɩ ‑bayu ɔ glɩnɩɛ, sɛɛ Ezipötɩ a 'bhlɩlowli gbä a‑a wa nɩ 'lɩbhä nyɩbhɛlɩyuëaa,
         yɩ 'nuëë nganɔ 'lɩbha ‑maa ziza wa zizooo ‑këë, 'n 'cwɩ ta yiɛ 'plɩ.24 Moyizɩ a'bhë ‑sɩbhä ɔ 'tɛɛnɩmö a‑a Lagɔ dlɩ. ‑Sɩbhä a za, ɔ 'ghlimanɩɛ 'wëë,
         'bhlɩlowlii a yɛnglɛ ‑ɔ 'bhʋɔ a‑a ɔnyɩ a 'yu a sɛɛ, ɔ'ɔa'a 'yɩbhä ɔ 'kä ɔ 'nglɩ
         ‑gömö ‑kä. 25 Ɔ ‑yi sɛ nɩɩ, 'mäna 'nyinylolinʋnwɛ 'lɩbhaa nɩkpɛɛ, 'plɩplɩla a glɩnɩɛ zaa, ɔ 'naa
         'yɩbhä, ‑maa sɛ wa 'yɩaa Lagɔ a ‑nʋa ‑muë'la 'wuë 'klɩɩ, wa 'kɔ ‑sɩbhä 'klɩ 'yɩamö,
         'mö ɔ ‑sɛɛ ‑lɛ. 26 Ɔ dɔ'wʋ, wa ‑kɔɔ Puënyɔɔ Lagɔ 'kää bhäla tie a saa ‑di ziaa, mɩɩ nɛnɩɛ mɩɩ ziɛ Ezipötɩ a lɩɩ 'wuë a ‑käkʋ
         'wʋ. Nyɩasɛ ɔ'ɔɔ ‑sɩbhä dlɩ 'pä, ‑maa ɔ yɩlɩ ‑mä 'yuku 'pɛnaa ɔ 'kää ghlɩ 'wʋ.
         27 Moyizɩ 'a Lagɔ a dlɩtɛɛnɩtɛnɛ a za, ɔ'ɔɔ 'bhlɩlowli 'a klɛɛ ‑gu, ɔ ‑nyɛ Yizlaɛlɩ a
         ngëyi 'sɔ 'n wa yiɛ ‑mä Ezipötɩ‑bhölɩɩ 'mö 'bhöö. 'Ɔ dlɩɩ ‑nyɔnʋ ɛ kä ‑bhɩɛ
         Lagɔ ‑bɛ 'nɩɛ 'wʋ yɩlɩɩ, 'mö ɔ yɩlɩ 'wʋ. 28 Moyizɩ 'a Lagɔ a dlɩtɛɛnɩtɛnɛ 'la a za, Lagɔ 'nyɔɔ 'dɩ nɩɩ, wa nɩ 'lɩbhä bhʋlʋbhlʋ
         'bhlawadɩgba, wa nɩ 'mlɩ a dluu ‑lɛ ‑gblii nuë 'wʋ, nzɩɩ Lagɔzuzukwëa ‑a yɛlaa sɛ
         ‑kä Ezipötɩ a ‑nʋa 'a tɛkäyuëa 'lɩbhää yii, a 'kä wa ‑nʋa yɛ'mö bhlɩɩ, 'n
         ɔ yiɛ ‑sɩbhä zʋ.29 Ɔ ‑nyɛ Yizlaɛlɩ a ‑nʋa 'wuë 'sɔ, wa 'bhööä Ezipötɩɩ, 'nyu 'kɔdʋʋ wa laa gïnyɛzlɛ,
         Lagɔ 'mö wa 'tɛɛnɩ'ɛɛ dlɩ, nza wa 'tʋnuä kplɩ 'mö, nyuu 'nuëë tɛkäsɛ a'bhë
         ‑zlɛlɛ päla 'lɩlɩlɩ. ‑Maa wa 'plɩɛ 'wëë, Ezipötɩ a ‑nʋa ‑wa kpëtuë a‑a, wa yɩbhä
         a wa 'kä 'tʋmö 'n nyuu yuëë 'wlu 'mänanɩ, 'n wʋ yuëë 'lɩbhä.30 ‑Mä Lagɔ a dlɩtɛɛnɩtɛnɛɛ 'mö, Yizlaɛlɩ a ‑nʋa binɩɛ ‑glɔ 'kɔdʋʋ Zelikoo a gbëa
         'ylɩ ngbi'sɔ 'mö 'wʋʋ, wʋ 'kpakwëa ‑a ‑binɩɛ ‑glɔɔ, bhli a bhliɛ.31 ‑Mä ‑glɔ 'la 'mö a 'tutunglɔ wa laa Ghlaabö, ‑sɩbhä ɔ 'tɛɛnɩmö a‑a Lagɔ dlɩ. ‑Sɩbhä a za, nɩkpaa Yizlaɛlɩ a ‑nʋa tiee ‑mä
         'ɔ ‑glɔɔ 'möö, ɔ 'nuëë ɔ ‑gblɩwa 'mö 'wʋ 'libhï, ‑maa Lagɔ a za, päla ɔ pölʋää.
         Yɩ za, ɔ 'bhɩa ‑muë'la ‑wa ‑sɛ a‑a Lagɔ 'klʋkpamöö, ɔ'ɔɔ wa saa 'yli bhɩɛmö.32 ‑Mi n 'kä bhäa'a bhïla nɩ? N ‑kä n 'kä Zedeɔɔ mɔ, Balaakö mɔ, Samösɔɔ mɔ, Zɛfötee
         mɔ, Daviidɩ mɔ, Samiɛlɩ mɔ, 'n Lagɔ 'a 'möbhïlanɩwaa 'sɔ a dɛ bhïla nʋʋ, ‑kɛkɛ yi zlɩ 'bhɛ. 33 Nɩkpa 'la 'wuë, Lagɔ 'mö wa 'tɛɛnɩmö a‑a dlɩ. ‑Sɩbhä a za, ‑muë ‑nyɛ bhlɩ ‑mimii
         gwɩɛ tʋ 'n wa yiɛ 'gbë 'mö ‑sɛ. ‑Mumuë 'kämanɩ 'mözlɔnɩsɛ, ‑mumuë, wɛlɩ ‑mimii
         Lagɔ 'nyʋää, wa 'yɩ yɩ 'yliwlʋnɩdaa 'ylɩmö. Wa 'pä ‑mumuë slukwi 'yli, yɩ 'nuëë
         ‑lu nʋ. 34 ‑Mumuë 'ngïma ‑kosugbagbʋ. ‑Mumuë, 'wa ‑gblɩwaa yɩbhä a wa 'kʋä ‑gbëlie 'pä
         wa 'kä 'ku, 'n Lagɔ yuënyɩɛ ngli ‑sɛ. ‑Mumuë 'nɩ a 'mötɛɛnɔ ‑kä 'n Lagɔ yuëë
         'mötɛɛnɔ 'nyɛ. ‑Mumuë 'zʋ kanɩwa, 'wa ‑gblɩwaa wa ‑nyɛɛ gwɩɛ tʋ 'n wa yuëë gwë
         kwänɩ. 35 Ngwlɩ ‑mumuë, 'wa nɩkpaa ‑wa yɛ a‑a 'ku 'wëë, Lagɔ gölʋä 'n ɔ yuënyɩɛ yowʋ 'nyɛ.Nɩkpa ‑mumuë, wa nglu 'zwɩzigbʋ, wa'aa 'yɩbhä wa 'kʋänyɩ ngli ‑sɛ. Ɛ'ɛ ‑bhö nyɩasɛ,
         ‑maa wa ‑yi sɛ nɩɩ, wa ‑kä 'ku 'wëë, Lagɔ yuë gäla ɔ yuë glu ‑sɛ, wa yi ‑mä
         ɔ yɔwʋ sasɛ ‑bhölɩnɩ. 36 ‑Mumuë, wa nɛpʋä, wa 'sɛlɩnuë ‑kplɩya 'mö, wa gwanuë 'gogwi, 'n wa yuëë ‑jie
         'mö 'pä. 37 Wa 'lɩbhä ‑mumuë 'kpɩ 'n wa yiɛ 'ku, wa ‑dɩ ‑mumuë 'kïbhï 'sɔ 'mö, wa 'pä ‑mumuë
         ‑gbëlie 'n wa yiɛ 'ku. ‑Mumuë, wa'aa glɩdɛ ghlɩ, saa 'wuë, ‑sɩbhä wa nɛmöä,
         'pʋäwa wa glɩnɩɛ, wïlakwibanɩ wa ‑plaa 'mö, ‑gblɩ wa ‑gbïluëë, ‑lizokuu a kii
         'wuë 'mö wa nuëë 'wlu. 38 ‑Mä 'muse 'klʋ 'n ‑mä ‑gägö 'wlu ‑mä wa nɛmö a‑a. ‑Mä ‑gägö 'mö 'n ‑mä
         'bhʋkʋ ‑mimii 'mö, ‑mä wa gʋʋ a‑a. Ɛ'ɛ ‑bhö nyɩasɛ, ‑maa mä'ä 'pɩwʋ a nɩkpaa
         ‑wa kpëtuëë sa'aa, wa'aa 'kɩ wa jijo'wʋglɩsɛ ‑wʋ.39 Nɩkpa 'la 'wuë, wa 'tɛɛnɩ a‑a Lagɔ dlɩɩ, ɔ sɛ wa 'dɩ a dɩ. ‑Sɩbhä yɩ ‑wʋ 'mö, 'ɔ
         wɛlɩɩ ɔ 'nyʋä a‑a, wa'aa a yɩ 'yliwlʋnɩdaa 'ylɩmö. 40 Nyɩasɛ yɩ'ɩɛ ‑sɩbhä 'wʋ 'plɩ, ‑maa ‑li a ‑mii nɛnɩɛ ‑yɩ ziɛ 'wʋʋ, yɩ ‑wʋ ‑lɛ ‑aa
         za. Lagɔ yɩbhä nɩɩ, wa ‑nyɛ ‑abhʋa 'sɔ, ‑a 'kä 'gämö yɩ 'yliwlʋnɩdaa 'ylɩmö.

Lagɔ ɔnyɩ a 'yuë a sɛ ɔ zlɔmanɩnyɩɛ 'mö121 ‑Abhʋa ‑abhlɩ, sɛɛ nɩkpa 'kɔkɔmlɛ ylɛ'ɛ guëguëwaa, ɛ 'kä ‑bhɩɛ ‑sɩbhä nɩkpa 'la
         'wuë wa 'tɛɛnɩ a‑a Lagɔ dlɩ ‑binɩnyɩ 'n wa yɛlanyɩ. Zaa, guëguu Lagɔ lanɩnyɩɛ 'wʋ
         a dɔ'wʋ, 'nyinylolii ‑a bhlinɩɛ 'mö ‑kpaflala 'yize, yɩ ‑nyɛ nyɩasɛlii 'wuë ‑yɩ
         ‑kanyɩɛ 'wʋ 'wlɔmanɩ 'sɔ, a‑a nɩ ‑sɩɩ kɛ'mö, ‑a 'kä sasɛ guë ‑a 'käa ‑mä 'gbë
         'wʋ ghlɛ. 2 ‑A ‑kä guë dɔ'wʋ ‑wʋʋ, Zezwii mö ‑a nɩ glɛ ‑a'a yilaa. Ɛ'ɛ ‑bhö nyɩasɛ, ‑maa Lagɔ
         a dlɩtɛɛnɩ dɔ'wʋ mɔɔ glɩnɩɛ ‑aa 'yukugänɩnyɔ, mɔɔ 'kää 'nglɩ ‑kä ‑a 'kä ‑mä
         'gbë 'wʋ ghlɛ. Ɔ'bhë, 'mäna 'kädaa Lagɔ 'kɔɔ bhäla 'lɩbha a za, wa 'kɔ ‑di zia
         wa 'kɔ jɛzlʋnyɔ a sɛ su 'klʋ kʋnɩ a dɔ'wʋ, ɔ 'niɛ a ‑lu la, ‑maa ɔ ‑bhɩɔ 'mö 'n wa yoo ‑sɩbhä 'zʋ. Lagɔ
         ‑ɔ 'kämanɩɛ ‑lii 'wuë ‑gömö, 'n ɔ yiɛ ‑mä ɔ luukɛ 'wʋ sɛ glɩɛ mö.3 Sɛ'ɛ n gbää nɩɩ, sɛɛ 'nyinylolinʋwaa ‑gblɩ a‑a Zezwii 'n ɔ ‑bhɩɔ a‑a 'mö wa 'kɔ
         tenyii 'klɩ 'yɩa a daa, 'a dilaa nɩ pö ‑lɛ 'yize, nzɩɩ swɩ tanyɩa yɔwʋ 'kunɩ, a tɩa
         Lagɔ 'a 'yioo 'wʋ 'bhöö. 4 'A 'nyinylolii a nimïsɛsʋʋ 'nanyɩɛ ‑bhlɛ 'kwie a'bhë 'mö kwä 'n 5 sɛɛ Lagɔ zʋä ɔ ‑nʋa 'dɩ 'mö ɔ 'kʋä swɩ nyɛmʋ 'mö 'pää, 'n a yiɛ ‑sɩbhä 'wʋ
         dlʋ. Lagɔwɛlɩɩ lɛ naa:Na 'yu, Lagɔ ‑kamö 'klɩ 'yɩa ɔ ‑kamö 'mö zlɔmanɩ a za‑a, 'nwi 'mö.Ɔ ‑kamö 'lʋnɩɩ, swɩ nɩ ‑tɩmö yɔwʋ 'kunɩ.6 Ɛ'ɛ ‑bhö nyɩasɛ, ‑maa ‑ɔ ‑glɔɔɔ dlɩ 'wʋʋ, 'mö ɔ zlɔmanɩɛ 'mö.‑Mɔ ɔ laa ɔnyɩ a 'yuu, 'mö ɔ 'yɩa 'klɩ.+7 'Yu a ‑mɔ ɔ dɩba 'nɩ zlɔmanɩɛ 'möö, ɔ ‑bhölɩ bhä ‑a? A'bhï, Lagɔ a 'yuë a glɩnɩɛ
         zaa, ɔ ‑kaanyɩ 'klɩ 'yɩaa, a nɩ nglu 'wʋ, ɛ'ɛ ‑bhö nyɩasɛ, ‑maa ɔ 'kanyɩ 'mö zlɔmanɩ
         a za‑a. 8 Sa'a ‑sɩbhä Lagɔ zlɔmanɩɛ 'ɔ yuëa 'wuë 'mö, zaa 'n ɔ 'nanyɩ a ‑sɩbhä 'mö zlɔmanɩɩ,
         sɛ'ɛ yɩ sɛ a‑a zɛmö nɩɩ, a'a ‑bhö ɔ ‑tiamö a yuë, ‑maa 'libhïlibïyuë a glɩnɩɛ.
         9 Mä'ä dʋdʋ 'wʋ a dɔ'wʋ, ‑aa dɩbawa ‑kanyɩ 'mö zlɔmanɩɩ, wʋ ‑a ngluä, a‑a zuëë
         'klʋkpamö. Mɛɛ 'kä zi'e ‑aa dɩba Lagɔ ‑ɔ ‑wʋ ‑mä ghäyɩ 'wʋ, ɔ ‑kanyɩ 'mö zlɔmanɩ
         ‑a 'käa ‑tiamö a ‑bhölɩbhölɛ ghlɩɩ, mö ‑a 'kä a bhä 'klʋkpamö ‑sɛ ‑a? 10 'Tɛnyɩ ‑aa dɩbawa zlɔmanɩnyɩɛ 'mö 'möö, ɛ'ɛɛ 'mö 'bhʋɔ. Wa ‑kanyɩ 'mö zlɔmanɩɩ,
         sɛɛ nɛnɩɛ wa dɔ'wʋ cuu, ‑sɩbhä wa zʋʋnyɩɛ. ‑Maa Lagɔ ɔbhlɩ, ɔ ‑kanyɩ 'mö zlɔmanɩɩ,
         ‑aa ‑li a ‑li a 'yize yɩ kää 'mö. Ɔ yɩbhä nɩɩ, ‑a'a nɛmönɛmösaa 'wuë nɩ ‑wʋ
         Lagɔsɛ, nza ɔ zlɔmanɩnyɩɛ ‑sɩbhä 'mö. 11 Sɛ'ɛ n gbää nɩɩ, Lagɔ ‑kamö 'mö zlɔmanɩ, ‑n ‑kä ‑sɩbhä a za 'klɩ 'yɩ dɔ'wʋ ‑wʋʋ,
         yɩ ‑nɩmöä 'mäna 'wʋ ‑bhö, ‑n ‑tɔnɩ nɩɩ ‑lizoku. ‑Maa ‑n ‑kä 'wʋ nglu, ‑lɛ a klɩ
         'la ‑kamö 'mö zlɔmanɩɩ, ‑mä yɩ 'wuë a 'gbë 'wʋ, ‑na'a zɩkpaa yi 'mö zlɔmanɩ,
         ‑na'a dlɩ zɛmö yi ‑pälɛpälɛ ‑wʋ ‑mä nɩkpa 'wuë ‑gömö.A nɩ ‑bhölɩ Lagɔsɛ12 Swɩ nɩ tanyɩ yɔwʋ 'kunɩ, ‑maa a nɩ 'tɛmanɩ 'yli yɔwʋ a 'kä 'yukusɛ mö. 13 A nɩ zlɔmanɩ 'a nɛmönɛmösaa 'wuë 'mö, nzɩɩ ‑wa bhliɛ gba'agbagba'aa, wa tɩa Lagɔ
         a 'yio 'wʋ 'bhöö, wa 'kɔa sasɛ ‑gänɩ. 14 A ‑nyɛ nɩkpa 'wuë 'sɔ a 'kä ‑wanɩ, 'n 'a nɛmönɛmösaa 'wuë 'kä Lagɔsɛ ‑wʋ, yɩ
         gbʋ nɩ plɛnanyɩ bhʋlʋbhlʋ. ‑Mɔ yɩ gbʋ 'nɩ plɛnɩɩ, ɔ 'naa 'kä ‑mä Lagɔ yɔwʋ mö,
         zaa ɔ 'naa 'kɔ 'ylɩmö. 15 A nɩ 'nɛmanɩ anyɩ 'wʋ, a gla'mö a ‑nɔ ‑bhlʋ a'bhë tɩa Lagɔ 'a ngäzɩdlɩpäpʋʋ 'mö
         bɔ. Nɩkpɛ a ‑mɔɔ ‑li 'nɩɛ kɛ ‑zunɩɩ zaa ‑ɔ pää zila 'wuë 'mö 'klɛɛ, a nɩ tɩ 'wʋ
         nglu, ɔ nɩ tanyɩ jijo'wʋ ‑wʋ, ɛ'ɛ ‑bhö nyɩasɛ, ‑maa sa'a a nɩkpɛ, 'mö wa laa 'zɛzɛ
         ‑ɔ nyima gïnyɛ. 16-17 Nyɩbhɛlɩ a ‑muë sɛsɛnɩɛ 'ngwlɩ, 'ngwlɩ a ‑muë sɛsɛnɩɛ nyɩbhɛlɩ, ‑wa flanɩɛ Ezawii
         a saa Lagɔlii 'ylimöö, 'mö a nɩ tɩ glɩnɩ. Ezawii 'a wɛlɩɩ, a ‑yii. Mɔɔ ɔ dɩba 'a
         tɛkäyuu mɔ zaa, 'mö dɩba kä a‑a ɔ 'kä 'nyu 'pä. ‑Maa 'fʋ a lile a za, nza ɔ 'nyɛɛ
         'tikëyii 'ɔ 'kɔdɔglɩnɔ yowʋ. Zaa, 'mö dɩbaa 'päa'aa 'nyu. Ɔ 'pɔɔ 'nyu 'wëë, Ezawii
         'yɩbhä nɩɩ ɔ dɩba nɩ 'pämɔ 'nyu. ‑Maa ɔ'ɔɔ 'wʋ nglu. Ezawii, 'n ɔ yiɛ ‑sɩbhä a
         za 'mɩɔ 'wi, ‑maa nyɩasɛlia'aa.A nɩ tɩ Lagɔwɛlɩɩ kplɩ sɛ tlinɩ18-19 Abhʋa abhlɩ, Sinayii a ‑gägaa wa bhɛnɩɛ wa 'kä kɛ zɩ ‑anyɩɩ 'wlu ‑kosugbagbʋ ngömɔ
         a‑a, mää gbeylokwëkpëbhë ‑wʋ a‑a, mää 'yuylukwë ‑wʋ a‑a, mää ‑podie yi a‑a
         ‑vuvuvu, mää lɛglɛ gbä a‑a, mää wɛlɩ ‑dɩ a‑a gbʋʋ, 'mö a 'nɩɛ yɔwʋ 'dio, Yizlaɛlɩ
         a ‑nʋa a saa. Wabhlɩ, wa 'nʋä wɛlɩ 'la, wa lɛ naa: «‑Yayaya, yɩ nɩ 'bhlenɩa'a da'a.»
         20 Nyɩasɛ wa'aa ‑sɩbhä gbä, ‑maa wɛlɩɩ ‑yɩ nʋä nɩɩ: ‑Ɔ ‑kä ‑gägaa kɛ zɩɩ, ɛ yi nɩmɛ a'bhë ‑kë, wa nɩ 'lɩbhɛ 'kpɩ 'mö ɛ 'kä 'kuu,+ nganɔ 'wʋ yɩ ‑bhö a‑a. 21 ‑Lɛ a zlɩ 'la 'mö a 'saa wa 'yɩɛ 'ylɩmöö, nganɔ 'wʋ yɩ ‑bhöä tenyii. ‑Sɩbhä
         a za Moyizɩ a'bhë, ɔ lɛ naa: Nganɔ a za, n'n‑ä nanyɩ ‑yi.+22 ‑Maa Siɔɔ a ‑gägaa ‑nyɛ Lagɔ ‑ɔ ‑bhölɩ 'a ‑glɔ 'kɔdʋʋ wa laa zlɩ 'mö a Zeluzalɛɛmö
         'sɔ, 'mö a 'dioo yɔwʋ. Lagɔzuzukuu 'kɔkɔmlɛ 'kɔkɔmlɛ ‑yɩ ‑wʋä 'mäna 'möö, 'mö a dioo yɔwʋ. 23 Lagɔ a ‑nʋa 'wuë, ‑wa glɩnɩɛ 'ɔ tɛkäyuëa, ‑wanyɩɩ 'nglɩ ɔ 'cɛlɩɛ ‑mä zlɩ 'möö,
         'mö a 'dioo yɔwʋ. Nɩkpa 'wuë a ‑zijlitunyɔ Lagɔ, 'mö a 'dioo yɔwʋ. Bhla'mö a ‑nʋa
         ‑wa zlɔnɩɛ 'mö Lagɔ a 'yila 'klʋ a dɔ'wʋ, ‑wa yɛɛ ‑mä 'gbë 'wʋ ghlɛ 'wëë, 'wa
         zuzukuu, 'mö a 'dioo yɔwʋ. 24 Zezwii ‑ɔ kää 'nglɩ 'n Lagɔ ‑nyɛ nɩkpa yiɛ mɛnɩnɔlulu mɛnɩnɩɛ, 'mö a 'dioo yɔwʋ. 'Ɔ dluu ‑wʋ 'suloo sɛ ‑wʋ bhïlaa sasɛ ‑aa dɛ ‑wʋ ziɛ
         Abɛɛlɩ a ‑nʋʋ wʋʋ, 'mö a 'dioo yɔwʋ.25 Zaa, a nɩ 'nɛmanɩ anyɩ 'wʋ, a tɩa ‑ɔ bhïlaa 'yukwli yɔwʋ ‑sɛ. A ‑yi sɛ nɩɩ, Moyizɩ
         ‑ɔ bhïla a‑a mä'ä dʋdʋ 'wʋʋ, ‑wa ‑sɔɔ a‑a 'yukwli yɔwʋʋ, Lagɔ 'nuë a‑a ‑sɩbhä
         tɩnɩ. Mɛɛ 'kä zi'e Lagɔ ɔ ‑wʋa ‑mä ghäyɩ 'wʋ a ‑nɩɩ ɔ nyɩanyɩɛ, a‑a 'ni 'yukwli
         ‑pʋnɩ, a‑a ‑kɔɔ ‑gömö panɩ 'lɩlɩlɩɩ, ‑abhʋa ɔ 'kä bhä ‑sɩbhä tɩnɩ ‑a? 26 ‑Zlɩ Lagɔ bhïla a‑a, 'ɔ ngli a wɛlɩɩ a za, dʋdʋ tɩtlɛnɩ a. ‑Maa ‑a'a 'tɛnyɩ nɩ 'mö,
         sɛ'ɛ 'ɔ wɛlɩɩ nyɩanyɩɛ 'dɩ nɩɩ, Lagɔ lɛ naa: 'Wʋ ‑bhlʋ tʋʋa'aa ‑mä, 'na ngli a wɛlɩɩ 'kä'ɛ 'nglɩ ‑kä dʋdʋkpäta 'wuë 'kä tɩtlɛnɩ.
            Ɛ'ɛ ‑bhöa'a dʋdʋkpäta a 'yize ma, ‑maa zlɩ a'bhë yi tɩtlɛnɩmö.+27 ‑Maa Lagɔ ‑kä nɩɩ: 'Wʋ ‑bhlʋ tʋʋa'aa ‑mä  nʋʋ, mɩɩ sɛɛ zɛmö nɩɩ, ‑lɛ a zlɩ 'la 'mö, Lagɔ 'a ‑bhɛbhɛlii 'wuë 'ylibhɩɛli yɩ
         glɩnɩɛ zaa, 'yli yɩ 'kää bhɩɛ, nzɩɩ, ‑li a ‑mii 'naa 'kää 'yli bhɩɛ a 'yize 'kä
         ‑lɛ tʋʋ. 28 Nza n gbää nɩɩ, 'pɩwʋ mää Lagɔ 'kämanɩɛ, mää 'naa 'kää 'kwädlɩ 'yli bhɩɛɛ, ‑mä ma‑a ‑kʋnɩnyɩɛ. Zaa, a‑a nɩ bhälɔ 'kwädlɩ.
         A‑a nɩ kä ɔ nganɔ ku 'mö, ‑a 'kɔ 'klʋkpamö zʋ 'yize, sɛɛ nɛnɔɔ dlɩ yɔwʋʋ, a 'kɔ
         ‑sɩbhä bʋbɔ. 29 Ɛ'ɛ ‑bhö nyɩasɛ, ‑maa ‑aa dɩba Lagɔ, 'ylibhɩakosu a ‑mumuuä.+

'Dɩmözʋwɛlɩɩ131 A 'wuë, a nɩ ‑wawanɩ 'kwädlɩ ‑daayuë a sɛ. 2 A nɩ päla lowluwa 'mänasɛ, ‑mumuë 'zʋ ‑sɩbhä, wa'aa Lagɔzuzuku ‑tɔnɩ 'n wa yiɛ päla. 3 A'bhɩa Lagɔgänɩwa ‑wa ‑wʋä ‑jie 'möö, a nɩ 'pʋä 'wʋ dlɩ, ɛ nɩ ‑bhɩɛ nɩɩ ‑mä
         a ‑wʋmö. ‑Muë wa 'yɩaa 'klɩɩ, a nɩ 'pämuë 'wʋ dlɩ, ɛ nɩ ‑bhɩɛ nɩɩ, a'bhï abhʋa
         wa 'yɩa 'klɩ.4 Nɩkpa 'wuë nɩ 'zʋ 'suëplɛplʋ 'klʋkpamö. ‑Nmö 'luwli, tɩ 'ngwlɩ sɛ tɛlɩ. ‑Nmö
         nglɔ, tɩ'ɛ ‑naa gbɩ sɛ tɛlɩ. ‑Maa sa'a a ‑lii, ‑wa 'nwiɛ, Lagɔ a'bhë mɔɔ 'kʋää
         gbʋ köbha. 5 Moni a 'tʋ nɩ tanyɩ tɛkäsɛ a'bhë 'wlumö ‑sunɩ. ‑Maa 'saa Lagɔ kanyɩ 'nyɛ ‑kë,
         wʋ nɩ ‑zunanyɩ kɛ. Lagɔ a'bhë, sɛ'ɛ ɔ nʋä nɩɩ:'Naa ‑kamö 'kwädlɩ kɛ'mö ‑sɛ,'naa ‑kamö 'kwädlɩ 'wʋ ylɛ.+6 ‑Sɩbhä a za, ‑a bhɛnɩ ‑a 'kɔ dlɩ 'tɛɛnɩ ‑a 'kä 'kwädlɩ nɩɩ:‑Alowli Lagɔ, mɔɔ na 'wʋyinyɔɔ.Nɩkpɛ 'naa ‑kaa ‑lu nʋ.Zaa, 'na dlɩ su ‑mä 'n n nɛmöä.+7 'A 'yukugänɩwaa ‑wa 'nyanyɩ a‑a Lagɔ 'a wɛlɩɩ, wa da, 'a dilaa nɩ pö ‑lɛ 'yize.
         A ‑yi sɛ nɩɩ, Lagɔ 'mö wa 'tɛɛnɩɛ dlɩ ‑këë ‑mä 'kwie 'mö zaa, a nɩ ‑gänɩ 'wa
         gbäpöö. 8 ‑Atʋayuënyɩ, Zezwii Kliisɩ, sɛ ɔ ‑wʋ a‑a bhla'möö, ‑sɩbhä ɔ ‑wʋä zɩ'ɛ, ‑sɩbhä ɔ 'kää 'kwädlɩkwädlɩnɩ
         ‑wʋ 'yize.9 Käböwɛlɩ a ‑mii ‑nyɛ Lagɔwɛlɩɩ 'nɩ mönɩɛ yɔwʋ, nɩkpa ‑mumuë 'cɩaa, a nɩ ti 'yukwli
         ‑pʋnɩ yɩ tanyɩa dula. Lagɔ 'a ngäzɩdlɩpäpʋʋ a wɛlɩɩ, yɩ 'yize mɩɩ nɛnɩɛ, mɩɩ bhɛnɩɛ
         yɩ 'kä nɩkpɛ dlɩ 'wʋ 'tɛmanɩ. ‑Maa lililii a gbö a wɛlɩɩ, ‑wa ‑gäniɛ, ‑bɛ 'nɩ 'saa
         wa ghlɩni 'mö a'bhë ‑yi. 10 ‑Abhʋa Zezwii a ‑nʋa, ‑a kä ‑a'a Lagɔbʋbɔnɩdɛ. ‑Lɛ a lilea, Zwiiföwa 'a Lagɔbʋbɔwaa,
         ‑wa bʋbɔnɩɛ ‑mä Lagɔgligbëa 'möö, wa'aa ‑kä wa 'ka li. 11 'Wa Lagɔbʋbɔsaa a dɔ'wʋ, nɩmaa ‑yɩnyɩɩ dlu Lagɔbʋbɔnyɔ 'kɔdɔɔ ‑suä 'n ɔ möä ‑mä Lagɔgligbëa 'mö a dɛɛ ‑wʋä tenyii 'wlɩlɩɩ, ‑mä wa ‑nyɩɩ
         möä ‑glɔkʋkʋ yɔwʋ 'n wa sianiɛ ‑mä. 12 ‑Sɩbhä a za Zezwii ɔ 'yɛ, ‑mä ‑glɔkʋkʋ yɔwʋ, ‑mä ɔ 'kunɩɛ, nzɩɩ 'ɔ dluu ‑wʋ kwliɛ
         a za, nɩkpa, 'wa 'nyinyloli a gbʋʋ 'kʋä ‑gömö 'bhöö. 13 Zaa, ‑abhʋa ‑abhlɩ, a‑a nɩ 'wlʋ ‑mä glɔ 'mö, a‑a nɩ 'libhï zʋʋ wa 'lɩbhɔɔ 'wʋ nzɩɩ
         ‑a 'kɔ ‑mä ghlɩ. 14 Nyɩasɛ n'n‑ä ‑sɩbhä gbä, ‑maa mä'ä dʋdʋ 'wʋ, ‑aaa mä'ä 'kwädlɩ a glɩdɛ ‑kä.
         ‑A'a 'kwädlɩ a glɩda ‑gä 'yuku. ‑Mä a gbʋʋ, mʋʋ plɛnɩnyɩɛ. 15 Zezwii a bɔɔmö a za, ‑a'a zɩkpaa 'wuë 'mö, a‑a nɩ bhälɩ 'kwädlɩ Lagɔ, a‑a nɩ
         'ghlimanɩ ɔ 'nglɩ. Mɩɩ glɩnɩɛ ‑a'a bʋbɔnɩluu. 16 A‑a nɩ yiyinɩ 'wʋ, a‑a nɩ nʋ 'kwädlɩ ‑li a ‑li. Bʋbɔnɩlii ‑yɩ nɛnɩɛ Lagɔ dlɩ yɔwʋ
         miɛ da'a. 17 'A 'yukugänɩwaa, a nɩ 'zuë 'klʋkpamö, a nɩ ‑pʋnɩ 'wa 'dɩmözʋwɛlɩɩ 'yukwli. A ‑yi
         sɛ nɩɩ, mʋa 'zʋnanyɩɛ 'yli, a tɩa Lagɔ 'a 'yioo 'wʋ 'bhöö. Sɛ wa nʋä ‑lɛ a libho
         'laa, Lagɔ yuë 'ylɩ ‑bhlʋ 'mö ‑sɩbhä 'wʋ 'yɩbhänɩ. A ‑kʋä 'klʋkpamö 'zʋʋ, 'mänasɛ
         wa 'kää 'wa libhoo nʋ. ‑Maa 'n a 'nuë 'klʋkpamö zʋ, a ‑kʋä yɔlɔaa, 'wa dilaa
         ‑wʋ yli dɔ'wʋ 'n wa 'kʋä nʋ. Yɩ ‑kä ‑sɩbhä ‑wʋʋ, yɩ 'naa 'kä a ‑li a ‑li 'mö
         ‑kä.18 A nɩ bhibhe Lagɔ ‑aa 'wlumö 'yize. ‑A'bhï, Lagɔ 'a libhoo ɔ nyɩanyɩɛɛ, ‑a ‑yi sɛ
         nɩɩ, ‑a ‑wʋʋ sasɛ nʋ dɔ'wʋ. Sɛɛ nɛnɩɛ Lagɔ dlɩ yɔwʋʋ, ‑a tɛlɩ 'kwädlɩ sɛ ‑a 'kä
         ‑sɩbhä nɛmö. 19 N panyɩ ‑bɛlɩ, a nɩ bhibhe Lagɔ wa ‑kaa 'yi 'tatinɩ n 'kä ‑pa ‑mä 'a mä'a yi.'Bɔgʋ nɩ a 'gbëbhlenɩwɛlɩɩ20 Lagɔ 'tɩɩglɩglɛ 'bhöönɩɛ 'möö, mɔɔ gälaa ‑Alowli Zezwii 'n ɔ yoo glu ‑sɛ, 'n
         ɔ yoo ‑abhʋa ɔ ‑nʋa 'wuë a 'ylizʋnɩnyɔ 'kɔdɔ 'wʋ 'zʋa. Zezwii 'a dluu ‑wʋ kwliɛ a
         za, ‑a ‑nyɛ Lagɔ 'sɔ ‑a ‑mɛnɩnɩa'a 'kwädlɩkwädlɩnɩ. 21 Lagɔ nɩ 'nyanyɩ 'mötɛɛnɔ ‑li a ‑li 'wuë ɔ yɩbhää, a 'kɩ nʋ. Ɔ nɩ ghlɛnɩ ‑mä Zezwii Kliisɩ 'mö, 'saa nɛnɔɔ dlɩ yɔwʋ ɔ 'kanyu mö nʋnɩ. Zaa, Zezwii Kliisɩ, ɔ 'nglɩ nɩ 'ghlimanɩ
         'kwädlɩkwädlɩnɩ. ‑Amɛɛ!22 ‑Atʋayuënyɩ, n 'kanyɩ swɩ nyɛmʋ 'mö 'pä a za, nza n 'cɛlanyɩɛ 'bɔgʋ nɩ 'wʋ. Wʋ'ʋä
         'mö 'bhʋɔ zaa, n bhianyɩ, a nɩ nglu wʋ 'mö a wɛlɩɩ 'wʋ. 23 'Tɩtɩ n nyanyɩɛ dɛ'ɛ nɩɩ, ‑aa ‑daayu Timotee, wa kɔ ‑jie 'mö ‑sɛ. Ɔ ‑kä ‑pa mä'ä
         'na mä'ä yii, n ‑kä yie yii, n ‑nyɔɔ 'sɔ ‑a yi yi.24 Abhʋa Zezwii a ‑nʋa 'wuë abhʋaa ‑wʋä ‑mä, a ‑nyɛ 'a 'yukugänɩwaa 'sɔ, n bhälanyɩ.
         A 'bhɩa Yitalii‑bhölɩɩ 'mö a ‑nʋa wa lɛ wa bhälanyɩ.25 A 'wuë, Lagɔ nɩ 'panyɩ 'kwädlɩ 'nyu 'yize.

Bhälɩwɛlɩɩ11 ‑Amö ‑aa dɩba Lagɔ ‑nyɛ ‑Alowli Zezwii Kliisɩ 'sɔ a 'yliwʋnyɔ Zaakö, ‑amöö cɛlɩɛ dɛ'ɛ 'bɔgʋ nɩ.Abhʋa Lagɔ a ‑nʋa a ‑gligbï kʋgbä'sɔ ‑kpɔ abhʋaa mlɩnɩɛ ‑mä dʋdʋ a këtiea 'wuë
         'wʋʋ, a 'wuë n bhälanyɩ.Yɔlɔylʋ a nimï ‑mä ‑li a ‑lii ‑wʋä2 ‑Atʋayuënyɩ, a ‑kä klɩɩ a kii 'wuë 'yɩ dɔ'wʋ ‑wʋʋ, 'mäna nɩ 'lɩbhanyɩ tenyii.
         3 Ɛ'ɛ ‑bhö nyɩasɛ, ‑maa a nɩ ‑yi sɛ nɩɩ, ‑mä 'a klɩɩ 'wuë a yɩɛ 'mö, a ‑kä Lagɔ
         dlɩ 'tɛɛnɩ 'yize, yɩ 'wuë a 'wlusɛnɩdaa 'mö, nɩkpa a ‑muë 'tɛɛ 'kwädlɩ 'yli yɔwʋ
         'mö a 'kää 'zʋ. 4 Zaa, dɛ a kää sɛ a nɩ nyɔnʋ ‑lɛ kɛ, nzɩɩ a 'kä ‑tiamö a Lagɔnɩkpa ‑wa ‑wʋä 'tɩɩ
         ‑waaa ‑maa yɔwʋ ‑kä zʋ.5 'N a gla'mö a ‑nɔ ‑bhlʋ 'nɩ 'nɛɛnɔ ‑kä, ɔ nɩ bhibhe Lagɔ, Lagɔ 'kɔnyɩ 'nyɛ. Nyɩasɛ
         n'n‑ä ‑sɩbhä gbä, ‑maa Lagɔ, dlɩzɛmönanɩsɛ ɔ nyɛɛ 'fʋ nɩkpa 'wuë 'ɔ ‑lii. 6 Zaa, ɔ ‑kä Lagɔ ‑lu 'yɩbhänɩɩ, ɔ nɩ 'tɛɛnɔɔ dlɩ nɩɩ, ɔ yonyɩ ‑tiamö 'nyɛ, ‑maa
         ɔ nɩ tɩ gʋgɔ. Ɛ'ɛ ‑bhö nyɩasɛ, ‑maa nɩkpɛ a ‑mɔɔ ‑gʋgɔɔ, gïnyɛ a ‑gbɔkwälɩɩ 'vuu
         pää ghäyɩ, ‑yɩ bhliɛ mä'ä ‑yɩ bhliɛ mä'ä, 'mö ɔ ‑nyɛɛ 'wlʋnɩɛ. 7-8 Sa'a a nɩkpɛ, 'ɔ dlɩɩ 'mö ɛ ‑dlinɩɛ, 'ɔ nʋnʋlii 'wuë 'mö a dɔ'wʋ gba'agbagba'a
         ɔ bhliɛ zaa, ɔ ‑kä Lagɔ ‑lu 'yɩbhänɩɩ, ɔ nɩ tɩ dlɩ 'pä nɩɩ Lagɔ yonyɩ 'nyɛ.'Pʋa ‑nyɛ wʋlʋnɔ 'sɔ9 Zezwii a ‑nɔ ‑mɔɔ 'nɩ dɛsɛ ‑kä nɩkpa a dɔ'wʋʋ, 'mäna nɩ 'lɩbhɔ, ‑maa Lagɔ a dɔ'wʋ
         dɛsɛ ɔ kää tenyii. 10 Wʋlʋnɩnyɔɔ, sɛɛ Lagɔ 'nɩ 'libhoo 'kɔdɔ 'mö 'wʋ a za, 'mäna nɩ 'lɩbhämɔ'ɛ ɔbhlɩ.
         Ɛ'ɛ ‑bhö nyɩasɛ, ‑maa, sɛɛ ‑titi a 'ba bhɩɛ'ɛ 'ylii, ɔ yi ‑sɩbhä 'yli bhɩɛ. 11 Ylʋʋ ‑kä 'pʋʋ, ‑titii 'mö wʋ sianɩɛ 'wʋ, 'n yɩ baa bhliɛ. A ‑kä bhlii, ‑titi 'la
         'nɩa'a 'ylimö nɛnɩ 'lɩlɩlɩ. Sɛ ‑bhʋlʋ ‑kpɔ 'la, ‑sɩbhä wʋlʋnɩnyɔ ‑wʋä. Ɔ yi 'ɔ
         lɩɩ a libhoo a za 'mö yɩyɩnɩ dɔ'wʋ ‑wʋ ɔ yi 'yli bhɩɛ.'Klɩyɩyɛ ‑nyɛ ‑mäpäpʋ 'sɔ12 Nɩkpɛ a ‑mɔɔ yɩɛ 'klɩ, ‑maa ‑ɔ ‑glɛɛ Lagɔ 'wʋ 'yizee, 'mäna nɩ 'lɩbhɔ. Ɛ'ɛ ‑bhö
         nyɩasɛ, ‑maa ɔ yi Lagɔ 'a 'pɩwʋlelea ghlɩ, 'mö Lagɔ gbää ɔ 'kä nɩkpaa ‑wa kää
         ɔ ‑wawʋʋ dlɩ zɛmö 'nyɛ. 13 ‑Mäpäpʋ ‑kä nɩkpɛ ghlɩɩ, ɔ nɩ tɩ nɩɩ Lagɔ mɔɔ 'pɔɔ ‑mä nʋ. Ɛ'ɛ ‑bhö nyɩasɛ, ‑maa
         Lagɔ 'nɩ 'pä ‑mä nɩkpɛ ɔ 'kä ‑lizoku nʋʋ a za. 14 ‑Maa nɩkpɛ a'bhë, ‑lii a 'tʋzokwëa ‑a ‑wʋä ‑mä ɔ dlɩ zɛmöö, ma‑a kwɔɔ 'nyinyloli
         'mö. 15 Ɔ ‑kä 'tʋzokwë 'la 'klʋkpamö zʋʋ, 'n ɔ nʋä 'nyinyloli. 'Nyinylolii ‑kɔɔa'a 'wʋ
         yiee, yɩ 'wuë a 'wlusɛnɩdaa 'mö, 'kwie 'mö yɩ kwɔɔ.16 Na dlɩsɛkädaayuënyɩ, ‑bɛ nɩ tanyɩ dula. 17 Sɛ'ɛ n gbää nɩɩ, Lagɔ, ‑li a ‑li a 'yize mɩɩ 'bhöönɔɔ kä'mö. 'Saa nɛnɩɛ, 'saa
         ‑wʋä 'tɩɩ, ‑aa dɩba Lagɔ ‑ɔ ‑bhɛɛ ylʋʋ, ‑ɔ ‑bhɛɛ cʋʋ, ‑ɔ ‑bhɛɛ ‑zɛlɩɩ, ‑mä ɔ kä'mö
         ‑mä yɩ 'bhöönɩɛ. Sɛɛ ylʋʋ pʋä 'wë 'n wʋ 'ngïmoo 'wʋ 'n 'yuylukwëa yiɛ, ‑sɩbhä
         Lagɔ 'nɩɛ ‑wʋ, ɔ'ɔ zigbonɩ 'mö. 18 Lagɔ a'bhë, 'ɔ sɛ ɔ 'yɩbhää a za, mɔɔ nyɩanyɩɛ 'ɔ wɛlɩɩ ‑yɩ glɩnɩɛ gbëaa a 'yizee,
         'mö ɔ ghlɛnɩɛ 'mö 'n ɔ ‑yinyɩɛ ɔ 'yuë 'wʋ 'zʋa, nzɩɩ ‑a 'kä 'ɔ ‑bhɛbhɛlii 'wuë
         a 'yukuga glɩnɩ.A nɩ tɩ Lagɔ 'a wɛlɩɩ 'yukwli a 'yize ‑pʋnɩ19 Na dlɩsɛkädaayuënyɩ, a 'kää ‑yi miɛ nɩɩ, nɩkpɛ 'kä ɔ 'bhɩa 'yukwli ‑pʋnɩ a gbʋʋ
         mʋʋ nɩ plɛnɔɔ tenyii, ‑maa ɔ nɩ tɩ ‑papa bhïla, ɔ nɩ tɩ'ɛ ‑papa 'klɛ 'pä. 20 ‑Maa ‑lii 'wuë nɩkpɛ nʋä 'klɛsɛɛ, yɩ'ɩɛ Lagɔ dlɩ yɔwʋ nɛnɩ. 21 Zaa, ‑lii 'wuë ‑yɩ planyɩɛ fɩ Lagɔ a 'yila 'klʋ a dɔ'wʋʋ, 'n 'kpʋkpʋlii 'wuë ‑yɩ
         suä ‑mä 'a dilaa zɛmö, a nɩ ‑sɩɩ kɛ'mö. A nɩ ‑lɛmö anyɩ dʋdʋ 'wʋ, Lagɔ 'a wɛlɩɩ
         ɔ 'zʋä ‑mä 'a dilaa zɛmö, sɛ yɩ gbää, a 'kä ‑sɩbhä 'wʋ nglu. Yɩ 'yize mɩɩ bhɛnɩɛ
         yɩ 'kanyɩ puë.22-24 ‑Atʋayuënyɩ, Lagɔ 'a wɛlɩɩ, a nɩ ti 'yukwli a 'yize ‑pʋnɩ, ‑maa sɛ yɩ gbää a nɩ
         'zʋ ‑sɩbhä. Ɛ'ɛ ‑bhö nyɩasɛ, ‑maa nɩkpɛ a ‑mɔɔ ‑pʋniɛ 'fʋ 'yukwli, sɛ yɩ gbää
         ‑ɔɔ 'zʋä ‑sɩbhää, ɔnyɩ ɔ dulaa. Nɩkpɛ a ‑mɔɔ 'yɩnɩ'ɛ pöpleyi 'mö 'ɔ klʋʋ 'ylɩmö,
         ɔ ‑kɛɛ yɔwʋ 'bhöö cuu 'n ɔ dlʋ'ɛ sɛ wʋ ‑wʋä 'wʋʋ, 'mö ɔ ‑nyɛɛ 'wlʋnɩɛ. 25 ‑Maa, Lagɔ 'a wɛlɩɩ ‑yɩ slʋnɩɛ 'tɩɩ nɩkpɛ 'saa Lagɔ yɩbhää, ‑yɩ bhɛnɩɛ yɩ 'kä nɩkpɛ
         'nyinyloli a galɛ 'mö ‑sɛɛ, ‑ɔ ‑kɩɩ 'yukwli ‑pʋnɩɩ, ‑ɔ 'ni 'kwädlɩ 'wʋ dlʋ, sɛ yɩ
         gbää ‑ɔ nɛmöä ‑sɩbhää, ‑sɩbhä a nɩkpɛ 'la, 'mäna nɩ 'lɩbhɔ. 'Ɔ sɛ ɔ zʋä da'a
         a za, ɔ pa‑a 'nyu. 26 Sɛ'ɛ n gbää nɩɩ, nɩkpɛ ‑kä ɔnyɩ Lagɔgänɩnyɔ la, 'n ɔ 'nɩ ɔnyɩ kpämɩɔ ‑känɩɩ,
         ‑sɩbhä a nɩkpɛ 'la, ɔnyɩ ɔ dulaa. 'Ɔ Lagɔgänɩgänɛ, ɛ'ɛɛ dɛsɛ ‑kä. 27 ‑Maa nɩkpɛ a ‑mɔɔ glɩnɩɛ ‑tiamö a Lagɔgänɩnyɔɔ, sɛ ɔ kää ɔ 'kä zʋʋ, ‑sɩbhä ma‑a
         nɩɩ: Kwɩyuëa ‑nyɛ 'kuzlengwlɩɩ 'sɔ, sɛ wa ‑bhöä ngäzɩ 'wʋ a za, ɔ kä ɔ 'kʋä
         'wʋ yi. Ɔ kä ɔ 'kä'ɛ ɔnyɩ 'wʋ 'nɛmanɩ, nzɩɩ ‑wa nʋä mä'ä 'pɩwʋ a ‑lizokuu, ɔ
         ‑nyʋä tɩa bhʋ ‑bhʋlʋ yɩ.

A nɩ tɩ nɩkpa 'mö gbäzɩ21 ‑Atʋayuënyɩ, ‑Alowli Zezwii Kliisɩ, 'ghïli ɔ 'ghïliɛ zaa, abhʋaa 'tɛɛnɔɔ dlɩɩ, a nɩ tɩ nɩkpa 'mö gbäzɩ. 2 'Wʋ n 'kää dɛ'ɛ pälɩ, n nɛ naa: ‑Sɩbhä a za, 'a dɛ a 'yɩbhänɩɛ 'wlu a 'kä Lagɔ
         bhibhee, nɩkpa 'sɔ mʋa yiɛ ‑lɛ. ‑Mɔ ‑pla 'nglɩmölekwi 'mö, ɔ kä 'pɛlʋtɛɛkpatewieyi
         wïleyi 'mö. ‑Mɔ'la ɔbhlɩ, 'pʋanyɔ ɔ glɩnɩɛ zaa, ɔ ‑pla lekwizokwëyi 'mö. Wa 'sɔ
         ‑kpɔ, 'n wa yiɛ ‑lɛ. 3 ‑Ɔ ‑plaa 'nglɩmölekwii 'mö a ‑kɔɔ 'dɩ 'nyɛ nɩɩ: «‑Atʋ, 'plɩ mä'ä 'yuku, ‑n 'kä
         ‑klikpë 'kädaa 'mö sɛ glɩ.» 'N a ‑kä 'pʋanyɔ 'dɩ 'nyɛ nɩɩ: «'Nɩgbönɩ ‑naa ghäyɩ,
         ‑n ‑kä'ɛ ‑waa, glɩ da'a dʋdʋ 'wʋ sɛ.» 4 A ‑kä sa'a zʋʋ, nɩkpaa a'aa bhä da'a 'mö gbäzɩ ‑a? A ‑kä sa'a 'pʋäwaa 'ylimö
         fälanɩ 'n a ‑kä wʋlʋnɩwaa 'zʋʋ, 'zokwësɛ a pää dlɩ.5 ‑Dlɩsɛkädaayuënyɩ, a ‑pʋnɩ 'yukwli, n nɛ naa: Nɩkpaa ‑waaa mä'ä 'pɩwʋ a dɔ'wʋ
         dɛsɛ ‑kä, 'mö Lagɔ ‑sɛɛ ‑lɛ, nzɩɩ 'saa glɩnɩɛ ɔ dɔ'wʋ ‑tiamö a wʋlʋnɔɔ, wa 'kʋ
         ghlɩ, miɛ nɩɩ, wa 'kɔ dlɩ 'tɛɛnɩ 'tɩɩ, 'pɩwʋ mä ɔ 'kämanɩɛ, mä ɔ gbää ɔ 'kä ‑wa ‑wɔɔɔ 'nyɛɛ, ɔ 'kʋänyɩ 'nyɛ. 6 ‑Maa abhʋa abhlɩ, 'pʋäwaa 'mö a flanɩɛ 'ylimö. N ‑tɔnɩ a na a wʋlʋnɩwaa mʋa 'yɩa
         abhʋa Zezwii a ‑nʋa 'klɩ, mʋa kwanyɩ 'kwädlɩ ‑mä ‑zijlituwa a 'yila 'klʋ. 7 Zezwii 'a nglɩɩ a ‑nɩ a ‑nɩɩ, a kää ‑gömöö, n ‑tɔnɩ a na a, mʋa zii ‑di.8 ‑Alowli Lagɔ a 'nglɩmögbaa, ‑a cɛlɩɛ ‑mä 'ɔ 'bɔgʋʋ 'möö, sɛ'ɛ a nʋä nɩɩ: Sɛ ‑n ‑waa ‑nanyɩ ‑wa ‑sɩbhä ‑na 'lilɛ.+ Gba 'la, a ‑kaa ‑tiamö 'klʋkpamö zʋʋ, ‑li a ‑liɛ. 9 ‑Maa a ‑kä nɩkpa 'mö gbäzɩɩ, 'nyinyloli a nʋä. Lagɔ 'a wɛlɩɩ 'mö a ‑sɛɛ da'a
         'klʋkpamö zaa, a kä gbʋ ‑gömö. 10 Nɩkpɛ yi Lagɔ 'a Gböö 'wuë a'bhë 'klʋkpamö zʋ ‑kë, ‑maa ɔ ‑kä yɩ gla'mö a
         ‑bhlʋ 'klʋkpamö ‑sɛɛ, nɩkpɛ a ‑mɔɔ ‑sɛɛ yɩ 'wuë 'klʋkpamö a saa, ‑sɩbhä ɔ ‑kämöä
         gbʋ ‑gömö. 11 Nyɩasɛ n'n‑ä ‑sɩbhä gbä, ‑maa Lagɔ ‑ɔ 'pää gba nɩɩ: «Tɩ ‑na 'li a 'nglɔ sɛ tɛlɩ, tɩ ‑na 'li a 'luwli sɛ tɛlɩ.»+ Ɔ ‑bhʋlʋ ‑kpɔ, gbaa ‑a nʋä nɩɩ: «Tɩ 'ku 'lɩbhä.»+ Mɔɔ 'pa'ɛɛ. Zaa, n‑n 'nɩ ‑na 'li a 'nglɔ sɛ tɛlɩ, n‑n 'nɩ ‑na 'li a 'luwli sɛ tɛlɩ,
         ‑maa n‑n ‑kä 'ku 'lɩbhää, Lagɔ 'a Gböö a 'klʋkpamösɛnyɔ ‑n glɩnɩɛ 'yize. 12 Zaa, ‑mä 'a bhïlawɛlɩɩ 'wuë ‑nyɛ 'a nʋnʋlii 'wuë 'sɔ 'mö, a nɩ yɩbhlɩnɩ sɛ nɩɩ,
         Lagɔ 'a Gböö ‑yɩ bhɛnɩɛ yɩ 'kä nɩkpɛ 'nyinyloli a galɛ 'mö ‑sɛɛ, mɩɩ bhɛnɩɛ yɩ
         'kä nɩkpɛ gbʋ köbha.13 Mä'ä dʋdʋ 'wʋ, 'n a 'nɩ a 'bhɩa a ngäzɩdlɩ 'pää, a'bhï, Lagɔ ‑kaanyɩ ‑zijli
         tuë yii, ɔ 'naa 'kä a ngäzɩdlɩ 'pämö. Miɛ abhlɩ, ‑maa ngäzɩdlɩpäpʋ mʋʋ plɩɛ
         gbʋköbhaköbhʋ 'wlu.Lagɔ a dlɩtɛɛnɩtɛnɛ ‑nyɛ nʋnʋli 'sɔ14 ‑Atʋayuënyɩ, nɩkpɛ ‑kä nɩɩ, Lagɔ 'mö ɔ 'tɛɛnɩɛ dlɩ, 'n ‑mä 'ɔ nʋnʋlii 'mö ɔ 'ni
         'ylimö tulanɩɩ, 'ɔ Lagɔ a dlɩtɛɛnɩtɛnɛɛ, ɛ kä bhä da'a dɛsɛ ‑a, ɛ yo bhä puë
         ‑a? 15 'Wʋ n 'kää dɛ'ɛ pälɩ, n nɛ naa: ‑Sɩbhä a za, ‑na 'lilagɔgänɩnyɔ ‑bhlʋ, ɛ ‑kä'ɛ
         ‑na 'lilagɔgänɩnglɔ ‑bhlʋ mɔɔ ‑wʋä ‑lɛ. Ɔ'ɔɔ 'wualu ‑kä, ɔ'ɔɔ lile ‑kä. 16 Ɔ ‑kä sa'a ‑wʋ, n‑n ‑kɔɔ 'dɩ 'nyɛ nɩɩ: «Lagɔ nɩ paamö 'nyu, ɔ nɩ nyɩamö 'möpälali,
         ɔ nɩ nyɩamö lile.» ‑N ‑kä 'fʋ sa'a nʋ, n‑n 'nɔ 'wualu 'nyɛ, n‑n 'nɔ lile 'nyɛɛ,
         ‑na'a 'nyupälɩ 'la, dɛ yɩ kä bhä sɛ? 17 Sɛ ‑bhʋlʋ ‑kpɔ 'la ‑sɩbhä Lagɔ a dlɩtɛɛnɩtɛnɛ ‑wʋmöä. ‑N ‑kä nɩɩ Lagɔ mö ‑n 'tɛɛnɩɛ
         dlɩ nʋʋ, 'n ‑na'a nʋnʋlii 'nɩ ‑sɩbhä 'ylimö tulanɩ, ‑na'a sɛ ‑n 'tɛɛnɩɛ da'a Lagɔ
         dlɩ, ‑sɩbhä 'nɩɛ dɛsɛ ‑kä. 18 Nɩkpɛ yi ‑kamä nɩɩ: «‑Mumuë a dɔ'wʋ Lagɔ a dlɩtɛɛnɩtɛnɛ a 'yize mɛɛ kää dɛsɛ,
         ‑mumuë a dɔ'wʋ, ‑li a ‑li a nʋnwɛ a 'yize mɛɛ kää dɛsɛ.» Nɩkpɛ ‑kä sa'a nʋʋ, sɛ'ɛ
         n 'kɔɔ nimï 'yɩbhä nɩɩ: «‑N 'nɩ ‑li a ‑li nʋʋ, sɛ ‑n 'kä bhä 'ylimö tulanɩ nɩɩ,
         ‑n 'tɛɛnɩ ‑tiamö Lagɔ dlɩ 'nɩ? ‑Amö na a, 'na ‑li a ‑lii n nʋä, 'mö n ‑kamöä
         'ylimö tulanɩ, ‑n 'kä sɛ yɩbhlɩnɩ nɩɩ, ‑tiamö n 'tɛɛnɩɛ Lagɔ dlɩ.» 19 ‑N kɩ ‑tiamö dlɩ 'wʋ nɩɩ, Lagɔ, ɔ ‑bhli ‑bhlʋ ‑kpöö. ‑Li a ‑liɛ. ‑Maa zuzukuzoku a'bhï, yɩ ‑kämi'ɛ ‑sɩbhä dlɩ 'wʋ, ‑sɩbhä yɩ ‑wʋ 'mö 'n nganɔ lɩbhɩɛ 'n yɩ tɩtlɛnɩɛ.
         20 Zaa, ‑Ɔɔ'wlumökänyɔ nɩmä, ‑nn bhä sɛ ‑yi nɩɩ, Lagɔ a dlɩtɛɛnɩtɛnɛ, 'n ɛ 'nɩ nʋnʋlii
         a ‑nɩ a ‑nɩ gwë ‑glɛɛ, ɛ'ɛɛ ‑lu glɩnɩ ‑a? 21 ‑Aa dɩba 'kɔdɔ Ablaamö 'a wɛlɩɩ, 'päniɛ ‑ka dlɩ kɛ. ‑Zlɩ ɔ 'libhïä ɔ yowli Yizaakö 'wʋ 'n ɔ yiɛ 'wʋ
         nglu ɔ 'kɔ Lagɔ bʋbɔnɩɩ, ‑lɛ a zlɩ 'la 'mö, Lagɔ nʋä nɩɩ, ɔ 'yila 'klʋ a dɔ'wʋ,
         Ablaamö 'mö ɔ zlɔnɩɛ. Ɛ'ɛ ‑bhö ɔ Ablaamö 'a nʋnʋli 'la a za ‑a? 22 ‑Na'bhë mö ‑n yɩlɩɛ da'a 'wʋ nɩɩ, Ablaamö 'a dlɩtɛɛnɩtɛnɛɛ, 'ɔ nʋnʋlii 'mö ɛ ‑glɛɛ
         gwë. Mɩɩ kää 'nglɩ 'n 'ɔ dlɩtɛɛnɩtɛnɛɛ yiɛ 'klʋ yie. 23 Sɛ'ɛ yɩ cɛlɩɛ ‑mä Lagɔbɔgʋʋ 'mö nɩɩ, 'ylɩ ‑bhlʋ 'mö, Lagɔ mɔɔ nʋä naa: Sɛɛ Ablaamö 'tɛɛnɔɔ dlɩ a za, ɔ yɛ 'mö zlɔmanɩ.+ Ablaamö, 'ɔ dlɩtɛɛnɩtɛnɛ 'la, mɛɛ 'yoonɩɛ bhäla ‑mä 'ɔ nʋnʋlii 'mö 'ylɩmö. Nza
         Lagɔ lɔɔ ɔ bheyi. 24 ‑Na'bhë ‑sɩbhä ‑n yɩlɩɛ da'a 'wʋ nɩɩ, nɩkpɛ, 'ɔ nʋnʋlii mɩɩ tulanɩɛ 'ylimö nɩɩ,
         Lagɔ a 'yila 'klʋ a dɔ'wʋ ɔ yɛ 'mö zlɔmanɩɩ. ‑Maa Lagɔ a dlɩtɛɛnɩtɛnɛ a 'yize mɛɛ
         'nɩɛ 'nglɩ ‑kä.25 Sɛ ‑bhʋlʋ ‑kpɔ 'la ‑sɩbhä 'tutunglɔ Ghlaabö 'a wɛlɩɩ ‑wʋmö a‑a. Dɛɛ Zwiiföwaa tiee ‑mä 'ɔ ‑glɔɔ 'mö nɩkpaa, 'n ɔ yuëë ‑mä
         'ɔ ‑buduu 'mö ziza 'wë 'n ɔ yuëë käböyio 'pänɩ ‑lɛ a zlɩ 'la 'mö, 'ɔ sɛ ɔ
         'zʋä da'a a za, nza Lagɔ nʋä nɩɩ, ɔ 'yila 'klʋ a dɔ'wʋ, Ghlaabö 'mö ɔ zlɔnɩɛ.
         26 ‑Sɩbhä a za n gbää nɩɩ, sɛɛ nɩkpɛ a nyɛmʋ ‑kä'ɛ bhɩɛ 'n ɔ ‑lɛ'ɛ ‑gäzɛɛ, sɛ ‑bhʋlʋ
         ‑kpɔ 'la, ‑sɩbhä Lagɔ a dlɩtɛɛnɩtɛnɛɛ 'nɩ nʋnʋli a ‑nɩ a ‑nɩ gwë ‑glɛɛ, 'n ɛ 'nɩɛ
         ‑lu glɩnɩmö.

A‑a nɩ ‑känɩ ‑anyɩ kpämɩɔ31 ‑Atʋayuënyɩ, a 'wuë sɛ a ‑diɛ 'wʋʋ, a nɩ tɩ ‑sɩbhä nɩɩ a 'kä Lagɔ 'a wɛlɩɩ 'cɩa
         nʋ. Ɛ'ɛ ‑bhö nyɩasɛ, ‑maa a'bhï a ‑yi sɛ nɩɩ, Lagɔ ‑kä 'ylɩ ‑bhlʋ 'mö nɩkpaa ‑zijli
         tuë yii, ‑abhʋa 'ɔ wɛlɩɩ a 'cɩawaa, ‑abhʋa ɔ 'kää tenyii a'bhë 'yli yɔwʋ pianɩ.2 ‑A 'wuë, 'ki a ‑bɛ 'mö, ‑mä ‑a'a bhïlawɛlɩɩ 'mö, ‑a dɩ ‑gömö. Nɩkpɛ a ‑mɔ ‑ɔɔ
         ‑dɩɛ ‑gömö ‑mä 'ɔ bhïlawɛlɩɩ 'möö, nɩkpɛ a ‑mɔɔ ‑ɔɔ ‑maa yɔwʋ ‑kä, 'mö ɔ glɩnɩɛ.
         Ɔ mlɩnɩ ɔ 'kä 'ɔ kpökpaa 'wuë ‑gömö 'kämanɩ. 3 ‑Sʋkʋʋ, leyike wa zuä ngli. Leyike 'la mɔɔ kää 'nglɩ 'n wʋ zʋä 'wʋ ‑sunyɔɔ 'klʋkpamö,
         'n ɔ bhɛnuä ‑gömö. 4 A nɩ 'pänɩmö'ɛ ‑ka batoo dlɩ kɛ. Wʋ 'ghïli ‑tiamö, ‑maa supɩɔɔ ‑wʋ ‑glɛɛ ‑mä
         wʋ gwë 'ylii, wa ‑sunuä, wʋ 'tikëyi. ‑Luke 'la a za, wʋ ‑kä ‑mä 'nyu 'klʋ ‑wʋʋ,
         ‑podie ‑kä yi ‑kë, dɛɛ wʋ ‑sunyɔɔ yɩbhää, ɔ yu ‑lɛ kwänɩ. 5 Sɛ ‑bhʋlʋ ‑kpɔ 'la, ‑sɩbhä nɩkpɛ 'a ngli a mɩɔ ‑wʋä. Wʋ 'tikëyi abhlɩ, ‑maa wɛlɩɩ
         ‑yɩ ghlɛnuä 'wʋʋ, yɩ bhɛnɩ yɩ 'kä ‑li 'kädɩ nʋ.A'bhï a ‑yi sɛ nɩɩ, ‑kosu a 'tikëyi 'n wʋ siaa 'klɛgbabhë. 6 Sɛɛ ‑kosu ‑wʋ'ɛ, ‑sɩbhä mɩɔ ‑wʋä. Mä'ä 'pɩwʋ a 'kpʋkpʋlii a kii 'wuë, nɩkpɛ 'a
         ngli a mɩɔ mʋʋ glɩnɩɛ yɩ kwëlea. Mʋʋ nyimaa nɩkpɛ 'lɩlɩlɩ. ‑Kosu a ‑muu 'bhöönɩ'ɛ
         ‑kosuu ‑wʋ 'naa 'kää 'kwädlɩ 'ngïmo 'mö a sɛ, ‑sɩbhä wʋ ‑wʋä. Tɛɛnɩ ‑mä nɩkpɛ
         'a gwälɩnɩdaa 'mö ‑këë ‑mä 'ɔ 'kwie 'mö, mʋʋ nyimaa 'ɔ zɩkpaa 'wuë. 7 Glanɩmaa oo, zɩɩ oo, gbisogbisonɩmaa oo, zibhïï oo, yɩ 'wuë gla'mö a 'saa nɩkpɛ
         'nɩɛ ‑gömö bhɛnɩ, wʋ'ʋä ‑bhölɩ. 8 ‑Maa nɩkpɛ a ‑mɔɔ 'kää 'ɔ mɩɔɔ ‑gömö bhɛnɩɩ, ɔ'ɔɔ ‑bhölɩ. Mɩɔɔ, ‑luzokwë a ‑mu
         nɩkpɛ 'nɩɛ bhɛnɩ ɔ 'kä 'wʋ pɩɛnɩ 'mö wʋ glɩnɩɛ, wʋ 'kä ‑bhɩɛ tɩmɛ a glʋ. 9 Mɩɔɔ, mö ‑a libhïä 'wʋ a‑a 'ghlimanɩɛ ‑aa Dɩba ‑Alowli Lagɔ a 'nglɩ. Mö ‑a libhï'ɛɛ
         'wʋ, mä'ä 'pɩwʋ a nɩkpaa ɔ ‑bhɛɛ, ɔ 'zʋaa ɔ sɛ a ‑nʋä 'wʋʋ, a‑a bhätlɩnuëë.
         10 ‑Mä nuëa ‑bhʋlʋ ‑kpɔ 'mö, ‑mä 'nyupäwɛlɩ 'bhöönɩɛ, ‑mä bhätlɩnɩwɛlɩ 'bhöönɩ'ɛɛ.
         ‑Atʋayuënyɩ, yɩ nɩ tɩ sa'a ‑wʋ. 11 'Nyuwlu 'mö, 'nyu a nyu ‑nyɛ 'nyuzokwë 'sɔ 'nɩɛ ‑zɩ 'gämö ‑mä 'bhöönɩ. 12 ‑Atʋayuënyɩ, sɛ'ɛ n gbää nɩɩ, wa'a ‑sɛ fiigösu 'wlu oliivöbhï. Duvɛɛlikpï 'nɩɛ
         bhɛnɩ yɩ 'kä fiigöbhï tlʋ. 'Nyuwlu 'mö, 'nyu a nyu ‑nyɛ 'nyuzokwë 'sɔ 'nɩɛ ‑zɩ
         'gämö ‑mä 'bhöönɩ.'Nɛɛnɔɔ ‑wʋ 'bhöönɩɛ Lagɔ 'möö13 A gla'mö a nɩkpɛ ‑kä nɩɩ ɔ 'nɛɛ, ɔ ‑ngö ‑lii 'wuë 'mö nʋʋ, 'ɔ nɛmönɛmösaa nɩ
         zlɔnɩ 'mö, ɔ nɩ yɔnɩ dlɩ 'wʋ, nzɩɩ 'ɔ 'nɛɛnɔɔ 'kä ‑mä 'ɔ nʋnʋlii 'mö 'ylɩmö 'yoonɩ.
         14 ‑Maa ‑na 'bhɩa ‑kamö 'yli kälɩ, ‑n ‑nyɛ ‑na 'bhɩa ‑kä yɔwʋ vanɩɩ, ‑na'a dlɩɩ ‑kä
         sa'a ‑wʋʋ, tɩ tɛkpɔ nɩɩ 'nɛɛ ‑n 'nɛɛ, ‑n ‑kä ‑sɩbhä nʋʋ, yio ‑n kää. 15 Sa'a a 'nɛɛnɔɔ, Lagɔ 'mö wʋ'ʋä 'mö 'bhöönɩ, ‑maa mä'ä 'pɩwʋ a 'yize a ‑luä,
         nɩkpɛsɛ wʋ ‑wʋä, Sataa a'bhë, 'mö wʋ 'bhöönɩɛ 'mö. 16 Nyɩasɛ n'n‑ä ‑sɩbhä gbä, ‑maa dɛɛ nɩkpa kälɩkälɩnɩɛ 'yli 'n wa vanɩɛ yɔwʋʋ, ‑lɛ
         a ‑li 'nɩɛ 'kwädlɩ göö, ‑lizoku a kii 'wuë mɩɩ suä ‑lɛ. 17 ‑Maa, 'nɛɛnɔɔ ‑wʋ 'bhöönɩɛ Lagɔ 'möö, wʋ'ʋä ‑maa yɔwʋ ‑kä. Nɩkpɛ ‑kä ‑lɛ a
         'nɛɛnɔ 'la ‑kä, 'ɔ dlɩɩ, ‑pälɛpälɛ ɛ ‑wʋä nɩkpa ‑gömö, ‑wanɩwanɛ ɔ tɛlɩɛ sɛ,
         nɩkpa a wɛlɩ ɔ zʋä 'klʋkpamö. Ngäzɩdlɩ ɔ kää, ‑li a ‑li ɔ nʋä 'kwädlɩ. Ɔ'ɔ
         gbäzɩ nɩkpa 'mö. Ɔ'ɔɔ 'kwlɩsɔkänyɔ glɩnɩ. 18 ‑Wa yɩbhää ‑wanɩwanɛ, ‑wa wamanɩɛ nɩkpa, glʋglʋnyɔ a sɛ a libho wa nʋä, 'saa zlɔnɩɛ
         'möö, 'mö wa 'kää ‑dɩ.

A nɩ tɩ mä'ä 'pɩwʋ a ‑lii ‑wa41 ‑Atʋayuënyɩ, a gla'mö a 'lʋlwɛɛ ‑nyɛ gwɩgwɛɛ 'sɔ dɛ yɩ 'bhöönɩ bhä? N nɛ naa,
         ‑li a 'tʋzokwëa ‑nyɛ nyɔgba 'sɔ ‑yɩ pää 'a dilaa ghäyɩɩ, mɩɩ kää 'nglɩ 'n a
         lʋä, 'n a gwɩɛ. 2 Mɩɩ 'pänanyɩɛ ‑li a kii 'wuë 'wʋ, a yɩbhä ‑lu ‑mu nɩ, a yɩbhä ‑lu ‑mu'la, ‑maa
         a'a ghli ‑sɩbhä. ‑Gblɩgblɩnɩ a ‑gblɩgblɩnɩɛ, anyɩ a tɛlɩnɩɛ 'wʋ sɛ, ‑maa a'a ghlɩ
         ‑lu. A gla'mö a 'lʋlwɛɛ ‑nyɛ gwɩgwɛɛ 'sɔ, da'a yɩ 'bhöönɩɛ. A'a zɛla Lagɔ, nza
         a'a ghlɩɛ ‑lu. 3 ‑Maa a ‑kɔɔ'ɛ zɛla a'bhëë, 'a dlɩpäsaa 'nɩɛ nɛnɩ, anyɩgäsɛ, 'saa 'a dilaa 'pänanyɩɛ
         'wʋʋ, 'mö a zɛlɔɔ zaa, ɔ'ɔ 'nyanyi.4 Sɛɛ 'winglɔ panɩ'ɛ ɔ 'luwli ‑gömö 'n ɔ mö'ɛ käbönʋä a 'bɛyɩɩ, ‑sɩbhä a panɩɛ
         'kwädlɩ Lagɔ ‑gömö mä'ä 'pɩwʋ a ‑lii a za. A'a bhä sɛ ‑yi nɩɩ ‑ɔ ‑waa mä'ä
         'pɩwʋ a ‑lii, Lagɔ a ‑gblɩnyɔɔ ɔ zʋä, a 'ni bhä ‑yi ‑a? Sɛ'ɛ n gbää nɩɩ, nɩkpɛ
         a ‑mɔɔ nyɛɛ 'ɔ dlɩɩ mä'ä 'pɩwʋ a ‑lii yowʋʋ, Lagɔ a ‑gblɩnyɔɔ ɔ zʋä. 5 'Fʋ yɩ'ɩɛ ‑mä Lagɔbɔgʋʋ 'mö cɛlɩ nɩɩ, Lagɔ, nglʋnyinyesɛ ɔ ‑waa 'Wugɔmʋʋ ɔ zʋʋnyɩɛ
         ‑gömöö. 6 Miɛ abhlɩ, ‑maa sɛɛ Lagɔ pää nɩkpɛ a ngäzɩdlɩ, ‑sɩbhä 'nɩɛ ‑sɩbhä a sɛ ‑wʋ. Sɛ'ɛ
         yɩ cɛlɩɛ ‑mä 'ɔ 'bɔgʋʋ 'mö nɩɩ:Lagɔ ‑nyɛ bhabhawaa 'nɩɛ ‑wanɩ,‑maa ‑wa lɛmöö wanyɩ dʋdʋ 'wʋʋ,wa ngäzɩdlɩ ɔ pää.+7 ‑Sɩbhä a za n gbää nɩɩ, a nɩ nglu 'wʋ, Lagɔ 'kanyɩ ‑gömö 'kämanɩ. Sataa ‑kaanyɩ
         ‑mä 'pää, a nɩ ‑sɛ 'kwädlɩ nimï, ‑lɛ a dɔ'wʋ ɔ yeanyɩ gwë 'dionɩ. 8 A nɩ 'dio Lagɔ yɔwʋ, ‑lɛ a dɔ'wʋ ɔ yeanyɩ'ɛ ɔbhlɩ yɔwʋ 'diomö. 'Nyinylolinʋwanyɩ,
         a nɩ ‑sɛ 'a 'nyinylolii kɛ'mö. 'A dilaa ‑yɩ ‑dlinɩɛ 'möö, a nɩ 'nyɩ Lagɔ a 'yize
         yowʋ. 9 A nɩ yɩbhlɩnɩ 'a ngäzɩɩ a 'kä 'wi, 'mɩɔ 'kanyɩ kwlinɩ. 'Wi a kä a‑a a 'kä 'wi,
         'n a nyɩɛ. A kä a a 'kä ‑kɔnɩ 'n a nʋä 'mäna. 10 ‑Alowli Lagɔ a 'yila 'klʋ, a nɩ ‑lɛmö anyɩ dʋdʋ 'wʋ, ‑lɛ a dɔ'wʋ, ɔ yeanyɩ 'nglɩ
         'nyɛ.A nɩ tɩ zɛmö ‑dɩdɩnɩ11 ‑Atʋayuënyɩ a nɩ tɩ zɛmö ‑dɩdɩnɩ, ‑maa nɩkpɛ a ‑mɔɔ ‑dɩnɩɛ ɔ 'lilɛ zɛmö, ‑ɔ kwɔɔ
         gbʋsɛ nuë 'wʋʋ, Lagɔ 'a Gböö ‑yɩ nʋä nɩɩ, nɩkpɛ nɩ tɩ ‑sɩbhä 'zʋʋ, 'mö ɔ yɛɛ
         da'a nuë 'wʋ kwämö nɩɩ, yɩ'ɩɛ nɛnɩ. ‑N ‑kä ‑sɩbhä 'zʋʋ, Lagɔ 'a Gböö, 'klʋkpamö
         ‑n 'niɛ da'a zʋ, ‑maa sɛ'ɛ ‑n nʋä nɩɩ, ‑nmöö 'nɛɛ ‑naa zaa, ‑n 'kɩ 'mö 'bɩa, yɩ
         ‑kä nɛnɩ, yɩ 'nɩ nɛnɩɩ, ‑n 'kɩ 'ylɩmö. 12 Lagɔ, ɔ 'yize ‑kpöö, sɛɛ zlɔnɩɛ 'mö, sɛ ‑a 'kää nɛmöö, mɔɔ sʋlʋnɩnyɩɛ ‑sɩbhä.
         Ɔ 'yize mɔɔ glɩnɩɛ ‑a 'wuë a ‑zijlitunyɔ, mɔɔ bhɛnɩɛ ɔ 'kä nɩkpɛ puë, mɔɔ bhɛnɩɛ
         ɔ 'kä nɩkpɛ 'yli bhɩa. ‑Maa ‑nmö glɩnɩ'ɛ ‑naa 'fʋ a nɩkpɛ n‑n yɩbhää ‑n 'kä Lagɔ
         a 'bhle 'mö nɩkpa ‑zijli tuu, dɛ ‑n kä bhä sɛ 'nɩ?A nɩ tɩ tɛkpɔtɛkpɔwa glɩnɩ13 Abhʋaa nʋä nɩɩ: «Zɩ'ɛ ɛ ‑kä'ɛ 'zɩgblɛ ma‑a, ‑a yi ‑glɔ ‑mumuu ‑gömö mö, ‑a yi
         ‑mä 'ylʋba ‑bhlʋ ‑sɛ. ‑A yi 'pɛlʋ 'pä, ‑a yi moni a ‑bɛ ghlɩ.» Abhʋa n nyɛɛ dɛ'ɛ
         'dɩ nɩɩ: 14 'Saa 'kanyɩɛ 'zɩgblɛ ghlɩɩ, a'bhï a 'nuä ‑yi. Sɛɛ jlu yi'ɛ 'n wʋ plɩ'ɛ cuu, ‑sɩbhä
         'a zɩkpaa ‑wʋä. 15 Zaa, 'a sɛ a 'kää nʋ, ‑sɩbhä ma‑a nɩɩ: «Lagɔ ‑kä ngluu, ‑a yi 'zɩgblɛ ‑bhölɩmö,
         ‑a yi sɛ'ɛ zʋ, ‑a yi'ɛ sɛ'ɛ zʋ.» 16 A'a nʋ sa'a, ‑maa tɛkpɔ a tɛkpɔɔ nɩɩ, anyɩgäsɛ, a yi ‑li 'kädɩ nʋ. 'A sɛ a tɛkpɔɔ
         da'a, ‑sɩbhä 'nɩɛ nɛnɩ. 17 'Saa nɛnɩɛ ‑n bhɛnɩɛ ‑n 'kä nʋʋ, ‑n ‑kʋʋ ‑yi 'wë n‑n 'nu nʋʋ, 'nyinyloli ‑n nʋä.

Sɛ'ɛ Zaakö 'nyɛɛ wʋlʋnɩwaa 'dɩ51 Abhʋa wʋlʋnɩwaa, a ‑pʋnɩ 'yukwli n 'kanyɩ 'dɩ 'nyɛ, n nɛ naa: A nɩ 'wi 'mɩɔ, ‑maa
         'klɩyɩyɛ a 'kädɛ mɛɛ 'kanyɩɛ ghlɩ. 2 'A wʋlʋnɔɔ, wʋ yi zɛ 'lɩlɩlɩ, 'a wʋlʋnɩbanɩɩ, ngɔnʋ yi li. 3 'A ‑sikaa ‑nyɛ 'a monii 'sɔ, gogolie 'kɩɛ köbhä. Gogolie 'la, mɩɩ 'kää 'nglɩ ‑kä
         Lagɔ 'kanyɩ gbʋ köbha. Sɛ wa sia'ɛ ‑lu 'n wʋ bhɩɛ'ɛɛ, ‑sɩbhä gogoliea 'kanyɩɛ 'yli
         bhɩa 'lɩlɩlɩ. 'Pɩwʋ a 'ylibhɩɛzlɩɩ yɛ ghlɛ 'wë, 'n a 'yɩbhaa ‑bhlɛ wʋlʋnɔɔ 'wlu 'yize.
         4 'A 'lagbïlea 'mö a libhonʋwaa, a'a 'pɛnuë. A ‑pʋnɩ 'yukwli, 'dɩ n nyanyɩɛ dɛ'ɛ
         nɩɩ, wa ‑wʋa wanyɩ a ngäzɩ 'wi dɔ'wʋ. ‑Wa ‑wʋä sa'a ‑mä 'a gbɩɩ 'wʋ 'a glʋglʋlii
         'wlu 'yɩbhanɩ dɔ'wʋ, 'n wa wiɛ, ‑Alowli Lagɔ ‑ɔ 'tɛɛ 'mö, ɔ yɛa 'wa wiewɛlɩɩ 'nʋ.
         5 Mä'ä 'pɩwʋ a dɔ'wʋ, ‑lii 'wuë, yɩ kpälɛnanyɩ kɛ. 'Saa 'a dilaa 'yɩbhää, 'mö
         a nʋä. A li 'kpölili 'n a 'ghlimanɩɛ, 'n a ‑bhɩɛa'aa 'bhila a ‑mi wa lɛ 'kä 'wlu
         ‑dɩ. 6 Nɩkpaa ‑waaa gbʋ ‑gömö ‑kää, 'mö a pɩɛnɩɛ gbʋ ‑gömö. Wa'aa bhɛnɩ wa 'kanyɩ
         wanyɩ kä'mö ‑sɛ a za, 'n a lɩbhʋää 'n wa kuä.A nɩ ‑kpaanɩ dlɩ 'mö ‑maa zezwii yia'a ‑pa yi7 ‑Atʋayuënyɩ, a nɩ ‑kpaanɩ dlɩ 'mö ‑këë ‑Alowli Zezwii 'a yiyitɛnyɩɩ 'kä ghlɛ.
         A ‑yi sɛ nɩɩ, glʋglʋnyɔ, ɔ ‑kä 'ɔ glʋglʋlii glʋ 'wëë, dlɩ 'mö ɔ ‑kpaanɩɛ, tɛɛnɩ
         dɔdɔnyizakwëa a 'tɛnyɩ 'mö ‑këë, 'n gudea lɩbhää, 'n ɔ dɩa'aa. 8 Sɛɛ glʋglʋnyɔ ‑kpaanɩ'ɛ dlɩ 'möö, a nɩ ‑kpaanɩ ‑sɩbhä dlɩ 'mö. A 'tɛmanɩ 'yli
         yɔwʋ, ‑maa zlɩɩ ‑Alowli Zezwii 'kää 'mö yii, ɛ yɛ 'dio 'wë. 9 ‑Atʋayuënyɩ, a nɩ tɩ nuë 'wʋ kwäkwänɩ, nzɩɩ Lagɔ tanyɩa gbʋ köbha. A nɩ 'nɛmanɩa
         anyɩ 'wʋ, ‑maa ‑ɔ 'kää nɩkpaa 'wuë ‑zijli tuu, ɔ'ɔa'a 'yuku ‑wʋ. 10 Lagɔ 'a 'möbhïlanɩwaa, ‑wa nyɛ a‑a nɩkpa ɔ 'nglɩ 'mö 'dɩɩ, wa 'yɩ a 'klɩ a ‑bɛ. ‑Maa ‑mä 'wa 'klɩyɩyɛ
         'wuë 'mö, dlɩ 'mö wa ‑kpaanɩ a‑a. 'Wa gbäpöö 'mö a nɩ ‑gänɩ. 11 ‑Mä 'klɩyɩyɛ 'mö, sɛ wa ‑glɛɛ Lagɔ 'wʋ 'yize a za, 'wa ‑jɔlʋ. Nɩkpɛɛ wa laa Zɔɔbö,
         sɛ ɔ 'yɩɛ 'klɩ a ‑bɛ, a ‑yi ‑sɩbhä. ‑Maa ‑mä 'ɔ 'klɩyɩyɛ 'wuë 'mö, Lagɔ 'mö ɔ
         ‑glɛɛ 'wʋ 'yize. ‑Mä 'gbë 'wʋ, sɛɛ Lagɔ ‑sɔɔɔ klɩ 'la 'wuë nglii, a ‑yi ‑sɩbhä.
         Nza n gbää nɩɩ, Lagɔ dlɩ zɛmö ɔ nɛnɩɛ tenyii 'n ɔ kää nɩkpa a ngäzɩdlɩ.A nɩ tɩ zligo 'lɩlɩlɩ12 ‑Atʋayuënyɩ, ‑yɩ kää dɛsɛ tenyii, miɛ nɩɩ, a ‑kä bhïlaa, a nɩ tɩ zligo. Ɛ yi
         zlɩ mɛ oo, ɛ yi dʋdʋ mu oo, 'saa a'bhë ɛ yi glɩnɩ ‑kë, a nɩ tu 'mö zligonɩ. ‑Maa
         «nn» a ‑kä nʋä yi, a lɛ: «Nn, miɛ.» «N'nn» a ‑kä'ɛ nʋä yii, a lɛ: «N'nn, ɛ'ɛ ‑bhö
         mi.» A nʋ sa'a a 'kä ‑lɛ 'bhlenɩ, nzɩɩ a tɩa anyɩ gbʋ köbha Lagɔ a 'yila 'klʋ a
         dɔ'wʋ.A nɩ bhibhe ‑waaa ‑yɛ a 'wlumö13 A gla'mö a nɩkpɛ ‑kä 'klɩ 'yɩ dɔ'wʋ ‑wʋʋ, ɔ nɩ bhibhe Lagɔ. ‑Mɔɔ ‑kä 'mäna 'mö
         ‑wʋʋ, ɔ nɩ bhlɩnɩ Lagɔ. 14 ‑Mɔmɔɔ gu ‑kɔɔ 'lɩbhää, Zezwii a ‑nʋa a ‑zɩkpa a 'yukugänɩwaa, ɔ nɩ wëzuë, wa
         'kɔ ‑Alowli a 'nglɩ 'mö 'kpö 'wlu zʋ, wa 'kä ɔ 'wlumö bhibhe. 15 Wa ‑kä bhibhe, wa ‑kä ‑Alowli dlɩ 'tɛɛnɩɩ, ɔ yi guzunyɔ 'la puë, ɔ yo 'wlu 'libhï.
         'N 'nyinyloli ɔ ‑kä a nʋʋ, Lagɔ yi yɩ gbʋ 'yi 'tatinɩ. 16 Zaa, ‑ɔ ‑kä 'nyinyloli 'mlɩ ‑kää, ɔ nɩ ‑sɛnɩ ‑lɛ ɔ 'lilagɔgänɩnyɔ ‑mɔmɔɔ a 'yila
         'klʋ yɩ 'bï. Gu ‑kä ‑mɔmɔɔ 'lɩbhää, a nɩ bhibhe ɔ 'wlumö Lagɔ, ɔ 'kɔ yɛmanɩ.
         ‑Maa nɩkpɛ a ‑mɔɔ zlɔnɩɛ 'mö Lagɔ a 'yila 'klʋ a dɔ'wʋʋ, ɔ ‑kä 'ɔ dlɩ 'wuë 'mö
         Lagɔ bhibhee, 'ɔ bhibhewɛlɩɩ, ‑li 'kädɩ yɩ 'wälanɩɛ 'yli. 17 Lagɔ a 'möbhïlanɩnyɔ Elii, a nɩ 'pänɩɛ ‑ka 'ɔ wɛlɩɩ dlɩ kɛ. Elii, ‑aa sɛ a nɩkpɛ
         ɔ glɩnɩ a‑a, 'n ɔ yiɛ 'ɔ dlɩ 'wuë 'mö Lagɔ bhibhe nɩɩ, 'nyizakwë nɩ tɩ lɩbhä.
         Tɛɛnɩ ‑lɛ a 'tɛnyɩ 'la 'mö 'nyizakwë 'nɩɛ lɩbhä ‑këë 'n 'ylʋbö ta 'kïbhë yiɛ
         'plɩ. 18 Yɩ 'plɩɛ 'wëë, 'n ɔ yi'ɛɛ Lagɔ bhibhe nɩɩ, 'nyizakwëa nɩ lɩbhäa'a. 'N Lagɔ yiɛ
         'nyizakwëa lɩbha, 'n lile yiɛ 'wlʋ.Sɛ'ɛ Zaakö gbää 'gbëbhlenɩ dɔ'wʋ19 ‑Atʋayuënyɩ, a gla'mö a ‑nɔ ‑bhlʋ ‑kä Lagɔ 'a 'yio 'wʋ 'bhöö, 'n ‑mɔmɔɔ ‑kɔɔ
         ligbaa 'n ɔ ‑kʋʋ 'wʋ nimï yii, 20 a nɩ yɩbhlɩnɩ sɛ nɩɩ, nɩkpɛ a ‑mɔɔ ligbaa 'nyinylolinʋnyɔ 'n ɔ 'bhööä 'yiozokwëa
         'wʋʋ, mɔɔ 'kɔɔ 'kwie ngli ‑sɛ. Mɔɔ 'kä'ɛɛ 'nglɩ ‑kä Lagɔ 'kä 'ɔ 'nyinyloli kɔkɔmlɛ
         a gbʋʋ 'yi 'tatinɩ.

Bhälɩwɛlɩɩ11 ‑Amö Zezwii Kliisɩ a tietienyɔ Piɛlɩ, ‑amöö cɛlɩɛ dɛ'ɛ 'bɔgʋ nɩ. Abhʋa Lagɔ a ‑nʋa, abhʋaa mlɩnɩɛ
         ‑mä Pɔɔ‑bhölɩɩ 'mö, ‑mä Galatii‑bhölɩɩ 'mö, ‑mä Kapadɔɔsɩ, ‑mä Azii, 'n ‑mä
         Bitinii, abhʋaa glɩnɩɛ mä a dɔ'wʋ lɛgäwaa, a 'wuë abhʋa n cɛlɩɛ dɛ'ɛ 'wʋ. 2 ‑Aa dɩba Lagɔ a'bhë mɔɔ ‑saanyɩ a‑a ‑lɛ, a 'kä ɔ ‑nʋä glɩnɩ. 'Ɔ sɛ ɔ 'yɩbhää
         ‑sɩbhä ma‑a. 'Ɔ 'Wugɔmʋʋ mɔɔ 'zʋanyɩɛ ɔ 'yize a ‑nʋä 'wʋ, a 'käa Zezwii Kliisɩ
         'kwädlɩnɩ 'klʋkpamö zʋ. 'Ɔ dluu 'kanyɩ 'wlɩlɩ päla.‑Atʋayuënyɩ, Lagɔ 'a 'tɩɩglɩglɛɛ ‑nyɛ 'ɔ 'nyupälɩɩ 'sɔ, yɩ nɩ ghlanyɩ tenyii 'wʋ.Zezwii Kliisɩ mɔɔ glɩnɩɛ ‑aa dlɩtɛɛnɩdɛ3 ‑Alowli Zezwii Kliisɩ a dɩba Lagɔ, a‑a nɩ 'ghlimanɩ ɔ 'nglɩ. Mɔɔ 'pää tenyii ‑aa ngäzɩdlɩ. Zezwii Kliisɩ
         'a gluwlʋwlɛɛ 'mö ɔ ghlɛnɩɛ 'mö 'n ɔ ‑yinyɩɛ zɩkpalele 'nyɛ. Zaa, ‑sɩkaa a dɔ'wʋ,
         ‑aa dila 'tɛɛ 'wʋ 'kwädlɩ, 4 a‑a ‑kʋnɩɛ ‑lii Lagɔ ‑kanyɩɛ 'nyɛɛ. ‑Li 'la ɔ 'kanyɩɛ zɩla'a 'nyɛɛ, yɩ 'naa 'kä nyimo,
         yɩ 'naa 'kä fɩ plɛ, yɩ 'naa 'kä 'wʋ bhɩɛ 'lɩlɩlɩ, ɛ'ɛ ‑bhö nyɩasɛ, ‑maa ‑mä ɔ
         yɔwʋ ‑mä yɩ ‑wʋä. 5 A 'wuë abhʋaa 'tɛɛnɔɔ dlɩɩ, 'ɔ 'mötɛɛnɔ 'kɔdʋʋ a za ɔ yeanyɩ 'wʋ ‑kʋ ‑këë, 'ɔ
         'pʋpʋɛɛ 'wuë ‑ɛ 'kää 'pɩwʋ a 'ylibhɩɛdaa 'wʋ gbëdanguu bhlii, a ye ghlɩ.6 ‑Sɩbhä a za n gbää nɩɩ, mä'ä 'pɩwʋ maanyɩ 'tɛnyɩɩ 'nɩɛ 'mö 'bhʋɔɔ, a ‑kä ‑bhlɛ
         ‑mä klɩɩ a kii 'wuë 'yɩnɩ dɔ'wʋ ‑wʋ a'bhë ‑kë, 'mäna nɩ 'lɩbhanyɩ. 7 ‑Sikaa, dɛsɛkälu a glɩnɩɛ zaa, ‑kosu 'mö wa nguaa wa 'ka 'mö 'kplɩ. 'A dlɩtɛɛnɩtɛnɛ
         ɛbhlɩ, ɛ kä tenyii dɛsɛ ɛ zi ‑sikaa ‑a glɩnɩɛ 'ylibhɩɛla 'wʋ. ‑Sɩbhä a za a kää
         a 'kä 'klɩ 'yɩ, nzɩɩ 'a dlɩtɛɛnɩtɛnɛ 'la, ɛ ‑kä ‑tiamö a ‑leyi glɩnɩɩ, ɛ 'kä 'ylɩmö
         'yoo. ‑Lɛ a dɔ'wʋ, ‑zlɩ Zezwii Kliisɩ 'a 'ghïlinɔɔ ‑kä gbëdanguu bhlii, ɔ yeanyɩ
         ‑lɛ 'zʋ, ɔ yeanyɩ bhɩzɩ, ɔ yeanyɩ 'wʋ 'pä. 8-9 Zezwii Kliisɩ a'bhë, a 'nɔɔ ‑bhlɛ tɛkäsɛ 'ylɩmö 'n a ‑wɔɔɔ tenyii. ‑Sɩkaa a'bhë
         ‑bhlɛ ‑kë, a 'nɔɔ 'wʋ yɩlɩ 'n a 'tɛɛnɔɔ dlɩ. 'A dlɩtɛɛnɩtɛnɛ 'la, Lagɔ 'a 'pʋpʋɛɛ
         'wuë 'mö ɛ ‑glɛɛ gwë, nza 'mäna 'käda ‑aaa ‑sɩbhä a sɛ ‑wʋʋ, a lɩbhanyɩɛ ‑bhlɛ.10 'Pʋpʋɛ 'la Lagɔ 'yɩbhä a‑a ɔ 'kanyɩ 'ɔ ngäzɩdlɩɩ a za 'nyɛɛ, 'ɔ bhla'mö a 'möbhïlanɩwaa, sɛ ɛ 'kää 'mö ‑wʋwʋnɩ, dlɩ sɛ wa bhlɩɛ 'n wa yiɛ ‑sɩbhä sɛ tɛlɩ, 'n wa yiɛ ɛ
         dɛ bhïla. 11 Kliisɩ 'a 'Wugɔmʋʋ ‑ɔ bhïlanuë a‑a 'möö, sɛ'ɛ ɔ nʋ a‑a nɩɩ: Puënyɔ Lagɔ ‑sɛɛ
         ‑lɛ, ɔ yi 'zwɩ a ‑bɛ zi 'wë, 'n ɔ 'kää bhäla 'ɔ 'ghïlinɔɔ 'wʋ 'libhï. ‑Maa 'tɛnyɩ
         ‑lɛ a ‑li 'la 'kää 'mö 'yli 'wlʋnɩɩ, wa 'nɛɛ a ‑yi. Sɛ yɩ 'kää 'mö 'plɩmöplɩmöö,
         wa tɛlɩ a sɛ wa 'kä ‑sɩbhä yɩbhlɩnɩ. 12 ‑Maa Lagɔ a'bhë sɛ'ɛ ɔ 'nyʋä a‑a 'dɩ nɩɩ, wɛlɩ 'la ɔ 'nyʋää, 'wa 'tɛnyɩɩ 'mö
         ‑lɛ yɩ'ɩɛ yɩ 'kä 'yli 'wlʋnɩ, ‑maa 'a 'tɛnyɩɩ 'mö ‑lɛ yɩ 'kää 'yli 'wlʋnɩ. Zaa,
         a za ɔ 'nyʋänyɩɛ 'n wa yiɛ 'cɛlɩ. Zezwii 'a 'Mänatɩtɩɩ a 'nʋä, ‑wa 'nyanyiɛ, 'Wugɔmʋʋ 'Wlɩlɩ ‑ɔ 'bhöönɩɛ ‑mä Lagɔ dlɩ 'mö, Lagɔ 'zuëë ‑gömöö, ɔ 'nglɩ 'mö wa 'nyanyiɛ.
         ‑Maa wɛlɩɩ a yɩbhlɩnɩɛ da'aa, Lagɔzuzukuu a'bhï, yɩ yɩbhä tenyii yɩ 'kɩ yɩbhlɩnɩmö.A nɩ ‑bhölɩ Lagɔsɛ13 Nza n gbää nɩɩ, a nɩ ‑ligba a 'kä ‑lɛ glɩ, a 'kä 'kwädlɩ 'nɛɛnɩli nʋ. ‑Zlɩ Zezwii Kliisɩ ‑kä zɩla'a 'yli 'wlʋʋ, sɛɛ Lagɔ 'kää ‑lɛ a zlɩ 'la 'mö a ngäzɩdlɩ 'pä ɔ 'kanyɩ
         puëë, ‑sɩbhä a 'yize ma‑a nɩ glɩnɩ a dlɩtɛɛnɩdɛ. 14 Bhla'mö a dɔ'wʋ a'aa a Lagɔ ‑yi. ‑Lɛ a 'tɛnyɩ 'la 'mö, 'a dlɩpäsɛzokwëa ‑a 'pänanyɩ
         a‑a ‑lizokuu 'wʋʋ, 'mö a 'zʋ a‑a 'klʋkpamö. ‑Maa ‑sɩkaa a dɔ'wʋ, Lagɔ a 'yuë a
         glɩnɩɛ zaa, 'mö a nɩ 'zʋ 'klʋkpamö. 15-16 Sɛ'ɛ yɩ cɛlɩɛ ‑mä Lagɔbɔgʋʋ 'mö nɩɩ: ‑Amö Lagɔ, 'wlɩlɩ n ‑wʋä, n'n‑ä ‑lizoku 'mö ‑kä, zaa abhʋa na ‑nʋa, a nɩ ‑wʋmö
            ‑sɩbhä.+Lagɔ ‑ɔ ‑wʋä 'wlɩlɩ ‑ɔɔɔ ‑lizoku 'mö ‑kää, mɔɔ ‑saanyɩɛ ‑lɛ, a 'kä ɔ 'yize a
         ‑nʋä glɩnɩ zaa, 'a nɛmönɛmösaa 'wuë nɩ ‑wʋ Lagɔsɛ.17 Lagɔ, a ‑kɔɔ 'kwädlɩ bhibhee, a dɩba a lɔɔ. Miɛ, ‑maa a nɩ ‑yi sɛ nɩɩ, 'ɔ ‑zijlitutwe
         'mö a dɔ'wʋ, ɔ'ɔ gbäzɩ nɩkpa 'mö. Zaa, a ‑kä ‑bhlɛ mä'ä dʋdʋ 'wʋ ‑wʋʋ, a nɩ
         kä ɔ nganɔ ku 'mö, sɛ ɔ yɩbhää a 'kä ‑sɩbhä 'zʋ.18 A dɩbawa a dɩbawa,'wa sɛ wa ‑bhölɩ a‑a,sɛ wa tanyɩɛ yɔwʋʋ,‑sɩbhä 'nɩɛ ‑lu 'ylimö ‑kä.A ‑yi sɛ nɩɩ,Kliisɩ 'kanyɩɛ ‑lɛ a ‑bhölɩbhölɩsɛ 'la a galɛ 'mö ‑sɛɛ yii,‑sika ‑nyɛ moni 'sɔ ‑yɩ 'kää 'zɩgblɛ 'yli bhɩɛɛ,'mö ɔ 'nɩɛ 'wäla.19 ‑Maa ɔnyɩ ɔ 'wlʋä 'mö,'bhlawadɩgba ‑aaa 'kpa yɔwʋ ‑kä,‑aaa ‑maa yɔwʋ ‑kä 'lɩlɩlɩɩ,'n ɔ yiɛ a sɛ a bʋbɔnɩlu 'zʋ.'Ɔ dluu a'bhë, mʋʋ ‑saanyɩɛ ‑lɛ a galɛ 'la 'mö.20 Lagɔ a'bhë,ɔ'ɔɔ a ‑bhlɛ 'pɩwʋ a ‑lii 'wuë 'wäla, 'n ɔ yo a‑a ‑lɛ ‑sɛ,ɔ 'kä ‑lɛ a bʋbɔnɩlu 'la zʋ.'Tɛnyɩ ‑mɛ nɩ ‑ɛ glɩnɩɛ mä'ä 'pɩwʋ a 'gbëbhlenɩtɛnyɩɩ,ɛ 'mö, ‑mä ɔ 'wälanɔɔ 'yli, ɔ 'kanyɩ puë a za.21 'Mö Lagɔ gälaa 'n ɔ yoo glu ‑sɛ,'n ɔ yoo ‑mä ɔ yɔwʋ 'ghïlinɔ 'nyɛ.Mɔɔ kää 'nglɩ 'n a 'tɛɛnɩɛ Lagɔ dlɩ'n a dila 'tɛɛ 'wʋ.22 ‑Atʋayuënyɩ, a sɛ a ngluä 'wʋ a 'kä Lagɔ 'a ‑tiawɛlɩɩ 'klʋkpamö zʋ a za, 'a dlɩpäsaa
         yɛ Lagɔsɛ 'zʋ, zaa a bhɛnɩa'a a 'kä ‑tiamö ‑daayuësɛ ‑wawanɩ. Nza n gbää nɩɩ:
         ‑wawʋ a dɔ'wʋ, 'a dilaa nɩ tɩ 'kwädlɩ 'mö ‑dlinɩ, a 'kä ‑wawanɩ 'yize. 23 Lagɔ 'a wɛlɩɩ ɔ 'nyanyɩɛ ‑yɩɩ bhɩɛɛ 'wʋ, ‑yɩ nyɛɛ nɩkpɛ ‑tiamö a ‑bhölɩbhölɛɛ,
         mɩɩ 'nyanyɩɛ zɩkpalele. Zɩkpalele 'la, 'kukunyɔ a'aa 'mö 'bhöönɩ, ‑maa ‑aa dɩba
         Lagɔ ‑ɔɔ bhɩɛɛ 'wʋʋ, ɔ'bhë mɔɔ 'nyanyaa. 24 Nza Lagɔwɛlɩɩ nʋä nɩɩ:Nɩkpaa 'wuë, ‑titi a sɛ wa ‑wʋä.'Wa ‑baa, ‑titi a 'ba a sɛ a ‑wʋɛ'ɛɛ.‑Titii, yɛ yɩ yɛɛ, 'n yɩ ba bhliɛ,‑sɩbhä nɩkpaa ‑wʋä.25 ‑Maa ‑Alowli Lagɔ 'a wɛlɩɩ,yɩ 'yize, mɩɩ 'nɩ bhɩɛ 'yli.+‑Maa Lagɔ 'a wɛlɩ 'la, Zezwii 'a 'Mänatɩtɩɩ wa 'nyanyɩɛ, miɛ.

21 Zaa, a nɩ ‑sɛ 'kpʋkpʋlii 'wuë kɛ 'mö. A nɩ tɩ yio ngli ‑kä. A nɩ tɩ 'kwlɩsɔkäwa
         glɩnɩ. A nɩ tɩ 'yli kälɩkälɩnɩ. A nɩ tɩ zɛmö ‑dɩdɩnɩ. 2 ‑Maa sɛɛ 'yu 'pʋpɔ 'nyɛnyɛtʋ lɩbhɔ'ɛ 'kwädlɩɩ, Lagɔ 'a wɛlɩɩ ‑yɩ glɩnɩɛ gbëaa a
         'yize, yɩ 'tʋ nɩ ‑wʋanyɩ ‑sɩbhä dila zɛmö 'yize, nzɩɩ yɩ 'kanyɩ 'jɩbhɛa a 'kä ‑mä
         'gbë 'wʋ ghlɛ, Lagɔ 'kanyɩ 'ɔ 'pʋpʋɛɛ 'wuë 'nyɛ. 3 Nyɩasɛ n'n‑ä ‑sɩbhä gbä ‑maa, sɛɛ ‑Alowli Lagɔ nɛnɩɛ dlɩ zɛmöö, a'bhï a yɛ ‑sɩbhä
         'ylɩmö.'Saa glɩnɩɛ Lagɔyu a dlɩ'wʋtɛɛnɔ4-5 Zezwii Kliisɩ ‑nyɛ ɔ ‑nʋa 'sɔ, Lagɔbudu a ‑mu Lagɔ ‑wʋ 'sɩbhä dɔ'wʋ 'ɔ 'Wugɔmʋʋ 'kʋ 'mö glɩɩ,
         'mö n päluëë 'wʋ. Kliisɩ, nɩkpaa tlinɩ a‑a kplɩ sɛɛ, 'mö Lagɔ ‑sɛɛ ‑lɛ 'n ɔ yoo
         'wʋsɩbhäkpiyi ‑ɛ kää tenyii dɛsɛ 'wʋ 'zʋa. Zaa, a'bhï, 'mö a nɩ ‑glɛ 'wʋ, nzɩɩ
         a 'käa ‑lɛ a ‑budu 'la a 'wʋsɩbhäkpɩ a ‑nɩ a ‑nɩ glɩnɩmö, Zezwii Kliisɩ a bɔɔmö
         a za, ɔ 'kanyɩ Lagɔbʋbɔwa a ‑muë ‑wanyɩɩ bʋbɔbʋbɔli nɛnɩɛ Lagɔ dlɩ yɔwʋ 'wʋ 'zʋa.
         6 Ɛ'ɛ ‑bhö nyɩasɛ ‑maa, sɛ'ɛ yɩ cɛlɩɛ ɔ dɛ ‑mä Lagɔbɔgʋʋ 'mö nɩɩ, Lagɔ lɛ naa:‑Mä Siɔɔ+glɔ 'mö, ‑mä n 'zʋä 'nglɩmökpiyi n ‑sɛɛ ‑lɛ,‑ɛ glɩnɩɛ 'sɩbhäsɩbhäwa a dɛ dɛsɛkäkpiyii,‑ɔ ‑kɛɛ dlɩ 'tɛɛnɩ, zʋ 'naa 'kɔ 'lɩbhä.+7 Yɩ za, abhʋaa 'tɛɛnɩɛ Lagɔ dlɩɩ, nglɩɛ 'n a yiɛ ghlɩ. ‑Maa ‑wa 'nɔɔ dlɩ 'tɛɛnɩ a za,kpiyii, 'sɩbhäsɩbhäwaa gbä a‑a ‑ɛɛ nɛnɩɩ,mɛɛ 'zʋa'aa ‑sɩkaa dɛsɛkäkpiyii.+ Sɛ'ɛ kïbhë ‑mämaa nʋ'ɛɛ nɩɩ:8 Kpiyi 'la, nɩkpa a sɛbhlɩkpiyiɛ,‑ɔ ‑kɛɛ gozoo,bhli ɔ 'kää bhli.+Nɩkpaa wa'aa 'yɩbhä wa 'kä Lagɔ 'a wɛlɩɩ 'klʋkpamö zʋ, mʋa gozwee, mɩɩ 'kʋä a‑a
         ghlɩ 'kɩ.9 ‑Maa abhʋa abhlɩ, Ɔ'bhë mɔɔ ‑saanyɩɛ ‑lɛ, a 'kä ɔ 'yize a ‑nʋä glɩnɩ. A 'kä ɔ
         bʋbɔbʋbɔwa glɩnɩ. Guylukwëa 'mö, mä a ‑wʋ a‑a, mɔɔ ‑saanyɩɛ ‑mä, mɔɔ 'zʋanyɩɛ
         ‑mä 'ɔ lɩlɛ 'kädɛɛ ‑ɛɛ ‑sɩbhä a sɛ ‑wʋ a zɛmö. Nzɩɩ, 'ɔ ‑li a ‑li 'kädɩɩ ɔ nʋanyɩɛ
         'wluu, a 'kä yɩ 'tɩtɩ bia.10 Bhla'mö a dɔ'wʋ, a'a ‑bhö a 'ɔ ngëyii ɔ ‑sɛɛ ‑lɛ 'mö a ‑nʋä, ‑maa ‑sɩkaa a dɔ'wʋ,
         ɛ 'mö a ‑nʋä a glɩnɩa'aa. Nɩkpa a ‑muë ‑wanyɩ ngäzɩdlɩɩ ɔ pä a‑a, 'mö a 'nɩɛ
         a glɩnɩ. ‑Maa ‑sɩkaa a dɔ'wʋ, 'mö a glɩnɩa'aa.'A nɛmönɛmösaa nɩ 'ghlimanɩ Lagɔ a 'nglɩ11 Na dlɩsɛkäwanyɩ, mä'ä 'pɩwʋ mä ‑a ‑wʋä, lɛgäwaa ‑a glɩnɩɛ, 'plɩɛ ‑a yiɛ. Nza
         n zʋanyɩɛ 'dɩ 'mö nɩɩ: Mä'ä 'pɩwʋ a ‑lii a 'tʋzokwëa ‑a ‑wʋanyɩɛ dila zɛmö, ‑a
         yɩbhää a 'kanyɩ Lagɔ 'a 'yioo 'wʋ ‑sɛɛ, a nɩ ta 'klʋkpamö zʋ. 12 Nɩkpaa ‑waaa Lagɔ ‑yi a ‑wʋä jijo'wʋ a 'yila 'klʋ, 'a nɛmönɛmösaa nɩ ‑wʋ 'tɩɩ.
         Nzɩɩ wa ‑kaanyɩ ‑lizokuu a kii 'wuë ‑gömö 'pä dɔ'wʋ ‑wʋʋ, wa 'kä 'a ‑li a ‑lii
         a nʋä 'ylɩmö, ‑zlɩ Lagɔ ‑kä yii, wa 'kä ɔ 'nglɩ 'ghlimanɩ.13 'Kämanɩwaa 'wuë ‑wa 'kämanɩɛ mä'ä dʋdʋ 'wʋʋ, ‑Alowli Lagɔ mɔɔ 'zuëë ‑lɛ zaa,
         a nɩ 'zʋ 'wa 'kämanɔɔ 'klʋkpamö. 'Bhlɩlowli 'kɔdɔɔ ‑ɔ glɩnɩɛ 'kämanɩwaa 'wuë a
         'wukpëlee, a nɩ 'zʋ 'ɔ 'kämanɔɔ 'klʋkpamö. 14 'Kämanɩwa ‑muë'la ɔ 'zʋä ɔnyɩ zɛmö, nzɩɩ wa 'kä 'kpʋkpʋwa 'wa ‑lizokuu a 'pɛna
         'nyɛ, wa 'kä'ɛ ‑wa nʋä ‑li a ‑li bhɩzɩɩ, wa 'wuë, a nɩ 'zʋ 'wa 'kämanɔɔ 'klʋkpamö.
         15 Sɛɛ Lagɔ yɩbhää, ‑sɩbhä ma‑a nɩɩ, a nɩ nʋ 'kwädlɩ ‑li a ‑li, nzɩɩ nɩkpaa ‑waaa
         Lagɔ 'a wɛlɩɩ 'mö ‑ngö, ‑waaa 'nɛɛnɔ ‑kä, a 'kʋä nuë 'wʋ ‑gba. 16 A nɩ ‑bhölɩ nɩkpa a ‑muë wa'aa ‑kä wa 'kä 'wlumö köbhänɩ a sɛ. Miɛ abhlɩ, ‑maa
         a nɩ tɩ nɩɩ, anyɩ a 'kämanɩɛ zaa, a 'kä ‑lizoku nʋ nʋ. ‑Maa Lagɔ 'mö a ‑wʋä 'yli
         zaa, sɛ ɔ yɩbhää, ‑sɩbhä a nɩ ‑bhölɩ. 17 Nɩkpaa 'wuë, a nɩ 'zuë ‑lɛ. A 'bhɩa Lagɔgänɩwaa, a nɩ ‑wʋä. A nɩ kä Lagɔ a nganɔ
         ku 'mö. 'Bhlɩlowli 'kɔdɔɔ, a nɩ 'zo 'klʋkpamö.A nɩ ‑gänɩ Zezwii 'a gbäpöö18 Abhʋa 'yliwʋwaa, a nɩ kä a 'bhidɩbawa a nganɔ ku 'mö, a 'kʋä 'klʋkpamö 'zʋ. Ɛ'ɛ
         ‑bhö ‑wa nɛnɩɛ dlɩ zɛmö, ‑wa kää dlɩwätɛ a 'yize muë, ‑maa ɛ yi ‑wa ‑nyuä 'mlɩ
         a'bhë muë ‑kë, a nɩ 'zuë 'klʋkpamö. 19 N‑n 'nɩ ‑lizoku nʋ a'bhë ‑kë, 'n wa ‑kamö 'klɩ 'yɩa, 'n ‑na'a sɛ ‑n zʋä Lagɔ 'klʋkpamö
         a za, ‑n ‑kä 'mlɩ 'kunɩ 'yizee, yɩ nɛnɩ tenyii Lagɔ dlɩ yɔwʋ. 20 Sɛ'ɛ n gbää nɩɩ, ‑n ‑kä ‑lizoku nʋ, 'n wa ‑kamö yɩ za 'klɩ 'yɩa dɔ'wʋ ‑wʋ, n‑n
         ‑kä 'mlɩ 'kunɩ a'bhë ‑kë, yɩ'ɩɛ ‑na 'nglɩ a nglɩ 'mö ‑kä. ‑Maa ‑n ‑kä ‑li a
         ‑li nʋ, wa ‑kamö yɩ za 'klɩ 'yɩa dɔ'wʋ ‑wʋ, n‑n ‑kä 'mlɩ 'kunɩ 'yizee, mɩɩ nɛnɩɛ
         Lagɔ dlɩ yɔwʋ. 21 Sɛɛ Lagɔ yɩbhää a dɔ'wʋʋ, ‑sɩbhä ma‑a da'a. Kliisɩ a'bhë, 'klɩ ɔ 'yɩɛ a 'wlumö, mɩɩ sʋlʋnanyɩɛ sɛ a 'kää 'zʋ, zaa a nɩ ‑gänɩ 'ɔ
         gbäpöö. 22 A ‑yi sɛ nɩɩ,ɔ'ɔɔ 'nyinyloli nʋ 'lɩlɩlɩ.Yiowɛlɩ 'nɔɔ ‑zɩ ngli ghlɛnɩ.+23 ‑Zlɩ 'ɔ ‑gblɩwaa ziooo ‑dii, ɔ 'nuëë wɛlɩzoku bhïlanɩ 'lɩlɩlɩ.Wa ‑wɔɔɔ 'klɩ 'yɩa dɔ'wʋʋ, ɔ'ɔɔ gbʋ ‑dɩ,‑maa Lagɔ ‑ɔ tuä 'mözlɔnɩsɛ nɩkpa ‑zijlii,'mö ɔ 'nyɛɛ yɩ 'wuë yowʋ.24 Sɛ'ɛ n gbää nɩɩ,Zezwii Kliisɩ mɔɔ 'yɩnɩɛ ‑lɛ su 'klʋ ‑a'a 'nyinylolii a za 'klɩ'n ɔ yiɛ yɩ za ‑lɛ 'kunɩ, ɔ ‑kanyɩ yɩ gbʋʋ ‑gömö ‑sɛ,nzɩɩ ‑a ‑nyɛ 'nyinyloli 'kä 'ylimö ‑sɛnɩ,a'a ‑bhölɩbhölɩsaa 'kä Lagɔ dlɩ yɔwʋ nɛnɩ.Sɛ wa 'lɩbhɔɔ da'a 'n 'ɔ dluu yiɛ kwlii,‑sɩbhä ma‑a kää 'nglɩ, 'n a yiɛ 'pʋ.25 Bhla'mö a dɔ'wʋ,wïla a ‑mii yɛɛ 'kwlɛ 'mö tʋʋnɩ 'wë a saa ‑sɩbhä a ‑wʋ a‑a.+‑Maa ‑sɩkaa a dɔ'wʋ,A yɛ wïlaa a 'ylizʋnɩnyɔɔ yɔwʋ 'bɩwʋ yi,mɔɔ kpëteanyɩa'aa 'wʋ.

Sɛ'ɛ Piɛlɩ 'zʋä 'ngwlɩ ‑nyɛ 'luwluwa 'sɔ 'dɩ 'mö31 Sɛ ‑bhʋlʋ ‑kpɔ 'la, abhʋa ngwlɩɩ, a nɩ 'zʋ a 'luwluwa 'klʋkpamö, nzɩɩ wa gla'mö,
         'n ‑mumuë 'nɩ Lagɔwɛlɩɩ ‑gänɩɩ, 'a nɛmönɛmösaa 'kʋa 'mö 'nua, wa 'kɩ ‑gänɩmö.
         A ‑kä ‑sɩbhä 'zʋʋ, a 'nuë Lagɔwɛlɩɩ ngli 'nyɛnɩ ‑kë, 2 ‑maa sɛɛ 'a nɛmönɛmösaa 'nɩɛ ‑maa yɔwʋ ‑kä 'n a zʋä ‑lɛ nɩkpa 'tɩɩ, wa yi ‑sɩbhä
         'ylɩmö, ‑sɩbhä yuë dlɩ plu. 3 Sɛ a 'kää bhʋlʋbhlʋ 'a kpökpa bɔlɔ a 'kä 'ylimö nɛnɩɩ, mɩɛ nɩɩ, 'a nyukwëa a
         'wlugïganɩsaa ma, bɔlɔbɔlɔlii a kii 'wuë ‑nyɛ 'pɛlʋtɛɛlokuu a ‑suswee 'sɔ, mɩɩ nɩ
         tanyɩ tenyii dɛsɛ ‑kä. 4 ‑Maa a ‑kä a 'kä 'ylimö nɛnɩ nʋʋ, 'a dilaa mö a nɩ nɛmanɩ 'ylimö. 'Ngwlɩ a ‑muë
         nɛnɩɛ dila zɛmö, ‑wanyɩɩ dilaa ‑wʋä ‑pälɛpälɛ nɩkpaa 'wuë ‑gömöö, 'mö a nɩ
         glɩnɩ. ‑Sɩbhä ma‑a kää tenyii dɛsɛ Lagɔ a dɔ'wʋ. 5 Bhla'mö a Lagɔgänɩngwlɩɩ ‑wa 'tɛɛnɩ a‑a Lagɔ dlɩɩ, 'wa ‑baa ma a‑a wabhlɩ da'a.
         Wa 'luwluwa 'mö wa zʋ a‑a 'klʋkpamö. 6 Ablaamö a 'lɛnglɛ Salaa, ‑sɩbhä ɔ ‑wʋ a‑a. Ɔ 'luwli 'mö ɔ zʋ a‑a 'klʋkpamö 'n ɔ lɔ a‑a
         ɔ ‑lowli. Zaa, abhʋa ngwlɩɩ, a nɩ tɩ nɩkpa a nganɔ a za 'saa Lagɔ yɩbhää a nʋnwɛ
         kɛ'mö ‑sɛ, nzɩɩ a 'käa ‑tiamö a ‑da Salaa 'a gbäpöö ‑gänɩ.7 Sɛ ‑bhʋlʋ ‑kpɔ 'la, abhʋa 'luwliwaa, a nɩ yɩbhlɩnɩ sɛ nɩɩ, ngwlɩ a 'mötɛɛnɔ 'nɩɛ
         ‑zu, wʋ 'kä nyɩbhɛlɩ a ‑nʋ 'wʋ zi, zaa a nɩ tuë ‑pɩɩpɩ 'mö bhɩɛ. Sɛɛ Lagɔ 'pää
         nyɩbhɛlɩ a ngäzɩdlɩ 'n ɔ yuë ‑tiamö ‑bhölɩbhölɛ 'nyɛɛ, ‑sɩbhä ɔ 'pämöä ngwlɩɩ
         a ngäzɩdlɩ. Zaa, a nɩ tɩ a 'lɛnglɛwaa 'ylimö fälanɩ, ‑maa a nɩ 'zuë ‑lɛ. A nɩ
         'zʋ ‑sɩbhä, nzɩɩ a ‑kä Lagɔ bhibhee, ɔ 'kanyɩa 'yukwli ‑pʋnɩ.A nɩ ‑wawanɩ ‑daayuësɛ8 Yɩ 'wuë 'mö a dɔ'wʋ, a 'wuë a nɩ kä dlɩ ‑bhʋlʋ, a nɩ 'päpänɩ dlɩ 'wʋ, a nɩ ‑wawanɩ
         ‑daayuë a sɛ, a nɩ kä ngäzɩdlɩ, a nɩ tɩ anyɩ 'kädɩ 'mö 'wʋ 'libhï. 9 Nɩkpɛ ‑kaanyɩ ‑lizoku 'wlu nʋʋ, a nɩ to ‑lizoku 'wlu nʋmö. ‑Ɔ ‑kaanyɩ ‑di zia, a
         nɩ to ‑di ‑ziamö, ‑maa a nɩ 'pɔ Lagɔ a 'nglɩ 'mö 'nyu. Ɛ'ɛ ‑bhö nyɩasɛ, ‑maa a'bhï
         Lagɔ 'kanyɩa 'ɔ 'nyupälɩ 'wʋ ghäla a za, nza ɔ 'zʋanyɩɛ ɔ ‑nʋä 'wʋ. 10 Nza Lagɔwɛlɩɩ gbää nɩɩ:‑N ‑kä ‑n 'kä ‑jɔlʋ 'mö ‑kä,‑n 'kä sasɛ ‑bhölɩɩ,tɩ wɛlɩzokuu bhïlayio nɩ ‑tɩmö mɩɔ 'wʋ ghlɛnɩ.11 ‑Lizoku a kii 'wuë,panii ‑gömö, ‑n 'kä ‑li a ‑li a 'yize nʋ.‑Wanɩwanɛ mö ‑n nɩ tɛlɩ sɛ,ɛ gbʋʋ mʋʋ nɩ plɛnɩmö.12 Ɛ'ɛ ‑bhö nyɩasɛ, ‑maa ‑Alowli Lagɔ,'saa nɛnɔɔ dlɩ yɔwʋ,‑wa nwiɛ, 'mö ɔ yɩlɩɛ 'klʋ,'wa bhibhewɛlɩɩ, 'mö ɔ ‑pʋnɩɛ 'yukwli.‑Maa ‑wa nʋä ‑lizokuu, 'klʋ yɔwʋ ɔ sʋää.+13 ‑Atʋayuënyɩ, nɩkpɛ, ‑li a ‑li a nʋnʋgbʋ ‑kɔɔ plɛɛ, wa yo bhä yɩ za 'klɩ 'yɩa ‑a?
         14 ‑Maa 'saa Lagɔ yɩbhää, a ‑kɩɩ nʋ dɔ'wʋ ‑wʋ 'n wa ‑kaanyɩ yɩ za 'klɩ 'yɩaa, 'mäna
         nɩ 'lɩbhanyɩ. Wa ‑kaanyɩ ‑sɩbhä 'klɩ 'yɩa dɔ'wʋ ‑wʋʋ, 'a dilaa nɩ tɩ 'mö wɔlɔnɩ,
         swɩ nɩ tanyɩ wa nganɔ a za yɔwʋ 'kunɩ. 15 A nɩ 'zwi ‑mä a dila zɛmö nɩɩ, Kliisɩ a 'yize, mɔɔ glɩnɩɛ a ‑lowli. Zaa, 'saa kää 'nglɩ 'n 'a dilaa 'tɛɛ 'wʋʋ, nɩkpɛ
         ‑kaanyi 'wʋ 'yɩbhänɩ, a 'kɔ 'dɩ 'nyɛ a dɔ'wʋ, a nɩ ‑bhɩɔ 'kwädlɩ 'mö. 16 A ‑kɔɔ 'dɩ 'nyɛ dɔ'wʋ ‑wʋʋ, a nɩ 'nyɛnɔ dlɩwätɛ 'mö 'dɩ. 'Saa nɛnɩɛ a ‑yiɛ, 'mö
         a nɩ nʋ 'kwädlɩ. ‑Lɛ a dɔ'wʋ, nɩkpaa ‑wa nyimaa sɛ a ‑gänɩɛ Kliisɩ a za 'a nglɩɩ,
         a yuë nuë 'wʋ ‑gba. 17 Sɛ'ɛ n gbää nɩɩ, a ‑kä ‑li a ‑li nʋ 'n a ‑kä ‑sɩbhä a za 'klɩ 'yɩɩ, Lagɔ a'bhë
         mɔɔ 'yɩbhɩɛ ‑sɩbhä, zaa mɩɩ nɛnɩɛ mɩɩ ziɛ ‑n 'kä ‑lizokunʋza 'klɩ 'yɩ 'wʋ.18 A ‑yi sɛ nɩɩ, Kliisɩ, 'wʋ ‑bhlʋ ‑kpöö ɔ 'kunɩɛ nɩkpa a 'nyinyloli a za. Ɔnyɩ, ‑ɔ
         zlɔnɩɛ 'möö, mɔɔ 'kuä ‑waaa 'mö zlɔnɩ a 'wlumö, nzɩɩ ‑a ‑nyɛ Lagɔ 'kä 'wʋ ‑wʋnɩ.
         'Ɔ kpökpaa ma‑a 'kuä, ‑maa 'ɔ 'Wugɔmʋʋ ‑bhölɩ. 19 'Wugɔmʋ 'la, mɔɔ möä ‑mä 'kudu 'wʋ mää ‑wa 'kuä a zuzukuu ‑wʋä ‑jie 'möö,
         'n ɔ yiɛ Lagɔwɛlɩɩ 'nyɛ.20 Nɩkpa 'la, bhlagɔgɔ'mö a Lagɔnɩkpɛ wa laa Nowee a 'tɛnyɩ 'mö, ‑lɛ wa ‑sɛnɩ a‑a Lagɔ
         'klʋkpamö. ‑Lɛ a 'tɛnyɩ 'la 'mö, Lagɔ dlɩ 'mö ɔ ‑kpaanɩ a‑a tenyii, ‑maa nɩkpaa
         'nɩɛ a 'yɩbhä wa 'kɔ yɩbhlɩnɩ. Zaa, batoo Nowee tɛlɩɛ 'mö, nɩkpa ‑gbʋäta a 'yize
         'n wa yiɛ ‑mä plɛ, wa 'yize ‑kpöö mʋa 'pʋä nyuu ngli. 21 Sɛɛ Lagɔ ‑sʋää da'a nyuu nglii, ‑sɩkaa a dɔ'wʋ, 'a 'wluwɔlʋwlɛɛ 'mö ‑sɩbhä ‑nyɛɛ 'wlʋnɩɛ. 'Wluwɔlʋwlɛ 'la mɛɛ puëanyɩɛ. Miɛ abhlɩ, ‑maa 'a kpökpaa
         'kä 'wlɩlɩ plɛ nza wa 'nanyɩɛ 'wlu wɔlʋ, ‑maa Lagɔ 'mö a yɩbhää nɩɩ, ɔ nɩ wɔlʋ
         ‑mä a dila zɛmö ‑mä 'kä ‑pälɛpälɛ ‑wʋ. Zezwii Kliisɩ Lagɔ gälaa ɔ ‑sɛɛ gluu, mɔɔ kää 'nglɩ 'n yɩ plɩɛ ‑sɩbhä 'wʋ. 22 Mɔɔ möä ‑mä zlɩ 'mö, ɔ glɩ ‑mä Lagɔ a luukɛ 'wʋ. Lagɔzuzukuu ‑nyɛ zuzukuu a kii 'wuë ‑yɩ 'tɛɛ 'mö ‑yɩ 'kämanɩɛ 'sɔ, Zezwii Kliisɩ mɔɔ 'kämaniɛ
         ‑gömö.

A nɩ nɛmö nɩkpalili a sɛ41 A ‑yi sɛ nɩɩ, Kliisɩ a'bhë, ‑mä 'ɔ nɩkpɛglɩnɩsaa 'mö, 'klɩ ɔ 'yɩɛ, zaa, yɩ nɩ ‑wʋ
         ‑sɩbhä ‑mä a 'wlu 'mö nɩɩ, 'klɩ a 'kää 'yɩmö. Nyɩasɛ n'n‑ä ‑sɩbhä gbä, ‑maa
         nɩkpɛ a ‑mɔ 'yɩɛ 'klɩɩ, 'nyinylolii 'mö ɔ ‑nyɛɛ ‑sɛnɩɛ 'ylimö, 2 nzɩɩ ‑lii a kii 'wuë a 'tʋzokwëa, ɔ zʋ a‑a bhla'mö 'klʋkpamöö, ɔ taa'a 'klʋkpamö
         zʋ, ‑maa 'saa Lagɔ yɩbhää a 'yize 'mö ɔ 'käa'a ‑mä 'ɔ zɩkpaa 'wuë 'mö nʋ. 3 Bhla'mö a dɔ'wʋ, nɩkpaa ‑waaa Lagɔ ‑yi a saa, ‑sɩbhä a nɛmö a‑a ‑këë 'n a yiɛ
         'klɛ ‑sɛ. ‑Lizokuu 'a dilaa 'pänanyɩɛ 'wʋ 'mö a nʋ a‑a, ‑lii a 'tʋzokwëa ma‑a su
         a‑a ‑mä a dila zɛmö, nʋnɩmäwa a glɩnɩ a‑a, 'fɛtilea wa ‑kä ‑sɛ 'n wa liɛ ‑këë
         'n wa doo wlu 'kpulu 'n nʋʋ lɩbhʋää, 'mö a sɛmö a‑a. 'Fʋ a ‑lagwɩɩ a bʋbɔbʋbʋ
         ‑wʋ ‑bhöä Lagɔ ‑nyɛnɩ 'wʋʋ, wʋ libhoo 'mö a kä a‑a. 4 ‑Li 'la 'wuë a kɩa'a ‑sɩkaa kɛ'mö ‑sɛ. ‑Maa nɩkpaa ‑waaa Lagɔ ‑yi ‑wa nʋä ‑bhlɛ
         ‑lɛ a zʋ'wʋbhöli 'la 'wuë 'yizee, a ‑nyʋä 'nɩa'a bhʋ ‑bhʋlʋ yɩ zaa, wa ‑kaanyɩ
         'wʋ yɩlɩɩ, nglii yʋää, 'n wa nyimaa ‑sɩbhä a za a 'nglɩ. 5 ‑Maa Lagɔ, nɩkpaa 'wuë ‑wa ‑bhölɩɛ ‑bhlɛ oo, ‑wa yɛɛ 'ku 'wë oo, ‑ɔ 'kʋää ‑zijli
         tuu, ɔ yuë 'ylɩ ‑bhlʋ 'mö 'wa nʋnʋlii 'wuë 'wʋ 'yɩbhänɩ. 6 ‑Yɩ kää 'nglɩ 'n wa yiɛ ‑wa glɩnɩa'a ‑sɩkaa 'kuduwaa 'Mänatɩtɩɩ 'nyɛ 'wë 'n wa
         yiɛ 'kuu miɛ nɩɩ, wa ‑kʋä 'pɩwʋ a nɩkpa a sɛ ‑zijli tu 'wëë, Lagɔsɛ a dɔ'wʋ, 'wa
         'zuzukuu 'kä ‑bhölɩ.A‑a nɩ ‑wʋwʋnɩ 'yli7 Mä'ä 'pɩwʋ a ‑lii 'wuë a 'bhlenɩdaa yɛ tenyii 'dio 'wë. Zaa, a nɩ ‑bhölɩ 'nɛɛnɩwa
         a sɛ, a nɩ köbha anyɩ 'yli nzɩɩ a 'käa 'kwädlɩ Lagɔ bhibhe. 8 A nɩ ‑wawanɩ 'kwädlɩ. Mɩɩ kää tenyii dɛsɛ. Ɛ'ɛ ‑bhö nyɩasɛ, ‑maa nɩkpa a ‑wawʋʋ,
         'nyinyloli a ‑bɛ wʋ 'tatinɩɛ 'yi. 9 A nɩ pälaplanɩ 'mänasɛ. 10 A 'wuë, 'nyupälɩ Lagɔ ghälaanyɩɛ bhʋlʋbhlʋ 'wʋʋ, a nɩ 'libhi 'wʋ a 'kä 'yli ‑wʋwʋnɩ.
         ‑Lɛ a dɔ'wʋ, 'nyupälɩ 'la a ki 'wuë yi 'nglɩ ‑kä a yi ɔ libhonʋwa a ‑nʋä a ‑nʋä
         glɩnɩ. 11 Lagɔ ‑kamö 'nyu 'pä ‑n 'kä 'ɔ wɛlɩɩ bhïlaa, sɛ ɔ nyɩamiɛ, ‑sɩbhä ‑n nɩ bhïlii
         cuu. Lagɔ ‑kamö 'nyu 'pä ‑n 'kä ‑na 'bhɩa 'yli ‑wʋʋ, libho 'la, nʋnuu 'mötɛɛnɔɔ
         Lagɔ nyɩamöä 'mö. 'Saa a ‑kä nʋ ‑kë, a nɩ nu Zezwii Kliisɩ a za, yɩ 'kä Lagɔ a 'nglɩ 'ghlimanɩ. Zezwii Kliisɩ a 'yize mɔɔ 'ghïliɛ mɔɔ 'kämanɩɛ
         'kwädlɩkwädlɩnɩ. Nn miɛ!Wa ‑kaanyɩ Zezwii Kliisɩ a za 'klɩ 'yɩaa 'mäna nɩ 'lɩbhanyɩ12 Na dlɩsɛkäwanyɩ, 'klɩ 'kädɛ 'la a ‑wʋä da'a 'yɩ dɔ'wʋʋ, nyɩasɛ ɛ 'nanyɩɛ ghlɩ,
         ‑maa a ‑kä ‑tiamö Lagɔ dlɩ 'tɛɛnɩɩ, yɩ 'kä 'ylɩmö 'yoo, nza ɛ ghïlanyɩɛ. Yɩ kä
         yɩ 'kä ‑sɩbhä a dɛ ‑wʋ klɩpaa, zaa 'a dilaa nɩ tɩ 'mö wɔlɔnɩ. 13 Sɛ'ɛ n gbää nɩɩ, sɛɛ Kliisɩ 'yɩ a‑a 'klɩɩ, ‑sɩbhä a ‑wʋä da'a 'klɩ 'yɩmö dɔ'wʋ, zaa 'mäna nɩ 'lɩbhanyɩ. ‑Lɛ
         a dɔ'wʋ, ‑zlɩ 'ɔ 'ghïlinɔɔ ‑kä gbëdanguu bhlii, 'mäna yeanyɩ tenyii 'wlu 'mänanɩ.
         14 ‑Maa ‑sɩkaa a dɔ'wʋ, sɛ a glɩnɩɛ ɔ ‑gänɩwa a za, wa ‑kaanyɩ ‑di ziaa, Lagɔ 'a 'Wugɔmʋʋ
         ‑ɔnyɩ nglɩɩ 'ghïliɛ, mɔɔ ‑wʋanyɩɛ ‑gömö, zaa 'a ‑jɔlʋ! 15 Miɛ abhlɩ da'a, ‑maa a gla'mö a nɩkpɛ nɩ tɩ 'ku 'lɩbhä, ɔ nɩ tɩ 'wi ghli, ɔ nɩ tɩ
         ‑lizoku nʋ, ɔ nɩ tɩ ɔnyɩ ɔ 'bhɩa a gbɩ 'mö 'pä, wa toa sa'a a ‑lizoku a za 'klɩ
         'yɩa. 16 ‑Maa sɛ a glɩnɩɛ klɩtɩɛwa a za wa ‑kaanyɩ 'klɩ 'yɩaa, mɩɩ 'nɩɛ zʋ 'wʋ ‑bhö. Zaa,
         a ‑kä ‑sɩbhä 'klɩ 'yɩ dɔ'wʋ ‑wʋʋ, a nɩ 'ghlimanɩ Lagɔ a 'nglɩ sɛ a kää Zezwii
         a 'nglɩ ‑gömö a za.17 Lagɔ 'a ‑zijle 'kädaa a zlɩɩ, ɛ yɛ ghlɛ 'wë. ‑Abhʋa ɔ ‑nʋa, ‑a ‑kä sɛ'ɛ 'klɩ 'yɩ
         dɔ'wʋ ‑wʋʋ, 'ɔ ‑zijle 'kädaa a tɛɛnɩdaa ma‑a. ‑Maa ‑abhʋa ɔ ‑nʋa, ɔ ‑kanyɩ ‑sɩbhä
         mö zlɔmanɩɩ, mɛɛ 'kä zi'e nɩkpaa ‑waa 'zʋä 'ɔ 'Mänatɩtɩɩ 'klʋkpamöö, sɛɛ wa
         ‑nɩɩ 'kä bhäa'a wabhlɩ 'mö ‑wʋ 'nɩ? 18 Sɛ'ɛ Lagɔwɛlɩɩ nʋä nɩɩ:‑Wa zlɔnɩɛ 'möö, Lagɔ 'kʋä puëë yi a dɔ'wʋ ‑lɛ 'tɛɛ'ɛ tenyii 'möö,mɛɛ 'kä zi'e nɩkpaa ‑wa fälanɔɔ 'ylimö ‑nyɛ 'nyinylolinʋwaa 'sɔ, sɛɛ 'wa wɛlɩɩ
            'kä bhäa'a wabhlɩ ‑wʋ 'nɩ?+19 Nza n gbää nɩɩ, Lagɔ a'bhë, ɔ ‑kä 'klɩyɩyɛ 'yi 'tatinɩ 'n ɛ ‑kaanyɩ ghlɩɩ, mɔɔ
         'yɩbhɩɛ ‑sɩbhä, zaa ‑li a ‑li a nʋnʋ dɔ'wʋ, swɩ nɩ tanyɩ yɔwʋ 'kunɩ. Lagɔ ‑ɔ 'wälanyɩɛ,
         sɛ ɔ gbää, ‑sɩbhä ɔ zʋä, zaa a nɩ 'nyɔ anyɩ yowʋ.
         
            
               	Plovɛɛbö 11.31.

Piɛlɩ yɛ 'yukugänɩwaa 'dɩ 'mö 'zʋ51 Abhʋaa Zezwii a ‑nʋa a 'yukugänɩwaa, a saa, 'yukugänɩnyɔ n glɩnɩmöä. Sɛɛ Kliisɩ 'yɩɛ 'klɩɩ, na'bhë n 'yɩ ‑sɩbhä 'ylɩmö. 'Ɔ 'pɩwʋlelea ‑aaa ‑sɩbhä a sɛ ‑wʋ, ‑a
         'kää zɩla'a 'yli 'wlʋnɩɩ, a 'wʋ a ‑nɔ n glɩnɩmöä. Zaa, abhʋa n zʋä dɛ'ɛ 'dɩ 'mö
         nɩɩ, 2 a nɩ 'zʋnɩ Lagɔ a ‑nʋa 'yli. Libhoo Lagɔ 'nyanyɩɛ da'aa, a nɩ nu sasɛ, a nɩ nʋnuu
         dlɩ a dlɩ 'mö, ‑sɩbhä Lagɔ yɩbhää. ‑Maa a ‑kʋʋ nʋ dɔ'wʋ ‑wʋʋ, ɛ nɩ tɩ ‑bhɩɛ 'wlumö
         wa köbhänanyɩ. Sɛɛ Lagɔ 'a wɛlɩɩ a 'yize a gbʋʋ plɛnanyɩɛ a za, nza a nɩ nu, ‑maa
         a nɩ tu moni 'mö sɛ tɛlɩnɩ. 3 Nɩkpaa ‑wanyɩɩ 'yuku Lagɔ 'zʋanyɩɛ, a nɩ tuë 'wlumökänɩsɛ ‑su. ‑Maa a'bhï a nɩ
         'zʋ sasɛ Lagɔ 'a wɛlɩɩ 'klʋkpamö, wa ‑kaanyɩ 'ylɩmöö, wa 'kä ‑sɩbhä 'zʋmö. 4 ‑Lɛ a dɔ'wʋ, ‑ɔ glɩnɩɛ ‑a 'wuë a 'ylizʋnɩnyɔ 'kɔdɔɔ, ‑zlɩ ɔ ‑kä yii, ɔ yeanyɩ 'nglɩ
         'kädɩ 'kädɩ ‑yɩ 'naa 'kää 'wʋ bhɩɛ 'nyɛ.5 Abhʋa ‑dɩgbö abhlɩ, ‑wa glɩnɩɛ a 'wʋ a 'kädɩɩ, a nɩ 'zuë 'klʋkpamö. A 'wuë, ‑dɩgböö
         muë, 'kädɩɩ muë, a nɩ tɩ anyɩ 'kädɩ 'mö 'wʋ 'libhï ‑maa a nɩ 'zʋzʋnɩ ‑lɛ. Sɛ'ɛ
         Lagɔwɛlɩɩ nʋä nɩɩ:Lagɔ, bhabhawaa ‑kplikpli 'yli ɔ klɛnuëë,‑maa ‑wa ‑lɛmöä wanyɩ dʋdʋ 'wʋʋ,'mo ɔ yiɛ 'wʋ.+6 ‑Atʋayuënyɩ, Lagɔ mɔɔ 'kämanɩɛ ‑lii 'wuë ‑gömö, zaa, ɔ 'yila 'klʋ a dɔ'wʋ, a
         nɩ ‑lɛmö anyɩ dʋdʋ 'wʋ, nzɩɩ 'ɔ 'tɛnyɩ ɔ ‑dɩɛ ‑kä ghlɛɛ, ɔ 'kanyɩ 'wlu 'libhï.
         7 Lagɔ a'bhë mɔɔ 'zʋnanyɩɛ 'kwädlɩ 'yli, zaa ‑lii 'wuë ‑yɩ 'tɛɛnanyɩɛ kɛ'möö, a
         nɩ 'nyɔnyɩ yowʋ. 8 A nɩ 'nɛmanɩ anyɩ 'wʋ, ‑maa sɛɛ gbi klu'ɛ 'n ɛ binɩ'ɛ glɔɔ, Sataa ‑ɔ glɩnɩɛ 'a ‑gblɩnyɔ
         'kɔdɔɔ, ‑sɩbhä ɔ ‑wʋanyɩɛ 'wʋ binɩ dɔ'wʋ. ‑Mɔ ɔ 'kää ‑mä 'pä ɔ 'kɔ Lagɔ 'a 'yioo
         'wʋ ‑sɛ, 'mö ɔ tɛlɩɛ sɛ zaa, a nɩ ‑ligba a 'kä ‑lɛ glɩ. 9 A nɩ 'tɛɛnɩ 'kwädlɩ Lagɔ dlɩ, nzɩɩ 'a ‑gblɩnyɔ 'la ‑kaanyɩ sa'a ‑mä 'pää, a 'käa
         nimï ‑sɛ 'yize. A nɩ ‑yi sɛ nɩɩ, sɛ a ‑wʋä da'a 'klɩ 'yɩ dɔ'wʋʋ, a 'bhɩa Lagɔgänɩwaa
         ‑wa ‑wʋä ‑mä dʋdʋ a këtiea 'wuë 'wʋʋ, ‑sɩbhä wa 'yɩmöä 'klɩ. 10 ‑Maa Lagɔ ‑ɔ glɩnɩɛ ɔ 'wuë ngäzɩdlɩɩ, mɔɔ ‑saanyɩɛ ‑lɛ, nzɩɩ ‑mä ɔ yɔwʋ mää 'nɩɛ
         ‑sɩbhä a sɛ ‑wʋʋ, a 'kä ‑mä mö, a 'kä 'kwädlɩ Zezwii Kliisɩ a bɔɔmö a za ‑mä ‑wʋ. A ‑wʋ abhlɩ 'tɛnyɩke ‑mɛ nɩ 'mö 'klɩ 'yɩ dɔ'wʋ, ‑maa ɔ'bhë,
         ɔ yeanyɩ swɩ nyɛmʋ 'mö 'pä, ɔ yi 'nglɩ ‑kä a yi 'yli yɔwʋ 'tɛmanɩ tenyii, ɔ yi
         gbä, dɛ a kää sɛ a yi ‑lɛ kɛ nyɔnʋ ‑këë, a yi ‑mä 'gbë 'wʋ ghlɛ. 11 Ɔ 'yize, mɔɔ 'kämanɩɛ 'kwädlɩkwädlɩnɩ. Nn, mɔɔ 'kämanɩɛ.Sɛ'ɛ Piɛlɩ gbää 'gbëbhlenɩ dɔ'wʋ12 ‑Atʋayuënyɩ, wɛlɩyiea n kä a‑a 'mlɩɩ, muëë da'a. ‑Aa ‑daayu Silasɩ, ‑ɔ glɩnɩɛ
         nɩkpɛ a ‑mɔ wa kää wa 'kä dlɩ 'wʋ ‑kä, 'mö n 'nyɛɛ 'dɩ 'n ɔ yiɛ 'bɔgʋ nɩ 'cɛlɩ,
         n 'kanyɩ swɩ nyɛmʋ 'mö 'pä nɩɩ, sɛɛ Lagɔ 'pää a ngäzɩdlɩ 'n ɔ yeanyɩɛ ‑lɛ ‑sɛɛ
         a wɛlɩɩ a 'tɛɛnɩ dlɩɩ, ‑tiawɛlɩɛ.13 A 'bhɩa Lagɔgänɩwaa ‑wa ‑wʋä mä'ä, mä wa la'ɛɛ Babilɔɔnɩ, wa lɛ wa bhälanyɩ. Na yowli Maakö, ɔ lɛ ɔ bhälɩmanyɩ. 14 A ‑kä 'wlu 'yɩbhää, a nɩ bhälɩbhälɩnɩ ‑wanɩwanɩsɛ.A 'wuë abhʋaa ‑glɛɛ Kliisɩ 'wʋʋ, Lagɔ a 'pʋpʋɛ nɩ ghlanyɩ 'wʋ.
         
            
               	Plovɛɛbö 3.34.

Bhälɩwɛlɩɩ11 ‑Amö Zezwii Kliisɩ a 'yliwʋnyɔ Simɔɔ Piɛlɩ, ‑amöö glɩnɩɛ ɔ tietienyɔɔ, abhʋa 'tɛɛnɩɛ ‑aa saa Lagɔ dlɩɩ, abhʋa n 'pää 'bɔgʋ nɩ 'wʋ. Dlɩtɛɛnɩtɛnɛ 'la,
         ‑aa dɩba Lagɔ ‑nyɛ ‑aa Puënyɔ Zezwii Kliisɩ 'sɔ a ‑kpöö'wʋwʋza a 'ghïlee.2 Sɛ n bhibhee a dɛ ‑aa dɩba Lagɔ, ‑sɩbhä ma‑a nɩɩ: Ɔ'bhë, ɔ ‑nyɛ ‑Alowli Zezwii 'sɔ,
         a nɩ yɩbhlɩnuë sasɛ, nzɩɩ 'tɩɩglɩglɛɛ ‑nyɛ 'nyupälɩɩ 'sɔ ‑yɩ 'bhöönuëë 'möö,
         yɩ 'kanyɩ 'wlu 'mänanɩ.Lagɔ mɔɔ ‑sanyɩɛ ‑lɛ3 Sɛ'ɛ n gbää nɩɩ, ‑Alowli Lagɔ mɔɔ zʋʋnyɩɛ 'ɔ 'mötɛɛnɔɔ ‑gömö, nza ‑a bhɛnɩa'aa
         ‑a 'kä ‑tiamö a ‑bhölɩbhölɛ ghlɩ, ‑a 'kɔ'ɛ sasɛ ‑gänɩ. Mɔɔ gbää, Zezwii Kliisɩ,
         ‑ɔ 'ghïliɛ ‑ɔ 'tɛɛ 'mö, ‑ɔ ‑sanyɩɛ ‑lɛ ‑a 'kɔ 'wʋ ‑glɛɛ, a‑a yoo yɩbhlɩnɩ. 4 ‑A yɩbhlɩnɔɔ a dɛsɛkälii ɔ nʋä nɩɩ ɔ yi ‑aa dɛ 'yli 'wälanɩɩ, yɩ'ɩɛ ‑sɩbhä a sɛ
         ‑wʋ, miɛ nɩɩ, mä'ä 'pɩwʋ a nɩkpaa ‑wa 'kää 'yli bhɩɛ 'lɩlɩlɩ ‑lii a 'tʋzokwëa
         a za‑a, ‑a 'naa 'kä wa saa 'yli bhɩɛmö, ‑maa Lagɔ, 'ɔ ‑wʋwʋsaa ‑sɩbhä ‑a 'kää
         'mö yinɩ. 5 ‑Sɩbhä a za, abhʋaa 'tɛɛnɩɛ Lagɔ dlɩɩ, a nɩ 'tɛmanɩ 'yli yɔwʋ, 'a nɛmönɛmösaa 'wuë
         'kä Lagɔsɛ ‑wʋ. ‑Sɩbhä ma‑a 'kää 'ylimö tulanɩ nɩɩ a ‑yi ‑tiamö Lagɔ. 6 A nɩ ‑yi'ɛ 'a dilaa a 'wʋpɩɛnɩsɛ. Dɛ a kää sɛ, a nɩ nyɔnʋ ‑lɛ kɛ, a 'kä Lagɔ 'wʋ
         ‑glɛɛ 'tɩɩ. 7 ‑Mä 'a Lagɔgänɩgänɛ 'wuë 'mö, a nɩ ‑wa a 'bhɩa Lagɔgänɩwaa. A nɩ kä'ɛ 'gämö
         nɩkpa 'wuë a ‑wawʋ dlɩ zɛmö. 8 Sa'a ‑sɩbhä a kää a 'kä ‑wʋ. ‑Li a ‑li 'la 'wuë 'mö a dɔ'wʋ, a ‑kä 'yukusɛ
         mö 'yizee, yɩ yi 'nglɩ ‑kä a yi 'kwädlɩ sasɛ ‑Alowli Zezwii Kliisɩ yɩbhlɩnɩ. 9 ‑Maa ‑ɔ 'nɩ ‑sɩbhä nɛmöö, Lagɔ 'a wɛlɩɩ 'mö a dɔ'wʋ, 'kukwlekänyɔ a sɛ bhöbhlɩnɩ
         ɔ bhöbhlɩnɩɛ. Sɛɛ Lagɔ yɛɛ 'ɔ bhla'mö a 'nyinylolii a gbʋʋ 'yi 'tatinɩ a dɔ'wʋ,
         ‑dlʋ ɔ ‑dlʋä.10 ‑Atʋayuënyɩ, nɩkpa a ‑muë Lagɔ ‑sɛɛ ‑lɛ 'n wa yiɛ ɔ ‑nʋä 'zʋʋ, 'mö a glɩnɩɛ zaa,
         dɛ a kää da'a sɛ, a nɩ nyɔnʋ ‑lɛ kɛ a tɩa Lagɔ 'a 'yioo 'wʋ 'bhöö. ‑Lɛ a dɔ'wʋ,
         11 ‑Alowli Zezwii Kliisɩ, ‑aa Puënyɔ, 'pɩwʋ mä ɔ 'kämanɩɛ, mää 'naa 'kää 'yli bhɩɛɛ, a yi ‑mä 'tɩɩ ghlɛ.12 Nza n ligbananyɩɛ 'kwädlɩ kïbhï nɩ 'wʋ. N ‑yi abhlɩ sɛ nɩɩ, Lagɔ 'a ‑tiamö a wɛlɩɩ
         wa 'nyanyɩɛ, a ‑yii 'tɩɩ, ‑mä yɩ 'mö a dɔ'wʋ, a ‑nyɔnʋ glu. 13 ‑Sɩbhä yɩ ‑wʋ 'mö, ‑maa n ‑kä ‑bhlɛ ‑bhölɩmöö, n kä n 'kanyɩ 'kwädlɩ 'dɩ 'nyɛ,
         a 'kä ‑ligba a 'kä ‑lɛ glɩ. 14 Nyɩasɛ n'n‑ä ‑sɩbhä gbä, ‑maa n ‑yi sɛ nɩɩ, n yia'a ‑pa 'pɩwʋ 'bhöö. ‑Alowli
         Zezwii Kliisɩ a'bhë mɔɔ tulanɩ'miɛ 'yli'mö. 15 Nza n tɩtaa yɛ'mö, 'n n 'cɩanyɩɛ wɛlɩ nɩ, nzɩɩ n ‑käa 'pɩwʋ 'bhöö 'wëë, a 'kɩa
         'wʋ ligbanɩ.‑Wa 'yɩɛ Zezwii 'a 'ghïlinɔɔ 'ylɩmöö16 ‑Alowli Zezwii Kliisɩ, sɛ ɔ 'kää 'ɔ 'mötɛɛnɔɔ 'kɔdʋʋ 'mö mä'ä dʋdʋ 'wʋ 'bɩwʋ yi a wɛlɩɩ ‑a 'nyanyɩɛ,
         nyɩasɛwɛlɩɩ nɩkpa sɛɛ 'slɛlɛsɛ 'wlumöö, mö ‑a 'nɩɛ 'wʋ 'libhï ‑a 'kanyi 'nyɛ.
         ‑Maa ‑a'bhï, 'ɔ 'ghïlinɔɔ, ‑a kʋ tɛkäsɛ 'ylimö 'ylɩmönɩ, nza ‑a 'nyanyɩɛ ‑lɛ
         a wɛlɩ 'la.17 ‑Zlɩ ‑aa dɩba Lagɔ 'zʋä Zezwii Kliisɩ a wɛlɩɩ kɛ ‑gömö 'n ɔ yiɛ ɔ 'nglɩ 'ghlimanɩɩ,
         ‑lɛ a zlɩ 'la 'mö, ‑a ‑wʋ a ‑lɛ Zezwii yɔwʋ, n wɛlɩ yiɛ ‑mä ghäyɩ 'wʋ 'bhöönɩ.
         Sɛ'ɛ yɩ gbää Zezwii a dɛ nɩɩ: «‑Mɔ nɩ 'dɛɛ, mɔɔ glɩnɩɛ 'na ‑Wawayuu, mɔɔ ‑glaa dlɩ
         'wʋ.» 18 Sɛ'ɛ n gbää nɩɩ, ‑mä Lagɔgägaa 'wlu, ‑a ‑nyɔɔ 'sɔ ‑a ‑wʋ ‑mä, a‑a yiɛ wɛlɩ 'la
         ‑bhʋlʋ kpɔ 'nʋ, yɩ 'bhöönɩ ‑mä ghäyɩ.19 Nza wɛlɩɩ Lagɔ 'a 'möbhïlanɩwaa 'wuë bhïla a‑a, ‑a kɩɛ tenyii dlɩ 'wʋ. 'Wa Lagɔwɛlɩ
         'la, sɛɛ 'wapɛ lɩ'ɛ 'yuylukwë 'möö, ‑sɩbhä yɩ ‑wʋä mä'ä 'pɩwʋ, yɩ 'kanyɩ 'wʋ
         ngäla. Zaa, a ‑kɩɩ sasɛ 'yli köbhaa, ‑li a ‑liɛ. A nɩ ti kɛ 'mö ‑sɛ ‑këë, Lagɔ
         'a zlɩ 'kädɛɛ 'kä zɩ, ‑Alowli Zezwii Kliisɩ wa laa 'zɔkpɔzeliyii, ɔ 'kä yi, ɔ'bhë
         ɔ 'kanyɩ 'wʋ ngäla a 'kä 'ɔ 'ghïlinɔɔ 'ylɩmö.20 ‑Atʋayuënyɩ, a ‑pʋnɩ sasɛ 'yukwli, n nɛ naa: Lagɔ 'a 'möbhïlanɩwaa a wɛlɩɩ 'wuë
         ‑yɩ cɛlɩɛ ‑mä 'wa Lagɔbɔgwɩɩ 'möö, sɛ yɩ sɛɛ ‑tiamö zɛmöö, nɩkpɛ 'nɩɛ bhɛnɩ
         ɔ 'kä ‑sɩbhä ɔnyɩgäsɛ a 'nɛɛnɔɔ 'mö yɩbhlɩnɩ. 21 Ɛ'ɛ ‑bhö nyɩasɛ, ‑maa wa'bhï mʋa 'niɛ 'wlumö ‑sɛ wa 'kɩ bhïla, ‑maa 'Wugɔmʋʋ 'Wlɩlɩ mɔɔ ‑wuëë ‑gömö, mɔɔ 'nyʋää 'dɩ, wɛlɩɩ ‑yɩ 'bhöönɩɛ Lagɔ a'bhë nglii, 'n
         wa yiɛ bhïla.

Lagɔwɛlɩɩ a 'cɩawazokuu21 Bhla'mö a dɔ'wʋ, ‑mä Lagɔ a ‑nʋa a jijo'wʋ, yiowaa ‑wa nʋä nɩɩ, Lagɔ a 'möbhïlanɩwaa
         wa glɩnɩɩ, wa 'wlʋnɩ a ‑mä 'yli. Sɛ ‑bhʋlʋ ‑kpɔ 'la, ‑sɩbhä nɩkpa a ‑muë 'cɩaa
         wɛlɩɩ ‑yi ‑nyɛ Lagɔ a ‑nɩɩ 'nɩ mönɩɛ yɔwʋʋ, wa 'kää ‑a'a ‑sɩkaa a 'tɛnyɩ nɩ 'mö
         ‑mä a jijo'wʋ 'yli 'wlʋnɩmö. Nɩkpa 'la, ‑Alowli Zezwii ‑ɔ zetiuëë, 'mö wa 'kää
         ‑gömö panɩ. Wɛlɩ a ‑mii ‑nyɛ Lagɔ 'a wɛlɩɩ 'nɩ mönɩɛ yɔwʋ, nɩkpɛ ‑kä ‑gänɩ 'n
         ɔ 'kää 'yli bhɩɛɛ, 'mö wa 'kää ‑mä a jijo'wʋ ylʋsɛ päla. 'Wa sa'a ‑sɩbhä ma‑a
         'kää 'nglɩ ‑kä 'n Lagɔ 'kʋää ‑pa 'yli bhɩa. 2 ‑Maa nɩkpa a ‑bɛ yi 'wa wɛlɩzoku 'la ‑gänɩ wa 'kä wa saa 'zokwësɛ nɛmö. Wa za
         nɩkpa 'kää ‑wa ‑gänɩɛ Lagɔ 'a ‑tiamö a wɛlɩɩ a 'nglɩ nyima. 3 ‑Lɛ a yiowa 'la, gugwaguguu mʋʋ 'kää ‑mä wa dila zɛmö su. 'Wa wɛlɩɩ wa sɛɛ 'wlumöö,
         wa ‑kaanyi 'nyɛ dɔ'wʋ ‑wʋʋ, wa 'kanyɩ kä'mö kplɛ, 'mö wa 'kää sɛ tɛlɩ. ‑Maa sɛ'ɛ
         n gbää nɩɩ, Lagɔ ‑ɔ 'kʋää 'wa ‑lizokuu a 'pɛna 'nyɛɛ, ɔ ‑wʋ 'kwädlɩ ‑lɛ 'yize,
         ɔ'ɔɔ ngämö. Ɔ yuëa'a ‑pa 'yli bhɩa.4 Lagɔzuzukuu a'bhï ‑yɩ ‑sɛ a‑a bhlagɔgɔ'mö Lagɔ 'klʋkpamöö, Lagɔ 'niɛ ‑sɩbhä 'yi 'tatinɩ.
         ‑Maa 'bhʋkwa 'käda ‑a 'bhʋɔ 'möö, mää guylukwëa ‑wʋä, ‑mä ɔ 'pɩɛ, ‑mä yɩ
         ‑gwanɩɛ 'gogwi. ‑Mä yɩ 'kää ‑wʋ ‑këë 'ɔ ‑zijle 'kädaa a zlɩɩ 'kä ghlɛ. 5 Sɛ ‑bhʋlʋ ‑kpɔ 'la ‑sɩbhä bhlagɔgɔ'mö, Lagɔnɩkpɛ Nowee a 'tɛnyɩ 'mö a nɩkpa ‑wa
         ‑sɛ a‑a Lagɔ 'klʋkpamöö, ɔ 'nuë a‑a ‑sɩbhä 'yi 'tatinɩ, ‑maa 'nyizakwë 'käda
         'käda ɔ lɩbhaa, 'n nyuu yiɛ saa 'wuë 'wʋ yie, 'n wʋ yiɛ 'kpʋkpʋwa 'la 'yli bhɩa.
         Nowee ‑ɔ pä a‑a wɛlɩ nɩɩ wa nɩ 'zʋ Lagɔ 'klʋkpamöö, ɔ ‑nyɛ nɩkpa ‑mumuë ngbi'sɔ
         'sɔ, wa 'yize 'mö Lagɔ 'pʋaa nyuu ngli. 6 'Tɛnyɩ ‑mɛmɛɛ 'mö 'yɛ, Sodɔɔmö a ‑glɔɔ mu, Gomɔɔlʋ a ‑glɔɔ mu, ‑gwlɩ 'la 'sɔ ‑kpɔ
         'mö a nɩkpaa ‑wa nʋä ‑lizoku a 'yizee, 'n Lagɔ yuëë yɩ 'pɛna 'nyɛ, 'n ɔ yuëë
         'wa ‑gwlɩɩ sianɩ. Sɛ yɩ 'plɩɛ da'a 'wʋʋ, ‑sɩbhä ma‑a nyɛɛ nɩkpa 'dɩ nɩɩ, ‑waaa 'yɩbhä
         wa 'kä Lagɔ 'klʋkpamö zʋʋ, wa 'wuë wa yi ‑sɩbhä 'yli bhɩɛmö. 7-8 Sɛ'ɛ n gbää nɩɩ, ‑mä ‑gwlɩ 'la 'sɔ ‑kpɔ 'mö a nɩkpaa, 'yli wa bhɩɛɛ, nɩkpɛ ‑bhlʋ
         ‑kpöö 'mö Lagɔ 'pʋa a‑a ‑kosuu ngli, Lagɔnɩkpɛ Lɔɔtɩ mɔɔ. Nɩkpɛ 'la Lagɔ 'mö ɔ
         zʋ a‑a 'klʋkpamö zaa, nɩkpa ɔ glɩ a‑a da'a jijo'wʋʋ, sɛɛ zila zɩɛ 'yize, ‑lizokuu
         'wa dilaa 'pänuëë 'wʋ ɔ ‑kɩɩ 'wʋ yɩlɩ, ɔ ‑kä 'wa wɛlɩzokuu wa bhïlaa 'yukwli
         ‑pʋnɩɩ, dlɩ 'yli yɩ sioo tenyii. ‑Maa ‑lɛ a 'klɩyɩyɛ 'la, Lagɔ ‑sɔnyɩ a ngli. 9 Nza n gbää nɩɩ, Lagɔ, nɩkpa ‑wa ‑gänɩɛ 'ɔ wɛlɩɩ, wa ‑kä 'klɩyɩyɛ 'mö ‑wʋʋ, ɔ
         ‑yi sɛ ɔ 'kʋä ‑mä ‑sɛ. ‑Maa 'saa 'nɔɔ dlɩ yɔwʋ nɛnɩ ‑wa nwiɛ, 'ɔ ‑zijle 'kädaa
         a zlɩɩ, 'mö ɔ ‑kuanuëë, ɔ 'kʋä 'wa ‑lizokuu a 'pɛna 'nyɛ. 10 Wɛlɩ 'la, 'nyinylolinʋwaa 'wuë a ‑liɛ, ‑maa ‑wa nʋä lizokuu wanyɩ a ‑wʋwʋsɛzokwëa
         'pänuëë 'wʋʋ, ‑wa flanɩɛ ‑Alowli 'a 'kämanɔɔ 'ylimöö, mʋa ‑këliɛ tɛɛ.Nɩkpa 'la, wa'a la nɩkpɛ a wɛlɩ wɛlɩ, wa'a ‑lu a nganɔ ku 'mö ‑kä. Zuzukuu ‑yɩ 'ghïliɛ,
         wa'a yɩ nganɔ ku 'mö ‑kä, ‑maa wɛlɩzokuu wa bhïlaa yɩ dɛ. 11 Lagɔzuzukuu a'bhë ‑yɩ 'tɛɛ 'mö ‑yɩ ziɛ yiowa 'la ‑wa 'cɩaa a 'fʋ a wɛlɩɩ 'wʋʋ, yɩ'ɩ
         bhïla yɩbhlɩ ‑sɩbhä zuzuku 'la a dɛ wɛlɩzoku Lagɔ a 'yila 'klʋ. 12 ‑Maa yiowa 'la wabhlɩ, nɩma a sɛ, wa'aa 'cɛlɩ a ‑cɛlɩ 'wlumö ‑kä. Sɛɛ nɩmɛ ‑wʋ'ɛ
         ‑lɛ wa 'kɛ köbhä wa 'kɛ 'lɩbhä a za‑a, ‑sɩbhä wa ‑wʋä. 'Saa wa'aa ‑yii a dɛ wa
         bhïlaa wɛlɩzoku. Lagɔ yuë 'ylɩ ‑bhlʋ 'mö 'yli bhɩa. 13 'Wa ‑lizokuu wa nʋä, yɩ 'pɛnaa Lagɔ 'kʋää 'nyɛɛ, ma‑a da'a. ‑Lizokuu 'wa dilaa
         'pänuëë 'wʋ, wa 'kɩ nɩkpabhë a 'yila 'klʋ nʋnɩ mɩɩ nɛnuëë dlɩ yɔwʋ. Wa 'wʋlinɩlinɛ
         'zʋ 'wʋ ɛ ‑bhöä 'wa ‑lizokuu wa nʋä a za. Wa 'kanyɩ dula mɩɩ ‑bhuëë 'mäna 'wʋ.
         14 Wa ‑kä 'nglwɩ 'ylɩmöö, wa 'kʋä sɛ tɛlɩ a dlɩ wa pää cuu. Wa'a yɔlɔnɩ 'nyinyloli
         'wʋ. ‑Waaa ‑bhlɛ sasɛ 'yli yɔwʋ 'tɛmanɩ Lagɔ 'a wɛlɩɩ 'mö a dɔ'wʋʋ, 'mö wa nyimaa
         'wlumö. ‑Mä 'wa dilaa zɛmö, moni a tʋ a 'yize mʋʋ suä ‑mä. Wa ‑bhätlɩnɩ 'kɩ
         Lagɔ a 'yila 'klʋ. 15 Wa yɛ Lagɔ 'a 'yioo 'wʋ 'bhöö, wa yɛ tʋʋ. Bhla'mö a Lagɔnɩkpɛɛ Balaamö, Bosɔɔ
         ‑yowli, 'ɔ ‑gbuduu, 'mö wa bhliɛ. Nɩkpɛ 'la, moni a tʋ a za ɔ yɩbhä a ɔ 'kä ‑lizoku
         nʋ. 16 'N Lagɔ yoo 'ɔ 'klʋkpamösɛsʋ a za 'lʋnɩ. ‑A ‑yi sɛ nɩɩ, ‑sʋkʋfanɩ 'nɩ bhïla, ‑maa
         ‑sɩbhä yɩ ‑wʋ 'mö, 'n Lagɔ yiɛ ‑sʋkʋfanɩ 'mö ghlɛnɩ 'n ɛ yiɛ bhïla 'n ɛ yiɛ Balaamö
         'dɩ 'nyɛ, ɔ 'kä 'ɔ ‑ɔɔ'nɛɛnɩli 'la kɛ'mö ‑sɛ.17 Sa'a a nɩkpaa, sɛɛ 'nyibhë ‑kä'ɛ 'mö yɛ 'n a 'nɩɛ dɛsɛ ‑kää, ‑sɩbhä wa ‑wʋä.
         'Nyizakwë a ‑maa ‑kä'ɛ 'ylimö köbhä 'wë 'vuu ‑nyɛɛ plɩ'ɛɛ, 'mö wa ‑nyɛɛ 'wlʋnɩɛ,
         'yli wa 'kää bhɩɛ. Dɛ ‑bhlʋ dɛɛ guylukwëa ‑wʋä, ‑lɛ Lagɔ 'kʋää 'zʋ.18 Wa bhïla ‑këkëkë, ‑maa 'wa bhïlawɛlɩɩ 'wuë 'nɩɛ zɛmö ‑kä 'lɩlɩlɩ. 'Zʋ'wʋbhölii,
         'wa dlɩpäsɛzokwëa 'pänuëë 'wʋʋ, 'mö wa libhïä 'wʋ, nɩkpaa ‑wa ‑sɛɛ 'lili 'wʋ
         'wa ‑lizokuu kɛ'mö wa 'kä Lagɔ ‑gänɩɩ, 'n wa nyimuëë 'wlumö. 19 Sɛ'ɛ wa nyʋää 'dɩ nɩɩ, 'wa wɛlɩɩ, nɩkpɛ ‑kɩɩ ‑gänɩɩ, ‑lu 'naa 'kɔa'a 'wlumö ‑känɩ.
         ‑Maa ‑tiamö a dɔ'wʋ, wa'bhï, 'nyinylolii, ‑yɩ bhɩaa nɩkpɛ 'ylii, mɩɩ ‑känuëë
         'wlumö. Zaa, nɩkpa 'la, ‑lizokuu wa nʋä a göwa wa glɩnɩɛ. Nyɩasɛ n'n‑ä ‑sɩbhä
         gbä, ‑maa ‑lu a ‑muu ‑känɩɛ nɩkpɛ 'wlumöö, wʋ gïyi ɔ glɩnɩɛ. 20 ‑Maa nɩkpɛ ‑kä ‑Alowli Zezwii Kliisɩ ɔ Puënyɔ 'mö yɩbhlɩnɩɩ, mä'ä 'pɩwʋ a ‑lizokuu 'n Zezwii ‑kɔnyɩ ngli 'pʋa 'wë, 'n ɔ ‑kä'ɛ
         'wʋ 'sɔ 'ɔ bhla'mö a daa nimï yi, ‑lizoku 'la ‑kɔɔ'ɛ ‑gömö 'kämanɩɩ, ‑sɩbhä
         a nɩkpɛ 'la, 'ɔ wɛlɩɩ, 'mö yɩ 'tɛɛa'a tenyii, yɩ zi tɛkänɩɩ 'wʋ. 21 Sɛ'ɛ n gbää nɩɩ, nɩkpɛ ‑kä Lagɔ 'a ‑tiamö a wɛlɩɩ yɩbhlɩnɩ 'wë, ɔ ‑kɩɩ ‑gömö
         panɩ, wɛlɩɩ Lagɔ a'bhë 'nyɔ a‑a, ɔ 'nia'a 'klʋkpamö 'zʋʋ, ‑sɩbhä a nɩkpɛ 'la, ɔ
         ‑nɩɩ 'mö yɩ 'tɛɛ tenyii. Ɔ 'nɩ a tɛkäsɛ Lagɔ 'a wɛlɩɩ yɩbhlɩnɩ 'lɩlɩlɩ a'bhëë,
         yɩ nɛnɩ a. 22 ‑Sɩbhä a nɩkpɛ 'la, 'ɔ ninea wa 'kɔɔ 'pänɩ, ma‑a nɩɩ: Gwɩ, ‑ɔ ‑kä 'mëti 'wë ‑ɔ li ɔnyɩ a 'mëtili.+ 'N nine ‑mämaa nʋ'ɛɛ nɩɩ: Kokoti, wa ‑kä bida 'wë ‑ɔ bhli ‑bädɩ.

‑Alowli Zezwii Kliisɩ yi ‑tiamö yi31 Na dlɩsɛkäwanyɩ, n kanyɩ a tɛkäbɔgʋ 'wʋ 'pä 'wë, 'n n ‑wʋanyɩ'ɛɛ dɛ'ɛ 'sɔnʋ 'wʋ
         'cɛlɩ dɔ'wʋ. ‑Mä yɩ 'sɔ ‑kpɔ 'mö, Lagɔwɛlɩɩ a ‑yiɛ 'kɩ, 'mö n ligbananyɩɛ 'wʋ,
         a tia käböwɛlɩ 'dʋanɩ. 2 ‑Maa Lagɔ 'a bhla'mö a 'möbhïlanɩwaa, 'wa Lagɔwɛlɩɩ wa 'cɛlɩ a‑a mi, 'n ‑Alowli Zezwii Kliisɩ, ‑aa Puënyɔ, sɛɛ 'ɔ tietiewaa 'nyanyɩɛ ɔ 'nglɩ 'mö 'dɩ ma, a nɩ ti 'kwädlɩ 'wʋ dlʋ. 3 A nɩ ‑yi sɛ nɩɩ, 'pɩwʋ a 'ylibhɩɛdaa ‑kä ghlɛɛ yii, nɩkpa ‑mumuë yi 'yli 'wlʋ. 'Saa
         'wa dilazokuu 'pänuëë 'wʋ a 'yize 'mö wa 'kää nʋ. Nɩkpa 'la, nɛpɔ wa 'kanyɩɛ
         nɛpɔ. 4 Sɛ'ɛ wa 'kää nɩɩ: «A lɛ, Zezwii mɔɔ gbä a ɔ yi 'wʋ 'sɔ mä'ä dʋdʋ 'wʋ yinɩ. Zaa,
         ‑zlɩmɛ ɔ 'kä bhäa'a yi a'bhë 'nɩ? ‑Aa dɩbawaa 'wuë wa yɛ 'ku 'wë, ɔ'ɔ yia'a.
         'Pɩwʋ a ‑lii 'wuë, sɛ yɩ 'maa 'kä a 'wlʋ a sɛɛ zɩkpaa ‑wʋ a‑a, sɩbhä a ‑wʋä dɛ'ɛ
         'yize.» 5 Wa ‑kä sa'a nʋ dɔ'wʋ ‑wʋʋ, 'saa wa dlʋä 'wʋ muä nɩɩ: Bhlagɔgɔ'mö a dɔ'wʋ, Lagɔ,
         'ɔ bhïlawɛlɩɩ 'mö ɔ 'wälanɩɛ zlɩ ‑nyɛ dʋdʋʋ 'sɔ 'mö. Saa 'wuë 'nyu a 'yize ‑wʋ
         a‑a ‑sɩbhä. 'N ɔ yiɛ bhïla, n dʋdʋ yiɛ 'wʋ 'wlʋ 'n wʋ ‑nyɛ nyuu yiɛ 'ylimö ‑sɛnɩ.
         6 ‑Lɛ a zɩkpa 'la, Lagɔ 'kaa 'yli bhɩaa yii, nyuu 'mö ɔ bhɩanaa 'mö 'yli. 'Nyizakwë
         'käda 'käda ɔ lɩbhaa 'n zɩkpaa yiɛ 'yli bhɩɛ. 7 Sɛ ‑bhʋlʋ ‑kpɔ 'la ‑sɩbhä zɩkpaa ‑a ‑wʋä dɛ'ɛ 'wʋ, a 'kää ‑lɛ ‑wʋ ‑këë, 'tɛnyɩɩ
         Lagɔ a'bhë ‑dɩɛ, ɛ ‑kä ghlɛ ɔ 'ka 'yli bhiamö. ‑Kosuu 'mö ɔ 'kaa 'mö 'yli bhɩanɩ.
         Nɩkpaa 'wuë, ‑waaa 'yɩbhää wa 'kɔ 'klʋkpamö zʋʋ, ‑lɛ a zlɩ 'la, 'mö ɔ ‑kuanuëë
         ɔ 'kʋä ‑zijli tu, ɔ 'kʋä 'yli bhiamö.8 Na dlɩsɛkäwanyɩ, a nɩ ‑yi sɛ nɩɩ Lagɔ a dɔ'wʋ, 'ylɩ ‑bhlʋ, 'ylʋbö a milɩ ‑bhlʋ a
         sɛ ɛ ‑wʋä, 'n 'ylʋbö a milɩ ‑bhlʋ, 'ylɩ ‑bhlʋ a sɛ yɩ ‑wʋä. 9 Sɛ'ɛ ‑mumuë nʋä nɩɩ: ‑Alowli Zezwii ‑ɔ gbä a‑a ɔ yi ‑pa yii, 'tɛnyɩ ‑a ‑tɔnɩ a‑a
         ɔ 'kä 'mö yii, ɔ kɛ 'wʋ 'mɩɛ zaa, yi ɔ'ɔa'aa yi. ‑Maa 'wa sɛ wa pää da'a dlɩɩ,
         ɛ'ɛ ‑bhö ‑sɩbhä ma. ‑Maa ‑Alowli Zezwii ɔ'ɔɔ 'yɩbhä nɩɩ, a gla'mö a ‑nɔ ‑bhlʋ
         a'bhë nɩ bhɩɛ 'yli, ‑maa ɔ yɩbhä nɩɩ, nɩkpa 'wuë nɩ ligba wa 'kä 'wa ‑lizokuu
         kɛ'mö ‑sɛ ɔ 'kʋä puë, ‑sɩbhä a za ɔ ‑kpaanɩɛ dlɩ 'mö 'n ɔ 'nɩɛ ‑bhlɛ yi.10 Miɛ abhlɩ, ‑maa ‑Alowli Zezwii Kliisɩ 'a yiyizlɩɩ, sɛɛ 'winyɔ yi'ɛ zɛmövusɛɛ, ‑sɩbhä
         ɛ 'kää nɩkpa zɛmö ‑vu. ‑Lɛ a 'tɛnyɩ 'la 'mö, zlɩ 'wuë ‑jiji 'kädɛ ɛ 'kää ‑sɛ,
         ɛ 'kä 'kpɔtɔ 'gboo, ɛ 'kä 'mö ghälɔghlɔnɩ. ‑Mä zlɩ 'mö a ‑lii 'wuë yɩ 'kä
         si, yɩ 'kä 'yli bhɩɛ. Dʋdʋkpäta ‑nyɛ a 'klʋ a ‑lii 'wuë 'sɔ, yɩ yi 'yli bhɩɛmö.11 ‑Atʋayuënyɩ, ‑lii 'wuë sa'a yɩ 'kää 'plɩ. Zaa, 'a sɛ a 'kää zʋʋ, a nɩ ‑yi 'kwädlɩ
         ‑sɩbhä. 'A nɛmönɛmösaa 'wuë nɩ ‑wʋ Lagɔsɛ, a nɩ glɛ anyɩ Lagɔ 'wʋ. 12 A nɩ ‑ligba a 'kä 'ɔ yiyizlɩɩ ‑kʋnɩ, sɛ a bhɛnɩɛ a 'kä zʋʋ, a nɩ 'zʋ ‑sɩbhä nzɩɩ
         ɔ 'käa ‑pa yi. Sɛ'ɛ n gbää nɩɩ, ‑lɛ a 'tɛnyɩ 'la 'mö, zlɩɩ, 'yi ɛ 'kää do ɛ
         'kä si, ɛ 'mö a ‑lii 'wuë kɔslʋ 'kɩ 'yli bhɩa. 13 ‑Maa Lagɔ lɛ naa, yɩ ‑kä sa'a 'plɩ 'wëë, ɔ yi zlɩlele ‑nyɛ dʋdʋlulu 'sɔ 'wäla.
         ‑Mä a nɩkpaa, 'saa zlɔnɩɛ 'mö a 'yize 'mö wa 'kää nʋ. ‑Lɛ a pɩwʋ 'la, mö ‑a
         ‑kʋnɩɛ.14 Na dlɩsɛkäwanyɩ, ‑lɛ a zlɩ 'la 'mö a ‑kʋnɩmöä zaa, a nɩ 'tɛmanɩ 'yli yɔwʋ, a ‑nyɛ
         Lagɔ 'kä 'kwädlɩ ‑wanɩ, ɔ 'yila 'klʋ a dɔ'wʋ, a 'kä 'wlɩlɩ ‑wʋ, Zezwii ‑kä yi
         ɔ tanyɩa ‑maa yɔwʋ ghlɩ. 15 A nɩ yɩbhlɩnɩ sɛ nɩɩ, ‑Alowli Zezwii, ɔ ‑kä dlɩ 'mö ‑kpaanɩ, ɔ 'nɩ ‑bhlɛ yii, ɔ
         yɩbhä nɩɩ nɩkpa 'wuë nɩ yɩbhlɩnɔɔ ɔ 'kʋä puë, nza ɔ'ɔɔ ‑bhlɛ yi. Wɛlɩ nɩ, sɛ n
         cɛlanyiɛ dɛ'ɛ 'wʋʋ, ‑aa dlɩsɛkädaayu Pɔɔlʋ, ‑sɩbhä ɔ 'cɛlɩmanyiɛ 'wʋ. Lagɔ mɔɔ 'nyɔɔ
         ‑lɛ a 'nɛɛnɔɔ 'n ɔ yeanyiɛ 'wʋ 'cɛlɩ. 16 'Ɔ 'bɔgwɩɩ 'wuë ɔ 'panyɩɛ 'wʋʋ, ɔ ‑kä ‑mä yɩ 'mö kïbhë nɩ kɛ zɩɩ, sɛ n gbää
         dɛ'ɛ, ‑sɩbhä ɔ gbämöä. ‑Maa ‑tiamö abhlɩ, ‑mä 'ɔ 'bɔgwɩɩ 'mö, wɛlɩkïbhï ‑mimii
         ‑wʋ ‑mä, nɩkpɛ 'kɩ ‑pa 'mö 'nʋ a dɔ'wʋ, 'mö yɩ 'tɛɛ. Nɩkpa ‑mumuë ‑waaa sasɛ Lagɔ
         'a wɛlɩɩ ‑yi, ‑wa kää pamɩɩ nglii, ‑sɩbhä a za wa cɩcɛɛ Pɔɔlʋ 'a wɛlɩɩ 'la 'mö,
         'n wa sɩɛ 'wa käbösɛ zɛmö. Lagɔ 'a wɛlɩɩ Lagɔnɩkpa ‑muë'la 'cɛlɩ a‑a, ‑sɩbhä
         wa 'zʋmi'ɛɛ. 'Wa sɛ wa zʋä da'aa, ‑sɩbhä a za Lagɔ 'kʋä 'yli bhɩa.17 ‑Maa abhʋa abhlɩ, abhʋaa ‑kaaa dlɩsɛɛ, wɛlɩɩ 'wuë sɛ yɩ 'kää 'wʋ 'plɩɩ, a yɛ ‑sɩbhä
         'mö 'nʋ 'wë. Zaa, a nɩ 'nɛmanɩ anyɩ 'wʋ, nzɩɩ sa'a a nɩkpazoku 'la, 'wa yiowɛlɩɩ
         tanyɩa dula, yɩ tanyɩa Lagɔ 'a 'yioo 'wʋ ‑sɛ, ‑mä Lagɔ 'a wɛlɩɩ 'mö a dɔ'wʋ, a 'käa
         glu ‑nyɔnʋ. 18 ‑Alowli Zezwii Kliisɩ, ‑aa Puënyɔ, sɛɛ zila zɩɛ 'kwädlɩɩ, a nɩ yɩbhlɩnɔɔ sasɛ 'yize, sɛɛ Lagɔ 'pää ɔ bɔɔmö a za
         ‑aa ngäzɩdlɩɩ, a nɩ yɩbhlɩnɩ'ɛ ‑sɩbhä sasɛ 'yize. 'Ɔ nglɩɩ, yɩ nɩ 'ghlimanɩ 'kwädlɩkwädlɩnɩ.
         ‑Amɛɛ!

Wɛlɩ ‑ɔ nyɛ ‑tiamö a ‑bhölɩbhölɛ11 Wa laa Wɛlɩ, ‑ɔ nyɛ ‑tiamö a ‑bhölɩbhölɛ, ɔ dɩ ‑a nyanyɩɛ. 'Pɩwʋ a tɛɛnɩdɛ, ɔ ‑bhölɩ
         a ɔbhlɩ. ‑A'bhï, 'ɔ bhïlawɛlɩɩ, ‑a 'nwi, ‑a 'yɩnɔ ‑a'a yilaa 'mö 'ylɩmö, a‑a yoo
         'yli köbha, ‑a'a kätɩkpöö zo kɛ. 2 ‑Ɔ glɩnɩɛ ‑tiamö a ‑bhölɩbhölɛ mɔɔ 'wlʋnɩɛ mä'ä ‑aa jijo'wʋ 'yli, a‑a yoo 'ylɩmö.
         ‑Mä ɔ ‑wʋ a‑a ‑aa dɩba Lagɔ yɔwʋ. ‑Maa ɔ yiɛ, 'pɩwʋ mää 'naa 'kää 'yli bhɩɛ ma‑a
         'wlʋnɩɛ da'a 'yli. Pɩwʋ 'la a wɛlɩɩ, mö ‑a zʋä kɛ ‑gömö nɩɩ, ‑tiawɛlɩɛ, mö ‑a
         nyanyɩɛ. 3 Sɛ'ɛ n gbää nɩɩ, 'saa ‑a 'yɩɛ 'ylɩmö, 'saa ‑a 'nʋä, yɩ dɩ ‑a 'nyɛmanyɩɛ, nzɩɩ
         sɛ ‑a glɩnɩɛ Lagɔ a ‑nʋä, a 'kä ‑sɩbhä ɔ ‑nʋä 'zʋmö. ‑Lɛ a dɔ'wʋ, ‑a 'wuë, ‑a
         ‑nyɛ ‑aa dɩba Lagɔ 'sɔ, 'ɔ Yuu Zezwii Kliisɩ kökä, ‑a yi 'gämö 'wʋ ‑wʋnɩ. 4 Zaa, 'bɔgʋ nɩ mö ‑a cɛlanyɩɛ 'wʋ, nzɩɩ ‑a 'wuë 'mäna ‑kanyɩ 'wlu 'mänanɩ.A‑a 'nɩ nɛmönɩ ‑mä ‑gägäzlɩɩ 'mö5 Sɛɛ Zezwii Kliisɩ nyɩanyɩɛ 'dɩɩ, ‑sɩbhä ‑a nyanyɩɛ dɛ'ɛ 'dɩ nɩɩ: Lagɔ, ‑gägäzlɩɩ
         ɔ glɩnɩɛ, ɔ'ɔɔ 'yuylukwë 'mö ‑kä 'lɩlɩlɩ. 6 Zaa, ‑a ‑kä nɩɩ Lagɔ mö ‑a ‑nyɛɛ ‑wʋnɩ 'wʋ nʋʋ, a‑a ‑kä'ɛ ‑mä 'yuylukwë 'mö
         nɛmöö, widɩsɛwa ‑a glɩnɩɛ, ‑aaa gbëaa 'mö ‑kä. 7 ‑Maa, a‑a ‑kä ‑mä ‑gägäzlɩɩ 'mö nɛmöö, Lagɔ, ‑gägäzlɩɩ ɔ glɩnɩɛ zaa, ɔ Yowli
         Zezwii 'a dluu ‑wʋ kwliɛ a za, ‑a'a 'nyinylolii a gbʋʋ ‑yinyɩ ‑gömö 'bhöö, ‑a
         yi 'wʋ ‑wʋnɩ.8 ‑A ‑kä nɩɩ ‑aaa ‑lizoku nʋ, gbʋ ‑nɩnyɩɛ ‑gömö ‑wʋ nʋʋ, ‑anyɩ ‑a dulaa, ‑aaa gbëaa
         ngli kä. 9 ‑Maa, a‑a 'nɩ ‑a'a 'nyinylolii ziza, ‑a ‑kä yɩ 'bï ‑sɛɛ, Lagɔ, ɔ'ɔɔ yio ngli ‑kä,
         ‑kpöö 'wʋ ɔ ‑wʋä zaa, ɔ yi ‑a'a 'nyinylolii a gbʋʋ 'yi 'tatinɩ, ɔ 'yila 'klʋ a
         dɔ'wʋ ‑a yi 'wlɩlɩ plɛ. 10 ‑A ‑kä nɩɩ ‑aaa 'nyinyloli nʋ 'lɩlɩlɩ nʋʋ, ‑lɛ a dɔ'wʋ, Lagɔ, widɩsɛnyɔ mö ‑a libhoo
         'wʋ, 'ɔ wɛlɩɩ ‑nɩnyɩɛ dlɩ zɛmö ‑wʋ.

‑Ɔ 'kää ‑mä Lagɔ a 'yila 'klʋ ‑aa dɛ bhïlaa21 Na 'yuënyɩ, a tɩa 'nyinyloli nʋ a za, nza n cɛlanyɩɛ dɛ'ɛ 'wʋ. ‑Maa 'n nɩkpɛ ‑kä
         'nyinyloli nʋʋ, ɔ nɩ yɩbhlɩnɩ sɛ nɩɩ, ‑ɔ 'kää ‑mä ‑aa dɩba Lagɔ a 'yila 'klʋ ɔ
         dɛ bhïlaa, ɔ ‑bhölɩ. Zezwii Kliisɩ ‑ɔɔɔ tɛkäsɛ 'nyinyloli nʋʋ, mɔɔ. 2 Mɔɔ bʋbɔnɩɛ ɔnyɩ Lagɔ, nzɩɩ ‑a'a 'nyinylolii a gbʋʋ ‑kanyɩ ‑gömö 'bhöö. ‑A 'yize
         'a 'nyinylolii a za ɔ'ɔɔ 'ku, ‑maa 'bhlɩbhë 'wuë a 'nyinyloli a za ɔ 'kuä.3 A‑a ‑kä Lagɔ 'a wɛlɩɩ 'klʋkpamö zʋʋ, ‑lɛ a dɔ'wʋ ‑a ‑yi sɛ nɩɩ, ‑a yoo. 4 ‑Maa ‑ɔ ‑kä nɩɩ ɔ ‑yi Lagɔ nʋʋ, 'n ɔ 'nɩ 'ɔ wɛlɩɩ 'klʋkpamö zʋʋ, ɛ nɩkpɛ 'la, widɩsɛnyɔ
         ɔ glɩnɩɛ, ɔ'ɔɔ gbëaa ngli ‑kä. 5 ‑Maa ‑ɔ ‑kä Lagɔ 'a wɛlɩɩ 'klʋkpamö zʋʋ, ‑lɛ a nɩkpɛ 'la, nɩkpɛ a ‑mɔɔ ‑waa ‑tiamö
         Lagɔ 'mö ɔ glɩnɩɛ, sa'a ‑sɩbhä ‑a yɩbhlɩnɩɛ sɛ nɩɩ, ‑a ‑gälɔɔ 'wʋ. 6 Zaa, ‑ɔ ‑kä nɩɩ Lagɔ 'mö ɔ ‑nyɛ ‑wʋnɩɛ 'wʋ nʋʋ, sɛɛ Zezwii 'a nɛmönɛmösaa ‑wʋ
         a‑a, 'ɔ nɛmönɛmösaa nɩ ‑wʋmö ‑sɩbhä.Gbalele7 Na dlɩsɛkäwanyɩ, dɩɩ ‑yɩnyɩ za n ‑wʋanyɩɛ dɛ'ɛ 'wʋ 'cɛlɩ dɔ'wʋʋ, a dɔ'wʋ, ɛ'ɛ ‑bhö
         'dɩlili, ‑maa bhla'mö a dɩɩ wa 'nyanyɩ a‑a tɛɛtɛɛdɔ'wʋʋ, miɛ. Lagɔwɛlɩɩ a 'nʋ a‑a
         tɛkädɔ'wʋ 'mö n gaa. 8 ‑Maa n yi nɩɩ, 'dɩliliɛ nʋ. Ɛ'ɛ ‑bhö nyɩasɛ, ‑maa Zezwii mɔɔ 'wälaniiɛ 'yli 'n a
         zwiɛ 'klʋkpamö. Nza n gbää nɩɩ, 'yuylukwëa ‑wʋ 'plɩ dɔ'wʋ, zlɩ pä ‑nieniee.9 Zaa, ‑ɔ ‑kä nɩɩ ‑mä ɔ ‑bhölɩnɩɛ ‑gägäzlɩɩ 'mö nʋ, 'n ɔ ‑kä ɔ ‑daayu ‑gblɩɩ,
         ‑mä ɔ ‑bhölɩnɩɛ ‑bhlɛ 'yuylukwëa 'mö. 10 ‑Maa ‑ɔ ‑kä ɔ 'lilɛ ‑waa, ‑mä ɔ ‑bhölɩnɩɛ ‑gägäzlɩɩ 'mö. ‑Lu a ‑muu 'kää 'nglɩ
         ‑kä ɔ 'kä gozo ɔ 'kä bhlii, wʋ'ʋä ‑bhölɩ. 11 ‑Maa ‑ɔ ‑kä ɔ 'lilɛ ‑gblɩɩ, 'yuylukwë 'mö ɔ ‑wʋä, bhöbhlɩnɩ ɔ bhöbhlɩnɩɛ, 'yuylukwëa
         a za, ɔ'ɔɔ 'yioo 'wʋ yɩlɩɩ.12 Na 'yuënyɩ,Zezwii 'a nglɩɩ a bɔɔmö a za,Lagɔ yɛ 'a 'nyinylolii a gbʋʋ 'yi 'tatinɩ, nza n cɛlanyɩɛ 'wʋ.13 ‑Lowluwanyɩ,‑ɔ ‑bhölɩ a‑a tɛɛtɛɛdɔ'wʋ ‑këë zɩ'ɛ,sɛ a ‑yooo a za, nza n cɛlanyɩɛ 'wʋ.Nyɛgbayuënyɩ,a yɛ Sataa 'wlu 'plɩ, nza n cɛlanyɩɛ 'wʋ.14 Na 'yuënyɩ,a ‑yi sɛ nɩɩ, Lagɔ, a dɩba ɔ glɩnɩɛ, nza n cɛlanyɩɛ 'wʋ.‑Lowluwanyɩ,‑ɔ ‑bhölɩ a‑a tɛɛtɛɛdɔ'wʋ ‑këë zɩ'ɛ,sɛ a ‑yooo a za, nza n cɛlanyɩɛ 'wʋ.Nyɛgbayuënyɩ,Lagɔ 'a 'mötɛɛnɔɔ, wʋ ‑wʋanyɩ ‑gömö,'n a zʋä 'ɔ wɛlɩɩ dlɩ zɛmö,'n a yiɛ Sataa 'wlu 'plɩ, nza n cɛlanyɩɛ 'wʋ.15 'Pɩwʋ mä ‑a ‑wʋä dɛ'ɛɛ, a nɩ tɩ ‑mä 'a dilaa yowʋ 'nyɛ, ‑mä a ‑lii a 'tʋ nɩ tanyɩ
         'wlumö köbhänɩ. ‑Maa nɩkpɛ a ‑mɔ ‑waa mä'ä 'pɩwʋ a ‑lii, ɔ'ɔɔ ‑aa dɩba Lagɔ a
         ‑wawʋʋ dlɩ zɛmö ‑kä. 16 Ɛ'ɛ ‑bhö nyɩasɛ, ‑maa ‑ɔ glɩnɩɛ mä'ä 'pɩwʋ a ‑nɔ, ɔnyɩ ɔ tɛlɩnɩɛ 'wʋ sɛ. 'Saa sɔɔ
         dlɩ 'mlɩ 'wuë, ɔ yɩbhä ɔ 'kɩ ghlɩ klɩpaa. Tɛkpɔ ɔ tɛkpɔɔ 'ɔ lɩɩ a za. ‑Mi'la 'wuë,
         ‑mä yɩ'ɩɛ Lagɔ 'mö 'bhöönɩ, ‑maa mä'ä 'pɩwʋ a ‑li yɩ glɩnɩɛ. 17 'N ‑maa, 'yli yɩ 'kää bhɩɛ. ‑Maa sɛɛ Lagɔ yɩbhää, nɩkpɛ a ‑mɔɔ zʋä ‑sɩbhää,
         ɔ yi 'kwädlɩkwädlɩnɩ ‑bhölɩ 'yize.‑Ɔ ‑gblɩɛ Kliisɩ18 Na 'yuënyɩ, 'pɩwʋ a 'ylibhɩɛdaa, ‑lɛ yɛ tenyii 'dio. A yɛ a ‑pa 'wʋ 'nʋ nɩɩ, ‑ɔ ‑gblɩ
         Kliisɩ, ɔ yi 'yli 'wlʋ. ‑Sɩkaa a nɩkpa a ‑bɛ, wa yɛ ‑sɩbhä a nɩkpa 'zʋ. Mɩɩ nyɩanyɩɛ
         ‑tiamö 'dɩ nɩɩ, 'pɩwʋ a 'ylibhɩɛdaa, ‑lɛ yɛ tenyii 'dio. 19 Nɩkpa 'la, ‑abhʋa Zezwii a ‑nʋa a gla'mö ‑mä wa ‑wʋmö a‑a. ‑Maa wa'aa la ‑tiamö
         Zezwii a ‑nʋä glɩnɩ. Wa ‑kä a ‑tiamö ɔ ‑nʋä glɩnɩ laa, wa ‑nyɛ ‑abhʋa 'naa 'kä
         a 'ylimö ‑sɛnɩ. ‑Maa sɛ wa ‑nyɛ ‑abhʋa ‑sɛnɩɛ da'a 'ylimöö, ‑sɩbhä ma‑a tulanɩɛ
         nɩkpabhë 'ylimö nɩɩ, wa gla'mö a nɩkpɛ ‑bhlʋ a'bhë 'nɩ ‑bhö a ‑tiamö Zezwii
         a ‑nɔ.20 ‑Maa abhʋa abhlɩ, Kliisɩ, mɔɔ 'zʋanyɩɛ Lagɔ 'a 'Wugɔmʋʋ ‑gömö. Nza a ‑yiɛ ‑yɩ ‑wʋä
         gbëaa. 21 Lagɔ 'a ‑tiamö a wɛlɩɩ, n 'kanyi 'nyɛ a za, nza n 'nanyɩɛ dɛ'ɛ 'wʋ 'cɛlɩ. A'bhï
         a ‑yii 'kɩ. 'N a ‑yi'ɛ sɛɛ nɩɩ, ‑ɔ ‑yiɛ Lagɔ 'a ‑tiamö a wɛlɩɩ, ɔ 'naa 'kɩ widɩ 'mö
         ‑sɛnɩ 'lɩlɩlɩ.22 ‑Maa ‑ɔ sɛnɩɛ Lagɔ 'a wɛlɩɩ widɩ 'möö, 'mö n 'kanyɩɛ dɛ'ɛ sʋlʋnɩ. Nɩkpɛ a ‑mɔɔ
         nʋä nɩɩ, Zezwii, mɔɔ 'nɩɛ Puënyɔɔ Lagɔ ‑sɛɛ ‑lɛ glɩnɩ. ‑Ɔ cɛlɩɛ dɩbaa 'n ɔ cɛlɩ'ɛɛ 'ɔ Yuu, mɔɔ glɩnɩɛ ‑ɔ ‑gblɩ Kliisɩ. 23 ‑Ɔ nʋä nɩɩ, Zezwii 'nɩ ‑bhö Lagɔ 'a Yuu mɔɔ, ɛ nɩkpɛ 'la, ɔ ‑nyɛ dɩbaa 'nɩɛ 'wʋ
         ‑wʋnɩ. ‑Maa ‑ɔ nʋä nɩɩ, Zezwii, mɔɔ glɩnɩɛ Lagɔ 'a Yuu, ɛ nɩkpɛ 'la, mɔɔ ‑nyɛ dɩbaa
         ‑wʋnɩɛ 'wʋ.24 Zaa, abhʋa abhlɩ, Lagɔwɛlɩɩ a 'nʋ a‑a tɛkädɔ'wʋ, a 'zʋ a‑a dlɩ zɛmöö, a nɩ ti kɛ'mö
         ‑sɛ. 'N a 'ni kɛ'mö ‑sɛɛ, ‑aa dɩba Lagɔ ‑nyɛ 'ɔ Yuu Zezwii 'sɔ, a ‑nyʋä yi 'wʋ ‑wʋnɩ.
         25 'Wʋwʋnɩwʋnɛ 'la, mɛɛ glɩnɩɛ 'pɩwʋ mää 'naa 'kää 'yli bhɩɛ. 'Mö Zezwii Kliisɩ
         gbää ɔ ‑kanyɩ 'nyɛ.26 ‑Wa yɩbhää wa 'kanyɩ 'wlumö nyima a za, wɛlɩɩ n 'nyanyɩɛ, miɛ da'a. 27 ‑Maa abhʋa abhlɩ, Lagɔ 'a 'Wugɔmʋʋ Kliisɩ 'zʋanyɩɛ ‑gömöö, ɔ ‑wʋanyɩ 'kwädlɩ ‑gömö
         'yize. Mɔɔ sɛnanyɩɛ Lagɔ 'a wɛlɩɩ 'wuë zɛmö. Ɔ'ɔ ‑sɛ widɩ, ‑maa wɛlɩɩ 'wuë ɔ nyanyɩɛ,
         ‑tiawɛlɩɛ. ‑Sɩbhä a za, nɩkpa ‑wa 'kanyɩ'ɛɛ Lagɔ 'a wɛlɩɩ a zɛmö sʋlʋnɩɩ, a tuëa'a
         sɛ tɛlɩ 'lɩlɩlɩ. ‑Maa sɛɛ Lagɔ 'a 'Wugɔmʋʋ 'nyanyɩɛ 'dɩ nɩɩ, a nɩ ‑glɛ 'kwädlɩ Kliisɩ
         'wʋʋ, a nɩ 'zʋ ‑sɩbhä 'klʋkpamö.28 Na 'yuënyɩ, sɛ'ɛ n gbää nɩɩ, a nɩ ‑glɛ 'kwädlɩ Kliisɩ 'wʋ. ‑Lɛ a dɔ'wʋ, 'ɔ yiyizlɩɩ
         ‑kä ghlɛɛ, ‑aa dila zɛmö yi ‑pälɛpälɛ ‑wʋ, zʋ 'naa ‑kanyɩ 'lɩbhä ɔ 'yila 'klʋ.
         29 A ‑yi sɛ nɩɩ nɩkpɛ a ‑mɔɔ nɛnɩɛ Lagɔ dlɩ yɔwʋ 'mö ɔ glɩnɩɛ. ‑Sɩbhä a za, a nɩ yɩbhlɩnɩ'ɛ
         sɛ nɩɩ, nɩkpɛ a ‑mɔɔ nʋä 'saa nɛnɩɛ Lagɔ dlɩ yɔwʋʋ, mɔɔ glɩnɩɛ Lagɔ a 'yu.

Lagɔ a yuë ‑a glɩnɩɛ ‑tiamö31 Na yuënyɩ, sɛɛ Lagɔ ‑wanyɩɛ, ‑sɩbhä 'nɩɛ ‑sɩbhä a sɛ ‑wʋ. Nza ɔ laanyɩɛ ɔnyɩ a
         'yuë. ‑Tiamö, ɔ yuë ‑a glɩnɩɛ. ‑Maa mä'ä 'pɩwʋ a nɩkpaa, sɛɛ wa'aa Lagɔ ‑yi a
         za, wa 'niɛ ‑sɩbhä ‑yi. 2 Na dlɩsɛkäwanyɩ, ‑sɩkaa a dɔ'wʋ Lagɔ a yuë ‑a glɩnɩɛ, ‑maa 'saa Lagɔ ‑kanyɩɛ zɩla'a
         'wʋ 'zʋaa, wʋ'ʋä ‑bhlɛ sasɛ 'yli 'wlʋnɩ. ‑Sɩbhä yɩ ‑wʋ 'mö, ‑maa ‑a ‑yi sɛ nɩɩ,
         ‑zlɩ Zezwii 'a 'ghïlinɔɔ ‑kä 'yli 'wlʋnɩɩ, sɛ ɔ ‑wʋä, ‑sɩbhä ‑a 'kää ‑wʋmö.
         ‑Lɛ a 'tɛnyɩ 'la 'mö, sɛ ɔ ‑wʋä 'tɩɩ, ‑sɩbhä ‑a 'kɔɔ gbëaa 'ylɩmö. 3 Wɛlɩ 'la, ‑ɔ ‑kɩɩ dlɩ 'wʋ ‑kä nɩɩ yɩ yi 'yli 'wlʋnɩɩ, ɔ yi 'ɔ ‑lizokuu 'kwädlɩ kɛ'mö
         ‑sɛ 'yize, sɛɛ Zezwii Kliisɩ nɛnɩɛ Lagɔ dlɩ yɔwʋ, ɔ 'kä ‑sɩbhä Lagɔ dlɩ yɔwʋ nɛnɩ.4 ‑Ɔ nʋä 'nyinylolii, Lagɔ 'mö ɔ sɛɛ 'klʋkpamö. Ɛ'ɛ ‑bhö nyɩasɛ, ‑maa 'nyinylolinʋnwɛ,
         Lagɔ a 'klʋkpamösɛsʋä. 5 A'bhï a ‑yi sɛɛ nɩɩ, Zezwii ɔbhlɩ, ɔ'ɔɔ 'nyinyloli 'mö ‑kä 'lɩlɩlɩ, ‑maa ɔ 'kä
         nɩkpa 'wa 'nyinylolii a gbʋ ‑gömö ‑sɛ wa 'kɩ kɛ'mö ‑sɛ a za, nza ɔ yiɛ mä'ä dʋdʋ
         'wʋ. 6 ‑Sɩbhä a za, nɩkpɛ a ‑mɔɔ ‑glɛɛ 'kwädlɩ Zezwii 'wʋʋ, 'ɔ 'nyinylolii 'mö ɔ sɛɛ kɛ'mö.
         ‑Maa ‑ɔ 'nɩ 'yɩbhä ɔ 'kɩ kɛ'mö ‑sɛɛ, ɔ'ɔɔ ‑bhlɛ Zezwii ghlɩ, ɔ 'nɔɔ ‑yi.7 Na 'yuënyɩ, ‑bɛ nɩ tanyɩa 'wlumö nyima. ‑Maa nɩkpɛ a ‑mɔɔ nʋä 'saa nɛnɩɛ Lagɔ dlɩ
         yɔwʋʋ, sɛɛ Zezwii nɛnɩɛ Lagɔ dlɩ yɔwʋʋ, ‑sɩbhä ɔ nɛnɩɛ Lagɔ dlɩ yɔwʋ. 8 ‑Maa 'pɩwʋ a tɛɛnɩdɛ ‑këë zɩ'ɛ, Sataa, 'nyinyloli a 'yize ɔ nʋä. Zaa, nɩkpɛ a ‑mɔɔ
         'nɩ 'ɔ 'nyinylolii kɛ'mö ‑sɛɛ, Sataa a ‑nɔ ɔ glɩnɩɛ. ‑Maa Lagɔ 'a Yuu, ɔ 'kä Sataa
         'a nʋnʋlii 'yli bhɩa a za, nza ɔ yiɛ mä'ä dʋdʋ 'wʋ.9 Zaa, nɩkpɛ a ‑mɔɔ 'zʋä Lagɔ a 'yuu, sɛɛ Lagɔ 'pïlanɔɔ 'ɔ ‑wʋwʋsaa a za, ɔ ‑nyɛ 'nyinylolii
         yɛ 'ylimö ‑sɛnɩ. Sɛɛ Lagɔ yɛɛ ɔ dɩba 'zʋ a za, ɔ'ɔa'a 'nyinylolinʋlibho ‑kä. 10 ‑Maa nɩkpɛ a ‑mɔɔ nʋä 'saa 'nɩɛ Lagɔ dlɩ yɔwʋ nɛnɩ, ‑ɔɔɔ ɔ 'li ‑waa, ɔ'ɔ ‑bhö Lagɔ
         a ‑nɔ. Sa'a ‑sɩbhä wa 'kää Lagɔ 'a yuëa yɩbhlɩnɩ, 'n wa 'kä'ɛɛ Sataa a ‑nʋa yɩbhlɩnɩ.‑A kä ‑a 'kä ‑wawanɩ11 Sɛ'ɛ n gbää nɩɩ, Lagɔ 'a wɛlɩɩ a 'nʋ a‑a tɛkädɔ'wʋ ‑këë zɩ'ɛɛ, sɛ'ɛ yɩ nʋä nɩɩ,
         ‑a kä ‑a 'kä ‑wawanɩ. 12 Nɩkpɛɛ wa laa Kayɛɛ, sɛ ɔ ‑wʋ a‑a, a‑a nɩ tɩ ‑sɩbhä ‑wʋ. ‑Maa nɩkpɛ 'la, Sataa a ‑nɔ ɔ glɩnɩ a‑a, 'n
         ɔ yi a‑a ɔ ‑daayu 'lɩbhä 'n ɔ yi a‑a 'ku. Nyɩasɛ ɔ'ɔɔ a sa'a zʋ, ‑maa 'ɔ nʋnʋlii,
         'zoku a 'yize yɩ glɩnɩ a‑a 'n ɔ ‑daayu a ‑nɩɩ nɛnɩ a‑a Lagɔ dlɩ yɔwʋ.13 ‑Sɩbhä a za, ‑atʋayuënyɩ, mä'ä 'pɩwʋ a 'yize a ‑nʋa, wa ‑kaanyɩ ‑gblɩɩ, yɩ nɩ
         tanyɩ ngli yɩa. 14 ‑Maa ‑abhʋa ‑abhlɩ, ‑a ‑yi sɛ nɩɩ, ‑a yɛ 'kwie a 'mötɛɛnɔ ngli 'pʋ, ‑a yɛ Lagɔ 'a
         'pɩwʋlelea 'wʋ a ‑nʋä 'zʋ. 'Saa tulanɩɛ 'ylimö nɩɩ ‑a yɛ ‑tiamö ‑mä a ‑nʋä 'zʋʋ,
         muä nɩɩ: ‑A kä ‑a 'liewa a ‑wawʋʋ dlɩ zɛmö. ‑Maa nɩkpɛ a ‑mɔɔ 'nɩ ɔ 'li a ‑wawʋ
         dlɩ zɛmö ‑kä, 'kwie a 'mötɛɛnɔ ngli, ‑mä ɔ ‑wʋä 'yize. 15 ‑Ɔ ‑gblɩɛ ɔ 'lilɛ, 'kulɩbhänyɔ ɔ glɩnɩɛ. 'N a ‑yi sɛ nɩɩ, 'kulɩbhänyɔ, 'pɩwʋ mää
         'naa 'kää 'yli bhɩɛɛ, ɔ 'bhle 'nɩɛ ‑mä ‑wʋ. 16 Wa ‑kä ‑wawʋ nʋʋ, sɛ yɩ sɛɛ ‑tiamö zɛmöö, Zezwii mɔɔ tulanɩnyɩɛ ‑sɩbhä 'ylimö.
         Miɛ nɩɩ, ‑aa za, 'ɔ pɩwʋʋ 'mö ɔ 'wlʋä 'mö. Sɛ ‑bhʋlʋ ‑kpɔ 'la, ‑sɩbhä ‑a kää
         ‑a 'kä ‑a 'liewa a za ‑a'a pɩwʋʋ 'mö 'wlʋ. 17 ‑Sɩbhä a za, ‑n ‑kä lɩ ‑kä 'n ‑na 'lilɛ ‑bhlʋ 'nɩ ‑lu kä'mö ‑kä, n‑n 'nɩ ɔ ngäzɩdlɩ
         'pä ‑n 'kɔ ‑lu 'nyɛɛ, n‑n ‑kä nɩɩ Lagɔ a ‑wawʋʋ ‑n kä dlɩ zɛmö nʋʋ, ‑tiamö bhä
         ‑a? 18 Na 'yuënyɩ, a‑a nɩ tɩ nyɩasɛ nɩkpa gla 'klʋ ‑wanɩ, ‑maa ‑a'a nʋnʋlii nɩ tulanɩ 'ylimö
         nɩɩ, ‑a ‑wʋä ‑tiamö.‑Ɔ ‑waa ɔ 'lii mɔɔ glɩnɩɛ ‑tiamö Lagɔ a ‑nɔ19 ‑A ‑kä nɩkpaa ‑waa, mɩɩ tulanɩɛ 'ylimö nɩɩ, gbëaa a ‑nʋä ‑a glɩnɩɛ. Zaa, Lagɔ
         a 'yila 'klʋ, ‑a'a dila zɛmö yi ‑pälɛpälɛ ‑wʋ. 20 'N ‑a'a dilaa ‑kanyɩ gbʋ köbhaa, ‑a ‑yi sɛ nɩɩ, Lagɔ mɔɔ 'ghïliɛ mɔɔ ziɛ ‑a'a dilaa
         'wʋ, zaa, ɔ yi ‑lii 'wuë. 21 Na dlɩsɛkäwanyɩ, sɛ'ɛ n gbää nɩɩ, 'n ‑a'a dilaa ‑nɩnyɩa'a gbʋ köbhaa, nganɔ ‑nɩnyɩɛ
         dlɩ zɛmö ‑wʋ a‑a yiɛ ‑lɛ ɔ 'yila 'klʋ, a‑a bhibheoo. 22 ‑A ‑kɔɔ bhibhee, 'saa ‑a ‑kɔɔ 'yɩbhänɩ ‑kë, ɔ ‑yinyu 'nyɛ. Ɛ'ɛ ‑bhö nyɩasɛ, ‑maa
         'ɔ wɛlɩɩ mö ‑a zʋä 'klʋkpamö, 'saa nɛnɔɔ dlɩ yɔwʋ mö ‑a nʋä. 23 'Ɔ wɛlɩɩ, sɛ'ɛ yɩ nʋä nɩɩ, ‑a nɩ 'tɛɛnɩ 'ɔ Yuu Zezwii Kliisɩ dlɩ, sɛɛ Zezwii nyɩanyɩɛ 'dɩɩ, ‑a nɩ ‑wawanɩ ‑sɩbhä. 24 ‑Ɔ ‑kɩɩ ‑sɩbhä 'klʋkpamö zʋʋ, mɔɔ ‑glɛɛ sasɛ Lagɔ 'wʋ, 'mö Lagɔ ‑wʋä ‑gömö.
         Sɛɛ Lagɔ zʋʋnyɩɛ 'ɔ 'Wugɔmʋʋ ‑gömö a za, nza ‑a ‑yiɛ sɛ nɩɩ, ɔ'bhë, mɔɔ ‑wʋnyɩɛ
         ‑gömö.

‑Wa nʋä Lagɔ a 'möbhïlanɩwaa wa glɩnɩɩ41 Na dlɩsɛkäwanyɩ, nɩkpaa 'wuë ‑wa nʋä Lagɔ 'a 'Wugɔmʋʋ mɔɔ ‑wuëë ‑gömöö, a
         nɩ tuë ‑sɩbhä dlɩ 'wʋ kä cuu. ‑Maa, a nɩ yɩlɩ 'wa bhïlawɛlɩɩ 'mö 'n 'Wugɔmʋʋ
         ɔ bhïlanuë 'mö ‑kä Lagɔ a ‑nɔ glɩnɩɩ, a 'kä sɛ ‑yi. ‑Maa yiowa a ‑bɛ, ‑wa nʋä
         Lagɔ a 'möbhïlanɩwaa wa glɩnɩɩ, wa yɛ mä'ä 'pɩwʋ mlɩmanɩ. 2 'Saa a 'kää Lagɔ 'a 'Wugɔmʋʋ a wɛlɩɩ 'mö yɩbhlɩnɩɩ, muä nɩɩ: ‑Ɔ ‑kä nɩɩ Zezwii Kliisɩ, ‑aa sɛ a nɩkpɛ ɔ 'zʋä ‑tiamö nʋʋ, 'mö Lagɔ 'a 'Wugɔmʋʋ ‑wʋä ‑gömö. 3 ‑Maa nɩkpɛ a ‑mɔɔ kpɛnɩɛ ‑lɛ a wɛlɩ 'la 'möö, Lagɔ 'a 'Wugɔmʋʋ mɔɔ 'nɔɔ ‑gömö
         ‑wʋ, ‑maa ‑ɔ ‑gblɩ Kliisɩ 'a 'wugɔmʋʋ, mɔɔ ‑wɔɔɔ ‑gömö. ‑Ɔ ‑gblɩ Kliisɩ, wa nʋ a‑a
         ‑ɔ 'kä yii, mɔɔ yɛɛ da'a yi 'wëë.4 Na 'yuënyɩ, abhʋa abhlɩ Lagɔ a ‑nʋä a glɩnɩɛ, ‑sɩbhä a za nɩkpa 'la Lagɔ 'nɩɛ 'mö
         bhïlanɩɩ, a kʋä 'wlu 'plɩ. Ɛ'ɛ ‑bhö nyɩasɛ, ‑maa 'Wugɔmʋʋ ‑ɔ ‑wʋanyɩɛ ‑gömö,
         mɔɔ 'tɛɛ 'mö mɔɔ ziɛ ‑ɔ ‑wʋä mä'ä 'pɩwʋ a ‑nʋa ‑gömö 'wʋ. 5 Nɩkpa 'la, mä'ä 'pɩwʋ a ‑nʋä wa glɩnɩɛ, mɩɔ ‑bhʋlʋ wa kää ngli. Nza wa ngluä
         'wa wɛlɩɩ 'wʋ. 6 ‑Maa ‑abhʋa ‑abhlɩ, Lagɔ a ‑nʋä ‑a glɩnɩɛ. Zaa, ‑a ‑kä 'mö ‑sɛnɩɩ, ‑wa ‑yiɛ Lagɔ,
         wa 'yize mʋa ngluä ‑a'a wɛlɩɩ 'wʋ. ‑Maa ‑waaa Lagɔ a ‑nʋä glɩnɩ, wa'a ngwli 'wʋ.
         Zaa, nɩkpa a ‑muë Lagɔ 'a 'Wugɔmʋʋ bhïlanɩɛ ‑tiawɛlɩɩ 'möö, wa ‑nyɛ ‑muë zuzukwëzokwëa
         bhïlanɩɛ yiowɛlɩ 'mö 'sɔ, sa'a ‑sɩbhä wa 'kʋää yɩbhlɩnɩ.Lagɔ ‑wawʋ ɔ glɩnɩɛ7 Na dlɩsɛkäwanyɩ, a‑a nɩ ‑wawanɩ. Ɛ'ɛ ‑bhö nyɩasɛ, ‑maa ‑wawʋʋ, ‑mä Lagɔ 'mö ‑mä
         wʋ 'bhöönɩɛ. Nza n gbää nɩɩ, ‑ɔ kää ‑wawʋ dlɩ zɛmöö, Lagɔ a 'yu ɔ glɩnɩɛ.
         Mɔɔ ‑yiɛ ‑tiamö Lagɔ. 8 ‑Maa ‑ɔɔɔ ‑wawʋ dlɩ zɛmö ‑kää, ɔ'ɔɔ Lagɔ ‑yi. Ɛ'ɛ ‑bhö nyɩasɛ, ‑maa Lagɔ, ‑wawʋ
         ɔ glɩnɩɛ. 9 Sɛɛ Lagɔ tulanɩnyɩɛ 'ɔ ‑wawʋʋ 'ylimöö, ‑sɩbhä ma‑a nɩɩ: 'Ɔ Yuu ‑bhʋlʋ ‑kpɔ 'mö
         ɔ tiee mä'ä 'pɩwʋ, ‑a 'kä ɔ za ‑tiamö a ‑bhölɩbhölɛ ghlɩ. 10 'Ɔ ‑wawʋ 'la, muä nɩɩ, ‑abhʋaa 'nɔɔ ‑wa, ‑maa mɔɔ ‑wanyɩɛ. 'Ɔ Yuu 'mö ɔ tiee ɔ 'kɔ
         ɔnyɩ bʋbɔnɩ, nzɩɩ, ‑a'a 'nyinylolii a gbʋʋ ‑kanyɩ ‑gömö 'bhöö. 11 Zaa, na dlɩsɛkäwanyɩ, sɛɛ Lagɔ ‑wanyɩɛ sa'a tenyii a za, ‑abhʋa'ɛ ‑abhlɩ, ‑a kä
         ‑a 'kä ‑wawanɩ. 12 Lagɔ, ‑bɛ 'nɔɔ ‑bhlɛ 'ylimö 'ylɩmönɩ. ‑Maa ‑a ‑kä ‑wawanɩɩ, ɔ ‑wʋnyɩ 'kwädlɩ ‑gömö,
         nzɩɩ 'ɔ ‑wawʋʋ ‑kanyɩ dila zɛmö ‑jɩbhɛnɩ.13 Sɛ'ɛ n gbää nɩɩ, sɛɛ Lagɔ zʋʋnyɩɛ 'ɔ 'Wugɔmʋʋ ‑gömö a za, nza ‑a ‑yiɛ sɛ nɩɩ,
         ‑a ‑nyɔɔ 'sɔ wʋ ‑a ‑wʋnɩɛ 'kwädlɩ, ɔ'bhë mɔɔ ‑wʋnyɩɛ ‑gömö. 14 Zaa, ‑a'bhï, 'saa ‑a 'yɩɛ 'ylɩmöö, yɩ dɩɩ, mö ‑a nyɛɛ nɩkpa 'wuë nɩɩ: ‑Aa dɩba
         Lagɔ, 'ɔ Yuu 'kä mä'ä 'pɩwʋ a nɩkpa a Puënyɔ 'zʋ a za, nza ɔ tioo. 15 Zaa, ‑ɔ ‑kɩɩ dlɩ 'wʋ ‑kä nɩɩ Zezwii, Lagɔ 'a Yuu 'mö ɔ glɩnɩɛ, mɔɔ ‑nyɛ Lagɔ ‑wʋnɩɛ
         'kwädlɩ 'wʋ, 'mö Lagɔ ‑wʋä ‑gömö. 16 ‑Abhʋa ‑abhlɩ, sɛɛ Lagɔ ‑wanyɩɛ, ‑a ‑yi ‑sɩbhä. 'Ɔ ‑wawʋ 'la mö ‑a 'tɛɛnɩɛ dlɩ.Sɛ'ɛ n gbää nɩɩ, Lagɔ, ‑wawʋ ɔ glɩnɩɛ. Zaa, ‑ɔ kää 'kwädlɩ Lagɔ 'a ‑wawʋʋ dlɩ
         zɛmöö, mɔɔ ‑nyɛ Lagɔ ‑wʋnɩɛ 'kwädlɩ 'wʋ, 'mö Lagɔ ‑wʋä ‑gömö. 17 'N Lagɔ 'a ‑wawʋʋ ‑kanyɩ dila zɛmö ‑jɩbhɛnɩɩ, sɛɛ Zezwii ‑wʋ a‑a mä'ä dʋdʋ 'wʋʋ,
         ‑a yi ‑sɩbhä ‑wʋmö. ‑Lɛ a dɔ'wʋ, Lagɔ 'a ‑zijle 'kädaa a zlɩɩ ‑kä ghlɛɛ, ‑a'a
         dilaa yi 'tɩɩ glɩ. 18 ‑Wawʋ ‑nyɛ nganɔ 'nɩɛ yɔwʋ mönɩ, miɛ nɩɩ, nɩkpɛ, sɛɛ Lagɔ ‑wɔɔɔ tenyii, 'n ɔ ‑kä
         ‑sɩbhä ‑yii, ‑sɩbhä nganɔ a sɔɔ ku 'mö. ‑Ɔ ngänɩɛ, gu ɔ guä, wa toa ‑lu nʋ. Miɛ
         nɩɩ, ɔ'ɔɔ ‑bhlɛ sasɛ ‑wawʋ a zɛmö yɩbhlɩnɩ.19 ‑Maa ‑abhʋa ‑abhlɩ, sɛɛ Lagɔ ‑wanyɩɛ tɛɛ a za, nza ‑wawʋ ‑wʋnyɩɛ dila zɛmö. 20 ‑Maa ‑n ‑kä nɩɩ Lagɔ mö ‑n ‑waa nʋʋ, n‑n ‑kä'ɛ ‑na 'lilɛ ‑gblɩɩ, widɩsɛnyɔ ‑n glɩnɩɛ.
         Nyɩasɛ n'n‑ä ‑sɩbhä gbä, ‑maa ‑na 'lilɛ ‑n yɩlɩɛ 'wʋ, n‑n 'nɔ ‑waa, Lagɔ ‑nn‑ä
         ‑bhlɛ 'ylɩmöö, sɛ ‑n 'kɔ bhä 'mö ‑wawanɩ 'nɩ? 21 Sɛɛ Kliisɩ nyɩanyɩɛ 'dɩɩ, ‑sɩbhä ma‑a nɩɩ: ‑Ɔ ‑kä Lagɔ ‑waa, ɔ kä ɔ 'kä ɔ 'lilɛ
         ‑wamö.

‑A bhɛnɩ ‑a 'kä mä'ä 'pɩwʋ a ‑lii 'wuë 'wlu 'plɩ51 ‑Ɔ ‑kɩɩ dlɩ 'wʋ ‑kä nɩɩ, Zezwii mɔɔ glɩnɩɛ Puënyɔ Lagɔ ‑sɛɛ ‑lɛ, Lagɔ a 'yu ɔ glɩnɩɛ. ‑Ɔ ‑wa ‑dɩbaa, 'ɔ yuëa 'mö ɔ ‑wamöä. 2 ‑Sɩbhä a za n gbää nɩɩ, n‑n ‑kä ‑na dɩba Lagɔ ‑wa, n‑n ‑kä 'ɔ wɛlɩɩ 'klʋkpamö
         zʋʋ, ‑lɛ a dɔ'wʋ ‑n ‑yi sɛ nɩɩ, ‑n ‑wamö 'ɔ yuëa. 3 Sɛ'ɛ n gbää nɩɩ, ‑ɔ ‑kä Lagɔ 'mö ɔ ‑waa nʋʋ, ɔ kä ɔ 'kä 'ɔ wɛlɩɩ 'klʋkpamö
         zʋ. 'Ɔ wɛlɩɩ a 'klʋkpamözʋzwɛ a'bhë, ɛ'ɛɛ 'mö 'tɛɛ. 4 Ɛ'ɛ ‑bhö nyɩasɛ, ‑maa ‑ɔ glɩnɩɛ Lagɔ a 'yuu, ɔ yi mä'ä 'pɩwʋ a ‑lii 'wlu 'plɩ.
         ‑A'a sɛ ‑a 'tɛɛnɩɛ Zezwii dlɩɩ, ‑sɩbhä ma‑a 'kää 'nglɩ ‑kä, a‑a 'kɩɛ 'wlu 'plɩ.Zezwii mɔɔ glɩnɩɛ ‑tiamö Lagɔ 'a Yuu5 ‑Bɛ 'nɩɛ bhɛnɩ ɔ 'kä mä'ä 'pɩwʋ a ‑lii 'wlu 'plɩ, 'n ɛ 'nɩ ‑bhö nɩkpɛ a ‑mɔɔ kɩɛ
         dlɩ 'wʋ nɩɩ, Zezwii, Lagɔ a Yuä. 6 Zezwii Kliisɩ yiɛ mä'ä dʋdʋ 'wʋʋ, 'nyu 'mö wa wɔlʋnɔɔ 'wlu. Ɔ 'kunɩɛ ‑lɛ suu 'klʋʋ, 'ɔ dluu
         kwli. Nyuu wa wɔlʋnɔɔ 'wluu, wʋ 'yize muu 'nɩɛ dɛsɛ ‑kä, ‑maa 'ɔ dluu ‑wʋ kwliɛ,
         wʋ ‑kämö'ɛ dɛsɛ. Lagɔ 'a 'Wugɔmʋʋ, ‑ɔ kää gbëaa a 'yize nglii, mɔɔ nyɩanyɩɛ ‑sɩbhä
         'dɩ zaa, ‑tiawɛlɩɛ. 7 Zaa, ‑li ta mɩɩ nyɩanyɩɛ Zezwii a dɛ gbëaa 'dɩ. 8 Lagɔ 'a 'Wugɔmʋʋ mɔ, nyuu mu, 'n dluu, yɩ ta ‑kpɔ, sɛ ‑bhʋlʋ yɩ nyɩanyɩɛ 'dɩ. 9 Nɩkpa ‑kanyɩ wɛlɩ 'nyɛɛ, ‑a kɩ'ɛ dlɩ 'wʋʋ, mɛɛ 'kä zi'e Lagɔ a'bhë. Zaa, wɛlɩɩ ɔ
         nyɩanyɩɛ 'ɔ Yuu a dɛɛ, ‑tiawɛlɩɛ. 10 ‑Ɔ ‑kä Lagɔ 'a Yuu dlɩ 'wʋ ‑kää, 'ɔ dlɩɩ yo 'dɩ 'nyɛ nɩɩ: Wɛlɩɩ Lagɔ 'nyɔɔ da'aa,
         ‑tiamö a wɛlɩɛ. ‑Maa nɩkpɛ a ‑mɔɔ 'nɩ Lagɔ dlɩ 'wʋ ‑kää, wɛlɩɩ Lagɔ 'nyɔɔ 'ɔ Yuu
         Zezwii a dɛɛ, sɛ ɔ 'niɛ 'wʋ nglu a za, Lagɔ 'mö ɔ 'libhïä widɩsɛnyɔ 'mö 'wʋ. 11 Sɛ'ɛ Lagɔ nyɩanyɩɛ 'dɩ nɩɩ, ɔ'bhë mɔɔ kää 'nglɩ, a‑a yiɛ zɩkpaa ‑a 'naa 'kää
         'yli bhɩɛ ghlɩ. Zɩkpa 'la, 'ɔ Yuu 'mö a 'bhöönɩɛ 'mö. 12 Nza n gbää nɩɩ: ‑Ɔ ‑kä 'ɔ Yuu 'wʋ ‑kä, ɔ yɛ ‑tiamö a ‑bhölɩbhölɛ ghlɩ. ‑Maa
         ‑ɔ 'nɩ 'ɔ Yuu 'wʋ ‑kä, ɔ 'nɛɛ ghlɩ.Zɩkpaa ‑aa bhɩɛ 'ylii13 Nyɩasɛ n 'nanyɩɛ ‑sɩbhä 'wʋ 'cɛlɩ, ‑maa abhʋaa 'tɛɛnɩɛ Lagɔ 'a Yuu Zezwii dlɩɩ, a
         'kä sɛ ‑yi nɩɩ, zɩkpaa ‑a 'naa 'kää 'yli bhɩɛ, a ka ghlɩ, nza n cɛlanyɩɛ 'wʋ. 14 Sɛ ‑a 'tɛɛnɩɛ Lagɔ dlɩɩ, ‑sɩbhä ma‑a nɩɩ: ‑A ‑kɔɔ bhibhee, 'saa ‑a ‑kɔɔ 'yɩbhänɩ
         ‑kë, 'n ‑lu 'la ‑kɔɔ dlɩ yɔwʋ nɛnɩɩ, ‑a ‑yi sɛɛ nɩɩ, ɔ ‑pʋnɩnyɩ 'yukwli. 15 Sɛ ɔ ‑pʋnɩnyɩɛ da'a 'yukwli a za, ‑a ‑yi'ɛ sɛɛ nɩɩ: 'Saa ‑a 'yɩbhänɔɔ da'aa, ɔ ngulu
         'wʋ ɔ ‑kanyu 'nyɛ.16 ‑Sɩbhä a za, ‑n ‑kä sɛ yɩbhlɩmanɩ nɩɩ, ‑na 'lilagɔgänɩnyɔ ‑bhlʋ, 'nyinyloli ɔ nʋä,
         bhibhe ɔ 'wlumö Lagɔ. ‑Lɛ a dɔ'wʋ Lagɔ yi gbä, nɩkpɛ 'la, ɔ yi zɩkpaa ‑a 'naa 'kää
         'yli bhɩɛ ghlɩ. ‑Maa 'nyinyloli a 'ke ‑bhlʋ ‑wʋ ‑lɛ, ma‑a kwää 'kwie 'mö. Nɩkpɛ
         a ‑mɔɔ ‑kaa nʋʋ, ɔ 'wlumö n'n‑ä wa nɩ bhibhe nʋ. ‑Maa ‑mi'la 'wuë a dɔ'wʋ, wa yi
         bhibhe. 17 ‑Lii 'wuë ‑yɩɩɛ Lagɔ dlɩ yɔwʋ nɛnɩɩ, 'nyinyloliɛ. ‑Maa 'nyinyloli ‑mimii ‑wʋ ‑lɛ,
         mɩɩ 'nɩ kwää 'kwie 'mö.18 Sɛ'ɛ n gbää nɩɩ, nɩkpɛ a ‑mɔɔ 'zʋä Lagɔ a 'yuu, 'nyinylolii 'mö ɔ sɛɛ kɛ'mö.
         Lagɔ 'a Yuu, mɔɔ kpëtoo 'wʋ zaa, Sataa 'nɔɔ bhɛnɩ.19 Mä'ä 'pɩwʋ a nɩkpa 'wuë, Sataa mɔɔ 'kämanuëë ‑gömö. ‑Maa ‑abhʋa ‑abhlɩ ‑a
         ‑yi sɛɛ nɩɩ, Lagɔ a ‑nʋä ‑a glɩnɩɛ.20 ‑A ‑yi'ɛ sɛɛ nɩɩ, Lagɔ 'a Yuu mɔɔ yiɛ mä'ä dʋdʋ 'wʋ, mɔɔ ‑dɩnyɩɛ 'yila, ‑ɔ glɩnɩɛ
         ‑tiamö a Lagɔ, a‑a yoo yɩbhlɩnɩ. ‑Ɔ glɩnɩɛ ‑tiamö a Lagɔ, ‑a ‑nyɔɔ 'sɔ, ‑a ‑käa'a
         'wʋ ‑wʋnɩɩ, 'ɔ Yuu, Zezwii Kliisɩ mɔɔ kää 'nglɩ. Ɛ'ɛ ‑bhö nyɩasɛ, ‑maa Zezwii Kliisɩ a'bhë mɔɔ glɩnɩɛ ‑tiamö a
         Lagɔ. 'N wa ‑kä'ɛ zɩkpaa ‑a 'naa 'kää 'yli bhɩɛ nʋʋ, 'mö wa gaaa.21 Na 'yuënyɩ, a nɩ 'nɛmanɩ anyɩ 'wʋ a tɩa nyɩasɛlagwɩɩ bʋbɔ.

Bhälɩwɛlɩɩ11 ‑Amö 'yukugänɩnyɔɔ, ‑nmö nglɔɔ+, ‑nmö Lagɔ ‑sɛɛ ‑lɛ, ‑n ‑nyɛ ‑na'a yuëa+ 'sɔ, abhʋa n cɛlɩɛ dɛ'ɛ 'wʋ. ‑Tiamö dlɩ wʋ a ‑gälaa tenyii. Na 'yize ‑amöö 'nanyɩɛ
         ‑wa, ‑maa nɩkpaa 'wuë ‑wa ‑yiɛ Lagɔ 'a ‑tiamö a wɛlɩɩ, wa ‑wamanyɩ. 2 Ɛ'ɛ ‑bhö nyɩasɛ, ‑maa Lagɔ 'a ‑tiamö 'a wɛlɩɩ mɩɩ ‑wʋnyɩɛ dila zɛmö, mɩɩ ‑kanyɩɛ
         'kwädlɩ ‑su.3 ‑Aa dɩba Lagɔ, ɔ ‑nyɛ 'ɔ Yuu Zezwii Kliisɩ 'sɔ, wa yi ‑aa ngäzɩdlɩ 'pä, 'pʋpʋɛ ‑nyɛ 'nyupälɩɩ 'sɔ ‑yɩ 'bhöönuëë 'möö,
         yɩ ‑yinyɩ 'wʋ ghlɛ. ‑Lɛ a dɔ'wʋ Lagɔ 'a ‑tiamö a wɛlɩɩ ‑nyɛ 'ɔ ‑wawʋʋ 'sɔ, ‑a 'naa
         'kɩ 'kwädlɩ kɛ'mö ‑sɛ.Lagɔ 'a ‑tiamö a wɛlɩɩ ‑nyɛ ‑wawʋʋ 'sɔ4 ‑Na'a yuëa gla'mö a ‑mumuë, sɛ wa ‑gänɩɛ sasɛ Lagɔ 'a ‑tiamö a wɛlɩɩ, n 'yɩɛ
         ‑sɩbhä 'ylɩmöö, 'mäna lɩbhaaa tenyii. ‑Aa dɩba Lagɔ, sɛ ɔ gbää ‑a nɩ nɛmöö,
         ‑sɩbhä wa nɛmöä da'a. 5 Zaa, ‑a'bhida, wɛlɩɩ ‑yɩ nʋä nɩɩ: ‑A nɩ ‑wawanɩ, 'zwi 'klʋkpamö. Wɛlɩlili n ‑nɩmöä
         dɛ'ɛ 'nyɛ, ‑maa wɛlɩɩ ‑n 'nʋ a‑a tɛkädɔ'wʋʋ, 'mö n ligbanɩmöä dɛ'ɛ 'wʋ. 6 ‑Wawʋʋ muä nɩɩ, 'zʋ Lagɔ 'a wɛlɩɩ 'klʋkpamö. Wɛlɩ 'la, sɛ'ɛ yɩ nʋä nɩɩ, ‑mä ‑a'a
         nɛmönɛmösaa 'wuë 'mö, ‑wawʋ mʋʋ nɩ ‑sunyɩ. Dɩɩ wa zʋʋnyɩ a‑a ‑pa 'wʋ 'möö, miɛ
         da'a.A nɩ 'nɛmanɩ duladulawaa 'wʋ7 Nyɩasɛ n'n‑ä ‑sɩbhä nʋ, ‑maa duladulawa a ‑bɛ, wa yɛ mä'ä 'pɩwʋ mlɩmanɩ. Nɩkpa
         'la, wɛlɩkïbhëa ‑a nʋä nɩɩ, Zezwii Kliisɩ, ‑aa sɛ a nɩkpɛ ɔ 'zʋä, 'mö wa kpɛnɩɛ 'mö. A nɩ yɩbhlɩnɩ sɛ nɩɩ, yionyɔ 'kɔdɔɔ,
         wa laa ‑ɔ ‑gblɩ Kliisɩ, mɔɔ 'wlʋnɩɛ da'a 'yli. 8 Zaa, a nɩ 'nɛmanɩ anyɩ 'wʋ, a tɩa Lagɔ 'a wɛlɩɩ a dɔ'wʋ 'fʋ yɔlɔ, ‑lii 'wuë a 'kä
         a‑a 'a yɔlɔyʋlʋʋ a 'ylimö ghlɩɩ, a tia 'mö bɔ.9 Sɛ'ɛ n gbää nɩɩ, Kliisɩ 'a wɛlɩɩ wa 'cɩanyɩɛ, sɛ yɩ gbää, ‑ɔ 'ni ‑sɩbhä ‑gänɩ,
         ‑ɔ ‑kɩɩ 'ɔ käböwɛlɩ ‑gömö 'zʋʋ, ɔ ‑nyɛ Lagɔ 'nɩɛ 'wʋ ‑wʋnɩ. ‑Maa ‑ɔ ‑kɩɩ ‑sɩbhä
         ‑gänɩ, ɔbhlɩ, mɔɔ ‑nyɛ Dɩbaa ‑wʋnɩɛ 'wʋ, mɔɔ ‑nyɛ Yuu ‑wʋnɩmöä 'gämö 'wʋ. 10 Zaa nɩkpɛ a ‑mɔɔ ‑kä ‑mä 'a mä'a yi, wɛlɩ 'la, ɔ ‑kɩɩ 'mö cɩcɛ, ɔ ‑kaanyɩ käböwɛlɩ
         'nyɛɛ, ‑sɩbhä a nɩkpɛ 'la, a nɩ to päla, a nɩ to kätɩkpa a'bhë kä'mö 'ngwa.
         11 Ɛ'ɛ ‑bhö nyɩasɛ, ‑maa sa'a a nɩkpɛ, ‑n ‑kɔɔ bhälɩɩ, 'ɔ ‑lizokuu ɔ nʋä da'aa, mö
         ‑n nglunɩɛ.'Gbëbhlenɩwɛlɩɩ12 N kä wɛlɩ ‑mimii a ‑bɛ 'mlɩ, n 'kanyi 'nyɛ. N'n‑ä 'yɩbhä n 'kɩ 'bɔgʋ 'mö 'cɛlɩ.
         ‑Maa n yɩbhä n 'kä na'bhë ‑mä 'a mä'a yi, n 'kanyɩ ngli 'dɩ 'nyɛnɩ. ‑Lɛ a dɔ'wʋ
         ‑a 'wuë, ‑mä ‑a'a dilaa zɛmö, 'mäna yi ‑mä ‑wʋ tenyii.13 ‑Na nglʋdaayu Lagɔ ‑sɛɛ ‑lɛ, 'ɔ yuëa lɛ wa bhälanyɩ.

Bhälɩwɛlɩɩ11 ‑Amö 'yukugänɩnyɔɔ, ‑nmö na dlɩsɛkänyɔ Gayusɩ, ‑nmöö ‑glaaa dlɩ 'wʋ tenyii‑i,
         ‑nmö n cɛlɩɛ dɛ'ɛ 'wʋ.Zaa yɛ Gayusɩ bhɩzɩ2 'Tua, ‑ayo! ‑Na'a sɛ ‑n ‑gänɩɛ Lagɔ 'a wɛlɩɩ, ‑sɩbhä ‑gä kɛ. N bhibhee Lagɔ nɩɩ,
         ‑na'a kpökpaa nɩ ‑gämö ‑sɩbhä kɛ. 3 ‑A 'bhɩa Lagɔgänɩwa ‑mumuë mʋa 'bhööä ‑mä ‑na'a mä'a, mʋa nyɩaaa 'dɩ nɩɩ, Lagɔ
         'a ‑tiamö a wɛlɩɩ 'mö a dɔ'wʋ dɛ ‑n kää sɛ, ‑n kä ‑lɛ sɛ 'yize, sɛ yɩ gbää,
         ‑n nɛmö 'kwädlɩ ‑sɩbhä. Wa nyɩaaa ‑sɩbhä 'dɩɩ, 'mänaa lɩbhaaa tenyii. 4 ‑Wa 'zʋä Lagɔ 'a ‑tiamö a wɛlɩɩ a za na 'yuëë, n ‑kä 'nʋ nɩɩ, wa ‑gënii sasɛɛ,
         miɛ 'na 'mäna 'wuë ma‑a.5 'Tua, ‑na 'bhɩa Lagɔgänɩwaa, wa yi lɛgäwa a'bhë glɩnɩ oo, ‑na'a sɛ ‑n 'zʋnɩmuëë
         sasɛ 'ylii, ‑sɩbhä nɛnɩ a nɛnɩɛ tenyii. 6 Wa gla'mö a ‑mumuë, wa yiɛ mä'ää, sɛɛ ‑n tulanuëë ‑na'a ‑wawʋʋ 'ylimö a 'tɩtɩ,
         'mö wa ‑sɛnɩɛ ‑lɛ Zezwii a ‑nʋa a ‑zɩkpa a 'yila 'klʋ. N bhiamö, nɩkpa 'la, sɛɛ
         ‑n 'kʋä 'wʋ yi 'n yɩ 'kää Lagɔ dlɩ yɔwʋ nɛnɩɩ, yuë ‑sɩbhä 'wʋ, mä wa ‑wʋä mö
         dɔ'wʋʋ, wa 'käa 'yukusɛ mö. 7 Wa 'kä Zezwii Kliisɩ 'a nglɩɩ saa 'wuë biaa, nza wa möä ‑mä lɛga 'mö. Wa ‑wʋä
         mö dɔ'wʋʋ, ‑waaa Zezwii a ‑nʋä glɩnɩɩ, wa 'nuëë ‑lu zɛla. 8 ‑Sɩbhä a za n gbää nɩɩ, ‑abhʋa Zezwii a ‑nʋa, ‑a kä ‑a 'kä ‑sɩbhä a nɩkpa 'wʋ
         yi. ‑A ‑kä ‑sɩbhä 'zʋʋ, Lagɔ 'a ‑tiamö a wɛlɩɩ a biabialibhoo, mö ‑a nʋmöä da'a.'Yukugänɩnyɔzokwë9 N yɛ Zezwii a ‑nʋa a ‑zɩkpaa ‑a ‑wʋä ‑mä 'a mä'a 'bɔgʋ 'wʋ 'pä. ‑Maa Diotlɛfʋ,
         ɔnyɩ ɔ libhïä a gla'mö a dɔ'wʋ 'kɔdɔ 'mö 'wʋ zaa, ɔ'ɔɔ 'yɩbhä ɔ 'kä 'na wɛlɩɩ
         'yukwli ‑pʋnɩ. 10 ‑Sɩbhä a za, n ‑kä yii, 'ɔ ‑lizokuu 'wuë ɔ nʋä, ‑a yi yɩ 'kïbhï 'ylɩmö. Wɛlɩzoku
         ɔ bhïlaa ‑aa dɛ. Sa'a a 'yize ɔ'ɔɔ zʋ. ‑Maa nɩkpaa ‑wa yiɛ ‑mä 'a mä'a Lagɔ 'a
         wɛlɩɩ biaaa, ɔ'ɔ pölʋä. ‑Mumuë ‑wa yɩbhää wabhlɩ wa 'kʋä pälaa, ɔ lɛ wa nɩ
         tuë päla, 'n ɔ sʋää ‑mä Zezwii a ‑nʋa ‑zɩkpa 'mö.11 'Tua, ‑wa nʋä ‑lizokuu, tuëa manɩ. ‑Maa ‑wa nʋä ‑li a ‑lii, 'wa gbäpöö mö ‑n
         nɩ ‑gänɩ. ‑Ɔ nʋä ‑li a ‑lii, Lagɔ a ‑nɔ ɔ glɩnɩɛ. ‑Maa ‑ɔ nʋä ‑lizokuu, ɔ'ɔɔ Lagɔ
         ‑yi.12 ‑Aa ‑daayu Demetliusɩ ɔbhlɩ, nɩkpaa 'wuë sɛ ɔ 'dɩ a dɩ. 'Ɔ sɛ ɔ ‑gänɩɛ sasɛ Lagɔ
         'a ‑tiamö a wɛlɩɩ, ‑sɩbhä ma‑a tulanɩɛ 'ylimö nɩɩ, ɔ ‑gä kɛ. ‑Abhʋaa ‑wʋä mä'ää,
         ‑a ‑sɛmö ɔ 'dɩ a dɩ. ‑Na'bhë, ‑n ‑yi sɛ nɩɩ, sɛ ‑a gbää nɩkpɛ a dɛɛ, ‑tiawɛlɩɛ.'Gbëbhlenɩwɛlɩɩ13 N ‑kä wɛlɩ ‑mimii a ‑bɛ 'mlɩ, n ‑kami 'nyɛ, ‑maa n'n‑ä 'yɩbhä n 'kɩ 'bɔgʋ 'mö
         'cɛlɩ. 14 Ɛ'ɛ ‑bhö nyɩasɛ ‑maa na'bhë, ɛ ‑bhɩɛ n ‑yimöa'a ‑pa 'ylɩmöä yi. N ‑kä yii, n
         ‑kamö ngli 'dɩ 'nyɛnɩ.15 'Tɩɩglɩglɛ nɩ ghälamö 'wʋ. ‑Na 'tuawa ‑wa ‑wʋä mä'ää, wa lɛ wa bhälɩmö. ‑Aa
         'tuawa ‑wa ‑wʋä ‑mä, 'nyʋä bhʋlʋbhlʋ 'dɩ nɩɩ, n bhäluë.
         
            

         
      

   
      
         ZWIIDƖ
1
   
      
         1
Bhälɩwɛlɩɩ11 ‑Amö Zaakö a ‑daayu Zwiidɩ, ‑amöö glɩnɩɛ Zezwii Kliisɩ a 'yliwʋnyɔɔ, ‑amöö cɛlɩɛ dɛ'ɛ 'bɔgʋ nɩ. A 'wuë abhʋa ‑glɛɛ Lagɔ dlɩ 'wʋ, abhʋa
         ɔ ‑sɛɛ ‑lɛ a 'kä ɔ ‑nʋä glɩnɩ, abhʋa Zezwii Kliisɩ ‑kʋä 'wʋʋ, abhʋa n cɛlɩɛ dɛ'ɛ
         'wʋ.2 Lagɔ, sɛ ɔ kää a ngäzɩdlɩ, sɛ a ‑gälɔɔɔ dlɩ 'wʋ tenyii, ɔ nɩ tulananyɩ 'kwädlɩ
         ‑sɩbhä 'ylimö, a dila zɛmö 'kä ‑pälɛpälɛ ‑wʋ.Nɩkpaa ‑wa 'cɩaa yiowɛlɩɩ3 Na dlɩsɛkäwanyɩ, 'pʋpʋɛɛ ‑a ‑gbɔɔ 'wʋʋ, n yɩbhä a n 'kanyɩ 'wʋ 'cɛlɩ n 'kanyɩ ɛ
         wɛlɩɩ dlɩ ‑gömö ‑sɛsɛnɩ. ‑Maa 'pʋpʋɛ 'la a wɛlɩɩ wa kɩ Lagɔ ɔ ‑nʋa 'wuë yɔwʋ tɩ
         'wë, ‑mimii 'nɩɛ nimï ‑gä zaa, yɩ kä tenyii dɛsɛ n 'kanyɩ ‑sɩkaa a'bhë 'wʋ 'cɛlɩ,
         n 'kanyɩ 'dɩ 'nyɛ nɩɩ, a nɩ 'tɛmanɩ 'yli yɔwʋ a 'kɩ 'wʋ gwɩ. 4 Ɛ'ɛ ‑bhö nyɩasɛ, ‑maa nɩkpa a ‑muë ‑waa 'zʋä Lagɔ 'klʋkpa 'möö, wa yɛ ylʋsɛ ‑mä
         a jijo'wʋ plɛ. Sɛɛ Lagɔ kää nɩkpɛ a ngäzɩdlɩ a wɛlɩɩ, 'mö wa cɩcɛɛ 'mö. Wa lɛ
         naa, sɛɛ Lagɔ kää nɩkpɛ a ngäzɩdlɩ a za, ‑lizoku a kii 'wuë nɩkpɛ yɩbhää, ɔ
         bhɛnɩ ɔ 'kɩ nʋ. Wa ‑kä sa'a 'zʋ dɔ'wʋ ‑wʋʋ, Zezwii Kliisɩ ‑ɔ glɩnɩɛ ɔ 'yize ‑aa 'bhidɩba ‑ɔ 'kämanɩnyɩɛ ‑gömöö, 'mö wa panɩɛ ‑gömö.
         Sɛɛ Lagɔ 'kʋää gbʋ köbha a wɛlɩɩ, wa kɩ a ‑pa ‑mä Lagɔbɔgʋʋ 'mö 'cɛlɩ.5 ‑Atʋayuënyɩ, wɛlɩɩ n 'kää dɛ'ɛ bhïlaa, a ‑yii 'kɩ. ‑Sɩbhä yɩ ‑wʋ 'mö, ‑maa n
         yɩbhä n 'kanyɩ ligba nɩɩ, Yizlaɛlɩ 'a ngëyii 'mö a ‑nʋa, mä wa ‑wʋ a‑a Ezipötɩ,
         Lagɔ mɔɔ ‑sʋä a‑a ‑mä. ‑Maa ɔ ‑sʋää ‑mä 'wëë, wa gla'mö a ‑mumuë, wa'aa'a
         'yɩbhä wa 'kɔ dlɩ 'tɛɛnɩ, zaa 'n ɔ yuëë 'yli bhɩa. 6 Lagɔzuzuku ‑mimii, a nɩ 'pänɩmö'ɛ yɩ wɛlɩɩ dlɩ kɛ. 'Yɩ 'kämanɔɔ Lagɔ 'nyɩ a‑a, 'mö yɩ fälanɩɛ
         'ylimö, 'yɩ bhlii ɔ 'zwi a‑a 'mö 'n yɩ yiɛ ‑gömö panɩ. Nza, Lagɔ 'libhiɛ 'wʋ,
         mää guylukwëa ‑wʋä, 'n ɔ yiɛ ‑mä ‑jie 'mö 'pä, yɩ 'kä ‑bhlɛ ‑mä ‑wʋ ‑këë,
         Lagɔ 'a ‑zijle 'kädaa a zlɩɩ 'kä ghlɛ. 7 Sodɔɔmö a ‑glɔɔ mu, Gomɔɔlʋ a ‑glɔɔ mu, 'n yɩ ‑kʋkʋ yɔwʋ a ‑gwlɩɩ, a nɩ 'pämöä
         'yɛ ‑ka yɩ da dlɩ. ‑Gwlɩ 'la 'mö a nɩkpaa, zuzuku 'la a saa, ‑sɩbhä 'wa nʋ a‑a ‑lizokuu
         ‑yɩɩɛ nɩkpɛnʋsɛ a'bhë ‑wʋ. Miɛ nɩɩ, 'kwlɛ 'mö wa ‑dɩ a‑a wa ‑nyɛ Lagɔzuzuku+ 'kä sɛ pö. ‑Sɩbhä a za, ‑kosu ‑wʋ 'naa 'kää 'kwädlɩ 'ngïmoo, ‑mä wʋ 'mö,
         ‑mä wa ‑wʋä. 'Wa ‑lizokuu a 'pɛna ‑a ‑kanyɩɛ 'nɛmanɩɩ, ma‑a da'a.8 ‑Maa a yɩɛ, nɩkpa 'la ‑wa plɛɛ ‑mä a jijo'wʋʋ, ‑lizoku 'la 'wuë, 'mö wa nʋmöä.
         'Wa ‑lii wa sɛɛ 'wlumö mɩɩ kää 'nglɩ 'n wa pälaa wanyɩ fɩ. ‑Alowli Lagɔ 'a 'kämanɔɔ
         'mö wa fälanɩɛ 'ylimö. Lagɔzuzukuu ‑yɩ kää 'nglɩ ‑gömö, yɩ dɛ wa bhïlaa wɛlɩzoku.
         9 Lagɔzuzukwë 'kädaa Misɛɛlɩ, a'aa sa'a zʋ. ‑Zlɩ Moyizɩ 'kuä, Misɛɛlɩ ‑nyɛ Sataa
         'sɔ 'n wa yiɛ ɔ ‑gäzɛ 'tʋtɔ. Wa ‑wɛɛɛ 'tʋtɔ dɔ'wʋʋ, Misɛɛlɩ 'nɩɛ Saata wɛlɩzoku bhïlanɩ,
         ‑maa sɛ ɔ gbänɔɔ ‑sɩbhä ma‑a nɩɩ: «‑Alowli Lagɔ mɔɔ nɩ köbhamö gbʋ.» 10 ‑Maa nɩkpa 'la wabhlɩ, 'saa wa'aa ‑yii a dɛ wa bhïlaa wɛlɩzoku. 'Saa wa yiɛ, mɩɩ
         kää 'nglɩ 'n wa bhɩɛ 'yli, miɛ nɩɩ, nɩma a sɛ wa'aa 'wlumö ‑kä zaa, 'saa 'wa kpökpaa
         yɩbhää cuu, 'mö wa nʋä. 11 Kplee 'kʋää köbhä. Ɛ'ɛ ‑bhö nyɩasɛ, ‑maa Kayɛɛ 'a ‑gbuduu 'mö wa bhliɛ da'a. Bhla'mö a Lagɔnɩkpɛ Balaamö, moni a tʋ ‑sɛ a‑a Lagɔ
         'a 'yioo 'wʋʋ, ɔ saa ‑sɩbhä wa 'zʋä. Bhla'mö a nɩkpɛɛ Kolee a saa, 'wa 'klʋkpamösɛsʋʋ
         a za, 'yli wa 'kää bhɩɛ. 12 A ‑kä 'wlu 'yɩbhä a 'kä ‑wanɩwanɩsɛ 'wʋ linɩɩ, nɩkpa 'la ‑wa ‑waanyɩ jijo'wʋ ‑wʋʋ,
         'wa sɛ wa'aa Lagɔ a nganɔ ku 'mö ‑kä, sɛ wa pää wa 'kä wa 'yize lʋ a gbʋ dlɩ
         'wʋʋ, ‑sɩbhä zʋ 'wʋ a ‑bhöä. 'Nyizakwë a ‑ma ‑a köbhä 'ylimö 'wë ‑aa lɩbhä,
         ‑a 'plɩ a saa, ‑sɩbhä wa ‑wʋä. Swi a ‑mi ‑yɩnyɩɩ tlʋtlʋtɛnyɩ yɛ ghlɛ 'wë ‑yɩɩ tlʋ,
         ‑yɩɩ kpïla glu ‑kä, ‑yɩ ku‑u'ɛ 'kɩ 'lɩlɩlɩ, yɩ saa, ‑sɩbhä wa ‑wʋmö'ɛɛ. 13 Sɛɛ gïnyɛ a ‑gbɔkwälɩ a 'pïpïli wlʋ'ɛ 'ylii, ‑sɩbhä 'wa zʋ'wʋbhölii bhliɛ zɩkpa.
         ‑Zɛlɩ a ‑mi ‑yɩɩa'a'ɛ ‑gba ‑kä, ‑yɩ ziɛ saa 'wuë 'möö, yɩ saa, ‑sɩbhä wa ‑wʋä.
         ‑Sɩbhä wa 'kää ‑wʋ ‑këë, nzɩɩ dɛ ‑bhlʋ dɛɛ yuluä tititii, Lagɔ 'kʋä 'ylɩ ‑bhlʋ
         'mö ‑lɛ 'pä wa 'käa'a 'kwädlɩkwädlɩnɩ ‑lɛ ‑wʋ.14 Enɔɔkö, tɛɛnɩ Adaa 'wʋ, nɩkpaa gwälɩgwälɩnɩɛ ‑këë a ‑ɔ glɩnɩɛ ‑zɩkpa a ngbi'sɔnaa a dɩbaa, sɛ'ɛ
         ɔ gbä a‑a ‑pa sa'a a nɩkpa 'la a dɛ nɩɩ: «A ‑pʋnɩ 'yukwli, ‑Alowli Lagɔ, ɔ ‑nyɛ 'ɔ
         zuzukuu yi yi, yɩ 'kɔkɔmlɛ, yɩ'ɩɛ zɛlɩzɛlɩsɛ ‑wʋ, 15 nzɩɩ ɔ 'kä 'bhlɩbhëa 'wuë ‑zijli tu. Nɩkpaa 'wuë, ‑waaa 'yɩbhää wa 'kɔ 'klʋkpamö
         'zʋʋ, 'wa 'klʋkpamösɛsʋʋ 'mö a ‑lizokuu 'wuë wa nʋä, wɛlɩzokuu 'wuë wa bhïlaa
         ɔ dɛɛ, ɔ 'kʋä yɩ za gbʋ köbha.» 16 Sa'a a nɩkpa 'la, sɛ yɩ yi 'kwädlɩ 'mö ‑wʋ oo, wa'aa ‑wa 'yize. Wa kä 'kwädlɩ
         'kïbhë wa 'ka ‑lɛ zʋ. ‑Lizokuu 'wuë 'wa dilaa yɩbhää, 'mö wa nʋä. Bhabhasɛ
         wa bhïlaa. Nɩkpa wa lɩbhää ylʋ ngli wa 'kʋäa ‑lu 'mö ‑sɛ a za.Sɛ'ɛ Zwiidɩ 'zʋä Zezwii a ‑nʋa 'dɩ 'mö17 ‑Maa abhʋa abhlɩ, abhʋaa ‑kaaa dlɩsɛɛ, 'dɩ 'mö n zʋanyɩɛ dɛ'ɛ nɩɩ: Wɛlɩɩ ‑Alowli
         Zezwii Kliisɩ 'a tietiewaa 'nyanyɩ a‑a ‑pa 'wʋ nɩɩ, yɩ yi 'yli 'wlʋnɩɩ, a nɩ tia 'wʋ dlʋ.18 Sɛ'ɛ wa gbä a‑a nɩɩ, 'pɩwʋ a 'ylibhɩɛdaa ‑kä ghlɛɛ yii, nɩkpa ‑mumuë yi 'yli 'wlʋ.
         Wa yeanyɩ nɛpɔ, wa'aa wa 'kä 'klʋkpa ‑kä, ‑lizokuu 'wa dilaa yɩbhää 'mö wa 'kää
         nʋ. 19 A yɩɛ, ‑lɛ a nɩkpa 'la mʋa lɛmöä 'lʋlwɛɛ, mɛɛ sɛnɩɛ Zezwii a ‑nʋa 'ylimö. 'Wa ‑wʋwʋsɛzokwëa
         ma‑a ‑suëë, ‑maa Lagɔ 'a 'Wugɔmʋʋ mɔɔ 'nuëë ‑su. 20 ‑Maa abhʋa abhlɩ, abhʋaa ‑kaaa dlɩsɛɛ, a nɩ 'päpänɩ swɩ nyɛmʋ 'mö, wɛlɩɩ ‑yɩ 'bhöönɩɛ
         ‑mä Lagɔ a'bhë kä'mö, a ngluä 'wʋʋ, a 'kä ‑mä yɩ 'mö a dɔ'wʋ 'yukusɛ mö 'yize.
         A nɩ bhibhee 'kwädlɩ Lagɔ 'Wugɔmʋʋ 'Wlɩlɩ 'a 'mötɛɛnɔɔ 'mö. 21 Lagɔ 'a ‑wawʋʋ, mʋʋ nɩ ‑soanyɩ 'kwädlɩ. ‑Alowli Zezwii Kliisɩ 'a ngäzɩdlɩɩ, 'mö
         a nɩ 'tɛɛnɩ dlɩ ‑këë, ɔ 'kanyɩ 'pɩwʋ mää 'naa 'kää 'yli bhɩɛ 'nyɛ. 22 A gla'mö a ‑nʋä ‑mumuë, wa gʋgɔa'aa Lagɔ 'a wɛlɩɩ 'mö a dɔ'wʋʋ, a nɩ kä wa ngäzɩdlɩ,
         23 a 'kä sɛ tɛlɩ, ‑kosuu wa ‑wʋä da'a 'mö mö dɔ'wʋ, a 'kʋänyɩ ngli ‑sɛ, wa 'kä
         'pʋ. ‑Mumuë ‑wʋ'ɛ wabhlɩ ‑lɛ. A ‑kä'ɛ wa ngäzɩdlɩ ‑kää, yɩ nɛnɩ, ‑maa 'nyinylolii
         'wa ‑wʋwʋsɛzokwëa kwʋää 'möö, a nɩ ti ‑wa 'lɩlɩlɩ. A nɩ 'nɛmanɩ 'gämö anyɩ
         'wʋ, wa tanyia 'pïlanɩmö.A nɩ 'ghlimanɩ Lagɔ a 'nglɩ24 ‑Aa dɩba Lagɔ mɔɔ bhɛnɩɛ ɔ 'kanyɩ 'wʋ ‑kʋ 'n ‑bɛ 'naa 'kanyɩɛ 'ɔ 'yioo 'wʋ ‑sɛ. Ɔ
         'yize mɔɔ 'kää 'nglɩ ‑kä, 'n a 'naa 'kää ‑maa yɔwʋ ‑kä 'lɩlɩlɩ, 'n a 'kää
         'ylɩ ‑bhlʋ 'mö ‑lɛ ɔ 'yila 'klʋ ghlɛ, 'n a 'kää 'ɔ 'ghïlinɔɔ 'ylɩmö, nzɩɩ 'mäna
         'kanyɩ tenyii 'wlu 'mänanɩ. 25 Ɔ 'yize mɔ ‑lɛ Lagɔ, mɔ ‑lɛ ‑aa Puënyɔ. ‑Alowli Zezwii Kliisɩ 'mö ɔ ghlɛnɩɛ 'mö 'n ɔ ‑yinyɩɛ puë. Ɔ 'yize, 'ɔ nglɩɩ mɩɩ 'ghïliɛ, ɔ 'yize mɔɔ
         'tɛɛ 'mö, mɔɔ 'kämanɩɛ ‑lii 'wuë ‑gömö. Tɛɛnɩ ‑mä bhlagɔgɔ'mö ‑këë zɩ'ɛ,
         sa'a yɩ ‑wʋä 'yize 'n ‑sɩbhä yɩ 'kää 'kwädlɩkwädlɩnɩ ‑wʋ. 'Ɔ nglɩɩ, yɩ nɩ 'ghlimanɩ.
         ‑Amɛɛ!
         
            
               	Lagɔzuzukuu Lɔɔtɩ pälaa, 'mö wa gaaa.

11 'Bɔgʋ nɩ 'mö, ‑lii ‑yɩ ziza‑a a‑a, Zezwii Kliisɩ kälɩɛ 'klʋʋ, mɩɩ ‑wʋä ‑mä. Lagɔ
         mɔɔ 'nyɔnyɩɛ nzɩɩ ɔ 'kɩ 'ɔ 'yliwʋwaa kɛ 'klʋ kälɩnɩ. Nzɩɩ ‑lii ‑yɩ 'kää ‑pa 'yli
         'wlʋnɩɩ, wa 'kɩ ‑yi. Lagɔzuzukwë ‑bhlʋ 'mö Zezwii tie ɔ 'yliwʋnyɔ Zaa 'wʋ 'n a yoo ‑li 'la 'ylimö tulanɩ. 2 ‑Li 'la 'wuë Zaa 'yɩɛ 'ylɩmöö, yɩ dɛ ɔ bhïlaa. Lagɔ a'bhë a ngli a wɛlɩɛ 'n Zezwii
         Kliisɩ yiɛ 'klʋ kälɩ zaa, ‑tiawɛlɩɛ. 3 ‑Ɔ ‑kä 'bɔgʋ nɩ 'mö zɛlɩɩ, 'ɔ ‑jɔlʋ! Wɛlɩɩ ‑yɩ 'bhöönɩɛ Lagɔ ngli, ‑yɩ 'cɛlɩɛ
         'bɔgʋ nɩ 'mö, ‑wa ‑kɩɩ 'yukwli ‑pʋnɩ, ‑wa ‑kɩɩ 'klʋkpamö 'zʋʋ, 'wa ‑jɔlʋ 'yɛ. Ɛ'ɛ
         ‑bhö nyɩasɛ, ‑maa yɩ 'yliwlʋnɩdaa yɛ 'dio.Zezwii a ‑nʋa a ‑zɩkpö ngbi'sɔ 'mö Zaa bhälɩɛ4 ‑Amö Zaa, Zezwii a ‑nʋa a ‑zɩkpöö ngbi'sɔ ‑kpɔ ‑yɩ ‑wʋä ‑mä Azii‑bhölɩɩ 'möö,
         'mö n cɛlɩɛ dɛ'ɛ 'wʋ:Lagɔ ‑ɔ ‑bhölɩ, ‑ɔ ‑bhölɩ a, 'n ‑ɔ 'kä yi, ɔ nɩ 'panyɩ 'nyu, ɔ nɩ 'nyanyɩ 'tɩɩglɩglɛ.
         'Ɔ 'wugɔmɩɩ ngbi'sɔ ‑kpɔ ‑yɩ 'nɩgböä ‑lɛ 'ɔ 'nglɩmöklikpëa a 'yila 'klʋʋ, yɩ nɩ
         'panyɩ'ɛ 'nyu, yɩ nɩ 'nyanyɩ'ɛ 'tɩɩglɩglɛ. 5 Zezwii Kliisɩ, sɛɛ Lagɔ 'a wɛlɩɩ ‑wʋä, ‑ɔ bhïliɛ ‑sɩbhä 'tɩɩ, ɔ nɩ 'panyɩ'ɛ 'nyu, ɔ nɩ 'nyanyɩ'ɛ
         'tɩɩglɩglɛ. Mɔɔ glɩnɩɛ 'kuduwaa gla'mö a tɛkänɔɔ Lagɔ gälaa ɔ ‑sɛɛ gluu. Mɔɔ glɩnɩɛ
         mä'ä dʋdʋ 'wʋ a 'bhlɩlowliwa 'kädɩɩ jijo'wʋ a 'bhlɩlowli 'kɔdɔɔ.Mɔɔ ‑wanyɩɛ, ‑aa za 'ɔ dluu kwliɛ. Sa'a ɔ ‑sanyɩɛ ‑a'a 'nyinylolii a gbʋʋ ‑gömö,
         6 'n ɔ ‑yinyɩɛ ngëyi a ‑mɛ ɔ 'kämanɩɛ ‑gömö 'wʋ 'zʋa, 'n ɔ ‑yinyɩ'ɛɛ ɔ bʋbɔbʋbɔwa 'wʋ 'zʋa ‑a 'kä ɔ dɩba Lagɔ 'yli ‑wʋ. 'Ɔ 'nglɩɩ, mɩɩ möä, mɔɔ 'tɛɛ 'mö 'kwädlɩkwädlɩnɩ.
         ‑Amɛɛ+!7 A ‑pʋnɩ 'yukwli, Zezwii, ɔ yi yi.Zlɩɩ, mɛɛ 'kää nuë do ɔ 'kä ‑mä 'bhöö ɔ 'kä yi.Nɩkpaa 'wuë yo 'ylɩmö.‑Wa 'fïto a‑a, wa yo 'ylɩmömö.Mä'ä dʋdʋ 'wʋ a ngäyaa 'wuë, ɔ za, yɩ yi 'wi.+Nn, ‑amɛɛ!8 ‑Alowli Lagɔ lɛ naa: ‑Amöä Tɛkänɔ, ‑amöä 'Gbëbhlenɩnɔ, ‑ɔ ‑bhölɩ, ‑ɔ ‑bhölɩ
         a, 'n ‑ɔ 'kä yi.Zezwii yɛ ɔnyɩ Zaa 'ylɩmö tulanɩ9 ‑Amö a ‑daayu Zaa, sɛ a ziɛ da'a 'zwɩ, ‑sɩbhä n zimöä 'zwɩ. 'Pɩwʋ mää Lagɔ 'kämanɩɛ, ‑mä ‑a ‑wʋnɩɛ 'gämö. Zezwii mö ‑a ‑glɛnɩɛ 'gämö 'wʋ zaa, swɩ 'naa ‑kanyɩ 'kwädlɩ
         yɔwʋ 'kunɩ. Sɛ n bhïlaa Lagɔ 'a wɛlɩɩ 'n n yiɛ nɩkpabhë a 'yila 'klʋ Zezwii a dɛ
         bhïla a za, gïnyɛlekpë 'käda ‑bhlʋ wa laa Patɩmɔsɩ 'klʋ, ‑mä wa 'zʋnɩɩɛ ‑jie
         'mö. 10 N ‑wʋ ‑mä, ‑Alowli a zlɩ 'mö+ 'n Lagɔ 'a 'Wugɔmʋʋ ‑yiiɛ ‑gömö yi. ‑Mä na nimï, 'n n yiɛ ‑mä 'mötɛɛnɩwɛlɩ
         'nʋ, yɩ 'kä ‑bhɩɛ lɛglɛɛ gbä. 11 Wɛlɩ 'la, sɛɛ yɩ nʋä nɩɩ: «'Saa ‑n yɩlɩɛ dɛ'ɛ 'wʋʋ, 'celi 'bɔgʋ 'mö. 'Bɔgʋ 'la,
         'pʋ Zezwii a ‑nʋa a ‑zɩkpö ngbi'sɔ ‑kpɔ nɩ 'wʋ. ‑Mä Efɛɛzɩ a ‑zɩkpaa ma, Simiinɩ
         a ‑naa ma, Pɛgamö a ‑naa ma, Tiatii a ‑naa ma, Saadɩ a ‑naa ma, Filadɛfii a ‑naa
         ma, 'n ‑mä Laodisee a ‑naa, 'pʋänyɩ 'wʋ.»12 Wɛlɩɩ nʋä sa'aa, 'n n yiɛ 'mö 'bhɛlɔ, n 'kä ‑ɔ bhïlaa 'ylɩmö. N 'bhɛlɔɔ 'möö,
         'n n yiɛ ‑sikawapö 'kädɩ ngbi'sɔ 'ylɩmö. 13 ‑Mä ‑sikawapö 'kädɩ 'la jijo'wʋ, ‑ɔ 'nɩgböä ‑mä, ɔ ‑bhɩɛ nɩkpɛ. 'Ɔ ‑bäna ɔ
         ‑plaa 'möö, a ‑vʋkwa, 'n ɔ ‑bhlɩnɩɛ ‑sikabɛtʋ 'köklɩ 'klʋ. 14 Ɔ 'wlu a nyukwëa ‑wʋ buu, ɛ 'kä ‑bhɩɛ ‑yɩsɩ, ɛ 'kä ‑bhɩɛ'ɛ wlipɩpɛ a debïli. 'Ɔ
         yilaa ‑bhɩɛ ‑kosu ngömɔ. 15 'Ɔ kplɩɩ, yɩ 'kä ‑bhɩɛ leyi wa yɛ ‑kosu 'mö ngu mɛɛ yɛ zɛlɩ, mɛɛ lɩ'ɛ 'mö tenyii.
         'Ɔ wɛlɩɩ, yɩ 'kä ‑bhɩɛ 'nyu 'kɔdʋʋ a ‑gbɔkwälɩ a ‑jijii. 16 ‑Mä 'ɔ luukɛkätɩkpa 'mö, ɔ ‑su ‑mä ‑zɛlɩya ngbi'sɔ. Ɔ ngli, ‑gbälɛ ‑ɛ 'bhöönɩɛ
         ‑mä, ɛ pɩɩ 'sɔ ‑kpɔ nɛ‑ɛ ‑bɛbɛbɛ, 'n 'ɔ klʋʋ lɩɛ 'mötɛɛnɩylʋväla a sɛ 'mö. 17 N 'yoo 'ylɩmöö, 'n n yiɛ ‑lɛ ɔ dlɩ 'mö zɛmö bhli, ɛ 'kä ‑bhɩɛ 'ku n yɛ 'ku. 'N
         ɔ ‑yiiɛ 'ɔ luukɛkätɩkpa ‑gömö zʋ. Ɔ lɛ naa: «Tɩ ‑gu, ‑maa ‑amöö glɩnɩɛ tɛkänɔɔ,
         ‑amöö glɩnɩɛ 'gbëbhlenɩnɔɔ. 18 N ‑bhölɩ. N 'ku a la, ‑maa ‑sɩkaa a dɔ'wʋ, n ‑bhölɩ 'kwädlɩkwädlɩnɩ. ‑Amöö 'kämanɩɛ
         'kwie ‑gömö. ‑Amöö 'kämanɩɛ ‑mä 'kudu 'wʋ ‑gömö. 19 'Saa ‑n yɩlɩɛ 'wʋ, yɩ 'wuë 'celi, miɛ nɩɩ, ‑mii ‑wʋä ‑sɩkaa 'wʋ 'plɩ dɔ'wʋ mi, 'n
         ‑mii 'kää bhäla 'wʋ 'plɩɩ. 20 ‑Zɛlɩya nɩ ngbi'sɔ ‑kpɔ, n ‑suä dɛ'ɛ ‑mä 'na luukɛkätɩkpa 'möö, yɩ ‑nyɛ ‑sikayɔlɔkpï
         ngbi'sɔ ‑kpɔ 'la ‑n yɩlɩɛ dɛ'ɛ 'wʋ 'sɔ, sɛ yɩ sɛɛ zɛmö ‑sɩbhä n lɛ ‑kamöä sʋlʋnɩ.
         ‑Zɛlɩya nɩ ngbi'sɔ ‑kpɔ, na ‑nʋa a ‑zɩkpöö ngbi'sɔ ‑kpɔ a Lagɔzuzukuu miɛ. ‑Sikayɔlɔkpï ngbi'sɔ ‑kpɔ mɩɩ glɩnɩɛ na ‑nʋa a ‑zɩkpöö ngbi'sɔ ‑kpɔ. 
         
            
               	‑Amɛɛ: Mɩɩ sɛɛ zɛmö nɩɩ, yɩ nɩ ‑wʋ ‑sɩbhä 'mö. 

               	Zakalii 12.10.

               	‑Alowli a zlɩ 'mö: Miɛ nɩɩ, Dimasisɛ.

Zezwii a ‑nʋa a ‑zɩkpaa ‑a ‑wʋä ‑mä Efɛɛzɩ 'mö Zaa cɛlɩɛ 'wʋ21 Na ‑nʋa a ‑zɩkpaa ‑a ‑wʋä ‑mä Efɛɛzɩ 'a Lagɔzuzukwëa, 'cɛla 'wʋ nɩɩ, ‑ɔ ‑suä ‑zɛlɩya ngbi'sɔ ‑kpɔ luukɛ 'mö, ‑ɔ ziɛ ‑mä yɔlɔkpï ngbi'sɔ
         ‑kpɔ jijo'wʋ 'möö, ɔ lɛ naa: 2 ‑Na'a nʋnʋlii, n ‑yii. Sɛ ‑n yɔlɔɔ 'na libhoo a za tenyii, n‑n nyɔlaa ‑na'a dlɩɩ,
         n‑n möä 'yukusɛɛ, n ‑yi ‑sɩbhä. 'Kpʋkpʋwaa, ‑nn‑ä 'wʋ nglu ‑n ‑nyʋä 'kä 'wʋ
         ‑wʋnɩ. ‑Wa laa wanyɩ na tietiewa 'n n'n‑ä tiee, ‑n kʋä 'mö 'bɩa, ‑n yɛ sɛ yɩbhlɩmanɩ nɩɩ, yiowaa wa glɩnɩɛ. 3 ‑N kä ‑tiamö dlɩ'mökpaanɔ, nza ‑n ziɛ na za 'zwɩ 'n swɩ 'nɩ 'kunɩmöä yɔwʋ. 4 ‑Maa ‑na 'kïbhë ‑bhlʋ ‑a ‑nɩɩɛ dlɩ yɔwʋ nɛnɩɩ, ma‑a nɩɩ: Sɛ ‑n kä a‑a bhla'mö
         na ‑wawʋʋ dlɩ zɛmöö, ‑n 'nua ‑sɩkaa ‑sɩbhä dlɩ zɛmö ‑kä. 5 Dɛ ‑n 'bhöönɩɛ n‑n yiɛ bhli a daa, ‑na'a dlɩɩ nɩ bhlinɩ ‑lɛ. Zigbonɩ 'mö ‑n 'kä
         ‑na'a bhla'mö a da nimï yi. ‑Maa n‑n 'nɩa 'mö zigbonɩ, n yia ‑mä ‑na'a mä'a yi,
         ‑na'a ‑sikawapɛɛ, n yea ‑lɛ 'ɛ ‑gbaa 'mö ‑sɛ. 6 Miɛ abhlɩ da'a 'wë, ‑maa 'kïbhë ‑bhlʋ ‑a glɩnɩɛ ‑na dɛ ‑na a ‑naa, ma‑a nɩɩ: Nikola
         a ‑zɩkpa 'mö a ‑nʋa, 'wa 'saa wa nʋä, sɛ yɩ ‑nyuuä dlɩ yɔwʋʋ, ‑sɩbhä yɩ ‑nyumömöä
         dlɩ yɔwʋ. 7 'Saa Lagɔ 'a 'Wugɔmʋʋ 'nyɛɛ Zezwii a ‑nʋa a ‑zɩkpöö, ‑ɔ ‑kä 'yukwïla 'wlu ‑kä,
         ɔ nɩ 'nwi. ‑Ɔ ‑kä 'mö 'tɛmanɩ ‑ɔ ‑kä 'wlu 'plɩɩ, ‑mä Lagɔ yɔwʋ a suu ‑wʋ nyɛɛ
         ‑bhölɩbhölɛɛ, n yo wʋ 'bhë 'nyɛ.+Zezwii a ‑nʋa a ‑zɩkpaa ‑a ‑wʋä ‑mä Simiinɩ 'mö Zaa cɛlɩɛ 'wʋ8 Na ‑nʋa a ‑zɩkpaa ‑a ‑wʋä ‑mä Simiinɩ, 'a Lagɔzuzukwëa, 'cɛla 'wʋ nɩɩ, ‑ɔ glɩnɩɛ tɛkänɔɔ, ‑ɔ glɩnɩ'ɛɛ 'gbëbhlenɩnɔɔ, ‑ɔ 'ku a 'yɛ, Lagɔ
         gälaa ɔ ‑sɛɛ gluu, mɔɔ nyʋä dɛ'ɛ 'dɩ nɩɩ: 9 N ‑yi sɛɛ ‑n zi 'zwɩɩ. N ‑yi'ɛ sɛɛ 'pʋa lɩbhamö, ‑maa na 'yila 'klʋ a dɔ'wʋ, wʋlʋ
         ‑n wʋlʋä. Sɛɛ nɩkpa ‑mumuë nyimaa ‑na'a nglɩɩ, n ‑yi'ɛ ‑sɩbhä. Nɩkpa 'la, wa lɛ
         Zwiiföwaa wa glɩnɩ, ‑maa wa'a ‑bhö Zwiiföwaa. Sataa a ‑nʋä a ‑zɩkpa wa glɩnɩɛ.
         10 Sɛ ‑n 'kää 'klɩ 'yɩ a za, tɩ gu. ‑Pʋnɩ 'yukwli, Sataa yeanyɩa ‑mä 'pä, ɔ yia a
         gla'mö a ‑nʋä ‑mumuë ‑jie 'mö 'pä. Sa'a a 'käaa 'ylɩ kʋgbä 'mö 'klɩ 'yɩnɩ.
         A ‑kɩɩ 'mö 'kuë yi ‑kë, na gbʋ nɩ tanyɩa dlɩ 'wʋ bhɩɛ. A ‑kä ‑sɩbhä 'yli yɔwʋ
         'tɛmanɩɩ, ‑sikawugble a sɛ, n yeanyɩ 'pɩwʋ mää 'naa 'kää 'yli bhɩɛ 'nyɛ. 11 ‑Ɔ ‑kä 'yukwïla 'wlu ‑kää, 'saa Lagɔ 'a 'Wugɔmʋʋ ‑wʋä Zezwii a ‑nʋa a ‑zɩkpöö
         a dɛ bhïla dɔ'wʋʋ, ɔ nɩ ‑pʋni 'yukwli. ‑Ɔ ‑kä 'wlu 'plɩɩ, 'sɔnakwiea 'naa 'kɔa'a
         ‑gömö bhɛnɩ.Zezwii a ‑nʋa a ‑zɩkpaa ‑a ‑wʋä ‑mä Pɛgamö 'mö Zaa cɛlɩɛ 'wʋ12 Na ‑nʋa a ‑zɩkpaa ‑a ‑wʋä ‑mä Pɛgamö, 'a Lagɔzuzukwëa, 'cɛla 'wʋ nɩɩ, ‑ɔ ‑suä ‑gbälɛɛ ‑ɛnyɩ pɩɩ 'sɔ ‑kpɔ nɛ‑ɛ ‑bɛbɛbɛɛ, mɔɔ nyɩamöä
         dɛ'ɛ 'dɩ nɩɩ: 13 N ‑yi dɛ ‑n glɩɩ. Sataa a 'nglɩmöklikpëa, dɛ a ‑wʋä, ‑lɛ ma‑a. ‑Maa ‑nmö ‑naa,
         ‑n ‑glaa 'wʋ tenyii 'yize. 'Na dlɩtɛɛnɩtɛnɛɛ, ‑n 'nɛɛ kɛ'mö ‑sɛ. Atipaasɩ, ‑ɔ bhïlaa
         nɩkpabhë a 'yila 'klʋ nɩɩ, na ‑nɔ ɔ glɩnɩɛ, 'tɛnyɩ 'mö wa 'lɩbhänɔɔ ‑mä 'a mä'aa,
         mää Sataa glɩɛ, ‑lɛ a 'tɛnyɩ 'la 'mö a'bhë, ‑n ‑nɩɩɛ a cɛlɩ. 14 ‑Sɩbhä yɩ ‑wʋ 'mö, ‑maa n kä ‑na 'kïbhë ‑bhlʋ 'mlɩ. Ma‑a nɩɩ, a gla'mö a ‑mumuë,
         Balaamö 'a 'cɩawɛlɩɩ 'mö wa ‑gänɩɛ. Balaamö 'la, mɔɔ sʋlʋnɩ a‑a Balaakö 'n ɔ
         yiɛ Yizlaɛlɩ 'a ngëyii 'mö a ‑nʋa ‑gbokwë ‑gba, nzɩɩ ɔ 'kʋa dula wa 'kä nɩma wa bʋbɔnɩɛ 'fʋ
         a ‑lagwɩɩ li, wa 'kä'ɛ ngwlɩ ‑nyɛ nyɩbhɛlɩ 'sɔ ‑sɛsɛnɩ.+15 Sɛ ‑bhʋlʋ ‑kpɔ 'la, ‑sɩbhä a gla'mö a ‑mumuë ‑gänɩɛ Nikola a ‑zɩkpa 'mö a ‑nʋa
         a 'cɩawɛlɩɩ. 16 Zaa, a nɩ ligba a 'kä 'a ‑lizokuu kɛ'mö ‑sɛ. ‑Maa 'n a 'nia kɛ'mö ‑sɛɛ, n yia ‑pa
         ‑mä 'a mä'a yi, nɩkpa 'la, ‑gbälɛɛ ‑ɛ 'bhöönɩɛ ‑mä na ngli 'mö, n yuë tʋ kwä.
         17 'Saa Lagɔ 'a 'Wugɔmʋʋ 'nyɛɛ Zezwii a ‑nʋa a ‑zɩkpöö, ‑ɔ ‑kä 'yukwïla 'wlu ‑kä,
         ɔ nɩ 'nwi. ‑Wa ‑kä 'wlu 'plɩɩ, n yuë lilea ‑a ziza‑a wa laa maanɩ 'nyɛ, n yuë'ɛ bhʋlʋbhlʋ kpiyi 'pɩpɛ 'nyɛ, kpiyi 'la 'klʋ a 'nglɩlili ‑yɩ cɛlɩɛ ‑lɛ,
         nɩkpɛ ‑mɔmɔɔ 'nia'a ‑yi 'n ɛ 'nɩ ‑bhö ‑mɔ wa 'nyɛɛ mɔɔ.Zezwii a ‑nʋa a ‑Zɩkpaa ‑a ‑wʋä ‑mä Tiatii 'mö Zaa cɛlɩɛ 'wʋ18 Na ‑nʋa a ‑zɩkpaa ‑a ‑wʋä ‑mä Tiatii, 'a Lagɔzuzukwëa, 'cɛla 'wʋ nɩɩ, Lagɔ 'a Yuu ‑ɔnyɩ yilaa ‑bhɩɛ ‑kosu ngömɔɔ, ‑ɔnyɩ kplɩɩ lɩɛ 'mö
         tenyii ɛ 'kä ‑bhɩɛ leyi wa yɛ ‑kosu 'mö ngu mɛɛ yɛ zɛlɩɩ,+ ɔ lɛ naa: 19 ‑Na'a nʋnʋlii, n ‑yii. ‑Na'a ‑wawʋʋ n ‑yuu, ‑na'a Lagɔ a dlɩtɛɛnɩtɛnɛɛ, n ‑yee, ‑na'a
         dlɩnyɔlanylʋʋ, n ‑yuu. N ‑yi'ɛ sɛ nɩɩ, ‑na'a ‑li a ‑lii ‑n nʋa'aa ‑sɩkaa, yɩ ‑zu yɩ
         zi tɛkänɩɩ 'wʋ. 20 ‑Maa ‑na 'kïbhë ‑bhlʋ n kää 'mlɩɩ, ma‑a nɩɩ: Zezabɛlɩ, nglɔ 'la ‑ɔ laa ɔnyɩ Lagɔ
         a 'möbhïlanɩnglɔɔ, 'mö ‑n ‑dɩɛ 'yli yɔwʋ, 'n ɔ dula 'na 'yliwʋwaa, 'n ɔ 'cʋʋä
         nɩɩ, wa nɩ ‑sɛsɛnɩ 'ngwlɩ ‑nyɛ nyɩbhɛlɩ 'sɔ, wa nɩ li'ɛ nɩma wa bʋbɔnɩɛ 'fʋ a ‑lagwɩɩ.+21 N kɔ 'tɛnyɩ 'nyɛ, ɔ 'kä ligba ɔ 'kä 'ɔ ‑lizoku 'la kɛ'mö ‑sɛ, ‑maa ɔ'ɔɔ 'yɩbhä
         ɔ 'kä 'ɔ gbɩsɛtɛlɩtɛlɛɛ kɛ'mö ‑sɛ. 22 ‑Sɩbhä a za, n yi gbä ɔ yi guzubudu plɛ. ‑Wa ‑nyɔɔ pöä sɛɛ, ɔ ‑nyʋä 'sɔ, 'n wa
         'nɩ 'wa ‑lizoku 'la kɛ'mö ‑sɛɛ, n yuë 'klɩ 'kädɛ 'yɩa. 23 N yi'ɛ gbä 'ɔ yuëa yi 'ku. ‑Lɛ a dɔ'wʋ na ‑nʋa a ‑zɩkpöö 'wuë, yɩ yi sɛ yɩbhlɩmanɩ
         nɩɩ, ‑amöö ‑yiɛ nɩkpɛ a dlɩpänɔ ‑nyɛ ɔ 'mlɩ a wɛlɩ 'sɔ. Zaa, 'saa a nʋä, ‑amöö
         'kanyɩɛ bhʋlʋbhlʋ yɩ 'pɛna 'nyɛ.24 ‑Maa abhʋa ‑muë'la, abhʋaa ‑wʋä ‑mä Tiatii, abhʋaa 'nɩɛ wɛlɩzoku 'la ‑gänɩmö,
         'saa wa laa Sataa 'a wɛlɩɩ ‑yɩ ziza‑aa, abhʋaa 'niɛ ‑yii, abhʋaa n nyɛɛ dɛ'ɛ 'dɩ nɩɩ:
         N'n‑ä a käbödɩ 'mlɩ kä. 25 ‑Maa 'saa wa 'cɩanyɩɛ, a nɩ nyɔnʋ kɛ ‑këë n 'kä yi. 26-27 ‑Wa ‑kä 'wlu 'plɩɩ, 'saa n yɩbhää, ‑wa ‑kʋʋ nʋ ‑këë 'n wa ‑kä ‑mä 'gbë 'wʋ
         ghlɛɛ, 'kämanɔɔ na dɩba Lagɔ nyɩaaa, n yuënyɩ 'nyɛ. N yi gbä wa yi 'bhlɩbhë ‑gömö
         'kämanɩ. Wa yuë yɔwʋkanɩsɛ ‑su. 28 N yuë'ɛ 'zɔkpɔzeliyi 'nyɛ. 29 'Saa Lagɔ 'a 'Wugɔmʋʋ 'nyɛɛ Zezwii a ‑nʋa a ‑zɩkpöö, ‑ɔ ‑kä 'yukwïla 'wlu ‑kä,
         ɔ nɩ 'nwi. 
         
            
               	Zenɛɛzɩ 2.8; 3.24.

               	Nɔblɩ 31.16; 25.1‑2.

               	Daniɛlɩ 10.6.

               	1 Wlʋwa 16.31; 2 Wlʋwa 9.22.

Zezwii a ‑nʋa a ‑zɩkpaa ‑a ‑wʋä ‑mä Saadɩ 'mö Zaa cɛlɩɛ 'wʋ31 Na ‑nʋa a ‑zɩkpaa a ‑wʋä ‑mä Saadɩ 'a Lagɔzuzukwëa, 'cɛla 'wʋ nɩɩ, ‑ɔ ‑suä 'wugɔmɩɩ ngbi'sɔ ‑kpɔ ‑nyɛ ‑zɛlɩya ngbi'sɔ ‑kpɔ 'sɔɔ, mɔɔ
         nyɩamöä dɛ'ɛ 'dɩ nɩɩ: ‑Na'a nʋnʋlii, n ‑yii. Nɩkpa ‑kamö 'wʋ yɩlɩɩ, wa lɛ ‑n ‑gä,
         ‑maa ‑tiamö a dɔ'wʋ, ku‑u ‑n ku‑uä. 2 Zaa, gɔlɔ, ‑mä ‑na 'mö a 'saa ‑wʋä ‑mä, ‑wʋ ‑wʋä 'ku dɔ'wʋʋ, ‑n 'kʋ 'yli yɔwʋ
         'tɛmanɩ wʋ tɩa ‑mä 'wlu ghlɛ. Ɛ'ɛ ‑bhö nyɩasɛ, ‑maa ‑na'a nʋnʋlii, n ‑kɩɩ 'wʋ yɩlɩɩ,
         yɩ'ɩɛ sasɛ nɛnɩ ‑lɛ na dɩba Lagɔ a 'yila 'klʋ a dɔ'wʋ. 3 Lagɔ 'a wɛlɩɩ wa 'cɩamöä, sɛɛ ‑n 'nwiɛ 'n sɛɛ ‑n 'zwiɛ dlɩ zɛmöö, ligbanɩ ‑sɩbhä
         'wʋ. Ligba'ɛ ‑n 'kä ‑na'a ‑lizokuu kɛ'mö ‑sɛ. ‑Maa n‑n 'nɩa ‑ligba ‑n 'kä ‑lɛ glɩɩ,
         sɛɛ 'winyɔ yi'ɛ zɛmövusɛɛ, ‑sɩbhä n 'kamöa zɛmö ‑vu. Zaa, 'gïlee n 'kää 'mö
         yii, ‑n 'naa 'kɛ ‑yi. 4 ‑Sɩbhä yɩ ‑wʋ 'mö, ‑maa ‑mä Saadɩ, a gla'mö, nɩkpa ‑mumuë ‑wʋ ‑mä. Mʋa 'nɩɛ
         'wa ‑banɩɩ fɩ päla. Nɩkpa 'la, ‑banɩ 'pɩpɩ wa 'kää 'mö ‑pla, wa ‑kaa ‑gänɩ. Ɛ'ɛ
         ‑bhö nyɩasɛ, ‑maa mʋa mlɩnɩɛ ‑sɩbhä a ‑gba 'mö. 5 Zaa, ‑wa ‑kä 'wlu 'plɩɩ, n yuë ‑banɩ 'pɩpɩ 'mö päla, 'pɩwʋ mää 'naa 'kää 'yli
         bhɩɛ a 'bɔgʋʋ 'mö, 'naa 'kä ‑mä 'wa nglɩɩ ‑sɛ. ‑Lɛ na dɩba Lagɔ ‑nyɛ Lagɔzuzukuu
         'sɔ a 'yila 'klʋ, n yi nɩɩ, na ‑nʋä wa glɩnɩɛ nʋ.6 'Saa Lagɔ 'a 'Wugɔmʋʋ 'nyɛɛ Zezwii a ‑nʋa a ‑zɩkpöö, ‑ɔ ‑kä 'yukwïla 'wlu ‑kä,
         ɔ nɩ 'nwi.Zezwii a ‑nʋa a ‑zɩkpaa ‑a ‑wʋä ‑mä Filadɛfii 'mö Zaa cɛlɩɛ 'wʋ7 Na ‑nʋa a ‑zɩkpaa a ‑wʋä ‑mä Filadɛfii, 'a Lagɔzuzukwëa, 'cɛla 'wʋ nɩɩ, ‑ɔ ‑wʋ 'wlɩlɩ, ‑ɔ ‑wʋ gbëaa 'mö, ‑ɔ ‑su Daviidɩ a laklɩ, ‑ɔ ‑kä ‑lɛ kälɩ 'n ‑bɛ 'nɩ ‑gba ‑lɛ, ‑ɔ ‑kä'ɛ ‑lɛ ‑gba 'n ‑bɛ 'nɩ kälɩ
         ‑lɛ,+ mɔɔ nyamöä dɛ'ɛ 'dɩ nɩɩ: 8 ‑Na'a nʋnʋlii, n ‑yii. ‑Nn‑ä tenyii 'mö 'tɛɛ abhlɩ, ‑sɩbhä yɩ ‑wʋ 'mö, ‑maa 'na
         wɛlɩɩ, 'klʋkpamö ‑n 'zwiɛ, ‑n ‑nɩɩɛ nimï ‑sɛ. Yɩɛ, ‑na za, n yɛ ‑gbële kälɩ. Nɩkpɛ
         'nɩɛ bhɛnɩ ɔ 'ka ‑gba. 9 Sataa 'a ‑zɩkpaa 'mö a ‑nʋa, yiowa 'la ‑wa laa wanyɩ Zwiiföwaa, ‑maa ‑waaa Zwiiföwa
         glɩnɩɩ, 'saa n 'kʋä 'wlu nʋʋ, muä nɩɩ: N yi gbä, wa yi ‑lɛ ‑na dlɩ 'mö ‑kokomïladigbï
         glu 'pää yi, wa yi ‑na 'nglɩ 'ghlimanɩ. ‑Lɛ a dɔ'wʋ wa yi sɛ yɩbhlɩmanɩ nɩɩ, dlɩ
         'wʋ ‑n ‑glaaa tenyii. 10 'Tɛnyɩ ‑bhlʋ yi ghlɛ, ‑mäpäpʋ a 'kɔdʋ yi 'bhlɩbhëa 'wuë ghlɩ, nzɩɩ 'saa nɩkpa
         'wuë glɩnɩɛ bhʋlʋbhlʋʋ, wʋ 'kä 'ylɩmö 'yoo. ‑Maa sɛ n nyamöä 'dɩɩ, ‑sɩbhä ‑n
         'tɛmanɩɛ 'yli yɔwʋ, ‑nn‑ä 'na wɛlɩɩ kɛ'mö ‑sɛ zaa, ‑lɛ a 'tɛnyɩ 'la 'mö, n ‑yimö'ɛ
         na a 'wʋ ‑kʋ. 11 N yia'a ‑pa yi zaa, 'saa ‑n ‑suä, nyɔnu kɛ, nzɩɩ wa ‑tɩmöa ‑na'a ‑sikawugbëlea
         kä'mö ‑sɛ. 12 ‑Ɔ ‑kä 'wlu 'plɩɩ, sɛɛ jijogbla ‑wʋ'ɛ ‑budu 'möö, n yi gbä ɔ yi ‑sɩbhä ‑mä Lagɔ 'a ‑budu 'kɔdʋʋ 'mö ‑wʋ. Ɔ 'naa 'kä 'kwädlɩ ‑mä 'wlʋ. Lagɔ 'a nglɩɩ, n yonyɩ yɔwʋ 'cɛlɩ. 'Ɔ ‑glɔɔ
         wa laa Zeluzalɛɛmölelea, ‑wʋ 'kää ‑mä zlɩ 'mö Lagɔ yɔwʋ 'bhöönɩɩ, wʋ nglɩɩ,
         n yonyɩ yɔwʋ 'cɛlɩ. Na'bhë, 'na 'nglɩlilii n yonyɩ'ɛ yɔwʋ 'cɛlɩmö.13 'Saa Lagɔ 'a 'Wugɔmʋʋ 'nyɛɛ Zezwii a ‑nʋa a ‑zɩkpöö, ‑ɔ ‑kä 'yukwïla 'wlu ‑kä,
         ɔ nɩ 'nwi.Zezwii a ‑nʋa a ‑zɩkpaa ‑a ‑wʋä ‑mä Laodisee 'mö Zaa cɛlɩɛ 'wʋ14 Na ‑nʋa a ‑zɩkpaa ‑a ‑wʋä ‑mä Laodisee, 'a Lagɔzuzukwëa, 'cɛla 'wʋ nɩɩ, wa laa ‑Amɛɛ, ‑ɔ 'yɩɛ 'saa Lagɔ ‑bhɛɛ a dɛ, ‑ɔ bhïlaa gbëaa, Lagɔ
         'a ‑bhɛbhɛlii 'wuë 'bhöönɩɛ 'möö, mɔɔ nyɩamöä dɛ'ɛ 'dɩ nɩɩ: 15 ‑Na'a nʋnʋlii, n ‑yii, nn‑ä ‑zɛlɛɛ ‑wʋ, nn‑ä'ɛ ‑su. ‑Maa 'n ‑zɛlɛɛ ‑n ‑käa ‑wʋ,
         'n ‑su ‑n ‑käa'ɛ ‑suu, yɩ ‑yii a dlɩ yɔwʋ nɛnɩ. 16 ‑Maa ‑kpëtekpëte ‑n ‑wʋä, ‑nn‑ä ‑zɛlɛɛ ‑wʋ, ‑nn‑ä'ɛ ‑su, zaa 'mëti n ‑kamöä
         'mëti. 17 Sɛ'ɛ ‑n nʋä nɩɩ: ‑N wʋlʋ, ‑n kä ‑lii 'wuë, ‑lu ‑nɩmöä ‑mä tʋʋ. ‑Maa ‑nn‑ä ‑yi
         miɛ nɩɩ, zwɩ ‑n ziɛ, ngäzɩ wʋ ‑n ‑bhöä, pʋa lɩbhamöä, 'kukwle lɩbhamöä, wlu
         ‑n dɩ‑ɩɛ. 18 Nza n zʋʋmöä 'dɩ 'mö nɩɩ: 'Na ‑sikaa, ‑kosu plaa 'wlɩlɩɩ, pɩa'ma kä'mö, ‑n 'kä
         ‑tiamö a wʋlʋnɩnyɔ 'zʋ. Pɩaa ‑banɩ 'pɩpɩ kä'mö, ‑n 'kä ‑nanyɩ 'wʋ ziza ‑n tɩa
         wlu dɩ‑ɩ, zʋ ‑tɩmöa 'lɩbhä. Pɩamöö'ɛ 'ylimöpälɩgwäzɩ kä'mö, ‑n 'kɩ 'ylimö
         pälɩ, ‑n 'käa sɛ yɩlɩ. 19 ‑Amö na a, nɩkpaa n ‑waa, 'lʋnɩ n 'lʋnuëë 'n n zlɔmanuëë 'mö. Zaa, 'tɛmanɩ 'mö,
         ‑n 'kä ligba ‑n 'kä ‑na'a ‑lizokuu kɛ'mö ‑sɛ. 20 ‑Pʋnɩ 'yukwli, n 'nɩgbö ‑lɛ ngloluë 'wʋ, n bhɔtɔ. ‑Ɔ ‑kä 'na bhɔtɔwɛlɩɩ 'nʋ 'n
         ɔ ‑kä ‑lɛ kälɩɩ, n yi ‑mä 'ɔ ‑buduu 'mö plɛ, n ‑nyɔɔ 'sɔ ‑a yi 'wʋ linɩ. Ɔ ‑nya'mö
         yi 'wʋ linɩ. 21 ‑Ɔ ‑kä 'wlu 'plɩɩ, n yi 'nglɩ ‑kä, 'na 'nglɩmöklikpëa 'klʋ, n ‑nyɔɔ 'sɔ ‑a yi
         ‑lɛ sɛ glɩ.22 'Saa Lagɔ 'a 'Wugɔmʋʋ 'nyɛɛ Zezwii a ‑nʋa a ‑zɩkpöö, ‑ɔ ‑kä 'yukwïla 'wlu ‑kä,
         ɔ nɩ 'nwi.»

Lagɔ 'a 'nglɩmöklikpëa ‑nyɛ 'ɔ bʋbɔbʋbɔsaa 'sɔ41 Yɩ 'plɩɛ sa'a 'wëë, 'n n yiɛ ‑mä zlɩ 'mö ‑gbële 'ylɩmö 'n a yiɛ këluo. Wɛlɩɩ
         n 'nʋ a‑a tɛkädɔ'wʋ ‑yɩ 'kä ‑bhɩɛɛ lɛglɛɛ gbää, 'n yɩ ‑yiiɛ 'dɩ 'nyɛ nɩɩ: «Yi
         mä'ä na yɔwʋ, nzɩɩ 'saa 'kää zɩkö ghlɛɛ, n ‑kami 'ylimö tulanɩ.»2 Wɛlɩɩ nʋä sa'a cuu, 'n Lagɔ 'a 'Wugɔmʋʋ ‑yiiɛ ‑gömö bhlinɩ. 'N n yiɛ ‑mä zlɩ 'mö
         'nglɩmöklikpë 'ylɩmö, wa gïla 'mö. 3 ‑Ɔ gïlaa 'möö, 'nglɩkäkpiyi wa laa zasɩpö sɛ ɛ lɩɛ 'möö, ‑sɩbhä ɔ lɩɛ 'mö.
         'Nglɩkäkpiyi wa laa sadʋanɩ sɛ ɛ lɩɛ 'möö, ‑sɩbhä ɔ lɩ'ɛɛ 'mö. 'Nglɩmöklikpë
         'la, lagɔbhili ‑binaa, ɛ lɩ 'mö 'nglɩkäkpiyii wa laa emeloodɩ a saa. 4 'Nglɩmöklikpë 'la, 'nglɩmöklikpï ‑mimii a glʋ ‑bhlʋ ‑klikpï ‑mʋäna ‑bina. ‑Klikpï
         'la, nyɛkpökpö a glʋ ‑bhlʋ nyɛkpökpö ‑mʋäna gli 'mö. 'Wa ‑banɩɩ wa ‑plaa 'möö,
         yɩ ‑wʋ buuu, wa 'wuë 'n wa ‑suä ‑sikawugbli. 5 'Nglɩmöklikpëa 'mö, 'dɛlɩ 'bhöönɩ ‑mä, 'mötɛɛnɩwɛlɩ 'bhöönɩ ‑mä, ‑gbägbadɛ
         a ‑jiji 'bhöönɩ ‑mä. ‑Lɛ a nuë 'wʋ, 'wapö ngbi'sɔ ‑wʋ ‑lɛ, yɩ ngömɔ. Lagɔ 'a
         'wugɔmɩɩ ngbi'sɔ ‑kpɔ miɛ. 6 ‑Lɛ 'nglɩmöklikpëa a 'yila 'klʋ, ‑lu ‑wʋ ‑lɛ, wʋ 'kä ‑bhɩɛ gïnyɛ lɩ 'mö pöpleyi
         a sɛ, 'yli flanu 'mö 'nglɩkäkpiyii wa laa klisɩtaalɩ a saa.‑Lɛ 'nglɩmöklikpëa a jijo'wʋ ‑nyɛ a pɩɩ ‑mʋäna ‑kpɔ 'wʋ 'sɔ, nyɛpɛnyɛpɛli ‑mʋäna
         'nɩgbö ‑sɩbhä bhʋlʋbhlʋ, yɩ nimï 'yila, yɩ dlɩ 'mö 'yila. 7 Tɛkänʋʋ 'kä ‑bhɩɛ sluku, 'sɔnanʋʋ 'kä ‑bhɩɛ 'bhilibhɛlʋ a ‑dɩgba, tananʋʋ, nɩkpɛ
         a 'klʋ wʋ kää, ‑mʋänanʋʋ 'kä ‑bhɩɛ kɩkɛ a ‑mɛɛ ‑wʋ ‑bulu dɔ'wʋ. 8 Nyɛpɛnyɛpɛli 'la ‑mʋäna ‑kpɔ, yɩ kä ‑këpï gbʋplʋ gbʋplʋ. ‑Mä ‑këpï a zɛmö,
         'yila ‑yila 'yila su ‑mä, ‑mä yɩ 'klʋ, 'yila ‑yila 'yila su'ɛ ‑mä. Sabʋ oo, zlɩgä
         oo, Lagɔ 'mö yɩ bhlɩnɩɛ 'kwädlɩkwädlɩnɩ 'mö, sɛ'ɛ yɩ nʋä:«‑Alowli Lagɔ 'mötɛɛnɔ 'wuë 'bhöönɩ mö, ‑ɔ ‑bhölɩ, ‑ɔ ‑bhölɩ a 'n ‑ɔ 'kä yi,'ɔ nglɩɩ, 'wlɩlɩ, 'wlɩlɩ, 'wlɩlɩ, yɩ ‑wʋä.»9 Lagɔ ‑ɔ glɩɛ ‑mä 'ɔ 'nglɩmöklikpëa 'möö, ‑ɔ ‑bhölɩɛ 'kwädlɩɩ, nyɛpɛnyɛpɛli
         'la, sɛ yɩ bhlɩnɔɔ 'mö, sɛ yɩ bhälɔɔ 'n yɩ 'ghlimanɩɛ 'ɔ nglɩɩ, 10 nyɛkpökpö a glʋ ‑bhlʋ nyɛkpökpö ‑mʋäna ‑kpɔ, ‑sɩbhä wa pää ‑lɛ ‑ɔ glɩɛ ‑mä
         'nglɩmöklikpëa 'mö a dlɩ 'mö ‑kokomïladigbï glu. ‑Ɔ ‑bhölɩɛ 'kwädlɩɩ, 'n wa
         bʋbɔɔ. 'Wa ‑sikawugblii 'mö wa sɛɛ 'wlumö 'n wa bhliɛ ‑lɛ 'nglɩmöklikpëa a dlɩ
         'mö sɛ 'n wa nʋä:11 «‑Alowli Lagɔ,‑na'a nglɩɩ a 'yize 'mö wa kää wa 'kä ‑lɛ 'zʋ,'mö wa kää wa 'kä 'ghlimanɩ.‑Nmö 'mötɛɛnɔɔ 'wuë 'bhöönɩɛ 'mö.‑Nmö 'wälaa 'pɩwʋ a ‑lii 'wuë.‑Nmö 'yɩbhää yɩ nɩ ‑bhölɩ,nza ‑n 'wölɩɛ.»

'Bɔgʋʋ ‑wʋ ‑gwanɩɛ 'likpï ngbi'sɔ 'mlɩɩ51 ‑Mi'la 'plɩɛ 'wëë, 'n n yiɛ ‑ɔ glɩɛ ‑mä 'nglɩmöklikpëa 'mö 'ylɩmö, ‑mä ɔ luukɛkätɩkpa
         'mö, ɔ ‑su ‑mä 'bɔgʋ, wʋ ‑göglɩna, wʋ 'mlɩ cɛlɩ, wʋ ‑gömö cɛlɩ, wa 'kʋ 'wʋ ‑gba
         a dɔ'wʋ, 'likpï ngbi'sɔ 'mö wa gwanuuä 'mlɩ. 2 'N n yiɛ 'mötɛɛnɩlagɔzuzukwë 'ylɩmö, 'n a yiɛ tenyii 'mö 'kpa, a lɛ: «'Bɔgʋ nɩ a yɩlɩɛ dɛ'ɛ 'wʋʋ, wʋ 'likpïï
         ngbi'sɔ ‑kpɔ, ‑ɔ mlɩnɩ bhä ɔ 'kɩ ‑dɩ ɔ 'kʋ 'klʋ kälɩ 'nɩ?» 3 Lagɔzuzukwëa gbää sa'aa, ‑mä zlɩ 'mö ma, mä'ä dʋdʋ 'wʋ ma, 'n ‑mä 'kudu 'wʋ,
         ‑ɔ bhɛnɩɛ ɔ 'kʋ 'klʋ kälɩ ɔ 'kʋ 'mö yɩlɩɩ, ɔ'ɔɔ ghïlo. 4 Sɛɛ nɩkpɛ 'nɩɛ ghïlo ‑ɔ 'kää 'bɔgʋ 'la a bulonɩbulonɩ ‑gba 'mö mlɩnɩ ɔ 'kʋ 'mö
         yɩlɩɩ, n 'yɩɛ ‑sɩbhä 'ylɩmöö, 'n n yiɛ 'mɩɔ kɔslʋ 'wi. 5 N ‑wʋ 'wi dɔ'wʋ, nyɛkpökpö 'la a gla'mö a ‑nɔ ‑bhlʋ, 'n ɔ ‑yiiɛ dɛpö, ɔ lɛ: «Tɩ
         'wi, ‑maa yɩɛ, Zwidaa 'a ‑gligbëa 'wʋ a slukuu, 'bhlɩlowli Daviidɩ a 'yu a 'yu, mɔɔ 'plɩɛ ‑lii 'wuë 'wlu, mɔɔ 'kää 'bɔgʋ nɩ a 'likpï ngbi'sɔ ‑kpɔ
         ‑dɩ, ɔ 'kʋ 'klʋ kälɩ.» 6 Ɔ gbää sa'a 'wëë, 'n n yiɛ ‑lɛ 'nglɩmöklikpëa a jijo'wʋ 'bhlawadɩgba 'ylɩmö. Nyɛpɛnyɛpɛlii ‑mʋäna ‑kpɔ ‑nyɛ nyɛkpökpöö a glʋ ‑bhlʋ nyɛkpökpö ‑mʋäna
         ‑kpɔ 'sɔ, wa ‑bina. A 'kä ‑bhɩɛ 'wlu a dɩ‑ɩ. A kä 'gʋya ngbi'sɔ, a kä 'yila ngbi'sɔ.
         Yila 'la mɩɩ glɩnɩɛ Lagɔ 'a 'wugɔmɩɩ ngbi'sɔ ‑kpɔ, Lagɔ tiee ‑mä 'pɩwʋ a këtiea
         'wuë 'wʋ. 7 ‑Ɔ glɩɛ ‑mä 'nglɩmöklikpëa 'möö, 'n 'Bhlawadɩgbaa yoo yɔwʋ 'dio, 'n a yiɛ 'bɔgʋʋ
         ɔ ‑suä ‑mä ɔ luukɛkätɩkpaa 'mö 'wʋ 'libhï. 8 'Bhlawadɩgbaa 'libhïä 'bɔgʋʋ 'wʋʋ, nyɛpɛnyɛpɛlii ‑mʋäna ‑kpɔ ‑nyɛ nyɛkpökpöö
         a glʋ ‑bhlʋ nyɛkpökpö ‑mʋäna ‑kpɔ 'sɔ, 'n wa yiɛ ‑lɛ 'Bhlawadɩgba a dlɩ 'mö ‑kokomïladigbï
         glu 'pä. Nyɛkpökpöö a glʋ ‑bhlʋ nyɛkpökpöö ‑mʋäna ‑kpɔ, wa ‑su kpëti bhʋlʋbhlʋ
         ‑yɩ kää 'likpï a ‑bɛ, wa ‑su ‑sikadɔkwɩ yɩ yie 'wlɩ 'wʋ. Wlɩ 'la mɛɛ glɩnɩɛ Lagɔ
         a ‑nʋa 'a bhibhewɛlɩɩ. 9 Nɩkpa 'la, 'n wa yiɛ 'lʋ 'lululu bhlɩ wa lɛ naa:«‑Na 'yize,‑nmö mlɩnɩɛ ‑n 'kä 'bɔgʋ nɩ 'wʋ 'libhï,‑n 'kä wʋ 'likpï ‑dɩ.‑Nmö wa 'lɩbhä a‑a,‑na'a dluu ‑wʋ kwliɛ a 'nglɩ 'mö,n‑n yiɛ nɩkpa zeti wa 'kä Lagɔ a ‑nʋä 'zʋ.‑Gligbïi 'wuë 'wʋ a nɩkpaa,gbɩɩ 'wuë a gbäwaa, ngäyaa 'wuë,‑mä dʋdʋ 'wʋ a bhlɩɩ 'wuë ‑gömö a nɩkpaa,10 n‑n yuëë ngëyi a ‑mɛ ‑n 'kämanɩ ‑gömö 'wʋ 'zʋan‑n yuëë bʋbɔbʋbɔwa 'wʋ 'zʋawa 'kä Lagɔ 'yli ‑wʋ,wa 'kä dʋdʋkpäta 'wuë ‑gömö 'kämanɩ.»11 Nyɛkpökpö 'la bhlɩɛ ‑sɩbhä 'wëë, n yɩlɩ'ɛɛ ‑mä, 'n n yi'ɛɛ Lagɔzuzuku 'kɔkɔmlɛ
         'kɔkɔmlɛ a wɛlɩ 'nʋ. Yɩ mila mila, ‑bɛ 'nɩɛ bhɛnɩ ɔ 'kɩ zɛlɩ. Yɩ ‑binɩ 'nglɩmöklikpëa
         ‑nyɛ nyɛnyɛpɛlii 'sɔ, nyɛkpökpöö kökä. 12 Tenyii yɩ bhlɩɛ, yɩ lɛ naa:«'Bhlawadɩgba wa 'lɩbhä a‑a bʋbɔnɩlu a sɛɛ,a 'yize, ma‑a mlɩnɩɛ a 'kä 'mötɛɛnɔ ‑kä,a 'kä wʋlʋnɔ ‑kä, a 'kä 'nɛɛnɔ ‑kä,ma‑a 'tɛɛ 'mö,'mö wa käa'a wa 'kä ‑lɛ zʋ,'a nglɩɩ 'mö wa kää wa 'kä 'ghlimanɩ,'mö wa kää wa 'kä 'mö bhlɩnɩ.»13 Lagɔ 'a ‑bhɛbhɛlii 'wuë, ‑mä ghäyɩ 'wʋ a ‑nɩɩ mi, mä'ä dʋdʋ 'wʋ a ‑nɩɩ mi, ‑mä
         gïnyɛ 'mö a ‑nɩɩ mi, 'n ‑mä 'kudu 'wʋ a ‑nɩɩ, yɩ 'wuë, 'n n yi'ɛɛ yɩ bhlɩbhlɩwɛlɩɩ
         'nʋ, yɩ lɛ naa:«‑Ɔ glɩɛ ‑mä 'nglɩmöklikpëa 'möö,ɔ ‑nyɛ 'bhlawadɩgbaa 'sɔ,'mö wa nɩ bhlɩnɩ 'mö, 'mö wa nɩ 'zʋ ‑lɛ.'Wa nglɩɩ, 'mö wa nɩ 'ghlimanɩ,'mö 'mötɛɛnɔ 'wuë nɩ 'bhöönɩ 'mö 'kwädlɩkwädlɩnɩ 'yize.»14 Yɩ nʋä sa'aa, nyɛnyɛpɛlii ‑mʋäna ‑kpɔ, yɩ lɛ: «‑Amɛɛ!» 'N nyɛkpökpö yiɛ ‑kokomïladigbï
         glu 'pä, 'n wa yiɛ Lagɔ 'wlu 'nyɛ.

'Bhlawadɩgbaa yɛ 'bɔgʋʋ a 'likpï gbʋplʋ ‑dɩ61 ‑Mi'la 'plɩɛ 'wëë, n yɩlɩ 'bhlawadɩgbaa 'wʋ, 'n a yiɛ 'bɔgʋʋ a 'likpï ngbi'sɔ ‑kpɔ a tɛkänaa ‑dɩ. A ‑daaa cuu, 'n n yiɛ
         nyɛpɛnyɛpɛlii ‑mʋäna ‑kpɔ gla'mö a ‑bhlʋ a wɛlɩ 'nʋ. 'Wʋ ngli a wɛlɩɩ 'kä ‑bhɩɛ
         ‑gbägbadɛ, wʋ lɛ: «Yi!» 2 Wʋ nʋä sa'a cuu, 'n n yiɛ ‑sʋkʋ 'ylɩmö, wʋ 'pʋpʋ. ‑Ɔ gluä ‑gömöö, ɔ ‑su plu
         kä'mö. 'N wa yoo ‑sikawugble 'wlu zʋ, 'n ɔ yiɛ 'wluplɩnyɔ a sɛ mö, ɔ 'kä 'wlu
         'plɩ.3 'Bhlawadɩgbaa ‑dɩɛ 'bɔgʋʋ a 'sɔnalikpëa, 'n n yiɛ nyɛpɛnyɛpɛlii ‑mʋäna ‑kpɔ a 'sɔnʋʋ
         a gbʋdɩwɛlɩ 'nʋ, wʋ lɛ: «Yi!» 4 Wʋ nʋä sa'aa, cuu, 'n ‑sʋkʋ ‑mumuu yiɛ 'wʋ 'wlʋ, wʋ ‑wʋ gbɛɛ. ‑Ɔ gluä ‑gömöö,
         'n wa yoo ‑gbälɛ 'kädɛ yowʋ 'nyɛ, 'n wa yoo tie, ɔ 'kä ‑mä dʋdʋ 'wʋ tʋgwɩgwɛ mlɩmanɩ,
         nzɩɩ nɩkpaa 'wuë 'kä 'lɩbhälɩbhänɩ. 5 'N 'bhlawadɩgbaa yiɛ 'bɔgʋʋ a tanalikpëa ‑dɩ. 'N n yiɛ nyɛpɛnyɛpɛlii ‑mʋäna ‑kpɔ
         a tanʋʋ a gbʋdɩwɛlɩ 'nʋ, wʋ lɛ: «Yi!» Wʋ nʋä sa'aa cuu, 'n n yiɛ ‑sʋkʋ ‑mumuu 'ylɩmö,
         wʋ ‑wʋ tititi. ‑Ɔ gluä ‑gömöö, ɔ ‑su ‑lu ɔ 'kä 'wɛnɩ.+6 'N n yiɛ wɛlɩ 'nʋ, yɩ 'bhöönɩ ‑mä nyɛpɛnyɛpɛlii ‑mʋäna ‑kpɔ jijo'wʋ, yɩ lɛ naa:
         «Libhonʋylɩ ‑bhlʋ a 'pɛna, 'mö ‑nyɔɔ a 'kilo ‑bhlʋ nɩ li. 'Sɩka a 'kwili ta nɩ li'ɛ
         libhonʋylɩ ‑bhlʋ a 'pɛna. ‑Maa kpöö ‑nyɛ nʋʋ 'sɔ yɩbhlɩ, ti kɛ zɩ!»7 'N 'bhlawadɩgbaa yiɛ 'bɔgʋʋ a 'likpëa a ‑mʋänanaa ‑dɩ, 'n n yiɛ ‑mʋänanʋʋ a gbʋdɩwɛlɩ
         'nʋ, wʋ lɛ: «Yi!» 8 'N n yiɛ ‑mä yɩlɩ, 'n n yi'ɛɛ ‑sʋkʋ ‑mumuu 'ylɩmö, wʋ kuu 'kä ‑bhɩɛ ‑titii yulu.
         ‑Ɔ gluä ‑gömöö, 'mö wa laa 'Kwie. Ɔ ‑su 'kudu 'wʋ a ‑nʋa 'bɩwʋ. Ɔ ‑nyʋä 'sɔ,
         'n wa yuëë 'mötɛɛnɔ 'nyɛ wa 'kä dʋdʋkpäta a pɩɔ a ‑mʋänanʋʋ 'wʋ a nɩkpaa 'lɩbhä
         wa 'kä 'ku. Tʋgwɩnɩgbëliea mi, ngɔmʋ mu, 'plɩnɩplɩnɩgwi mi, glanɩma mi, 'mö wa
         'kää 'mö ghlɛnɩ, wa 'kʋä 'lɩbhä wa 'kä 'ku.9 'N 'bhlawadɩgbaa yiɛ 'bɔgʋʋ a 'likpëa a ngbïnaa ‑dɩ. A ‑daaa cuu, nɩkpaa wa 'lɩbhää
         'n wa yiɛ 'kuu, 'n n yiɛ 'wa zuzukuu ‑lɛ bʋbɔnɩdaa a zɛmö 'ylɩmö. Nɩkpa 'la, Lagɔ
         'a wɛlɩɩ 'mö wa ngluä 'wʋ 'n wa yiɛ nɩkpabhë a 'yila 'klʋ bhïlanɩ nza wa 'lɩbhʋä.
         10 Zuzuku 'la 'n yɩ yiɛ tenyii 'mö 'kpa, yɩ lɛ: «‑Alowli Lagɔ ‑ɔ ‑wʋ 'wlɩlɩ, ‑ɔ glɩnɩ
         gbëaa, ‑mä dʋdʋ 'wʋ a nɩkpaa, sɛ wa lɩbhanyɩɛ a za, ‑zlɩmɛ ‑n 'kʋä bhäa'a ‑zijli
         tu, ‑n 'kʋä 'wa ‑lizokuu a 'pɛna 'nyɛ 'nɩ?» 11 Wa nʋä sa'aa, 'n wa yuëë bhʋlʋbhlʋ ‑banɩ 'pɩpɩ ‑vʋkʋ 'mö päla, 'n wa yuëë 'dɩ
         'nyɛ nɩɩ: Wa nɩ ‑kpanɩ ‑bhlɛ 'tikïyie 'wʋ dlɩ 'mö ‑këë, wa 'bhɩa wa ‑nyɛɛ 'sɔ
         wa nʋä Lagɔlibhoo, wa ‑nyɛ wa ‑daayuë wa 'kää wa saa 'lɩbhämö 'sɔ, wa 'kää
         'ylimö mlɩmanɩ 'wë.12 ‑Mi'la 'plɩɛ 'wëë, 'n n yiɛ 'bhlawadɩgbaa 'ylɩmö, 'n a yiɛ 'bɔgʋʋ a 'likpëa a
         gbʋplʋnaa ‑dɩ. 'N dʋdʋkpäta yiɛ tenyii tɩtlɛnɩ. 'N 'ylʋväla yiɛ ylumanɩ tititi nyɛnglɛlekwi
         a sɛ. 'N cʋʋ yiɛ zɛlɩ gbɛɛ, wʋ 'kä ‑bhɩɛ dlu. 13 Sɛɛ 'vuu 'kɔdʋ ‑kä'ɛ yi 'n wʋ zika'ɛ fiigösu 'mö 'n wʋ 'bhïkpëbhï bhli'ɛɛ, ‑sɩbhä
         ‑zɛlɩɩ 'bhööä ‑mä ghäyɩ 'wʋ 'n yɩ yiɛ mä'ä dʋdʋ 'wʋ bhli. 14 Sɛ wa göglɩna'ɛ 'bɔgʋ ‑vʋkwaa, 'n zlɩɩ yiɛ ‑sɩbhä göglɩnɔ, 'n ɛ yiɛ 'yli bhɩɛ.
         ‑Gägö 'wuë ‑nyɛ gïnyɛlekpïï 'wuë 'sɔ 'n yɩ yiɛ ‑lɛ 'yɩ bhlii 'mö 'sɔ‑ɔ. 15 'Bhlɩlowluwa oo, 'kämanɩwa oo, 'slʋja a 'kädɩɩ oo, lɩkäwa oo, dɛsɛkäwa oo, wa
         'wuë, wa ‑nyɛ nɩkpa ‑muë'la 'wuë 'sɔ, ‑ɔ yi gïyi glɩnɩ oo, ‑ɔ 'nɩ gïyi glɩnɩ
         oo, wa 'wuë, ‑mä kpaya 'kädɩɩ jijo'wʋ 'n ‑mä ‑gägö a ‑vïlii 'mö, 'n wa yiɛ
         ‑mä ‑guë mö. 16 'N wa kpaa 'mö, 'n wa nʋä: «Kpayanyɩ, a ‑nyɛ ‑gägöö 'sɔ, a nɩ bhlinɩnyɩ 'wʋ,
         a ‑kanyɩ 'wʋ ziza, nzɩɩ ‑ɔ glɩɛ ‑mä 'nglɩmöklikpëa 'möö, ɔ ‑tɩnyɩa 'wʋ yɩlɩ,
         nzɩɩ 'bhlawadɩgbaa 'a klɛɛ ‑tɩnyɩa ‑gömö bhlinɩ. 17 ‑Maa 'wa klɛɛ a zlɩ 'kädɛɛ yɛ ghlɛ. ‑Ɔ 'kɛ bhä 'yli 'nɩgbönɩ 'nɩ?»
         
            
               	Mɩɩ sɛɛ zɛmö nɩɩ, ‑lii a pɛlʋʋ mʋʋ 'kää 'wʋ 'pɔɔ.

Lagɔ yɛ 'ɔ ngëyi 'mö a ‑nʋa yɩbhlɩnɩdɛ 'klʋtɩkpa 'mö zʋ71 ‑Mi'la 'plɩɛ 'wëë, 'n n yiɛ Lagɔzuzuku ‑mʋäna 'ylɩmö. Yɩ 'nɩgbö ‑mä dʋdʋkpäta a këtiea ‑mʋäna ‑kpɔ 'yli. ‑Podiea
         ‑yɩ ‑wʋä ‑mä dʋdʋ a këtiea ‑mʋäna ‑kpɔ 'ylii, 'n yɩ yiɛ 'nigba, nzɩɩ mä'ä dʋdʋ
         'wʋ, ‑mä gïnyɛ 'klʋ, 'n ‑mä swii ‑gömö, ‑podie tɩa ‑mä yi. 2 'N n yi'ɛɛ Lagɔzuzukwë ‑mämaa 'ylɩmö. Mää ylʋʋ 'wlʋnɩɛ glu a pɩɔ 'yli, a 'bhöönɩ
         ‑mä. Lagɔ ‑ɔ ‑bhölɩ 'a yɩbhlɩnɩdɛpäleyii, a ‑swee kä'mö. 'N a yiɛ tenyii 'mö
         'kpa, Lagɔzuzukuu ‑mʋäna ‑kpɔ, Lagɔ 'nyɛɛ 'mötɛɛnɔ yɩ 'kä dʋdʋʋ ‑nyɛ gïnyɛɛ 'sɔ
         nyimaa, 'n a yiɛ 'dɩ 'nyɛ nɩɩ: 3 «A nɩ tɩɛ ‑bhlɛ dʋdʋkpäta nyima, a nɩ tɩɛ ‑bhlɛ gïnyɛ ‑nyɛ swii 'sɔ nyima, ‑këë
         ‑Alowli Lagɔ 'a 'yliwʋwaa, ‑a 'kʋää 'ɔ yɩbhlɩnɩdaa 'klʋtɩkpa 'mö zʋ 'wë.» 4 A nʋä sa'a 'wëë, nɩkpaa wa 'zʋä Lagɔ 'a yɩbhlɩnɩdaa 'klʋtɩkpa 'möö, sɛ wa ‑diɛ
         'wʋʋ, 'n wa ‑yiiɛ ‑sɩbhä sʋlʋnɩ. Wa lɛ wa ‑bhli nɩkpa a mila a gwlɩ ngbi'sɔ nɩkpa
         a mila ‑mʋäna (144.000). Yizlaɛlɩ 'a ngëyii, ɛ ‑gligbï 'wuë 'wʋ ‑mä wa 'bhöönɩɛ.5 Zwidaa a ‑gligbëa 'wʋ, nɩkpa a mila 'kʋgbä'sɔ (12.000) 'mö wa 'zʋä yɩbhlɩnɩdɛ
         'klʋ,Ghlubɛnɩ a ‑gligbëa 'wʋ, nɩkpa a mila 'kʋgbä'sɔ (12.000),Gaadɩ a ‑gligbëa 'wʋ, nɩkpa a mila 'kʋgbä'sɔ (12.000),6 Azɛɛ a ‑gligbëa 'wʋ, nɩkpa a mila 'kʋgbä'sɔ (12.000),Nɛfötalii a ‑gligbëa 'wʋ, nɩkpa a mila 'kʋgbä'sɔ (12.000),Manasee a ‑gligbëa 'wʋ, nɩkpa a mila 'kʋgbä'sɔ (12.000),7 Simeɔɔ a ‑gligbëa 'wʋ, nɩkpa a mila 'kʋgbä'sɔ (12.000),Levii a ‑gligbëa 'wʋ, nɩkpa a mila 'kʋgbä'sɔ (12.000)Yisakaa a ‑gligbëa 'wʋ, nɩkpa a mila 'kʋgbä'sɔ (12.000),8 Zabilɔɔ a ‑gligbëa 'wʋ, nɩkpa a mila 'kʋgbä'sɔ (12.000),Zɩzɛɛfʋ a ‑gligbëa 'wʋ, nɩkpa a mila 'kʋgbä'sɔ (12.000),Bɛzamɛɛ a ‑gligbëa 'wʋ, nɩkpa a mila 'kʋgbä'sɔ (12.000).Lagɔ a ‑nʋa a ‑zɩkpa 'kädaa9 ‑Mi'la 'plɩɛ 'wëë, 'n n yiɛ nɩkpa a ‑bʋbʋ 'kɔdʋ 'ylɩmö, nɩkpa 'la, wa'aa zɛlɩzɛlɩsɛ
         ‑wʋ. Bhlɩɩ 'wuë ‑gömö a nɩkpaa, ‑gligbïi 'wuë 'wʋ a nɩkpaa, ngäyaa 'wuë, gbɩɩ
         'wuë a gbäwaa, 'nglɩmöklikpëa ‑nyɛ 'bhlawadɩgbaa 'sɔ a 'yila 'klʋ, wa 'nɩgbö ‑lɛ. Wa ‑su bhʋlʋbhlʋ ‑banɩ 'pɩpɩ ‑vʋkʋ 'mö, wa ‑su
         ‑gapatɩ kä'mö. 10 'N wa kpaa 'mö tenyii, 'n wa nʋä: «‑Alowli Lagɔ ‑ɔ glɩɛ ‑mä 'nglɩmöklikpëa 'möö,
         ɔ ‑nyɛ 'bhlawadɩgbaa 'sɔ, 'mö 'pʋpʋɛ 'bhöönɩɛ 'mö.» 11 Lagɔzuzukuu 'wuë ‑binɩ 'nglɩmöklikpëa, nyɛkpökpö ‑nyɛ nyɛpɛnyɛpɛlii ‑mʋäna ‑kpɔ 'sɔ, 'n
         wa yiɛ 'klʋ glu 'pä ‑lɛ 'nglɩmöklikpëa a 'yila 'klʋ 'n wa yiɛ Lagɔ bʋbɔ. 12 Wa lɛ naa: «‑Amɛɛ! 'Mö wa kää wa 'kä 'mö bhlɩnɩ, mɔɔ 'nɛɛ, 'mö wa kää wa 'kä
         bhälɩ, 'mö wa kää wa 'kä ‑lɛ 'zʋ, mɔɔ 'tɛɛ 'mö, mɔɔ kää 'käsɩ 'mö 'kwädlɩkwädlɩnɩ.»
         13 Nyɛkpökpö 'la, 'n wa gla'mö a ‑nɔ ‑bhlʋ ‑yiiɛ nimï 'yɩbhä, ɔ lɛ naa: «Nɩkpa nɩ
         ‑wa ‑suä dɛ'ɛ ‑banɩ 'pɩpɩ ‑vʋkʋʋ 'möö, ‑muë bhä? Dɛ wa 'bhöönɩ bhä 'nɩ?» 14 N nɛ naa: «‑Atʋ, ‑nmöö ‑yiɛ sɛ.» Ɔ lɛ naa:«Wa 'yɩaa 'klɩ 'kädɛɛ, muëë.'Wa ‑banɩɩ, ‑mä 'bhlawadɩgbaa a dluu 'mö,‑mä wa wɔlʋniiɛ 'n yɩ yiɛ bumanɩ.+15 Nza wa 'nɩgböä ‑lɛ Lagɔ 'a 'nglɩmöklikpëa a 'yila 'klʋ,ɛ yi zlɩgä oo, ɛ yi sabʋ oo, 'n wa bʋbɔɔ ‑mä 'ɔ ‑Budu 'Kɔdʋʋ 'mö.Lagɔ ‑ɔ glɩɛ ‑mä 'nglɩmöklikpëa 'möö, mɔɔ 'kʋä wʋ ‑kʋ.16 Ngɔmʋ ‑nyɛ 'nyutʋ 'sɔ 'naa 'kʋäa'a 'kwädlɩ 'lɩbhä. 'Ylʋ 'naa 'kʋäa'a sia, kɔslʋ 'naa 'kʋäa'a 'lɩbhä.17 'Bhlawadɩgbaa ‑a ‑wʋä ‑mä 'nglɩmöklikpëa a jijo'wʋʋ,ma‑a 'kää wa 'ylizʋnɩnyɔ glɩnɩ,ma‑a 'kʋää 'nyibhï a ‑mii nyɛ ‑tiamö a ‑bhölɩbhölɛ 'wʋ kwä.Lagɔ mɔɔ 'kää 'wa mɩɔɔ 'wuë sɩɔ.»
            
               	‑Banɩ 'pɩpɩɩ wa ‑suä da'a möö, mɩɩ sɛɛ zɛmö nɩɩ, 'Bhlawadɩgbaa 'mö wa 'tɛɛnɩɛ
                     dlɩ zaa, 'a dluu ‑wʋ kwliɛ a za, 'wa 'nyinylolii a gbʋʋ kʋä ‑gömö 'bhöö.

'Bɔgʋʋ a 'likpëa a ngbi'sɔnaa81 'N 'bhlawadɩgbaa yia'aa 'bɔgʋʋ a 'likpëa a ngbi'sɔnaa ‑dɩ. A ‑daaa cuu, ‑mä zlɩ
         'mö, 'n ‑mä yiɛ vlɩɩ plɛ. ‑Mä ‑wʋ vlɩɩ ‑këë, 'n 'gïlekïbhë a sɛ yiɛ 'plɩ.
         2 Lagɔzuzukuu ngbi'sɔ ‑kpɔ ‑yɩ 'nɩgböä 'kwädlɩ ‑lɛ Lagɔ a 'yila 'klʋʋ, 'n n yiɛ 'ylɩmö. 'N
         wa yiɛ legïle ngbi'sɔ yowʋ 'nyɛ.3 'N Lagɔzuzukwë ‑mämaa yiɛ ‑lɛ bʋbɔnɩdaa a yɔwʋ 'nɩgböä yi. ‑Sikadɔkɔ ‑bhlʋ wa
         sianɩɛ wlɩɩ 'möö, a ‑suu. 'N wa yeaa 'wlɩ a ‑bɛ yowʋ 'nyɛ, bʋbɔnɩdaa dɛɛ bhɛnɩɩɛ
         ‑sɩkaa 'mö, ‑a ‑wʋä ‑lɛ 'nglɩmöklikpëa a 'yila 'klʋʋ, a 'kɛ ‑lɛ Lagɔ bʋbɔnɩ ɛ
         ‑nyɛ Lagɔ a ‑nʋa 'wuë a bhibhewɛlɩɩ 'sɔ. 4 'N wa yiɛ wlɩɩ sia. Wa siee a gbeylokwëa, Lagɔzuzukwëa kä'mö ‑mä a 'bhöönɩɛ,
         a ‑nyɛ Lagɔ a ‑nʋa 'a bhibhewɛlɩɩ 'sɔ, 'n yɩ yiɛ 'gämö Lagɔ mönɩ. 5 ‑Mi'la 'plɩɛ 'wëë, 'n Lagɔzuzukwëa yiɛ wlɩɩ a 'mösianɩdɔkɔɔ 'wʋ 'libhï 'n a yuä
         bʋbɔnɩdaa a ‑kapïï 'wʋ yie, 'n a yuä ‑mä dʋdʋ 'wʋ vïtinɩ. Cuu, 'n ‑gbägbadɛ
         yiɛ ‑gba, wɛlɩ a ‑jiji yiɛ gbä, 'n ‑dɛɛ yiɛ 'yika 'pä, 'n dʋdʋʋ yiɛ tɩtlɛnɩ.Lagɔzuzuku gbʋplʋ a legïle yɛ gbä6 ‑Mi'la 'plɩɛ 'wëë, Lagɔzuzukuu ngbi'sɔ ‑kpɔ ‑yɩ ‑su a‑a legïlea ngbi'sɔ ‑kpɔ, 'n yɩ yiɛ 'wlu gïganɩ, yɩ 'kɩ nyɛmʋ
         'mö 'pä.7 'N tɛkänaa yiɛ 'a lɛglɛɛ nyɛmʋ 'mö 'pä. A 'pɛɛ nyɛmʋ 'mö cuu, ‑zɛlɩnyizakwë ‑nyɛ
         ‑kosu ‑wʋ 'dʋanɩɛ dlu 'sɔ, 'n yɩ yiɛ mä'ä dʋdʋ 'wʋ bhlinɩ. Dʋdʋkpätaa a kïbhëa
         a tanaa, ‑nyɛ swii a kïbhëa a tanaa 'sɔ 'n yɩ yiɛ si. ‑Putuyɔlʋ 'wuë 'n wʋ yiɛ
         simö.8 'N Lagɔzuzukwë 'sɔnaa yiɛ 'a lɛglɛɛ nyɛmʋ 'mö 'pä. A 'pɛɛ nyɛmʋ 'mö cuu, ‑gäga
         'käda a sɛ a ‑lu, wʋ ‑wʋ ngömɔ dɔ'wʋ, 'n wa yuä ‑mä gïnyɛ 'mö vïtinɩ. 'N gïnyɛ
         a kïbhëa a tanaa yiɛ dlu 'zʋ. 9 Ɛ 'mö a ‑lii ‑yɩ nyɛpɛɛ a kïbhëa tanaa, 'n a yiɛ 'ku. Batwii a kïbhëa a tanaa,
         'n a yiɛ 'yli bhɩɛ.10 'N Lagɔzuzukwëa a tanaa yiɛ 'a lɛglɛɛ nyɛmʋ 'mö 'pä. A 'pɛɛ nyɛmʋ 'mö cuu, ‑zɛleyi
         'kädɛɛ, ɛ ngömɔ yɔlɔkpë a sɛ, 'n ɛ yiɛ ‑mä ghäyɩ 'wʋ 'bhöö, 'n ɛ yiɛ bhli.
         ‑Mä ɛ bhlinɩɛ 'nyudɔlwɩ 'kädɩɩ ‑nyɛ 'nyibhïï 'sɔ a kïbhëa a tanaa 'mö. 11 ‑Zɛleyi 'la, 'mö wa laa kälɩkälɛ. Ɛ za, nyuu 'wuë a kïbhëa a tanaa, 'n a yiɛ
         kpakpakpa plɛ. Nɩkpa a ‑bɛ ‑wa 'nɩmää ‑lɛ a nyu 'laa, 'n wa yiɛ wʋ kanɔɔ ngli 'kunɩ.12 'N Lagɔzuzukwëa a ‑mʋänanaa yiɛ 'a lɛglɛɛ nyɛmʋ 'mö 'pä. A 'pɛɛ nyɛmʋ 'mö cuu,
         'ylʋväla ‑nyɛ cʋʋ 'sɔ, yɩ kïbhïï a tanɩɩ ‑nyɛ ‑zɛlɩɩ wuë a kïbhëa a tanaa 'sɔ,
         'n yɩ yiɛ 'lɩbhɔ. Yɩ kïbhïï ‑yɩ 'lɩbhɔɔ da'aa, 'n yɩ yiɛ 'wʋ 'ngïmo. ‑Sɩbhä a
         za, zlɩgäzlɩɩ a kïbhëa a tanaa 'mö, ylʋʋ 'nɩɛ ‑mä 'pʋ. Sabʋzlɩɩ a kïbhëa a
         tanaa 'mö, cʋʋ 'nɩɛ ‑mä lɩ.13 ‑Mi'la 'plɩɛ 'wëë, 'n n yiɛ ‑mä ghäyɩ ghäyɩ kɩkɛ 'ylɩmö, ɛ ‑bulu, ɛ kpa 'mö
         tenyii, 'n ɛ nʋä: «‑Zlɩ 'gbëbhlenɩlagɔzuzuku ‑mi'la ta ‑kpɔ ‑kä 'yɩ legïlea ta
         ‑kpɔ nyɛmʋ 'mö 'pää, ngäzɩ aaa! Ngäzɩ aaa! Ngäzɩ aaa ‑mä dʋdʋ 'wʋ a nɩkpaa
         ‑gömö!»
         
            

         
      

   
      
         9
91 'N Lagɔzuzukwëa a ngbïnaa yiɛ 'a lɛglɛɛ nyɛmʋ 'mö 'pä. A 'pɛɛ nyɛmʋ 'mö cuu,
         n yɩlɩ ‑zɛleyi 'wʋ, ɛ 'bhöönɩ ‑mä ghäyɩ 'wʋ, 'n ɛ yiɛ mä'ä dʋdʋ 'wʋ bhlinɩ.
         'Bhʋkwa 'kädaa ‑a 'bhʋɔ 'mö tenyii, mää zuzukuzokuu glɩɛ, 'n wa yee a ‑gbëlea
         a laklɩɩ yowʋ 'nyɛ. 2 'N ɛ yiɛ ‑lɛ kälɩ. Ɛ kälɩɛ ‑lɛ cuu, 'n gbeylokwë 'käda 'käda yiɛ ‑mä 'wlʋ ɛ
         'kä ‑bhɩɛ ‑kosu 'kɔdʋ a gbeylokwë. Gbeylokwë 'la a za, 'n 'ylʋväla ‑nyɛ zlɩɩ 'sɔ
         yiɛ tititi plɛ. 3 ‑Mä gbeylokwë 'la 'mö, 'n ‑gägö yiɛ ‑mä 'wlʋ 'n yɩ yiɛ ‑mä dʋdʋkpätaa 'wʋ
         mlɩmanɩ. 'N wa yiɛ Lagɔgbïti a 'mötɛɛnɔ a sɛ a 'mötɛɛnɔ 'nyɛ. 4 'N wa yiɛ 'dɩ 'nyɛ nɩɩ, yɩ nɩ tɩ ‑titii ‑nyɛ swii 'sɔ 'zoku 'wlu nʋ, yɩ nɩ tɩ mimili
         ‑mi'la 'wuë 'zoku 'wlu nʋ. ‑Maa nɩkpaa ‑waaa Lagɔ 'a yɩbhlɩnɩdaa 'klʋtɩkpa 'mö ‑kää,
         wa 'yize, 'mö yɩ nɩ nʋ 'zoku 'wlu. 5 Yɩ nɩ tuë 'kua, ‑maa yɩ nɩ 'yʋä 'klɩ ‑këë 'cwɩ ngbï 'kä 'plɩ. Yɩ ‑kʋä nimïï,
         sɛɛ Lagɔgbïte ‑kä'ɛ nɩkpɛ nimï 'n ɔ ‑gbapö'ɛ, ‑sɩbhä yɩ ‑gbapögbapɛ ‑wʋä. 6 Cwɩ 'la ngbï ‑kpɔ 'mö, nɩkpaa yi nyɩasɛ 'kwie sɛ tɛlɩ, ‑maa wa 'naa 'kɛ ghlɩ. 'Wa
         dilaa yi nyɩasɛ 'yɩbhä wa 'kä 'ku, ‑maa 'kwie, gwë ɛ 'kʋää 'dionɩ.7 ‑Gägö 'la, yɩ 'kä ‑bhɩɛ ‑sʋkwie wa ‑nyɛɛ lɛ 'kä tʋ 'mö mö mii ‑gïganɩ 'wlu.
         ‑Lii yɩ ‑suä 'wluu, yɩ 'kä ‑bhɩɛ ‑sikawugbli. Yɩ kwlɩɩ 'kä ‑bhɩɛ nɩkpa a 'kwlɩ.
         8 Yɩ nyukuu 'kä ‑bhɩɛ 'nglɔ a nyukwë. Yɩ ngli a glaa 'kä ‑bhɩɛ sluku a gla. 9 Yɩ 'köklɩ 'klʋ 'kä ‑bhɩɛ leyibanɩ yɩ ‑su 'mö. 'Yɩ ‑këpïï a ‑jiji 'kä ‑bhɩɛ
         ‑sʋkwiejlitomobïï 'kɔkɔmlɛ wa ‑nyɛɛ ‑wʋ tʋ 'wʋ mö dɔ'wʋ a ‑jiji. 10 Yɩ ‑gwäyaa kä ‑dɛgla 'yli, ɛ 'kä ‑bhɩɛ Lagɔgbïti a ‑gwäya. Yɩ ‑gwäya 'la a za,
         yɩ bhɛnɩ yɩ 'kä nɩkpa 'klɩ 'yɩa ‑këë, 'cwɩ ngbï 'kä 'plɩ. 11 'Bhʋkwa 'kädaa ‑a 'bhʋɔ 'mö tenyii, zuzukwë glɩnɩɛ a 'kämanɩnyɔ 'kɔdɔ. 'Mö wa
         laa Ebleegbʋ 'mö Abadɔɔ, 'mö wa la'ɛɛ Glɛkögbʋ 'mö Apilɔɔ. Mɩɩ sɛɛ zɛmö nɩɩ, 'Ylibhɩanyɔ.12 Tɛkäzwɩɩ, mɛɛ 'plɩɛ da'a. ‑Maa ‑mimii 'sɔ ‑gä'ɛ nimï.13 'N Lagɔzuzukwëa a gbʋplʋnaa yiɛ 'a lɛglɛɛ nyɛmʋ 'mö 'pä. A 'pɛɛ nyɛmʋ 'mö cuu,
         bʋbɔnɩdaa ‑a ‑wʋä ‑lɛ Lagɔ a 'yila 'klʋ a bhɛnɩ‑ɛ ‑sika 'mö, 'n n yiɛ wɛlɩ 'nʋ,
         yɩ 'bhöönɩ ‑mä a 'klʋ a gʋʋ ‑mʋäna ‑kpɔ 'mö. 14 'N wɛlɩɩ yiɛ Lagɔzuzukwëa ‑a 'pää lɛglɛɛ a gbʋplʋnɛɛ nyɛmʋ 'mö 'dɩ 'nyɛ nɩɩ, Lagɔzuzukuu
         ‑mʋäna ‑kpɔ ‑yɩ ‑gwanɩɛ 'gogwi, ‑yɩ ‑wʋä ‑lɛ 'nyudɔlʋ Eflatɩ yɔwʋʋ, mö ‑n 'kɩ 'kpɔ
         ‑dɩ. 15 'N a yiɛ mö, 'n a yiɛ 'kpɔ ‑dɩ. Lagɔzuzukuu ‑mʋäna ‑kpɔ yɩbhlɩ, yɩ ‑gïganɩ a 'wlu
         nzɩɩ 'ylʋba 'la, cʋ 'la, zlɩ 'la, 'n 'gïle 'la 'mö, yɩ 'kä nɩkpaa 'wuë a ‑zɩkpa
         a tanaa 'yli bhɩa. 16 'N wa ‑yiiɛ 'yɩ 'slʋjaa a 'wʋdisaa slʋnɩ. Wa ‑bhli 'slʋja a minɩnywɩɩ a gwlɩ kʋgbä
         (200.000.000). Wa glɩ ‑sʋkwie ‑gömö. 17 Sa'a ‑sɩbhä yɩ ‑yiiɛ 'yila 'klʋ, 'n n yiɛ ‑sʋkwiea ‑nyɛ ‑wa gliɛ ‑gömö 'sɔ 'ylɩmö.
         'Wa leyibanɩɩ wa ‑suä 'möö, yɩ ‑mimii ‑zɛ ‑kosu a sɛ, ‑mimii ‑wʋ 'kpëbhï 'wʋ
         'nglɩmökpiyii wa laa safiilɩ a saa, ‑mimii ‑zɛ 'wʋ ‑libhʋbhʋ ‑bhlʋ wa laa suuflɩ
         a saa. 'Wa ‑sʋkwiea a 'wukpïli 'kä ‑bhɩɛ slukwi a 'wukpïli. ‑Mä yɩ ngli ‑kosu
         'bhöönɩ ‑mä, gbeylokwë 'bhöönɩ ‑mä, 'n ‑libhʋbhʋ wa laa suuflɩ 'bhöönɩ ‑mä.
         18 ‑Lizokuu 'la a ki ta ‑kpɔ ‑yɩ 'bhöönɩɛ ‑mä ‑sʋkwie 'la nglii, ‑kosu mu, gbeylokwëa
         ma, 'n suuflɩ, mɩɩ 'lɩbhää dʋdʋ 'wʋ a nɩkpaa 'wuë a ‑zɩkpa a tanaa 'n wa yiɛ 'ku.
         19 ‑Sʋkwie 'la, yɩ ngli ‑mä yɩ 'mötɛɛnɔɔ 'bhöönɩɛ, ‑maa wʋ 'bhöönɩmö'ɛ ‑mä 'yɩ
         ‑gwäyaa 'mö. 'Yɩ ‑gwäyaa 'kä ‑bhɩɛ tɩma, yɩ kä 'wukpïli. 'Mö yɩ nʋnɩɛ nɩkpa
         ‑lizoku 'wlu.20 ‑Maa nɩkpa ‑muë'la ‑lizoku 'la 'nɩɛ 'lɩbhämöö, wa'aa ligba wa 'kä 'wa ‑lizokuu
         a kɛ'mö ‑sɛ. 'Fʋ a ‑lagwɩɩ a bʋbɔbʋbʋ ‑nyɛ zuzukuzokuu a bʋbɔbʋbʋ 'sɔ, wa 'nuä 'nigba. 'Fʋ a ‑lagwɩ 'la, ‑mimii ‑bhlɛ ‑sika 'wʋ, ‑mimii
         ‑bhlɛ dleyi 'wʋ, ‑mimii ‑bhlɛ leyizlɛ 'wʋ, ‑mimii ‑tɛlɩ 'kpɩ 'wʋ, ‑mimii ‑tɛlɩ swi
         'wʋ. Yɩ 'wuë, yɩ'ɩɛ sɛ yɩlɩ, yɩ'ɩɛ ‑ngö, yɩ'ɩɛ bhɛnɩ yɩ 'kä nɛmö. 21 Wa'aa 'wa 'kulɩbhälɩbhʋ mu, gukäkʋ mu, 'ngwlɩ ‑nyɛ nyɩbhɛlɩ 'sɔ a ‑sɛsɛnɩsɛsɛnɛ
         mɛ, 'n 'wighlighle, ‑li 'la 'wuë, wa 'niɛ kɛ'mö ‑sɛ.

Lagɔzuzukwë yɛ Zaa 'bɔgʋke yowʋ 'nyɛ101 ‑Mi'la 'plɩɛ 'wëë, 'n n yiɛ 'mötɛɛnɩlagɔzuzukwë ‑mämaa 'ylɩmö. A 'bhöönɩ ‑mä ghäyɩ 'wʋ, a ‑wʋ sɛ 'sibhë dɔ'wʋ. ‑Kpuu ‑binaa,
         Lagɔbhili ‑wʋa 'wlu. A klʋʋ 'kä ‑bhɩɛ 'ylʋväla, a bhɩɩ 'kä ‑bhɩɛ ‑kosudɔlwɩ. 2 A ‑su 'bɔgʋke kä'mö, ɔ ‑kälɩ 'klʋ. A 'sibhëë sɛɛ, 'n a yiɛ ‑lɛ gïnyɛ 'klʋ 'a
         luukɛbhʋʋ 'nigba, 'n a yiɛ ‑lɛ dʋdʋkpäta 'klʋ 'a kɔpɛbhʋʋ 'nigba. 3 'N a yiɛ tenyii wɛlɩ 'pä sɛɛ sluku klu'ɛ. A 'pää wɛlɩ cuu, 'n ‑gbägbadɛɛ yiɛ 'wʋ
         ngbi'sɔ ‑gbanɩ. 4 ‑Gbägbadɛɛ ‑gbanɩɛ 'wʋ ngbi'sɔ a sɛ ɛ nʋä, n 'yɩbhä a n 'kɩ 'cɛlɩ, cuu, 'n n yiɛ
         wɛlɩ 'nʋ, yɩ 'bhöönɩ ‑mä ghäyɩ 'wʋ, yɩ lɛ naa: «‑Gbägbadɛɛ ‑gbanɩɛ 'wʋ ngbi'sɔ
         a sɛ ɛ nʋä da'aa, ti 'cɛlɩ, 'zwi dlɩ zɛmö, ‑maa ‑na 'yize a ‑liɛ.»5 Lagɔzuzukwëa n 'yɩ a‑a 'ylɩmö ‑a 'nɩgböä ‑lɛ gïnyɛɛ ‑nyɛ dʋdʋkpätaa 'sɔ 'klʋʋ,
         'n a yiɛ luukɛsɔɔ ghäyɩ 'pä. 6 A lɛ naa: «Lagɔ ‑ɔɔ bhɩɛ 'yli, ‑ɔ ‑bhɛ zlɩ, ‑ɔ ‑bhɛ dʋdʋ, ‑ɔ ‑bhɛ gïnyɛ, ‑ɔ ‑bhɛ
         yɩ 'mö a ‑lii 'wuë, ɔ 'nglɩ 'mö, n zligo nɩɩ: 'Tɛnyɩ ‑mɛmɛɛ a ‑dɩdɛɛ 'nɩa'a ‑bhölɩ.
         7 ‑Maa Lagɔzuzukwëa ‑a ‑suä lɛglɛɛ a ngbi'sɔnɛɛ, a ‑kɛɛ nyɛmʋ 'mö 'pä cuu, ‑lii
         ‑yɩ ziza‑a a‑a, Lagɔ gbä a‑a ɔ 'kä ‑bhɛɛ, ‑yɩnyɩɩ 'dɩ ɔ 'nyɛ a‑a 'ɔ 'yliwʋwaa ‑wa
         glɩnɩɛ 'ɔ 'möbhïlanɩwaa yɩ 'wuë, ɔ yi 'yli 'wälanɩ.»8 Wɛlɩɩ n 'nʋ a‑a, ‑yɩ 'bhöönɩ a‑a ‑mä ghäyɩ 'wʋ, 'n yɩ ‑yii'ɛɛ 'dɩ 'nyɛ nɩɩ: «Lagɔzuzukwëa
         ‑a 'nɩgböä da'a ‑lɛ gïnyɛɛ ‑nyɛ dʋdʋkpätaa 'sɔ 'klʋʋ, 'bɔgʋkee ‑ɔ ‑kälɩɛ 'klʋ
         a ‑suä kä'möö, 'libho 'wʋ.» 9 'N n yeaa mönɩ, 'n n yeaa 'dɩ 'nyɛ nɩɩ, nyɩaa 'bɔgʋkee yowʋ. A lɛ naa: «Mɔɔ dɛ'ɛ,
         'libho 'wʋ, mlɔ! ‑N ‑kɔɔ mlaa, ‑mä ‑na ngli a dɔ'wʋ, ɔ yi mɛnɩ lɔgʋnyu a sɛ, ‑maa
         ɔ ‑kä ‑mä ‑na 'mlɩ ghlɛɛ, kälɩ ɔ 'kää kälɩ.»10 'N n yiɛ 'bɔgʋkee ‑mä Lagɔzuzukwëa kä'mö 'wʋ 'libhï 'n n yoo li. ‑Mä na ngli
         a dɔ'wʋ, ɔ ‑wʋ mɛmɛmɛ lɔgʋnyu a sɛ, ‑maa n mlɔɔ, ‑mä na 'mlɩ a dɔ'wʋ kämanɩ ɔ kämanɩɛ.11 'N wɛlɩ ‑yii'ɛɛ 'dɩ 'nyɛ nɩɩ: «'Saa Lagɔ bhïlaa ngäya 'kɔkɔmlɛ a dɛ, ‑mä dʋdʋ 'wʋ
         a bhlɩɩ ‑gömö a nɩkpaa a dɛ, gbɩɩ 'wuë a gbäwaa a dɛ, 'n 'bhlɩlowluwa a ‑bɛ a
         dɛɛ, ‑n kä ‑n 'kä 'wʋ 'sɔ yɩ dɛ bhïlanɩ.»
         
            

         
      

   
      
         11
Lagɔ a tietiewa 'sɔ a wɛlɩɩ111 ‑Mi'la 'plɩɛ 'wëë, 'n wa ‑yiiɛ ‑bʋbʋkwëyi yowʋ 'nyɛ, ɛ 'kä ‑bhɩɛ 'mɛtlɩ wa yɛkanɩɛ.
         'N wa ‑yiiɛ 'dɩ nyɛ nɩɩ: «‑Sɔ 'wʋ, ‑n 'kä Lagɔbudu 'Kɔdʋʋ yɛka, yɛkamö bʋbɔnɩdaa. Zɛlɩ Lagɔbudu 'Kɔdʋʋ 'mö a nɩkpaa ‑wa bʋbɔɔ Lagɔ. 2 ‑Maa Lagɔbudu 'Kɔdʋʋ yɔwʋ a bhlea, 'tatinaa 'yi, ta yɛkamö. Ɛ'ɛ ‑bhö nyɩasɛ, ‑maa
         wa ka ‑waaa Lagɔ a ‑nʋä glɩnɩ kä'mö plɩnɩ. Nɩkpa 'la, Lagɔglɔ 'kɔdʋʋ 'mö a ‑lii
         'wuë, 'mö wa 'kää nyima ‑këë 'cwɩ a gwlɩ'sɔ 'cwɩ 'sɔ 'kä 'plɩ. 3 Na nɩkpa 'sɔ, 'mö n 'kää tie, wa 'kä na dɛ bhïla. Nyɛnglɛbanɩ wa 'kää 'mö
         ‑pla wa 'kä na 'nglɩ 'mö bhïla 'ylɩ a 'dwi ta 'ylɩ a gwlɩ ta (1.260) 'mö.»4 Nɩkpa 'la 'sɔ ‑kpɔ ‑wa 'kää na dɛ bhïlaa, mʋa glɩnɩ oliivöswii 'sɔ ‑kpɔ ‑nyɛ yɔlɔkpï
         'sɔ ‑kpɔ 'sɔ, ‑yɩ ‑wʋä ‑lɛ dʋdʋkpäta a ‑lowli a 'yila klʋʋ. 5 ‑Ɔ ‑kä ɔ 'kʋä ‑lizoku 'wlu nʋʋ, ‑mä wa ngli ‑mä ‑kosu 'kää 'bhöönɩ wʋ 'kä
         'wa ‑gblɩwaa 'yli bhɩa. Nn, ‑ɔ ‑kä ɔ 'kʋä ‑lizoku 'wlu nʋʋ, ɔ yi ‑sɩbhä 'kumö.
         6 Zila 'wuë wa 'kää Lagɔ 'a 'nglɩ 'mö bhïlanɩ 'mö, wa kä 'mötɛɛnɔ wa 'kä zlɩɩ
         'wʋ ‑gba, nzɩɩ 'nyizakwë tɩa lɩbhä. Wa kä'ɛ 'mötɛɛnɔ wa 'kä 'nyu dlu 'mö yianɩ.
         'Tɛnyɩ ‑mɛ 'mö wa ‑kä 'yɩbhää, klɩ ‑mɛ wa ‑kä 'yɩbhää, wa bhɛnɩ'ɛ wa 'kɛ mä'ä
         dʋdʋ 'wʋ ‑lɛmö.7 ‑Maa wa ‑kä Lagɔ a dɛ bhïla 'wëë, 'bhʋkwa 'käda 'la ‑a 'bhʋɔ 'mö tenyii 'mö,
         'n nɩmɛɛ 'kää ‑mä 'bhöönɩ ɛ 'kʋä tʋ kwä. Ɛ yuë 'wlu 'plɩ, ɛ yuë 'lɩbhä wa
         yi 'ku. 8 'Wa ‑gäzɩɩ, ‑glɔ 'kɔdʋʋ a 'du 'mö, ‑mä yɩ 'kää pö. Da'a, ‑lɛ wa kʋnɩ a‑a wa
         ‑lowli su 'klʋ. ‑Glɔ 'la, 'mö wa laa Lagɔsɛ a dɔ'wʋ Sodɔɔmö, 'mö wa la'ɛɛ Ezipötɩ.
         9 Ngäyaa 'wuë, ‑gligbïi 'wuë 'wʋ a nɩkpaa, gbɩɩ 'wuë a gbäwaa, bhlɩɩ 'wuë ‑gömö
         a nɩkpaa, 'n wa 'kää wa ‑gäzɩɩ ylɛɛ yi. Nɩkpa 'la 'naa 'kä 'wʋ nglu nɩkpɛ 'kɩ
         ziza, sa'a ‑këë 'ylɩ ta 'kïbhë. 10 Dʋdʋkpätaa ‑gömö a nɩkpaa, 'mäna yuë 'mlɩ ‑wʋ nɩkpa 'la a 'kwie a za, 'mäna
         'käda wa 'kää nʋ, ‑li wa 'kää 'nyɛnyɛnɩ. Ɛ'ɛ ‑bhö nyɩasɛ, ‑maa Lagɔ 'a 'möbhïlanɩwa 'la 'sɔ ‑kpɔ, 'klɩ wa 'yɩa a‑a tenyii mä'ä dʋdʋ 'wʋ a nɩkpaa.11 ‑Maa 'ylɩ ta kïbhë 'la 'plɩ 'wëë, 'n Lagɔ yiɛ ‑gäzɩ 'la 'sɔ ‑kpɔ nyɛmʋ 'mö zʋ
         'n yɩ yiɛ gɔlɔ, 'n yɩ yiɛ 'wʋ ‑sɔ. Nɩkpaa 'wuë ‑wa 'yiɛ ‑sɩbhä 'ylɩmöö, nganɔ
         'lɩbhʋä tenyii. 12 Lagɔ 'a 'möbhïlanɩwa 'la 'sɔ ‑kpɔ, 'n wa yiɛ 'mötɛɛnɩwɛlɩ 'nʋ, yɩ 'bhöönɩ ‑mä
         ghäyɩ 'wʋ, yɩ lɛ naa: «A nɩ ‑gbälɛ mä'ä!» Yɩ nʋä sa'a cuu, 'n wa yiɛ 'wlu 'libho,
         ‑kpu ‑binuë, 'wa ‑gblɩwaa 'wuë yiluë 'wʋ, 'n wa yiɛ ‑mä ghäyɩ ‑gbälɛ. 13 ‑Lɛ a 'tɛnyɩ 'la ‑bhʋlʋ ‑kpɔ 'mö, 'n dʋdʋ yiɛ tenyii tɩtlɛnɩ. ‑Glɔ 'la 'mö a ‑bïdii
         a kïbhëa a kʋgbänaa, 'n a yiɛ sɛ 'sulo. Nɩkpa a mila ngbi'sɔ (7.000), dʋdʋ ‑wʋ
         tɩtlɛnɩɛ da'aa, 'n wʋ yuëë 'lɩbhä 'n wa yiɛ 'ku. Nɩkpa ‑muë'la, 'n nganɔ yuëë
         'lɩbhä, Lagɔ ‑ɔ ‑wʋ ‑mä ghäyɩ 'wʋ, 'n wa yiɛ ɔ 'nglɩ 'ghlimanɩ.14 'Sɔnazwɩɩ yɛ 'plɩ. ‑Maa a yɩɛ, tananɛɛ yia ‑pa ‑yi.Lagɔzuzukwëa a ngbi'sɔnaa yɛ 'a lɛglɛɛ nyɛmʋ 'mö 'pä15 ‑Mi'la 'plɩɛ 'wëë, Lagɔzuzukwëa a ngbi'sɔnaa 'n a yiɛ 'a lɛglɛɛ nyɛmʋ 'mö 'pä. A 'pɛɛ nyɛmʋ 'mö cuu, 'n wɛlɩ 'kädɩ
         a 'kɔkɔmlɛ yiɛ ‑mä zlɩ 'mö 'bhöönɩ, yɩ lɛ naa:«‑Alowli Lagɔ ‑nyɛ Kliisɩ 'sɔ, mʋa 'kämanɩa'aa mä'ä 'pɩwʋ ‑gömö,'kämanɔ 'la, 'kwädlɩkwädlɩnɩ a ‑luä.»16 Wɛlɩɩ nʋä sa'aa, nyɛkpökpö a glʋ ‑bhlʋ nyɛkpökpö ‑mʋäna ‑kpɔ, ‑wa glɩɛ ‑lɛ Lagɔ
         a 'yila 'klʋ 'wa 'nglɩmöklikpï 'möö, 'n wa yiɛ 'klʋ glu 'pä, 'n wa yiɛ Lagɔ bʋbɔ.
         17 Wa lɛ naa:«‑Alowli Lagɔ, 'mötɛɛnɔ 'wuë 'bhöönɩ 'mö,‑ɔ ‑bhölɩ, ‑ɔ ‑bhölɩ a,‑na'a 'mötɛɛnɔ 'kɔdʋʋ a za,sɛ ‑n 'kämanɩɛ ‑lii 'wuë ‑gömö a za, ‑a bhälɩmö.18 'Bhlɩ ‑gömö a nɩkpaa ‑kamö a 'klɛ yɔwʋ 'pänɩ.‑Maa ‑na'a klɛɛ a 'tɛnyɩɩ yɛa'a ghlɛ.'Tɛnyɩ yɛ ghlɛ, 'mö‑n 'kä 'kuduwaa ‑zijli tu.‑Na'a 'yliwʋwaa ‑wa glɩnɩɛ ‑na'a 'möbhilanɩwaa,wa ‑nyɛ ‑na ‑nʋa 'wuë ‑wa zʋʋmöä 'klʋkpamö 'sɔ,'yuë oo, 'kädɩ oo, dɛ ‑n 'kʋää 'wa 'klʋkpamözʋzwɛ a 'ylimö a ‑lu 'nyɛnɩɩ, ‑lɛ
         yɛ ghlɛ.‑Maa 'tɛnyɩ yɛ'ɛ ghlɛ, ‑wa nyimaa ‑mä dʋdʋ 'wʋ a ‑lii 'wuë, ‑n 'kʋä 'yli bhɩa.»19 'N ‑mä zlɩ 'mö a Lagɔbudu 'Kɔdʋʋ yiɛ këlio. ‑Mä wʋ 'mlɩ, 'n mɛnɩnɔɔ a ‑lokwlii yiɛ ‑mä 'yli 'wlʋnɩ. N ‑gbägbadɛ yiɛ 'dɛlɩ 'pä, 'n ɛ yiɛ ‑gba, 'n wɛlɩ
         a ‑gëbë yiɛ gbä, 'n dʋdʋʋ yiɛ tɩtlɛnɩ, 'n ‑zɛlɩnyizakwë 'käda yiɛ lɩbhä.

Nglɔɔ ‑nyɛ ‑gbägbamlɛɛ 'sɔ a wɛlɩɩ121 ‑Lu 'kɔdʋ ‑bhlʋ ‑wʋ sɛɛ zuzu ‑gömöö, 'n wʋ yiɛ ‑mä zlɩ 'mö 'yli 'wlʋnɩ. 'Nglɔ
         ‑bhlʋ, 'ylʋvälaa ‑bibeoo ‑bäna a sɛ, cʋʋ ‑wʋ ‑mä ɔ kplɩzɛmö. ‑Ɔ ‑su ‑sikawugble
         'wlu, a kä zɛlɩya kʋgbä 'klʋ. 2 Nglɔ 'la, ɔ ‑gä nɩkplokwë, ɔ lɛ 'kä gwälɩ, ɔ ‑wʋ ‑gbapö dɔ'wʋ, ɔ kpa 'mö. 3 'N ‑lu 'kɔdʋ ‑mumuu ‑wʋ sɛɛ zuzu ‑gömö yiɛ'ɛɛ ‑mä zlɩ 'mö 'yli 'wlʋnɩ, ‑Gbägbamlɛ
         'kädɛ, ɛ ‑wʋ gbɛɛ ‑kosu a sɛ. Ɛ kä 'wukpïli ngbi'sɔ, 'gʋya kʋgbä. 'Wukpïli ngbi'sɔ
         ‑kpɔ kä bhʋlʋbhlʋ 'kämanɩwugbli 'yli. 4 'N ɛ yiɛ ‑mä zlɩ 'mö a ‑zɛlɩɩ a ‑zɩkpa a tanaa 'ɛ ‑gwëyii 'mö ylɩpönɩ, 'n ɛ yiɛ
         ‑mä dʋdʋ 'wʋ vïtinɩ. 'N ɛ yiɛ ‑lɛ nglɔɔ ‑ɔ 'kää gwälɩ a 'yila 'klʋ 'nɩgböä
         mö, nzɩɩ ɔ ‑kä gwälɩ cuu, ɛ 'kä 'ɔ yuu li. 5 'N nglɔɔ yiɛ nyɩbhɛlʋyu gwälɩ, ‑ɔ 'kää 'bhlɩbhëa 'wuë yɔwʋkanɩsɛ ‑gömö 'kämanɩ.
         Nglɔɔ gwälɔɔɔ cuu, 'n wa yoo ‑mä Lagɔ yɔwʋ kwä, ‑mä 'ɔ 'nglɩmöklikpëa yɔwʋ.
         6 Nglɔɔ ɔbhlɩ 'n ɔ yiɛ futo, ‑mä 'muse 'klʋ mää Lagɔ gïganɩɛ ɔ 'bhle 'wluu, 'n ɔ
         yiɛ ‑mä ‑guë mö, ɔ 'kä ‑mä glɩ, wa 'kɔ ‑mä lianɩ ‑këë, 'Ylɩ a 'dwi ta 'ylɩ
         a gwlɩ ta (1.260) 'kä 'plɩ. 7 ‑Mi'la 'plɩɛ 'wëë, ‑mä zlɩ 'mö 'n tʋ yiɛ ‑mä bhli. Lagɔzuzuku a 'kifi Misɛɛlɩ, ɔ ‑nyɛ 'ɔ zuzukuu 'sɔ, mʋa ‑nyɛ ‑gbägbamlɛ 'la gwɩɛ tʋ. ‑Gbägbamlɛɛ
         ‑nyɛ 'ɛ zuzukuu 'sɔ, 'n yɩ ‑nyɛ Misɛɛlɩwa yiɛ gwɩ. 8 ‑Maa ‑gbägbamlɛɛ 'nɩɛ 'wlu 'plɩ. Zaa, ɛ ‑nyɛ ɛ zuzukuu 'sɔ, yɩ glɩdɛ 'nɩa'a ‑mä
         zlɩ 'mö ghïlo. 9 ‑Gbägbamlɛ 'kädɛ 'la, 'n wa yee ‑mä dʋdʋ 'wʋ zɛmö 'pä. Mɛɛ glɩnɩɛ bhlagɔgɔtɩmɛɛ,
         zuzukuzoku a 'kifii wa la'ɛɛ Sataa, mɔɔ nyimaa dʋdʋkpäta ‑gömö a nɩkpaa 'wuë 'wlumö.
         Ɔ ‑nyɛ 'ɔ zuzukuu 'wuë 'sɔ, 'mö wa bhlɩɛ mä'ä dʋdʋ 'wʋ sɛ. 10 'N n yiɛ wɛlɩ 'kädɩ 'nʋ, yɩ 'bhöönɩ ‑mä ghäyɩ 'wʋ, yɩ lɛ: «‑Sɩkaa a dɔ'wʋ 'pʋpʋɛɛ
         a 'tɛnyɩɩ yɛ ghlɛ, ‑sɩkaa a dɔ'wʋ sɛ ɔ 'tɛɛ 'möö, 'n sɛ ɔ 'kämanɩɛ, ɔ yɛ ‑sɩbhä
         'yli 'mö tulanɩ, ‑sɩkaa a dɔ'wʋ Puënyɔɔ ɔ ‑sɛɛ ‑lɛ, sɛ ɔ 'tɛɛ 'möö, ‑sɩbhä yɛa'a ‑sɩkaa 'yli 'wlʋnɩ. Sataa, zlɩgä oo,
         sabʋ oo, ‑ɔ pä a‑a 'kwädlɩ ‑aa ‑daayuë gbʋ 'wlumöö, Lagɔ kɔ ‑mä zlɩ 'mö kpëti.
         11 ‑Aa ‑daayuë 'la, wa kɔ 'wlu 'plɩ. 'Bhlawadɩgba a dluu ‑wʋ kwliɛ a za 'n Lagɔ 'a wɛlɩɩ wa 'nyɛɛ nɩkpa a za, nza wa 'puloo 'wlu. Wɛlɩ
         'la a za, 'wʋ wa ngluä 'n wa yiɛ 'wa 'pɩwʋ dlɩ ‑sɛ, ‑këë ‑mä 'kwie 'mö. 12 ‑Sɩbhä a za, zlɩ, 'n abhʋaa ‑wʋä ‑mä zlɩ 'möö, a nɩ nʋ 'mäna. ‑Maa dʋdʋkpäta
         ‑nyɛ gïnyɛ 'sɔ, 'yɩ ngäzɩ. Ɛ'ɛ ‑bhö nyɩasɛ, ‑maa Sataa, ‑mä yɩ jijo'wʋ ‑mä wa
         'pɔɔ, ‑mä ɔ ‑wʋa'aa. Ɔ ‑yi sɛ nɩɩ, 'ɔ 'tɛnyɩɩ ‑ɛ tʋʋä ‑mä ɛ'ɛa'a ‑zu zaa, ɔ 'wuë
         'klɛ.»13 Sa'a yɩ nʋä. ‑Maa ‑gbägbamlɛ 'la, ɛ 'yɩɛ sɛ wa 'pɛɛ mä'ä dʋdʋ 'wʋ 'ylɩmöö, nglɔɔ
         ‑ɔ gwälɩ a‑a nyɩbhɛlʋyuu, 'n ɛ yoo kpëtie mö. 14 ‑Maa nglɔ 'la ɔbhlɩ, 'n wa yoo kɩkɛ 'kädɛ a ‑këpï 'nyɛ, 'n ɔ yiɛ ‑bulu, ‑mä 'muse
         'klʋ a da, dɛ wa gïganɩ a‑a 'wlu, dɛ ɔ 'kää glɩ 'n tɩmɛɛ 'naa 'kɔɔ ‑lu nʋ, 'n wa
         'kɔɔ ‑lɛ lianɩ ‑këë 'ylʋbö ta 'kïbhë 'kä plɩɩ, ɔ kä ‑lɛ sɛ 'sibhë. 15 'N tɩmɛɛ yiɛ 'nyugägblʋ a sɛ a 'nyu 'mëti ‑mä nglɔ 'bɩwʋ nzɩɩ 'nyugägblʋ ‑nyɔɔ
         'kä 'plɩ. 16 ‑Maa dʋdʋkpätaa, 'n a yiɛ nglɔɔ 'wʋ yi. Dlɩ a ghɔlɔɔ, 'n a yiɛ 'nyudɔlʋʋ ‑gbägbamlɛɛ
         'mëti a‑a mla. 17 'N ‑gbägbamlɛɛ yi'ɛɛ tenyii nglɔɔ 'klɛ yɔwʋ 'pänɩ 'n ɛ yiɛ mö, nglɔɔ a ngëyi ‑mɛ'la
         ɛ 'kɛ tʋ kwä. Nɩkpaa ‑wa zʋä Lagɔ 'a Gböö 'klʋkpamö, ‑wa ‑gänɩɛ 'ɔ ‑tiamö a
         wɛlɩɩ Zezwii kälɩnuëë kɛ 'klʋʋ, 'mö ɛ kwää tʋ. 18 'N ɛ yiɛ ‑lɛ gïnyɛɛ yɔwʋ a bʋsɛ 'klʋ 'nɩgbö.

‑Gbägbamlɛɛ yɛ 'ɛ 'mötɛɛnɔɔ nɩmɛzokwëa yowʋ 'nyɛ131 ‑Mi'la 'plɩɛ 'wëë, 'n n yiɛ nɩmɛ 'ylɩmö, ɛ ‑wʋ ‑mä gïnyɛ 'mö 'wlʋ dɔ'wʋ. Ɛ kä
         'gʋya kʋgbä, 'wukpïli ngbi'sɔ. 'Ɛ gʋʋ 'wuë, yɩ kä bhʋlʋbhlʋ 'kämanɩwugbli 'yli.
         'Nglɩ a ‑mii zia Lagɔ ‑di, mɩɩ cɛlɩɛ ‑lɛ 'ɛ 'wukpïlii 'klʋ. 2 Nɩmɛ 'la, ɛ 'kä ‑bhɩɛ gbi, ɛ swɩɩ 'kä ‑bhɩɛ ‑kaakpë a swɩ. Ɛ 'klʋ a nuëa 'kä
         ‑bhɩɛ sluku a nuë. 'N ‑gbägbamlɛɛ yee 'ɛ 'mötɛɛnɔɔ mu, ɛ 'nglɩmöklikpëa ‑nyɛ
         'ɛ 'kämanɔɔ 'sɔ yowʋ 'nyɛ. 3 Nɩmɛ 'la a 'wukpële ‑bhlʋ 'kä ‑bhɩɛ 'kukusɛ wa ka 'klɛ. ‑Maa 'jazokwë 'la, ‑a 'kɛ
         a‑a 'lɩbhä ɛ 'kä 'kuu, a yɛ bhɩɛ. 'Bhlɩbhëa 'wuë ‑gömö a nɩkpaa, wa 'yɩɛ ‑sɩbhä
         'ylɩmöö, 'n zuzu yuëë ‑gömö ylɛ, 'n wa ‑gänɛa'aa. 4 'N wa bʋbɔa'aa ‑gbägbamlɛɛ, sɛ ɛ 'nyɛɛ 'ɛ 'mötɛɛnɔɔ nɩmɛ yowʋ a za. 'N wa bʋbɔmö'ɛɛ
         nɩmɛɛ, 'n wa nʋä: «‑Ɔ ‑nyɛ nɩmɛ 'lɛ mönɩ bhä yɔwʋ 'nɩ? ‑Ɔ ‑nyɛɛ 'kä bhä 'ylimö
         'nɩgbönɩgbönɩ 'nɩ?»5 Nɩmɛ 'la, 'n wa yee ‑lɔ 'nyɛ, bhabhawɛlɩ a ‑mii zia Lagɔ 'a nglɩɩ ‑di, ɛ 'kɩ bhïla.
         'N wa yee 'mötɛɛnɔ 'nyɛ ɛ kä ‑sɩbhä 'zʋ ‑këë 'cwɩ a gwlɩ 'sɔ 'cwɩ 'sɔ 'kä 'plɩ.
         6 'N ɛ yiɛ Lagɔ a dɛ wɛlɩzoku bhïla, ɛ zia 'ɔ nglɩɩ ‑di, ɛ bhätlɩnɩ 'ɔ glɩdaa, 'n
         ɛ bhïlaa ‑mä zlɩ 'mö a ‑nʋa 'wuë a dɛ wɛlɩzoku. 7 'N wa yee ‑lɔ 'nyɛ, ‑wa glɩnɩɛ Lagɔ a 'yize a ‑nʋaa, ɛ 'kʋä tʋ kwä ɛ 'kʋä 'wlu
         'plɩ. 'N wa yee 'mötɛɛnɔ 'nyɛ nzɩɩ ɛ 'kä ‑gligbïi 'wuë, gbɩɩ 'wuë a gbäwaa,
         ngäyaa 'wuë, 'n ‑mä dʋdʋ 'wʋ a bhlɩɩ 'wuë ‑gömö a nɩkpaa ‑gömö 'kämanɩ. 8 Dʋdʋkpäta 'wuë ‑gömö a nɩkpaa, wa ye bʋbɔ. ‑Maa tɛɛnɩ ‑mä 'pɩwʋ a tɛɛnɩdɛ, nɩkpaa
         ‑wanyɩɩ nglɩɩ cɛlɩ a‑a 'kɩ ‑mä 'Bhlawadɩgbaa a ‑bhölɩbhölɛɛ a 'bɔgʋʋ 'möö, wa 'yize, mʋa 'naa 'kɛɛ bʋbɔmö.9 ‑Ɔ ‑kä 'yukwïla 'wlu ‑kä ɔ 'kä 'nʋ a za‑a, ɔ nɩ ‑pʋnɩ sasɛ 'yukwli.10 N nɛ naa, ‑ɔ sa‑a ‑lɛ ɔ 'kä ‑jie plɛɛ,ɔ yi ‑jie plɛ.‑Ɔ sa‑a ‑lɛ ɔ 'ka ‑gbälɛ ngli 'kunɩɩ,ɔ yi ‑gbälɛ ngli 'kunɩ.Nza n gbää nɩɩ, Lagɔ a ‑nʋa, dɛ wa kää sɛ wa nɩ nyɔnʋ ‑lɛ kɛ, wa 'kä Lagɔ dlɩ
         'tɛɛnɩ 'yize.Nɩmɛɛ ‑ɛ 'wlʋä ‑mä glu a wɛlɩɩ11 ‑Mi'la 'plɩɛ 'wëë, 'n n yiɛ nɩmɛ ‑mɛmɛɛ 'ylɩmö, ɛ ‑wʋ ‑mä glu 'wlʋ dɔ'wʋ. Ɛ kä
         'gʋya 'sɔ 'wlu, yɩ 'kä ‑bhɩɛ 'bhlawadɩgba a 'gʋ. ‑Maa ɛ ‑kä bhïla, ɛ wɛlɩɩ 'kä ‑bhɩɛ ‑gbägbamlɛ a wɛlɩ. 12 Tɛkänɩmɛɛ ‑ɛ 'wlʋ a‑a ‑mä gïnyɛ 'mö a 'mötɛɛnɔ 'wuë, 'mö ɛ kää ‑gömö, 'mö
         ɛ nʋnɩɛ ‑lɛ ɛ 'yila 'klʋ libho 'mö. 'N ɛ köbhänɩɛ dʋdʋkpäta ‑nyɛ a ‑gömö a nɩkpa
         'wuë 'sɔ 'wlumö, wa 'kä tɛkänɩmɛ wa 'lɩbhä a‑a 'kukusɛ ‑ɛ yɛmanɩɛ bʋbɔ. 13 Zɩzɛ 'kädɛ ɛ pää. Nɩkpabhë a 'yila 'klʋ, ɛ bhɛ 'n ‑kosu 'bhööä ‑mä ghäyɩ
         'n wʋ bhliɛ mä'ä dʋdʋ 'wʋ. 14 'Mötɛɛnɔɔ tɛkänɩmɛɛ 'nyɛ a‑a ɛ 'kä zɩzɛ 'la 'pä ‑lɛ ɛ 'yila 'klʋʋ, 'mö ɛ dulanɩɛ
         dʋdʋkpäta ‑gömö a nɩkpaa 'wuë 'mö. 'N ɛ yuëë 'dɩ 'nyɛ nɩɩ, nɩmɛ wa 'klɛnɩ a‑a
         'kukusɛ ‑gbälɛ 'mö 'wë ‑ɛ ‑bhölɩɛ, wa nɩ ‑bhɛ 'yislɔkpʋ ‑wʋ ‑nyɛɛ 'wlʋnɩɛ 'tɩɩ,
         wa 'kʋ bʋbɔ. 15 'N 'sɔnanɩmɛɛ yiɛ 'mötɛɛnɔ ghlɩ ɛ 'kä tɛkänɩmɛɛ a 'yislɔkpʋʋ nyɛmʋ 'mö 'pä nzɩɩ
         wʋ 'kä bhïla. Wʋ 'kä gbä nɩkpaa 'wuë ‑waaa 'yɩbhä wa 'kʋ bʋbɔɔ, wa 'kʋä 'lɩbhä
         wa 'kä 'ku. 16 Nɩkpaa 'wuë, 'yuë oo, 'kädɩ oo, lɩkäwa oo, 'pʋäwa oo, ‑waaa göwa glɩnɩ oo, göwa
         oo, wa 'wuë, 'mö nɩmɛ 'la köbhänɩɛ 'wlumö, wa 'kä 'wa luukɛkätɩkpöö ‑nyɛ
         wa 'klʋtɩkpa 'mö 'sɔ yɩbhlɩnɩdɛ 'zʋ. 17 ‑Lɛ a yɩbhlɩnɩdɛ 'la, nɩkpɛ a ‑mɔɔ 'na yɔwʋ ‑kä, ɔ'ɔɔ ɔ 'kä ‑lu 'pɛlʋ 'pä, ɔ'ɔɔ
         ɔ 'kä'ɛ ‑lu pɩa. Yɩbhlɩnɩdɛ 'la, tɛkänɩmɛɛ 'a nglɩɩ miɛ. Nglɩ 'la, yɩ ‑nyɛ 'ylɩlɩyɛya
         ‑mimii ‑bhëgabhëganɩ'ɛ 'ylimö.18 'Nɛɛnɔ a wɛlɩɩ ‑wʋä dɛ'ɛ. ‑Ɔ ‑kä 'nɛɛ, ɔ yi nɩmɛɛ a 'ylɩlɩyʋʋ a zɛmö yɩbhlɩnɩ.
         Ɛ'ɛ ‑bhö nyɩasɛ, ‑maa nɩkpɛ a 'nglɩ ‑wʋ ‑nyɛɛ ‑bhëgabhëganɩɛ 'ylimö. Mʋʋ glɩnɩɛ
         'du ‑bhlʋ gwlɩ kʋgbä ta 'yɛya gbʋplʋ (666).

'Bhlawadɩgbaa ‑nyɛ nɩkpaa a puëë 'sɔ141 ‑Mi'la 'plɩɛ 'wëë, 'n n yiɛ 'Bhlawadɩgbaa 'ylɩmö, Siɔɔ a ‑gägaa 'wlu, a 'nɩgbö ‑mä. ‑Lɛ a yɔwʋ, nɩkpa a mila a gwlɩ ngbi'sɔ
         nɩkpa a mila ‑mʋäna (144.000) ‑wʋ ‑lɛ. 'A 'nglɩɩ ‑nyɛ a dɩba Lagɔ 'sɔ 'a nglɩɩ, mɩɩ
         celuëë 'klʋ. 2 'N n yiɛ wɛlɩ 'nʋ. Yɩ 'bhöönɩ ‑mä ghäyɩ 'wʋ. Yɩ ‑jiji 'kä ‑bhɩɛ 'nyu 'kɔdʋʋ pä
         ‑gbɔkwälɩ, yɩ 'kä ‑bhɩɛ ‑gbägbadɛɛ gba tenyii. 'N n yiɛ'ɛ wɛlɩ 'nʋ, yɩ 'kä ‑bhɩɛ
         kpëtebhlɩwa bhlɩ kpëti. 3 ‑Lɛ 'nglɩmöklikpëa ma, nyɛpɛnyɛpɛlii ‑mʋäna ‑kpɔ mi, 'n nyɛkpökpö a 'yila 'klʋ,
         nɩkpa kɔkɔmlɛ 'la ‑wʋ 'lʋlulu bhlɩ dɔ'wʋ. Lʋ 'la nɩkpɛ ‑mɔmɔɔ 'nɩɛ bhɛnɩ ɔ 'kʋ 'cɩɛ
         'n ɛ 'nɩ ‑bhö nɩkpa a mila a gwlɩ ngbi'sɔ nɩkpa a mila ‑mʋäna (144.000) ‑kpɔ a 'yize
         Lagɔ zetie mä'ä dʋdʋkpäta 'klʋ muë. 4 Nɩkpa 'la, wa'aa wanyɩ 'ngwlɩ 'mö fɩ pälanɩ. Wa ‑nyɛ 'nglɔ 'nɩɛ tɛkäsɛ ‑lɛ ‑wʋ.
         Dɛɛ 'Bhlawadɩgbaa ‑kä mö ‑kë wa ‑gänaa. Nɩkpa a ‑muë Lagɔ zetie ‑mä 'bhlɩbhëa
         'wuë jijo 'wʋ, sɛ wa nyɛɛ glʋglʋli a tɛkäbhï Lagɔ a saa, wa 'kä ‑sɩbhä Lagɔ ‑nyɛ
         'Bhlawadɩgbaa 'sɔ a ‑nʋä glɩnɩ. 5 Nɩkpa 'la, yio 'nuëë ‑bhlɛ tɛkäsɛ mɩɔ 'wʋ ghlɛnɩ, wa'aa ‑maa yɔwʋ ‑kä 'lɩlɩlɩ.Lagɔzuzuku ta yɛ Lagɔ 'a ‑zijle 'kädaa a dɛ bhïla6 'N n yi'ɛɛ Lagɔzuzukwë ‑mämaa ‑mä ghäyɩ ghäyɩ 'ylɩmö, a ‑wʋ ‑bulu dɔ'wʋ. A ‑su 'Mänatɩtɩɩ ‑yɩ 'naa
         'kää 'kwädlɩ 'plɩɩ, a 'kɩ dʋdʋkpätaa ‑gömö a nɩkpaa 'nyɛ. Bhlɩɩ 'wuë ‑gömö
         a nɩkpaa, ‑gligbïï 'wuë, gbɩɩ 'wuë a gbäwaa 'n ngäyaa 'wuë, a 'kʋänyɩ 'nyɛ.
         7 A kpa 'mö tenyii, a lɛ: «A nɩ kä Lagɔ a nganɔ ku 'mö, a nɩ 'ghlimanɩ ɔ 'nglɩ, ‑maa
         'tɛnyɩ ɔ 'kää nɩkpaa 'wuë 'mö ‑zijli tuu, ɛ yɛa ghlɛ 'wë. Mɔɔ ‑bhɛɛ zlɩɩ, mɔɔ
         ‑bhɛɛ dʋdʋʋ, mɔɔ ‑bhɛɛ gïnyɛɛ, 'nyibhïï, mɔɔ ‑bhɩɩɛ, zaa 'mö a nɩ bʋbɔ.»8 'N Lagɔzuzukwë 'sɔna yi'ɛɛ tɛkänaa 'bɩwʋ yi, a lɛ: «Wʋ yɛ bhli, wʋ yɛ bhli! ‑Glɔ
         'kɔdʋʋ Babilɔɔnɩ yɛ bhli! Mʋʋ kää 'nglɩ 'n 'bhlɩbhëa 'wuë ‑gömö a nɩkpaa yiɛ 'wʋ ngwlɩsɛsɛnɩsɛnɛ
         ‑nyɛ nyɩbhɛlɩsɛsɛnɩsɛnɛ 'sɔ a nʋʋ 'nɩmä. Nʋʋ ‑wʋ jlinuuë Lagɔ 'a klɛɛ 'wʋʋ.»9 'N Lagɔzuzukwë a tanaa yi'ɛɛ yi, a kpa 'mö tenyii, a lɛ: «Nɩmɛ 'la, ɛ ‑nyɛ 'ɛ 'yislɔkpʋʋ
         'sɔ, ‑ɔ ‑kɩɩ bʋbɔɔ, ‑ɔ ‑kä 'ɛ yɩbhlɩnɩdaa 'klʋtɩkpa 'mö ‑kä, ‑ɔ ‑ka'ɛ kätɩkpa
         ‑gömö ‑kää, 10 ‑sɩbhä a nɩkpɛ 'la, ɔ yi'ɛ ɔbhlɩ nʋʋ ‑wʋ glɩnɩɛ Lagɔ 'a klɛɛ 'nɩmämö. Nʋ 'la, 'mö
         wʋ 'kää 'tɛɛ 'n Lagɔ 'kʋä ‑mä 'ɔ klɛɛ a ‑dɔkɔɔ 'mö pälɩ. Lagɔzuzukuu ‑nyɛ 'Bhlawadɩgbaa 'sɔ a 'yila 'klʋ, nɩkpa 'la, tenyii wa 'kää 'klɩ 'yɩ, ‑mä ‑kosuu ‑nyɛ ‑libhʋbhʋʋ
         wa laa suuflɩ 'sɔ 'mö. 11 ‑Kosu 'la a gbeylokwëa ‑a 'yʋʋä 'klɩɩ, 'kwädlɩkwädlɩnɩ a 'kää 'bhu. Nɩmɛ 'la,
         ɛ ‑nyɛ 'ɛ 'yislɔkpʋʋ 'sɔ, ‑wa ‑kɩɩ bʋbɔ, ‑wa ‑kä 'ɛ yɩbhlɩnɩda a nglɩɩ yɔwʋ ‑kää,
         ‑sɩbhä a nɩkpa 'la, sabʋ oo, zlɩgö oo wa 'naa 'kä nyɛpɛ. 12 Nza n gbää nɩɩ, Lagɔ a ‑nʋa ‑wa zʋä 'ɔ Gböö 'klʋkpamö, ‑wa 'tɛɛnɩɛ Zezwii dlɩɩ,
         dɛ wa kää sɛ, wa nɩ nyɔnʋ ‑lɛ kɛ.»13 'N n yiɛ wɛlɩ ‑mimii 'nʋ. Yɩ 'bhöönɩ ‑mä ghäyɩ 'wʋ, yɩ lɛ naa: «Wɛlɩɩ n ‑kamöä
         dɛ'ɛ 'nyɛɛ, 'celi. N nɛ naa, nɩkpaa ‑wa ‑nyɛ ‑Alowli ‑wʋnɩɛ ‑bhlɛ 'wʋ ‑wa 'kuä, 'wa
         ‑jɔlʋ. Nn ‑tiamö, 'wa ‑jɔlʋ, Lagɔ 'a 'Wugɔmʋʋ ‑nyɩɩ ‑wanɩ. 'Wugɔmʋʋ 'Wlɩlɩ lɛ naa:
         Wa yɛ libho nʋ tenyii zaa wa yi nyɛpɛ. Ɛ'ɛ ‑bhö nyɩasɛ, ‑maa 'wa ‑li a ‑lii wa nʋä,
         yɩ yuë ‑gänɩ.»Lilea a ‑dɩdɩdaa yɛ ghlɛ14 'N n yiɛ ‑kpuu 'pʋpʋ 'ylɩmö. ‑Ɔ glɩɛ ‑lɛ wʋ 'klʋʋ, ɔ 'kä ‑bhɩɛ nɩkpɛ. Ɔ ‑su ‑sikawugble
         'wlumö. Ɔ ‑su ‑bäka kä'mö. A nɛ‑ɛ ‑bɛbɛbɛ. 15 'N Lagɔzuzukwë ‑mämaa yiɛ ‑mä Lagɔbudu 'Kɔdʋʋ 'mö 'wlʋ. 'N a yiɛ Lagɔzuzukwë ‑mä'la ‑a glɩɛ ‑lɛ ‑kpuu 'klʋ 'dɩ 'wʋ 'pä, a lɛ
         naa: «‑Mä dʋdʋ 'wʋ a lilea yɛ zɛlɩ, a ‑dɩdɩtɛnyɩɩ yɛ ghlɛ zaa, ‑bäka ‑n ‑suä da'aa,
         'libhëa 'wʋ ‑n 'kä lilea ‑dɩ.» 16 A nʋä ‑sɩbhää, ‑ɔ glɩɛ ‑lɛ ‑kpuu 'pʋpʋ 'klʋʋ, 'n ɔ yiɛ 'ɔ ‑bäkaa 'pä, 'n dʋdʋkpäta
         'wʋ a lilea 'wuë yiɛ doo.17 'N Lagɔzuzukwë ‑mämaa yiɛ ‑mä ghäyɩ 'wʋ a Lagɔbudu 'Kɔdʋʋ 'mö 'wlʋ. A ‑su'ɛ ‑bäka.
         ‑Bäkaa nɛ‑ɛ ‑bɛbɛbɛ.18 'N Lagɔzuzukwë ‑mämaa yiɛ ‑mä bʋbɔnɩdaa a 'mlɩ 'wlʋ. Ma‑a 'kämanɩɛ ‑kosuu ‑gömöö.
         'N a yiɛ 'mö 'kpa, 'n a yiɛ 'sɔnaa ‑a ‑suä ‑bäkaa ‑a nɛ‑ɛ ‑bɛbɛbɛ 'dɩ 'nyɛ, a lɛ:
         «‑Mä dʋdʋ 'wʋ a ghlɛzɛɛlagblɛɛ yɛ zɛlɩ. Zaa, 'pä ‑na'a ‑bäkaa ‑a nɛ‑ɛ ‑bɛbɛbɛɛ,
         ‑dɩ ɛ gwälɩɩ!» 19 'N Lagɔzuzukwëa yiɛ 'a ‑bäkaa ‑mä dʋdʋ 'wʋ 'pä 'n a yiɛ ghlɛzɛɛgwälɩɩ 'wuë ‑dɩ,
         'bhʋkwa 'kädaa wa dɔlʋnɩɛ yɩ nyuu 'möö, 'n a yiɛ ‑mä sɛ slu, ‑li 'la 'wuë, mɩɩ
         glɩnɩɛ Lagɔ 'a klɛɛ. 20 'Bhʋkwa 'kädaa ‑anyɩɩ 'mö wa 'nyɔzɔnyɔzɔnɩɛ ghlɛzɛɛgwälɩɩ, ‑lɛ a ‑wʋä ‑glɔ 'kɔdʋʋ
         a ‑kʋkʋ yɔwʋ. ‑Mä a 'mö ‑mä wa 'nyɔzɔnyɔzɔnɩɛ ghlɛzɛɛgwälɩɩ, 'n yɩ yiɛ dlu 'mö
         'wlʋ, 'n wʋ yiɛ gbiso ‑këë 'kwili a gwlɩ kʋgbä ngbï a sɛ (300) 'wʋ. Wʋ 'möbhʋɔnɔɔ
         yi 'mɛtlɩ ‑bhlʋ 'kïbhë a sɛ bhli.

Lagɔzuzukuu ngbi'sɔ ‑kpɔ yɛ 'gbëbhlenɩklɩɩ ‑lɛmö151 ‑Mi'la 'plɩɛ 'wëë, 'n n yiɛ ‑lu 'kɔdʋ ‑bhlʋ ‑wʋ sɛɛ zuzu ‑gömö ‑mä zlɩ 'mö 'ylɩmö.
         Lagɔzuzukuu ngbi'sɔ, yɩ ‑su 'klɩ a ‑dɔkwɩ ngbi'sɔ. 'Gbëbhlenɩklɩɩ miɛ. Ɛ'ɛ ‑bhö nyɩasɛ, ‑maa
         ‑mä klɩ 'la 'mö, ‑mä Lagɔ 'a klɛɛ 'kää bhɩɛnɩ.2 'N n yiɛ gïnyɛ a sɛ a ‑lu 'ylɩmö, wʋ lɩ 'mö pöpleyi a sɛ. Wʋ 'mö, ‑kosu ngömɔ
         ‑mä. Nɩkpaa ‑wa 'plɩ a‑a nɩmɛɛ ‑nyɛ 'ɛ 'yislɔkpʋʋ 'sɔ 'wlu 'n ‑wa 'plɩɛ'ɛɛ 'ylɩlɩyʋʋ
         ‑wʋ ‑nyɛ 'ɛ 'nglɩɩ ‑bhëgabhëganɩɛ 'ylimö 'wluu, mʋa 'nɩgböä ‑lɛ gïnyɛ 'la ‑ɛ
         lɩɛ 'mö pöpleyi a sɛ 'klʋ. Wa ‑su kpëtii Lagɔ 'nyʋä a‑a yowʋ. 3 Lagɔ a 'yliwʋnyɔ Moyizɩ 'a Lʋʋ 'mö wa bhlɩɛ, mʋʋ glɩnɩmö'ɛɛ 'Bhlawadɩgbaa a lʋʋ. Sɛ'ɛ wa nʋä:‑Alowli Lagɔ, ‑nmö 'mötɛɛnɔɔ 'wuë 'bhöönɩɛ 'mö, ‑na'a nʋnʋlii, 'ghïli yɩ 'ghïliɛ, 'n yɩ sɛɛ zuzu ‑gömö.'Bhlɩbhë 'wuë a 'bhlɩlowli,‑na'a 'ywii, 'mö yɩ zlɔnɩɛ 'n yɩ ‑wʋä gbëaa 'mö.4 ‑Alowli, ‑ɔ 'naa 'kä bhä ‑na nganɔ ku 'mö ‑kä 'nɩ?‑Ɔ 'naa 'kä bhä ‑na 'nglɩ 'ghlimanɩ 'nɩ?‑Na 'yize ‑nmö ‑wʋä 'wlɩlɩ,'bhlɩbhë ‑gömö a nɩkpaa 'wuë, wa yi ‑lɛ ‑na 'yila 'klʋ yi, wa ‑kamö bʋbɔ,wa 'wuë wa kɩ 'ylɩmö nɩɩ, 'mözlɔnɩsɛ ‑n tuä ‑zijli.5 ‑Mi'la 'plɩɛ 'wëë, 'n n yiɛ ‑mä zlɩ 'mö a Lagɔbudu 'Kɔdʋʋ 'ylɩmö. 'N wʋ ‑gbëlea yiɛ këlio. 'N n yiɛ ‑mä wʋ 'mö Lagɔ 'a mɛnɩnɔɔ a ‑gligbëa
         'ylɩmö. 6 Lagɔzuzukuu ngbi'sɔ ‑kpɔ ‑yɩ ‑suä klɩɩ a ‑dɔkwɩɩ ngbi'sɔ ‑kpɔɔ, 'n yɩ yiɛ ‑mä Lagɔbudu
         'Kɔdʋʋ 'mö 'wlʋ. 'Yɩ ‑banɩɩ yɩ ‑plaa 'möö, 'ylimö yɩ nɛnɩɛ, yɩ ‑wʋ buu, yɩ lɩ
         'mö. Yɩ ‑bhlɩnɩ ‑sikabɛtwɩ 'köklɩ 'klʋ. 7 Nyɛpɛnyɛpɛlii ‑mʋäna ‑kpɔ gla'mö a ‑bhlʋ, 'n wʋ yiɛ Lagɔzuzuku ngbi'sɔ ‑kpɔ ‑sikadɔkwɩ
         ngbi'sɔ yowʋ 'nyɛ. Yɩ yie Lagɔ ‑ɔ ‑bhölɩ 'kwädlɩ 'a klɛɛ 'wʋ. 8 Wʋ 'nyʋänyɩɛ yowʋ cuu, Lagɔ 'a 'ghïlinɔɔ ‑nyɛ 'ɔ 'mötɛɛnɔɔ 'sɔ a za, 'n Lagɔbudu
         'Kɔdʋʋ yiɛ gbeylokwë 'wʋ yie. Gbeylokwë 'la a za, ‑bɛ 'nɩɛ bhɛnɩ ɔ 'kä ‑mä Lagɔbudu
         'Kɔdʋʋ 'mö plɛ ‑këë 'n klɩɩ Lagɔzuzukuu ngbi'sɔ ‑kpɔ ‑lɛmöä 'nɩɛ 'plɩ 'wëë.

Lagɔ 'a klɛɛ a ‑dɔkwɩɩ ngbi'sɔ ‑kpɔ a wɛlɩɩ161 ‑Mi'la 'plɩɛ 'wëë, 'n n yiɛ wɛlɩ 'kädɩ 'nʋ. ‑Mä Lagɔbudu 'Kɔdʋʋ 'mö, ‑mä yɩ 'bhöönɩɛ, 'n yɩ yiɛ Lagɔzuzukuu ngbi'sɔ ‑kpɔ 'dɩ 'nyɛ nɩɩ: «Lagɔ 'a klɛɛ ‑ɛ ‑wʋä ‑mä ‑dɔkwɩɩ ngbi'sɔ ‑kpɔ 'möö,
         a nɩ mö a 'kɛ ‑mä dʋdʋ 'wʋ sɛ slu.»2 'N Lagɔzuzukwëa a tɛkänaa yiɛ mö, 'n a yiɛ 'saa ‑wʋä ‑mä 'a ‑dɔkɔɔ 'mö, ‑mä
         dʋdʋ 'wʋ sɛ slu. Nɩkpaa ‑wa kää nɩmɛɛ a yɩbhlɩnɩdaa yɔwʋ 'n ‑wa bʋbɔɔ ɛ 'yislɔkpʋʋ,
         'n 'jɩzoku yuëë yɔwʋ ghlɛ. 'N yɩ ‑gbapuëë tenyii.3 'N Lagɔzuzukwëa a 'sɔnaa yiɛ 'saa ‑wʋä ‑mä 'a ‑dɔkɔɔ 'mö, ‑mä gïnyɛɛ 'mö sɛ
         slu. 'N nyuu yiɛ zɛlɩ, ɛ 'kä ‑bhɩɛ ‑gäzɛ a dlu. 'N ɛ 'mö a ‑lii 'wuë ‑yɩ nyɛpɛ
         yiɛ 'ku.4 'N Lagɔzuzukwëa a tanaa yiɛ 'a ‑dɔkɔɔ 'mö a 'saa ‑wʋä ‑mä, ‑mä 'nyudɔlwɩɩ ‑nyɛ
         'nyibhïï 'wuë 'sɔ 'mö sɛ slu. Nyuu 'wuë 'n wʋ yiɛ dlu 'zʋ. 5 ‑Lagɔzuzukwëa ‑a 'kämanɩɛ nyuu ‑gömöö, 'n n yiɛ a gbʋdɩwɛlɩɩ 'nʋ, a lɛ naa:«‑Nmö Lagɔ, ‑nmö ‑wʋä 'wlɩlɩ,‑nmö ‑bhölɩɛ, ‑nmö ‑bhölɩ a‑a,‑n ‑kä sa'a ‑zijli tuu, mö ‑n zlɔnɩɛ.6 ‑Na ‑nʋa ‑nyɛ ‑na'a 'möbhïlanɩwaa 'sɔ,nɩkpaa, mʋa sluä wa dluu sɛ.Nza ‑n 'nyʋä dluu wa 'kʋ 'nɩmä.Sɛ yɩ 'kä a‑a wa dɛ ‑wʋʋ,‑sɩbhä ma‑a da'a.»7 'N n yiɛ wɛlɩ ‑mimii 'nʋ. Bʋbɔnɩdaa, ‑lɛ yɩ 'bhöönɩɛ, yɩ lɛ naa:«‑Alowli Lagɔ 'mötɛɛnɔ 'wuë 'bhöönɩ 'mö,‑na'a ‑zijlitutwee gbëaa ɛ glɩnɩɛ, 'mö ɛ zlɔnɩɛ.»8 'N Lagɔzuzukwëa a ‑mʋänanaa yiɛ 'saa ‑wʋä ‑mä 'a ‑dɔkɔɔ 'mö ‑lɛ 'ylʋväla 'klʋ
         sɛ slu. 'N 'ylʋvälaa yiɛ 'mötɛɛnɔ ghlɩ nzɩɩ a 'kä 'a ‑kosuu 'mö nɩkpa sianɩ. 9 'N ylʋʋ yiɛ tenyii 'pʋ, 'n wʋ yiɛ tenyii nɩkpaa sia. 'N wa yiɛ Lagɔ a 'nglɩ nyima.
         Lagɔ ‑ɔ 'kämanɩɛ 'klɩ 'la ‑gömöö, wa'aa 'wʋ nglu wa 'kä 'wa ‑lizokuu kɛ'mö ‑sɛ,
         wa 'kä ɔ 'nglɩ 'ghlimanɩ.10 'N Lagɔzuzukwëa a ngbïnaa yiɛ 'saa ‑wʋä ‑mä 'a ‑dɔkɔɔ 'mö nɩmɛɛ 'a 'nglɩmöklikpëa
         'wʋ sɛ slu. 'N saa 'wuë, sɛ ɛ 'kämanɩɛ, guylukwë yiɛ ‑sɩbhä yi. Nɩkpaa, 'n wa
         tɛlɩɛ 'wa ngli a mɩɩ ‑gbapögbapɛ a za. 11 'Wa klɩɩ ‑nyɛ 'wa jɩɩ a ‑gbapögbapɛɛ 'sɔ a za, Lagɔ ‑ɔ ‑wʋ ‑mä zlɩ 'mö 'a nglɩɩ
         'mö wa nyimaa. Wa'aa 'wʋ nglu wa 'kä 'mö zigbonɩ wa 'kä ‑lizokuu kɛ'mö ‑sɛ.12 'N Lagɔzuzukwëa a gbʋplʋnaa yiɛ 'saa ‑wʋä ‑mä 'a ‑dɔkɔɔ 'mö ‑mä 'nyudɔlʋ 'kɔdʋʋ
         wa laa Eflatɩ 'mö sɛ slu. 'N nyuu yiɛ 'mö yɛ, nzɩɩ 'bhlɩlowluwaa ‑wa 'bhöönɩɛ
         mää ylʋʋ 'wlʋnɩɛ glu a pɩɔ 'ylii, wa ‑käa 'plɩnɩdɛ ghlɩ. 13 'N n yiɛ zuzukuzoku ta 'ylɩmö, ‑mä ‑gbägbamlɛɛ a ngli, ‑mä nɩmɛɛ a ngli 'n ‑mä
         yionyɔɔ ɔ gbää Lagɔ a 'möbhïlanɩnyɔɔ ɔ glɩnɩɛ a ngli, yɩ 'bhöönɩ ‑mä. Zuzukuzoku
         'la, yɩ 'kä ‑bhɩɛ sɛkpö. 14 Zuzukuzoku 'la, Sataa a'bhë mɔɔ tiiɛ, 'n yɩ pää zɩzɛ. Mɩɩ möä ‑mä dʋdʋkpäta ‑gömö a
         'bhlɩlowluwaa 'wuë a 'bɛyɩ, nzɩɩ yɩ 'kʋä 'wlu 'yɩbhaa, Lagɔ, 'mötɛɛnɔ 'wuë 'bhöönɩɛ
         'möö, 'ɔ tʋgwɩzlɩ 'kädɛɛ a za.15 ‑Alowli lɛ naa: «A ‑pʋnɩ 'yukwli, sɛɛ 'winyɔ yi'ɛɛ, ‑sɩbhä n 'kää yi. Zaa, ‑ɔ ‑kä
         ‑ligba ‑ɔ ‑kä ‑lɛ glɩɩ, ‑ɔ ‑kä 'ɔ ‑banɩɩ 'mö ‑su 'yizee, ɔ tɩa wlu dɩ‑ɩ, ɔ tɩa
         nɛmö wa tɩa 'ɔ zʋʋ 'ylɩmö a za‑a, 'ɔ ‑jɔlʋ!»16 Dɛ ‑bhlʋ dɛ wa laa Ebleegbʋ 'mö Amagedɔɔ+, ‑lɛ zuzukuzoku 'la 'yɩbhanɩɛ 'bhlɩlowluwaa 'wlu.17 'N Lagɔzuzukuu a ngbi'sɔnaa yia'aa 'saa ‑wʋä ‑mä 'a ‑dɔkɔɔ 'mö ‑mä ghäyɩ 'wʋ
         'bïlanɩ. ‑Mä Lagɔbudu 'Kɔdʋʋ 'mö, ‑mä 'nglɩmöklikpëa 'mö, 'n wɛlɩ 'kädɩ yiɛ
         ‑mä 'bhöönɩ. Yɩ lɛ naa: «Yɩ yɛ zɛmö bhɩɛ.» 18 Cuu, 'n ‑gbägbadɛ yiɛ 'yika 'pä, 'n ɛ yiɛ ‑gba, 'n ‑jiji yiɛ gbä, 'n dʋdʋʋ yiɛ
         tenyii tɩtlɛnɩ. Sɛ wʋ tɩtlɛnɩɛ da'aa, tɛɛnɩ ‑mä dɛɛ Lagɔ 'wälaa nɩkpɛ a 'tɛnyɩ 'mö
         ‑këë zɩ'ɛ, dʋdʋʋ 'nɩɛ ‑bhlɛ tɛkäsɛ ‑sɩbhä tɩtlɛnɩ. 19 'N ‑glɔ 'kɔdʋʋ yiɛ 'pɩ ta 'mö dilonɩ, bhlɩɩ ‑gömö a ‑gwlɩɩ 'wuë 'n yɩ yiɛ sɛ 'sulo.
         ‑Glɔ 'kɔdʋ Babilɔɔnɩ, Lagɔ 'nuä 'wʋ dlʋ, ‑maa 'ɔ 'klɛ 'kädɛɛ a nʋʋ, 'mö ɔ pälɩɛ ‑dɔkɔ 'mö, 'mö ɔ
         'nyʋä yɔwʋ nzɩɩ wʋ 'kʋ 'nɩmä. 20 Gïnyɛlekpïï 'wuë ‑nyɛ ‑gägö 'wuë 'sɔ, 'n yɩ yiɛ sɛ ylɛ. 21 'N ‑zɛlɩnyizakwë 'käda yiɛ lɩbhä, 'n ‑zɛlɩ 'kädɩ yiɛ nɩkpa 'wʋ bhlinɩ, yɩ kä
         bhʋlʋbhlʋ 'kwili a gwlɩ 'sɔ a sɛ. Klɩɩ, ‑zɛlɩ 'la ‑lɛnɩɛ nɩkpa 'wʋʋ, ɛ za, 'n wa yiɛ
         Lagɔ 'a 'nglɩɩ nyima. Ɛ'ɛ ‑bhö nyɩasɛ, ‑maa 'klɩ 'la, mö ɛ 'tɛɛ a‑a tenyii.
         
            
               	‑Glɔ 'kɔdʋʋ wa laa Mejidɔɔ a ‑gägaa.

Gbɩsɛtɛlɩnglɔ 'kɔdɔɔ Babilɔɔnɩ171 Lagɔzuzukuu ngbi'sɔ ‑kpɔ yɩ ‑su a‑a ‑dɔkwɩɩ ngbi'sɔ ‑kpɔ, yɩ gla'mö a ‑na ‑bhlʋ, 'n a ‑yiiɛ
         'dɩ 'nyɛɛ yi, a lɛ naa: «Gbɩsɛtɛlɩnglɔ 'kɔdɔɔ, sɛɛ Lagɔ 'kää 'ɔ ‑zijlea tuu, yi
         n ‑kamö ‑sɩbhä 'ylimö tulanɩ. Gbɩsɛtɛlɩnglɔ 'la, ‑glɔ 'kɔdʋʋ ‑wʋ sɩbhää ‑mä
         'nyudɔlwɩ jijo'wʋʋ, muä. 2 Dʋdʋkpätaa 'klʋ a 'bhlɩlowluwaa, nglɔ 'la 'mö wa ‑nyɛɛ tɛlɩɛ gbɩ sɛ. Dʋdʋkpätaa
         'klʋ a nɩkpaa, 'ɔ nʋʋ 'mö wa 'nɩmää 'n wʋ yuëë 'lɩbhä, 'n wa yiɛ gbɩ sɛ tɛlɩmö.»3 'N Lagɔ 'a 'Wugɔmʋʋ ‑yiiɛ ‑gömö bhlinɩ, 'n Lagɔzuzukwëa ‑nya'mö yiɛ ‑mä 'muse
         'klʋ mö. ‑A ghlɛɛ ‑mä, 'n n yiɛ 'nglɔ ‑bhlʋ 'ylɩmö, ɔ glɩ nɩmɛzlɛ ‑gömö. Ɛ kä
         'wukpïli ngbi'sɔ 'n 'gʋya kʋgbä. Ɛ yɔwʋ 'wuë 'nglɩ a ‑bɛ cɛlɩ ‑lɛ. Nglɩ 'la, Lagɔ
         'mö yɩ zia ‑di. 4 Nglɔ 'la, ɔ ‑pla 'nglɩmöbanɩzɛlɩ 'mö. ‑Sikalii, 'nglɩmökpɩɩ, bɔlɔbɔlɔlii a kii
         'wuë ‑yɩ 'tɛɛ 'pɛlʋ tenyii, ɔ ‑swii 'mö. Ɔ ‑su ‑sikadɔkɔ kä'mö. ‑Mä wʋ 'mö,
         ‑nyɛnɩ'wʋbhölii, ‑nyɛ 'ɔ gbɩsɛtɛlɩtɛlɛ 'sɔ, mɩɩ suä ‑mä. 5 ‑Lɛ ɔ 'klʋtɩkpa 'mö, 'nglɩ ‑bhlʋ ‑yɩnyɩɩ zɛmösɛsaa ziza‑a, yɩ cɛlɩ ‑lɛ, sɛ'ɛ yɩ
         nʋä nɩɩ: «Babilɔɔnɩ, gbɩsɛtɛlɩngwlɩ ‑nyɛ mä'ä 'pɩwʋ a 'nyinyoli 'sɔ a ‑da.» 6 Nglɔ 'la, mɔɔ 'nɩmää Lagɔ a ‑nʋa wa 'lɩbhä a‑a a dluu. Nɩkpaa ‑wa bhïlaa nɩkpabhë
         a 'yila 'klʋ Zezwii a dɛɛ, mɔɔ 'nɩmä'ɛɛ 'wa dluu.N 'yoo 'ylɩmöö, 'n ‑kpö ‑yiiɛ köbhä. 7 'N Lagɔzuzukwëa ‑yiiɛ 'dɩ 'nyɛ, a lɛ naa: «Zuzu nɩ ‑tɩmö ‑gömö 'bhöö. ‑Maa nɩmɛɛ
         ‑ɛ kää 'wukpïlii ngbi'sɔ ‑kpɔ ‑nyɛ 'gʋyaa kʋgbä ‑kpɔ 'sɔ, 'n nglɔɔ ‑ɔ gïlee ‑gömö
         a wɛlɩɩ yɩ ziza‑a, 'mö n ‑kamöä kɛ 'klʋ kälɩnɩ. 8 Nɩmɛɛ ‑n 'yɩɛ da'a 'ylɩmöö, ɛ ‑bhölɩ a, ‑maa ɛ'ɛa'a ‑sɩkaa ‑bhölɩ. 'Bhʋkwa 'kädaa
         ‑a 'bhʋɔ 'möö, ‑mä a 'mö, ‑mä ɛ 'kää 'wlʋ nzɩɩ, ɛ 'kä 'yli bhɩɛ mö. Mä'ä
         'pɩwʋ a nɩkpaa ‑wanyɩɩ 'nglɩ Lagɔ 'nɩɛ 'pɩwʋ a tɛɛnɩdɛ ‑mä ‑bhölɩbhölɩbɔgʋʋ 'mö
         'cɛlɩɩ, wa ‑kä nɩmɛ 'la 'ylɩmöö, zuzu yuë ‑gömö 'bhöö. Ɛ'ɛ ‑bhö nyɩasɛ, ‑maa
         ɛ ‑bhölɩ a, ɛ'ɛa'a ‑bhölɩ, 'n ɛ 'kää 'sɔ yinɩ.9 'Nɛɛnɔ ‑nyɛ ‑lii a zɛmöyiye 'sɔ a wɛlɩɩ ‑wʋä dɛ'ɛ. Nɩmɛɛ a 'wukpïlii ngbi'sɔ ‑kpɔ
         'la, ‑gägö ngbi'sɔ ‑kpɔ nglɔɔ glɩɛ 'klʋʋ, miɛ. 'Bhlɩlowluwa ngbi'sɔ 'mö yɩ glɩnɩmöä.
         10 Wa ngbi'sɔ ‑kpɔ, wa gla'mö a ‑nʋä ngbï yɛ tɛkäsɛ 'kämanɩ 'wë 'n 'wa 'kämanɔɔ
         yiɛ bhli. ‑Bhlʋ ‑wʋ ‑bhlɛ ‑sɩkaa 'kämanɩ dɔ'wʋ, ‑mɔmɔɔ ‑bhlʋ ‑gä nimï ɔ yi bhäla
         'yli 'wlʋ. ‑Maa ɔ ‑kä 'yli 'wlʋʋ, 'ɔ 'kämanɔɔ 'naa 'kä 'yli gwälɛ. 11 Sɛ'ɛ n gbää nɩɩ, nɩmɛ 'la, ɛ ‑bhölɩ a‑a, ‑maa ɛ'ɛa'a ‑sɩkaa ‑bhölɩɩ, ɛ'bhë, mɛɛ
         glɩnɩɛ 'bhlɩlowluwaa a ‑gbʋätananɔɔ. Tɛkänʋa ngbi'sɔ ‑kpɔ gla'mö ‑mä ɛ ‑wʋmöä.
         ‑Maa 'yli ɛ 'kää bhɩɛ.12 Nɩmɛɛ a 'gʋya kʋgbä ‑kpɔ ‑n 'yɩɛ 'ylɩmöö, 'bhlɩlowluwa kʋgbää. Wa'aa ‑bhlɛ 'wa
         'kämanɔɔ tɛɛ, ‑maa Lagɔ yuë 'bhlɩlowluwa 'wʋ 'zʋa wa ‑nyɛ nɩmɛ 'la 'sɔ, wa yi 'gïle
         ‑bhlʋ 'mö 'kämanɩ. 13 'Bhlɩlowluwa 'la kʋgbä ‑kpɔ, 'cɛla ‑bhʋlʋ wa 'kää ‑kä. 'Wa 'mötɛɛnɔɔ ‑nyɛ 'wa
         'kämanɔɔ 'wuë 'sɔ, 'mö wa 'kää 'wʋ 'libhï wa 'kʋ nɩmɛ 'la yowʋ 'nyɛ. 14 'Bhlawadɩgbaa, 'mö wa 'kää tʋ kwä. ‑Maa ma‑a 'kʋä 'wlu 'plɩ. Ɛ'ɛ ‑bhö nyɩasɛ, ‑maa ma‑a glɩnɩɛ
         'bhlɩlowluwaa 'wuë ‑gömö a 'bhlɩlowli. ‑Alowliwa 'wuë ‑gömö a ‑Alowli. 'Bhlawadɩgbaa
         ‑nyɛ a ‑nʋa a wäzɩɛ, a ‑sɛɛ ‑lɛ, ‑wa 'tɛɛnaa dlɩ 'sɔ, mʋa 'kʋä'ɛɛ 'wlu 'plɩmö.»15 'N Lagɔzuzukwëa ‑yii'ɛɛ 'dɩ 'nyɛ nɩɩ: «Nywii ‑n 'yɩɛ 'ylɩmö gbɩsɛtɛlɩnglɔɔ glɩɛ
         da'a 'klʋʋ, bhlɩɩ 'wuë ‑gömö a ngäyaa, nɩkpa a ‑zɩkpö, bhlɩɩ 'wuë ‑gömö a
         nɩkpa, gbɩɩ 'wuë a gbäwaa, muëë. 16 'Gʋya kʋgbä ‑kpɔ ‑n 'yɩɛ 'ylɩmöö, yɩ ‑nyɛ nɩmɛ 'sɔ, gbɩsɛtɛlɩnglɔɔ 'mö yɩ 'kää
         ‑gblɩ. 'Ɔ 'saa 'wuë ɔ kää, 'mö yɩ 'kɔɔ kä 'mö ‑sɛ, yɩ 'kɔ wlu ‑dɩ, yɩ 'kä 'ɔ
         yɛköö li, 'saa tʋʋä ‑lɛ, yɩ 'kʋ sia. 17 'Saa Lagɔ a'bhë yɩbhää, 'mö ɔ 'zʋä ‑mä 'wa dila zɛmö, nzɩɩ 'saa ɔ gbä a‑a
         ɔ 'kä nʋʋ, wa 'kʋ 'yli 'wälanɩ. 'Gʋyaa kʋgbä ‑kpɔ, ‑yɩ glɩnɩɛ 'bhlɩlowluwaa kʋgbä
         ‑kpɔɔ, 'cɛla ‑bhʋlʋ wa 'kää ghlɩ wa 'kä 'wa 'kämanɔɔ nɩmɛ 'la yowʋ nyɛ ‑këë,
         wɛlɩɩ 'wuë Lagɔ bhïla a‑a, yɩ 'kä 'yli 'wlʋnɩ.18 Nglɔɔ ‑n 'yɩɛ da'a 'ylɩmöö, mɔɔ glɩnɩɛ ‑glɔ 'kɔdʋʋ, ‑wʋ gbïliɛ mä'ä dʋdʋ 'wʋ
         a 'bhlɩlowluwaa 'wlumöö.»

Babilɔɔnɩ yɛ bhli181 ‑Mi'la 'plɩɛ 'wëë, 'n n yi'ɛɛ Lagɔzuzukwë ‑mämaa 'ylɩmö, a 'bhöönɩ ‑mä zlɩ 'mö. 'Mö a 'tɛɛ tenyii. 'N a 'mölɩlɛ yiɛ
         dʋdʋkpäta 'wuë 'wʋ ngäla. 2 'N a yiɛ tenyii 'mö 'kpa, a lɛ naa: «Wʋ yɛ bhli! Wʋ yɛ bhli! ‑Glɔ 'kɔdʋʋ Babilɔɔnɩ yɛ bhli.» ‑Glɔɔ yɛ zuzukuzoku a glɩdɛ 'zʋ. Zuzukuzoku a kii 'wuë, ‑mä yɩ glɩnɩɛ. Zɩɩ a kii 'wuë ‑yɩ ‑bhöä
         ‑nyɛnɩ 'wʋ, ‑mä yɩ glɩɛ. Nɩma a kii 'wuë ‑yɩ ‑plɛɛ fɩ, ‑yɩ ‑bhöä ‑nyɛnɩ 'wʋʋ,
         ‑mä yɩ glɩɛ. 3 ‑Glɔ 'la, mʋʋ kää 'nglɩ 'n 'bhlɩbhëa 'wuë ‑gömö a nɩkpaa yiɛ 'wʋ ngwlɩsɛsɛnɩsɛnɛ
         ‑nyɛ nyɩbhɛlɩsɛsɛnɩsɛnɛ 'sɔ ‑yɩ 'plɩɛ 'wlu a nʋʋ 'nɩmä. Dʋdʋkpätaa 'klʋ a 'bhlɩlowluwaa,
         ‑glɔ 'la, 'mö wa ‑nyɛɛ tɛlɩɛ gbɩ sɛ. 'Wʋ wʋlʋnɔ 'kɔdʋʋ 'kɔdʋʋ, 'mö mä'ä dʋdʋ 'wʋ
         a 'pɛlʋpäwaa 'wlʋnɩɛ 'mö.4 'N n yi'ɛɛ wɛlɩ ‑mimii 'nʋ, yɩ 'bhöönɩ ‑mä zlɩ 'mö, yɩ lɛ naa: «Abhʋa na ‑nʋa,
         a nɩ 'wlʋ ‑mä ‑glɔ 'la 'mö, a tɩa ‑mä a ‑nʋa 'a 'nyinylolii nʋmö, nzɩɩ 'klɩɩ ‑ɛ
         'kʋää ghlɩɩ, ɛ tanyɩa ghlɩmö. 5 Ɛ'ɛ ‑bhö nyɩasɛ, ‑maa 'wa 'nyinylolii, yɩ yɛ tenyii 'nyli 'mlu, Lagɔ kɩ 'ylɩmö.
         'Wa nʋnʋlizokuu, ɔ 'naa 'kɩ 'wʋ dlʋ.6 Sɛ wʋ 'zʋä ‑muë'laa, a nɩ 'zu ‑sɩbhä. 'Wʋ ‑lizokuu wʋ nʋä a 'pɛnaa, a nɩ 'nyɔnunyɩ
         'wʋ 'sɔ. Yɔwʋkanɩnʋʋ a ‑dɔkɔɔ wʋ 'nyɛɛ ‑muë'laa, a nɩ 'nyʋ ‑wʋ kälɩɛ 'wʋ 'sɔ yɔwʋ
         a ‑dɔkɔ. 7 Sɛ wʋ 'ghlimanɩɛ tenyii wʋnyɩ a 'nglɩɩ, 'n wʋ ‑bhölɩnɩɛ ‑mä wʋlʋnɔɔ 'möö, a nɩ
         'yʋʋä ‑sɩbhä 'klɩ, a nɩ 'zu nyɛnglɛ 'mö. Sɛ'ɛ wʋ nʋä ‑mä wʋ dlɩ zɛmö nɩɩ: 'Bhlɩlɛnglɛ
         a sɛ n glɩɛ dɛ'ɛ, n'n ‑bhö 'kuzlenglɔ. N'n‑ä n 'kä ‑zɩ nyɛnglɛ 'lɩbhä. 8 Nza 'klɩyɩyɛ 'wuë Lagɔ gbää ɔ 'kʋ 'wʋ ‑lɛnɩ, ɛ 'kʋä 'ylɩ bhlʋ 'mö ghlɩ cuu. Miɛ
         nɩɩ: 'kwie, 'lɩgbʋ, ngɔmʋgupegupe 'n ‑kosu, mɩɩ 'kʋä sɛ ‑sɛ. Ɛ'ɛ ‑bhö nyɩasɛ, ‑maa
         ‑Alowli Lagɔ ‑ɔ tunuä ‑zijlee, 'mö ɔ 'tɛɛ.»9 Dʋdʋkpätaa 'klʋ a 'bhlɩlowluwaa, ‑wa ‑nyʋʋ tɛlɩɛ gbɩ sɛɛ, ‑wa manɩɛ 'wʋ wʋlʋnɔɔ,
         ‑glɔ 'la ‑kä si, wa ‑kä wʋ gbeylokwëa 'ylɩmöö, wa yi wʋ za 'wi, wa yi ngäzɩ.
         10 Klɩɩ ‑ɛ 'kää ‑glɔɔ ghlɩ a nganɔɔ a za, ngëbleblu wa 'kää ‑wʋ wa 'kä nɩɩ:«Yee ngäzɩ! Yee ngäzɩ! ‑Nmö Babilɔɔnɩ, 'mötɛɛnɩglɔ 'kɔdʋʋ,‑na'a ‑zijlea 'mö wa tu bhä 'gïle ‑bhlʋ 'mö cuu ‑a?»11 Mä'ä dʋdʋ 'wʋ a 'pɛlʋpäwaa wi, wa ngäzɩ wʋ za. Ɛ'ɛ ‑bhö nyɩasɛ, ‑maa ‑bɛ 'nɩ
         pɩa'a 'wa 'pɛlʋpälii: 12 ‑sika, dleyi, 'nglɩkäkpɩ, zikpï, 'pɛlʋtɛɛloku, lokuzɛlɩ, loku ‑yɩɩɛ 'mö 'tuu ‑yɩ
         'tɛɛ 'pɛlʋ, lokuzɛlɩ ‑yɩ nɛnɩɛ 'ylimö, swi a kii 'wuë ‑yɩ pää nglɛ a nglɛɛ, lɔglali,
         'nglɩkäswi, lɛyazɛlɩ, lɛya, 'nglɩkäkpɩ wa laa maabölɩ. 13 Kpö ‑yɩ kää nglɛ a nglɛ wa laa kanɛɛlɩ, ‑zɛpʋ'möpäli a kii ‑mimii, palɩfɛ, gwäzɩ
         wa laa miilɩ, 'wlɩ, duvɛɛ, lilikpö, ‑gugobhʋbhʋ, ‑nyɔɔ, 'bhila, wïla, ‑sʋkwie, ‑sʋkwiejlitomobïï,
         göwa, 'n nɩkpaa a ‑gbaabhï kökä. 14 Sɛ'ɛ 'pɛlʋpäwaa 'kää nɩɩ:«Abhʋa Babilɔɔnɩ a ‑nʋa,'saa 'wuë a tɛlɩ a‑a sɛɛ, wʋ yɛ sɛ ylɛ.'A wʋlʋnɔɔ 'wuë ‑nyɛ 'a nanɩlii 'sɔ,yɩ yɛ sɛ ylɛ, ‑bɛ 'naa 'kɩa'a ghlɩ 'lɩlɩlɩ.»15 'Pɛlʋpäwaa ‑wa 'wlʋnɩɛ ‑mä Babilɔɔnɩ glɔ 'möö, klɩɩ ‑ɛ 'kää ‑glɔɔ ghlɩ a nganɔɔ
         a za, ngëbleblu wa 'kää ‑wʋ, wa 'kä 'wi wa 'kä ngäzɩ, 16 wa 'kä nɩɩ:«Yee ngäzɩ! Yee ngäzɩ!‑Nmö Babilɔɔnɩ, 'mötɛɛnɩglɔ 'kɔdʋʋ,'ylimönanɩlokuu, pɛlʋtɛɛlokuu,'n 'ylimönanɩlokuu a kii ‑mimii 'wuë,'mö ‑n ‑su a‑a 'mö.‑Sikali, 'nglɩkäkpɩ 'n zikpï'mö n bɔlɔnɩ a nanyɩ.17 Wʋlʋnɔ 'la 'wuë, mʋʋ yɛɛ da'a 'gïle ‑bhlʋ 'mö sɛ ylɛ cuu!»Batwiisuwaa 'wuë ‑nyɛ nɩkpaa wa ‑suä 'sɔ, yɩ 'mö a libhonʋwaa kökä, nɩkpaa 'wuë
         ‑wa 'pänɩɛ ‑mä 'pɛlʋʋ, wa 'nɩgbö ngëbleblu, 18 wa 'yɩɛ ‑glɔ 'la ‑wʋ siɛ a gbeylokwëa 'ylɩmöö, 'n wa yiɛ 'mö 'kpa, wa lɛ: «‑Glɔ
         nɩ, wʋ sɛ a ‑glɔɔ 'nɩɛ 'kɔ 'wʋ ‑wʋ.» 19 'N wa pää wanyɩ bhuukwë 'wlu ngäzɩ a za, 'n wa wiɛ 'mɩɔ, 'n wa kluä 'n wa nʋä:Yee ngäzɩ! Yee ngäzɩ!‑Glɔ 'kɔdʋʋ, ‑wʋnyɩɩ wʋlʋnɔ 'kɔdʋʋ gïnyɛ 'klʋ a batwiilowluwaa 'wuë 'wlʋnɩ'ɛ 'möö,wʋ wʋlʋnɔɔ 'wuë, mʋʋ yɛɛ dɛ'ɛ 'gïle ‑bhlʋ 'mö 'yli bhɩɛ cuu.20 Zlɩ 'mö a ‑nʋänyɩ, a nɩ nʋ 'mäna sɛɛ ‑glɔ 'kɔdʋʋ bhɩɛ 'yli a za.Abhʋa Lagɔ a ‑nʋa,a ‑nyɛ Zezwii 'a tietiewaa 'sɔ,Lagɔ 'a 'möbhïlanɩwaa kökä, a nɩ nʋ 'mäna.Ɛ'ɛ ‑bhö nyɩasɛ, ‑maa Lagɔ tuä sa'a 'wʋ ‑zijlea,abhʋa ɔ plɛɛ nimï.21 Wɛlɩɩ nʋä sa'a 'wëë, 'n 'mötɛɛnɩzuzukwë ‑mämaa yiɛ kpiyigwli 'wʋ 'libhï, ‑ɛ
         ‑bhɩɛ 'klʋsunɩkpiyi 'kädɛ, 'n a yee ‑mä gïnyɛ 'mö sɛ bhlɩ, a lɛ naa:«Sa'a ‑sɩbhä wa 'kää ‑glɔ 'kɔdʋʋ Babilɔɔnɩ 'kwlɛ 'mö 'pä.‑Bɛ 'naa 'kʋa'a 'kwädlɩ 'ylɩmö.22 ‑Nmö Babilɔɔnɩ,‑na 'mö a 'kpëtibhlɩwa oo, bhlɩbhlɩwa oo, ‑välɩbhlɩwa oo, legïlabhlɩwa oo,‑bɛ 'naa 'käa'a 'kwädlɩ wa wɛlɩ 'nʋ.'Slɛlɛkänyɔ ‑bhlʋ a'bhë 'naa 'käa'a ‑mä 'ylɩmö yoo.‑Bɛ 'naa 'käa'a ‑mä 'klʋsunɩkpiyi a ‑gëbë 'nʋ.23 'Napɛ 'naa 'käa'a ‑mä ‑na 'mö lɩ.‑Bɛ 'naa 'käa'a ‑mä ‑na 'mö nglʋkwänyɔ ‑nyɛ ɔ 'lɛnglɛ 'sɔ a wɛlɩ 'nʋ.Ɛ'ɛ ‑bhö nyɩasɛ,‑maa ‑na 'mö a 'pɛlʋpöwaa mʋa glɩnɩ a‑a mä'ä 'ylʋ zɛmö a 'kädɩɩ.‑Na'a 'gbiziguu mö ‑n dulanɩɛ 'bhlɩbhëa 'wuë 'mö.24 Lagɔ 'a 'möbhïlanɩwaa, Lagɔ a ‑nʋa, mä'ä dʋdʋ 'wʋ a nɩkpaa 'wuë wa 'lɩbhää
         'n wa yiɛ 'kuu, ‑mä ‑na 'mö, ‑mä wa ghlɩɛ 'wa dluu.»

191 ‑Mi'la 'plɩɛ 'wëë, 'n n yiɛ wɛlɩ 'kädɩ ‑mimii 'nʋ, yɩ 'bhöönɩ ‑mä zlɩ 'mö,
         yɩ 'kä ‑bhɩɛ nɩkpa a ‑bʋbʋ a ‑jiji, yɩ lɛ naa:«‑Alowli Lagɔ, ɔ 'nglɩ nɩ 'ghlimanɩ.'Mö 'pʋpʋɛ 'bhöönɩɛ 'mö.Ɔ 'yize 'a nglɩɩ mɩɩ 'ghïliɛ,ɔ 'yize mɔɔ 'tɛɛ 'mö.2 'Ɔ ‑zijlitutwee gbëaa 'mö ɛ ‑wʋä 'n ɛ zlɔnɩɛ 'mö.Gbɩsɛtɛnglɔ 'kɔdɔɔ,‑ɔ nyima a‑a dʋdʋkpäta 'klʋ a nɩkpaa 'ɔ gbɩsɛtɛlɩtɛlɛɛ 'möö,Lagɔ kɔ ‑zijle tu.Ɛ'ɛ ‑bhö nyɩasɛ,‑maa Lagɔ 'a 'yliwʋwaa a dluu, 'mö ɔ sluä sɛ,3 'N wa yi'ɛɛ nɩɩ:Lagɔ a 'nglɩ nɩ 'ghlimanɩ!Ɛ'ɛ ‑bhö nyɩasɛ, ‑maa‑Glɔ 'kɔdʋ 'la ‑wʋ ‑wʋä si dɔ'wʋ a gbeylokwëa,ghäyɩ a 'kää mö 'kwädlɩkwädlɩnɩ.»4 Nyɛkpökpöö a glʋ ‑bhlʋ nyɛkpökpöö ‑mʋäna ‑kpɔ ‑nyɛ nyɛpɛnyɛpɛlii ‑mʋäna ‑kpɔ
         'sɔ, 'n wa yiɛ ‑kokomïladigbï glu 'pä, Lagɔ ‑ɔ glɩɛ ‑mä 'nglɩmöklikpëa 'möö,
         'n wa yoo 'wlu 'nyɛ, wa lɛ:«‑Amɛɛ!A nɩ 'ghlimanɩ Lagɔ a 'nglɩ.»'Bhlawadɩgbaa 'a nglʋkwälilea a wɛlɩɩ5 'N wɛlɩ yi'ɛɛ ‑mä 'nglɩmöklikpëa yɔwʋ 'bhöönɩ, yɩ lɛ naa:«Abhʋa Lagɔ a 'yliwʋwaa 'wuë, abhʋaa zoo 'klʋkpamöö,'yuë oo, 'kädɩ oo, a nɩ 'ghlimanɩ ɔ 'nglɩ.»6 'N n yiɛ wɛlɩ 'nʋ. Yɩ 'kä ‑bhɩɛ nɩkpaa 'kɔkɔmlɛ a wɛlɩ, yɩ 'kä ‑bhɩɛ 'nyu 'kɔdʋʋ
         a ‑gbɔkwälɩ, yɩ 'kä ‑bhɩɛ'ɛ ‑gbägbadɛɛ gba tenyii. Yɩ lɛ naa:«A nɩ 'ghlimanɩ Lagɔ a 'nglɩ, ɛ'ɛ ‑bhö nyɩasɛ,‑maa ‑Alowli Lagɔ 'mötɛɛnɔ 'wuë 'bhöönɩɛ 'möö,'ɔ 'kämanɔɔ, ɔ kʋ 'yli wälanɩ.7 A‑a nɩ li 'mäna! A‑a nɩ kä 'mäna 'kädaa dlɩ zɛmö! A‑a nɩ 'ghlimanɩ ɔ 'nglɩ!‑Maa 'Bhlawadɩgbaa 'a nglʋkwäzlɩɩ, ɛ yɛ ghlɛ.Nglɔɔ yɛ 'wlu gïganɩ 'wë 'tɩɩ.8 ‑Bäna 'pöpa ‑a nɛnɩɛ 'ylimö, ‑a ‑wʋä 'wlɩlɩ, ‑a lɩɛ 'möö,'mö wa 'nyɔɔ, ɔ 'ka 'mö päla.»‑Bäna 'pöpa 'la ‑a nɛnɩɛ 'ylimöö, Lagɔ a nʋa a nʋnʋlii ‑yɩ zlɔnɩɛ 'möö, miɛ.9 'N Lagɔzuzukwëa ‑yiiɛ 'dɩ 'nyɛ, a lɛ naa: «Wɛlɩ nɩ n nyɩamöä dɛ'ɛɛ, 'celi, miɛ
         nɩɩ: ‑Muë wa wäzɩnɩɛ 'Bhlawadɩgba 'a nglʋkwälilea 'wʋʋ, wa ‑jɔlʋ!» 'N a yi'ɛɛ nɩɩ:
         «Wɛlɩ nɩ, Lagɔ a'bhë a ngli a wɛlɩɛ.» 10 Lagɔzuzukwëa nʋä sa'aa, 'n n yiɛ ‑lɛ a dlɩ 'mö ‑kokomïladigbï glu 'pä n 'ka
         bʋbɔ. ‑Maa a lɛ naa: «Tɩ sa'a zʋ. ‑Maa ‑n ‑nyɛ ‑na 'bhɩa ‑muë'la ‑wa nyɛɛ nɩkpa Zezwii
         'a ‑tiamö a wɛlɩɩ 'sɔ, sɛ a glɩnɩɛ Zezwii a libhonʋwaa, ‑sɩbhä n glɩnɩmöä ɔ libhonʋnyɔ.
         Zaa, Lagɔ mö ‑n kää ‑n 'kä bʋbɔ.»Wɛlɩ Zezwii a'bhë 'wälanɩɛ 'ylii, yɩ daa, ‑lɛ Lagɔ 'a 'möbhïlanɩwaa ‑sɛɛ 'n wa
         yiɛ bhïla.‑Ɔ glɩɛ ‑lɛ ‑sʋkʋ 'pʋpʋʋ ‑gömö a wɛlɩɩ11 ‑Mi'la 'plɩɛ 'wëë, 'n n yiɛ zlɩɩ 'ylɩmö ɛ dɩ‑ɩ nuë, 'n ‑sʋkʋ 'pʋpʋ yiɛ 'yli 'wlʋ.
         ‑Ɔ gluä ‑gömöö, 'mö wa laa ‑Ɔɔ pälanɩ wɛlɩ käbödɛ, 'mö wa la'ɛɛ ‑Ɔ kä gbëaa
         a ngli. 'Mözlɔnɩsɛ ɔ tuä 'ɔ ‑zijlii, 'n ‑ɔ gwɩɛ tʋ 'mözlɔnɩsɛ. 12 'Ɔ yilaa ‑bhɩɛ ‑kosu ngömɔ. Ɔ 'wlu a 'kämanɩwugblii, yɩ 'kɔkɔmlɛ. Ɔ kä 'nglɩ ‑bhlʋ
         ‑yɩ cɛlɔɔ yɔwʋʋ, ‑bɛ 'niɛ ‑yi 'n ɛ 'nɩ ‑bhö ɔ 'yize mɔ cuu. 13 Ɔ ‑pla ‑bäna ‑vʋkwa 'mö, a 'wuë dlu. Ɔ nglɩɛ Lagɔ a Wɛlɩ. 14 ‑Mä zlɩ 'mö a slʋjaa ‑gänɔ, wa glɩ ‑sʋkwie 'pɩpɩ ‑gömö. 'Wa ‑banɩ wa ‑plaa 'möö,
         'yli 'mö yɩ nɛnɩɛ, yɩ ‑wʋ 'wlɩlɩ, buuu. 15 ‑Gbälɛ 'bhöönɩ ‑mä ɔ ngli, ɛ nɛ‑ɛ ‑bɛbɛbɛ. 'Mö ɔ 'kää 'bhlɩbhëa 'mö 'wlu
         'plɩnɩ. Yɔwʋkanɩsɛ ɔ 'kʋää ‑su. Ghlɛzɛɛbhïï, 'mö ɔ 'kää ‑mä 'bhʋkwa 'käda
         'mö 'wʋ 'nyɔzɔnyɔzɔnɩ. Mɩɩ glɩnɩɛ Lagɔ 'mötɛɛnɔɔ 'wuë 'bhöönɩɛ 'mö 'a 'klɛ 'kädɛɛ.
         16 ‑Lɛ 'ɔ ‑bänaa 'klʋ, 'n ‑lɛ 'ɔ bhɔgʋʋ yɔwʋ, wa 'cɛlɩ ‑lɛ 'nglɩ, sɛ'ɛ yɩ nʋä nɩɩ:
         'Bhlɩlowluwaa 'wuë a 'bhlɩlowli. ‑Alowliwaa 'wuë a ‑Alowli.17 'N n yi'ɛɛ Lagɔzuzukwë ‑bhlʋ 'ylɩmö, a 'nɩgbö ‑mä 'ylʋväla 'mö. 'N a yiɛ 'mö 'kpa tenyii, 'n a yiɛ
         zɩɩ 'wuë ‑yɩ ‑buluä ‑mä ghäyɩ ghäyɩ 'dɩ 'nyɛ nɩɩ: «A nɩ yi, a nɩ 'yɩbhä 'wlu
         a 'kä Lagɔ 'a lile 'kädaa li. 18 'Bhlɩlowluwaa muë, 'slʋjaa ‑nyɛ 'wa 'kämanɩwa 'kädɩɩ 'sɔ muë, tʋgwɩsʋkwiea ‑nyɛ
         yɩ ‑suwaa 'sɔ muë, nɩkpaa 'wuë, göwa oo, ‑waaa göwa glɩnɩ oo, 'yuë oo, 'kädɩ
         oo, a nɩ yi a 'kä wa ‑gäzɩɩ li.»19 'N n yiɛ nɩmɛzokwë 'ylɩmö. Dʋdʋkpäta 'klʋ a 'bhlɩlowluwaa ‑nyɛ 'wa tʋgwɩwaa 'sɔ,
         wa yɩbhä 'wlu, ‑ɔ glɩɛ ‑lɛ ‑sʋkʋʋ ‑gömöö, ɔ ‑nyɛ 'ɔ tʋgwɩwaa 'sɔ, wa ‑nyʋä 'kä
         tʋ gwɩ. 20 'N wa yiɛ nɩmɛɛ köbhä ɛ ‑nyɛ ‑ɔ nʋ a‑a 'fʋ Lagɔ a 'möbhïlanɩnyɔ a ‑li 'sɔ. Mɔɔ
         'pää zɩzɛ a ‑bɛ ‑lɛ nɩmɛɛ a 'yila 'klʋ. Sa'a ‑sɩbhä ɔ dulaa nɩkpaa 'n wa yuëë
         nɩmɛɛ a nglɩɩ yɔwʋ 'cɛlɩ nzɩɩ wa 'kä ɛ 'yislɔkpʋʋ bʋbɔɔ. Nɩmɛɛ ‑nyɛ ‑ɔ nʋ a‑a 'fʋ
         Lagɔ a 'möbhïlanɩnyɔ a ‑li 'sɔ, wa ‑gä 'n wa yuëë ‑mä ‑kosubhʋkwa 'kädaa 'mö
         'pä, mää suuflɩ ngömɔnɩɛ. 21 ‑Ɔ glɩɛ ‑lɛ ‑sʋkʋʋ ‑gömö a ngli a ‑gbälɛɛ ‑ɛ 'wlʋä ‑mä 'mö, 'n ɔ yiɛ tʋgwɩwaa
         ‑muë'la 'wuë 'lɩbhä 'n wa yiɛ 'ku. Zɩɩ 'wuë 'n yɩ yiɛ wa ‑gäzɩɩ li.

Wa yɛ Sataa ‑jie 'mö 'pä201 ‑Mi'la 'plɩɛ 'wëë, 'n n yi'ɛɛ Lagɔzuzukwë ‑mämaa ‑bhlʋ 'ylɩmö, a 'bhöönɩ ‑mä ghäyɩ 'wʋ. A ‑su glu a 'bhʋkwa 'kädaa ‑a
         'bhʋɔ 'mö tenyii a laklɩɩ kä'mö, a ‑su'ɛ 'gogo 'kɔdʋ 'kɔdʋ. 2 'N a yiɛ ‑gbägbamlɛɛ, bhlagɔgɔtɩmɛɛ, zuzukuzoku a 'kifii wa la'ɛɛ Sataa 'wʋ gbulo,
         'n a yoo gogoo gwanɩ. Ɔ 'kä ‑gwa ‑këë 'ylʋbö a milɩ ‑bhlʋ 'kä 'plɩ. 3 ‑Mä 'bhʋkwa 'käda 'la 'mö, ‑mä a 'pɔɔ 'n a yiɛ ‑lɛ ‑gba klɩklɩ 'n a yiɛ ‑lɛ ‑gömö
         yɩbhlɩnɩdɛ 'zʋ, ɔ 'kä ‑mä 'ylʋbö a milɩ ‑bhlʋ (1.000) ‑sɛ. ‑Lɛ a 'tɛnyɩ 'la 'wuë
         'mö, ɔ tɩa 'bhlɩbhëa ‑gömö a nɩkpaa dula ‑këë 'ylʋbö a milɩ ‑bhlʋ (1.000) 'kä
         'plɩ.4 'N n yiɛ 'nglɩmöklikpï 'ylɩmö. ‑Wa gliɛ 'möö, 'mö Lagɔ 'nyɛɛ 'mötɛɛnɔ nzɩɩ
         wa 'kä nɩkpa ‑zijli tu. 'N n yi'ɛɛ nɩkpaa wa ‑dɩɛ 'wlu a zuzukuu 'ylɩmö. Ɛ'ɛ ‑bhö
         nyɩasɩ ‑maa, Zezwii a dɛ wa bhïlaa nɩkpabhë a 'yila 'klʋ 'n wa yi'ɛɛ Lagɔ 'a wɛlɩɩ
         bhïla. Nɩkpa 'la, wa'aa nɩmɛɛ ‑nyɛ 'ɛ 'yislɔkpʋʋ 'sɔ bʋbɔmö, wa'aa 'wʋ nglu wa 'kä
         ɛ yɩbhlɩnɩdaa ‑lɛ wa 'klʋtɩkpa 'mö, ‑nyɛ wa swɩ yɔwʋ 'sɔ 'cɛlɩ. Nɩkpa 'la, 'mö Lagɔ
         ‑sɛɛ glu wa ‑nyɛ Kliisɩ 'sɔ 'n wa yiɛ 'kämanɩ ‑këë, 'n 'ylʋbö a milɩ ‑bhlʋ yiɛ 'plɩ. 5 Tɛkägluwlʋwlɛɛ mɛɛ da'a. ‑Maa 'kuduwa ‑muë'la 'naa 'kä ‑bhlɛ glu 'wlʋ 'n 'ylʋbö
         'la a milɩ ‑bhʋlʋ (1.000) ‑kpɔ 'nɩɛ 'plɩ 'wëë. 6 ‑Wa ‑wʋä ‑mä tɛkägluwlʋwlɛ 'la 'möö, 'wa ‑jɔlʋ! Lagɔ a ‑nʋä wa glɩnɩɛ. 'Sɔnakwiea
         'nɩa'a ‑mä wa ‑gömö 'mötɛɛnɔ ‑kä. Lagɔ ‑nyɛ Kliisɩ 'sɔ a bʋbɔbʋbɔwaa wa 'kää zʋ, wa ‑nyɛ Kliisɩ 'sɔ wa 'kä 'kämanɩ ‑këë, 'ylʋbö a milɩ ‑bhlʋ (1.000)
         'kä 'plɩ.Zezwii yɛ Sataa 'wlu 'plɩ7 'Ylʋbö 'la a milɩ ‑bhʋlʋ (1.000) ‑kpɔ ‑kä 'plɩ 'wëë, 'n wa 'kää Sataa ‑jie 'mö
         ‑sɛ. 8 'N ɔ 'kää dʋdʋʋ a këtiea ‑mʋäna ‑kpɔ 'yli a ‑gwlɩ 'wuë 'mö a nɩkpaa dulaa mö,
         wa 'wuë 'n ɔ 'kʋää 'wlu 'yɩbha wa 'kä tʋ 'wʋ mö. ‑Zu wa 'kää ‑zu tenyii gïnyɛ
         yɔwʋ a bʋsɛ a saa. Wa ‑gwlɩ 'la, 'mö wa laa Gɔɔgö ‑nyɛ Magɔɔgö 'sɔ. 9 'N wa yiɛ dʋdakpäta 'wuë ‑gömö mlɩmanɩ. Lagɔ a ‑nʋa ɔ ‑sɛɛ ‑lɛ 'a gbëa ‑nyɛ 'ɔ
         ‑glɔ 'kɔdʋʋ ‑wʋ kɔɔ tenyii dlɩsɛ 'sɔ, 'n wa yiɛ 'gble 'mö 'pä. ‑Maa, 'n ‑kosu yiɛ
         ‑mä ghäyɩ 'wʋ 'bhöönɩ, 'n wʋ yuëë 'yli bhɩa. 10 Sataa ‑ɔ duluë a‑a, ‑mä ‑kosubhʋkwa 'kädaa 'mö, mää suuflɩ ngömɔnɩɛ, ‑mä wa
         'pä a‑a nɩmɛɛ ‑nyɛ ‑ɔ nʋ a‑a 'fʋ Lagɔ a 'möbhïlanɩnyɔ a ‑li 'sɔ, 'n wa yoo ‑mä
         'pä. Zlɩgä oo, sabʋ oo, ‑mä wa 'kää 'kwädlɩkwädlɩnɩ 'klɩ 'yɩnɩ.'Gbëbhlenɩzijlea11 'N n yiɛ 'nglɩmöklikpë 'käda 'pöpa ‑nyɛ ‑ɔ gïlaa 'mö 'sɔ 'ylɩmö. ‑Lɛ ɔ 'yila
         'klʋ, zlɩɩ ‑nyɛ dʋdʋʋ 'sɔ, 'n yɩ yiɛ futo. ‑Bɛ 'nia'a 'sɔ 'ylɩmönɩ. 12 'N n yi'ɛɛ 'kuduwaa 'ylɩmö, 'yuë oo, 'kädɩ oo, wa 'nɩgbö ‑lɛ 'nglɩmöklikpë 'kädaa
         a 'yila 'klʋ. 'N wa yiɛ 'bɔgwɩ 'klʋ kälɩ. 'N wa yi'ɛɛ 'bɔgʋ ‑mumuu 'klʋ kälɩ. ‑Mä
         wʋ 'mö, ‑wa yɛɛ ‑tiamö a ‑bhölɩbhölɛ ghlɩ 'a nglɩɩ, mɩɩ 'cɛlɩɛ ‑mä. 'N Lagɔ yiɛ
         'kuduwaa ‑zijli tu. 'Wa nʋnʋlii 'mö ɔ yɩlɩɛ 'klʋ. Nʋnʋli 'la, ‑mä yɩ cɛlɩɛ 'bɔgwɩɩ
         'mö. 13 'N gïnyɛ yiɛ ɛ ‑nʋa ɛ 'lɩbhä a‑a ‑lɛmö. 'Kwie ‑nyɛ 'kuduwaa a ‑glɔɔ 'sɔ, 'n wa
         yiɛ 'wa 'kuduwaa ‑lɛmö. Wa 'wuë, sɛɛ 'wa nʋnʋlii ‑wʋä, 'n Lagɔ yuë ‑sɩbhä ‑zijli
         tu. 14 'Kwie ‑nyɛ 'kuduwaa a ‑glɔɔ 'sɔ, 'n wa yuëë ‑mä ‑kosubhʋkwa 'kädaa 'mö 'pä.
         ‑Kosubhʋkwa 'käda 'la, ma‑a glɩnɩɛ 'sɔnakwiea. 15 Nɩkpɛ oo nɩkpɛɛ, ‑ɔnyɩɩ nglɩɩ 'nɩɛ ‑mä ‑tiamö a ‑bhölɩbhölɛ a 'bɔgʋʋ 'mö cɛlɩɩ,
         'n wa yoo ‑mä 'pämö.

Zlɩlelea ‑nyɛ dʋdʋluluu 'sɔ211 'N n yiɛ zlɩlele ‑nyɛ dʋdʋlulu 'sɔ 'ylɩmö. Ɛ'ɛ ‑bhö nyɩasɛ, ‑maa tɛkäzlɩɩ ‑nyɛ
         tɛkädʋdʋʋ 'sɔ, yɩ yɛ a sɛ ylɛ, gïnyɛ 'nɩa'a ‑bhölɩ. 2 Lagɔglɔɔ, ‑wʋ glɩnɩɛ Zeluzalɛɛmölelea, 'n n yuä 'ylɩmö, wʋ 'bhöönɩ ‑mä zlɩ 'mö
         Lagɔ yɔwʋ. 'N wʋ yiɛ wʋnyɩ 'wlu gïganɩ 'tɩɩ, ɛ 'kä ‑bhɩɛ ghlɩmönglɔɔ yɛ ɔnyɩ bɔlɔ
         ɔ 'luwli a za. 3 'N n yiɛ wɛlɩ 'kädɩ 'nʋ. Yɩ 'bhöönɩ ‑mä 'nglɩmöklikpëa 'mö, yɩ lɛ naa: «‑Sɩkaa
         a dɔ'wʋ, Lagɔ, 'ɔ glɩdaa, ‑mä nɩkpa jijo'wʋ ma‑a. Ɔ ‑nyʋä 'sɔ, dɛ ‑bhʋlʋ wa 'käa'aa
         glɩ, 'n wa 'käa'aa ɔ ‑nʋä glɩnɩ. Ɔ'bhë, ‑ɔ ‑nyʋä 'sɔ, 'n wa 'käa'aa 'wʋ ‑wʋnɩ,
         'n ɔ 'kää wa Lagɔ glɩnɩ. 4 Ɔ yi 'wa mɩɔɔ 'wuë sɩɔ. 'Kwie 'naa 'kä ‑mä ‑wʋ zaa, 'lɩgbʋ 'naa 'kä ‑mä ‑wʋ,
         dlɩyliyile 'naa 'kä ‑mä ‑wʋ, ‑gbapögbapɛ 'naa 'kä ‑mä ‑wʋ. Ɛ'ɛ ‑bhö nyɩasɛ,
         ‑maa tɛkäpɩ yɛ sɛ ylɛ 'lɩlɩlɩ.»5 ‑Ɔ glɩɛ ‑mä 'nglɩmöklikpëa 'möö, 'n ɔ yiɛ nɩɩ: «Yɩɛ, 'lilili n 'wälaa. Wɛlɩ
         nɩ, 'celi. ‑Maa wɛlɩ a ‑mii glɩnɩɛ gbëaa wa 'kä dlɩ 'wʋ ‑kä, 'mö yɩ glɩnɩɛ.» 6 'N ɔ yi'ɛɛ nɩɩ: «Yɩ yɛ zɛmö bhɩɛ. ‑Amöä Alɩfaa, ‑amöä Omegaa. Mɩɩ sɛɛ zɛmö nɩɩ,
         ‑amöä Tɛɛnɩdɛ wë, ‑amöä 'Gbëbhlenɩdɛ. ‑Mɔ 'nyutʋ ‑kä 'lɩbhää, 'nyibhëa ‑a
         nyɛɛ ‑bhölɩbhölɛɛ, a nyuu, n yonyɩ 'fʋ 'nyɛ. 7 ‑Ɔ ‑kä 'wlu 'plɩɩ, ɔ yi ‑li 'la 'wuë ghlɩ. ‑Amö, n yi ɔ Lagɔ glɩnɩ, ɔ yi'ɛ ɔbhlɩ
         na 'yu glɩnɩ. 8 ‑Maa nganɩwaa muë, ‑wa ‑nɩɩɛ dlɩ 'tɛɛnɩ muë, ‑nyɛnɩ'wʋbhöli a nʋwaa muë, 'kulɩbhäwaa
         muë, nyɩbhɛlɩɩ ‑wa sɛsɛnɩɛ ngwlɩɩ muë, ngwlɩɩ ‑wa sɛsɛnɩɛ nyɩbhɛlɩɩ muë, guwaa
         muë, 'fʋ a ‑lagwɩ a bʋbɔbʋbɔwaa muë, yiowaa 'wuë muë, wa 'wuë, ‑kosubhʋkwa 'kädaa
         'mö, mää suuflɩ ngömɔnɩɛ, ‑mä wa 'kʋää 'pä. ‑Mä ma‑a glɩnɩɛ 'sɔnakwiea.»Zeluzalɛɛmölelea9 Lagɔzuzukuu ngbi'sɔ ‑kpɔ, ‑yɩ ‑suä 'gbëbhlenɩklɩɩ a ‑dɔkwɩɩ ngbi'sɔ ‑kpɔɔ, yɩ gla'mö a ‑na
         ‑bhlʋ, 'n a ‑yiiɛ 'dɩ 'nyɛɛ yi, a lɛ naa: «Nglɔɔ 'Bhlawadɩgbaa 'kää kwää, yi n ‑kamɔ 'ylimö tulanɩ.» 10 'N Lagɔ 'a 'Wugɔmʋʋ ‑yiiɛ ‑gömö yi. 'N Lagɔzuzukwëa ‑yiiɛ 'wʋ 'libhï, ‑gäga ‑vʋkwa
         ‑bhlʋ a ‑badeyi 'wlu, 'n a ‑yiiɛ ‑mä kwä. Lagɔglɔɔ Zeluzalɛɛmö ‑wʋ 'bhöönɩ a‑a
         ‑mä ghäyɩ 'wʋ Lagɔ yɔwʋ, 'n a ‑yi'muä 'ylimö tulanɩ. 11 Lagɔ 'a 'ghïlinɔɔ a za, 'mö wʋ lɩɛ tenyii. ‑Glɔɔ a 'mölɩlɛ 'kä ‑bhɩɛ 'nglɩkäkpiyi
         lɩ 'mö. 'Nglɩkäkpiyii wa laa zasɩpö, ‑ɛ ‑wʋä 'wlɩlɩ 'yli flanɩɛ 'mö a saa, ‑sɩbhä
         wʋ lɩɛ 'mö. 12 'Kpakwëa ‑a ‑binɩɛ wʋ 'wuë 'wʋʋ, 'wʋ a 'bhʋɔɔ tenyii, a kä ngloluu kʋgbä'sɔ, Lagɔzuzuku
         kʋgbä'sɔ ‑kwii. Ngloluu 'la a ‑gbïlii 'klʋ, Yizlaɛlɩ a ‑gligbï kʋgbä'sɔ ‑kpɔ a nglɩɩ cɛlɩ ‑lɛ bhʋlʋbhlʋ. 13 ‑Glɔɔ a pɩɩ ‑mʋäna ‑kpɔ kä nglolu ta ta 'wʋ. Mää ylʋʋ 'wlʋnɩɛ glu a pɩɔɔ kä nglolu
         ta 'wʋ. Mä wʋ bhlinɩɛ a pɩɔɔ kä nglolu ta 'wʋ. ‑Mä ‑glegbë 'wʋ nglolu ta, 'n ‑mä
         bɔɔzɛmö nglolu ta. 14 Kpaya 'kädɩ kʋgbä'sɔ, 'mö wʋ 'kpakwëa glɩɛ 'klʋ. ‑Lɛ kpaya 'la 'klʋ, 'Bhlawadɩgbaa 'a tietiewaa kʋgbä'sɔ ‑kpɔ 'a nglɩɩ, mɩɩ cɛlɩɛ ‑sɩbhä bhʋlʋbhlʋ.15 Lagɔzuzukwëa ‑a ‑wʋʋä 'dɩ 'nyɛ dɔ'wʋʋ, a ‑su yɛkanɩpeyi. ‑Sikapeyiɛ, a 'kä ‑glɔɔ
         ‑nyɛ wʋ ngloluu 'sɔ yɛka, a 'kä'ɛ wʋ 'kpakwëa yɛkamö. 16 ‑Glɔɔ a pɩɩ ‑mʋäna ‑kpɔ, 'mö yɩ mlɩnɩɛ. Lagɔzuzukwëa yɛkɩɛɛ, yɩ bhli 'kwili a mila
         'sɔ 'kwili a gwlɩ kʋgbä (2.200). Wʋ 'bhʋɔnɔɔ, wʋ 'klʋghlinɔɔ 'n wʋ 'wʋbhʋɔnɔɔ, 'mö
         yɩ mlɩnɩɛ. 17 A yɛkamö'ɛ wʋ 'kpakwëa. A yɛkaa, ‑abhʋa nɩkpa 'a yɛkayɛkasaa, ‑sɩbhä a yɛkaa. A
         'wʋbhʋɔnɔɔ kä sɔkïbhï a gwlɩ ngbi'sɔ sɔkïbhï ‑mʋäna (144). 18 Wʋ 'kpakwëa, 'nglɩkäkpiyi wa laa zasɩpö 'mö a sɩbhänɩɛ. ‑Glɔ a'bhë, wʋ 'wuë,
         ‑sika ‑a ‑wʋä 'wlɩlɩ 'mö wʋ sɩbhänɩɛ. Sɛɛ pöpleyi lɩ'ɛ 'möö, ‑sɩbhä wʋ lɩɛ
         'mö. 19 Kpayaa 'kpakwëa glɩɛ ‑gömöö, 'nglɩkäkpɩɩ a kii 'wuë miɛ. Tɛkäkpiyii wa pälɩnaa
         gluu, 'mö wa laa zasɩpö, 'sɔnɛɛ 'mö wa laa safiilɩ, tanɛɛ 'mö wa laa kasedʋanɩ,
         ‑mʋänanɛɛ 'mö wa laa emeloodɩ, 20 ngbïnɛɛ 'mö wa laa salɩdoniisɩ, gbʋplʋnɛɛ 'mö wa laa salɩdʋanɩ, ngbi'sɔnɛɛ 'mö
         wa laa klizoliitɩ, ‑gbʋätanɛɛ 'mö wa laa beliilɩ, ngbï‑mʋänanɛɛ 'mö wa laa topaazɩ,
         kʋgbänɛɛ 'mö wa laa klizoplaazɩ, kʋgbä‑bhlʋnɛɛ 'mö wa laa yiasɛɛtɩ, kʋgbä'sɔnɛɛ
         'mö wa laa ametisɩtɩ. 21 ‑Glɔɔ a ngloluu a ‑gbïlii kʋgbä'sɔ ‑kpɔ, ‑sika a ke ‑mämaa yɩ bhɛ‑a 'wʋ. ‑Gbïli
         'wuë bhɛ‑a bhʋlʋbhlʋ 'nglɩmökpiyi ‑ɛ ‑nyɛ ‑sikaa wlʋnɩɛ 'wʋ. ‑Glɔjijo'wʋ a 'yio
         'kɔdʋʋ ‑wʋ pöä ‑lɛ, wʋ 'wuë, ‑sika ‑a ‑wʋä 'wlɩlɩ, pöpleyi a sɛ wʋ lɩɛ 'mö.
         22 ‑Glɔ 'la 'mö, n'n‑ä ‑mä Lagɔbudu 'kɔdʋ 'ylɩmö. Ɛ'ɛ ‑bhö nyɩasɛ, ‑maa ‑Alowli Lagɔ, 'mötɛɛnɔɔ 'wuë 'bhöönɩɛ 'möö,
         ɔ ‑nyɛ 'Bhlawadɩgbaa 'sɔ, mʋa glɩnɩɛ ‑mä a Lagɔbudu 'Kɔdʋʋ. 23 ‑Glɔ 'la 'nɩɛ 'ylʋväla ‑nyɛ 'cʋ 'sɔ a 'wʋ ‑ngälagbʋ ‑gömö ‑kä. Ɛ'ɛ ‑bhö nyɩasɛ,
         ‑maa Lagɔ 'a 'ghïlinɔɔ mʋʋ nglaa ‑mä 'wʋ. 'Bhlawadɩgbaa ma‑a glɩnɩɛ ‑mä a 'napɛ.
         24 ‑Mä 'wʋ lɩlɛɛ 'mö, ‑mä 'bhlɩbhëa 'wuë yiɛ nɛmönɩ. Mä'ä dʋdʋkpäta 'wʋ a 'bhlɩlowluwaa
         'wuë, 'wa 'wlʋnɔɔ, ‑mä wa ‑nyʋʋ 'kää mö. 25 Wʋ ngloluu a ‑gbïlii, ‑kälɩ yɩ 'kää ‑kälɩ zila 'wuë 'mö, yɩ'ɩɛ yɩ 'kä ‑zɩ
         'gbɔɔ. Ɛ'ɛ ‑bhö nyɩasɛ, ‑maa swe 'naa 'kä ‑mä ylu. 26 'Bhlɩbhëa 'wuë a 'ghïlinɔɔ, 'wa 'wlʋnɔɔ, ‑mä wa 'kɩɛ kwä. 27 ‑Maa ‑mä wʋ 'mö, fɩplɛlu ‑bhlʋ a'bhë 'naa 'kä ‑mä plɛ. Nɩkpaa ‑wa nʋä ‑nyɛnɩ'wʋbhölii,
         yiowaa, wa gla'mö a nɩkpɛ ‑bhlʋ a'bhë 'naa 'kä ‑mä plɛ. ‑Maa nɩkpaa ‑wanyɩɩ 'nglɩ
         'cɛlɩɛ ‑mä 'bhlawadɩgbaa 'a ‑tiamö a ‑bhölɩbhölɛɛ a 'bɔgʋʋ 'möö, wa 'yize, mʋa
         'kää ‑mä plɛ.
         
            

         
      

   
      
         22
221 'N Lagɔzuzukwëa ‑yiiɛ 'nyudɔlʋ 'kɔdʋ 'ylimö tulanɩ. Wʋ nyuu, 'yli flanu 'mö 'nglɩkäkpiyii
         wa laa klisɩtaalɩ a saa, mʋʋ nyɛɛ ‑tiamö a ‑bhölɩbhölɛɛ. Lagɔ ‑nyɛ 'Bhlawadɩgbaa
         'sɔ, 'wa 'nglɩmöklikpëa 'mö ‑mä wʋ wlʋä 2 'n wʋ gbisonɩɛ ‑lɛ ‑glɔjijo'wʋ a 'yio 'kɔdʋʋ 'klʋ. 'Nyudɔlʋʋ a swɩɩ 'sɔɔ jijo'wʋ,
         ‑lɛ ‑bhölɩbhölɛɛ a ‑suu ‑glʋä. Wʋ tlʋnɩ 'ylʋba ‑bhlʋ 'mö 'wʋ kʋgbä 'sɔ, miɛ nɩɩ,
         'cʋ ‑bhlʋ 'mö 'wʋ ‑bhlʋ. 'N wʋ kpɩɩ göpöä 'bhlɩbhë ‑gömö a nɩkpaa.+3 ‑Mä ‑glɔ 'la 'mö, ‑lu ‑bhlʋ a'bhë ‑wʋ ‑bhätlɩnɩɛ, wʋ'ʋä ‑mä ‑wʋ.Lagɔ ‑nyɛ 'Bhlawadɩgbaa 'sɔ, ‑mä ‑glɔ 'la 'mö, ‑mä 'wa 'nglɩmöklikpëa 'kää
         ‑wʋ. 'Ɔ 'yliwʋwaa, ‑mä wa 'kɔɔ bʋbɔnɩ. 4 Wa yi Lagɔ 'a klʋʋ 'ylɩmö, 'ɔ nglɩɩ yuë 'klʋtɩkpa 'mö cɛlɩ. 5 'Napɛ a lɩlɛ a gbʋ 'nɩɛ ‑mä ‑wʋ, 'ylʋväla a lɩlɛ a gbʋ 'nɩɛ'ɛ ‑mä ‑wʋ. Ɛ'ɛ ‑bhö
         nyɩasɛ, ‑maa ‑Alowli Lagɔ mɔɔ 'kää nɩkpa 'wʋ ngäla, wa 'kä 'kwädlɩkwädlɩnɩ 'kämanɩ+.‑Alowli Zezwii yia'a ‑pa yi6 'N Lagɔzuzukwëa ‑yiiɛ 'dɩ 'nyɛ nɩɩ: «Wɛlɩ nɩ, ‑tiawɛlɩɛ, dlɩ'wʋkäwɛlɩɛ. ‑Alowli Lagɔ, ‑ɔ zʋä 'ɔ
         'Wugɔmʋʋ 'ɔ 'möbhïlanɩwaa ‑gömöö, mɔɔ tiee 'ɔ zuzukwëa, nzɩɩ ‑lii ‑yɩ 'kää ‑pa yii, a 'kɩ 'ɔ 'yliwʋwaa
         'ylimö tulanɩ.»7 Zezwii lɛ naa: «‑Pʋnɩ 'yukwli, n yia ‑pa yi. Lagɔ 'a ngli a wɛlɩɩ ‑yɩ 'cɛlɩɛ mä'ä
         'bɔgʋ nɩ 'mö, ‑ɔ ‑kɩɩ 'klʋkpamö zʋʋ, 'ɔ ‑jɔlʋ!»8 ‑Amö Zaa, n 'nʋ, n 'yɩ ‑li 'la 'ylɩmö. N 'nʋä, n 'yiɛ 'ylɩmö 'wëë, Lagɔzuzukwëa
         ‑a tulanɩ'miɛ 'ylimöö, 'n n yiɛ ‑lɛ a dlɩ 'mö ‑kokomïladigbï glu 'pä n 'ka 'wlu
         'nyɛ. 9 ‑Maa a lɛ naa: «Tɩ sa'a zʋ, ‑maa ‑n ‑nyɛ ‑na 'bhɩa Lagɔ 'a 'möbhïlanɩwaa ‑muë'la
         'wuë 'sɔ, a saa, Lagɔ a 'yliwʋnyɔɔ n glɩnɩmöä, nɩkpaa 'wuë ‑wa zʋä 'bɔgʋ nɩ 'mö
         a wɛlɩɩ 'klʋkpamö kökä. Zaa, Lagɔ mö ‑n nɩ bʋbɔ.»10 'N a yi'ɛɛ nɩɩ: «Lagɔ 'a ngli a wɛlɩɩ ‑yɩ 'cɛlɩɛ mä'ä 'bɔgʋ nɩ 'möö, tia nɩkpa
         'yli zizanɩ, ‑maa yɩ 'yliwlʋnɩdaa yɛa 'dio 'wë. 11 'Nyinylolinʋnyɔɔ, ɔ nɩ nʋ 'nyinyloli 'yize. ‑Ɔ ‑plɛɛ fɩɩ, ɔ nɩ päla ɔnyɩ fɩ 'yize.
         ‑Maa 'mözlɔnɩnyɔɔ, ɔ nɩ nʋ 'mözlɔnɩli 'yize. ‑Ɔ ‑wʋä 'wlɩlɩɩ, ɔ nɩ päla ɔnyɩ 'wlɩlɩ
         'yize.»12 Zezwii ‑lɛ naa: «‑Pʋnɩ 'yukwli, n yia ‑pa yi. N ‑kä yii, nɩkpaa 'wuë n yuë bhʋlʋbhlʋ
         'wa 'saa wa nʋä a 'pɛna 'nyɛ. 13 ‑Amöä Alɩfaa, ‑amöä Omegaa. ‑Amöä Tɛkänɔ, ‑amöä 'Gbëbhlenɩnɔ. ‑Amöä Tɛɛnɩdɛ,
         ‑amöä 'Gbëbhlenɩdɛ.14 ‑Wa wɔlʋä 'wa ‑banɩɩ yɩ 'kä 'wlɩlɩ ‑wʋʋ, 'wa ‑jɔlʋ! Wa 'yize mʋa kää wa 'kä ‑mä
         Lagɔglɔ 'kɔdʋʋ a ngloluu 'mö ghlɛnɩ. Mʋa bhɛnɩɛ wa kä suu ‑wʋ 'nyɛɛ ‑bhölɩbhölɛ
         a bhïï li. 15 ‑Maa ‑wa ‑bhölɩɛ bidibidii muë, guwaa muë, ‑wa sɛsɛnɩɛ 'ngwlɩ ‑nyɛ nyɩbhɛlɩ 'sɔ
         muë, 'kulɩbhäwaa muë, 'fʋ a ‑lagwɩ a bʋbɔbʋbɔwaa muë, ‑wa kää yioo 'n ‑wa kää
         wʋ plɛplɛlibhoo, mʋa 'kää ‑mä 'pɩwʋ tʋʋ.16 ‑Amö Zezwii, ‑amöö tiee 'na zuzukwëa abhʋa na ‑nʋa a ‑zɩkpöö 'wuë 'wʋ, a 'kanyɩ
         na 'nglɩ 'mö ‑li 'la 'wuë kɛ 'klʋ kälɩnɩ. ‑Amö ‑ɔ 'bhöönɩ ‑mä Daviidɩ 'a ngëyii 'mö, ‑amöä 'zɔkpɔzeliyi ‑ɔ lɩ.»17 'Wugɔmʋʋ 'Wlɩlɩ ‑nyɛ nglɔɔ ‑ɔ glɩnɩɛ Zezwii a ‑nʋa a ‑zɩkpa 'sɔ, sɛ'ɛ wa nʋä nɩɩ:
         «Yi!» ‑Ɔ ‑kä wɛlɩ 'la 'nʋʋ, ɔ nɩ nʋmö nɩɩ: «Yi!» ‑Mɔ 'nyutʋ ‑kä 'lɩbhää, ɔ nɩ
         yi. ‑Ɔ ‑kä ‑bhölɩbhölɛɛ a nyuu 'yɩbhää, ɔ yu 'fʋ ghlɩ.Sɛ'ɛ Zaa gbää 'gbëbhlenɩ dɔ'wʋ18 ‑Amö Zaa, sɛ'ɛ n gbää nɩɩ: Lagɔ 'a ngli a wɛlɩɩ ‑yɩ 'cɛlɩɛ mä'ä 'bɔgʋ nɩ 'möö,
         ‑ɔ ‑kɩɩ 'kïbhë ‑gömö 'zʋʋ, klɩɩ 'wuë ‑ɛnyɩɩ wɛlɩɩ cɛlɩɛ mä'ä 'bɔgʋ nɩ 'möö,
         Lagɔ yonyɩ ‑gömö 'zʋ. 19 Lagɔ 'a ngli a wɛlɩɩ ‑yɩ 'cɛlɩɛ mä'ä 'bɔgʋ nɩ 'möö, ‑ɔ ‑kɩɩ 'kïbhë ‑gömö ‑sɛɛ,
         ɔ 'saa ɔ 'kä a ‑mä suu ‑wʋ nyɛɛ ‑bhölɩbhölɛɛ a bhïï 'mö ghlɩɩ, Lagɔ yonyɩ kä'mö
         ‑sɛ. Ɔ 'naa 'kä'ɛ ‑mä Lagɔglɔ 'kɔdʋʋ 'mö plɛmö. Sa'a ‑sɩbhä yɩ cɛlɩɛ ‑mä 'bɔgʋ
         nɩ 'mö.20 Zezwii ‑ɔ 'zʋä wɛlɩɩ nɩ kɛ ‑gömö nɩɩ ‑tiawɛlɩɛ, ɔ lɛ naa: «‑Tiamö, n yi ‑pa yi.»
         Nn, ‑Alowli Zezwii, yi!21 ‑Alowli Zezwii nɩ 'panyɩ a 'wuë 'nyu!

